
  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  1-тӥ ЛЮКЕТ


  1 Кутсконаз ик Инмар инмез но музъемез кылдытӥз. 2 Музъем вылтустэм, тырттэм вал, пыдэстэм ву дунне вылын тём-тём пеймыт улӥз. Инмарлэн Духез вулэн йылтӥз поръяса ветлӥз.


  3 Соку Инмар шуиз: «Югыт мед луоз». Югыт луиз. 4 Югытлык ӟеч луэ шуыса, Инмар адӟиз; соку Инмар югытэз пеймытлэсь висъяз. 5 Инмар югытэз нунал шуыса нимаз, нош пеймытэз – уй. Ӝыт вал, ӵукна вал: одӥг нунал.


  6 Инмар шуиз: «Ву шорын юн-чурыт инты*а мед луоз, со вуэз вулэсь мед висъялоз». [Тазьы ик луиз.] 7 Инмар юн-чурыт интыез кылдытӥз: юн-чурыт инты улысь вуэз юн-чурыт инты вылысь вулэсь (ог-огзылэсь) висъяз. Тазьы луиз. 8 Инмар юн-чурыт интыез ин шуыса нимаз. [Инмар та умой шуыса адӟиз.] Ӝыт вал, ӵукна вал: кыкетӥез нунал.


  9 Инмар шуиз: «Ин улысь ву одӥг интые мед люкаськоз, сюйвыл мед потоз». Тазьы ик луиз. [Ин улысь ву ас интыосаз люкаськиз но, сюйвыл потӥз.] 10 Инмар сюйвылэз музъем шуыса нимаз, нош вуослэсь огазе люкаськонзэс зарезь шуыса нимаз. Инмар адӟиз, та умой шуыса.


  11 Инмар шуиз: «Музъем [ас выжыезлы, аслыз укшась] вож узьым, кидыс кизись турын мед будэтоз, музъем вылысь ас выжыезлы укшась кидысо емыш сётӥсь писпу мед будэтоз». Тазьы ик луиз. 12 Музъем вож узьым будэтӥз, ас выжыезлы, [аслыз укшась] кидыс кизись турын, ас выжыезлы укшась кидысо емыш сётӥсь писпу будэтӥз. Инмар адӟиз, та умой шуыса. 13 Ӝыт вал, ӵукна вал: куинетӥез нунал.


  14 Инмар шуиз: «[Музъемез югдытон понна,] нуналэз уйлэсь висъян понна, паймымон тодметъёс мед луозы шуыса, вапумъёсты, нуналъёсты, аръёсты тодман понна инлэн юн-чурыт интыяз югыт сётӥсь макеос мед луозы; 15 музъемез югдытон понна соос инлэн юн-чурыт инты вылаз югдытыса улӥсьёс мед луозы». Тазьы ик луиз. 16 Инмар кык туж бадӟымесь югдытӥсь макеосты кылдытӥз: бадӟымезгес югдытӥсь макеез нуналэн кивалтон понна, пичизэгес югдытӥсь макеез – уен кивалтон понна; кизилиосты кылдытӥз;  17-18 музъем вылэ югыт сётон понна, нуналэн но уен кивалтон понна, югытэз пеймытлэсь висъян понна Инмар соосты инбаме пуктӥз. Инмар адӟиз, та умой шуыса. 19 Ӝыт вал, ӵукна вал: ньылетӥез нунал.


  20 Инмар шуиз: «Уяса, нюж кыстӥськыса ветлӥсь улэп лулъёсын вуос мед пачылмозы; музъем вылтӥ, инметӥ тылобурдоос мед лобалозы». [Озьы ик луиз]. 21 Инмар бадӟымесь чорыгъёсты кылдытӥз, вуысь асьсэ выжылы укшась вань пӧртэм пумо уяса, нюж кыстӥськыса ветлӥсь улэп макеосты поттӥз, пӧртэм пумо вань тылобурдоосты асьсэ выжылы укшатыса кылдытӥз. Инмар адӟиз, та умой шуыса. 22 Соосты Инмар, тазьы шуыса, бакель кариз: «Пиялэ, йылэ, зарезьёсысь вуосты пачылмытэ, тылобурдоос музъем вылэ мед йылозы». 23 Ӝыт вал, ӵукна вал: витетӥез нунал.


  24 Инмар шуиз: «Музъем вылэ пӧртэм пумо, асьсэ выжылы укшась улэп макеос – пудо-животъёс, нюж кыстӥськыса ветлӥсьёс, луд пӧйшуръёс – мед потозы». Тазьы ик луиз. 25 Инмар кылдытӥз пӧртэм пумо луд пӧйшуръёсты, пудо-животъёсты, музъем вылтӥ нюж кыстӥськыса ветлӥсьёсты, асьсэ выжылы укшасесь карыса. Инмар адӟиз, та умой шуыса.


  26 Инмар шуиз: «Асьмелэн тусбуймылы, Асьмелы укшась адямиез кылдытомы; зарезь чорыгъёсын, ин тылобурдоосын, [пӧйшуръёсын,] пудо-животэн, быдэс музъемен, вань нюж, гыж кыстӥськыса ветлӥсьёсын адями кузёяськыса мед улоз». 27 Инмар адямиез Аслыз укшатыса кылдытӥз, Инмарлы укшатыса сое кылдытӥз; пиосмуртэн кышномуртэз кылдытӥз. 28 Инмар соосты бакель карыса шуиз: «Йылэ, трос луэ, музъемез тырмытэ, сое киулады кутэ; зарезь чорыгъёсын, [пӧйшуръёсын,] ин тылобурдоосын, [котькыӵе пудо-животэн, быдэс музъем вылэн,] вань нюж кыстӥськыса ветлӥсьёсын кузёяськыса улэ». 29 Инмар шуиз: «Тани, Мон тӥледлы музъем вылысь кидыс кизись пӧртэм пумо турынъёс сётӥ, кидысо емыш сётӥсь пӧртэм писпуос сётӥ: ваньмыз таос тӥледлы сиыны яралозы; 30 нош вань луд пӧйшуръёслы, вань ин тылобурдоослы, музъем вылтӥ нюж ветлӥсьёслы – вань улэп макеослы вож турын-куарез сиёнлы сётӥ». Тазьы ик луиз. 31 Инмар адӟиз, Солэн Аслаз вань кылдытэмез, туж умой луэ шуыса. Ӝыт вал, ӵукна вал: куатетӥ нунал.

  


  *а1:6 юн-чурыт инты – твердь (небесная)

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  2-тӥ ЛЮКЕТ


  1 Тазьы кылдытэмын вал ин но музъем – ваньмыз, мар вань соос пушкын. 2 Сизьыметӥ нуналлы Инмар лэсьтоно ужъёссэ быдэстӥз; сизьыметӥ нуналаз вань ужъёссэ быдэстэм бере Со шутэтскиз. 3 Инмар сизьыметӥ нуналэз бакель кариз, дун-чылкыт кариз; уго Аслэсьтыз лэсьтэм, кылдытъям вань ужъёссэ быдэстэм бераз та нуналэ Инмар шутэтскиз.


  4 5 Тани инлэн но музъемлэн кылдэмзы – кутсконаз ик, Инмар Кузё-Инмар музъемез но инмез, бусыысь котькудзэ куакез но бусыысь котькудзэ турын-куарез кылдытон вакытэ, соос музъем вылын ӧй на вал, уг на будо вал, уго Инмар Кузё-Инмар музъем вылэ зор уг на лэзьы вал, музъемез утялтӥсь адями ӧй на вал; 6 нош музъем вылысь ӝутскылӥсь бус быдэс музъемез мускытатыса возьылӥз. 7 Инмар Кузё-Инмар музъем сюйысь-тузонысь адямиез кылдытӥз: солэн ымныраз пельтыса, улонлэсь шоканзэ пушказ пыртӥз; соку адями улэп улӥсь лул луиз.


  8 Шундыӝужанэ, Едеме, Кузё-Инмар рай пуктӥз но Аслэсьтыз кылдытэм адямизэ отчы интыяз. 9 Инмар Кузё-Инмар музъемысь пӧртэм пумо писпуос будэтӥз – учкыны чебересь, емышъёссы сиыны ческытэсь; райлэн шораз улон писпуэз, ӟечез но уродэз тодон писпуэз будэтӥз.


  10 Раез мускытатон понна Едемысь шур потэ вал, отысь потыса, со ньыль шурлы вайяськыса кошкылӥз. 11 Огезлэн шурлэн нимыз Фисон: со зарниен узыр быдэс Хавила музъемтӥ бызе, 12 со музъемысь зарни умой шуыса лыдъяське; отын ик вань бдолах*а но оникс из. 13 Кыкетӥезлэн шурлэн нимыз Гихон [Геон]: со быдэс Куш музъем пыр бызе. 14 Куинетӥезлэн шурлэн нимыз Хиддекель [Тигр]: со Ассириялэн азьпалтӥз бызе. Ньылетӥез шур – Евфрат.


  15 [Аслэсьтыз кылдытэм] адямизэ Инмар Кузё-Инмар кутӥз но сое Едем садэ улыны интыяз, сое мед утялтоз, мед утёз шуыса. 16 Инмар Кузё-Инмар адямилы курон-косон сётыса шуиз: «Садысь вань писпуослэсь емышсэс сиыса улод, 17 нош ӟечез но уродэз тодон писпулэсь емышсэ эн сиы, уго со писпулэсь емышсэ сиён нуналад кулонэн кулод».


  18 Инмар Кузё-Инмар шуиз: «Адямилы огназлы улыны ӟеч ӧвӧл; солы тупась, юрттӥськись кылдытоме». 19 Инмар Кузё-Инмар сюйысь вань кыр пӧйшуръёсты, вань ин тылобурдоосты кылдытӥз но [соосты] адями доры адӟыны вайиз, кызьы со соосты нималоз, вань улэп лулъёслы адями кыӵе ним сётоз, сыӵе ик соослэн нимъёссы мед луозы шуыса. 20 Вань пудо-животъёслы, ин тылобурдоослы, лудысь вань пӧйшуръёслы адями ним сётӥз, нош адямилы аслыз укшась юрттӥськись ӧз сюры. 21 Инмар Кузё-Инмар адями вылэ кужмо ум лэзиз; умме усем бераз солэсь одӥг урдлызэ басьтӥз но со интыез сӥльын-мугорын шобыртӥз. 22 Инмар Кузё-Инмар, адямилэсь урдлызэ басьтыса, солэсь кышно кылдытӥз но сое адями доры вайиз. 23 Соку адями шуиз: «Тани, та лы мынам лыосы пӧлысь, та мугор но мынам мугорылэсь пӧрмытэмын; со ”кышно” шуыса нимаськоз, [аслаз] картэз бордысь басьтэмын уго».


  24 Со понна ик адями аслэсьтыз атайзэ, аслэсьтыз анайзэ кельтоз но кышноез борды лякиськоз: [кыкназы] одӥг лулмугор луозы. 25 Кыксы но гольыкесь вал, Адам но, кышноез но, но ӧз возьдаське.

  


  *а2:12 бдолах – ческыт зыно сир (смола)

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  3-тӥ ЛЮКЕТ


  1 Инмарлэн Кузё-Инмарлэн кылдытэм кыр пӧйшуръёсыз пӧлысь кый ваньмызлэсь кескичез вал. Кый кышномуртлы шуиз: «Инмар зэмзэ ик-а вераз: ”Райысь нокыӵе но писпулэсь емышсэ эн сие?”» 2 Кышномурт кыйлы шуиз: «Писпуосысь емышъёсты сиыны ми быгатӥськомы, 3 рай шорын будӥсь писпулэсь емышсэ гинэ эн сие, шуиз Инмар, соос борды эн йӧтӥське, медад кулэ». 4 Соку кый кышномуртлы шуиз: «Уд, уд кулэ; 5 нош Инмар тодэ, кудаз нуналэ емышез оскалтоды, со нуналэ тӥляд синъёсты усьтӥськозы, соку тӥ ӟечез но уродэз тодӥсь инмаръёс кадесь луоды». 6 Кышномурт адӟиз, писпулэн емышез сиыны ярамон шуыса, син азьын но чебер адӟиське, бордаз туж кыске, уго со тодонлык сётӥсь писпу вал; писпуысь емышез ишкалтӥз но сииз сое, картэзлы но сиыны сётӥз, – со но сииз. 7 Соку кыксылэн но синъёссы усьтӥськизы, соос валазы, соос гольыкесь шуыса, соку соос смоквапулэсь куаръёссэ огазе вуризы но соин кус котырзэс шобыртӥзы.


  8 Нуналлэн ыркыт вакытаз райтӥ ветлӥсь Инмарлэсь Кузё-Инмарлэсь куаразэ кылӥзы; соку Адам кышноеныз ӵошенназы ик Инмарлэн Кузё-Инмарлэн син азьысьтыз райысь писпуос пӧлы ватӥськизы. 9 Инмар Кузё-Инмар Адамлы вазиськыса шуиз: «[Адам,] кытын тон?» 10 Адам шуиз: «Тынэсьтыд куарадэ мон райысь кылӥ, но кышкатски: мон гольык вал, соин ик ватӥськи». 11 Соку [Инмар] шуиз: «Тон гольык шуыса, кин тыныд вераз? Мынэсьтым тыныд сиыны лэзьымтэ писпуысь емышсэ тон ӧд сиы-а?» 12 Адам шуиз: «Кышно, кудзэ Тон мыным сётӥд, со мыным писпулэсь емышсэ сётӥз но, мон сии». 13 Соку Инмар Кузё-Инмар кышномуртлы шуиз: «Мар тон лэсьтӥд?» Кышномурт шуиз: «Кый мынэсьтым визьме тугаз но, мон сии».


  14 Соку Инмар Кузё-Инмар кыйлы шуиз: «Тон тае лэсьтэмед понна вань пудоос, вань луд пӧйшуръёс азьын каргамын; кӧт вылад ветлод, вань улон нуналъёсыд ӵоже сюй-тузон сиыса улод; 15 тон куспы, кышномурт куспы, тынад кидысэд-выжыед но солэн кидысэз-выжыез куспы тушмонъяськыса улон поно; со кидыс тынэсьтыд йырдэ сузмытоз, нош тон солэн пыдтышказ лекалод».


  16 Кышномуртлы шуиз: «Нуны вайыны секытэн луэм дыръяд куректондэ-курадӟондэ йылэто но йылэто; висьыса-курадӟыса нуныостэ ваёд; мылкыдыд картэд пала кыстӥськоз-лӧптылоз, со тонэн кузёяськыса улоз».


  17 Нош Адамлы шуиз: «Аслад кышноедлэсь верамзэ кылзӥськыса, ”солэсь емышсэ эн сиы” косэмме санэ понытэк, писпуысь сиыны лэзьымтэ емышез сиемед понна тонэн сэрен музъем каргамын; вань улон нуналъёсыд ӵоже солэсь емышъёссэ сиёд но ӝожомыса-куректыса кӧттэ тырод; 18 бышкись будосъёс, кыйбодыос музъем вылад будозы; бусы турынэн кӧттэ тырыса улод; 19 со музъеме ик берытскытозяд, кытысь тон поттэмын, ымныртӥд нюлам вуэд бызьыса, няньдэ сиёд; уго тон сюй, сюе ик берытскод». 20 Адам кышноезлы ним сётӥз: Ева*а, уго со вань улӥсь муртъёслэн анайзы луиз.


  21 Инмар Кузё-Инмар Адамлы но, солэн кышноезлы но кулэсь дӥськут лэсьтӥз, соосты дӥсяз.


  22 Инмар Кузё-Инмар шуиз: «Тани, Адам, ӟечез но уродэз тодыса, Асьме пӧлысь одӥгезлы укшась луиз; табере со, кизэ мычыса, улон писпуысь емышсэ но ишкалтоно медаз луы, медаз но сиы, пумтэм вапумъёс улоно медаз луы». 23 Инмар Кузё-Инмар Едем садысь сое улляз, вордӥськем-потэм музъемзэ гырыса-кизьыса мед улоз шуыса. 24 Адамез улляса лэзиз но Едем садлэн шундыӝужанпал дураз улон писпу доры мынӥсь сюресэз возьманы Херувимез но бергась-ӝуась мечез пуктӥз.

  


  *а3:20 Ева, еврей кылын Хавва: хая – улыны глагол бордысь кылдэмын

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  4-тӥ ЛЮКЕТ


  1 Адам кышнозэ, Еваез, кышно кариз но соиз секытэн луиз, Каин пиез вордӥськиз, соку Ева шуиз: «Кузё-Инмар дорысь адями басьтӥ». 2 Солы вынлы Авелез нуны вайиз на. Авель ыж возьмась вал, Каин – музъем ужась.


  3 Кӧня ке но дыр ортчыса, Каин музъем вылаз будэтэм емышез пӧлысь Кузё-Инмарлы салам-кузьым вайиз. 4 Авель но ыж уллёысьтыз, нырысь вордскемъёсыз пӧлысь ыжпиоссэ, соослэсь кӧйзэс но салам-кузьым вайиз. Кузё-Инмар Авель шоры яратыса учкиз, солэсь саламзэ-кузьымзэ кабыл басьтӥз; 5 нош Каин шоры, солэн салам-кузьымез шоры яратыса ӧз учкы. Каин туж юн ӝоже усиз, йырзэ ошиз. 6 Соку [Инмар] Кузё-Инмар Каинлы шуиз: «Малы ӝоже усид, йырдэ ошид? 7 Ӟеч уж лэсьтӥськод ке, малы йырдэ ошыса возиськод? Нош ӟеч уж уд ке лэсьтӥськы, ӧс выжыын сьӧлык кылле, со тонэ ас дораз ӧте, но тон солы сётӥськытэк, сое вормыса ул». 8 Соку Каин Авель вынызлы шуиз: [«Ойдо, бусые мыном»]. Бусыын дыръязы Каин Авель вылэ, выныз вылэ, урдскиз но вииз сое.


  9 Соку [Инмар] Кузё-Инмар Каинлы шуиз: «Кытын Авель выныд?» Со шуиз: «Уг тодӥськы, мон выны бӧрсьын возьмаськыса ветлӥсько шат?» 10 [Кузё-Инмар] шуиз: «Мар тон лэсьтӥд? Музъем вылысен выныдлэн вирызлэн тэльмырем куараез Мон доры кылӥське. 11 Та дырысен музъем вылысь тон каргамын, музъем ымзэ усьтӥз тынад киыныд вием выныдлэсь вирзэ басьтыны; 12 музъемдэ утялтыкуд, со тыныд аслэсьтыз кужымзэ уз ни сёты; тон уллям мурт, музъем вылтӥ костаськыса ветлӥсь мурт луод». 13 Каин [Инмарлы] Кузё-Инмарлы шуиз: «Ӝутыса вормыны луонтэм монэ вӧсь карон: 14 тани, Тон табере монэ музъем вылысь улляськод, Тынад син азьысьтыд ватӥсько, уллям мурт, музъем вылтӥ костаськыса ветлӥсь мурт луо; котькин монэ мед пумиталоз, со монэ виёз». 15 [Инмар] Кузё-Инмар солы шуиз: «Со понна: кин Каинэз вииз, солы сизьым полэс пунэм берыктӥськоз». [Инмар] Кузё-Инмар Каин пумысен паймымон тодмет лэсьтӥз, нокин но соин пумиськись мурт сое медаз виы шуыса. 16 Каин Кузё-Инмарлэн син азьысьтыз кошкиз но Едемлэн шундыӝужан палысьтыз Нод музъеме улыны интыяськиз.


  17 Каин кышноеныз валче кариськиз но, кышноез нуны ваёно луиз, – Енох пиез вордӥськиз. Каин город пуктӥз но солы ас пиезлэсь нимзэ сётӥз: Енох. 18 Енохлэн Ирад [Гаидад] пиез вордӥськиз; Ирадлэн Мехиаель [Малелеил] пиез вордӥськиз; Мехиаельлэн Мафусал пиез вордӥськиз; Мафусаллэн Ламех пиез вордӥськиз. 19 Ламех аслыз кык кышно басьтӥз: огезлэн нимыз Ада, мукетызлэн – Цилла [Селла]. 20 Адалэн Иавал пиез вордӥськиз: со пудоосын кӧчыса, балаганъёсын улӥсьёслэн атайзы вал. 21 Иаваллэн выныз Иувал: со – крезен, чипчирганэн вань шудӥсьёслэн атайзы. 22 Циллалэн Тувалкаин [Фовел] пиез вордӥськиз, ыргонлэсь, кортлэсь вань арбериосты дурыны быгатӥсь вал. Тувалкаинлэн Ноема сузэрез вал.


  23 Ламех кышноосызлы шуиз: «Ада но Цилла! Мынэсьтым верам кылъёсме кылзэ, Ламехлэн кышноосыз! Верам кылъёсме пеляды понэ! Воргоронэз виыса, мон асме яраё кари, егит пиез виыса, асме вӧсь кари. 24 Каин понна сизьым полэс пунэм берытскиз ке, нош Ламех понна – сизьымдонэз сизьым пол йылэтытозь».


  25 Адам [Ева] кышноеныз эшшо валче кариськиз но, кышноез пи нуны вайиз, солы Сӥф ним сётӥз, малы ке шуоно [Ева шуэ вал:] «Каин Авелез вием бере Инмар мыным мукет кидыс сётӥз». 26 Сӥфлэн но пиез вордӥськиз, солы со Енос ним сётӥз; соку [Инмарлэн] Кузё-Инмарлэн нимызлы вазиськыны ӧдъязы.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  5-тӥ ЛЮКЕТ


  1 Тани Адамлэсь выжыоссэ гожъян: Инмар, адямиез кылдытыкуз, Инмарлы укшатыса сое кылдытӥз, 2 пиосмуртэн кышномуртэз кылдытӥз, бакель кариз, соосты кылдытон нуналэ соослы ним сётӥз: адями.


  3 Адам сю куамын [230] аресэ вуэм бере солэн аслыз укшась [пиез] вордӥськиз, солы Сӥф ним сётӥз. 4 Сӥф вордӥськем бере Адам тямыс сю [700] ар улӥз на, солэн пиосыз, нылъёсыз вордӥськизы на. 5 Ваньзэ-ӧвӧлзэ Адам укмыс сю куамын ар улӥз, собере со кулӥз.


  6 Сӥфлы сю вить [205] арес тырмем бере солэн Енос пиез вордӥськиз. 7 Енос вордӥськем бере Сӥф тямыс сю сизьым [707] ар улӥз, солэн пиосыз, нылъёсыз вордӥськизы. 8 Ваньзэ-ӧвӧлзэ Сӥф укмыс сю дас кык ар улӥз; собере со кулӥз.


  9 Енослы укмыстон [190] арес тырмем бере солэн Каинан пиез вордӥськиз. 10 Каинан вордӥськем бере Енос тямыс сю дас вить [715] ар улӥз, солэн пиосыз, нылъёсыз вордӥськизы. 11 Ваньзэ-ӧвӧлзэ Енос укмыс сю вить ар улӥз; собере со кулӥз.


  12 Каинанлы сизьымдон [170] арес тырмем бере солэн Малелеил пиез вордӥськиз. 13 Малелеил вордӥськем бере Каинан тямыс сю ньыльдон [740] ар улӥз, солэн пиосыз, нылъёсыз вордӥськизы. 14 Ваньзэ-ӧвӧлзэ Каинан укмыс сю дас ар улӥз; собере со кулӥз.


  15 Малелеиллы куатьтон вить [165] арес тырмем бере солэн Иаред пиез вордӥськиз. 16 Иаред вордӥськем бере Малелеил тямыс сю куамын [730] ар улӥз, солэн пиосыз, нылъёсыз вордӥськизы. 17 Ваньзэ-ӧвӧлзэ Малелеил тямыс сю укмыстон вить ар улӥз; собере со кулӥз.


  18 Иаредлы сю куатьтон кык арес тырмем бере солэн Енох пиез вордӥськиз. 19 Енох вордӥськем бере Иаред тямыс сю ар улӥз, солэн пиосыз, нылъёсыз вордӥськизы. 20 Ваньзэ-ӧвӧлзэ Иаред укмыс сю куатьтон кык ар улӥз; собере со кулӥз.


  21 Енохлы куатьтон вить [165] арес тырмем бере солэн Мафусал пиез вордӥськиз. 22 Мафусал вордӥськем бере Енох Инмар азьтӥ куинь сю [200] ар ветлӥз, солэн пиосыз, нылъёсыз вордӥськизы. 23 Ваньзэ-ӧвӧлзэ Енох куинь сю куатьтон вить ар улӥз. 24 Енох Инмар азьтӥ ветлӥз; бӧрысь сое нокин но ӧз ни адӟы, – Инмар сое Ас дораз басьтӥз.


  25 Мафусаллы сю тямыстон сизьым арес тырмем бере солэн Ламех пиез вордӥськиз. 26 Ламех вордӥськем бере Мафусал сизьым сю тямыстон кык ар улӥз, солэн пиосыз, нылъёсыз вордӥськизы. 27 Ваньзэ-ӧвӧлзэ Мафусал укмыс сю куатьтон укмыс ар улӥз; собере со кулӥз.


  28 Ламехлы сю тямыстон кык [188] арес тырмем бере солэн пиез вордӥськиз, 29 пиезлы Ной ним сётӥз; со тазьы шуиз: «Асьмеос ужаку, [Инмарен] Кузё-Инмарен каргам музъемез ас киынымы утялтыкумы, со асьмеды буйгатоз».


  30 Ной вордӥськем бере Ламех вить сю укмыстон вить [565] ар улӥз, солэн пиосыз, нылъёсыз вордӥськизы. 31 Ваньзэ-ӧвӧлзэ Ламех сизьым сю сизьымдон сизьым [753] ар улӥз, собере со кулӥз.


  32 Нойлы вить сю арес тырмем бере Нойлэн [куинь пиосыз] вордӥськизы: Сӥм, Хам но Иафет.

  1 Музъем вылэ адямиос йылыны кутскем бере соослэн нылъёссы вордӥськизы, 2 соку Инмар пиос адямиослэсь нылъёссэс адӟизы, соослы соос чебересь потӥзы но бырйыса соосты асьсэлы кышнолы басьтылыны кутскизы. 3 [Инмар] Кузё-Инмар шуиз: «Пумтэм вапумъёс ӵоже [та] адямиос Мынэсьтым Духме кулэтэм карыса медаз улэ, уго соос лулмугор гинэ; соослэн улоно нуналзы сю кызь ар мед луоз». 4 Со виын туж ӝужыт-таза муртъёс музъем вылын уло вал, уката ик Инмар пиос адями нылъёс доры пыраны кутскем бере, соослы нылпи вайылыны кутскем бере; та кужмоесь, валляна дырысен дано адямиос вал.


  5 [Инмар] Кузё-Инмар адӟиз: музъем вылысь адямиос пӧлын азыса-сӧриськыса улон туж алямын вал, соослэн вань малпанъёссы, мылкыдзы лек ужъёс лэсьтон борды ялан кыстӥськиз; 6 жаляз Кузё-Инмар, ӧкынӥз, музъем вылэ адямиез кылдытӥ шуыса, Солэн сюлмыз ӝоже усиз. 7 Соку Кузё-Инмар шуиз: «Музъем вылысь Аслэсьтым кылдытэм адямиосме быдто, адямиосын ӵош пудоосты но, нюж кыстӥськыса ветлӥсьёсты но, ин тылобурдоосты но быдто, жалясько-ӧкынӥсько, соосты кылдытӥ шуыса».


  8 Нош Ной [Инмар] Кузё-Инмар дорысь дэлет басьтӥз.


  9 Тани Нойлэн улон-вылон сюресэз: Ной ас вакытаз вань адямиос пӧлысь шонерлыко, дун-шектэм улӥсь мурт вал; Ной Инмар азьтӥ ветлӥз. 10 Нойлэн куинь пиосыз вордӥськизы: Сӥм, Хам но Иафет.


  11 Нош музъем Инмар азьын сьӧлыкъёс пушкы выйиз, музъем сьӧсь ужъёсын пачылмиз. 12 Инмар [Кузё-Инмар] музъем шоры учкиз но адӟиз: со сьӧлыкъёсын сисьмемын, уго вань лулмугор музъем вылын ас сюрессэ саптаз. 13 Инмар [Кузё-Инмар] Нойлы шуиз: «Вань адямиослэн быронзы Мынам азям вуиз, музъемвыл соослэн сьӧсь ужъёсынызы пачылмиз. Тани табере Мон соосты музъем вылысь быдто. 14 Аслыд гофер пулэсь пыж (ковчег) лэсьты; висъетъёс отчы лэсьты; кыр ласянь но, пуш ласянь но сое юрсирен зыра. 15 Сое тазьы лэсьты: пыжлэн кузьдалаез куинь сю гырпум кузьда мед луоз, пасьталаез – витьтон гырпум, нош ӝуждалаез – куамын гырпум. 16 Пыж пушкад, солэн йылӥяз одӥг гырпум ӝужда пась лэсьты, урдэс ласянь пыже пырыны ӧс лэсьты; пыжедлэн пушказ – солэн вылӥяз, шораз, улӥяз – [улон инты] лэсьты.


  17 Тани, Мон ин улысь вань улэп макеосты быдтон понна музъем вылэ бадӟым ву лэзё; мар вань музъем вылын, ваньмыз быроз. 18 Нош тонэн валче Мон Аслэсьтым сӥзёнме усьто, соку тон пыже пырод, тонэн огазе пырозы кышноед, пиосыд, кенъёсыд. 19 Пыжад озьы ик пырты [вань пудоос, вань нюж кыстӥськыса ветлӥсьёс пӧлысь,] вань улэп, вань луло макеос пӧлысь – ваньзэ кузэн-кузэн пырты, тонэн огазьын соос улэп мед кылёзы, – айыё-мумыё соос мед луозы. 20 [Вань] тылобурдоосты выжыен-выжыен, [вань] пудоосты выжыен-выжыен, музъем вылтӥ вань нюж кыстӥськыса ветлӥсьёсты выжыен-выжыен пырты, – ваньзы соос кузэн-палэн [айыен-мумыен] тон доры пырозы, [тонэн ӵош] улэп мед кылёзы шуыса. 21 Тон котькыӵе сиён-юон басьты, – кин мар сие, соосты ас дорад люка; со тыныд но, соослы но сиён-юон луоз». 22 Ной ваньзэ лэсьтӥз, кызьы Инмар [Кузё-Инмар] сое косӥз, озьы ик со лэсьтӥз.

  1 [Инмар] Кузё-Инмар Нойлы шуиз: «Тон но, вань семьяед но пыже пыре, уго та вакытэ вань адямиос пӧлын Тон гинэ Мон азьын шонер улӥськод шуыса, Мон адӟи; 2 вань чылкыт пудоос пӧлысь сизьымен-сизьымен басьты айыоссэ но, мумыоссэ но, нош чылкыттэм пудоос пӧлысь кыкен-кыкен басьты, соос но айыен мумы мед луозы; 3 озьы ик [чылкыт] ин тылобурдоос пӧлысь быдэн сизьымен – айыоссэ но, мумыоссэ но басьты, [вань чылкыттэм тылобурдоос пӧлысь но кыкен-кыкен – айыен мумызэ – басьты] – быдэс музъем вылэ выжылы кельтон понна; 4 уго сизьым нунал ортчыса, Мон музъем вылэ ньыльдон нунал но ньыльдон уй ӵоже зор ву кисьто; вань улэп макеосты, мае кылдытӥ, музъем вылысь ваньзэ быдто».


  5 [Инмар] Кузё-Инмар Нойлы ма гинэ карыны ӧз косы, со ваньзэ быдэстӥз.


  6 Музъем вылэз ву нюртыны кутскыку, Нойлы куать сю арес вал. 7 Ной но солэн пиосыз, кышноез, кенъёсыз ву нюртонлэсь утиськон понна пыже пыризы. 8 [Чылкыт но чылкыттэм тылобурдоос пӧлысь,] чылкыт пудоос пӧлысь, чылкыттэм пудоос пӧлысь, [пӧйшуръёс пӧлысь,] музъем вылтӥ вань нюж кыстӥськыса ветлӥсьёс пӧлысь 9 кузэн-кузэн – айыосыз но, мумыосыз (месъёсыз) но – Ной доры пыже пыризы, кызьы Инмар [Кузё-Инмар] Нойлы косон сётӥз.


  10 Сизьым нунал ортчыса, музъемез ву нюртыны кутскиз. 11 Нойлы куать сю аресэз тырмон арын, кыкетӥ толэзьлэн дас сизьыметӥ [27] нуналаз, та нуналэ быдӟым пыдэстэм дуннелэн вань ву поттӥсь синъёсыз усьтӥськизы, ин укноос но усьтӥськизы; 12 ньыльдон нунал, ньыльдон уй ӵоже музъем вылэ дугдылытэк зориз.


  13 Самой та нуналэ Ной, Сӥм, Хам но Иафет, Нойлэн пиосыз, Нойлэн кышноез, куинь кенъёсыз соосын ӵош пыже пыризы. 14 Соос но [музъем вылысь] вань пӧйшуръёс выжыен-выжыен, вань пудоос выжыен-выжыен, музъем вылтӥ вань гыж кыстӥськыса ветлӥсьёс выжыен-выжыен, вань лобасьёс, вань тылобурдоос, вань бурдо улэп макеос выжыен-выжыен. 15 Вань улэп макеос пӧлысь, кинъёс пушкын улонлэн духез возиське, [айыосыз но, мумыосыз но] Ной доры пыже кузэн-кузэн пыризы. 16 Вань улэп макеос пӧлысь – айыез но, мумыез но – [Ной доры пыже] пыризы, кызьы солы Инмар [Кузё-Инмар] косӥз. Ной пырем бере [Инмар] Кузё-Инмар [пыжез] ворсаз.


  17 Ньыльдон нунал [но ньыльдон уй] ӵоже музъем вылын ву ялан йылӥз, ву будӥз но пыжез интыысьтыз ӝутӥз, музъемлэн вылӥяз со ӝутскыса улӥз; 18 ву йылӥз но йылӥз, музъем вылын туж трос луиз, пыж ву вылтӥ уяса ветлыны кутскиз. 19 Музъем вылэ туж но туж трос ву люкаськем бере ин улысь вань ӝужыт гурезь йылъёс ву улэ кылизы. 20 Соослэн йылазы дас вить гырпумлы вылӥе ву ӝутскиз, озьы [вань ӝужыт] гурезьёс ву улэ кылизы. 21 Музъем вылтӥ вань мынӥсь-ветлӥсь улэп макеос кулӥзы – тылобурдоос но, пудоос но, пӧйшуръёс но, музъем вылтӥ ваньмыз нюж кыстӥськыса ветлӥсьёс но, вань адямиос но; 22 музъем вылын нырынызы шокаса улӥсьёс ваньзы кулӥзы. 23 [Быдэс] музъем вылысь вань улэп макеос быдтэмын вал: адямиос но, пудо-животъёс но, нюж кыстӥськыса ветлӥсьёс но, ин тылобурдоос но – музъем вылысь ваньзы быдтэмын вал; Ной но соин ӵош пыже пыремъёс гинэ быдэс кылизы. 24 Нош ву музъем вылын сю витьтон нунал ӵоже йылӥз но йылӥз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  8-тӥ ЛЮКЕТ


  1 Инмар тодаз вайиз Ноез, соин ӵош пыжын улӥсь вань пӧйшуръёсты, вань пудо-животэз, [вань тылобурдоосты, вань нюж кыстӥськыса ветлӥсьёсты]. Инмар музъем вылэ тӧл лэзиз но, ву синыны кутскиз. 2 Пыдэстэм дуннелэн ву потон синъёсыз ворсаськизы, инлэн укноосыз но ворсаськизы, инмысь зор виямысь дугдӥз. 3 Сю витьтон нунал ортчем бере музъем вылысь ву синыны кутскиз, пумен со ас интыяз берытскиз. 4 Сизьыметӥ толэзьлэн дас сизьыметӥ нуналаз пыж Арарат гурезе дугдӥз. 5 Дасэтӥ толэзёзь ву пумен-пумен синӥз но синӥз, дасэтӥ толэзьлэн нырысетӥ нуналаз гурезьёслэн йылъёссы адӟиськыны кутскизы.


  6 Ньыльдон нунал ортчем бере Ной пыжезлэсь укнозэ усьтӥз но 7 кырныжез кыре лэзиз, [музъем вылын ву вань на-а шуыса тодыны;] кырныж лобӟыса кошкылӥз но берен лобыса вуылӥз – ву улысь музъем куасьмытозь озьы лобаз. 8 Собере Ной дорысьтыз дыдыкез лэзиз, музъемлэн вылысьтыз ву кошкем-а ини шуыса тодыны; 9 нош дыдык, музъем вылэ лёгиськыны инты шедьтытэк, Ной доры пыже берытскиз, уго быдэс музъем вылын ву улэ на вал; со кизэ мычиз но сое кутӥз, ас бордаз пыже пыртӥз. 10 Эшшо сизьым нуналлэсь ортчемзэ возьмаз на, собере дыдыкез пыжысь нош ик кыре лэзиз. 11 Ӝыт дыдык со доры берытскиз но, тани, ымаз куртчыса, вӧйпулэсь выль куарзэ вайиз. Соку Ной тодӥз, музъем вылысь ву кошкем ни шуыса. 12 Эшшо сизьым нуналлэсь ортчемзэ возьмаса улӥз на, собере Ной [нош ик] пыжысьтыз дыдыкез кыре лэзиз, но со берен ӧз ни берытскы.


  13 [Нойлы] куать сю одӥгетӥ ар мыныку, нырысетӥ толэзьлэн нырысетӥ [нуналаз] музъем вылысь ву быриз; соку Ной пыжлэсь (ковчеглэсь) выл шобретсэ-липетсэ усьтӥз но адӟиз: музъем выл куасьмем ни. 14 Кыкетӥ толэзьлэн кызь сизьыметӥ нуналэз вуыкулы музъем куасьмиз.


  15 Соку Инмар [Кузё-Инмар] Нойлы шуиз: 16 «Пот пыжысь; кышноед но, пиосыд но, кенъёсыд но тонэн ӵош мед потозы; 17 сьӧрад басьтэм вань улэп макеосты пыжысьтыд потты: вань луло макеосты – тылобурдоосты, пудо-животъёсты, музъем вылтӥ вань нюж кыстӥськыса ветлӥсьёсты, – быдэс музъем вылэ соос мед вӧлмозы, мед йылозы, музъем вылын тросгес мед луозы». 18 Соку Ной, солэн пиосыз, кышноез, кенъёсыз соин ӵош потӥзы; 19 вань пӧйшуръёс, [вань пудоос,] вань нюж кыстӥськыса ветлӥсьёс, вань тылобурдоос, музъем вылтӥ вань ветлӥсьёс, ваньмыз ас выжыеныз ӵош пыжысь потӥзы.


  20 Ной Кузё-Инмарлы курбон сётон инты лэсьтӥз; вань чылкыт пудоос пӧлысь, вань чылкыт тылобурдоос пӧлысь кутӥз но курбон сётон интыын, тылын сутыса, курбон сётӥз. 21 Ческыт зынлэсь потэмзэ Кузё-Инмар шӧдӥз, соку [Инмар] Кузё-Инмар Ас сюлмаз шуиз: «Азьланяз адями понна музъемез уг ни карга, малы ке шуоно адями егит дырысеныз ик сюлмаз урод-лек малпанэн улэ; азьланяз вань улэп макеосты уг ни погыръя-виылы, кызьы али Мон лэсьтӥ: 22 азьланяз, музъемлэн вань улон нуналъёсаз, кизён но аран, кезьыт но пӧсь, гужем но тол, нунал но уй уз ни бырылэ».

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  9-тӥ ЛЮКЕТ


  1 Ноез но солэсь пиоссэ Инмар бакель кариз но соослы шуиз: «Йылэ, трос луэ, музъемез тырмытэ, [сое киулады басьтэ]; 2 тӥлесьтыд мед кышкалозы, мед куалекъялозы музъем вылысь вань пӧйшуръёс, [музъем вылысь вань пудо-живот,] музъем вылтӥ вань мынӥсь-ветлӥсьёс, вань ин тылобурдоос, вань зарезь чорыгъёс: соос тӥляд киулады сётэмын; 3 вань вырисьёс-ветлӥсьёс – улэп макеос – тӥледлы сиыны сётэмын луозы; вож турынэз кадь ваньзэ тӥледлы сиыны сётӥсько; 4 мугорез лулыныз валче, солэн вирыныз валче, эн гинэ сие; 5 улондэс возись вирдэс кисьтӥсьёслэсь Мон кылзэс юало, вирдэс кисьтӥз ке, котькыӵе пӧйшурез но вӧсь каро, озьы ик вием муртэзлэн вирыз понна адямилэсь, солэн братэзлэсь, кылзэ юало. 6 Кин адямилэсь вирзэ кисьтоз, солэсь вирзэ адямилэн киыз кисьтоз; уго адями Инмарлэн тусэзлы-буезлы укшатыса кылдытэмын; 7 нош тӥ йылэ, трос луэ, музъем вылэ вӧлме, тросгес но тросгес луэ».


  8 Инмар Нойлы но соин огазьын улӥсь пиосызлы шуиз: 9 «Тани, Мон тӥледын, тӥляд вордсконо выжыеныды кусып кылдыто, 10 тӥледын ӵош улӥсь вань улэп лулоосын но, – тӥ дорысь тылобурдоосын но, пудоосын но, музъем вылысь вань пӧйшуръёсын но – пыжысь вань потэмъёсын, музъем вылысь вань улэп макеосын – кусып кылдыто; 11 Мон тӥледын кусып кылдыто: ву нюртон пыр улэп лулъёс азьланяз одӥгтэмак быдтэмын уз луэ ни, музъемез быдтон вылысь азьланяз ву нюртон уз ни луы». 12 Инмар [Кузё-Инмар] шуиз: «Асэным тӥ куспын, тӥледын огазьын улӥсь вань улэп лулъёс куспын кылдытэм кусыпелэн таӵе паймымон тодметэз выжыысь выжыосы, ялан но ялан улоз: 13 пилемъёс вылэ Аслэсьтым вуюисьме пуктӥсько, со Монэн музъем вискын [пумтэм вапумъёс ӵоже] кусыпез возьматӥсь паймымон тодмет луэ. 14 Тазьы луоз: музъем вылэ пилем лэзи ке, пилемын вуюисе возьматскоз; 15 соку Мон тодам ваё Асэным но тӥледын, вань улэп лулмугороосын кусып кылдытэмме; азьланяз вань лулмугоръёсты быдтӥсь ву нюртон уз ни луы. 16 Вуюисе пилем вылын луоз, Мон сое адӟо но соку тодам ваё Асэным но [музъемен,] музъем вылысь вань улэп лулъёсын пумтэм вапумъёс ӵожелы кылдытэм кусыпме». 17 Инмар Нойлы шуиз: «Тани та луоз музъем вылын вань улӥсьёсын кылдытэм кусыпелэн тодметэз».


  18 Нойлэн пыжысь (ковчегысь) потэм пиосыз: Сӥм, Хам но Иафет. Нош Хам – со Ханаанлэн атаез. 19 Таос куиньназы ик Нойлэн пиосыз вал, соос бордысен быдэс музъеме улӥсьёс вӧлмизы.


  20 Ной музъем ужен вырыны кутскиз, виноградпуд бакчаяз мерттӥз; 21 вина юиз но кудӟиз, балаган пушказ гольык куен кыллиз. 22 Хам, Ханаанлэн атаез, адӟиз атаезлэсь гольыксэ, потӥз но кык агай-вынъёсызлы та сярысь мадиз. 23 Нош Сӥмен Иафет дӥськут басьтӥзы но, пельпум вылазы поныса, мышкынызы мынӥзы но атайзылэсь гольыксэ шобыртӥзы; ымнырынызы мукет пала учкизы, соин ик атайзылэсь гольыксэ ӧз адӟе. 24 Ной винаезлэсь сайкиськем бераз тодӥз пичи пиезлэсь солы мар каремзэ, 25 Ной шуиз: «Ханаан каргамын, аслаз агайёсызлы ляльчи пӧлысь ляльчи луоз». 26 Собере шуиз: «Данлыко Сӥмлэн Инмарез Кузё-Инмар; нош Ханаан солы ляльчи луоз; 27 Иафетлэсь выжызэ Инмар паськыт мед вӧлмытоз, Сӥмлэн балаганъёсаз улыны со мед интыяськоз; нош Ханаан солы ляльчи луоз».


  28 Ву нюртон дугдэм бере Ной куинь сю витьтон ар улӥз. 29 Ваньзэ-ӧвӧлзэ Ной укмыс сю витьтон ар улӥз; собере со кулӥз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  10-тӥ ЛЮКЕТ


  1 Тани Нойлэн пиосызлэсь – Сӥмлэсь, Хамлэсь, Иафетлэсь – выжыоссэс гожъян. Ву нюртон дугдэм бере соослэн нылпиоссы вордскизы.


  2 Иафетлэн пиосыз: Гомер, Магог, Мадай, Иаван, [Елиса,] Фувал, Мешех но Фирас. 3 Гомерлэн пиосыз: Аскеназ, Рифат но Фогарма. 4 Иаванлэн пиосыз: Елиса, Фарсис, Киттим но Доданим. 5 Таос бордысь потэм калыкъёс ас музъемысьтызы шормуӵъёсы асьсэ калыкенызы, ас кылынызы вераськисьёсын, улы-бечеосынызы огазе улыны интыяськизы.


  6 Хамлэн пиосыз: Хуш, Мицраим, Фут но Ханаан. 7 Хушлэн пиосыз: Сева, Хавила, Савта, Раама но Савтеха. Раамалэн пиосыз: Шева но Дедан.


  8 Хушлэсь ик вордӥськиз на Нимрод; музъем вылысен со кужмо луыны кутскиз; 9 [Инмар] Кузё-Инмар азьын со кужмо пӧйшурась вал; соин ик тазьы веран вань: «[Инмар] Кузё-Инмар азьысь Нимрод кадь кужмо пӧйшурась». 10 Нырысь-валысь солэн эксэйлыказ пыро вал Сеннаар музъемысь Вавилон, Эрех, Аккад но Халне. 11 Та музъемысь Ассур потӥз но Ниневия, Реховоф-ир, Калах каръёсты пуктӥз-ӝутӥз, 12 Калахен Ниневия вискы Ресен кар ӝутӥз, – та быдӟым кар.


  13 Мицраим бордысь потӥзы Лудим, Анамим, Легавим, Нафтухим, 14 Патрусим, Каслухим, отысь филистим калык потэмын, но Кафторим.


  15 Ханаанлэсь вордӥськизы: Сӥдон – нырысетӥ пиез, со бере – Хет, 16 Иевусей, Аморрей, Гергесей, 17 Евей, Аркей, Сӥней, 18 Арвадей, Цемарей, Хамафей. Бӧрысь ханаан выжыос пазьгиськизы. 19 Хананейёс улыны интыяськизы Сӥдонысен Герар пала Газа дорозь, татысен Содом, Гоморра, Адма, Цевоим пала – Лаша дорозь.


  20 Та Хамлэн пиосыз, асьсэлэн улы-бечеосынызы ӵош, асьсэлэн вераськон кылъёсынызы, музъемъёсынызы, калыкъёсынызы.


  21 Иафетлэн бадӟым агаезлэн, Сӥмлэн но, нылпиосыз вал, со Евер пиослэн вашкала пересь атайзы луэ. 22 Сӥмлэн пиосыз: Елам, Ассур, Арфаксад, Луд, Арам [но Каинан]. 23 Арамлэн пиосыз: Уц, Хул, Гефер но Маш. 24 Арфаксадлэсь вордӥськиз [Каинан, Каинанлэсь вордӥськиз] Сала, Салалэсь вордӥськиз Евер. 25 Еверлэн кык пиосыз вордӥськизы; одӥгезлэн нимыз Фалек, малы ке шуоно со улон нуналъёсы музъем люкемын вал; братэзлэн нимыз Иоктан. 26 Иоктанлэсь вордӥськизы Алмодад, Шалеф, Хацармавеф, Иерах, 27 Гадорам, Узал, Дикла, 28 Овал, Авимаил, Шева, 29 Офир, Хавила но Иовав. Ваньзы таос Иоктанлэн пиосыз луо. 30 Улоно гуртъёссы интыяськемын вал Мешаысен Сефарозь – шундыӝужанысь гурезь дорозь.


  31 Та Сӥмлэн пиосыз асьсэлэн улы-бечеосынызы ӵош, вераськон кылъёсынызы, музъемъёсынызы, асьсэлэн калыкъёсынызы.


  32 Тани та Нойлэн пиосызлэсь вордӥськем улы-бечеоссэс, выжыоссэс калыкъёссы пӧлысь гожъян. Соос бордысь ву нюртон ортчем бере потэм калыкъёс музъем вылэ вӧлмизы.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  11-тӥ ЛЮКЕТ


  1 Быдэс музъем вылын одӥг кыл, одӥг вераськон вал. 2 Шундыӝужан палась вырӟыса, соос Сеннаар музъемысь ӵошкыт интыез шедьтӥзы но отчы улыны интыяськизы. 3 Огзылы огзы соос шуизы: «Кирпичъёс лэсьтоме, тылын кыдатоме». Изъёс интые кирпичъёс тыризы, нош раствор интые сюй сир (битум) тыризы. 4 Соос шуизы: «Ойдолэ, асьмелы город пуктоме, инме вуись ӝужыт каланча-башня отчы ӝутоме, озьы, быдэс дунне вылэ пазьгиськеммылэсь азьло ниммес данэ поттомы».


  5 Соку Кузё-Инмар васькиз адямиослэсь лэсьтоно городзэс, каланчазэс учкыны. 6 Кузё-Инмар шуиз: «Тани, таос ваньзы одӥг калык, ваньзылэн соослэн одӥг вераськон кылзы, тани, мар лэсьтыны соос кутскизы, мар малпазы, сое лэсьтэмысь соос уз дугдэ. 7 Ваелэ васькоме но соослэсь кылзэс сураломе, ог-огзэс валамысь мед дугдозы». 8 Кузё-Инмар соосты отысь быдэс дунне вылэ улыны пазьгытӥз; соку соос городэз [но, каланчаез но] пуктэмысь дугдӥзы. 9 Соин солы таӵе ним сётэмын: Вавилон*а, уго отысен Кузё-Инмар быдэс дуннелэсь вераськон кылзэ сураз но татысен Кузё-Инмар соосты быдэс дунне вылэ улыны пазьгытӥз.


  10 Тани Сӥмлэсь вордӥськем выжыоссэ гожъян: Сӥмлы сю арес вал, ву нюртон дугдэм бере кык ар ортчыса, солэн Арфаксад пиез вордӥськиз; 11 Арфаксад вордӥськем бере Сӥм вить сю ар улӥз на, солэн пиосыз, нылъёсыз вордӥськизы; [собере со кулӥз].


  12 Арфаксад куамын вить [135] ар улӥз но солэн [Каинан] пиез вордӥськиз. [Каинан вордӥськем бере Арфаксад куинь сю куамын ар улӥз, солэн пиосыз, нылъёсыз вордӥськизы, собере со кулӥз. Каинан сю куамын ар улӥз но, солэн пиез вордӥськиз –] Сала. 13 Сала вордӥськем бере Арфаксад [Каинан] ньыль сю куинь [330] ар улӥз на, солэн пиосыз, нылъёсыз вордӥськизы, [собере со кулӥз].


  14 Сала куамын [130] ар улӥз но, солэн Евер пиез вордӥськиз. 15 Евер вордӥськем бере Сала ньыль сю куинь [330] ар улӥз, солэн пиосыз, нылъёсыз вордӥськизы, [собере со кулӥз].


  16 Евер куамын ньыль [134] ар улӥз, солэн Фалек пиез вордӥськиз. 17 Фалек вордӥськем бере Евер ньыль сю куамын [370] ар улӥз, солэн пиосыз, нылъёсыз вордӥськизы, [собере со кулӥз].


  18 Фалек куамын [130] ар улӥз но, солэн Рагав пиез вордӥськиз. 19 Рагав вордӥськем бере Фалек кык сю укмыс ар улӥз, солэн пиосыз, нылъёсыз вордӥськизы, [собере со кулӥз].


  20 Рагав куамын кык [132] ар улӥз но, солэн Серух пиез вордӥськиз. 21 Серух вордӥськем бере Рагав кык сю сизьым ар улӥз, солэн пиосыз, нылъёсыз вордӥськизы, [собере со кулӥз].


  22 Серух куамын [130] ар улӥз но, солэн Нахор пиез вордӥськиз. 23 Нахор вордӥськем бере Серух кык сю ар улӥз, солэн пиосыз, нылъёсыз вордӥськизы, [собере со кулӥз]. 24 Нахор кызь укмыс [79] ар улӥз но, солэн Фарра пиез вордӥськиз. 25 Фарра вордӥськем бере Нахор сю дас укмыс [129] ар улӥз, солэн пиосыз, нылъёсыз вордӥськизы, [собере со кулӥз]. 26 Фарра сизьымдон ар улӥз но, солэн Аврам, Нахор но Аран пиосыз вордӥськизы.


  27 Тани Фарралэсь вордӥськем выжыоссэ гожъян: Фарралэсь вордӥськизы Аврам, Нахор но Аран. Аранлэсь Лот вордӥськиз. 28 Аран Халдеяысь аслаз вордӥськем Ур городаз, атаез дорын Фарра улэп дыръя кулӥз. 29 Аврам но, Нахор но кышно басьтӥзы; Аврамлэн кышноезлэн нимыз Сара; Нахорлэн кышноезлэн нимыз Милка, со Аранлэн нылыз, Аран Милкалэн атаез, Искалэн атаез. 30 Сара нылпи вайисьтэм вал, солэн нылпиез ӧй вал.


  31 Фарра Аврам пизэ, Аранлэсь Лот пизэ – пиезлэсь пизэ, Сара кензэ – Аврам пиезлэсь кышнозэ – бордаз люказ но соосын ӵош Халдеяысь Ур городысь потӥз Ханаан музъеме мынон вылысь; нош Харранэ вуизы но отчы дугдӥзы. 32 [Харран музъемын] Фарралы кык сю вить арес тырмиз но Фарра Харранысен кулӥз.

  


  *а11:9 Вавилон – «сураськон» шуыса берыктӥське

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  12-тӥ ЛЮКЕТ


  1 Кузё-Инмар Аврамлы шуиз: «Ас музъемысьтыд, выжы-кумыед пӧлысь, атаедлэн коркасьтыз пот [но] Мынам возьматоно музъемам [мын]; 2 тон бордысь Мон быдӟым калык потто, тонэ бакель каро, тынэсьтыд нимдэ вылэ ӝуто, ваньмыз тон пыр бакель каремын луозы; 3 тонэ бакель карисьёсты Мон бакель каро, тонэ лек кылын тышкаськисьёсты каргало; тон пыр дунне вылысь вань калык выжыос бакель каремын луозы».


  4 Кузё-Инмарлэсь верамзэ санэ поныса, Аврам сюрес вылэ потӥз; соин ӵош Лот мыныны потӥз. Харранысь потыкуз, Аврамлы сизьымдон вить арес вал. 5 Аврам ас бӧрсяз Сараез, кышнозэ, басьтӥз, братэзлэсь Лот пизэ, вань люкам ваньбурзэс, Харранын соослэн киулазы (медоын) улӥсь вань калыкез, – ваньзы ӵош Ханаан музъеме мыныны потӥзы. Соос Ханаан музъеме вуизы. 6 Аврам ортчиз со музъем пыр [кузянатӥз] Сӥхем шуыса нимаськись интыозь, Море нимо инты вӧзысь тыпы сурд дорозь: со виын та музъем вылын хананей калык [улэ вал]. 7 Кузё-Инмар Аврамлы возьматскыса шуиз: «Та музъемез Мон тынад кидысэдлы-выжыедлы сёто». Отысен [Аврам] солы возьматскем Кузё-Инмарлы курбон сётон ӝӧк лэсьтӥз. 8 Татысен со вырӟиз Вефильлэн шундыӝужан палаз сылӥсь гурезь доры; отчы балаган пуктӥз: Вефиль шундыпуксён палаз луиз, нош Гай – шундыӝужан палаз; отчы со Кузё-Инмарлы курбон сётон инты лэсьтӥз но [солы возьматскем] Кузё-Инмарлэн нимызлы вазиськиз. 9 Аврам султӥз но лымшор пала мынонзэ азинтӥз.


  10 Со музъемын сютэм ар вал. Аврам Египетэ улыны мынӥз, уго сояз музъемын сиёнлы ёрмыса улон эшшо секыт луиз. 11 Египетлы матэ вуыкузы, со Сара кышноезлы шуиз: «Мон тодӥсько, тон тусбуйын туж чебер кышномурт луиськод шуыса; 12 египет пиос тонэ адӟизы ке, шуозы: ”Та – солэн кышноез”; соку монэ виёзы, нош тонэ улэп кельтозы; 13 нош тон соослы ”мон солэн сузэрез луисько” шу, тон понна мыным умой мед луоз, соку мон тон пыр улэп мед кылём».


  14 Аврам Египетэ вуэм бере луиз тазьы: египет пиосъёс адӟизы, та кышномурт учкымон чебер шуыса; 15 фараонлэн вӧзысьтыз кузёйыръёс но адӟизы сое, фараонлы со сярысь ушъяса веразы; сое фараонлэн юртаз басьтӥзы. 16 Соин сэрен Аврамлы умой луиз; солэн ыжъёсыз, кечъёсыз, скалъёсыз, ошъёсыз, ишакъёсыз, ляльчи пиосыз, ляльчи нылъёсыз вал, мумы ишакъёсыз, верблюдъёсыз вал. 17 Нош Кузё-Инмар Аврамлэн Сара кышноез понна фараон вылэ но солэн семьяез вылэ секыт вӧсь каронъёс лэзиз. 18 Фараон Аврамез дораз ӧтьытӥз но шуиз: «Мар тон монэн лэсьтӥд? Малы тон мыным ӧд вера, со тынад кышноед луэ шуыса? 19 Малы тон шуид: ”Со мынам сузэре?” Мон сое кышнолы басьтӥ вал. Тани та тынад кышноед, [сое] бордад кут но кошкы татысь». 20 Фараон со пумысен ас адямиосызлы косон сётӥз но сое, солэсь кышнозэ но келязы, маиз вал, ваньзэ бӧрсяз келязы, [Лотэз но соин ӵош ик].

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  13-тӥ ЛЮКЕТ


  1 Аврам кышноеныз, Лотэн ӵош ваньбурзэ бордаз кутӥз но, Египетысь потыса, Иудеялэн лымшор палаз мынӥз. 2 Пудоен, азвесен, зарниен туж узыр вал Аврам. 3 Лымшорысен Вефилёзь со сюрессэ азинтӥз, Вефилен Гай вискын балаганэзлэн азьвыл сылон интыозяз мынӥз, – 4 кутсконаз ик лэсьтэм-пуктэм курбон сётъян интыез дорозь; отысен Аврам Кузё-Инмарлэн нимызлы вазиськиз.


  5 Аврам сьӧрын ветлӥсь Лотлэн но ыжъёсыз, кечъёсыз, скалъёсыз, ошъёсыз вал, солэн балаганъёсыз но вал. 6 Огазьын улон понна соослы музъем ӧз тырмы, уго сокем но сокем трос вал соослэн ваньбурзы, соос огазьын улыны ӧз быгатэ. 7 Аврамлэн пудо возьмасьёсыз но Лотлэн пудо возьмасьёсыз куспын ченгешон потӥз; хананей но ферезей калыкъёс со виын та музъем вылын улӥзы. 8 Соку Аврам Лотлы шуиз: «Тон куспын но мон куспын тэрытэк улон медаз луы, мынам пудо возьмасьёсы но тынад пудо возьмасьёсыд куспын ченгешон медаз луы, асьмеос выжы-кумыос луиськомы ук. 9 Быдэс музъем тынад азяд ӧвӧл-а? Люкиськы ук мон бордысь: тон паллян пала мынӥд ке, мон бурпала кожытско; тон бурпала ке, мон паллян пала мыно». 10 Лот, синзэ ӝутыса, учкиз но быдэс Иордан котырез адӟиз, Кузё-Инмарлэн Содомен Гоморраез быдтытозяз, Кузё-Инмарлэн садэз кадь, Египет музъем кадь, вань та ёрос дунне Сӥгор дорозь вуэн мускытатэмын вал. 11 Лот быдэс Иордан ёросысь музъемез аслыз улыны бырйиз; Лот шундыӝужан пала вырӟиз. Соос ог-огзылэсь висъяськизы. 12 Аврам Ханаан музъемын улыны кутскиз, нош Лот Иордан ёросысь городъёсын улыны кутскиз, Содомозь балаганъёссэ пуктылӥз. 13 Нош Содомын улӥсьёс лекесь но Кузё-Инмар азьын туж сьӧлыкоесь вал.


  14 Лот Аврамлэсь люкиськем бере ини Кузё-Инмар Аврамлы шуиз: «Али сылон интыысеныд, синъёстэ ӝутыса, учкы уйпала но, лымшор пала но, шундыӝужан пала но, шундыпуксён пала но; 15 быдэссэ та адӟоно музъемдэ тыныд, тынад кидысэдлы-выжыедлы пумтэм вапумъёс ӵожелы сёто, 16 тынэсьтыд выжыдэ йылэто, музъем вылысь луо мында каро; музъем вылысь луоез лыдъяны быгатӥзы ке, соку тынад выжыед лыдъямын луоз. 17 Султы, та музъем пыр кузянатӥз но, пасьталатӥз но ортчы, уго Мон сое тыныд сёто, [тынад выжыедлы но пумтэм вапумъёс ӵожелы]». 18 Аврам балаганзэ вырӟытӥз, азьпала вамыштӥз но улыны интыяськиз Хевронысь Мамре тыпы сурд вӧзы; отын со Кузё-Инмарлы курбон сётон инты лэсьтӥз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  14-тӥ ЛЮКЕТ


  1 Та вал Сеннаарлэн Амрафел эксэезлэн улон нуналъёсаз, Елласарлэн Ариох эксэезлэн, Еламлэн Кедорлаомер эксэезлэн, Гоимлэн Фидал эксэезлэн улон нуналъёсазы. 2 Соос Содомлэн Бера эксэезлы пумит, Гоморралэн Бирша эксэезлы, Адмалэн Шинав эксэезлы пумит, Севоимлэн Шемевер эксэезлы пумит, Белалэн – Сӥгорлэн – эксэезлы пумит ожмаськыны мынӥзы. 3 Сылало зарезь интыысь Сӥддим нёжалын ваньзы огазеяськизы. 4 Дас кык ар ӵоже соос Кедорлаомерлэн киулаз ляльчи-медо радын улӥзы, нош дас куинетӥ араз бугырскизы. 5 Дас ньылетӥ арын лыктӥз Кедорлаомер но соин ӵош кариськем эксэйёс, соос рефаимъёсты Аштероф-Карнаимын погыртӥзы, зузимъёсты – Гамын, емимъёсты – Шаве-Кириафаимын, 6 хоррейёсты – Сеир гурезязы, – луоё кыр дунне вӧзысь Эл-Фаранозь виылыса мынӥзы. 7 Отысь берытскем беразы Мишпат, со ик Кадес, ошмес доры вуизы но амалик калыклэсь быдэс шаерзэс куашкатӥзы, озьы ик Хацацон-Фамарын улӥсь аморрей калыкез. 8 Соку потӥзы Содомлэн эксэез, Гоморралэн эксэез, Адмалэн эксэез, Севоимлэн эксэез, Белалэн – Сӥгорлэн эксэез; Сӥддим нёжалысен соосын ожмаськыны кутскизы, 9 Еламлэн Кедорлаомер эксэеныз, Гоимлэн Фидал эксэеныз, Сеннаарлэн Амрафел эксэеныз, Елласарлэн Ариох эксэеныз: ньыль эксэйёс вить эксэйлы пумит. 10 Нош Сӥддим нёжалын трос вал сюй сир (битум) гуос. Содомлэн но Гоморралэн эксэйёссы, бызьыса чигнакузы, со гуосы усьылӥзы; нош кылемез гурезьёсы пегӟизы. 11 Вормисьёс Содомлэсь но Гоморралэсь ваньзэ ваньбурзэс басьтӥзы, вань люкам сиён-юонзэс киултӥзы, собере кошкизы. 12 Аврамлэн братэзлэсь Содомын улӥсь Лот пизэ сьӧразы нуизы, солэсь ваньбурзэ киултӥзы, собере отысь кошкизы.


  13 Одӥгез улэп кылем мурт лыктӥз но еврей Аврамлы ивортӥз, соку со аморрей пилэн, Эшколлэн братэзлэн но Анерлэн братэзлэн, Мамрелэн тыпы сурд вӧзаз улэ вал, соос Аврамен тэрыса, огкылысь улӥсь муртъёс вал. 14 Аврам кылӥз, солэн ӵыжы-выжыез [Лот] пленэ нуэмын шуыса, соку аслаз ляльчиосыз кие ожмаськон тӥрлык сётъяз – куинь сю дас тямыс муртлы, солэн юртаз вордскемъёслы, собере Дан нимо городозь тушмон сьӧры уйиськыса мынӥз; 15 люкылӥськыса уйин со ачиз но, ляльчиосыз но тушмон вылэ урдскизы но погыртӥзы соосты, сьӧразы уйиськыса, Дамасклэн паллян палаз интыяськем Хова дорозь мынӥзы; 16 вань талам ваньбурез берыктӥз, ӵыжы-выжызэ Лотэз но ваньбуреныз ӵош, озьы ик кышномуртъёсты, калыкез мозмытыса вайиз.


  17 Кедорлаомерез но соин ӵош ветлӥсь эксэйёсты погыртыса бертыкуз, та дыре «Эксэй нёжал» шуыса нимаськись Шаве нёжалысен солэн пумитаз Содомлэн эксэез потӥз; 18 Салимлэн эксэез Мелхиседек нянен вина поттӥз, – со Вылысь Инмарлэн священникез вал, – 19 сое бакель карыса шуиз: «Вылысь Инмар, инлэн но музъемлэн Кузёез Аврамез бакель мед кароз; 20 данлыко Вылысь Инмар, тушмонъёстэс тынад киулад Сётӥсь». [Аврам], маиз вал, дасэтӥ люкетсэ солы сётӥз.


  21 Содомлэн эксэез Аврамлы шуиз: «Адямиосты мыным сёт, нош тушмон киулысь берыктэм ваньбурез аслыд басьты». 22 Нош Аврам Содомлэн эксэезлы шуиз: «Киме Вылысь Инмар Кузё-Инмар пала, инлэн но музъемлэн Кузёез пала, ӝутыса кыл сётӥсько: 23 сӥньыстэ гинэ но, пыдкутчанэдлэсь езэ но тынэсьтыд уг басьты, берло тон медад шуы: ”Аврамез мон узырмытӥ”; 24 басьто сое гинэ, мае ляльчиосы сиыса быдтӥзы, нош монэн ӵош ветлэм Анер, Эшкол но Мамре асьсэлэсь люкетсэс мед басьтозы».

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  15-тӥ ЛЮКЕТ


  1 Та учыръёс бере Аврамлы [уйин] возьматскон пыр Кузё-Инмар дорысь верамын вал: «Эн кышка, Аврам, Мон тынад утиськон щитэд; туж бадӟым мед-кузьым тон басьтод». 2 Аврам шуиз: «Кузё-Атае, Кузё-Инмаре! Мар Тон мыным сётод? Мон нылпитэк кылисько ни; мынам юртэным кивалтоно мурт – со Дамаскысь Елиезер». 3 Аврам шуиз на: «Тон мыным нылпи ӧд сёты бере, тани, та мынам юртам улӥсь мурт – со мынам люкет басьтӥсе луоз». 4 Кузё-Инмар дорысь солы верамын вал: «Со тынад люкет басьтӥсед уз луы; макесъёсыд вискысь потэм тынад люкет басьтӥсед луоз». 5 Аврамез отысь поттыса, Кузё-Инмар [солы] шуиз: «Учкы ин шоры но лыдъя, быгатӥськод ке, кӧня отын кизили». Солы шуиз на: «Сокем трос луоз тынад выжыед». 6 Аврам Кузё-Инмарлэн верам кылызлы оскиз, солэсь осконзэ Кузё-Инмар шонерлык шуыса гожтӥз.


  7 Солы шуиз: «Мон – Кузё-Инмар, Халдей музъемысь Ур городысь тонэ поттӥ та музъемез тынад киулад сётон понна». 8 Со шуиз: «Кузё-Инмаре, Кузё-Атае! Кызьы мон тодом, со мынам киулам луоз шуыса?» 9 Кузё-Инмар солы шуиз: «Мон понна басьты куинь аресъем ветылэз, куинь аресъем кечез, куинь аресъем такаез, кыр дыдыкез, пинал дыдыкез». 10 Ваньзэ таосты басьтӥз, шортӥзы ӵогиз но одӥг люкетсэ мукетызлэн ваче пумитаз понӥз; тылобурдоосты гинэ ӧз ӵогы. 11 Шӧйёс вылэ сьӧсь тылобурдоос лобӟыса вуизы; нош Аврам соосты улляз.


  12 Шунды пуксьыку, Аврамез секыт ум нюртӥз; тани, со доры шимес кышкан вуиз, сьӧдлэсь но сьӧд пеймытлык. 13 Соку Кузё-Инмар Аврамлы шуиз: «Тод: тынад вуоно выжыосыд мурт музъемын лыктэм калык луозы, соосты ляльчи-медо карозы, ньыль сю ар ӵоже соосты ултӥяса возёзы; 14 но соосты ляльчи-медо радын возись калыкез Мон судить каро; собере соос, трос ваньбур люкаса, [татчы] потозы; 15 нош тон каньылэн атайёсыд доры кошкод, ӟечкын пересьмон арлыдад вуыса, тонэ ватозы; 16 ньылетӥ выжы вуэм бере соос татчы берытскозы: уго аморрейёслэн законлы пумит улэмзылэн мертэтэз ӧз на пачылмы на». 17 Шунды пуксьыса пеймыт усем бере, тани, гурысь кадь потӥсь ӵын но гомаса ӝуась тыл шорияк ӵогем пудоос вискытӥ ортчиз. 18 Та нуналэ Кузё-Инмар, тазьы шуыса, Аврамен кусып кылдытӥз: «Тынад выжыедлы Египет шур дурысен быдӟым Евфрат шур дорозь кыстӥськись музъемез сётӥсько: 19 кенейёсты, кенезейёсты, кедмонейёсты, 20 хеттейёсты, ферезейёсты, рефаимъёсты, 21 аморрейёсты, хананейёсты, [евейёсты,] гергесейёсты, иевусейёсты».

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  16-тӥ ЛЮКЕТ


  1 Нош Сара, Аврамлэн кышноез, солы нуны уг вайы. Саралэн Египетысь вуэм Агарь нимо медо нылыз вал. 2 Соку Сара Аврамлы шуиз: «Тани, Кузё-Инмар, нуны медам вайы шуыса, пушме ворсаз; мын ук мынам медо нылы доры, оло нош солэн нылпиез мыным нылпи луоз». Аврам Саралэсь верам кылзэ санэ понӥз. 3 Аврамлэн кышноез, Сара, аслэсьтыз Египетысь вуэм Агарь нимо медо нылзэ, Аврам Ханаан музъемын дас ар улэм бераз, картэзлы, Аврамлы, кышнолы сётӥз. 4 Со Агарь доры пыриз но, Агарь секытэн луиз. Секытэн луэмзэ адӟем бераз Агарь кузё кышнозэ синазькыль карыны кутскиз. 5 Соку Сара Аврамлы шуиз: «Мон ӝоже усем понна тон янгыш; аслэсьтым медо нылме тынад гадь вылад сётӥ, нош со адӟиз аслэсьтыз секытэн луэмзэ но монэ синазькыль карыны кутскиз; Кузё-Инмар асьмелы судья мед луоз». 6 Аврам Саралы шуиз: «Тани, медо нылыд тынад кияд; мар каремед потэ соин, озьы ик кар». Сара сое ёртыса возьыны кутскиз, соку Агарь со дорысь пегӟиз.


  7 Кузё-Инмарлэн Кылчинэз сое луоё кырысь ошмес дорысь шедьтӥз, Суре мынӥсь сюрес вӧзысь ошмес дорысь. 8 [Кузё-Инмарлэн Кылчинэз] солы шуиз: «Агарь, Саралэн медо нылыз! Кытысь тон потӥд, кытчы мынӥськод?» Агарь шуиз: «Мон пегӟисько кузё кышноелэн, Саралэн, син азьысьтыз». 9 Кузё-Инмарлэн Кылчинэз солы шуиз: «Кузё кышноед доры берытскы но солы тэрытскыса ул». 10 Кузё-Инмарлэн Кылчинэз солы шуиз: «Тынэсьтыд выжыдэ йылэтыса йылэто, сокем трос луэмысьтыз сое лыдъяны ик уз луы». 11 Кузё-Инмарлэн Кылчинэз солы шуиз на: «Тани, тон секытэн, пи нуны ваёд, солы ним сётод: Измаил; уго Кузё-Инмар кылӥз тынэсьтыд курадӟемдэ; 12 адямиос пӧлын со кыр ишак кадь луоз; солэн киыз ваньмызлы пумит луоз, ваньмызлэн киыз солы пумит ӝутскоз; нош озьы ке но со вань агай-вынъёсыныз ӵош улоз».


  13 [Агарь] асэныз вераськись Кузё-Инмарлы таӵе ним сётӥз: «Тон монэ адӟись Инмар». Уго Агарь шуиз: «Мон зэм ик татысен монэ Адӟисез мышкысен адӟи». 14 Соин ик со ошмес нимаське: Беэр-Лахай-Рои*a. Со интыяськемын Кадесэн Баред вискын.


  15 Агарь Аврамлы пи нуны вайиз; Агарьлэсь вордӥськем пиезлы Аврам Измаил ним сётӥз. 16 Аврамлы тямыстон куать арес вал, Агарь солы Измаил пизэ вайыку.

  


  *а16:14 Беэр-Лахай-Рои – «монэ Адӟисьлэн, Улэплэн ошмесэз» шуыса берыктӥське

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  17-тӥ ЛЮКЕТ


  1 Аврамлы укмыстон укмыс арес вал, Кузё-Инмар Аврамлы возьматскиз но шуиз: «Мон Ваньмызлэсь Кужмо Инмар, Мон азьын ул, дун-шектэм лу; 2 Аслэсьтым сӥзён-косонме Асэным тон вискы пукто, выжыдэ туж-туж трос лыдо каро». 3 Соку Аврам пыдесъяськыса музъемозь йыбырттӥз. Инмар солы ялан вераз на, Со шуиз: 4 «Мон – тонэн сӥзён-косон пыр кусып кылдытӥсь: туж трос калыкъёслэн атайзы тон луод. 5 Та дырысен тонэ Аврам уз ни шуэ, тынад нимыд Авраам*a луоз, уго Мон тонэ трос калыкъёслы атай каро; 6 тон бордысь трос-трос лыдо калык потто, тон бордысь калыкъёсты потто, эксэйёс но тон бордысь потозы. 7 Асэным тон куспы сӥзён-косонме пукто, тон бере вордӥськем нылпиосыд куспы но, выжыысь выжыосы, ышисьтэм-бырисьтэм сӥзён-косонме пукто: Мон тынад Инмаред луо, тон бере нылпиосыдлы но Инмар луо; 8 тыныд, тон бӧрсьы кылем тынад выжыедлы та музъемез сёто, кудӥз кузя тон али ветлӥськод, – быдэс Ханаан музъемез киулазы пумтэм вапумъёс ӵожелы сёто; соослы Инмар луо».


  9 Собере Инмар Авраамлы шуиз: «Нош тон Мынэсьтым сӥзён-косонме уть, тон но, тон бере улӥсь нылпиосыд но выжыысь выжыосы. 10 Та Мынам сӥзён-косонэ, сое тӥ Монэн тӥ куспын утьыны кулэ, тон бере улоно нылпиосыд куспын но, [выжыысь выжыосы]: вань пиосмуртъёстылы вандӥськон сямез ортчытыны кулэ; 11 пиосмурт луон тодметтылэсь йылзэ вандэ: вандӥськон сямез ортчытон – со Монэн тӥ куспын сётэм сӥзён-косонлэн тодметэз луоз. 12 Тямыс нунал тырмем бере тӥляд выжыысьтыды вань пи нуныостылы вандӥськон сямез ортчытоно – тӥляд коркады-а со вордӥськемын, я мурт выжыысь адямилэсь азвесь тырыса басьтэмын-а, тынад кидысэдлэсь вордскемын ке но ӧвӧл. 13 Тынад коркад вордскемезлы но, азвесь тырыса басьтэмедлы но одно ик вандӥськон сямез ортчытоно, соку Мынам сӥзён-косонэ тӥляд мугор вылады пусъемын луоз, сӥзён-косонэ пумтэм вапумъёс улоз. 14 [Тямыс нунал тырмыса] вандӥськон сямез ортчытымтэ пимурт ас калыкез пӧлысь быдтэмын луоз, со Мынэсьтым сӥзён-косонме сӧриз уго».


  15 Соку Инмар Авраамлы шуиз: «Сара кышнодэ Сара шуыса эн ни нима, солэн нимыз Сарра мед луоз; 16 Мон сое бакель каро, со пыр тыныд пи сёто; сое бакель каро но, со бордысь калыкъёс, калыкъёслэн эксэйёссы потозы». 17 Авраам пыдесъяськыса музъемозь йыбырттӥз но серекъяны кутскиз, аслыз ачиз шуиз: «Сю аресъем муртлэсь пи вордскоз шат? Сарралы укмыстон арес, нуны вайыны быгатоз шат?» 18 Соку Авраам Инмарлы шуиз: «Э, Измаил Тынад син азьысьтыд медаз усьы вал!» 19 Нош Инмар [Авраамлы] шуиз: «Ӵапак тынад кышноед, Сарра, тыныд пи нуны ваёз, солы тон Исаак ним сётод; пумтэм вапумъёс ӵожелы сӥзён-косон пыр соин кусып кылдыто: [Мон солы но,] со бӧрсьы солэн улоно выжыезлы но [Инмар луо]. 20 Измаил сярысь тынэсьтыд курондэ но кылӥ: тани, Мон сое бакель каро, йылэто, туж-туж трос лыдо каро; дас кык кивалтӥсь йыръёс со бордысь потозы; со бордысь трос лыдо калык потто. 21 Но вуоно арын та дыре ик Сарралэн тыныд ваем Исаак пиеныд Мон сӥзён-косон пыр кусып кылдыто». 22 Инмар Авраамен вераськемысь дугдӥз, со дорысь ӝутскиз.


  23 Авраам кутӥз аслэсьтыз Измаил пизэ, ас корказ вань вордӥськемъёсты яке азвесь тырыса дунэн вань басьтэмъёсты, Авраам юртысь вань пиосмуртъёсты, ваньзылы вандӥськон сямез ортчытӥз самой со нуналэ, кызьы солы Инмар вераз. 24 Авраамлы укмыстон укмыс арес вал, солы вандӥськон сямез ортчытыку. 25 Нош пиезлы, Измаиллы, дас куинь арес вал, вандӥськон сямез ортчытыку. 26 Со нуналэ ик вандӥськон сям ортчытэмын вал Авраамлы но, солэн Измаил пиезлы но, 27 Авраамен ӵош солэн корказ улӥсь вань пиослы – солэн корказ вордскем, мурт выжыысь азвесь тырыса басьтэм вань пиослы вандӥськон сям ортчытэмын вал.

  


  *а17:5 Авраам (Абрагам) – «трос калыкъёслэн атайзы» шуэм луэ

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  18-тӥ ЛЮКЕТ


  1 Нуназе ӟырдыт пӧсь вакытэ, Мамре тыпы сурд вӧзысь балаганаз пырон дорын пукыкуз, Кузё-Инмар Авраамлы возьматскиз. 2 Синъёссэ ӝутыса учкиз но, тани, солэн ваче пумитаз куинь пиосмуртъёс сыло. Соосты адӟем бераз балаганаз пырон ӧс выжыысен бызьыса пумитазы мынӥз но музъемозь ик йыбырттӥз. 3 Со шуиз: «Кузё-Атае! Тон азьын гажаны-жаляны ярамон адями мон луи ке, Ас ляльчиед вӧзтӥ эн кошкы; 4 ӧжытак ву вайыса, пыдъёстэс миськозы; та писпу улын шутэтскоды, 5 нош мон нянь ваё, соин тӥ лулдэс-мугордэс юнматоды; собере [мыноно сюрес вылады] потэ; уго тӥ ляльчидылэн вӧзтӥз мынӥськоды». Соос шуизы: «Кызьы вераськод, озьы лэсьты».


  6 Авраам дыртыса балаганаз Сара доры мынӥз но [солы] шуиз: «Ӝоггес куинь сата умойзэ пызьдэ кот но юмал уднянь пыж». 7 Авраам пудо уллёез доры бызьыса мынӥз, куайытэм, чебер кунянзэ кутӥз но сое егит пилы сётӥз, соиз дыртӥз солэсь сиён дасяны. 8 Вӧй, йӧл басьтӥз, дасям кунян сӥльзэ вайиз но соос азе пуктӥз; нош ачиз соос вӧзын писпу улын сылӥз. Соос сиизы.


  9 Собере солы шуизы: «Кытын Сарра, тынад кышноед?» Со шуиз: «Татын, балаган пушкын». 10 Соос пӧлысь одӥгез шуиз: «[Вуоно аре,] та виын ик, Мон нош ик тон дорын луо, соку тынад кышноедлэн, Сарралэн, пи нуныез вордскемын луоз ини». Сарра балаганэ пырон ӧс дорын, солэн бераз кылзӥськыса сылӥз. 11 Нош Авраам но Сарра пересесь, бадӟым арлыдоесь вал, толэзьлы быдэ кышномуртлэн маиз луэ, Сарралэн соиз уг ни луы. 12 Сарра ас пушказ серектыса шуиз: «Мынам-а, пересьмем муртлэн, таӵе шумпотонэ луоз? Кузёе но пересь ини». 13 Соку Кузё-Инмар Авраамлы шуиз: «Малы Сарра [ас пушказ] серектыса тазьы шуиз: ”Зэм ик-а, оло, мон, пересьмем мурт, нылпи вайыны быгато на”? 14 Кузё-Инмар понна кыӵе ке но быгатонтэм уж вань шат? Пусъем дыре, вуоно арын, Мон тон дорын луо, соку Сарралэн пи нуныез вордскемын луоз ини». 15 Сарра шара ӧз вера, но шуиз: «Мон ӧй серекъя». Уго со кышказ. Нош Кузё-Инмар [солы] шуиз: «Зэмзэ уд вераськы, тон серектӥд». 16 Со воргоронъёс султӥзы но отысен Содомен [Гоморра] пала кошкизы; Авраам соосын ӵош соосты келяны потӥз.


  17 Кузё-Инмар шуиз: «Ма Мон карыны ӧдъясько, Авраамлэсь, [Аслам ляльчиелэсь], вато шат?! 18 Зэм ик, Авраам бордысь быдӟым, кужмо калык потоз, дунне вылысь вань калыкъёс со пыр бакель каремын луозы, 19 уго Мон сое бырйи со понна: аслаз пиосызлы, аслаз вуоно выжыезлы курон-косон мед сётоз, Кузё-Инмарлэн сюрес кузяз мед ветлозы, шонерлыкез, зэмлыкез мед утёзы; соку Кузё-Инмар Авраам сярысь мар вераз, [ваньзэ] быдэстоз». 20 Кузё-Инмар шуиз: «Содомен Гоморра вылэ туж бадӟым ӝожтӥськон, сьӧлыксы нош туж но туж секыт; 21 васько но учко, зэм ик-а соос Мон доры вуэм ӝожтӥськонын кадь уло, яке уг-а, – мыныса тодо».


  22 Отысь пиосмуртъёс берытскизы но Содоме мынӥзы; нош Авраам ялан Кузё-Инмар азьын сылӥз на. 23 Авраам лыктыса шуиз: «Оло нош Тон шонер улӥсез сьӧлыклэсь кышкасьтэмен ӵош огазе быдтод-а [шонер улӥсьлы со ик луоз-а, мар луоз сьӧлыклэсь кышкасьтэмлы]? 24 Оло нош та городын витьтон шонер улӥсь муртъёс вань? Витьтон шонер улӥсьёс вань вылысь но [вань ке соос] быдтод-а, уд жаля-а [быдэс] та интыез? 25 Озьы луыны уз быгаты – шонер улӥсез, сьӧлыклэсь кышкасьтэмен огазе мед быдтод, сьӧлыклэсь кышкасьтэмлэсь шонер улӥсен адӟонзэс одӥг кадь мед карод, – таӵезэ Тон уд лэсьты! Быдэс музъемлэн Судьяез шонертэм судить кароз шат?» 26 Кузё-Инмар шуиз: «Содом городысь Мон витьтон шонер улӥсь муртэ шедьтӥ ке, соос понна Мон [быдэс городэз,] быдэсак та интыез но уг быдты».


  27 Авраам Солэн пумитаз шуиз: «Тани, Мон, сюй-тузон но пень, Кузё-Атаелы вераны дӥсьтӥсь луи: 28 витьтон шонер улӥсь муртлы вить мурт ӧз ке тырмы нош, оло, вить мурт тырмымтэысь быдэс городэз быдтод?» Кузё-Инмар шуиз: «Уг быдты, отысь ньыльдон вить муртэ шедьтӥ ке».


  29 Авраам Соин вераськемысь ӧз дугды, со шуиз: «Отысь, оло, ньыльдон мурт шедёз». Со шуиз: «Ньыльдон мурт ке но шедиз, сое уг быдты». 30 Соку Авраам шуиз: «Кузё-Атайлэн вожез медаз поты вал, али мар верай ке: оло нош отысь куамын мурт гинэ шедёз?» Со шуиз: «Отын куамын мурт ке но шедиз, сое уг быдты». 31 Авраам шуиз: «Тани, мон Кузё-Атаелы вераны дӥсьтӥсь кариськисько: оло нош отын кызь мурт гинэ шедёз?» Со шуиз: «Кызь муртлы луыса уг быдты».


  32 Авраам шуиз: «Эшшо одӥг пол верай на ке, Кузё-Атаелэн вожез медаз поты вал: оло нош отын дас мурт гинэ шедёз?» Со шуиз: «Дас муртлы луыса уг быдты». 33 Кузё-Инмар кошкиз, Авраамен вераськемысь дугдӥз; нош Авраам аслаз интыяз берытскиз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  19-тӥ ЛЮКЕТ


  1 Лот Содом карлэн капка азяз пукыку, та кык Кылчинъёс ӝыт Содоме вуизы. Лот, соосты адӟыса, пумитаны вылысь султӥз, соос азе музъемозь йыбырттӥз но 2 шуиз: «Кузёосы мынам! Ляльчидылэн корказ пырелэ, кӧлэ мон дорын, пыдъёстэс миське, вазь ӵукна султоды но сюрестэс азьланьтоды». Нош соос шуизы: «Ум, ми ульчаын кӧломы». 3 Нош со туж-туж тэльмырыса куриз; соос со доры мынӥзы, корказ пыризы. Лот куно карон дасяз, юмал нянь пыжиз но, соос сиизы. 4 Изьыны выдыса ӧз на вуэ на вал, кар калык, Содомын улӥсьёс, егитъёс но, пересьёс но, городлэн вань пумъёсаз улӥсь вань калык, Лотлэсь корказэ котыртӥзы но 5 Лотэз ӧтьыса поттӥзы но солы шуизы: «Кытын уез потыны тон доры лыктэмъёс? Соосты потты ми доры; ми соосын кӧлом»*a. 6 Лот соос дӥне, пырон ӧс доры потӥз но ӧсэз пытсаз, 7 [соослы] шуиз: «Агай-вынъёсы, номыр уродзэ эн лэсьтэ; 8 тани, мынам кык нылъёсы, соос пиосмуртэз ӧз тодэ на; эсьмаса мон соосты тӥ доры потто, мар каремды соосын потэ ке, каре; только та адямиосты номыр но эн каре, уго соос мынам коркам куное пыремын». 9 Нош соос [Лотлы] шуизы: «Лык татчы». Соос шуизы: «Сьӧрлось лыктэм мурт эшшо ке судить карыны медэ? Табере соослы сярысь тыныд уродзэгес лэсьтомы». Та адями борды, Лот борды, дэмӟиськизы, ӧссэ тӥяны вылысь матаз лыктӥзы. 10 Соку та куно воргоронъёс кизэс мычизы но Лотэз асьсэ доры корка пыртӥзы, [коркалэсь] ӧссэ тунгоназы; 11 нош корка пырон ӧс дорын сылӥсь адямиосыз синтэм каризы, – пичиоссэ но, бадӟымъёссэ но, пырон ӧсэз утчаса, калзы быриз. 12 Со куно воргоронъёс Лотлы шуизы: «Кинэд тынад татын вань на? Эмеспиед-а, пиосыд-а, нылъёсыд-а, та городын тынад котькинэд мед луоз, ваньзэс та интыысь потты, 13 уго та интыез ми быдтомы, малы ке шуоно татын улӥсьёс вылэ туж бадӟым ӝожтӥськон Кузё-Инмар доры вуэ, Кузё-Инмар милемды сое быдтыны ыстӥз». 14 Лот потӥз но нылъёссэ кышнолы басьтыны дасяськись эмеспи луоноосыныз вераськиз, соослы шуиз: «Султэлэ, потэ та интыысь, – Кузё-Инмар та городэз быдтоз». Нош эмеспиосыз малпазы, со серекъяса гинэ вераське шуыса.


  15 Куазь ӟардэм бере Кылчинъёс Лотэз дыртытыны кутскизы, тазьы вераса: «Султы, кышнодэ, асэныд ӵош улӥсь кык нылъёстэ бордад кут, город йӧнтэм улэм понна тон но медад быры шуыса». 16 Со уг дырты, нош Кузё-Инмар сое гажа-жаля бере, со воргоронъёс [Кылчинъёс] сое, солэсь кышнозэ, кык нылъёссэ, китӥзы кутыса поттӥзы но город сьӧры султытӥзы. 17 Соосты город сьӧры поттэм бере Кылчинъёс пӧлысь одӥгез шуиз: «Лулдэ уть; берланяд эн утчаськы, та ёросэ нокытчы но эн дугдылы; гурезе тубыса утиськы, медад быры». 18 Нош Лот соослы шуиз: «Ӧвӧл, озьы медаз луы вал, Кузёе! 19 Тани, Тынад ляльчиед Тынад азяд ӟеч эрик басьтӥз, быдӟым Тынад гажан-жалянэд, сое Тон мыным возьматӥд: мынэсьтым улонме утид; нош гурезе тубыса утиськыны мон уг быгатӥськы: мон доры шугадӟон вуиз ке, мон кулоно медам луы вал; 20 тани, та городэ матынгес бызьыса мыныны, со пичи ук; отчы мон бызё; со пичи ук; [Тон понна] мон улэп кылё». 21 Солы шуиз: «Та курондэ но Мон тыныд ярамон карыса быдэсто: тынэсьтыд верано городдэ уг куашкаты; 22 дырты, ӝоггес ватӥськы отчы, уго тон отчы вуытэк, Мон ужме лэсьтыны уг быгатӥськы». Со понна ик та город Сӥгор*б шуыса нимамын. 23 Шунды музъем вылэ ӝутскем бере Лот Сӥгоре вуиз.


  24 Соку Кузё-Инмар инмысен Содомен Гоморра вылэ зорез кадь ӵуждариен (сераен) тыл кисьтӥз; 25 та городъёсты куашкатӥз, соослэсь котыр ёроссэс но, та городъёсын улӥсьёсты но – мар будэ вал музъем вылын, [ваньзэ] быдтӥз. 26 Нош Лотлэн кышноез, со бӧрсьы мынӥсь мурт, берланяз учкиз но, – сылал юболы пӧрмиз.


  27 Авраам, ӵукна вазь ик султыса, Кузё-Инмарлэн азяз сылэм интыяз [мынӥз]; 28 Содомен Гоморра, соос котырысь быдэс улосвыл шоры учкиз но адӟиз: тани, музъем вылысь гурысь кадь ӵын ӝутске.


  29 [Вань] та городъёсты, соос котырысь улосвылэз Инмар быдтыкуз, Лотлэсь улоно городъёссэ куашкатъякуз, Инмар Авраамез тодаз вайиз, бырон пӧлысь Лотэз улляса поттӥз.


  30 Лот Сӥгорысь потӥз но гурезьын улыны кутскиз, соин ӵош кык нылъёсыз но, уго со Сӥгорын улыны кышказ. Со гурезьысь гуын (пещераын) улӥз, соин ӵош кык нылъёсыз но. 31 Бадӟымез ныл покчиезлы шуиз: «Атаймы асьмелэн пересь ини, нош быдэс та музъемын улӥсь калыкъёслэн сямзыя асьме доры пырыны одӥг пиосмурт но та шаерын ӧвӧл. 32 Озьыен, атаймес винаен секталомы но соин изёмы, атаймылэн кидысэныз выжымес утёмы». 33 Со уе атайзэс кудӟытозяз винаен сектазы; бадӟымез нылыз пыриз но атаеныз изиз [со уе]; нош соиз ӧз тоды, ку со вӧзы нылыз выдӥз но ку со султыса кошкиз. 34 Мукетаз нуналэ бадӟымез ныл покчиезлы шуиз: «Тани, мон толон атаеным изи; та уе но сое винаен кудӟытозяз секталомы; соку тон но пырыса соин изь, атаймы бордысь кидысэн выжымес утёмы». 35 Та уе но атайзэс кудӟытозяз винаен сектазы; покчиез ныл пыриз но атаеныз кӧлӥз; нош атайзы ӧз но тоды, ку со вӧзы нылыз выдӥз но ку со султыса кошкиз. 36 Лотлэн кыкез но нылъёсыз атайзылэсь секытэн луизы; 37 бадӟымезлэн ныллэн пиез вордӥськиз, пиезлы Моав ним сётӥз [со «мынам атае бордысь» шуэм луэ]. Со та дырозь но Моав калыклэн атаез луэ. 38 Покчиезлэн но ныллэн пиез вордӥськиз, солы Бен-Амми ним сётӥз [со «мынам выжыелэн пиез» шуэм луэ]. Со та дырозь но Аммон калыклэн атаез луэ.

  


  *а19:5 татын вераськон мынэ содом сьӧлык лэсьтон сярысь


  *б19:22 Сӥгор – «бадӟым ӧвӧл, пичи» шуыса берыктӥське

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  20-тӥ ЛЮКЕТ


  1 Авраам отысен лымшор пала вырӟиз но Кадесэн Сур вискы улыны интыяськиз; кӧня ке но дыр Герарын улӥз. 2 Авраам Сарра кышноез сярысь шуиз: «Со мынам сузэре». [Со уго кышказ, Сарра солэн кышноез луэ шуыса вераны, солы луыса та городын улӥсьёс сое медаз вие шуыса]. Герарлэн Авимелех эксэез ыстӥз но Сарраез ас дораз басьтӥз. 3 Инмар Авимелехлэн уйвӧтаз возьматӥськиз но солы шуиз: «Ас дорад пыртэм та кышномурт понна тон кулод, солэн картэз вань ук». 4 Авимелех со борды ӧз йӧтылы вал, соин ик со шуиз: «Кузё-Атае! Оло, [тае тодӥсьтэм,] янгыштэм калыкез но Тон быдтод-а? 5 Со ачиз ӧз вера-а мыным, та мынам сузэре шуыса? Сарра ачиз но шуиз: ”Та мынам братэ”. Мынам сюлмы чылкыт, киы саптаськымтэ, та ужез мон тодытэк лэсьтӥ». 6 Ум йылтӥз солы Инмар шуиз: «Мон тодӥсько, тон та ужез чылкыт сюлмыныд лэсьтӥд шуыса, Ас азям сьӧлык лэсьтонлэсь Мон тонэ ути, соин ик тонэ со борды йӧтӥськыны ӧй лэзьы; 7 нош али кышномуртэз картэз доры берыкты, уго со пророк, со тон понна вӧсяськоз, тон улэп кылёд; нош ӧд ке берыкты, соку тод: тон одно ик кулод, вань семьяосыд но».


  8 Авимелех ӵукна вазь ик султӥз но аслэсьтыз вань ляльчиоссэ ас дораз ӧтьытӥз, вань та верам кылъёсты пелязы кылӥськымон вераз; [вань] та адямиос туж но туж куалектӥзы. 9 Авимелех Авраамлы вазиськыса шуиз: «Мар тон милемын лэсьтӥд? Кыӵе сьӧлык мон тон азьын лэсьтӥ: монэ но, мынэсьтым эксэйлыкме но туж бадӟым сьӧлыке пыртӥськод вал? Мыным тон сыӵе уж лэсьтӥд, кыӵезэ нокинлы но лэсьтыны уг яра». 10 Соку Авимелех Авраамлы шуиз: «Мар ке но тон малпад-а, та ужез лэсьтыкуд?» 11 Авраам шуиз: «Та интыын Инмарлэсь кышкан ӧвӧл, кышноеным сэрен монэ виёзы, мон малпай; 12 зэмзэ ке верано, со мынам сузэре, со атаелэн нылыз, но анаелэн нылыз ӧвӧл со; со мыным кышно луиз; 13 Инмар монэ атай юртысьтым дунне вылэ поттэм бере мон солы шуи: таӵе ӟеч уж лэсьты мон понна, – кыӵе гинэ интые асьмеос ум вуэлэ, котькытын но мон сярысь шу: ”Та мынам братэ”».


  14 Соку Авимелех басьтӥз [сюрс сӥкль азвесь,] ыжъёсты-кечъёсты, скалъёсты-ошъёсты, ляльчи пиосты, ляльчи нылъёсты, – соосты Авраамлы сётӥз; кышнозэ, Сарраез, солы берыктӥз. 15 Авимелех [Авраамлы] шуиз: «Тани, тон азьын мынам музъеме, – ул отын, кытын улэмед потэ». 16 Сарралы но шуиз: «Тани, мон тынад братэдлы сюрс сӥкль азвесь сётӥ: со тон вӧзын улӥсь вань адямиос азьын тынэсьтыд янгыштэм луэмдэ возьматоз, ваньмыз азьын тонэ шонере поттоз». 17 Авраам Инмарлы вӧсяськиз, Инмар Авимелехез бурмытӥз, солэсь кышнозэ но, ляльчи кышнооссэ но бурмытӥз, табере соос нуны вайыны кутскизы; 18 уго Авраамлэн Сарра кышноез понна Кузё-Инмар Авимелехлэн юртаз улӥсь вань кышноосты нуны вайисьтэм кариз вал.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  21-тӥ ЛЮКЕТ


  1 Кузё-Инмар кызьы вераз вал, озьы Со Сарраез тодаз возиз, Кузё-Инмар мар вераз, сое ик Сарралы лэсьтӥз. 2 Сарра секытэн луиз но Авраамлы пересьмон даураз, Инмарлэн пусъем-ялэм нуналаз, пи нуны вайиз. 3 Авраам вордӥськем пиезлы, Сарралэн ваем нуныезлы, ним сётӥз: Исаак; 4 Инмарлэн курон-косонэзъя тямысэтӥ нуналаз Авраам Исаак пиезлы вандӥськон сямез ортчытӥз. 5 Исаак пиез вордӥськыку, Авраамлы сю арес вал. 6 Сарра шуиз: «Инмар монэ серекъятӥз, адямиос но мон сярысь кылӥзы ке, серекъялозы». 7 Сарра шуиз на: «Кин Авраамлы азьло вераны быгатысал: Сарра нылпиоссэ нонтоз? Уго мон картэлэн пересьмон даураз ни солы пи нуны вайи». 8 Пи будӥз, нонтэмысь дугдӥзы; Исаак [пизэ] нонтэмысь дугдон нуналэ Авраам бадӟым юондыр ортчытӥз.


  9 Сарра адӟиз, кызьы египет ныллэн, Агарьлэн, Авраамлы ваем пиез мыскылляськыса серекъя [солэсь Исаак пизэ]. 10 Соку Сарра Авраамлы шуиз: «Та ляльчи кышномуртэз, солэсь пизэ но улля, та ляльчи кышномуртлэн пиез мынам Исаак пиеным ӵош люкет уз басьты ук». 11 [Измаил] пиез пумысен таӵе вераськон Авраамлы чик ӧз кельшы. 12 Соку Инмар Авраамлы шуиз: «Егит пи понна, ляльчи кышноед понна кӧттэ ӝож эн кары; Сарра мар гинэ тыныд уз вера, солэсь верамзэ кабыл басьты, уго Исаак бордысь потэмъёс тынад кидысэд-выжыед шуыса нимаськозы; 13 ляльчи кышномуртлэн пиез бордысь Мон [быдӟым] калык потто, со но уго тынад кидысэд-выжыед». 14 Авраам ӵукна вазь ик султӥз, нянь басьтӥз, сепысэ ву лэзиз но Агарьлы сётӥз – соосты пельпум вылаз понӥз но сое пинал пиеныз ӵош кошкыны лэзиз. Мынон сямен со Вирсавияысь луоё кыр дуннее йыромиз; 15 сепысысь ву быриз, пичи пизэ одӥгаз куак улэ кельтӥз но 16 палэнэ, ыбыса лэзем пукыӵ ньӧллэн вуоно кемаз, мыныса пуксиз. Со шуиз вал уго: «Пинал пиелэсь кулэмзэ адӟеме уг поты». Агарь, [палэнэ] мыныса, пиезлэн ваче бериназ пуксиз но, куараен кесяськыса, бӧрдыны кутскиз; 17 пинал пилэсь [кыллён интыысьтыз] куаразэ Инмар кылӥз; Инмарлэн Кылчинэз инмысен Агарьлы вазиськыса шуиз: «Агарь, мар тонэн луиз? Эн кышка; али кыллён интыысьтыз пинал пилэсь куаразэ Инмар кылӥз; 18 султы, пичи пидэ но султыты, сое китӥз кут, со бордысь Мон быдӟым калык потто». 19 Инмар Агарьлэсь синзэ усьтӥз, соку со [улэп] вуэн гудӟемез (колодчаез) адӟиз, отчы мыныса, сепыссэ вуэн тырмытӥз но пичи пизэ вуэн сектаз.


  20 Инмар пичи пиен огазьын вал; со будӥз, луоё кыр дуннеын улӥз, пукыӵен ыбылӥськись луиз. 21 Со Фаран нимо луоё кырын улӥз; анаез солы Египет музъемысь кышно вайиз.


  22 Со виын тазьы вал: Авимелех [ичимень вайись Ахузафэн], Фихолэн, ож ужъёсын кивалтӥсеныз, Авраамлы шуиз: «Вань ужъёстэ быдэстыкуд, Инмар тонэн огазьын; 23 нош али тон татын Инмарлэн нимыныз кыл сёт, монэ но, пиме но, пиелэсь нылпизэ но уд ултӥя шуыса; кызьы мон тыныд ӟеч лэсьтӥсько, тон но озьы ик мыным ӟеч кар, музъемлы но, кытын али тон кунояськыса улӥськод». 24 Авраам шуиз: «Мон кыл сётӥсько». 25 Авраам гудӟем понна, ву понна Авимелехез пыкылӥз, малы ке шуоно Авимелехлэн ляльчиосыз сое киултӥзы. 26 Нош Авимелех [солы] шуиз: «Уг тодӥськы, кин тае лэсьтӥз, тон но мыным ӧд вера; та сярысь мон та дырозь но ӧй на кылы». 27 Авраам ыжъёссэ-кечъёссэ, скалъёссэ-ошъёссэ кутӥз но соосты Авимелехлы сётӥз, – озьы соос ваче тупаса улыны кусып кылдытӥзы. 28 Авраам сюро векчи пудоосыз пӧлысь сизьымзэ пиоссэ нимаз висъяз. 29 Нош Авимелех Авраамлы шуиз: «Малы тон [ыж уллёысьтыд] сизьым ыжпиосты нимазы висъяд?» 30 [Авраам] шуиз: «Та сизьым ыжпиосты мон киысь басьты, соос мон понна мед тодытозы, та колодчаез мон гудӟи шуыса». 31 Соин ик со та интыез Вирсавия шуыса нимаз, уго соос кыкназы но та интыын кыл сётыса веразы,


  32 Вирсавияысен ваче кусып кылдытӥзы. Авимелех султӥз [ичимень вайись Ахузаф но], Фихол но, солэн ож ужъёсын кивалтӥсез, собере Филистим музъеме берытскизы. 33 Вирсавия вӧзы [Авраам] тыпы сурд мерттӥз но Пумтэм Вапумъёс Улӥсь Инмарлы, Кузё-Инмарлы, вазиськиз. 34 Филистим музъемын Авраам лыктэм мурт кадь далай нуналъёс улӥз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  22-тӥ ЛЮКЕТ


  1 Вань та луэм ужъюгдуръёс бере Инмар Авраамлэсь мылкыдзэ эскериз-чаклаз но солы шуиз: «Авраам!» Со шуиз: «Мон кылзӥсько». 2 Инмар шуиз: «Басьты аслэсьтыд одӥг гинэ яратоно Исаак пидэ но мын Мориа музъеме. Отын, гурезь йылын, тон сое тылын сутӥськись курбонлы сёт, со гурезез Мон тыныд возьмато».


  3 Авраам ӵукна вазь ик султӥз, ишаксэ энераз, кык пинал пиоссэ сьӧраз басьтӥз, Исаак пизэ но; тылын сутӥськись курбон сётыны пу кораса дасяз, собере султӥз но Инмарлэн солы верам инты палаз мынӥз. 4 Куинетӥ нуналаз Авраам синъёссэ вылэ ӝутыса учкиз но со интыез кыдёкысен ик адӟиз. 5 Пинал пиосызлы Авраам шуиз: «Ишакеным огазе тӥ татчы кыле; нош мон пиеным ӵош отчы мыныса йыбырттомы, собере нош ик тӥ доры берыктӥськомы». 6 Тылын сутӥськись курбон сётыны Авраам пу басьтӥз, Исаак пиезлэн тыбыр вылаз сое тыриз; кияз тыл, пурт кутӥз но кыкназы ик ӵош азьпала вырӟизы. 7 Исаак атаезлы, Авраамлы, вераны кутскиз, со шуиз: «Атае!» Авраам шуиз: «Пие, мон тонэ кылзӥсько». Исаак шуиз: «Тани тыл, тани пу, нош кытын бен курбон сётоно ыжпиед?» 8 Авраам шуиз: «Пие, Инмар адӟоз-шедьтоз Аслыз курбон ыжпиез». Собере кыкназы но азьлане вырӟизы.


  9 Инмарлэн верам интыяз вуизы; Авраам отчы курбон сётон инты лэсьтӥз; пузэ тыриз но Исаак пизэ, гозыен думылыса, курбон сётон интые, пуос вылэ выдтӥз. 10 Авраам кизэ ӝутӥз, пуртсэ кияз кутӥз, пизэ вандыны дасяськиз. 11 Нош со виын Кузё-Инмарлэн Кылчинэз инмысен солы вазиськыса шуиз: «Авраам! Авраам!» Со шуиз: «Мон татын». 12 Кылчин шуиз: «Пинал пи вылэ кидэ эн ӝут, солы номыр но эн кар; уго табере Мон тодӥсько ни, тон Инмарлэсь кышканэн улӥськод шуыса, аслэсьтыд одӥг гинэ вордскем пидэ Мыным сётыны ӧд жаля». 13 Авраам синзэ ӝутыса учкиз но адӟиз: тани, бераз така сылэ – сюръёсыныз куак пӧлы биниськем. Авраам мынӥз но такаез кутыса вайиз, [Исаак] пиез интые сое тылын сутӥськись курбон сётӥз. 14 Авраам та интылы Иегова-ире*a ним сётӥз. Соин ик та нуналозь но шуо: Кузё-Инмарлэн гурезяз адӟиськоз-шедьтӥськоз.


  15 Кузё-Инмарлэн Кылчинэз инмысен кыкетӥ ползэ Авраамлы вазиськиз но 16 шуиз: «Аслам нимыным кыл сётӥсько, – шуэ Кузё-Инмар, – тон та ужез лэсьтӥд бере, аслэсьтыд одӥг гинэ вордӥськем пидэ [Мыным] сётыны ӧд жаля бере, 17 табере Мон тонэ бакель карыса бакель каро, тынэсьтыд кидыстэ-выжыдэ йылэтыса йылэто, инмысь кизилиос мында, зарезь дурысь луо мында каро; тынад кидысэд-выжыед тушмонъёсызлэсь городъёссэс киултоз; 18 Мынэсьтым верам кылъёсме кабыл басьтэмед понна Тынад кидысэд-выжыед пыр дунне вылысь вань калыкъёс бакель каремын луозы Мынэсьтым верам кылъёсме кабыл басьтэмед понна».


  19 Авраам аслаз пинал пиосыз доры берытскиз, ваньзы султӥзы но ӵош Вирсавияе кошкизы; Авраам Вирсавияын улӥз.


  20 Вань та ортчем учыръёс бере Авраамлы тазьы шуыса ивортӥзы: «Тани, Милка но Нахор братэдлы пи нуныос вайиз: 21 нырысь вордскиз Уц, солэн выныз Вуз, собере Арамлэн атаез Кемуил, 22 Кесед, Хазо, Пилдаш, Идлаф, Вафуил; 23 Вафуиллэсь вордскиз Ревекка». Та тямыс [пиосты] вайиз Милка Авраамлэн Нахор братэзлы; 24 Реума нимо ляльчи кышноез солы Тевах, Гахам, Тахаш, Мааха пиосты вайиз.

  


  *а22:14 Иегова-ире – «Кузё-Инмар адӟоз-шедьтоз» шуыса берыктӥське

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  23-тӥ ЛЮКЕТ


  1 Сарра сю кызь сизьым ар улӥз; со мында вал Сарралэн улэм аръёсыз. 2 Сарра кулӥз [нёжалэ интыяськем] Кириаф-Арба городын, Ханаан музъемысь туала Хеврон городын. Сарраез жаляны, викышъяса бӧрдыны лыктӥз Авраам, 3 кулэм кышноез дорысь Авраам потӥз но хеттей пиослы тазьы шуиз: 4 «Тӥ дорын мон лыктэм, мурт адями луисько; сётэ мыным тӥ пӧлы шайгулы инты, кулэм муртме син азьысьтым шайгуэ ватыны». 5 Хетлэн пиосыз Авраамлы ответ сётыса шуизы: 6 «Кузёмы, кылзы милемыз: ми пӧлын тон Инмарлэн эксэез, самой усто кулэм мурт ватон интыямы ват кулэм мурттэ, ми пӧлысь одӥгез но пумит уз луы кулэм мурттэ ватыны инты сётон пумысен». 7 Авраам султӥз но Хетлэн пиосызлы, та музъемысь калыклы, йыбырттӥз; 8 [Авраам] соослы тазьы шуиз: «Тӥ соглаш ке кулэм муртме мед ватом шуыса, соку монэ кылзэ: мон понна Цохарлэсь Ефрон пизэ куре, – 9 бусы пумысьтыз Махпела пещеразэ кӧня сылэ, сыӵе зэмос дунын со мыным мед сётысал, тӥ пӧлы мыным мед сётысал, со мынам аслам кулэм муртме ватон интые мед луысал».


  10 Нош Ефрон пуке вал хеттей пиослэн шоразы. Кар капкатӥ пырись хеттей пиослы ваньзылы кылӥськымон хеттей пи Ефрон Авраамлы шуиз: 11 «Ӧвӧл озьы, кузёе. Кылзы монэ: мон тыныд бусыме но, отчы интыяськем пещераме но сётӥсько, ас калыкелэн син азяз тыныд сое кузьмасько, – кулэм мурттэ ват отчы». 12 Та музъем вылысь калык азе Авраам йыбырттӥз но 13 та музъем вылысь [вань] калыклы кылӥськымон со Ефронлы шуиз: «Тон монэ кылзы вал, та музъем понна мон тыныд азвесь сёто; басьты мон киысь, отчы мон аслэсьтым кулэм муртме вато». 14 Ефрон Авраамлы ответ сётыса шуиз: 15 «Кузёе, кылзы монэ: музъем ньыль сю сӥкль азвесь тыр сылэ; тон понна но, мон понна но – мар со? Ват кулэм мурттэ». 16 Авраам Ефронлэсь верамзэ кылзӥз; Ефрон хеттей пиос азьын ньыль сю сӥкль шуыса кылӥськымон ялэм бере, – вузчиос пӧлын тупатэм мертэтъя, Авраам солы сомында азвесьсэ мертаса сётӥз. 17 Ефронлэн Мамрелы ваче беринысь, Махпела вӧзысь бусыез но отысь пещера, бусыын но солэн вань котыраз будӥсь вань писпуос, 18 кар капка пыр вань пырисьёслэн, хеттей пиослэн син азязы Авраамлэн ваньбурез луизы.


  19 Та бере Авраам кышнозэ, Сарраез, Ханаан музъеме, Мамрелы ваче беринысь Махпела бусыысь пещерае ватӥз, али Мамре Хеврон шуыса нимаське. 20 Тазьы хеттей пиослэн бусызы но, отысь пещеразы но Авраам киулэ сюризы, отчы кулэм муртъёссэс ватон интылы пӧрмиз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  24-тӥ ЛЮКЕТ


  1 Авраам пересь вал ини, бадӟым арлыдэ вуиз ни. Кузё-Инмар Авраамез котьмар ласянь бакель кариз. 2 Авраам аслаз юртысьтыз бадӟымезлы ляльчиезлы, юртэныз, ваньбуреныз кивалтӥсьлы, вераз: «Макес улам кидэ пон но 3 Инлэн но, музъемлэн но Инмареныз Кузё-Инмарен кыл сёт мыным: [Исаак] пиелы хананейёслэсь, кинъёс пӧлын мон али улӥсько, нылзэс кышно уд басьты шуыса; 4 мынам дорам, вордскем музъем вылам, [мынам улы-бечеосы доры] мынод но [отысь] мынам Исаак пиелы кышно басьтод». 5 Ляльчи солы шуиз: «Нош нылмуртлэн та музъеме монэн лыктэмез ӧз ке поты, соку мон кулэ-а тынэсьтыд пидэ потэм музъемад берыктыны?» 6 Авраам солы шуиз: «Чакласькы, пиме отчы нуыса эн кельты; 7 Инлэн Инмарез [музъемлэн но Инмарез] Кузё-Инмар монэ вордскем музъемысьтым, атай юртысьтым басьтӥсь, мыным вераз но кыл сётыса шуиз: ”[Тыныд но,] тынад выжыосыдлы но та музъемез сёто”, – Со Аслэсьтыз Кылчинзэ ыстоз тынад азяд, отысь тон Исаак пиелы кышно басьтод; 8 нош нылмуртлэн тон сьӧры [та музъеме] лыктэмез ӧз ке поты, соку тон мыным кыл сётэмедлэсь мозмытскиськод; пиме отчы нуыса эн кельты». 9 Соку ляльчи Авраам кузёезлэн макес улаз кизэ понӥз но та пумысен кыл сётӥз.


  10 Кузёезлэн верблюдъёсыз пӧлысь дас верблюдзэ ляльчи басьтӥз но азьлане вырӟиз. Солэн кияз вал кузёезлэн пӧртэм пумо дуно арбериосыз. Со султӥз но Месопотамияе, Нахорлэн городаз, мыныны потӥз; 11 верблюдъёссэ ӝытпал город вӧзысь ошмес дуре дугдытӥз, – таӵе дыре кышномуртъёс ву вайыны мыно. 12 Со шуиз: «Кузё-Инмаре, Авраам кузёелэн Инмарез! Туннэ со нылмуртэз мынам пумитам ысты, гажа-жаля мынэсьтым Авраам кузёме; 13 тани, мон ошмес дурын сылӥсько, городысь нылъёс ву омыръяны ветлон интыязы пото; 14 нылмуртлы мон шуи ке: ”Кунгандэ (кувшиндэ) мыкырты, мон вудэ юо”, нош нылмурт [мыным] шуиз ке: ”Ю, верблюдъёсыдлы но юыны сёто [сюзы юзматозь]”, – со нылмурт мед луоз вал Тынад Исааклы, Аслад ляльчиедлы, дасям ичименед; озьы луиз ке, мон тодо, Тон мынэсьтым [Авраам] кузёме гажаськод-жаляськод шуыса».


  15 Со веранзэ йылпумъяса ӧз на вуы [визьмыныз], тани, Ревекка потӥз, – Авраамлэн Нахор братэзлэн Милка кышноезлэн Вафуил пиезлэн вордэм нылыз, пельпум вылаз кунганэз пуктэмын вал; 16 нылмурт туж чебер, пиосмуртлэн соин кусыпез ӧй на вал. Со ошмес дуре васькиз, кунганзэ вуэн тырмытӥз но дор палаз тубыны кутскиз. 17 Авраамлэн ляльчиез солэн пумитаз бызьыса потӥз но шуиз: «Вай кунганысьтыд вудэ ӧжытак юо». 18 Нылмурт шуиз: «Ю, кузёе!» Соку ик кунганзэ ки вылаз васькытӥз но сое сектаз. 19 Сое сектам бераз шуиз: «Верблюдъёсыдлы но омырто, [ваньзылэн] сюзы куасьмытозь омыръяло».


  20 Соку ик кунганысьтыз вузэ тусе кисьтӥз но нош гудӟем доры [ву] омыртыны бызьыса мынӥз, вань верблюдъёсызлы омыръяз. 21 Та адями со шоры шып гинэ учкыса улӥз, валаны тыршиз, Кузё-Инмар солэсь сюрессэ бакель кариз-а, ӧз-а шуыса. 22 Верблюдъёс ву юэмысь дугдэм бере со адями ӝыны сӥкль кыскись зарни угы басьтӥз, нылмуртлэн кияз поныны дас сӥкль кыскись кык зарни поскес басьтӥз, 23 [солэсь юаса] шуиз: «Кинлэн тон нылыз? Вера мыным: тынад атаедлэн корказ вань-а милемлы изьыны инты?» 24 Со солы шуиз: «Мон Милкалэн Нахорлы ваем Вафуил пиезлэн нылыз». 25 Ревекка солы шуиз на: «Милям трос куромы, пудо сиёнмы; кӧлон интымы но вань». 26 Со адями йырзэ мыкыртӥз, Кузё-Инмарлы йыбырттӥз но 27 шуиз: «Данлыко мынам Авраам кузёелэн Инмарез Кузё-Инмар, кузёелы Со гажан-жалянзэ, зэмлыксэ возьматытэк ӧз кельты. Кузё-Инмар монэ шонерак вуттӥз кузёелэн братэзлэн коркаез доры».


  28 Нылаш бызьыса мынӥз но аслаз анаезлэн корказ та сярысь вераз. 29 Ревеккалэн Лаван агаез вал. Лаван бызьыса ошмес дуре со адями доры мынӥз. 30 Сузэрезлэсь угызэ, киысьтыз поскесъёссэ адӟем бераз, Ревекка сузэрезлэсь «Тазьы монэн та адями вераськиз» шуэм кылъёссэ кылэм бераз соку ик Лаван со адями доры мынӥз но тани, со али ошмес дурын, верблюдъёсыз дорын сылэ; 31 соку со [солы] шуиз: «Кузё-Инмарлэн бакель карем муртэз пыр; малы тон педпалаз сылӥськод? Мон тыныд корка, верблюдъёсыдлы но инты дасяй». 32 Адями пыриз. Лаван верблюдъёсты юскиз но куро, сиён сётӥз; солы, соин ӵош лыктэм адямиослы пыдзэс миськыны ву сётӥз; 33 солы сиён но ӵектэмын вал. Нош со шуиз: «Ужпуме сярысь вератозям уг сиськы». Солы шуизы: «Вера». 34 Со мурт шуиз: «Мон Авраамлэн ляльчиез; 35 Кузё-Инмар котьмар ласянь мынэсьтым кузёме бакель кариз, со быдӟым, узыр адями луиз: Кузё-Инмар солы ыжъёс, ошъёс, азвесь, зарни, ляльчи пиос, ляльчи нылъёс, верблюдъёс, ишакъёс сётӥз; 36 Сарра, мынам кузёелэн кышноез, мынам кузёелы пересьмыса ини [одӥг] пи нуны вайиз, солы, маиз вал, ваньзэ сётӥз; 37 кузёе кылме сётыны косыса шуиз: ”Мон хананейёслэн музъем вылазы улӥсько, соослэн нылъёссы пӧлысь пиелы кышно эн басьты, 38 мын тон атаелэн юртаз, ӵыжы-выжыосы доры, [отысь] тон пиелы кышно басьтод”.


  39 Мон кузёелы шуи вал: ”Нылмурт мон сьӧры, оло, уз но мыны”. 40 Со мыным шуиз: ”Кузё-Инмар [Инмар], Кинлэн азьтӥз мон ветлӥсько, тон сьӧры Аслэсьтыз Кылчинзэ ыстоз но сюрестэ ӟеч радъялоз, соку тон пиелы ӵыжы-выжыосы пӧлысь, атаелэн юртысьтыз, кышно ваёд; 41 ӵыжы-выжыосы доры вуылэмед бере гинэ тон кыл сётытэме улысь мозмытскиськод; соос тыныд нылзэс ӧз ке но сётэ, мыным кыл сётэмед улысь мозмытскиськод”. 42 Али мон ошмес доры лыктыса шуи: ”Кузё-Инмаре, Авраам кузёелэн Инмарез! Ӟеч сюрес мыным мыныны сётӥд ке, 43 соку тани, мон ошмес дурын сылӥсько, [отчы городын улӥсьёслэн нылъёссы ву омыръяны ветло,] ву омыртыны нылаш лыктӥз ке, мон солы шуо: ”Кунганысьтыд ӧжытак ке но вудэ юыны сёт вал”, 44 со нылаш соку шуиз ке: ”Тон но ю, верблюдъёсыдлы но омыръяло”, – со ик Кузё-Инмарлэн кузёелэн пиезлы [Исааклы, Аслаз ляльчиезлы,] дасям кышно мед луоз вал; [озьы луиз ке, мон тодо, Тон мынэсьтым Авраам кузёме гажаськод-жаляськод шуыса”].


  45 Визьмыным вераськемысь мон ӧй на дугды на вал, но, тани, Ревекка потӥз, пельпум вылаз кунган ӝутэмын, ошмес дуре васькиз но [ву] омыртӥз; соку мон солы шуи: ”Вуэн секта монэ”. 46 Соку ик со пельпумысьтыз кунганзэ [ки вылаз] басьтӥз но шуиз: ”Ю, верблюдъёстэ но люктало”. Мон юи, верблюдъёсме но люктаз. 47 Нылашлэсь юаса, мон шуи: ”Кинлэн тон нылыз? [Вера мыным]”. Со шуиз: ”Милкалэн Нахорлы ваем Вафуил пиезлэн нылыз”. Мон солы угы, киосаз поскесъёс сётӥ. 48 Йырме мыкыртӥ, Кузё-Инмарелы йыбырттӥ но Авраам кузёелэсь Инмарзэ Кузё-Инмарез данъяй, Со монэ шонер сюрес кузя вуттӥз кузёелэн братэзлэсь нылзэ солэн пиезлы кышно вайыны. 49 Али вералэ мыным: мынам кузёелы гажамдэс-яратэмдэс, оскиськымон луэмдэс возьматыны мылкыдды вань-а, ӧвӧл-а? Вералэ мыным, соку мон тодо, бурпала-а, паллян пала-а кожоно».


  50 Ответ сётыса, Лаванэн Вафуил шуизы: «Кузё-Инмар дорысь та уж вуиз; тыныд пумит ми уродзэ но, ӟечсэ но вераны ум быгатӥське; 51 тани Ревекка тон азьын; кутыса ну [сое], кузёедлэн пиезлы со кышно мед луоз, кызьы вераз Кузё-Инмар».


  52 Авраамлэн ляльчиез та верам кылъёсты кылэм бераз Кузё-Инмарлы музъемозь йыбырттӥз. 53 Авраамлэн ляльчиез азвесь арбериос, зарни арбериос, дӥськут поттӥз но Ревеккалы сётӥз; солэн агаезлы но, анаезлы но дуноесь кузьымъёс сётӥз. 54 Со но, соин ӵош лыктэм муртъёс но сиизы, юизы, уйзэс потӥзы. Ӵукна султэм беразы ик со шуиз: «Лэзе монэ, кузёе доры [мыно]». 55 Нош Ревеккалэн агаез, анаез шуизы: «Дас нунал ке но нылаш милемын огазьын мед улоз; собере кошкод». 56 Ляльчи соослы шуиз: «Монэ ӝегатыса эн возе, уго Кузё-Инмар сюресме ӟечкын радъяз; лэзе монэ, мон кузёе доры мыно». 57 Соос шуизы: «Нылашез ӧтёме, юаломе, со мар шуоз». 58 Ревеккаез ӧтизы но солы шуизы: «Та адями сьӧры мынод-а?» Нылаш шуиз: «Мыно». 59 Ревеккаез, сузэрзэс, солэсь сюдӥсь-вордӥсьсэ, Авраамлэсь ляльчизэ но солэсь адямиоссэ келязы. 60 Ревеккаез бакель карыса, солы шуизы: «Сузэрмы! Тынэсьтыд сюрсъёсын сюрсъёс мед вордскозы, тынад выжыед тушмонъёсызлэсь улон интызэс киулаз мед возёз!» 61 Ревекка но соин ӵош медо нылъёсыз султӥзы, верблюдъёс вылэ пуксизы но со адями сьӧры вырӟизы. Ляльчи Ревеккаез басьтӥз но кошкиз.


  62 Нош Исаак Беэр-Лахай-Роиысь лыктӥз, уго со лымшор музъемын улӥз. 63 Ӝыт вуэм бере Исаак бусые малпаськыны потӥз, синъёссэ ӝутыса учкиз но адӟиз: тани, верблюдъёс лыкто. 64 Ревекка учкиз но Исаакез адӟиз, верблюд вылысь васькиз. 65 Ляльчилы шуиз: «Кин со бусы вылтӥ асьмелэн пумитамы лыктӥсь мурт?» Ляльчи шуиз: «Со мынам кузёе». Со сюлыксэ басьтӥз но шобырскиз. 66 Ляльчи мар лэсьтэмзэ ваньзэ Исааклы вераз. 67 Соку Исаак Ревеккаез анаезлэн, Сарралэн, балаганаз пыртӥз, сое бордаз кутӥз, Ревекка солы кышно луиз, Исаак кышнозэ юн яратӥз; анаез [Сарра] кулэм бере Исаак куректыса улэ вал, нош табере со буйгатскиз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  25-тӥ ЛЮКЕТ


  1 Авраам эшшо Хеттураез кышно басьтӥз на. 2 Хеттуралэн вордӥськизы Зӥмран, Иокшан, Медан, Мадиан, Ишбак, Шуах пиосыз. 3 Иокшанлэн вордӥськизы Шева, [Феман,] Дедан пиосыз. Деданлэн пиосыз: [Рагуил, Навдеил,] Ашурим, Летушим, Леюмим. 4 Мадианлэн пиосыз: Ефа, Ефер, Ханох, Авида но Елдага. Таос ваньзы Хеттуралэн пиосыз. 5 Маиз вал, Авраам ваньзэ Исааклы [пиезлы] сётӥз; 6 нош ляльчи кышноосызлэсь вордскем пиосызлы Авраам кузьымъёс сётӥз но, ачиз улэп на дыръя, соосты Исаак пиез дорысь шундыӝужан пала, шундыӝужан палась музъеме келяз.


  7 Авраам сю сизьымдон вить ар улӥз; 8 Авраам бадӟым арлыдэ вуиз, пересьмиз, улыса жадем бераз со кулӥз, аслаз калыкез пӧлы пыриз. 9 Сое Исаакен Измаил пиосыз, хеттей пилэн, Цохарлэн Ефрон пиезлэн бусыяз, Мамрелы ваче беринэ интыяськем Махпела пещерае, ватӥзы, 10 та бусыез [но пещераез] Авраам хеттей пиослэсь дунэн басьтӥз. Отчы ватэмын Авраам но солэн кышноез, Сарра. 11 Авраам кулэм бере Инмар солэсь Исаак пизэ бакель кариз. Исаак улӥз Беэр-Лахай-Рои вӧзын.


  12 Тани Измаиллэсь, Авраамлэн пиезлэсь, выжыоссэ гожъян. Сарралэн медо нылыз, Египетысь потэм мурт, Измаилэз Авраамлы вайиз; 13 тани Измаиллэн пиосызлэн нимъёссы, выжызыя нимъёссы: Измаиллэн нырысь вордскем пиез Наваиоф, со бӧрсьы вордскизы Кедар, Адбеел, Мивсам, 14 Мишма, Дума, Масса, 15 Хадад, Фема, Иетур, Нафиш но Кедма. 16 Таос ваньзы Измаиллэн пиосыз, гуртъёссы, кӧчыса ветлон интыоссы соослэн нимынызы нимамын. Та дас кык выжыослэн кивалтӥсьёссы.


  17 Измаиллэн улон нуналъёсыз сю куамын сизьым ар вал, собере улонэз быриз, кулӥз но ас калыкез пӧлы пыриз. 18 Соос улӥзы Ассирия пала мыныку Египет вӧзысь Хавилаысен Сурозь кыстӥськись музъем вылын. Соос вань агай-вынъёсынызы артэ улыны интыяськизы.


  19 Тани Авраамлэн Исаак пиезлэсь выжыоссэ гожъян: Авраамлэсь Исаак вордӥськиз. 20 Исааклы ньыльдон арес вал Месопотамияысь арамей пилэсь, Вафуиллэсь, Ревекка нылзэ кышно басьтыкуз, со вал арамей пилэн, Лаванлэн, сузэрез. 21 Исаак Кузё-Инмар азьын [Ревекка] кышноез понна вӧсяськиз, уго со нуны вайыны быгатӥсьтэм вал; Кузё-Инмар солэсь куремзэ кылӥз: Ревекка кышноез нуны ваёно луиз. 22 Солэн пушказ пиосыз ӵыжаськыны кутскизы но, со шуиз: «Тазьы луоно ке, малы та мыным кулэ?» Тае тодэмез потыса, со Кузё-Инмарлэсь юаны мынӥз. 23 Кузё-Инмар солы шуиз: «Кык выжыос тон пушкын, кык пӧртэм калыкъёс тынад пушкысьтыд потозы; одӥгез калык мукетызлэсь кужмогес луоз, бадӟымез пиед покчиез вылэ ужаса-тыршыса улоз».


  24 Нуны ваён дырыз вуиз: зэм но, солэн пушказ кыкто нуныез будэ вылэм. 25 Нырысь потӥз горд пи, солэн быдэс мугорыз лусьтро, гоно ку кадь вал, солы Исав ним сётӥзы. 26 Со бӧрсьы выныз потӥз – Исавлэн пыдтыш бордаз кутӥськыса; солы Иаков ним сётӥзы. Исааклы, Ревеккалэн пиосыз вордскыку, куатьтон арес вал.


  27 Нылпиоссы будӥзы; Исав усто пӧйшурась, бусыостӥ ветлӥсь адями луиз, нош Иаков зӥбыт-востэм будӥз, балаганъёсын улӥсь луиз. 28 Исаак Исавез яратӥз, уго Исавлэн кутэм кыр пӧйшуръёсызлэн сӥльзы солы ческыт потэ вал; нош Ревекка Иаковез яратӥз.


  29 Иаков сиён пӧзьтыса улыку, Исав бусыысь жадьыса бертӥз. 30 Соку Исав Иаковлы шуиз: «Вай мыным гордзэ сиыны, таизэ гордзэ; мон жади ук». Та бордысен солы ним сётэмын: Едом. 31 Иаков [Исавлы] шуиз: «Али мыным вуза нырысь нуны луон праводэ». 32 Исав шуиз: «Тани мон кулӥсько, нырысь нуны луонлэн кулэез мар ке кадь потэ-а мыным?» 33 Иаков [солы] шуиз: «Али ик мон азьын кыл сёт». Исав Иаков азьын кыл сётӥз, озьы [Исав] нырысь нуны луон правозэ Иаковлы вузаз. 34 Иаков Исавлы нянь, ясныклэсь*а пӧзьтэм сиён сётӥз; со сииз, юиз, собере султыса кошкиз; нырысь нуны луон правозэ Исав кулэтэм кариз.

  


  *а25:34 яснык – чечевица

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  26-тӥ ЛЮКЕТ


  1 Азьло, Авраам улон аръёсы, сютэм ар луиз, табере та шаерын нош ик сютэм ар вордӥськиз; соку Исаак мынӥз Гераре филистим калыклэн Авимелех эксэез доры. 2 Кузё-Инмар солы возьматскыса шуиз: «Египетэ эн мыны; ул со музъемын, кудӥз сярысь Мон тыныд верало. 3 Та музъем вылын лыктэм мурт кадь ул; Мон тонэн огазьын луо, тонэ бакель каро, уго тыныд, тынад выжыедлы но вань та музъемъёсты сёто, атаедлы, Авраамлы, сётэм кылме быдэсто. 4 Инмысь кизилиос мында тынэсьтыд выжыдэ йылэто, тынад выжыедлы вань та музъемъёсты сёто; тынад кидысэд-выжыед пыр дунне вылысь вань калыкъёс бакель каремын луозы, 5 [тынад атаед] Авраам Мынэсьтым верам кылме кабыл басьтӥз но мае солы быдэсъяны косӥ, ваньзэ быдэсъяз уго: косонъёсме, пуктон-косонъёсме, законъёсме».


  6 Исаак Гераре улыны интыяськиз. 7 Со интыын улӥсьёс солэсь [Ревекка] кышноез сярысь юазы; со соослы шуиз: «Со мынам сузэре», «Та мынам кышное» шуыны кышказ уго, со малпаз, Ревекка понна татын улӥсьёс сое виёзы, уго Ревекка туж чебер вал. 8 Трос дыр ортчем бере ини Филистимлэн Авимелех эксэез укное учкиз но Исааклэсь Ревекка кышноеныз шудэмзэ адӟиз. 9 Авимелех Исаакез дораз ӧтьыса шуиз: «Тани, та тынад кышноед; малы нош тон шуид: ”Со мынам сузэре”?» Исаак солы шуиз: «Солы луыса кулоно медам луы шуыса малпай». 10 Авимелех [солы] шуиз: «Мар тон милемын лэсьтӥд? [Мынам] калыке пӧлысь одӥг пиосмурт тынад кышноеныд ӧжыт гинэ ӧз сьӧлыка, соку тон милемыз сьӧлыке пыртысалыд». 11 Соку Авимелех вань калыкезлы косон сётыса шуиз: «Кин та адями борды, солэн кышноез борды йӧтӥськиз ке, виемын луоз».


  12 Исаак та музъеме ю кизиз но со аре сю полэс йыды басьтӥз: тазьы сое Кузё-Инмар бакель кариз. 13 Исаак быдӟым адями луиз, золгес но золгес вылэ ӝутӥськиз, туж узырмиз. 14 Солэн ыж, кеч уллёосыз, скал, ош уллёосыз, трос гыроно-кизёно бусыез вал, филистим калык солы вожъяськыны кутскиз. 15 Атаез, Авраам, улон вакытэ солэн ляльчиосызлэсь вань гудӟем колодчаоссэс филистим пиос сюен ӵоксазы. 16 Соку Авимелех Исааклы шуиз: «Кошкы ми дорысь, тон уго милесьтым трослы кужмогес луид».


  17 Исаак отысь кошкиз но Герар нёжалэ балаганъёссэ пуктылӥз, отчы улыны интыяськиз. 18 Исаак ву омыръяны нош ик колодчаос гудӥз, Авраам атаез дыръя гудӟем колодчаосты Авраам [атаез] кулэм бере филистим пиос ӵоксазы; [Авраам] атаезлэсь колодчаослы сётэм нимъёссэс Исаак та выль гудӟем колодчаослы сётӥз. 19 Исааклэн ляльчиосыз [Герар] нёжалын гудӟизы но отысь улэп вуэн колодча шедьтӥзы. 20 Герарысь пудо возьмасьёс Исааклэн пудо возьмасьёсынызы ченгешыны кутскизы, тазьы шуыса: «Милям вумы». Соку со колодчалы Есек*a ним сётӥз, малы ке шуоно со пумысен ченгешизы. 21 [Исаак отысь кошкем бере] мукет колодча гудӥзы; таиз пумысен но ченгешизы; соку со таизлы Сӥтна*б ним сётӥз. 22 Исаак, татысь кошкыса, мукет колодча гудӥз, таиз пумысен ӧз ни ченгеше; таизлы Исаак Реховоф*в ним сётӥз, со шуиз: «Кузё-Инмар милемлы эркын инты сётӥз, таре та музъем вылэ ми йыломы».


  23 Отысен со Вирсавияе улыны выжиз. 24 Со уе Кузё-Инмар солы возьматскыса шуиз: «Мон тынад атаедлэн, Авраамлэн, Инмарез, эн кышка, – Мон тонэн огазьын; Мон тонэ бакель каро, тынэсьтыд выжыдэ йылэто Аслам ляльчие Авраам, [тынад атаед], понна». 25 Отчы со курбон сётон инты лэсьтӥз но Кузё-Инмарлэн нимызлы вазиськиз. Балаганзэ отчы пуктӥз, Исааклэн ляльчиосыз отчы [Герар нёжалэ] колодча гудӥзы.


  26 Герарысь со доры Авимелех но солэн эшез Ахузаф, ож ужъёсын кивалтӥсез Фихол лыктӥзы. 27 Исаак соослы шуиз: «Малы тӥ мон доры лыктӥды, куке тӥ монэ, адӟемпотостэм карыса, асьтэ дорысь улляды?» 28 Соос шуизы: «Ми ӟеч-ӟеч адӟимы, Кузё-Инмар тонэн огазьын улэ шуыса, соин ик ми шуимы: ”Ог-огмылы кыл сётомы но куспамы эшъяськыса уломы, 29 тон милемлы уродзэ медад лэсьты, ми но тон борды ӧм йӧтӥське уго”, тыныд одӥг ӟечсэ гинэ лэсьтыса улӥмы но тонэ каньылэн кошкыны лэзимы; али тон Кузё-Инмарен бакель каремын». 30 Соосты со куно кариз, соос сиизы, юизы. 31 Ӵукна вазь ик султэмзы бере огзылы огзы кыл сётӥзы; Исаак соосты келяз, соос со дорысь каньыл мылкыдын кошкизы. 32 Со нуналэ ик Исааклэн ляльчиосыз лыктӥзы но гудӟем колодчазы сярысь веразы, шуизы: «Ми ву шедьтӥмы». 33 Исаак солы Шива*г ним сётӥз. Соин ик со городлэн но нимыз Беэр-Шива (Вирсавия), туннэ нуналозь но озьы нимаське.


  34 Исавлы ньыльдон арес тырмиз но хеттей пилэсь Беэрлэсь Иегудифа нимо нылзэ но хеттей пилэсь Елонлэсь Васемафа нимо нылзэ кышно басьтӥз. 35 Исаакен Ревеккалы кышномуртъёсын валче улыны секыт вал.

  


  *а26:20 Есек – «ченгешон, керетон» шуэм луэ


  *б26:21 Сӥтна – «лек тушмонъяськон» шуэм луэ


  *в26:22 Реховоф – «эркын инты» шуэм луэ


  *г26:33 Шива – «кыл сётон» шуэм луэ

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  27-тӥ ЛЮКЕТ


  1 Исаак пересьмем бере солэн синъёсыз ляб адӟыны кутскизы. Бадӟымзэ пизэ Исавез, дораз ӧтьыса, со шуиз: «Пие!» Соиз шуиз: «Тани, мон та». 2 [Исаак] шуиз: «Мон пересьми ни, ку лыктоз кулон нуналы, уг тодӥськы; 3 пӧйшуран тӥрлыктэ басьты, ньӧл тырон сепыстэ, пукыӵтэ кут, мын бусые, кыр пӧйшуръёсты мыным кутылы, 4 мынэсьтым яратоно сиёнме дася но сое мыным сиыны вай, кулэмелэсь азьло лулы тонэ бакель мед карысал».


  5 Исааклэсь Исав пиезлы верамзэ Ревекка кылӥз. Исав бусые кыр пӧйшуръёсты кутылыны мынӥз; 6 нош Ревекка [покчи] пиезлы, Иаковлы, шуиз: «Тани, мон кылӥ атаедлэсь Исав агаедлы тазьы верамзэ: 7 ”Кыр пӧйшуръёсты кутылыса вай но мыным сиён дася; мон сиё но кулэмелэсь азьло Кузё-Инмар азьын тонэ бакель каро”. 8 Пие, таре кылзы монэ, санэ пон мынэсьтым косонме: 9 пудо уллё пӧлы мын но отысь кык умоесь, [пиналэсь] кечпиосты мон доры вай; соослэн сӥльынызы атаедлэсь яратоно сиёнзэ мон солы дасяло; 10 нош тон сое атаедлы сиыны ваёд, со сиёз но тонэ кулон азяз бакель кароз». 11 Иаков анаезлы, Ревеккалы, шуиз: «Мынам Исав братэ гоно, нош мон гонтэм; 12 озьы луыны быгатоз: атае монэ маяллялоз, со азьын ӧрекчаськись луэме усьтӥськоз но, бакель карон интые, со монэ каргалоз». 13 Соку анаез солы шуиз: «Солэн тонэ карганэз мон вылэ мед вуоз, пие; верам кылъёсме санэ пон, мын вай, мар косӥ».


  14 Со мынӥз но, мар кулэ вал, анаезлы вайиз; анаез атаезлэсь яратоно сиёнзэ дасяз. 15 Ревекка ас коркасьтыз бадӟым пиезлэсь, Исавлэсь, узыр дӥськутсэ кутӥз но [сое] покчи пиез, Иаков, вылэ дӥсяз; 16 нош киоссэ но гылыт чыртызэ кечпиослэн куэнызы шобыртӥз, 17 Иаков пиезлэн кияз дасям сиёнзэ, няньзэ сётӥз. 18 Атаез доры пырыса, Иаков шуиз: «Атае!» Соиз шуиз: «Пие, кудӥз тон?» 19 Иаков атаезлы шуиз: «Мон – Исав, нырысь вордскем пиед; кызьы тон шуид, озьы ик лэсьтӥ; султы, мынэсьтым кутыса ваем кыр пӧйшур сӥльме пуксьыса си, собере монэ бакель кар». 20 Соку Исаак пиезлы шуиз: «Пие, кызьы озьы тон сокем ӝог кутӥд?» Со шуиз: «Кузё-Инмар тынад Инмаред мынам пумитам соосты ыстӥз уго». 21 Соку Исаак Иаковлы шуиз: «Лык [мон доры], пие, кырмаса эскеро, тон мынам Исав пие-а, ӧвӧл-а?» 22 Иаков атаез доры, Исаак дӥне, лыктӥз, соиз сое кырмаса эскериз но шуиз: «Куараед Иаковлэн куараезлы укша, нош киосыд – Исавлэн киосыз». 23 Сое ӧз тодма, малы ке шуоно киосыз Исавлэн кадь ик лусьтро гоноесь вал; соку Исаак Иаковез бакель кариз.


  24 Исаак шуиз: «Тон-а со мынам Исав пие?» Со шуиз: «Мон». 25 Исаак шуиз: «Вай мыным, пие, кыр пӧйшур сӥльдэ, мынам тонэ бакель кареме потэ». Иаков солы сётӥз но, со сииз. Солы вина вайиз, со юиз. 26 Солы атаез, Исаак, шуиз: «Лык [мон доры], чупа монэ, пие». 27 Иаков лыктыса чупаз сое. Солэн дӥськутэзлэсь зынзэ шӧдыса, Исаак сое бакель кариз но шуиз: «Тани, мынам пиелэн зыныз Кузё-Инмарлэн бакель карем [удалтӥсь] бусыезлэн зыныз кадь; 28 Инмар тыныд ин лысвузэ, музъемлэсь кӧйзэ-узырлыксэ, трос нянь но вина мед сётоз; 29 калыкъёс тыныд ужаса-тыршыса мед улозы, улыос-бечеос тыныд мед йыбырттозы; агай-вынъёсыдлы кузё лу, анаедлэн пиосыз тыныд мед йыбырттозы, тонэ каргасьёс – каргамын луозы, тонэ бакель карисьёс – бакель каремын луозы!»


  30 Исаак Иаков [пизэ] бакель карем бере Иаков атаез дорысь – Исаак азьысь – потыса гинэ вуиз, солэн агаез, Исав, пӧйшур кутылыса, дораз бертӥз. 31 Со но сиён дасяса атаез доры вайиз но атаезлы шуиз: «Султы, атае, пиедлэсь кутылэм кыр пӧйшур сӥльзэ си, тон монэ бакель кар». 32 Нош атаез, Исаак, солы шуиз: «Кин тон?» Со шуиз: «Мон тынад нырысь вордскем пиед, Исав». 33 Соку Исаак туж но туж куалектыса шуиз: «Тынад лыктэмедлэсь азьвыл кин бен кыр пӧйшур сӥль мыным вайиз но, мон сии, кинэ бен соку мон бакель кари? Со ик бакель каремын луоз».


  34 Исав атаезлэсь [Исааклэсь] верамзэ кылзӥз но, бадӟым куараен кеськыса, бӧрдыны кутскиз, со атаезлы шуиз: «Атай, монэ но бакель кар». 35 Исаак [солы] шуиз: «Иаков братэд кескич амалэн лыктӥз но бакель карондэ басьтӥз». 36 Соку [Исав] шуиз: «Со понна ик солы Иаков*a ним но сётэмын ӧвӧл-а – кык пол ини со монэ канжаськытӥз? Нырысь пи луонме басьтӥз, тани, табере бакель каронэз басьтонме талаз». [Исав атаезлы] эшшо шуиз на: «Мыным [но] бакель карондэ, оло, ӧд кельты-а?»


  37 Исаак Исавлы шуиз: «Тани, мон сое тыныд кузё кари, солэсь вань агай-вынъёссэ солы ляльчие сётӥ; нянё, винаё сое кари. Пие, нош тыныд мар меда каром?» 38 Исав атаезлы шуиз: «Атай, тынад одӥг гинэ шат бакель каронэд? Атае, монэ но бакель кар!» [Исаак шып улэмысь,] Исав куаразэ будэтӥз но бӧрдыны кутскиз. 39 Атаез, Исаак, солы ответ сётыса шуиз: «Тон удалтэм музъем вылын улод, вылысь инмысь лысву со вылэ усёз; 40 меченыд улод, братэдлы ужаса-тыршыса улод; дыр вуиз ке, солы пумит султод но сильсьӧрысьтыд солэсь зӥбетсэ сэрпалтод».


  41 Исав Иаковез адӟемпотостэм карыны кутскиз атаезлэсь бакель каронзэ басьтэмез понна. Исав ас сюлмаз шуиз: «Атае пумысен бӧрдон нуналъёс матэ вуо, соку мон Иаков вынме виё». 42 Исавлэн, бадӟымезлэн пиезлэн, кылъёсыз, Ревеккалы верамын вал; со покчизэ пизэ, Иаковез, ӧтьытыса вайытӥз но солы шуиз: «Тани, Исав братэд тонэ виёнэн кышкатэ; 43 нош али, пие, кылзы мынэсьтым верам кылъёсме, султы но [Месопотамияе] Лаван агае доры, Харранэ, пегӟы; 44 братэдлэн йыркурез лябӟытозь, отын ул, 45 братэдлэн тон вылэ йыркурез кысытозь, тынэсьтыд солы мар лэсьтэмдэ вунэтытозяз, отын ул, соку мон кинэ ке ысто но тонэ отысь басьто; малы мыным кулэ одӥг нуналэ кыктэс но ыштыны?»


  46 Соку Ревекка Исааклы шуиз: «Хеттей нылъёсын огазьын улонлы мон уг шумпотӥськы; Иаков но та музъемысь хеттей нылэз кышно басьтоно луиз ке, соку мынам улэме но уг ни поты».

  


  *а27:36 Иаков – «со пӧя» шуэм луэ

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  28-тӥ ЛЮКЕТ


  1 Исаак Иаковез ӧтьытӥз но сое бакель кариз, косон сётыса, солы шуиз: «Ханаан нылъёс пӧлысь кышно эн басьты; 2 султы, Месопотамияе, Вафуил ӵужатаедлэн юртаз, мын, отысь Лаван ӵужмуртэдлэсь нылзэ кышно басьты; 3 ваньмызлэсь Кужмо Инмар тонэ бакель мед кароз, выжыед мед йылоз, трос мед луоды, тон бордысь трос калыкъёс мед кылдозы. 4 Авраам [атаелэсь] бакель каронзэ тыныд мед сётоз, тонэн ӵош нылпиосыдлы но, та музъемез ас киулад мед басьтод, кудӥз вылын тон али сьӧрлось мурт кадь улӥськод, – Инмарлэсь Авраамлы сётэм музъемзэ!» 5 Исаак Иаковез келяз, со Месопотамияе мыныны потӥз арамей Вафуиллэн Лаван пиез доры, Иаковлэн но Исавлэн анаезлэн, Ревеккалэн, агаез доры.


  6 Исааклэсь Иаковез бакель каремзэ, бакель карыса сое Месопотамияе отысь аслыз кышно басьтыны келямзэ Исав адӟиз, со кылӥз солэсь тазьы косыса верамзэ: «Ханаан нылъёс пӧлысь кышно эн басьты»; 7 Исав адӟиз, кызьы Иаков атаезлэсь, анаезлэсь косэмзэ кылзӥськыса, Месопотамияе мыныны потӥз. 8 Соку Исав валаз, ханаан нылъёс атаезлы, Исааклы, ярантэмесь шуыса; 9 соку со мукет кышноосыз вӧзы, Измаил доры мыныса, солэсь Махалафа нылзэ кышно басьтӥз, – Авраамлэн Измаил пиезлэсь нылзэ, – Наваиофлэсь сузэрзэ.


  10 Вирсавияысь потыса, Иаков Харранэ вамыштӥз. 11 Шунды пуксем бере, одӥгаз интые вуыса, со отчы кӧлыны кылиз. Отысь одӥгзэ изэз басьтыса, сое со аслаз йыр улаз понӥз, со интые изьыны выдӥз. 12 Уйвӧтаз со адӟиз: музъем вылын тубат сылэ, нош солэн йылыз инбаме пыкиське. Инмарлэн Кылчинъёсыз со кузя тубало, васькало. 13 Отын, солэн вылӥяз, Кузё-Инмар сылэ но шуэ: «Мон – Кузё-Инмар, тынад атаедлэн Авраамлэн Инмарез, Исааклэн Инмарез; [эн кышка]. Мон тыныд но, тынад выжыедлы но та музъемез, али кыллён интыдэ но сёто. 14 Тынад выжыед музъем вылысь луо мында луоз, зарезь пала но, шундыӝужан пала но, уйпала но, лымшор пала но тон вӧлмод; тон пыр, тынад кидысэд пыр музъем вылысь вань калыкъёс бакель каремын луозы. 15 Тани Мон тонэныд; кытчы гинэ уд мыны, Мон тонэ котькытысен но утё; Аслэсьтым верамме быдэсто, та музъеме Мон тонэ берыкто, огнадэ уг кельты». 16 Иаков иземысь султэм бераз шуиз: «Зэмзэ но, та интыын Кузё-Инмар улэ, нош мон ӧй тоды!» 17 Со курдаса шуиз: «Кыӵе кышкыт та инты! Та мукет маке ӧвӧл, та Инмарлэн юртэз, та Инлэн капкаез».


  18 Иаков ӵукна вазь ик султӥз, йырулаз понэм изэз басьтӥз но сое синпелет (памятник) карыса пуктӥз, вылӥяз вӧй кисьтӥз. 19 Иаков та интылы Вефиль*a ним сётӥз, та городлэн азьвыл нимыз Луз вал. 20 Иаков кыл сётыса шуиз: «Инмар [Кузё-Инмар] монэн луиз ке, та мыноно сюрес вылам Со монэ утиз ке, сиыны нянь сётӥз ке, дӥсяны дӥськут сётӥз ке, 21 мон каньылэн атаелэн корказ берытски ке, соку Кузё-Инмар мынам Инмаре луоз, – 22 соку та синпелет (памятник) карыса пуктэм изэ [мон понна] Инмар корка луоз; нош Тон, Инмаре, мар гинэ мыным уд сётӥськы, со пӧлысь дасэтӥ люкетсэ Тыныд сёто».

  


  *а28:19 Вефиль – «Инмар корка» шуыса берыктӥське

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  29-тӥ ЛЮКЕТ


  1 Иаков султӥз но шундыӝужанлэн пиосызлэн музъемазы мынӥз [арамей выжыысь Вафуиллэн Лаван пиез доры, Иаковен Исавлэн анайзылэн, Ревеккалэн, агаез доры]. 2 Со адӟиз: тани, бусыын гудӟем, со котырын куинь уллё ыжъёс, кечъёс выдыса кыллё, уго пудо уллёосты та гудӟемысь вуэн люктало. Гудӟемлэн пасез бадӟым изэн ӵоксамын вал. 3 Со доры вань уллёос люкаськем бере гудӟемлэсь пасьсэ шобыртӥсь изэз палэнтылӥзы но ыжъёсты люкталлязы; бӧрысь нош ик гудӟемлэсь пасьсэ изэн пытсаллязы. 4 Иаков пудо возьмасьёслэсь юаз: «Агай-вынъёсы! Кытысь тӥ?» Соос шуизы: «Ми – Харранысь». 5 Иаков соослы шуиз: «Нахорлэсь Лаван пизэ тӥ тодӥськоды-а?» Соос шуизы: «Тодӥськомы». 6 Иаков соослэсь юаз на: «Кызьы улэ со?» Соос шуизы: «Ӟеч улэ; тӥни, солэн Рахиль нылыз ыжъёсын лыктэ». 7 [Иаков] шуиз: «Нунал кузь на, пудоез огазе люканы вазь на, ыжъёсыз люкталэ но возь вылэ сюдыны лэзе». 8 Соос шуизы: «Вань пудо уллёос огазе люкаськытозь но гудӟемлэсь пасьсэ шобыртӥсь изэз палэнтытозь, кошкыны ум быгатӥське; соку ми ыжъёсмес люктасалмы».


  9 Рахиль [Лаванлэн нылыз] атаезлэн ыжъёсыныз, кечъёсыныз татчы вуыку, соосын со вераське на вал, уго со [атаезлэсь ыжъёссэ, кечъёссэ] возьма вал. 10 Иаков Лаван ӵужмуртэзлэсь Рахиль нылзэ, ӵужмуртэзлэсь ыжъёссэ адӟем бераз со гудӟем доры мынӥз, солэсь пасьсэ пытсась иззэ палэнтӥз но Лаван ӵужмуртэзлэсь ыжъёссэ вуэн люктаз. 11 Иаков Рахилез чупаз но бадӟым куараен бӧрдыны кутскиз. 12 Иаков Рахильлы вераз, со солэн атаезлы ӵыжы-выжыез луэ, со – Ревеккалэн пиез луэ. Нош Рахиль бызьыса кошкиз но [та учыр сярысь] атаезлы вераз. 13 Лаван кылӥз сузэрезлэн Иаков пиез сярысь, соку ик солэн пумитаз бызьыса мынӥз, ӟыгыртӥз, чупаз но корказ пыртӥз. Иаков Лаванлы ваньзэ мадиз. 14 Нош Лаван солы шуиз: «Зэм ик тон мынам лыэ, мугоры». Иаков со дорын быдэс толэзь улӥз.


  15 Лаван Иаковлы шуиз: «Тон мынам ӵыжы-выжые ке но, малы тон дунтэк мон дорын ужаны-тыршыны кулэ? Вера мыным, кызьы тыныд тыроно?» 16 Лаванлэн кык нылъёсыз вал: бадӟымезлэн нылызлэн нимыз Лия, покчиезлэн – Рахиль. 17 Лиялэн синъёсыз лябесь вал, нош Рахиль – мугорын но, ымнырын но чебер. 18 Иаков Рахилез яратӥз, солы со шуиз: «Рахиль покчи нылыд понна мон тон дорын сизьым ар ужало-тыршо». 19 Лаван [солы] шуиз: «Кинлы ке мукет муртлы сётытозь, эсьмаса мон сое тыныд кышнолы сёто, ул мон дорын».


  20 Рахиль понна Иаков сизьым ар ужаса-тыршыса улӥз; та аръёс солы кӧня ке нунал кадь гинэ потӥзы, ортчемзэс шӧдыса ик ӧз вуы, уго со Рахилез яратӥз. 21 Соку Иаков Лаванлы шуиз: «Вай кышноме, дыр вуиз ини мыным со доры пырыны». 22 Лаван котыр ёросысь калыкез ӧтчаз но юондыр ортчытӥз. 23 Нош ӝыт [Лаван] Лия нылзэ со доры пыртӥз; [Иаков] со доры пыриз. 24 Зелфа нимо медо нылзэ Лаван Лия нылызлы юрттӥськыса улыны сётӥз.


  25 Ӵукна тодмо луиз: та – Лия. Соку [Иаков] Лаванлы шуиз: «Мар тон монэн лэсьтӥд? Рахиль понна тон дорын мон ужаса ӧй улы-а? Малы тон монэ ӧрекчад?» 26 Лаван шуиз: «Ми дорын тазьы уг лэсьто: пичизэ бадӟымезлэсь азьло кышнолы уг сёто; 27 таиныз улоно арнязэ йылпумъя но собере мон дорын эшшо сизьым ар ӵоже ужаса-тыршыса улӥд ке, таизэ но тыныд сётом». 28 Иаков озьы ик лэсьтӥз: таиныз улоно арнязэ йылпумъяз. Соку [Лаван] солы кышнолы Рахиль нылзэ сётӥз. 29 Рахиль нылызлы юрттӥськыса улыны Лаван Валла нимо медо нылзэ сётӥз. 30 [Иаков] Рахиль доры но пыриз, Лияез сярысь, Рахилез со юнгес яратӥз; Лаван дорын со эшшо сизьым ар ужаса улӥз на.


  31 [Инмар] Кузё-Инмар адӟиз, Иаков Лияез уг яраты шуыса, соку солэсь нуны вайыны пушсэ усьтӥз, нош Рахиль нуны вайисьтэм вал. 32 Лия секытэн луиз но [Иаковлы] пи нуны вайиз, солы Рувим ним сётӥз, малы ке шуоно Лия шуиз: «Кузё-Инмар мынэсьтым куректон-кайгуме адӟиз [но мыным пи нуны сётӥз], табере монэ кузпалы яратоз ини». 33 [Лия] нош ик секытэн луиз но [Иаковлы кыкетӥ] пизэ ваем бераз шуиз: «Кузё-Инмар кылӥз, картэ монэ уг яраты шуыса, соин ик таизэ но сётӥз на». Таизлы Симеон ним сётӥз. 34 Эшшо секытэн луиз на, пи нуны вайиз но шуиз: «Табере ини картэ мон борды биниськоз, уго куинь пи мон солы вайи ини». Соин ик солы Левий ним сётӥзы.


  35 Эшшо секытэн луиз на, пи нуны ваем бераз шуиз: «Табере Кузё-Инмарлы ушъян-данъян кылъёс верало». Соин ик таизлы Иуда ним сётӥз. Табере со нуны ваемысь дугдӥз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  30-тӥ ЛЮКЕТ


  1 Рахиль адӟе Иаковлы нылпи вайыны быгатымтэзэ но апаезлы вожъяськыны кутске, Иаковлы шуэ: «Вай мыным нылпи, яке мон куло». 2 Иаковлэн Рахильлы вожез потӥз но [солы] шуиз: «Мон тынад пушкыдлы емыш сётӥсьтэм Инмар-а?» 3 Рахиль шуиз: «Тани мынам медо нылы Валла, пыр со доры, мынам алвылам со нуны мед ваёз, мынам но со пыр нуные мед луоз». 4 Валлаез, медо нылзэ, солы кышнолы сётӥз; со доры Иаков пыриз. 5 Валла [Рахильлэн медо нылыз] секытэн луиз, Иаковлы пи нуны вайиз. 6 Рахиль шуиз: «Инмар монэ шонере поттӥз, мынэсьтым тэльмырем куараме кылӥз но мыным пи нуны сётӥз». Соин ик солы Дан ним сётӥз.


  7 Рахильлэн Валла медо нылыз эшшо секытэн луиз но Иаковлы мукетсэ пи нуны вайиз. 8 Соку Рахиль шуиз: «Кужмо нюръяськонэн мон апаеным нюръяськи но ворми». Солы Неффалим ним сётӥз.


  9 Лия адӟиз нылпи ваемысь дугдэмзэ, соку со аслэсьтыз Зелфа нимо медо нылзэ Иаковлы кышно интые сётӥз; [Иаков со доры пыриз]. 10 Лиялэн Зелфа медо нылыз [секытэн луиз но] Иаковлы пи нуны вайиз. 11 Соку Лия шуиз: «Ватсаськиз». Солы Гад ним сётӥз. 12 Зелфа, Лиялэн медо нылыз, [нош ик секытэн луиз,] Иаковлы мукетсэ пизэ вайиз. 13 Соку Лия шуиз: «Та мыным ӟечлы луиз, табере кышномуртъёс монэ шудо мурт шуозы». Та пиезлы Асир ним сётӥз.


  14 Чабей аран вакытэ Рувим мынӥз но бусыысь мандрагор улмоос шедьтӥз, соосты анаезлы, Лиялы, вайиз. Соку Рахиль Лия [апаезлы] шуиз: «Пиедлэсь бичам мандрагоръёссэ вай мыным». 15 Нош [Лия] солы шуиз: «Эшшо уг на тырмы-а тыныд – картме киултӥд, табере пиелэсь мандрагоръёссэ курыса ёртӥськод на-а?» Рахиль шуиз: «Пиедлэн мандрагоръёсыз понна та уе со тонэн артэ мед выдоз». 16 Ӝыт Иаков бусыысь берытскиз но Лия солэн пумитаз потыса шуиз: «[Туннэ] мон доры пыр, мон пиелэн мандрагоръёсыныз тонэ басьтӥ уго». Та уе Иаков соин артэ выдӥз. 17 Инмар Лиялэсь тэльмыремзэ кылӥз, со секытэн луиз но Иаковлы витетӥзэ пизэ вайиз. 18 Соку Лия шуиз: «Медо нылме кузпалы кие сётэме понна Инмар мыным медзэ-кузьымзэ сётӥз». Пиезлы Иссахар ним сётӥзы [та ним «мед-кузьым» шуэм луэ].


  19 Лия эшшо секытэн луиз но Иаковлы куатетӥзэ пизэ вайиз. 20 Соку Лия шуиз: «Инмар мыным туж дуно-чебер кузьым сётӥз, табере кузпалы мон дорын улоз ни, уго мон солы куать пи нуны вайи». Таизлы пиезлы Завулон ним сётӥз. 21 Та бере ныл нуны вайиз но солы Дина ним сётӥз.


  22 Инмар Рахилез тодаз вайиз, солэсь тэльмыремзэ Инмар кылӥз но солэсь нуны вайыны пушсэ усьтӥз. 23 Со секытэн луиз но [Иаковлы] пи нуны вайиз, соку [Рахиль] шуиз: «Мон вылысь сӥтэм-сантэм луонэз Инмар басьтӥз». 24 Тазьы шуыса, солы Иосиф ним сётӥз: «Кузё-Инмар мыным мукет пи но мед сётоз».


  25 Рахиль Иосиф пизэ ваем бере Иаков Лаванлы шуиз: «Лэзь монэ, мон ас интыям, ас музъемам берто; 26 кышноосме, нылпиосме [мыным] сёт, соос понна мон тон дорын ужаса улӥ уго, нош табере мон кошко, тон тодӥськод, кызьы мон тон вылэ ужаса-тыршыса улӥ». 27 Лаван солы шуиз: «Э, ӟеч мылкыддэ тон мыным возьматысалыд ке! Мон шӧдӥсько: тон понна Кузё-Инмар монэ бакель кариз». 28 Эшшо шуиз на: «Вера, мар быдӟа мед-кузьым тыныд тырыны кулэ, мон сое [тыныд] сёто». 29 Соку [Иаков] солы шуиз: «Тон тодӥськод, кызьы мон тон дорын ужаса-тыршыса улӥ, кыӵеесь луизы тынад пудоосыд мон дыръя; 30 уго мон дырозь пудоед ӧжыт вал, табере трос луиз; мон лыктэм бере Кузё-Инмар тонэ бакель кариз; ку нош мон аслам юртэ-семьяе понна ужалом?» 31 [Лаван солы] шуиз: «Мар тыныд сётоно?» Иаков [солы] шуиз: «Номыр но кулэ ӧвӧл мыным. Али верано ужме лэсьтӥд на ке мыным, соку мон нош ик тынэсьтыд ыжъёстэ утьыса, возьмаса уло. 32 Туннэ мон быдэс ыж уллёед пыр ортчо; соос пӧлысь вань виштыоссэ, пӧртэм буёло гонэн ыжъёстэ висъя, ыжъёсыд пӧлысь сьӧд гоно пудоостэ висъя, озьы ик пӧртэм виштыё, пӧртэм буёло гонэн кечъёстэ но. Таӵе пудо мыным медлы-кузьымлы тупалоз, [со мыным луоз]. 33 Шонер лэсьтэме азьпалан мыным дурбасьтоз, тынад уллёысьтыд аслым медлы-кузьымлы басьтэм пудоосме учкыны лыктӥд ке, ачид адӟод. Мон дорысь вань виштытэм, пӧртэм буёло гонтэм кечъёс, сьӧд гонтэм ыжъёс лушкамын шуыса лыдъяськозы». 34 Лаван [солы] шуиз: «Умой, тынад верам кылыдъя мед луоз».


  35 Со нуналэ Лаван куӵо-маӵоесьсэ, виштыё-пужыё вань кечтакаосты, ваньзэ виштыё, пӧртэм буёло мумы кечъёсты, кудъёсызлэн ӧжытак тӧдьы гонзы но вал, вань сьӧд гоно ыжъёсты висъяз но аслаз пиосызлэн киулазы сётӥз; 36 куинь нунал мынон кемозь со Иаковлэсь палэнскиз.


  Нош Иаков Лаванлэсь мукет (висъятэк кельтэм) ыжъёссэ, кечъёссэ возьмаса улӥз. 37 Тополь, миндаль, явор (платан) пуослэсь вайёссэс чигтыса, Иаков кияз кутӥз но соос вылэ тӧдьы гожъёс вӧлӥз, тӧдьызы потытозь та ньӧръёссэ сулӥз, сулзэс-курзэс басьтӥз но 38 пужыё вӧлэм ньӧръёсты ву люктан тусьёсы ву юыны лыктӥсь пудо азе тыриз, татчы лыктэм беразы, ньӧръёс азьын ворттылыса, секытэн луылӥзы. 39 Ньӧръёс азьын секытэн-кӧто луэм пудолэн куӵо-маӵоесь, виштыё, пӧртэм буёло гонэн пиоссы вордскылӥзы. 40 Иаков та ыжпиосты, кечпиосты аслыз карыны висъяз; аслэсьтыз пудозэ Лаванлэн вань куӵо-маӵоесь, сьӧд гоно пудоез азе султытъяз; аслэсьтыз уллёоссэ нимаз возиз, Лаванлэн пудоеныз огазе ӧз карылы. 41 Таза пудо ворттылон вакытэ котьку но Иаков тусе, пудолэн азяз ньӧръёсты тыриз, ньӧръёс азьын секытэн-кӧто мед луозы шуыса. 42 Начар пудо ворттылыку, со ньӧръёссэ ӧз тырылы. Таӵе амалэн начар пудо Лаванлы сюриз, нош тазаосыз – Иаковлы. 43 Та адями узырмиз но узырмиз, трос вал солэн ыжъёсыз, кечъёсыз, [ошъёсыз, скалъёсыз но,] верблюдъёсыз, ишакъёсыз, ляльчи пиосыз, ляльчи нылъёсыз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  31-тӥ ЛЮКЕТ


  1 Соку [Иаков] кылӥз Лаван пиослэсь тазьы вераськемзэс: «Атаймылэн маиз вал, Иаков ваньзэ киултӥз, атаймылэн ваньбур бордысьтыз аслэсьтыз вань ваньбурзэ люказ». 2 Иаков Лаванлэсь ымнырзэ адӟиз но валаз: толон кадь, толон валлян кадь со шоры уг ни учкы. 3 Соку Кузё-Инмар Иаковлы шуиз: «Атайёсыдлэн музъемазы, вордскем шаерад берытскы; Мон тонэн огазьын луо».


  4 Иаков Рахилен Лияез бусые ыж, кеч уллёез доры ӧтьыны ыстӥз. 5 Соослы шуиз: «Адӟисько, тӥляд атайды мон шоры толон кадь, валлян кадь уг ни учкы; но мынам атаелэн Инмарез монэн огазьын вал; 6 тӥ асьтэос тодӥськоды, кызьы мон, вань кужымме поныса, атайды дорын ужаса-тыршыса улӥ, 7 нош атайды монэ пӧялляз, ог дас пол ини уждун басьтонме воштылӥз; но мыным урод лэсьтыны Инмар солы луонлык ӧз сётылы; 8 куке со шуиз: ”Вань виштыё пудоез тыныд медлы-кузьымлы сёто”, соку вань пудолэн виштыё гоно пиосыз вордӥськизы. Нош куке со шуиз, ”куӵоосыз тыныд медлы-кузьымлы сётӥськозы”, соку вань пудо куӵо-маӵо вордӥськиз. 9 Атайдылэсь [вань] пудозэ Инмар талаз но мыным сётӥз. 10 Огпол, пудо ворттылон вакытэ, мон уйвӧтам адӟи: тани кечтакаос, [такаос] пудо вылэ [кечъёс вылэ, ыжъёс вылэ] тубемъёс – куӵо-маӵоесь, виштыё, пӧртэм буёло гоноесь. 11 Инмарлэн Кылчинэз мыным уйвӧтам шуиз: ”Иаков!” Мон шуи: ”Мон татын”. 12 Со шуиз: ”Синъёстэ ӝутыса учкы: вань кечтакаос, [такаос] пудо вылэ [кечъёс вылэ, ыжъёс вылэ] тубемъёс – куӵо-маӵоесь, виштыё, пӧртэм буёло гоноесь, уго Мон ваньзэ адӟисько, Лаван тыныд мар лэсьтэ. 13 Мон – Вефильын [тыныд возьматскем] Инмар, отысен синпелет (памятник) карыса пуктэм изэд вылэ вӧй кисьтӥд, отысен тон Мыным кыл сётӥд. Табере султы но та музъемысь пот, ас вордскем музъемад берытскы, [Мон тонэн огазьын луо]”».


  14 Рахилен Лия солэн пумитаз шуизы: «Атаймылэн юртаз милям паймы, люкетмы вань на-а? 15 Милемыз со мурт шуыса уг лыдъя-а? Уго со милемыз вузаз, милесьтым азвесьмес гинэ но сииз; 16 соин ик Инмарлэн атаймылэсь талам [ваньбурез,] узырлыкез – со милям но, нылпиосмылэн но люкетсы луэ; озьыен, Инмар мар тыныд вераз, ваньзэ лэсьты».


  17 Иаков султӥз но нылпиоссэ, кышнооссэ верблюдъёс вылэ пуктӥз, 18 вань пудооссэ бӧрсяз нуиз, вань ужаса поттэм узырлыксэ но, Месопотамияысь октэм аслэсьтыз пудозэ но [вань ваньбурзэ] бӧрсяз Ханаан музъеме нуиз атаез, Исаак, доры мынон вылысь. 19 Лаван ыжъёссэ ӵышкыны кошкем бере Рахиль атаезлэсь сульдэръёссэ-идолъёссэ лушказ. 20 Нош Иаков арамей пиез, Лаванэз, ӧрекчаз: малы ке шуоно кошкемез сярысь солы ӧз иворты. 21 Маиз вал, ваньзэ бордаз кутыса, сюрес вылэ потӥз; шурез выжем беразы Галаад гурезь пала вамыштӥзы.


  22 Куинетӥ нуналаз [арамей пилы,] Лаванлы, ивортӥзы, Иаков кошкиз шуыса. 23 Соку со [пиоссэ,] ӵыжы-выжыоссэ бордаз кутӥз но Иаков сьӧры сизьым нунал ӵоже уйиськыса мынӥз, Галаад гурезьысен сое сутӥз. 24 Арамей пилы, Лаванлы, уйин уйвӧтаз Инмар возьматскыса шуиз: «Утиськы, Иаковлы ӟечсэ но, уродзэ но эн вера».


  25 Лаван Иаковез сутӥз; Иаковлэн балаганэз гурезь йылэ пуктэмын вал, Лаван но аслаз ӵыжы-выжыосыныз ӵош Галаад гурезь йылэ балаганъёссэ пуктӥз. 26 Соку Лаван Иаковлы шуиз: «Мар тон лэсьтӥд? Малы тон монэ ӧрекчад но, ожмаськыса пленэ шедемъёсты музэн, мынэсьтым нылъёсме бӧрсяд нуид? 27 Малы тон лушкемен пегӟид, дорысьтым лушкаськись музэн кошкид, мыным номыр но ӧд вера? Мон тонэ кырӟаса, тимпанэн, крезен шудыса, шулдырен келясал; 28 нылъёсылэсь нылпиоссэс, нылъёсме но чупаны эрик ӧд сёты; укылтэмъяськид тон. 29 Тӥледлы урод лэсьтыны мынам киям кужыме вань, но тӥляд атайдылэн Инмарез кылем уе монэн вераськиз но шуиз: ”Утиськы, Иаковлы ӟечсэ но, уродзэ но эн вера”. 30 Кошкиськод ке, кошкы вал, уго тынад чидатэк атаедлэн юртаз укыр улэмед потэ вал ини, – но малы тон мынэсьтым инмаръёсме лушкад?» 31 Иаков Лаванлы ответ сётыса шуиз: «Уго мон кышкай, мон малпай, мон киысь нылъёстэ, [мукетсэ но, маи мынам вань] медад тала вал шуыса». 32 [Соку Иаков шуиз:] «Кинлэн киысьтыз тон аслэсьтыд инмаръёстэ шедьтод, со мурт улэп уз кыльы; ӵыжы-выжыосмы азьын тод, маид [тынад] мынам киулам вань, ваньзэ аслыд басьты». [Нош со солэсь номыр но ӧз тоды.] Иаков ӧз тоды, [солэн] Рахиль [кышноез] соосты лушказ шуыса.


  33 Лаван вуылӥз Иаковлэн балаганаз, Лиялэн балаганаз, кык медо нылъёслэн балаганазы [но соос дорын утчаськиз-бугыръяськиз,] но ӧз шедьты. Лиялэн балаганысьтыз потыса, Рахильлэн балаганаз пыриз. 34 Нош Рахиль сульдэръёсты-идолъёсты кутӥз но верблюдлэн энер улаз ватӥз, ачиз со вылэ пуксиз. Лаван быдэс балаган пушез бугыръяз, но ӧз шедьты. 35 Рахиль атаезлы шуиз: «Кузёелэн вожез медаз поты вал, тон азе султыны уг быгатӥськы шуыса, уго нылкышноослэн котьку но луись висёнзы али мынам кутскиз». [Быдэс балаган пушкысь Лаван] утчаськиз, нош сульдэръёссэ-идолъёссэ ӧз шедьты.


  36 Иаковлэн вожез потӥз но Лаванэн ченгешыны кутскиз. Иаков, вераськыны кутскыса, Лаванлы тазьы шуиз: «Кыӵе янгыше вань, кыӵе сьӧлыке вань, мон сьӧрын уйылӥськыса ветлӥськод бере? 37 [Мынам коркасьтым] вань тӥрлыкме бугыръяд ини тон, мар шедьтӥд аслад коркасьтыд ваемъёссэ? Татын мынам ӵыжы-выжыосы азьын, аслад ӵыжы-выжыосыд азьын возьматы: соос асьмелэсь кусыпмес мед сэрттозы-пертчозы. 38 Тани, мон тон дорын кызь ар вал; ыжъёсыд, кечъёсыд пи ӧз куялэ; пудо уллёысьтыд такаостэ ӧй сиы; 39 пӧйшуръёсын кесям пудоез тон доры ӧй вайылы, изъянэз ачим чидай; нуназе куазен-а мар ке ыше, – монэ тырытылӥд, уйин-а мар ке ыше, – монэ тырытылӥд; 40 нуназе, пӧсьлы чидатэк, каньсыралляй, нош уйин – кезьытлы чидатэк, курадӟи, умме усеме ӧз луы. 41 Тазьы тынад коркад ортчизы мынам улоно кызь аръёсы. Кык нылъёсыд понна мон тон дорын дас ньыль ар ужай-тырши, эшшо куать арзэ – пудоосыд понна; нош тон дас пол вошъялляд ужаме понна мед-кузьым сётондэ. 42 Атаелэн Инмарез, Авраамлэн Инмарез, Исааклэн кышкано-йыбыртъяно Инмарез, монэн огазьын ӧй ке луысал, тон али монэ номыр сётытэк келясалыд. Инмар адӟиз мынэсьтым шугадӟон пӧлы сюремме, ас киыным быдэстэм ужъёсты адӟиз но толон мон пала дурбасьтӥз». 43 Лаван Иаковлы ответ сётыса шуиз: «Та нылъёс – мынам нылъёсы; нылпиос – мынам нылпиосы; пудо – мынам пудое, мае адӟиськод, – ваньмыз со мынам: маке но али карыны быгатӥсько-а нылъёсыным, соослэн ваем нылпиосынызы но? 44 Али куспамы эшъяськыса улыны кыл сётомы, со асьмелэсь кусыпъёсмес адӟись-тодытӥсь луоз». [Иаков солы шуиз: «Тани асьмемын ӵош нокин ӧвӧл; учкы, асьмелэсь кусыпмес Инмар адӟись-тодӥсь луэ».]


  45 Иаков изэз кутӥз но сое синпелетлы (памятниклы) пуктӥз. 46 Аслаз ӵыжы-выжыосызлы Иаков шуиз: «Изъёс люкалэ». Соос изъёс кутӥзы но соослэсь пичи гурезь лэсьтӥзы. Отын, вырйылын, соос сиизы-юизы. [Лаван солы шуиз: «Та пичи гурезь асьмелэсь кусыпъёсмес адӟись-тодытӥсь луэ».]


  47 Лаван сое Иегар-Сагадуфа шуыса нимаз, нош Иаков сое Галаад шуыса нимаз. 48 Соку Лаван [Иаковлы] шуиз: «Туннэ та пичи гурезь [мынам пуктэм синпелетэ но] асьмелэсь кусыпъёсмес адӟись-тодытӥсь луэ». Соин ик солы ним но сётэмын: Галаад, 49 озьы ик: Мицпа, Лаван тазьы шуэмен сэрен: «Кузё-Инмар монэ но, тонэ но чакласа-эскерыса мед улоз, огмы дорысь огмы кыдёке кошкимы ке; 50 мынам нылъёсыным урод улоно ке луид, яке нылъёсме сяна, мукет кышноос октӥд ке, асьме куспын али кыл сётон кутэммес [адӟись] адями ӧвӧл ке но, но учкы, монэ но, тонэ но Инмар адӟе».


  51 Соку Лаван Иаковлы шуиз: «Тани та пичи гурезь но тонэн мон куспы мынам пуктэм синпелетэ (памятнике); 52 та пичи гурезь адӟись-тодытӥсь, та синпелет адӟись-тодытӥсь: мон тон доры та пичи гурезь сьӧры урод лэсьтыны уг выжы, тон но мон доры та гурезьлэн сьӧраз, та синпелет сьӧры но урод лэсьтон понна уд выжы; 53 Авраамлэн Инмарез, Нахорлэн Инмарез, соослэн атайзылэн Инмарез асьме куспын Судья мед луоз». Иаков аслаз атаезлэн, Исааклэн, кышкано-йыбыртъяно Инмарезлэн нимыныз кыл сётӥз. 54 Гурезь йылын Иаков курбон сётӥз, ӵыжы-выжыоссэ ӧтчаз нянь сиыны; соос нянь сиизы, [юизы,] гурезь йылын ик кӧлӥзы. 55 Лаван ӵукна вазь ик султӥз но нылъёссэ, нылъёсызлэсь нылпиоссэс чупаз, соосты бакель кариз. Собере Лаван отысь кошкиз, улон интыяз берытскиз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  32-тӥ ЛЮКЕТ


  1 Иаков ас сюрестӥз кошкиз. [Учкиз но Инмарлэсь ожмаськыны дасяськись ожгарчиоссэ адӟиз.] Сое Инмарлэн Кылчинъёсыз пумитазы. 2 Иаков соосты адӟыса шуиз: «Та Инмарлэн ожгарчиосыз». Та интылы со «Маханаим» ним сётӥз.


  3 Едом шаерысь Сеир музъеме, Исав братэз доры, Иаков аслаз азяз иворчиосты ыстӥз но, 4 косон сётыса, соослы тазьы шуиз: «Кузёелы, Исавлы, тазьы шуэ: ”Тани, Иаков ляльчиед мар шуэ: ”Мон Лаван дорын улӥ, та дырозь улӥ; 5 мынам ошъёсы, ишакъёсы, кечъёсы, ыжъёсы, ляльчи пиосы, ляльчи нылъёсы вань; ачим сярысь [Исав] кузёелы ивортыны лэзи, тон [ас ляльчиедлы] ӟеч мылкыддэ возьматы вал». 6 Иворчиос Иаков доры берытскыса шуизы: «Исав братэд доры ми ветлӥмы, со тынад пумитад лыктэ, соин ӵош ньыль сю мурт лыктэ».


  7 Иаков туж кышкатскиз, куалектӥз; ас бордысьтыз адямиосты, ыжъёсты-кечъёсты, ошъёсты-скалъёсты, верблюдъёсты кык уллёлы люкиз. 8 Соку [Иаков] шуиз: «Исав, одӥг уллё вылэ урдскыса, со уллёез виылыса быдтӥз ке, соку мукетыз утиськыны быгатоз».


  9 Иаков шуиз: «Авраам атаелэн Инмарез, Исаак атаелэн Инмарез, [Инмаре] Кузё-Инмаре, Тон мыным шуид: ”Ас музъемад, дор музъемад берытскы, Мон тыныд ӟечлык сётыса уло”. 10 Ас ляльчиедлы Тон мар сётӥд – вань гажан-жалянъёстэ, вань ӟечлыкъёстэ басьтыны мон ярасьтэм мурт, уго мон, бодыме кутыса, та Иордан пыр выжи, нош али мынам кык уллёе. 11 Уть монэ братэлэн киулаз сюронлэсь, Исавлэн киызлэсь уть; уго мон солэсь кышкасько, со лыктыса монэ [но] нылпиосме анайёсынызы ӵош виёз шуыса кышкасько. 12 Тон шуид: ”Мон тыныд ӟеч каро, тынэсьтыд выжыдэ йылэто, зарезь дурысь лыдъяны луонтэм луо мында каро”».


  13 Со уйзэ Иаков отын потӥз. Маиз солэн бордаз вал, со пӧлысь со Исав братэзлы саламлы-кузьымлы [ыстӥз]: 14 кык сю кеч, кызь кечтака, кык сю ыж, кызь така, 15 куамын кысконо верблюдъёсты кунянъёсынызы валче, ньыльдон скал, дас ош, кызь мумы ишакъёсты, дас ишаклэсь ошпиоссэ. 16 Аслаз медоосызлы-ляльчиосызлы нимаз-нимаз пудо уллёосты сётӥз но шуиз: «Мынам азьпалам мынэ, котькуд уллё куспын вис мед луоз». 17 Нырысь мынӥсезлы косон сётыса шуиз: «Исав братэ тонэн пумиськиз ке, тынэсьтыд тазьы шуыса юаз ке: ”Кинлэн пиез тон? Кытчы мынӥськод? Тон азьын кинлэн со пудо уллёез?” 18 Тон соку шу: ”Иаков ляльчиедлэн уллёез со, Исав кузёелы саламлы-кузьымлы ыстэмын со, тани, со ачиз асьме бӧрсьы [мынэ]”». 19 [Нырысетӥезлы кадь ик] кыкетӥезлы но, куинетӥезлы но, – ваньзылы уллёос сьӧрын мынӥсьёслы, косон сётыса, тазьы шуиз: «Пумиськиды ке, Исавлы тазьы шуэ; 20 вералэ на солы: ”Тани, тынад ляльчиед Иаков но асьме бӧрсьын [мынэ]”». Уго со аслыз ачиз шуиз: «Исавлэсь ымнырзэ адӟемелэсь азьвыл мон сое азям ыстэм саламъёсын-кузьымъёсын либато, оло нош монэ ӟеч мылкыдын пумиталоз». 21 Иаковлэн саламез-кузьымез солэн азьпалаз мынӥз, нош таизэ уез со станын потӥз. 22 Со уе со султӥз, кык кышнозэ, кык ляльчи нылъёссэ, кышнооссэ, аслэсьтыз дас одӥг пиоссэ кутӥз но Иавок шурлэн лазег азьтӥз тупалаз выжиз; 23 соосты шурлэн мукет палаз выжытӥз, маиз вал, ваньзэ тупала выжытӥз.


  24 Иаков огназ кылиз, ӵук ӟардытозь Кин ке но Со соин нюръяськыса улӥз; 25 Кин ке но Со адӟиз, Иаковез вормемез уг луы шуыса, соку, нюръяськыкузы, Со Иаковлэн макес ёзэз борды йӧтӥськиз но солэсь макес ёззэ вӧсь кариз, 26 Со шуиз: «Лэзь Монэ, куазь сактэ ни ук». Иаков шуиз: «Монэ бакель карытозяд, уг лэзьы». 27 Соку Со юаз: «Кызьы тынад нимыд?» Со шуиз: «Иаков». 28 Соку Со шуиз: «Туннэ нуналысен тынад нимыд Иаков уз ни луы, Израиль луоз, уго тон Инмарен нюръяськид, адями пиосты вормылӥсь тон луод». 29 Иаков но тазьы шуыса юаз: «Тон [мыным] Аслэсьтыд нимдэ вера». Со шуиз: «Малы тон Мынэсьтым нимме юаськод? [Со паймымон]». Соку сое отысен бакель кариз.


  30 Та интылы Иаков Пенуэл ним сётӥз, со шуиз: «Мон ваче ымныр Инмарез адӟи, но улэп кыли». 31 Пенуэл пыр ортчыку, шунды ӝужаз ни; макесыз вӧсь луэмен, со чутыса мынӥз. 32 Соин ик та нуналозь но Израиль пиос макес ёзысь сӧнэз уг сиё, малы ке шуоно Иаковен Нюръяськись солэн макес ёзысьтыз сӧнэз борды йӧтӥськиз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  33-тӥ ЛЮКЕТ


  1 Иаков учкиз но адӟиз: тани Исав [солэн братэз] лыктэ, соин ӵош ньыль сю адями. [Иаков] Лияез, Рахилез но кык медо кышноосты ваньзэс асьсэ нылпиосынызы огазе карыса висъяз. 2 [Кык] медо кышноосты нылпиосынызы ӵош азьпал радэ султытӥз, соос бӧрсьы Лияез нылпиосыныз ӵош, нош Рахилез Иосиф пиеныз ваньзы бӧрсьы султытӥз. 3 Нош ачиз ваньзылэн азьпалазы мынӥз, братэз азе мыныку, музъемозь сизьым пол йыбырттӥз. 4 Исав солэн пумитаз бызьыса мынӥз, ӟыгыртӥз сое, чырты бордаз ошиськиз, чупаз но [кыкназы ик] бӧрдыны кутскизы. 5 [Исав] учкиз но, кышноосты, нылпиосты адӟыса, шуиз: «Кинэд та тынад?» Иаков шуиз: «Тынад ляльчиедлы Инмарлэн сётэм нылпиосыз». 6 Медо кышноос нылпиосынызы лыктыса йыбырттӥзы; 7 Лия нылпиосыныз лыктыса йыбырттӥз; ваньзы бере Иосифен Рахиль лыктӥзы но йыбырттӥзы.


  8 Соку Исав шуиз: «Малы табыдӟа уллё мынам пумитам сюриз?» Иаков шуиз: «Мон [тынад ляльчиед], тыныд, кузёелы, ярамон мед луом шуыса ыстӥ». 9 Исав шуиз: «Братэ, мынам аслам но ваньмыз тырмыт; тынадэз тынад кияд мед луоз».


  10 Иаков шуиз: «Ӧвӧл, тон азьын мон ярамон адями луи ке, мынам киысьтым саламме-кузьымме басьты; уго мон тынэсьтыд ымнырдэ адӟи но Инмарлэсь ымнырзэ адӟем кадь луи, тон мыным ӟеч мылкыддэ возьматӥд; 11 бакель карем саламъёсме кут, уго ваньзэ мыным Инмар сётӥз, котьмаи но мынам вань». Сое тэльмырыса куриз но, Исав саламъёссэ басьтӥз но 12 шуиз: «Ойдо, султомы но азьлане вырӟомы, мон тынад азяд мыно». 13 Иаков солы шуиз: «Кузёе, тон тодӥськод, пиналъёс эркиесь шуыса, нош мынам ыжъёсы, кечъёсы, скалъёсы – кысконоесь, нош соосты одӥг нунал куспын ик ӝог улляса нуид ке, вань пудо кулыса быроз; 14 соин ик кузёе ляльчиезлэн азьпалаз мед мыноз, нош мон, Сеире кузёе доры вуытозям, азьпалысьтым пудоосыным ӵош, пичи пиналъёсыным ӵош каллен мыно». 15 Исав шуиз: «Аслэсьтым кӧнязэ ке адямиосме тон борды кельто». Иаков шуиз: «Малы нош кельтод? Кузёе азьын ярамон адями гинэ мон мед луом вал».


  16 Со нуналэ Исав Сеире ас сюрестӥз бертыны потӥз. 17 Нош Иаков Сокхоф пала вырӟиз, аслыз корка пуктӥз, пудоезлы лапасъёс пуктылӥз. Тӥни соин ик та инты Сокхоф шуыса нимаське.


  18 Иаков Месопотамияысь берытскем бераз ӟечкын Ханаан музъемысь Сӥхем городэ вуиз но город азе балаганъёссэ пуктылӥз. 19 Емморлэн Сӥхем пиезлэсь, мукет пиосызлэсь но музъемзылэсь оглюкетсэ сю манет тырыса басьтӥз но отчы балаганзэ пуктӥз. 20 Отчы со курбон сётон инты лэсьтӥз но Израильлэн Инмарезлы Кузё-Инмарлы вазиськиз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  34-тӥ ЛЮКЕТ


  1 Лиялэн Иаковлэсь ваем Дина нылыз та музъемын улӥсь нылъёсты учкыны потӥз. 2 Та музъемлэн кузёйырызлэн Евей пилэн Емморлэн Сӥхем пиез Динаез адӟиз, сое кутӥз но соин кӧлӥз, эриктэмаз сое. 3 Сӥхемлэн лулыз Иаковлэн Дина нылыз борды лякиськиз, со нылашез яратӥз, солэн сюлмызлы кельшымонэсь кылъёс вералляз. 4 Сӥхем аслаз атаезлы, Емморлы, шуиз: «Та нылашез мыным кышнолы басьты».


  5 Иаков кылӥз, [Емморлэн пиез] солэсь Дина нылзэ эриктэмаз шуыса; пиосыз пудо уллёосыныз бусыын дыръя, отысь бертытозязы, Иаков чус улӥз. 6 Сӥхемлэн атаез Еммор Иаков доры вераськыны лыктӥз. 7 Иаковлэн пиосыз бусыысь берытскизы но, мар луэм сярысь кылэм беразы, та пиосмуртъёс ӝоже усизы, соослэн туж йырзы кур вал, – Иаковлэн нылыныз изьыса, со Израилез сантэмаз ук, – нош тазьы лэсьтыны уг яра вал. 8 Еммор тазьы соослы шуиз: «Сӥхем, мынам пие, нылды борды лулыныз-сюлмыныз лякиськиз; сётэ нылдэс солы кышнолы; 9 милемын ӵыжы-выжы кариське, милемлы нылъёстэс кышнолы сётъялэ, нош милесьтым нылъёсмес [пиостылы] кышнолы басьтылэ; 10 милемын уртче-валче улэ: та [эркын] музъем, татчы лыктыса улэ, ужалэ-тырше, асьтэлы музъем люкет басьтэ». 11 Нош Сӥхем Диналэн атаезлы, агай-вынъёсызлы шуиз: «Ӟеч мылкыддэс гинэ тӥ мыным возьматэ вал, соку мон ваньзэ сёто, мар гинэ уд куре; 12 котькыӵе бадӟым йырдон, кузьымъёс куре, мон ваньзэ тыро, нылдэс мыным кышнолы сётэ гинэ».


  13 Соку Иаковлэн пиосыз Сӥхемлы но солэн Еммор атаезлы кескич амалын ответ сётӥзы, уго со таослэсь Дина сузэрзэс мыскылляз. 14 [Лиялэн пиосыз, Диналэн агай-вынъёсыз Симеон но Левий] соослы шуизы: «Та курондэс быдэстыны ум быгатӥське – вандӥськон сямез ортчытымтэ пилы сузэрмес сётыны ум быгатӥське, со ми понна сӥтэм-сантэме улэ сюрон луэ; 15 соку гинэ ми тӥледын огкыл шедьтомы, [тӥ доры улыны интыяськомы]: тӥ но ми кадесь ке луиды, вань пиостылы-воргоронъёстылы вандӥськон сямез ортчытӥды ке. 16 Соку ми нылъёсмес тӥледлы кышнолы сётъяломы, нош тӥлесьтыд нылъёстэс асьмелы кышнолы басьяломы, тӥледын уртче-валче уломы, тӥледын одӥг калык луомы; 17 нош вандӥськон сямез ортчытыны куронмес кабыл ӧд ке басьтэ, ми нылмес кутомы но кошкомы».


  18 Та кылъёс Емморлы но, Емморлэн Сӥхем пиезлы но кельшизы. 19 Пияш та куронэз быдэстонэн ӝегаса ӧз улы, уго со Иаковлэн нылызлы синмаськиз. Нош со атаезлэн юртаз-семьяяз тужгес яратоно мурт вал. 20 Соку Еммор Сӥхем пиеныз кар капка доры лыктӥзы но городын улӥсь калыклы тазьы вераны кутскизы: 21 «Та адямиос асьмемын тупаса уло; асьмелэн музъемамы мед улозы, татын мед ужалозы-тыршозы; та музъем вылын соослы но тырмыт инты вань. Соослэсь нылъёссэс кышно басьтомы, асьмелэсь нылъёсмес соослы кышнолы сётыломы. 22 Таӵе курон-косонзэс быдэсъямы ке гинэ, соос соглаш асьмемын огазьын улыны но одӥг калык луыны: соослэн кадь ик асьмелэн но вань пиосмылы-воргоронъёсмылы вандӥськон сямез ортчытоно. 23 Соослэн уллёоссы, ваньбурзы, вань пудозы асьмелы уз луы-а? Ваелэ соослэн куронэнызы, соосын соглаш кариськоме, соку соос асьме пӧлы улыны интыяськозы». 24 Емморлэсь но, солэн Сӥхем пиезлэсь но верамзэс кар капка пыр потӥсь вань адямиос санэ понӥзы: вань пиослы-воргоронъёслы вандӥськон сям ортчытэмын вал – кар капка пыр вань потӥсь калыклы.


  25 Куинетӥяз нуналэ, соос висьыса улыку, Иаковлэн кык пиосыз, Симонэн Левий, Диналэн агайёсыз, кыкназы ик меч басьтӥзы но кышкатэк город вылэ урдскизы, отысь вань пиосмуртъёсты виылӥзы; 26 ассэ Емморез но, солэсь Сӥхем пизэ но мечен виизы, Сӥхемлэн коркасьтыз Динаез сьӧразы нуизы, собере городысь кошкизы. 27 Иаковлэн пиосыз виылэмъёс доры лыктӥзы но [Дина] сузэрзэс мыскыллям понна городэз тарказы. 28 Ыжъёссэс, кечъёссэс, ошъёссэс, скалъёссэс, ишакъёссэс талазы, ваньзэ, мар вал городын, мар вал бусыосын; 29 вань узырлыксэс но, вань нылпиоссэс, кышнооссэс пленэ нуизы, [городын,] коркаосын мар вал, ваньзэ таласа нуизы.


  30 Соку Иаков Симеонэн Левийлы шуиз: «Тӥ монэ куректон-кайгуэ уськытӥды, та музъемын [вань] улӥсьёслы, хананейёслы, ферезейёслы монэ синазькыльлы пӧрмытӥды. Мынам адямиосы ӧжыт; мыным пумит огазеяськозы, погыртозы монэ, монэ но, семьяме но быдтозы». 31 Нош соос шуизы: «Нош яра вал шат милям сузэренымы калгись-юмшась нылын кадь дауртыны?!»

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  35-тӥ ЛЮКЕТ


  1 Инмар Иаковлы шуиз: «Султы но Вефиле мын, отын ул, Исав братэд азьысь пегӟон дыръяд тыныд возьматскем Инмарлы сӥзьыса, отчы курбон сётон инты лэсьты». 2 Аслаз семьяезлы, асэныз ӵош учырамъёслы Иаков шуиз: «Мукет инмаръёстэс дорысьтыды куштэ, чылкытатӥське, дӥськуттэс воштэ. 3 Султомы но Вефиле мыномы; курадӟон нуналъёсам монэ кылӥсь, пӧртэм улон сюресъёсы кузя ветлыкум монэн огазьын луись, [монэ утись] Инмарлы мон отчы курбон сётон инты лэсьто». 4 Киулазы возиськись вань мурт инмаръёсты Иаковлы сётӥзы, пельысьтызы угыоссэс но сётӥзы; Иаков соосты Сӥхем вӧзысь тыпы улэ согиз. [Кыӵе арбериос отын вал, туннэ нуналозь но тодмо ӧвӧл.]


  5 [Сӥхемысь] соос кошкизы. Инмарлэсь кышкан котыр городъёс вылын улӥз, Иаковлэн пиосыз сьӧры нокин но уйиськыса ӧз мыны. 6 Иаков но соин ӵош вань ветлӥсьёс Ханаан музъемысь Луз городэ вуизы, со городлэн мукет нимыз Вефиль. 7 Отын со курбон сётон инты лэсьтӥз, со интыез Эл-Вефиль шуыса нимаз, уго со [Исав] братэз дорысь пегӟыса кошкыку, та интыысен солы Инмар возьматӥськиз. 8 Ревеккалэн сюдӥсь-вордӥсез Девора кулӥз но, Вефильлэн улӥяз тыпы улэ ватӥзы, Иаков со интыез «Бӧрдон тыпы» шуыса нимаз.


  9 Месопотамияысь берытскем бераз [Лузысен] Иаковлы Инмар выльысен возьматскиз но сое бакель кариз. 10 Соку Инмар солы шуиз: «Тынад нимыд Иаков; туннэ нуналысен тынад нимыд Иаков уз ни луы, тынад нимыд Израиль луоз». Солы Израиль ним сётӥз. 11 Инмар солы шуиз: «Мон Ваньмызлэсь Кужмо Инмар; йыл, трос лу; калык, трос калыкъёс тон бордысь потозы, тынад макес вискысьтыд эксэйёс потозы; 12 Авраамлы но Исааклы Аслэсьтым сётэм музъемме Мон тыныд сёто, та музъемдэ тон бере улоно выжыедлы сёто». 13 Соин вераськон интыысьтыз, со дорысь Инмар инме ӝутӥськиз. 14 [Инмарлэн] соин вераськон интыяз Иаков синпелет*а пуктӥз, сое излэсь лэсьтӥз, со вылын со Инмарлы курбон сётӥз: со вылэ курбон-салам вина, вӧй кисьтӥз. 15 Инмарлэн соин вераськем интыезлы Иаков Вефиль ним сётӥз.


  16 Собере Вефильысь кошкизы. [Аслэсьтыз балаганзэ Гадер каланча сьӧры пуктӥз.] Ефрафа дорозь огшап мынон кылемын на вал, – Рахиль нуны вайиз, нунызэ туж секытэн вайиз. 17 Нунызэ вайыку курадӟыкуз, гогы вандӥсь*б солы шуиз: «Эн кышка, таиз но пи нуны тыныд вордӥськиз». 18 Пушкысьтыз лулыз потыку, кулон азяз ик Рахиль нуныезлы Бенони ним сётӥз вал. Нош нунылэн атаез солы Вениамин ним сётӥз. 19 Рахиль кулӥз но, сое Ефрафае – Вифлееме – мынон сюрес дуре ватӥзы. 20 Солэн шайгу вылаз Иаков синпелет (памятник) пуктӥз. Рахильлэн шайгу вылаз пуктэм синпелет туннэ нуналозь но сылэ на. 21 [Отысь] Израиль*в кошкиз но Гадер каланча сьӧры балаганзэ пуктӥз. 22 Израиль та кунын улон вакытэ Рувим мынӥз но атаезлэн [Иаковлэн] медо кышноеныз, Валлаен, кӧлӥз. Израиль кылӥз [но кӧтыз ӝож луиз].


  Иаковлэн дас кык пиосыз вал. 23 Лиялэн пиосыз: Иаковлэн нырысетӥез вордскем пиез Рувим, со бӧрсьы – Симеон, Левий, Иуда, Иссахар но Завулон. 24 Рахильлэн пиосыз: Иосиф но Вениамин. 25 Рахильлэн Валла медо нылызлэн пиосыз: Дан но Неффалим. 26 Лиялэн Зелфа медо нылызлэн пиосыз: Гад но Асир. Та Иаковлэн Месопотамияын вордскем пиосыз.


  27 Иаков Мамрее, Кириаф-Арбае, мукет нимыз Хеврон, Исаак атаез доры лыктӥз, [со улэп на вал,] та [Ханаан] музъемын Авраамен Исаак палэнысь лыктэм сьӧр муртъёс кадь улӥзы. 28 Исааклэн [улоно] нуналъёсыз сю тямыстон аресозь вуизы. 29 Исаак пересьмиз, улыса жадем бераз со кулӥз, лулыз потӥз, ас калыкез пӧлы пыриз. Исавен Иаков пиосыз сое ватӥзы.

  


  *а35:14 синпелет – памятник


  *б35:17 гогы вандӥсь – повивальная бабка


  *в35:21 Израиль – Иаковлэн мукет нимыз, Инмар солы та нимез сётӥз

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  36-тӥ ЛЮКЕТ


  1 Тани Исавлэсь, со ик Едом, выжыоссэ гожъян.


  2 Исав ханаан нылъёсыз кышно басьтӥз: хеттей пилэсь Елонлэсь Ада нылзэ, Евей пи Цивеонлэн Ана пиезлэсь Оливема нылзэ, 3 соос сяна кышно басьтӥз на Наваиофлэсь сузэрзэ, Измаиллэсь Васемафа нылзэ. 4 Ада Исавлы Елифаз пи вайиз, Васемафа – Рагуилэз. 5 Оливемалэн вордскизы Иеус, Иеглом, Корей пиосыз. Та Исавлэн Ханаан музъемын вордскем пиосыз.


  6 Кышнооссэ, пиоссэ, нылъёссэ, ас юртысьтыз вань калыкез, [вань] уллёоссэ, вань пудозэ, Ханаан музъемын поттэм вань ваньбурзэ [Исав] кутӥз но Иаков братэзлэн син азьысьтыз мукет музъеме кошкиз; 7 соослэн узырлыксы сокем трос вал, соос огазьын улыны ӧз быгатэ, пудооссы укыр трос луэмен, та улыны лыктэм музъемзы соосты тэрытыны ӧз ни быгаты. 8 Исав Сеир гурезе улыны интыяськиз; Исав, со ик Едом.


  9 Тани Сеир гурезьысь идумейёслэн атайзылэсь, Исавлэсь, выжыоссэ гожъян.


  10 Тани Исавлэн пиосызлэн нимъёссы: Исавлэн Ада кышноезлэн пиез Елифаз, Исавлэн Васемафа кышноезлэн пиез Рагуил. 11 Елифазлэн пиосыз вал: Феман, Омар, Цефо, Гафам, Кеназ. 12 Исавлэн Елифаз пиезлэн Фамна нимо медо кышноез вал, солэн Елифазлэсь Амалик пиез вордӥськиз. Тани Исавлэн Ада кышноеныз нылпиосыз. 13 Тани Рагуиллэн пиосыз: Нахаф, Зерах, Шамма, Миза. Та Исавлэн Васемафа кышноезлэн пиосыз. 14 Цивеонлэн Ана пиезлэн нылызлэсь, Исавлэн Оливема кышноезлэсь, Исавлы вордӥськем пиосыз: Иеус, Иеглом, Корей.


  15 Тани Исавлэн выжыысьтыз потэм тӧроос-азьветлӥсьёс. Исавлэн нырысь вордскем Елифаз пиезлэсь вордскиз Феман тӧро, Омар тӧро, Цефо тӧро, Кеназ тӧро, 16 Корей тӧро, Гафам тӧро, Амалик тӧро. Та Едом музъемын улӥсь Елифаз выжылэн тӧроосыз-азьветлӥсьёсыз; та Адалэн пиосыз. 17 Таосыз Исавлэн Рагуил пиезлэн пиосыз: Нахаф тӧро, Зерах тӧро, Шамма тӧро, Миза тӧро. Та Едом музъемын улӥсь Рагуил выжылэн тӧроосыз-азьветлӥсьёсыз; та Исавлэн Васемафа кышноезлэн пиосыз. 18 Таосыз Исавлэн Оливема кышноеныз пиосыз: Иеус тӧро, Иеглом тӧро, Корей тӧро. Та тӧроос-азьветлӥсьёс вордскемын Исавлэн Оливема кышноезлэсь, Аналэн нылызлэсь. 19 Тани Исавлэн пиосыз, тани соослэн тӧрооссы-азьветлӥсьёссы. Со Едом.


  20 Таосыз со музъемын улӥсь хоррей пилэн Сеирлэн пиосыз: Лотан, Шовал, Цивеон, Ана, 21 Дишон, Эцер, Дишан. Та Едом музъемысь Сеир пиослэн, хоррейёслэн, тӧрооссы-азьветлӥсьёссы. 22 Лотанлэн пиосыз: Хори но Геман; нош Лотанлэн сузэрез: Фамна. 23 Таосыз Шоваллэн пиосыз: Алван, Манахаф, Эвал, Шефо но Онам. 24 Таосыз Цивеонлэн пиосыз: Аиа но Ана. Та самой со Ана, кудӥз луоё кыр дуннеысь атаезлэсь, Цивеонлэсь, ишакъёссэ возьмакуз, пӧсь ву поттӥсь ошмесэз шедьтӥз. 25 Таосыз Аналэн нылпиосыз: Дишон но Оливема, Аналэн нылыз. 26 Таосыз Дишонлэн пиосыз: Хемдан, Эшбан, Ифран, Херан. 27 Таосыз Эцерлэн пиосыз: Билган, Зааван, [Укам] но Акан. 28 Таосыз Дишанлэн пиосыз: Уц но Аран. 29 Таосыз хоррейёслэн тӧрооссы-азьветлӥсьёссы: Лотан тӧро, Шовал тӧро, Цивеон тӧро, Ана тӧро, 30 Дишон тӧро, Эцер тӧро, Дишан тӧро. Та хоррейёслэн, Сеир музъемын улӥсь выжыоссылэн, тӧрооссы-азьветлӥсьёссы.


  31 Израиль калыклэн эксэйёсыз потэмлэсь азьвыл Едом музъемлэн эксэй пуконаз пукизы таӵе эксэйёс: 32 Веорлэн Бела пиез Едомын эксэй вал, нош солэн городэзлэн нимыз Дингава. 33 Бела кулӥз но, со бӧрсьы Восорысь Зерахлэн пиез Иовав эксэе пуксиз. 34 Иовав кулӥз но, со интые эксэе пуксиз Феман пиослэн музъемысьтыз Хушам. 35 Хушам кулӥз но, со интые эксэе пуксиз Бедадлэн Гадад пиез, со Моав бусыын мадиан калыкез погыртӥсь; солэн городэзлэн нимыз Авиф. 36 Гадад кулӥз но, со интые эксэе пуксиз Масрекаысь Самла. 37 Самла кулӥз но, со интые эксэе пуксиз шур дуре интыяськем Реховоф городысь Саул. 38 Саул кулӥз но, со интые эксэе пуксиз Ахборлэн Баал-Ханан пиез. 39 Ахборлэн Баал-Ханан пиез кулӥз но, со интые эксэе пуксиз Гадар [Варадлэн пиез]; солэн городэзлэн нимыз Пау; кышноезлэн нимыз Мегетавеель, со Мезагавлэн Матреда нылызлэн нылыз.


  40 Тани Исав выжыысь улы-бечеослэн, [калыкъёссылэн] улон интыысьтызы тӧроосызлэн-азьветлӥсьёсызлэн нимъёссы: Фимна тӧро, Алва тӧро, Иетеф тӧро, 41 Оливема тӧро, Эла тӧро, Пинон тӧро, 42 Кеназ тӧро, Феман тӧро, Мивцар тӧро, 43 Магдиил тӧро, Ирам тӧро. Та идумей калыклэн улоно музъемысьтыз вань гуртъёслэн тӧрооссы-азьветлӥсьёссы. Тани та Исав, идумейёслэн атайзы.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  37-тӥ ЛЮКЕТ


  1 Иаков атаезлэн, [Исааклэн,] сьӧрлось лыктэм мурт радын улэм музъемаз, Ханаан музъеме, улыны кылиз.


  2 Тани Иаковлэн выжыез сярысь мадён. Иосиф дас сизьым арес тырмем бераз агайёсыныз, атаезлэн Валла но Зелфа кышноосызлэн пиосынызы ӵош [атаезлэсь] пудозэ возьмаса улӥз. Иосиф соос сярысь атаезлы [Израильлы] уродэсь иворъёс вуттылӥз. 3 Израиль вань пиосыз пӧлысь Иосифез юнгес яратӥз, малы ке шуоно солэн пересьмон вакытаз со вордӥськиз, – солы пӧртэм буёло кузь дӥсь вурытӥз. 4 Агай-вынъёсыз адӟизы атайзылэсь сое вань агай-вынъёс пӧлысь юнгес яратэмзэ; сое адӟемпотостэм карыны кутскизы, эшлыко мылкыдын соин вераськыны но ӧз быгатэ ни.


  5 Иосиф уйвӧт адӟиз но [сое] агай-вынъёсызлы вераз: нош соос эшшо но юнгес сое адӟемпотостэм карыны кутскизы. 6 Соослы со шуиз: «Кылзэ, уйвӧтэ сярысь верало: 7 тани, асьмеос бусы шорын культоос думылӥськомы; но, тани, мынамез думем культое султӥз, шонерак кариськиз; тани, тӥляд культоосты мынам культое котыре султӥзы но солы йыбырттӥзы». 8 Соку агай-вынъёсыз солы шуизы: «Оло нош тон эксэй луыса милемын кивалтод-а? Оло тон милемын кузёяськыса улод-а?» Уйвӧтъёсыз понна, верам кылъёсыз понна соос сое эшшо но юнгес адӟемпотостэм карыны кутскизы. 9 Со мукет уйвӧтэз адӟиз на, со сярысь со [атаезлы но,] агай-вынъёсызлы но вераз: «Тани, мон эшшо уйвӧт адӟи на: тани, шунды но толэзь, дас одӥг кизилиос мыным йыбыртъяло». 10 Атаезлы но, агай-вынъёсызлы но со мадиз. Атаез сое тышкаськыса шуиз: «Кыӵе сыӵе со тынад адӟем уйвӧтэд? Оло нош мон но, анаед но, агай-вынъёсыд но музъемозь йыбырттыны тон азе лыктомы?» 11 Агай-вынъёсыз солы вожъяськизы, нош атаез та учырез тодаз возиз.


  12 Агай-вынъёсыз атайзылэсь пудозэ возьманы Сӥхеме кошкизы. 13 Соку Израиль Иосифлы шуиз: «Агай-вынъёсыд пудо уг возьмало-а Сӥхемын? Мын, мынам тонэ соос доры ыстэме потэ». Со шуиз: «Мон дась». 14 [Израиль] солы шуиз: «Мын, учкы, тод, агай-вынъёсыдлэн кыӵе тазалыксы, пудоос ваньзы интыязы-а, – соос сярысь мыным ивор вай». Хеврон нёжалысь сое келяз. Иосиф Сӥхеме вуиз. 15 Бусыетӥ лёгаськыса ветлыкуз, сое одӥг адями пумитаз но солэсь юаз: «Мар тон утчаськод?» 16 Со шуиз: «Агай-вынъёсме мон утчасько; вера мыным, кытын соос пудозэс возьмало?» 17 Со адями талы шуиз: «Соос татысь кошкизы, мон кылӥ соослэсь тазьы вераськемзэс: ”Ойдолэ Дофанэ мыноме”».


  Иосиф агай-вынъёсызлэн пытьы кузязы мынӥз но соосты Дофанысь шедьтӥз. 18 Кыдёкысен, соослэн матазы вуэмезлэсь азьло ик соос сое адӟизы но сое виён вылысь куспазы вераськыны кутскизы. 19 Огзылы огзы шуизы: «Тӥни, уйвӧт верась лыктэ; 20 ойдолэ мыныса али ик сое виёме, кыӵе ке но гуэ-гопе куштоме но шуоме: ”Сьӧсь пӧйшур сое кесяз”; соку адӟомы, солэн уйвӧтысьтыз маиз быдэсмиз». 21 Та вераськонэз Рувим кылӥз но Иосифез соослэн киулысьтызы мозмытыса шуиз: «Сое ум вие». 22 Рувим соослы шуиз: «Вир эн кисьтэ, луоё кыр дуннеысь гуэ куштэ, нош кидэс со вылэ эн вуттэ». Тае со [таӵе малпанэн] вераз: сое соослэн киулысьтызы мозмытоно но атаез доры берыктоно.


  23 Иосиф агай-вынъёсыз доры вуэм бере солэн вылысьтыз дӥсянзэ, пӧртэм буёло дӥсянзэ, кылизы. 24 Кутӥзы но сое гуэ куштӥзы; со гу тырттэм вал, вуэз ӧй вал. 25 Асьсэос нянь сиыны пуксизы, учкизы но адӟизы: Галаадысь измаил калыклэн трос верблюдъёсыз лыкто, соос Египетэ ческыт зын поттӥсь смола, бальзам, ладан нуо. 26 Соку Иуда агай-вынъёсызлы шуиз: «Вынмес виыса, йыружмес ватӥмы ке, асьмелы кыӵе пайдаез луоз? 27 Ойдолэ сое измаил пиослы вузаломе, со вылэ киосмес медам вуттэ, со асьмелэн вынмы, асьмелэн мугормы ук». Солэсь верамзэ агай-вынъёс санэ понӥзы. 28 Мадиан вузчиос вӧзтӥзы ортчыкулы агай-вынъёс Иосифез гуысь поттӥзы но сое кызь азвесь шекелен измаил пиослы вузазы, нош соос Иосифез Египетэ нуизы.


  29 Рувим нош ик гу доры лыктӥз, нош гуын Иосиф ӧвӧл ни. Соку со вылысьтыз дӥськутсэ ӵажак кесиз. 30 Агай-вынъёсыз доры лыктыса, со шуиз: «Пияш отын ӧвӧл, нош мон таре мар каром на?» 31 Соку агай-вынъёс кечпиез вандӥзы но солэн вирыныз Иосифлэсь дӥськутсэ наштазы. 32 Пӧртэм буёло выл дӥсянзэ атайзы доры вайизы но шуизы: «Ми тае шедьтӥмы, учкы, та дӥськут тынад пиедлэн-а, ӧвӧл-а?» 33 Иаков дӥсянэз тодмаз, куректонэ усьыса шуиз: «Бен, та мынам Иосиф пиелэн дӥсянэз. Сьӧсь пӧйшур сое кесям, зэм ик, Иосиф кесямын». 34 Иаков вылысьтыз дӥсянзэ кесяз, куссэ чурыт бышкись дэраен бинялтӥз но трос нуналъёс ӵоже, пизэ жаляса, бӧрдыса улӥз. 35 Вань пиосыз, вань нылъёсыз сое буйгатыны люкаськизы; нош солэн буйгатскемез ӧз поты, со шуиз: «Куректыса-кайгырыса пие доры дунне пыдэскы лэзисько». Пиез понна тазьы курыт синвуэн бӧрдыса улӥз атай. 36 Мадиан пиос нош сое Египетысен фараонлэн эксэй юртысьтыз кузёйырлы, возьмаськисьёслэн кивалтӥсьсылы, Потифарлы вузазы.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  38-тӥ ЛЮКЕТ


  1 Со виын Иуда агай-вынъёсыз дорысь палэнскиз но Одолламысь потэм Хираен артэ улыны интыяськиз. 2 Отысен Иуда Шуа нимо одӥг хананей пилэсь нылзэ адӟиз но кышнолы басьтӥз, соин кӧлӥз. 3 Кышноез секытэн луиз но пи нуны вайиз; Иуда солы Ир ним сётӥз. 4 Нош ик секытэн луиз, пи нуны вайиз, солы Онан ним сётӥз. 5 Эшшо [куинетӥзэ] пизэ вайиз на, солы Шела ним сётӥз. Та нунызэ вайыку, Иуда Хезивын вал. 6 Иуда нырысь вордскем Ир пиезлы кышно вайиз, солэн нимыз Фамарь. 7 Иудалэн нырысь вордскем Ир пиез Кузё-Инмарлы ярамон адями ӧй вал, Кузё-Инмар сое вииз. 8 Соку Иуда Онанлы шуиз: «Агаедлэн кышноез доры пыр, солы шыднар*а луиськод бере, сое аслыд кышнолы басьты, солы шыднар луиськод бере, агаедлэсь выжызэ ышонлэсь-быронлэсь уть». 9 Онан тодэ вал, вордскем нылпиос солэн шуыса уз лыдъяське, соин ик со агаезлэн кышноез доры пыракуз, [кидыссэ] музъем вылэ кисьтэ вал, – агаезлэсь выжызэ йылэтытонтэм понна. 10 Мар со лэсьтӥз, Кузё-Инмар азьын со лек уж вал; Со Онанэз вииз. 11 Соку Иуда [кык пиосыз кулэм бере] Фамарь кенэзлы шуиз: «Шела пие быдэ вуытозь, палкышно радын атай юртад ул». Со [ас понназ] шуиз уго: «Агайёсыз музэн со но медаз кулы вал». Фамарь кошкиз но атай юртаз улыны кутскиз.


  12 Трос дыр ортчем бере Иудалэн кышноез, Шуалэн нылыз, кулӥз. Иуда буйгам бераз Фамнае ыж ӵышкисьёсыз доры мыныны потӥз, соин ӵош Одолламысь Хира эшез мынӥз. 13 Фамарьлы ивор вуттӥзы: «Тани, айымуртэд Фамнае ыжъёссэ ӵышкыны лыктэ». 14 Палкышноын улонлэсь дӥськутсэ вылысьтыз кылиз, бадӟым кышетэн шобырскыса, ымнырзэ ватӥз но Енаиме пырон капка азе пуксиз, – Фамнае мынӥсь сюрес вылын интыяськемын вал со. Со адӟе вал ни уго: Шела быдэ вуиз ни, нош сое солы кышно уг басьто. 15 Иуда, Фамарез адӟыса, [сое ӧз тодма,] калгись ныл, дыр, та шуыса малпаз, уго Фамарь ымнырзэ кышетэныз ворсаз. 16 Иуда сюрес вылысь со доры кожиз но шуиз: «Мон тон доры пыро». Уго со ӧз тодма, та солэн кенэз шуыса. Фамарь шуиз: «Мон доры пырид ке, мар тон мыным сётод?» 17 Иуда шуиз: «[Ас] уллёысьтым тыныд кечпиме келяло». Фамарь шуиз: «Ыстытозядлы, верам кылдэ юнматон понна мардэ кельтод?» 18 Иуда шуиз: «Верам кылэз юнматон понна мар тыныд сётоно?» Фамарь шуиз: «Гайтан*б борды шедьытэм печатьтэ, киысьтыд бодыдэ». Мар куриз, сое со солы сётӥз но со доры изьыны пыриз; Фамарь Иудалэсь нуны ваёно луиз. 19 Фамарь султыса кошкиз но бадӟым кышетсэ йырысьтыз куштӥз, нош ик палкышно кылён дӥськутсэ дӥсяз.


  20 Иуда Одолламын вордӥськем эшез пыр кечпизэ келяз верам кылзэ юнматон понна кышномурт доры кельтэм арбериоссэ берен басьтон вылысь; нош со Фамарез ӧз шедьты. 21 Со интыын улӥсьёслэсь со тазьы юаз: «Кытын Енаимысь сюрес дурын пукись калгыса улӥсь нылмурт?» Нош отын улӥсьёс шуизы: «Татын калгись нылмурт ӧй вал». 22 Иуда доры берытскыса, со шуиз: «Мон сое ӧй шедьты; отын улӥсьёс шуизы: татын нокыӵе но калгись ныл ӧй вал». 23 Иуда шуиз: «Дораз кельтэм арбериосме аслыз мед басьтоз, соин сэрен асьмеды серем медаз каре; тани та кечпиез мон келяй вал, нош тон сое ӧд шедьты».


  24 Ог куинь толэзь ортчиз но, Иудалы тазьы шуизы: «Фамарь кенэд азыса-калгыса улыны кутскиз, тани со, азыса улэменыз, нуны ваёно луэмын». Иуда шуиз: «Сое кыре поттэ но сутэ». 25 Сутыны нуыкузы, со айымуртэзлы вераны ыстӥз: «Мон секытэн луи та тӥрлыкъёслэн кузёзылэсь». Шуиз на: «Тодма, кинлэн та печатез, гайтанэз но бодыез». 26 Иуда таосты тодмам бераз шуиз: «Со мынэсьтым шонергес, малы ке шуоно мон сое Шела пиелы кышнолы ӧй вайы». Фамарь борды Иуда ӧз ни йӧтӥськылы.


  27 Пиян дырыз вуэм бере тодмо луиз: солэн пушказ кыкто нуныосыз. 28 Нуны вайыкуз, [огезлэн] киыз мычиськиз; гогы вандӥсь солэн кияз горд сӥньыс думиз но шуиз: «Таиз нырысь потӥз». 29 Соку та нуны кизэ берен анаез пушкы кыскиз, братэз азьло потӥз. Гогыясь кышномурт шуиз: «Кызьы тон могӟеттэ тӥяса потыны быгатӥд?» Солы Фарес ним сётӥзы. 30 Таиз бере кияз думем горд сӥньысэн братэз потӥз. Солы Зара ним сётӥзы.

  


  *а38:8 шыднар – картлэн выныз, ӟуч сямен: деверь


  *б38:18 гайтан – шнур; перевязь

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  39-тӥ ЛЮКЕТ


  1 Иосифез Египетэ вуттӥзы. Измаил пиос киысь сое египет пи Потифар, фараон юртысь кузёйыр, возьмаськисьёслэн кивалтӥсьсы, уксё тырыса басьтӥз. 2 Кузё-Инмар Иосифен ӵош вал: ужъёсыз азинлыко мынӥзы, кузёезлэн, Египет пилэн, корказ со улӥз. 3 Кузёез адӟиз, Кузё-Инмар соин ӵош шуыса, мар гинэ со уг лэсьты, Кузё-Инмар солы ужъёсаз азинлык сётэ. 4 Иосиф кузёезлы яраз, солы со ужаса-тыршыса улӥз. Со Иосифез юртэныз кивалтӥсь кариз, маиз солэн вал, ваньзэ со кие сётӥз. 5 Юртэныз кивалтӥсе пуктэм бераз, ваньбурезлы кузё карем бераз Иосифлы луыса Кузё-Инмар Египет пилэсь дорзэ бакель кариз; маиз вал юртаз, маиз вал бусыяз, ваньзэ Кузё-Инмар бакель кариз. 6 Маиз солэн вал, ваньзэ Иосиф кие сётӥз, сиён-юон сярысь гинэ солэн сюлмаськонэз кылиз на.


  Иосиф мугорын веськрес, тусбуйын чебер вал. 7 Кузёлэн кышноезлэн синмыз Иосиф шоры усиз но со шуиз: «Кӧл монэн». 8 Иосиф пумит луиз но кузёезлэн кышноезлы шуиз: «Мон вань дыръя мынам кузёе юртэз пумысен чик сюлмаськыны кулэ ӧвӧл, маиз солэн вань, ваньзэ мон кие сётӥз; 9 та юртын мынэсьтым бадӟымез ӧвӧл; монэ ваньзэ лэсьтыны лэзиз – тонэ аслым карон сяна, малы ке шуоно тон солэн кышноез; таӵе уродлэсь но урод ужез лэсьтыны, Инмар азьын сьӧлыканы быгатӥсько шат?» 10 Со нуналлы быдэ Иосифез ёртыса улӥз ке но, Иосиф соин валче луыны но соин артэ кӧлыны соглаш ӧз луы.


  11 Одӥгаз нуналэ пӧрмиз озьы: Иосиф корка пушкы ужзэ лэсьтыны пыриз, нош юртын улӥсьёс пӧлысь татын нокин но ӧй вал. 12 Кышномурт Иосифлэн дӥськут бордаз кырмиськыса шуэ: «Выд мон вӧзы». Нош Иосиф дӥськутсэ солэн кияз кельтӥз но коркась бызьыса потыса кошкиз. 13 Нош кышномурт адӟиз, Иосиф дӥськутсэ солэн кияз кельтӥз но бызьыса кошкиз шуыса, 14 юртаз улӥсьёсты кеськыса дораз ӧтиз но шуиз: «Учкелэ, кузпалы асьме доры евреез вайиз, асьмеды мед сантэмалоз шуыса. Со мон доры лыктӥз монэн изён вылысь, нош мон бадӟым куараен кеськи, 15 со кылӥз мынэсьтым черекъяны кутскемме, вузэмме, соку со, мон доры дӥськутсэ кельтыса, бызьыса кошкиз, пегӟиз». 16 Иосифлэсь дӥськутсэ ас дораз кельтӥз кузё дораз бертытозьлы. 17 Та кылъёсты ик картэзлы вераз: «Асьме доры тынад ваем еврей ляльчиед мон доры, монэ сантэманы малпаса, вуылӥз [тон вӧзы, пе, выдо, со шуиз]; 18 нош мынэсьтым черекъяны, вузыны кутскемме [кылӥз] но, дӥськутсэ мон доры кельтыса, бызьыса кошкиз». 19 Кузё кышноезлэсь солы «тазьы кариз тынад ляльчиед монэн» шуыса верам кылъёссэ кылэм бераз лек йыркурен пурӟиз; 20 кузё Иосифез кутӥз но эксэйлэн жильыетын пукисьёсыз пӧлы пытсэтэ ворсатӥз. Пытсэтын со улӥз.


  21 Нош Кузё-Инмар Иосифен ӵош вал, солы Со гажан-жалянзэ возьматӥз, ӟечлыксэ сётӥз: пытсэтэн кивалтӥсь йырез Иосифлы ӟеч мылкыдзэ возьматӥсь кариз. 22 Пытсэтэн кивалтӥсь йыр ваньзэс жильыетын пукисьёсты Иосифлэн киулаз сётӥз, кыӵе гинэ ужъёс соос ӧз быдэсъялэ, со ваньмыныз кивалтӥз. 23 Пытсэтэн кивалтӥсь йыр ӧз но учкылы, мар солэн киулаз вал, малы ке шуоно Кузё-Инмар Иосифен ӵош вал, мар гинэ со ӧз лэсьтылы, Кузё-Инмар солы азинлык сётылӥз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  40-тӥ ЛЮКЕТ


  1 Кӧня ке дыр ортчыса, Египет эксэйлэн вина омыръясез но нянь пыжисез асьсэлэн кузёзы азьын – Египетлэн эксэез азьын – янгыше усизы. 2 Аслаз эксэй юртысьтыз кык кивалтӥсь йыръёс вылэ, вина омыръясьёслэн, нянь пыжисьёслэн йыръёссы вылэ, фараонлэн туж вожез потӥз но 3 возьмаськисьёслэн кивалтӥсьсылэн корказ пытсэтэ, возьмаськисьёслэн киулазы соосты келяз, отчы ик пытсамын вал Иосиф. 4 Возьмаськисьёслэн кивалтӥсьсы соосты Иосиф борды кариз, со соосты утялтыса возиз. Пытсэт улын кӧня ке но вакыт пукизы.


  5 Одӥг уе, пытсэтын пукыкузы, Египет эксэйлэн вина омыръясез но нянь пыжисез уйвӧт адӟизы, одӥг со уе ик котькудзылэн вӧтсылэн аспӧртэмлыко пуштросэз вал. 6 Ӵукна Иосиф соос доры лыктӥз но, таослэн кыӵе ке но сюлэмшугъяськонзы вань шуыса адӟиз. 7 Кузёезлэн корказ асэныз ӵош пытсэтын пукись фараонлэн юртысьтыз кузёйыръёслэсь юаз, малы соослэн туннэ ымныръёссы сокем ӝож тусъемесь шуыса. 8 Соос солы шуизы: «Ми кыкнамы но уйвӧт адӟимы, нош вӧтмылэсь пуштроссэ валэктыны нокинлэсь юаны». Иосиф соослы шуиз: «Инмар дорысь ӧвӧл шат валэктонэз? Вералэ мыным уйвӧттэс». 9 Вина омыръясьёслэн йырзы Иосифлы уйвӧтсэ вераса шуиз: «Мон адӟисько: азям виноград модос; 10 модослэн куинь ваез; соос пушйизы, сяськаяськизы, емышъёсыз потӥзы, кисьмазы; 11 фараонлэн сосудэз мон киын, виноград мульыосты кутӥ но фараонлэн сосудаз пызьыртӥ, собере сосудэз фараонлэн кияз сётӥ». 12 Иосиф солы шуиз: «Тани солэн валэктонэз: куинь вай – со куинь нунал; 13 куинь нунал ортчыса, фараон йырдэ вылэ ӝутоз, тонэ азьвыл ужад ик берыктоз, фараонлэсь сосудзэ, азьвыл сямен ик, со дорын вина омыръяса улон дыръяд кадь ик, солэн кияз сётод. 14 Тыныд умой луиз ке, монэ тодад вай, ӟеч уж лэсьты мыным: фараонлы мон сярысь тодаз вайыты но та коркась монэ потты; 15 уго монэ татчы еврей музъемысь лушкаса вайизы; татын но номыр уродзэ ӧй лэсьты, озьы ке но монэ пытсэтэ ворсазы».


  16 Нянь пыжисьёслэн йырзы адӟиз, со уйвӧтлэсь пуштроссэ ӟеч валэктэ шуыса, соку со Иосифлы шуиз: «Мон но уйвӧт адӟи: мынам йыр вылам куинь кутам мушко; 17 вылысяз мушкоын нянь пыжисьлэн фараонлы дасям котькыӵе сиёнъёсыз тыремын, йыр вылам пуктэм мушкоысь сиёнэз [ин] тылобурдоос кокчаса улӥзы». 18 Иосиф, ответ сётыса, [солы] шуиз: «Тани талэн валэктонэз: куинь мушкоос – со куинь нунал. 19 Куинь нунал ортчыса, фараон йырдэ ӵогытоз но писпуэ тонэ ошоз, [ин] тылобурдоос тынэсьтыд мугордэ кокчаса улозы».


  20 Куинь нунал ортчыса, фараонлэн вордскон нуналыз вал, вань медооссэ люкаса, со юондыр ортчытӥз но медоосыз пушкысь вина омыръясьёслэсь но нянь пыжисьёслэсь йыръёссэс тодаз вайиз; 21 вина омыръясьёслэсь йырзэс ас интыяз ик берыктӥз но, соиз вина сюмыксэ фараон кие сётӥз; 22 нош нянь пыжисьёслэсь йырзэс [писпуэ] ошытӥз, кызьы вераз вал соослы Иосиф. 23 Вина омыръясьёслэн йырзы Иосифез тодаз ӧз вайы, вунэтӥз сое.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  41-тӥ ЛЮКЕТ


  1 Кык ар ортчыса, фараон уйвӧт адӟиз: тани, со шур дурын сылэ; 2 но тани, шурысь сизьым скалъёс пото, учкыны чебересь, кӧй мугороесь, вудур камыш пӧлтӥ сиськыса ветло; 3 но тани, таосыз бере шурысь сизьым мукетъёсыз скалъёс пото: учкыны начаресь, чиед мугороесь. Таре таосыз шур дуртӥ сиськыса ветлӥсь скалъёс вӧзы султӥзы; 4 начаресь, чиед мугороесь скалъёс учкыны чебересь, кӧй мугороесь скалъёсты сиизы. Соку фараон сайказ. 5 Таре нош ик умме усиз, таре мукет вӧт адӟе ини: одӥг куро модосын сизьым удалтэм, чебересь шепъёс; 6 но тани, таосыз бере шундыӝужанпал тӧлэн куасьтэм сизьым удалтымтэ шепъёс потӥзы; 7 начар, удалтымтэ шепъёс сизьым удалтэм, тыр шепъёсты сиизы. Сайкам бераз фараон валаз, та уйвӧт шуыса.


  8 Ӵукна фараонлэн секыт мылкыдыз вал, со Египетысь вань туноосты, визьнодчиосты ӧтьытыса вайытӥз но соослы аслаз уйвӧтэз сярысь вераз; нош солэсь пуштроссэ фараонлы усьтыны одӥг мурт но ӧз шедьы. 9 Вина омыръясьёслэн йырзы фараонлы тазьы вераны кутскиз: «Али мон сьӧлыкъёсме тодам вайисько; 10 фараонлэн ас ляльчиосыз вылэ вожез потӥз, монэ но нянь пыжисьёслэсь йырзэс возьмаськисьёслэн кивалтӥсьсылэн корказ интыяськем пытсэтэ ворсатӥз; 11 одӥг уе ми соин уйвӧт адӟимы, солы но, мыным но аспӧртэмлыко пуштросэн уйвӧт возьматскиз; 12 отын, ми пӧлын, егит еврей пи вал, возьмаськисьёслэн кивалтӥсьсылэн ляльчиез; ми солы уйвӧтмес мадимы но, кыкмылэсь ик уйвӧтмес, солэсь пуштроссэ пыр-поч валэктӥз; 13 солэн валэктэмезъя ик ваньмыз быдэсмиз: мон аслам интыям берыктэмын, нош соиз ошемын».


  14 Фараон Иосифез ӧтьыны ыстӥз. Дыртыса сое пытсэтысь поттӥзы. Йырзэ ӵышкиз, дӥськутсэ воштӥз но фараон доры лыктӥз. 15 Фараон Иосифлы шуиз: «Мон уйвӧт адӟи, нош нокин но солэсь пуштроссэ валэктыны уг быгаты; тон сярысь мон кылӥ, уйвӧтъёслэсь пуштросъёссэс валэктыны быгатӥськод шуыса». 16 Иосиф фараонлы ответ сётыса шуиз: «Мон уг быгаты, Инмар быгатоз, Со фараонлы ӟеч ответ сётоз». 17 Фараон Иосифлы шуиз: «Мон таӵе вӧт адӟи: тани, мон шур дурын сылӥсько, 18 со виын шурысь сизьым куаем, чебер адӟиськись скалъёс пото но камыш пӧлтӥ сиськыса ветлыны кутско; 19 но тани, таосыз бере вуысь пото мукетъёсыз сизьым скалъёс – начаресь, туж шушесь, мугорзы чиед: быдэс Египетысь таос кадь начаресьсэ адӟеме ик ӧвӧл; 20 начаресь, чиедэсь скалъёс азьвылъёссэ сизьым куаем скалъёсты сиизы. 21 Куаем скалъёс таосызлэн пушказы пыризы, но тодманы уг луы вал, таос соослэн пушказы пыризы шуыса: азьвыл кадь ик таос начаресь вал. Соку мон сайкай. 22 Та бере таӵе уйвӧт адӟи: тани, одӥг куро модосэ сизьым шепъёс пушйизы – тыресь, чебересь; 23 но тани, таосыз бере векчиесь, начаресь, шундыӝужанпал тӧл улын куасьмем шепъёс пушйизы но, 24 начар шепъёс сизьымзэ чебересь шепъёсты сиизы. Та вӧтъёсме туноослы верай, нош соос огзы но таослэсь пуштроссэс мыным валэктыны ӧз быгатэ».


  25 Соку Иосиф фараонлы шуиз: «Фараонлэн уйвӧтъёсыз – одӥг уйвӧт: Инмар лэсьтоно ужзэ фараонлы ивортӥз. 26 Сизьым чебересь скалъёс – со сизьым аръёс; сизьым удалтэм шепъёс но – со сизьым аръёс: та одӥг уйвӧт; 27 таосыз бере потэм сизьым начаресь, чиедэсь скалъёс – со сизьым ар, озьы ик сизьым начаресь, шундыӝужанпал тӧлэн куасьтэм шепъёс – со сизьым сютэм аръёс. 28 Тӥни, со понна ик уго мон фараонлы шуи: ”Инмар мар лэсьтоз, сое Со фараонлы возьматӥз”. 29 Тани, сизьым ар ӵоже быдэс Египетын туж узыр, удалтэм аръёс луозы; 30 та аръёс бере вуозы сизьым сютэм аръёс, Египетын узырлыко луэм аръёсыз вунэтозы, сютэм улон та музъемез тырттэм кельтоз, 31 азьвыл узырлыклэн пытьыез но уз кыльы та музъеме, уго лыктӥсь сютэм аръёс туж секытэсь луозы. 32 Фараонлы уйвӧт кык пол возьматскиз ке, со возьматэ ини, Инмарлэн кылыз зэм луэ, Инмар верам кылзэ ӝоген быдэстоз шуыса.


  33 Фараон мед шедьтоз ук табере нодлыко, визьмо адямиез, сое мед пуктоз Египетэн кивалтыны. 34 Со удалтэм сизьым аръёс ӵоже Египет музъемын [мар будӥз, солэсь] витетӥ люкетсэ бичаны эскерись-чакласьёсты фараон мед пуктоз ук; 35 та лыктӥсь ӟечлыко аръёсы вань кизем будосъёслэсь юзэс мед бичалозы но фараонлэн кивалтэм улсаз городъёсысь ю кеносъёсы мед люкалозы, мед утёзы; 36 та люкам сиён-юонэз утьыса мед возёзы, Египетын сизьым ар ӵоже сютэм улон луиз ке, калык, сютэм улыса, медаз быры».


  37 Та ӵектон фараонлы но, солэн вань медоосызлы но кельшиз. 38 Аслаз медоосызлы фараон шуиз: «Шедьтомы-а мукетсэ таӵе адямиез, кин пушкын Инмарлэн Духез мед улысал?» 39 Фараон Иосифлы шуиз: «Инмар тыныд ваньзэ тае усьтӥз бере, тынэсьтыд но нодоез, визьлыкоез соку ӧвӧл ини; 40 тон мынам юртэным кивалтӥсь луод, вань калыке тынэсьтыд верам кылъёстэ санэ поноз; эксэй пуконын пуконэным гинэ мон тынэсьтыд вылӥын луо». 41 Фараон Иосифлы шуиз: «Тани, мон тонэ быдэс Египет музъемен кивалтӥсь каро». 42 Соку фараон чиньыысьтыз печать нюртон зундэссэ басьтӥз но Иосифлэн чиньыяз понӥз; дуно, векчи-векчи етӥн дэралэсь вурем дӥськут вылаз дӥсяз, чыртыяз зарни жильы ошиз; 43 ожмаськон уробоосыз пӧлысь кыкетӥяз уробое сое султытыса нуыны, солэн азяз, тазьы кесяськыса, мыныны косӥз: «Йырдэс мыкыртэ!»


  Быдэс Египет музъемлы сое кивалтӥсе пуктӥз. 44 Соку фараон Иосифлы шуиз: «Мон – фараон, но тон косытэк, одӥг мурт но кизэ уз вырты, пыдзэ но уз вырты – быдэс Египет музъемын». 45 Фараон Иосифлы Цифнаф-панеах ним сётӥз; Илиопольысь Потифер вӧсясьлэсь Асенефа нылзэ солы кышнолы сётӥз. Иосиф быдэс Египет музъемез пырпотӥз. 46 Египетлэн эксэез, фараон, азе султыкуз, Иосифлы куамын арес вал. Иосиф фараон дорысь потӥз но быдэс Египет музъемез пыр ортчиз. 47 Со музъемысь узыр, удалтӥсь сизьым аръёс ӵоже одӥг кидысысь быдэс кырым ю люкаськылӥз. 48 Египетын улэм [удалтэм] аръёсы вань кизем будосъёслэсь юзэс со городъёсысь ю кеносъёсы тыриз; котькудаз городэ котырысьтыз бусыосын будэтэм юэз люказ. 49 Иосиф туж трос нянь люказ, зарезь дурысь луо мында, кудмындазэ ӧз но лыдъя ни, лыдъянтэм трос юэз люкаськиз уго.


  50 Сютэм аръёс вуэмлэсь азьвыл Иосифлэн Асенефа кышноез – Илиопольысь Потифер вӧсясьлэн нылыз – кык нуны вайиз. 51 Иосиф нырысь вордскем нуныезлы Манассия ним сётӥз, [со шуиз] уго: «Инмар монэ вунэтытӥз вань шугадӟон нуналъёсме, атаелэсь семьязэ-юртсэ». 52 Мукетызлы пиезлы Ефрем ним сётӥз, [со шуиз] уго: «Курадӟон чидаса улоно музъемам Инмар монэ емыш вайись кариз».


  53 Египетын сизьым ар ӵоже узырмыса улон йылпумъяськиз, 54 сютэм улоно сизьым аръёс вуизы, кызьы Иосиф вераз вал. Вань музъемъёсы-шаеръёсы сютэм аръёс вуизы, нош быдэс Египет музъемын нянь вал. 55 Быдэс Египетын улӥсьёс сютэм улыны кутскем бере калык фараон азьын, нянь курыса, тэльмырыны кутскиз. Вань Египет калыклы фараон шуиз: «Мынэлэ Иосиф доры, мар со косӥз, сое быдэсъялэ». 56 Быдэс музъем вылын сютэм ар вал; соку Иосиф вань ю кеносъёсты усьтӥз но Египетын улӥсьёслы нянь вузаны кутскиз. Египет музъемын сютэм улон кужмогес но кужмогес луиз. 57 Вань кунъёсысь адямиос Египетэ, Иосиф доры, нянь басьтыны лыктылӥзы, уго быдэс музъем вылын сютэм улон кужмо но кужмо луиз.

  42-тӥ ЛЮКЕТ


  1 Иаков тодӥз, Египетын нянь вань шуыса, соку со пиосызлы шуиз: «Мар шоры учкыса сылӥськоды?» 2 Шуиз на: «Тани мон кылӥ, Египетын нянь вань, пе; мынэлэ отчы, басьтэлэ отысь асьмелы нянь, улэп мед кылёмы, сютэм медам кулэ». 3 Иосифлэн дас агайёсыз Египетэ нянь басьтыны мынӥзы, 4 нош Иосифлэсь вынзэ, Вениаминэз, агайёсыз сьӧры мыныны Иаков ӧз лэзьы, со шуиз: «Урод учыре сюроно медаз луэ мар-а».


  5 Трос калыкъёсын ӵош Израиль пиос нянь басьтыны мынӥзы, Ханаан музъемын сютэм ар вал уго. 6 Нош Иосиф та музъемын кивалтӥсь адями вал: со ик нянь вузалляз дунне вылысь калыклы. Иосифлэн агайёсыз со доры лыктӥзы но со азе пыдесъяськыса йыбырттӥзы. 7 Иосиф агайёссэ адӟем бераз ик тодмаз; нош аслэсьтыз тодмамзэ шарае ӧз поты, соосын чурыт вераськыса шуиз: «Кытысь тӥ вуиды?» Соос шуизы: «Ханаан музъемысь, сиён басьтыны лыктӥмы». 8 Иосиф агайёссэ тодмаз, нош соос сое ӧз тодмалэ.


  9 Соку Иосиф тодаз вайиз соос сярысь адӟем уйвӧтъёссэ; соослы шуиз: «Тӥ утчаськыса ветлыны лыктэмъёс, тӥ та музъемлэсь ляб интыоссэ эскерыны-чакланы лыктӥды». 10 Таос солы шуизы: «Ӧвӧл озьы, кузёмы, та ляльчиосыд сиён басьтыны лыктӥзы; 11 ми ваньмы одӥг муртлэн нылпиосыз, ми шонер улӥсь муртъёс; та ляльчиосыд утчаськыса-чакласькыса ветлыны ӧз лыктэ». 12 Иосиф соослы шуиз: «Ӧвӧл, тӥ та музъемлэсь ляб интыоссэ учкыны-чакланы лыктӥды». 13 Соос шуизы: «Ми, тынад ляльчиосыд, дас кык агай-вынъёс луиськомы; ми Ханаан музъемысь одӥг муртлэн пиосыз: покчиез вынмы атаенымы огазе кылиз, нош одӥгез асьме пӧлын ӧвӧл ини». 14 Иосиф соослы шуиз: «Мон тӥледлы верай ук: тӥ утчаськыса-чакласькыса ветлӥсьёс; 15 тани тӥ кызьы эскеремын-чакламын луоды: фараонлэн улонэныз кыл сётӥсько – покчи вынды татчы ӧз ке лыкты, тӥ татысь уд потэ; 16 тӥ пӧлысь одӥгез мыныса вындэс мед ваёз, со дырозь пытсэтын пукоды; соку тодмо луоз: ӧрекчаськиськоды-а, уд-а; ӧрекчаськиськоды ке, соку фараонлэн улонэныз кыл сётӥсько: тӥ утчаськыса-чакласькыса ветлӥсьёс луиськоды». 17 Соосты куинь нуналлы пытсэт сьӧры келятӥз.


  18 Куинетӥ нуналаз Иосиф соослы шуиз: «Тани, мар ке косӥ ке, сое быдэстэ, соку улэп кылёды, уго мон Инмарлэсь кышкасько: 19 тӥ пӧяськисьтэм адямиос ке, одӥгез братты та пытсэт коркан мед улоз, нош мукет братъёс, мынэлэ, сютэм улӥсь семьяостылы нянь нуэ. 20 Покчи вындэс мон доры вае, вайиды ке, тодмо луоз, уд ӧрекчаськиське шуыса, – соку тӥ виемын уд луэ». Соос озьы ик лэсьтӥзы. 21 Куспазы соос тазьы вераськизы: «Зэм ик, братмылы пумит сьӧлыкаммы понна курадӟон чидано луиськомы ни; асьмеос адӟимы ук солэсь курадӟемзэ, куке со асьмемыз сюлворыса куриз, нош асьмеос [сое] санэ ӧм понэ; табере со понна асьме доры шугадӟон вуиз». 22 Рувим, ответ сётыса, соослы шуиз: «Мон тӥледлы ӧй вера-а: пинал пилы урод лэсьтыса эн сьӧлыкалэ? Нош тӥ ӧд кылзӥське, нош табере солэн вирыз понна кыл кутон дыр вуиз».


  23 Соос ӧз тодэ, Иосиф соосты вала шуыса, уго Иосифен соос куспын вераськемез кылысь кылэ берыктӥсь вал. 24 [Иосиф] соос дорысь палэнэ кошкыса бӧрдыны кутскиз. Берен доразы лыктыса, соосын вераськыса улӥз, пӧлысьтызы Симеонэз басьтӥз но син азязы думылытӥз. 25 Иосиф таослэсь пуйыоссэс юэн тырмытъяны косӥз, нош ваем азвесьсэс котькудзылэн пуйыязы берен поныны, сюрес вылэ сиён сётыны косӥз. Косон быдэстэмын вал. 26 Юзэс ишакъёс вылэ тыризы но татысь кошкизы.


  27 Изьыны дугдэм интыязы соос пӧлысь одӥгез ишакезлы сиён сётон понна пуйызэ усьтӥз но пуйыезлэн пасьысьтыз азвесьсэ адӟиз. 28 Агай-вынъёсызлы со шуиз: «Азвесе мынам берыктӥськем, тани, со пуйыям кылле». Ваньзылэн сюлэмзы куалектӥз, кышкаса ог-огзылы шуизы: «Мар таӵе та, Инмар асьмелы мар тазьы кариз».


  29 Агай-вынъёс Ханаан музъеме Иаков атайзы доры вуизы но солы ваньзэ веразы, мар соосын луиз: 30 «Со музъемлэн кузёез милемын чурыт вераськиз, милемыз со музъемтӥ утчаськыса-чакласькыса ветлӥсьёс, кожаз. 31 Ми солы шуимы: ”Ми пӧяськись муртъёс ӧвӧл; утчаськыса-чакласькыса ум ветлӥське; 32 ми дас кык агай-вынъёс, атаймылэн пиосыз; одӥгез асьме пӧлын ӧвӧл ини, нош покчи вынмы атаймы доры Ханаан музъеме кылиз”. 33 Та музъемен кивалтӥсь мурт милемлы шуиз: ”Тани, кызьы мон тӥлесьтыд пӧяськись-а, пӧяськисьтэм-а луэмдэс тодо: пӧлысьтыды одӥгзэ браттэс мон доры кельтэ, нош тӥ, семьяосты сютэм медаз курадӟе шуыса, ю басьтэ но дорады бертэ, 34 мон доры покчи вындэс вае, соку мон тодо, тӥ утчаськыса-чакласькыса ветлӥсьёс ӧвӧл, шонер улӥсь адямиос вылӥллямды; соку мон браттэс тӥ кие сёто, соку тӥ та музъемтӥ кышкатэк ветлыны быгатоды”».


  35 Пуйыоссэс бушатыкузы, ваньзы пуйы пушкысьтызы кышетэ думем азвесьсэс шедьтӥзы. Асьсэос но, атайзы но думылэм азвесьсэс адӟизы но кышкатскизы. 36 Атайзы, Иаков, соослы шуиз: «Тӥ монэ нылпитэк кельтӥськоды ни: Иосифе ӧвӧл ни, Симеонэ но ӧвӧл ни, нош табере Вениаминэз басьтыны турттӥськоды, ваньмыз мыным пумит берытскиз!» 37 Соку Рувим атаезлы тазьы шуиз: «Мынэсьтым кык пиосме ви, Вениаминэз берен ӧй ке вайы тон доры; сое мон кие сёт, мон сое берен тон доры вутто». 38 Иаков шуиз: «Мынам пие тӥ сьӧры уз мыны, малы ке шуоно солэн агаез кулӥз, со огназ кылиз; сюрес кузя мынонды дыръя соин кыӵе ке шудтэм учыр луиз ке, соку тӥ монэ, пурысьтам йырез, куректон-кайгу пыр шайгуэ пыртоды».

  1 Музъем вылын сютэм улон кужмояз. 2 Египетысь ваем няньзэс сиыса быдтэм беразы атайзы соослы шуиз: «Нош ик отчы мыныса, асьмелы кӧня ке но сиён басьтэ». 3 Иуда солы тазьы шуиз: «Со адями ӝот-ӝот вераз: ”Вындэс сьӧрады ӧд ке вае, мынам син азям эн ик лыктэ”. 4 Вынмес сьӧрамы лэзид ке, соку мыномы но тыныд сиён басьтомы; 5 ӧд ке лэзьы, соку ум мынэ, уго со адями милемлы шуиз: ”Мынам син азям эн ик возьматске, вындэс сьӧрады ӧд ке вае”». 6 Израиль шуиз: «Малы тӥ мон понна сыӵе урод уж лэсьтӥды, – со адямилы тӥляд вынды вань на шуиды?» 7 Соос шуизы: «Со адями ми сярысь но, асьмелэн ӵыжы-выжыосмы сярысь но юалляськиз, улэп на-а, пе, тӥляд атайды? Вань-а, пе, тӥляд братты? Мар юаз, ми солы верамы. Тодӥмы-а ми солэсь ”вындэс татчы вае” шуэмзэ?»


  8 Иуда нош атаезлы, Израильлы, тазьы шуиз: «Пинал пиез мон сьӧры лэзь, ми султомы но мыномы, улэп кылёмы, ми но, тӥ но, нылпиосмы но уз кулэ; 9 со понна мон кыл кутӥсько, сое мон киулысь курод; сое мон тон доры ӧй ке вутты, тынад азяд ӧй ке султыты, соку мон вань улоно нуналъёсы ӵожелы тон азьын янгыше кылисько; 10 ӝегаса ке ӧй улысалмы, кык пол ветлыса вуысалмы ни». 11 Соослэн атайзы, Израиль, соослы шуиз: «Тазьы ке, соку тани тазьы каре: та музъемын будэм емышъёсты сьӧрады басьтэ но со адямилы соосты саламлы нуэ, нуэ кӧня ке но бальзам, кӧня ке но чечы, стиракс но ладан, фисташка но миндаль мульыосты бордады кутэ. 12 Таре сьӧрады кык пол тросгес азвесь кутэ, пуйыослэн пасязы берен понэм азвесез ас киыныды берыктыны мед быгатоды: оло нош со янгышен понэмын вал. 13 Вындэс но бордады кутэ, султэ но со адями доры нош ик мынэ. 14 Ваньмызлэсь Кужмо Инмар со адямиез тӥледыз гажась-жалясь мед кароз но со тӥледын ӵош бертыны мукетсэ но браттэс мед лэзёз, Вениаминэз но; нош мыным нылпиосытэк кылёно ни ке, мед кылём ни, мар карод».


  15 Та адямиос саламъёссэс-кузьымъёссэс кутӥзы, киязы кык пол тросгес азвесь кутӥзы, Вениаминэз но бордазы кутӥзы; султӥзы но Египетэ кошкизы, Иосиф азе вуизы. 16 Иосиф пӧлысьтызы Вениаминэз [вынзэ, анаезлэсь пизэ] адӟиз но юртэзлэн кузёезлы шуиз: «Та адямиосты корка пырты но кудзэ ке но пудоез ванды, сиён дася, малы ке шуоно та адямиос монэн ӵош нуназеялозы». 17 Та адями Иосифлэсь косонзэ быдэстӥз, со та адямиосты Иосифлэн корказ пыртӥз. 18 Та адямиос кышказы, Иосифлэн корказ пыртӥзы шуыса, соос шуизы: «Азьвыл татчы вуылыкумы, пуйыосамы тырем азвесь берен татчы вуэм понна, асьмеды янгыше уськытыса, выламы урдскыны, ляльчи карыны, ишакъёсмес таланы соос асьмеды та корка пыртӥзы». 19 Иосифлэн юртэныз кивалтӥсь доры соос лыктӥзы но корка пырон ӧс дорысен солы вераны кутскизы, 20 соос шуизы: «Кузёмы, кылзы милемыз, ми азьвыл но сиён октыны вуылӥмы ни, 21 озьы пӧрмиз: кӧлон интые вуимы но пуйыосмес усьтӥмы, – но тани, котькудмылэн ю басьтыны тырем азвесьмы пуйымылэн пасяз кылле; сое таре ас киынымы берыктӥськомы; 22 нош сиён басьтыны киямы мукет азвесь вайимы; ми ум тодӥське, кин милям пуйыосамы азвесьмес тыриз». 23 Со шуиз: «Эн куалекъялэ, эн кышкалэ; тӥляд Инмарды, тӥляд атайдылэн Инмарез пуйыосады ватэм байлык сётӥз; тӥляд азвесьты мон доры вуиз». Соос доры Симеонэз вайиз. 24 Со адями та муртъёсты Иосифлэн корказ пыртӥз но ву сётӥз, соос пыдзэс миськизы; ишакъёссылы но сиён сётӥз. 25 Иосиф нуназе шор вуыкулы саламъёссэс-кузьымъёссэс дасязы, уго соос кылӥзы, соос отын нуназе карозы шуыса. 26 Иосиф дораз бертӥз но таос сьӧразы ваем саламъёссэс-кузьымъёссэс со доры вайизы, музъемозь со азе йыбырттӥзы. 27 Соослэн тазалыксы сярысь юаса шуиз: «Атайды, пересь мурт, сярысь тӥ верады вал. Кыӵе солэн тазалыкез? Улэп на-а со?» 28 Таос шуизы: «Тынад ляльчиед, милям атаймы, таза, улэп на». [Со шуиз: «Та адями Инмарен бакель каремын».] Соос йырзэс мыкыртыса йыбырттӥзы.


  29 [Иосиф] синзэ ӝутӥз но вынзэ, анаезлэсь пизэ, Вениаминэз, адӟиз но шуиз: «Та тӥляд покчи вынды-а, со сярысь-а тӥ мыным вералляды?» Собере шуиз: «Пие, Инмарлэн гажан-жалянэз тон бордын мед улоз!» 30 Соку Иосиф ӝогак султыса кошкиз, уго вынзэ яратонэз тыл кадь пушказ ӝуатскиз, со бӧрдыны дась вал ини; соку со, пыдлось бӧльмы сьӧры пырыса, бӧрдыны кутскиз. 31 Собере со ымнырзэ миськиз, ассэ кияз кутӥз но потыса шуиз: «Сиён-юон пуктылэ». 32 Талы нимаз сиён-юон пуктӥзы, соослы но нимаз пуктылӥзы, соин ӵош сиськись египет пиослы но нимаз сётӥзы, египет пиос еврей пиосын огазьын сиськыны уг быгато уго, малы ке шуоно египет пиос понна та – юрӟым уж. 33 Со азе соос пуксизы, – нырысь вордскемез бордысен кутскыса пиналыз дорозь арлыдзыя соос пуктылэмын вал, – ог-огзы шоры паймыса учкизы. 34 Солэн дорысьтыз соослы сиён-юон сётылӥзы, Вениаминлэн люкетэз вить пол бадӟымгес вал, мукетъёсызлэн люкетъёссы сярысь. Соос юизы, соин ӵош соос умой гинэ юизы.

  1 [Иосиф] аслаз юртэныз кивалтӥсьлы таӵе косон сётӥз: «Кӧня нуыны кужымзы тырмоз, сомында сиён пуйыосазы тыр, азвесьсэс пуйы пушказы пон; 2 нош мынэсьтым чашаме, азвесь чашаме, нянь басьтэм азвесеныз ӵош братъёс пӧлысь покчиезлэн пуйы пушказ пон». Соиз Иосифлэн верам кылызъя лэсьтӥз. 3 Ӵукна, куазь сактэм бере, та адямиосты ишакъёсынызы валче кошкыны лэзизы. 4 Городлэн сьӧраз кыдёке ик кошкыса ӧз на вуэ вал, Иосиф юртэныз кивалтӥсьлы шуиз: «Мын, сут со адямиосыз, доразы вуид ке, шу: ”Малы ӟеч уж понна уродэн берыктӥды: [малы тӥ мынэсьтым азвесь чашаме лушкады?] 5 Та мынам кузёелэн юоно чашаез ук, со вылын со тунаське; урод уж тӥ лэсьтӥды”».


  6 Со соосты сутӥз но та кылъёсты соослы вераз. 7 Соос солы шуизы: «Малы меда кузёмы таӵе кылъёсты вера? Ӧвӧл, тынад ляльчиосыд сыӵе ужез ноку но ӧй лэсьтысалзы; 8 тани, пуйыосмы пушкысь шедьтэм азвесьмес ми тыныд берен Ханаан музъемысь вайимы: тынад кузёедлэн коркасьтыз зарниез, азвесез малы ми лушкаломы? 9 Ляльчиосыд пӧлысь кудзылэн ке киысьтыз [чаша] шедьтэмын луиз ке, сое виёно, нош ми кузёмылы ляльчиос луомы». 10 Со шуиз: «Умой, кызьы тӥ шуиды, озьы ик мед луоз: кин киысь [чаша] сюроз, со мыным ляльчи луоз, нош тӥ янгыше уськытэмын уд луэ».


  11 Соос ваньзы дыртыса пуйыоссэс музъем вылэ пуктылӥзы но ваньзы пуйыоссэс усьтылӥзы. 12 Со утчаськыны кутскиз арлыдын бадӟымъёсыз бордысен, вуиз самой покчиез доры; чашаез Вениаминлэн пуйыысьтыз шедьтӥз. 13 Ваньзы соос дӥськутсэс кесязы, ишакъёссы вылэ тыриськизы но городэ берытскизы. 14 Иуда агай-вынъёсыныз ӵош Иосифлэн корказ мынӥзы, со дораз вал, со азе музъем вылэ уськытскыса йыбырттӥзы. 15 Иосиф соослы шуиз: «Мар тӥ лэсьтӥды? Тӥ ӧд тодэ шат, мон кадь адями одно ик ваньзэ тунаса тодоз?» 16 Иуда шуиз: «Кузёмылы мар шуыны ми быгатомы? Мар верано? Кызьы шонере потоно? Инмар тынад ляльчиосыд пӧлысь шонертэм ужез шедьтӥз; тани, ми кузёмылы ляльчи луэмъёс, ми но, со но – кинлэн киысьтыз чаша сюриз». 17 Нош [Иосиф] шуиз: «Уг, мон сое уг лэсьты: со, кинлэн киысьтыз чаша шедьтэмын вал, мыным ляльчи луоз, нош тӥ каньылэн атайды доры берытске».


  18 Иуда со доры лыктыса шуиз: «Кузёе, ляльчидэ лэзь кузёелэн пеляз мар ке но вераны, ляльчиедлы вождэ эн потты; уго тон фараонэн одӥг кадь. 19 Кузёе аслаз ляльчиосызлэсь юаз: ”Вань-а тӥляд атайды я вынды?” 20 Ми кузёмылы шуимы: ”Милям пересьмем атаймы вань, [солэн] покчи пиез вань, пересь даураз вордскем пиез, солэн агаез кулӥз, нош со анаезлэн нылпиосыз пӧлысь огназ кылиз, атае сое яратэ”. 21 Аслад ляльчиосыдлы тон шуид ук: ”Сое мон доры вае, солэн шораз учкыны мед быгатом”. 22 Ми кузёмылы шуимы: ”Пинал пи, атайзэ кельтыса, кошкыны уг быгаты, со атайзэ кельтӥз ке, атаез кулоз”. 23 Нош тон ляльчиосыдлы шуид: ”Тӥледын ӵош покчи вынды ӧз ке лыкты, мон азе эн ик возьматске”.


  24 Тынад ляльчиед, милям атаймы, азе вуэммы бере кузёмылэсь верам кылъёссэ ми солы верамы. 25 Соку атаймы шуиз: ”Нош ик отчы мыныса, асьмелы кӧня ке но сиён басьтэ”. 26 Ми шуимы: ”Милемлы мыныны уг яра, нош милемын ӵош покчи вынмы луиз ке, соку мыномы, уго милемын ӵош покчи вынмы ӧз ке луы, со адямилэн син азяз милемлы возьматскыны уг яра”. 27 Тынад ляльчиед, милям атаймы, шуиз: ”Тӥ тодӥськоды, мынам кышное мыным кык пи вайиз; 28 одӥгез мон дорысь кошкиз, соку мон ”Зэм ик, дыр, сое пӧйшуръёс кесяллям” шуыса малпай; та дырозь мон сое ӧй ни адӟы; 29 тазэ но мон азьысь басьтӥды ке, соин кыӵе ке шудтэм учыр луиз ке, монэ, пурысьтамез, куректон-кайгу пыр шайгуэ пыртоды”. 30 Табере мон, тынад ляльчиед, атаймы доры берытско но, нош милемын ӵош пинал пи ӧз ке луы, – со борды уго атаймы вань лулыныз-сюлмыныз люконтэм герӟаськемын, 31 соку атаймы адӟиз ке, пинал пи ми пӧлын ӧвӧл шуыса, со кулоз; тынад ляльчиосыд тынэсьтыд пурысьтам ляльчидэ, милесьтым атаймес, куректон-кайгу пыр шайгуэ пыртозы. 32 Эшшо ке мон, тынад ляльчиед, та пинал пи понна, сое утён пумысен атае азьын кыл сётыса шуи: ”Сое мон тон доры ӧй ке вутты [тон азе ӧй ке султыты], соку мон вань улоно нуналъёсы ӵожелы атае азьын янгыше кылисько”. 33 Озьыен, мон, тынад ляльчиед, эсьмаса кузёе доры ляльчилы мед кылём, нош пинал пи агайёсыныз ӵош мед бертоз: 34 уго кызьы мон атае доры мыном, пинал пи монэн ӵош ӧз ке луы? Соку мон адӟысал атае доры вуэм туж секыт куректон-кайгуэз».

  1 Котыраз люкаськем калык пӧлын Иосиф ассэ кутыны ӧз ни быгаты, со кеськыса шуиз: «Мон дорысь ваньзэ уллялэ!» Агай-вынъёсызлы ассэ усьтыку, Иосиф вӧзы мурт адямиос ӧз ни кыле. 2 Со, бадӟым куараен викышъяса, бӧрдыны кутскиз, сое Египет калык, фараонлэн юртаз улӥсьёс кылӥзы. 3 Соку Иосиф агай-вынъёсызлы шуиз: «Мон – Иосиф, улэп на-а атае?» Но агай-вынъёсыз солы ответ сётыны ӧз быгатэ – куалектӥзы.


  4 Иосиф агай-вынъёсызлы шуиз: «Мынам матам лыктэ». Соос матаз лыктӥзы. Соку Иосиф шуиз: «Мон – Иосиф, тӥляд вынды, монэ тӥ Египетэ вузады, 5 но али куректыса эн улэ, монэ татчы вузады шуыса, эн жалялэ, малы ке шуоно тӥлесьтыд лулдэс утён понна Инмар монэ тӥляд азьпалады ыстӥз; 6 уго кык ар ӵоже ини музъем вылын сютэм улон возиське: эшшо вить ар ӵоже уз но гыре, уз но аралэ! 7 Инмар монэ тӥляд азяды татчы ыстӥз тӥледыз музъем вылэ улэп кельтыны, тӥледлы туж бадӟым утиськон сётыса, улондэс азинтыны. 8 Озьыен, тӥ монэ ӧд ыстэ, Инмар монэ татчы ыстӥз, Со монэ фараонлы атае пуктӥз, солэн быдэс юртэзлы кузё кариз, быдэс Египет музъемлы кивалтӥсь кариз.


  9 Ӝоггес атае доры мыныса вералэ: ”Тазьы шуэ тынад Иосиф пиед: быдэс Египетлы Инмар монэ кузёе пуктӥз; лыкты мон доры, эн ӝега; 10 Гесем музъемын тон улод; мынам матам луод, пиосыд но, пиосыдлэн пиоссы но, ыжъёсыд-кечъёсыд но, скалъёсыд-ошъёсыд но – ваньмыз, маид вань, ваньды мон котырын улоды. 11 Начар улыны медад кыле ачид но, семьяосыд но, ваньмыз, кинэд вань, мон тонэ сюдо, уго эшшо вить ар ӵоже сютэм улон луоз на”.


  12 Тани, тӥ ас синъёсыныды адӟиськоды, Вениамин выны но ас синъёсыныз адӟе, мон тӥледын вераськисько шуыса. 13 Атаелы вералэ Египетын басьтэм данлыке сярысь, ваньмыз сярысь но, мае тӥ адӟиды, ӝоггес атайме татчы вае». 14 Соку Иосиф Вениамин вынызлэн чырты бордаз ӟыгырскиз но бӧрдыны кутскиз; Вениамин но йырзэ солэн чырты вылаз поныса бӧрдӥз. 15 Вань агай-вынъёссэ чупаз, бӧрдыса ӟыгыръяз. Собере агай-вынъёсыз соин вераськизы.


  16 Фараонлэн юртаз ивор вуиз, Иосифлэн агай-вынъёсыз лыктӥллям шуыса; фараонлы но, солэн ляльчиосызлы но шумпотон вал. 17 Соку фараон Иосифлы шуиз: «Агай-вынъёсыдлы шу: ”Тани, мар тӥ каре: пудоосты вылэ [нянен] пуйыос тыре но Ханаан музъеме мынэ, 18 атайдэс, семьяостэс ӧтьыса мон доры вае, мон тӥледлы Египет музъемысь туж умой [инты] сёто, музъемлэсь кӧйзэ-вӧйзэ сиыса улоды”. 19 Тонэ тазьы но соослы вераны косӥсько: ”Тани мар лэсьтэ: Египет музъемысь нылпиостылы, кышноостылы уробоос басьтэ но, атайдэс вайыса, татчы лыктэ; 20 арбериостэс-тӥрлыкъёстэс эн жалялэ, мар устоез вань Египет музъемын, сое тӥледлы сёто”».


  21 Израиль пиос озьы ик лэсьтӥзы. Иосиф соослы фараонлэн косэмезъя уробоос сётӥз, сюрес вылын сиыны тырмымон сиён сётӥз; 22 котькудзылы воштос дӥськут сётӥз, нош Вениаминлы куинь сю азвесь шекель но вить воштос дӥськут сётӥз; 23 атаезлы дас ишакъёсты ыстӥз, вылазы пачылаз Египетын поттэм устолэсь но усто ваньбур тыриз, дас мес ишакъёс вылэ ю, нянь тыризы, сюрес вылын сиыны атаезлы люкет келяз. 24 Агай-вынъёссэ келяса лэзиз. Соослы со шуиз: «Сюрес вылын эн керетэ». 25 Египетысь кошкыса, Ханаан музъеме вуизы, атайзы – Иаков – доры; 26 ивор вуттыса шуизы: «Иосиф [пиед] улэп, та виын со быдэс Египет музъемен кивалтэ». Сюлмыз солэн куалектӥз, соослэн верам кылзылы со ӧз оскы уго. 27 Иосифлэсь вань верам кылъёссэ солы верам бере, сое нуыны Иосифлэсь ыстэм уробооссэ адӟем бераз, соку Иаковлэн, атайзылэн, духез сазёмиз но 28 Израиль шуиз: «[Таиз мыным] тырмыт, улэп на мынам Иосиф пие; кулэмелэсь азьвыл соин адӟиськыны ветло на».

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  46-тӥ ЛЮКЕТ


  1 Израильлэн кинэз вал, маиз вал, ваньзэ бордаз кутӥз но соосын ӵош азьлане вырӟиз. Вирсавияе вуыса, Исаак атаезлэн Инмарезлы курбонъёс сётӥз. 2 Инмар Израильлы уйвӧт пыр шуиз: «Иаков! Иаков!» Со шуиз: «Мон татын». 3 Инмар шуиз: «Мон – Инмар, атаедлэн Инмарез, Египетэ мыныны эн кышка, отысен тон бордысь бадӟым калык потто; 4 Мон тонэн ӵош Египетэ мыно, отысь Мон ик тонэ берен потто. Иосиф ас киыныз тынэсьтыд синъёстэ ворсалоз».


  5 Иаков Вирсавияысь кошкиз. Израиль пиос атайзэс, Иаковез, ас нылпиоссэс, кышнооссэс фараонлэн сое вайыны ыстэм уробоосаз пуктыса нуизы. 6 Сьӧразы пудо-животсэс, Ханаан музъемын поттэм ваньбурзэс нуизы; Иаков но солэн вань выжы-кумыосыз Египетэ вуизы. 7 Аслэсьтыз пиоссэ, пиосызлэсь пиоссэ, нылъёссэ, пиосызлэсь нылъёссэ – вань выжы-кумыоссэ со сьӧраз Египетэ вайиз.


  8 Тани Египетэ лыктэм израиль пиослэн нимъёссы: Иаков пиосыныз. Иаковлэн нырысь вордскем пиез Рувим. 9 Рувимлэн пиосыз: Ханох но Фаллу, Хецрон но Харми. 10 Симеонлэн пиосыз: Иемуил но Иамин, Огад, Иахин, Цохар но хананей кышнолэн пиез Саул. 11 Левийлэн пиосыз: Гирсон, Кааф но Мерари. 12 Иудалэн пиосыз: Ир, Онан, Шела, Фарес, Зара; Ирен Онанъёс Ханаан музъеме кулыса кылизы. Фареслэн пиосыз Есром но Хамул. 13 Иссахарлэн пиосыз: Фола но Фува, Иов но Шимрон. 14 Завулонлэн пиосыз: Серед, Елон но Иахлеил. 15 Та Лиялэн Месопотамияысен Иаковлы ваем пиосыз но нылыз, Дина. Вань пиосыз но нылъёсыз куамын куинь кузя.


  16 Гадлэн пиосыз: Цифион, Хагги, Шуни, Эцбон, Ери, Ароди, Арели. 17 Асирлэн пиосыз: Имна, Ишва, Ишви, Бриа, Серах – соослэн сузэрзы. Бриалэн пиосыз: Хевер, Малхиил. 18 Та Лаванлэн Лия нылызлы сётэм Зелфалэн пиосыз: Зелфа Иаковлы дас куать нылпи вайиз.


  19 Иаковлэн Рахиль кышноеныз пиосыз: Иосиф но Вениамин. 20 Иосифлэн Египет музъемын вордскизы Манассия но Ефрем пиосыз, соосты вайиз Илиопольысь Потифер вӧсясьлэн Асенефа нылыз. 21 Вениаминлэн пиосыз: Бела, Бехер, Ашбел; [Белалэн пиосыз:] Гера, Нааман, Ехи, Рош, Муппим, Хуппим, Ард. 22 Та Рахильлэн Иаковлы ваем пиосыз; ваньмыз дас ньыль мурт.


  23 Данлэн пиез: Хушим. 24 Неффалимлэн пиосыз: Иахцеил, Гуни, Иецер, Шиллем. 25 Та Лаванлэн Рахиль нылызлы сётэм Валлалэн пиосыз; Валла Иаковлы сизьым нуны вайиз.


  26 Иаковен ӵош Египетэ лыктӥзы, пиосызлэсь кышнооссэс лыдъятэк, аслаз куатьтон куать нылпиосыз. 27 Иосифлэн Египетын кык пиосыз вордскизы. [Иаковен ӵош,] Иаковлэн юртысьтыз-выжыысьтыз Египетэ сизьымдон [вить] мурт потӥз.


  28 Иосиф доры мыныны со азьпалаз Иудаез ыстӥз, Гесеме вуон понна сюрес мед возьматоз шуыса. Соос Гесем музъеме вуизы. 29 Иосиф уробозэ кыткиз но Израильлэн – атаезлэн – пумитаз Гесеме потӥз; сое адӟиз но чырты бордаз ӟыгыртӥськиз, кема ӵоже, чырты бордаз ӟыгыртӥськыса, бӧрдыса улӥз. 30 Израиль Иосифлы шуиз: «Тусбуйдэ адӟем берам кулӥ ке но яралоз ни, тон улэп вылэмед на». 31 Иосиф агай-вынъёсызлы, атаезлэн выжы-кумыосызлы шуиз: «Мыныса фараонлы иворто но шуо: ”Ханаан музъемын улэм агай-вынъёсы, атаелэн выжы-кумыосыз мон доры лыктӥзы; 32 та адямиос ыж возьмасьёс, пудо утисьёс; ыжъёссэс но кечъёссэс, ошъёссэс но скалъёссэс, марзы соослэн вань, ваньзэ сьӧразы вайизы”. 33 Фараон, дораз ӧтьыса, тӥлесьтыд юаз ке: ”Мар ужен выриськоды?” 34 Тӥ шуэ: ”Ми, тынад ляльчиосыд, пичи дырысенымы та дырозь пудо бордын выриськомы, ми но, атайёсмы но”. Соку тӥледыз Гесем музъеме улыны интыялозы. Уго Египет калык понна ыж возьмась луон – юрӟым уж».

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  47-тӥ ЛЮКЕТ


  1 Иосиф лыктӥз но, ивор вуттыса, фараонлы шуиз: «Мынам атае, агай-вынъёсы ыжъёсынызы, кечъёсынызы, скалъёсынызы, ошъёсынызы, марзы соослэн вал, ваньзэ сьӧразы кутыса, Ханаан музъемысь татчы лыктӥзы, али соос Гесем музъеме вуизы». 2 Агай-вынъёсыз пӧлысь витьсэ басьтӥз но фараонлы возьматӥз. 3 Солэн агай-вынъёсызлы фараон шуиз: «Кыӵе ужен тӥ выриськоды?» Соос фараонлы шуизы: «Тынад ляльчиосыд ыж возьмасьёс, атайёсмы музэн ик». 4 Соос фараонлы шуизы: «Та музъеме улыны ми лыктӥмы, малы ке шуоно Ханаан музъеме туж секытэсь сютэм улон аръёс вуизы, милям, тынад ляльчиосыдлэн, пудоосмес возьман интыосмы ӧвӧл; соин ик лэзь вал аслад ляльчиосыдлы Гесем музъеме улыны кыльыны».


  5 Соку фараон Иосифлы шуиз: «Атаед, агай-вынъёсыд тон доры лыктӥзы; 6 Египет музъем тынад азяд; та музъемлэн самой умой интыяз улыны интыя атайдэ но, агай-вынъёстэ но; Гесем музъемын мед улозы; тодӥськод ке, соос пӧлын быгатӥсь-валась адямиос вань шуыса, соосты мынэсьтым пудо уллёосме учкыны-чакланы пукты».


  7 Иосиф аслэсьтыз атайзэ, Иаковез, фараон азе вайиз, Иаков фараонэз бакель кариз. 8 Фараон Иаковлы шуиз: «Кӧня тыныд арес ни?» 9 Иаков фараонлы шуиз: «Дунне вылтӥ ветлонэлы сю куамын арес тырмиз ни; ӧжыт улӥ, шудтэм улӥ дунне вылын, вашкала атайёсылэн улонэнызы, дунне вылтӥ соослэн ветлон нуналъёсынызы мынэсьтым улон нуналъёсме ӵошатыны но уг луы – ӧжыт улӥ». 10 Иаков фараонэз бакель кариз но со дорысь потӥз.


  11 Атайзэ но, агай-вынъёссэ но Иосиф улыны интыяз; со фараонлэн косэмезъя Египет музъемлэн самой ӟеч азяз улыны интыяз: Раамсес шаере соос кие музъем люкет сётӥз. 12 Атайзэ но, агай-вынъёссэ но, атаезлэсь быдэс выжызэ нянен сюдӥз, котькуд семьялы кӧня кулэ вал, сомында нянь сётъяз.


  13 Быдэс музъем вылын нянь ӧй вал, уго сютэм улон-ӟудон золгес но золгес луиз; Египет музъем но, Ханаан музъем но сютэм улонэн начармизы. 14 Египет музъемысь, Ханаан музъемысь вань азвесез Иосиф люказ нянь вузаса, вузкарыса поттэм азвесьсэ Иосиф фараонлэн корказ сётӥз. 15 Египет музъемын но, Ханаан музъемын но азвесь быриз. Египетын вань улӥсьёс Иосиф доры лыктыса шуизы: «Нянь вай милемлы. Малы ми тон азьын кулыны кулэ? Азвесьмы милям быриз». 16 Иосиф шуиз: «Татчы пудодэс вае, пудодэс [нянен] воштомы, азвесьты быриз бере». 17 Иосиф доры пудозэс улляса вайизы; Иосиф валъёссэс, ыжъёссэс, кечъёссэс, скалъёссэс, ошъёссэс, ишакъёссэс нянен вошъяз; вань пудозэс нянен вошъяса, со аре соосты со нянен сюдӥз. 18 Таиз ар ортчиз; мукетаз аре со доры лыктыса шуизы: «Ватытэк вераськомы, кузёмы: азвесьмы быриз, пудо уллёосмы кузёмы киын; кузёмы понна, мугормы но музъеммы сяна, милям номырмы но ӧвӧл ини. 19 Малы ми тынад син азяд кулыны кулэ, ми асьмеос но, милям музъеммы но? Милемыз но, музъеммес но басьты, нянь вылэ воштыса, ми асьмелэн музъеменымы валче фараонлы ляльчи луомы; но тон милемлы ю кидыс сёт, улэп мед кылёмы, медам кулэ, музъеммы но тырттэм-буш медаз кыльы».


  20 Быдэс Египет музъемез Иосиф фараонлы басьтӥз, Египетын улӥсьёс ваньзы ана музъемзэс вузазы – сютэм улон ёртӥз уго соосты. Музъем фараонлы сюриз. 21 Египетлэн огпал пумысеныз мукет палозяз улӥсь калыкез со фараонлы ляльчи кариз. 22 Вӧсясьёслэсь гинэ музъемзэс [Иосиф] ӧз басьты, малы ке шуоно фараон вӧсясьёслы ана музъем сётӥз, со музъемын будӥсь емышен соос кӧтсэс тырыса улӥзы; соин ик соос музъемзэс ӧз вузалэ.


  23 Соку Иосиф калыклы шуиз: «Тани, табере мон тӥледыз, тӥлесьтыд музъемдэс но фараонлы басьтӥ. Тани тӥледлы кидыс сёто, сое музъем вылады кизе; 24 араны кутскиды ке, витетӥ люкетсэ фараонлы сётэ, нош ньыль люкетэз бусыостэс кизьыны, асьтэлэсь кӧттэс тырыны, нылпиостылэсь, юртады улӥсь муртъёслэсь кӧтсэс тырыны тӥледлы мед кылёз». 25 Соос шуизы: «Тон милесьтым лулмес утид; кузёмы милемыз гажаса-жаляса возиз ке, соку ми фараонлы ляльчи луомы». 26 Иосиф Египетлы музъем пумысен закон гожтӥз, со туннэ нуналозь но ужа на: музъем вылазы мар будӥз, солэсь витетӥ люкетсэ фараонлы сётоно, вӧсясьёслэсь музъемзэс гинэ лыдъяно ӧвӧл, уго со фараонлэн музъемез ӧй вал.


  27 Израиль калык Египетын, Гесем музъемын, улӥз, со музъемез соос асьсэ киулазы возизы; израиль калык йылӥз, туж трос луиз.


  28 Иаков Египет музъемын дас сизьым ар улӥз; Иаков сю ньыльдон сизьым аресозь улӥз. 29 Израильлэн кулон дырыз вуиз, Иосиф, пизэ дораз ӧтьыса, солы шуиз: «Тон азьын мон ярамон ке, кидэ макес улам пон но кыл сёт, гажан-жаляндэ, оскиськымон луондэ возьматод но монэ Египет музъеме уд ваты шуыса, 30 атайёсыным артэ выдоно мед луом, Египет музъемысь монэ потты но соослэн шайвылазы ват». Иосиф шуиз: «Тынад верам кылыдъя лэсьто». 31 Соиз шуиз: «Мон азьын кылдэ сёт». Со азьын кыл сётӥз. Израиль валесэзлэн йыролтэс шораз йыбырттӥз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН

  1 Та бере Иосифлы шуизы: «Тани, тынад атаед висе». Соку со аслэсьтыз кык пиоссэ, Манассияез но Ефремез, сьӧраз басьтӥз, [Иаков доры мынӥз]. 2 Иаковлы ивор вуттыса шуизы: «Тани, Иосиф пиед тон доры лыктэ». Израиль, вань кужымзэ люкаса, валес вылаз пуксиз. 3 Иаков Иосифлы шуиз: «Ваньмызлэсь Кужмо Инмар Ханаан музъемын Луз карысен мыным возьматскиз но, монэ бакель карыса, 4 мыным шуиз: ”Тани, Мон тонэ йылӥсь, трос лыдо выжы каро, тон бордысь трос калыкъёсты потто, тон бӧрсьы кылем тынад выжыедлэн киулаз та музъемез пумтэм вапумъёс ӵожелы сёто”. 5 Таре тынад Египет музъемын мынам татчы вуэмелэсь азьвыл вордскем кык пиосыд мынам луозы; Ефрем но Манассия, Рувимен Симеон кадь ик, мынам луозы; 6 нош таос бере вордскем пиосыд тынад луозы; соослэн басьтоно люкетсы Ефремен Манассия агайёссылэн люкет музъемазы луоз. 7 Месопотамияысь лыктыкум, Ханаан музъемысен, Ефрафае вуытэк, сюрес вылысен кулӥз мынам Рахиле [тынад анаед]; Ефрафае мынӥсь сюрес дуре мон сое ватӥ, со инты (Ефрафа) али Вифлеем шуыса нимаське».


  8 Израиль Иосифлэсь пиоссэ адӟыса шуиз: «Кин та?» 9 Иосиф атаезлы шуиз: «Та мынам пиосы, татысен ини Инмар мыным соосты сётӥз». [Иаков] шуиз: «Соосты мон доры вай, мон соосты бакель каро». 10 Пересьмыса Израильлэн синъёсыз ляб адӟо ини, чылк-чылк адӟыны ӧз быгаты ини. Иосиф пиоссэ матаз ик вайиз но, Израиль соосты чупаз, ӟыгыртӥз. 11 Израиль Иосифлы шуиз: «Тынэсьтыд тусбуйдэ адӟо на шуыса уг ни малпаськы вал, но тани, Инмар возьматӥз, нылпиостэ но». 12 Иосиф пиоссэ атаезлэн пыд выжыысьтыз палэнэ нуиз но со азе пыдесъяськыса йыбырттӥз.


  13 Иосиф кыксэ ик [пиоссэ] кутӥз: Ефремез бур кияз кутӥз, Израильлэн паллян палаз султытӥз, нош Манассияез паллян кияз кутӥз, Израильлэн бурпалаз султытӥз, атаезлэн матаз вайиз. 14 Нош Израиль бур кизэ ӝутӥз но Ефремлэн йыр вылаз понӥз, таиз пи покчиез ке но вал, нош паллян кизэ Манассиялэн йыр вылаз понӥз. Тодыса вылысь со тазьы киоссэ тыриз, Манассия нырысь вордскем пи ке но вал. 15 Иосифез бакель карыса шуиз: «Инмар, Кин азьтӥ Авраамен Исаак атайёсы ветлӥзы, вордскем дырысеным туннэ нуналозь монэ возьмась Инмар, 16 вань уродлэсь монэ мозмытӥсь Кылчин, та пинал пиосты бакель мед кароз; соос бордын мынам нимы мед возиськоз, атайёсылэн – Авраамлэн но Исааклэн – нимъёссы мед возиськозы, музъем вылын туж трос мед луозы».


  17 Иосиф адӟиз атаезлэсь бур кизэ Ефремлэн йыр вылаз понэмзэ – ӝож вал та понна солы. Соку со атаезлэсь кизэ кутӥз но Ефремлэн йыр вылысьтыз Манассиялэн йыр вылаз поныны малпаз, 18 соку Иосиф атаезлы шуиз: «Атай, тон шонер уд лэсьтӥськы, таиз нырысь вордскем пи, солэн йыр вылаз бур кидэ пон». 19 Нош атаез соглаш ӧз луы, со шуиз: «Тодӥсько, пие, тодӥсько; со бордысь но калык потоз, со быдӟым калык луоз; нош покчиез выныз солэсь вылӥгес луоз, солэн кидыс бордысьтыз трос лыдо калык потоз».


  20 Со нуналэ соосты, тазьы шуыса, бакель кариз: «Тон пыр Израиль тазьы шуыса бакель кароз: ”Ефремен Манассиялы кадь Инмар тыныд мед лэсьтоз”». Ефремез Манассиялэсь вылӥ кариз.


  21 Израиль Иосифлы шуиз: «Тани, мон кулӥсько ини, Инмар тӥледыз уз кушты, атайёстылэн музъемазы берыктоз; 22 агай-вынъёсыд азьын тонэ вылӥ карыса, мон тыныд эшшо ватсаса музъем люкет сётӥсько, сое мон меченым, пукыӵеным аморрейёс киысь басьтӥ».

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  49-тӥ ЛЮКЕТ


  1 Иаков, аслэсьтыз пиоссэ ӧтьыса, соослы шуиз:

  «Огазе люкаське, мон тӥледлы иворто,

  азьпалась вуоно нуналъёсы мар тӥледын луоз.

  2 Иаковлэн пиосыз, огазе люкаськыса кылзӥське,

  Израиль атайдылэсь верамзэ кылзэ.


  3 Нырысь вордӥськем пие, Рувим!

  Тон мынам изкаре, кужымелэн потыны кутсконэз,

  данлыклэн, кужымлыклэн самой йылыз,

  4 но тон ву кадь бугыръяськид, табере тон ваньзылэсь вылӥын уд ни луы,

  уго тон атаедлэн валесаз тубид но, [отчы] выдыса, мынэсьтым валесме тон саптад.


  5 Симеонэн Левийёс – агай-вынъёс,

  соослэн мечъёссы лекесь, жалясьтэм ужъёс лэсьто;

  6 соослэн кенешазы мон медам ни пыра,

  соослэн люкаськонъёссы борды мынам сюлмы медаз лякиськы,

  уго йыркуръяськон дыръязы соос пиосмуртэз виизы,

  нокинлэсь юатэк-вератэк ошлэсь сӧнзэ вандылӥзы.

  7 Йыркуръяськонзы каргамын мед луоз, уго со жалянэз чик тодӥсьтэм, вожпотонзы но укыр лек;

  Иаков пӧлы соосты сэрпалто,

  Израиль пушкы соосты пазьго.


  8 Иуда! Тонэ агай-вынъёсыд ушъялозы.

  Тынад киыд тушмонъёсыдлэн сюрлы вылазы улэ;

  атаедлэн пиосыз тыныд йыбырттозы.

  9 Мынам Иуда пие – пинал левпи,

  кутэм пӧйшурзэ сием бераз ӝутӥське.

  Пыдесъяськиз, выдӥз айы лев кадь, мумы лев кадь: кин сое сайкатоз?

  10 Иуда бордысь эксэй боды уз басьтӥськы,

  закон поттӥсь – кус дорысьтыз – тупаса улон Сётӥсь лыктытозь,

  Солы калыкъёс тэрытскозы.

  11 Виноградпуд борды со ишакпизэ думылэ,

  самой усто виноградпуд бордаз думе мумы ишакезлэсь пизэ;

  вина пушкын дӥськутсэ миське,

  виноград пурылэн вирыныз выл дӥсьсэ миське;

  12 виналэсь но чилясесь луозы солэн синъёсыз,

  йӧллэсь но тӧдьыгес луозы пиньёсыз.


  13 Завулон зарезь ярдурын улоз,

  зарезь пыжъёслэн дугдылон озонзы (пристаньзы) дорын улоз,

  Сӥдон дорозь кыстӥськоз улоно музъемез.


  14 Иссахар – кужмо ишак, кык шур вайёс вискын кыллись;

  15 со адӟиз: выдыса кыллён инты умой, музъемез сюлэмлы кельшись;

  пелпумъёссэ ныпъет нуллыны шуыса лапкатӥз,

  выт тырон вылэ ужаса улыны кутскиз.


  16 Дан но, Израильлэн одӥгез выжыез луыса,

  аслэсьтыз калыксэ судить карыса улоз.

  17 Дан сюрес вылын кый луоз, кужен сюрес вылын – ядо кый,

  валлэн пыд бордаз куртчиськись,

  озьы вал вылын пукись берлане усёз.

  18 Тынад юрттэтэдлы оскиськисько, Кузё-Инмаре!


  19 Гад – адями уллё сое ӝикатыса возёз,

  нош со соослэн пытьы кузязы уйиськыса мыноз.


  20 Асир понна нянез туж удалтэмын,

  эксэйлы ярамон-тупамон сиён-юон со вайылоз.


  21 Неффалим – бадӟым будэм теревинфпу,

  чебер вайёссэ лэзьяса сылӥсь.

  22 Иосиф – емыш сётӥсь писпу,

  ошмес дурын будӥсь емышо писпу;

  солэн вайёсыз борддор йылтӥ кыстӥсько;

  23 пукыӵен ыбылӥськисьёс сое ӝоже уськытылӥзы, шораз ыбылӥзы,

  соин тушмонъяськыса улӥзы;

  24 нош Иаковлэн кужмо Инмарезлэн киыныз солэн пукыӵез но,

  киызлэн суйбыгытъёсыз но юн куен кылизы.

  Отысь уллё возьмась, Израильлэн изгурезез потэмын,

  25 тынад атаедлэн Инмарез бордысь,

  Ваньмызлэсь Кужмо Инмар бордысь Со потэмын,

  Со тыныд мед юрттоз, вылӥысь, инмысь ӟечлыкъёсын тонэ бакель мед кароз,

  улӥысь – пыдэстэм дуннеысь ӟечлыкъёсын,

  ноныослэн но пушлэн ӟечлыкъёсыныз тонэ бакель мед кароз,

  26 тынад атаедлэн бакель каронъёсыз вылӥынгес вашкала гурезьёслэн бакель каронзылэсь,

  пумтэм вапумъёс сылӥсь мувыръёслэн шырыт сямзылэсь;

  соос Иосифлэн йыр вылаз мед луозы, агай-вынъёс пӧлысь быръемлэн кымес вылаз мед луозы.


  27 Вениамин – сьӧсь кион, ӵукна со уйиськыса кутылэмзэ йырйыса сиёз,

  ӝыт со шедьтэм ваньбурзэ люкылыса улоз».


  28 Израильлэн та ваньмыз дас кыкез ик выжыез; тани, атайзы соослы мар шуиз; соосты бакель кариз, котькудзэс нимысьтыз бакель каронэн бакель кариз.


  29 Курон-косон сётыса, соослы со шуиз: «Мон ас калыке пӧлы кошкисько. Хеттей пилэн, Ефронлэн, бусыяз интыяськем гуэ-пещерае, атайёсыным огазе монэ ватэ, 30 Ханаан музъемысь Мамрелэн азьпалысьтыз Махпела бусые со интыяськемын, со аслэсьтыз кулэм муртъёссэ ватон понна, аслыз карыны Авраам сое Ефронлэсь, хеттей пилэсь, бусыеныз валче басьтӥз; 31 отчы Авраамез Сарра кышноеныз огазе ватӥзы; отчы ватӥзы Исаакез Ревекка кышноеныз огазе; отчы ик мон Лияез но ватӥ; 32 бусы но, со вылэ интыяськем гу-пещера но хеттей пиослэсь басьтэмын вал». 33 Пиосызлы сӥзиськонъёссэ вераса быдтэм бераз Иаков пыдъёссэ валес вылэ понӥз но, лулыз потӥз, сояз дуннее кошкиз, ас калыкез пӧлы пыриз.

  

  
  

  МОИСЕЙЛЭН НЫРЫСЕТӤ КНИГАЕЗ

  УЛОН-ВЫЛОН


  50-тӥ ЛЮКЕТ


  1 Иосиф атаезлэн ымныр вылаз мыкыртӥськыса бӧрдӥз, сое чупаз. 2 Иосиф ас медоосызлы – врачъёслы – атайзэ бальзамен шобыртыны косӥз; врачъёс Израилез бальзамен шобыртӥзы. 3 Ньыльдон нуналэз тырмиз, уго бальзамен шобыртон понна сомында нуналъёс кулэ, Египет калык сизьымдон нунал ӵоже бӧрдыса сое буре вайиз. 4 Со понна бӧрдон нуналъёс ортчем бере фараонлэн юрт котыраз ужась-бергасьёслы Иосиф шуиз: «Тӥ азьын мон ярамон адями луи ке, фараонлы тазьы шуэ: 5 ”Атае кылме юаса, монэ кыл сётытыса, тазьы шуиз: ”Тани, мон кулӥсько ни; Ханаан музъеме мон аслым шайгу гудӟи, отчы монэ ват”. Нош али мон атайме ватыны мынысал, собере берен татчы лыктысал”». [Иосифлэсь кылъёссэ фараонлы веразы.] 6 Фараон шуиз: «Мын, атайдэ ват, кызьы со тонэ кыл сётытыса куриз».


  7 Иосиф атайзэ ватыны мынӥз. Соин ӵош фараонлэн вань медоосыз мынӥзы, юртысьтыз тӧроос, Египет музъемысь вань тӧроос но, 8 Иосифлэн быдэс семьяез, агай-вынъёсыз, атаезлэн юртысьтыз адямиос но. Векчи нылпиоссэс но пудо-животсэс гинэ Гесем музъеме кельтӥзы. 9 Ожмаськон уробоосын, буш валъёс вылын но мынӥзы – туж трос калык люкаськемын вал. 10 Иордан шур сьӧрысь Горен-Гаатад интые вуыса, туж зол, туж кужмо бӧрдӥзы. Иосиф атаез пумысен сизьым нунал бӧрдон сямез ортчытӥз. 11 Со музъемын улӥсь хананей калык Горен-Гаатадысь бӧрдонэз адӟыса шуиз: «Египет калыклэн бадӟым бӧрдонэз!». Соин ик та [интылы] ним сётэмын: «Египет калыклэн бӧрдонэз». Со инты Иордан сьӧрын.


  12 Иаков кызьы куриз, пиосыз озьы лэсьтӥзы; 13 пиосыз сое Ханаан музъеме нуизы но Махпела бусыысь пещерае ватӥзы. Авраам со интыез бусыен ӵош хеттей пи Ефронлэсь отчы шайвыл лэсьтон понна басьтӥз вал, та инты Мамрелэн азьпалаз.


  14 Атайзэ ватэм бере Иосиф Египетэ берытскиз, асэныз ӵош агай-вынъёсыз, солэсь атайзэ ватыны вань ветлэм калык берытскиз. 15 Иосифлэн агайёсыз адӟизы, атайзы кулэм шуыса, соку соос ог-огзылы шуизы: «Нош Иосиф солы вань уродзэ-лексэ лэсьтэммы понна асьмеды адӟемпотостэм карыны но пунэмзэ берыктыны кутскиз ке?» 16 Соку соос Иосиф доры тазьы вераны ыстӥзы: «Атаед кулон азяз сӥзьыса тазьы шуиз: 17 ”Иосифлы тазьы шуэ: агайёсыдлэсь янгышсэс, сьӧлыксэс кушты, соос тыныд пумит урод уж лэсьтӥзы ке но”. Нош али милесьтым, атаедлэн Инмарезлэн ляльчиосызлэсь, сьӧлыкъёсмес кушты». Тае веракузы, Иосиф бӧрдыса улӥз.


  18 Асьсэос агайёс но со доры лыктӥзы, со азе ымныр вылазы уськытскыса шуизы: «Тани, ми тыныд ляльчиос». 19 Соку Иосиф шуиз: «Эн кышкалэ, мон Инмар ӧвӧл ук. 20 Тани, тӥ мыным пумит урод уж малпады, нош Инмар сое ӟечлы берыктӥз – мар али вань, сое лэсьтон понна: туж трос калыклэсь лулзэ утён понна. 21 Озьыен, эн кышкалэ: мон тӥледыз сюдо, нылпиостэс но». Соосты буйгатӥз, сюлэмзылы кельшымон кылъёс вераз.


  22 Иосиф Египетын улӥз, асэныз ӵош атаезлэн юртысьтыз адямиос но; ваньзэ-ӧвӧлзэ Иосиф сю дас ар улӥз. 23 Иосиф Ефрем пиезлэсь куинетӥ ёззэ адӟиз, озьы ик Манассия пиезлэн Махир пиезлэн пиосыз Иосифлэн ал вылаз пукыса вуизы.


  24 Иосиф агай-вынъёсызлы шуиз: «Мон кулӥсько ни, но Инмар тӥледыз уз кушты, та музъемысь Со тӥледыз Авраамлы, Исааклы, Иаковлы сӥзем музъемаз поттоз». 25 Иосиф, Израиль пиосты кыл сётытыса, соослы шуиз: «Инмар тӥ доры лыктӥз ке, мынэсьтым лыосме татысь поттэ». 26 Сю дас аресэз тырмем бере Иосиф кулӥз. Бальзамен сое зыразы но Египетын шайпулэ понӥзы.

  

  

  

  МОИСЕЙЛЭН КЫКЕТӤ КНИГАЕЗ

  ПОТОН


  1-тӥ ЛЮКЕТ


  1 Тани Иаковен [атаенызы] ӵош Египет музъеме пырем израиль пиослэн нимъёссы, соос ваньзы ас семьяенызы пыризы: 2 Рувим, Симеон, Левий но Иуда, 3 Иссахар, Завулон но Вениамин, 4 Дан но Неффалим, Гад но Асир. 5 Иаковлэн кус улысьтыз ваньмыз-ӧвӧлэз сизьымдон [вить] лул потӥз, нош Иосиф соку Египетын вал ини. 6 Иосиф кулӥз, солэн вань агай-вынъёсыз, соин ӵош улэм муртъёс но кулӥзы; 7 нош Израильлэн пиосыз йылӥзы но йылӥзы, тросгес но тросгес луизы, туж юнмазы, та музъем быдэсак соосын пачылмиз.


  8 Египетын выль эксэй пуксиз, со Иосиф сярысь номыр но уг тоды вал, 9 со ас калыкезлы шуиз: «Тани, израиль пиослэн калыксы трос луэмын, со асьмелэсь кужмогес; 10 ваелэ кескич амал шедьтоме, азьланяз со медаз ни йылы; уго ожмаськон пуромоно луиз ке, со асьмелэн тушмонъёсынымы огазе кариськоз, асьмелы пумит ожмаськон тӥрлыксэ ӝутоз но [асьме] музъемысь кошкоз». 11 Секыт ужъёсын сое куасалтон понна ужан доры солы кивалтӥсьёс пуктӥзы. Запас нянь возён понна та калык фараонлы Пифом но Раамсес каръёс-городъёс пуктӥз, [озьы ик Он карез, мукет нимыз солэн Илиополь].


  12 Нош макем сое курадӟытӥзы, со эшшо но йылӥз, эшшо но тросгес луиз, таин сэрен [египет калык] израиль пиослэсь кышканы кутскиз. 13 Со понна ик египет пиос израиль пиосты жугыса-тышкаса ужаны ёртылӥзы, 14 секыт ужатыса – горд сюен вырытыса, кирпичъёс лэсьтылытыса, бусыысь вань ужъёсты быдэсъятыса, вӧсь карыса ужаны ёртыса – соослэсь улонзэс чидантэм секыт карылӥзы.


  15 Гогы кыскась еврей кышноослы, огезлэн нимыз Шифра, мукетызлэн Фуа, Египетлэн эксэез косон сётыса 16 шуиз: «Еврей кышноослэсь гогызэс кыскакуды, нуны ваён дыръязы чаклалэ: пи нунызы вордӥськиз ке, сое вие, нош ныл ке вордӥськиз, мед улоз». 17 Нош гогы кыскась кышноос Инмарлэсь кышканэн улӥзы, Египет эксэйлэн косэмезъя ӧз лэсьтэ, нылпиосты улэп кельтылӥзы. 18 Египет эксэй, гогы кыскась кышноосты дораз ӧтьыса, соослы шуиз: «Малы тӥ тазьы ужаськоды – нылпиосты улэп кельтӥськоды?» 19 Гогы кыскась кышноос фараонлы шуизы: «Еврей кышноос египет кышноос кадесь ӧвӧл, соос тазаесь, гогы кыскась вуытозь, соос нуны вайыса вуо ини». 20 Та понна гогы кыскась кышноослы Инмар ӟеч кариз, калык но йылӥз, туж кужмояз. 21 Гогы кыскась кышноос Инмарлэсь кышканэн улэм понна Инмар соослэсь выжыоссэс юнматӥз. 22 Соку фараон аслаз вань калыкезлы таӵе косон сётыса шуиз: «[Еврейёслэн] пизы вордӥськиз ке, ваньзэсты шуре куялэ, нош нылъёссэс ваньзэсты улэп кельтэ».

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  2-тӥ ЛЮКЕТ


  1 Левий выжыысь одӥг пиосмурт мынӥз но Левий выжыысь ик нылэз аслыз кышно басьтӥз. 2 Кышноез секытэн луиз, пи нуны вайиз, со туж чебер вал, сое куинь толэзь ӵоже ватыса возиз. 3 Азьланяз но ватыса возьыны ӧз ни быгатэ бере, камышлэсь кутам мушкоез (корзинаез) кутӥз но сое асфальтэн, тэкитэн зыраз, со пушкы пичи нуныез понӥз но шур дурын будӥсь камыш пушкы пуктӥз. 4 Нош нунылэн апаез палэнысен учкыса улӥз: мар луоз соин.


  5 Соку фараонлэн нылыз шур дуре мисьтӥськыны лыктӥз, нош медо нылъёсыз шур дуртӥ лёгаськыса ветлӥзы. Фараонлэн нылыз камыш пӧлысь мушкоез адӟиз но ляльчи нылзэ сое басьтыны ыстӥз. 6 Усьтӥз но пичи нуныез адӟиз; но тани, [мушкоын] нуны бӧрдэ; [фараонлэн нылыз] сое жаляса шуиз: «Та еврейёслэн нунызы». 7 Нунылэн апаез фараонлэн нылызлы шуиз: «Еврей кышноез тон доры вайыны мыноно ке шат, пичи нуныез тыныд нонтыса мед будэтоз?» 8 Фараонлэн нылыз солы шуиз: «Мын, ветлы». Нылаш мынӥз но нунылэсь анайзэ ӧтьыса вайиз. 9 Фараонлэн нылыз солы шуиз: «Кут та нуныез, мон понна нонтыса будэты сое, со понна мон тыныд дун тыро». Кышномурт нуныез басьтӥз но нонтыса улӥз. 10 Нуны будӥз но, кышномурт сое фараонлэн нылыз доры вайиз, солы со пи интыын вал, солы Моисей ним сётӥз, малы ке шуоно со шуэ вал, мон, пе, сое вуысь поттӥ.


  11 Трос дыр ортчиз, Моисей быдэ вуэмын вал ини, со агай-вынъёсыз [израиль пиос] доры потӥз но секыт ужамзэс адӟиз; со адӟиз египет пилэсь агай-вынъёсыз [израиль пиос] пӧлысь одӥгзэ еврей пиез жугемзэ. 12 Отчы, татчы учкиз, нокинэ но ӧз адӟы, кутӥз но египет пиез вииз, луо пушкы сое ватӥз. 13 Мукетаз нуналэ со потыса адӟиз: кык еврей пиос куспазы керето. Вӧсь карись муртлы Моисей шуиз: «Малы тон матысь мурттэ жугиськод?» 14 Нош со шуиз: «Кин тонэ милемлы кузёйыр, судья карыса пуктӥз? Уд малпаськы-а монэ виыны, кызьы [толон] египет пиез виид?» Моисей кышкатскиз, со шуиз: «Зэм но, со уж сярысь тодӥллям». 15 Фараон со уж сярысь кылэм бераз Моисеез виыны утчаз, нош Моисей фараон дорысь пегӟыса вуиз, со Мадиан музъеме дугдӥз. [Мадиан музъеме вуыса,] со гудӟем дуре пуксиз. 16 Мадиан священниклэн сизьым нылъёсыз вал, [соос атайзылэсь, Иофорлэсь, ыжъёссэ возьмаса улӥзы]. Соос лыктыса ву омыръязы, атайзылэсь [Иофорлэсь] ыжъёссэ люктан понна тусьёссэс вуэн тырмытӥзы. 17 Пудо возьмасьёс лыктыса соосты улляса лэзизы. Соку Моисей султӥз но соослы дурбасьтӥз, [соослы ву омыръяз,] ыжъёссэс люктаз.


  18 Соос атайзы, Рагуил, доры вуэм бере со [соослэсь] юаз: «Малы тӥ туннэ вазь вуиды?» 19 Соос шуизы: «Кыӵе ке но египет пи пудо возьмасьёслэсь милемыз утиз, ву но омыръяз, ыжъёсмес люктаз». 20 Атайзы нылъёсызлы шуиз: «Кытын со али? Малы сое кельтӥды? Сиськыны ӧте сое».


  21 Моисейлы та адями дорын улыны кельшиз; Сепфора нылзэ Моисейлы кышнолы сётӥз. 22 Со [секытэн луиз но] пи нуны вайиз, [Моисей] солы Гирсам ним сётӥз, уго со шуэ вал: «Мурт музъемын лыктэм адями мон луи». [Кышноез, секытэн луыса, кыкетӥзэ пизэ вайиз, Моисей солы Елиезер ним сётӥз, шуиз: «Атаелэн Инмарез мынам юрттӥсе, фараонлэн киулысьтыз Со монэ мозмытӥз».]


  23 Трос дыр ортчем бере Египетлэн эксэез кулӥз. Израиль пиос, секыт ужлы чидатэк, лулӟылӥськыса улӥзы, тэльмырыса-бӧрдыса улӥзы, секыт ужлы чидатэк, викышъям куаразы Инмар доры вуиз. 24 Соослэсь лулӟылӥськемзэс Инмар кылӥз но Авраамен, Исаакен, Иаковен кылдытэм кусыпсэ Инмар тодаз вайиз. 25 Инмар адӟиз израиль пиосты, Инмар соосты синйылтӥз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  3-тӥ ЛЮКЕТ


  1 Моисей Иофор варматаезлэсь, Мадианысь священниклэсь, ыжъёссэ возьмаса улӥз. Одӥг пол со ыж уллёзэ кыдёкысь луоё кыр дуннее вуттӥз, Хориве, Инмарлэн гурезь дораз, вуиз. 2 Соку со азе ӝуась тёрнпу куак пушкысен Кузё-Инмарлэн Кылчинэз возьматскиз. Со адӟиз: тёрнпу куак тылын ӝуа, но ӝуаса уг быры. 3 Моисей шуиз: «Мыныса учко ай та быдӟым возьматскон шоры, кызьы озьы куак ӝуаса уг быры».


  4 Кузё-Инмар адӟиз солэсь учкыны мынэмзэ, соку Инмар куак пушкысен солы вазиськыса шуиз: «Моисей! Моисей!» Со шуиз: «[Кузё-Инмаре,] тани мон со!» 5 Соку Инмар шуиз: «Татчы матэ эн лыкты; пыдысьтыд кутчандэ кыль, тынад али сылон интыед – святой музъем ук». 6 [Солы] шуиз: «Мон – тынад атаедлэн Инмарез, Авраамлэн Инмарез, Исааклэн Инмарез, Иаковлэн Инмарез». Моисей ымнырзэ ворсаз, Инмар шоры учкыны кышказ уго.


  7 Соку Кузё-Инмар [Моисейлы] шуиз: «Аслам калыкелэсь Египетын курадӟемзэ адӟи, ужамзэс чакласьёслэн ӝикатэмзылы чидатэк, викышъяса бӧрдэмзэс кылӥ. Солэсь куректон-кайгуоссэ тодӥсько, 8 соин ик Ас калыкме со музъемысь, египет калыклэн киулысьтыз мозмытыны, йӧлын, чечыен бызись ӟеч, эркын музъеме поттыны мынӥсько, хананейёслэн, хеттейёслэн, аморрейёслэн, ферезейёслэн, [гергесейёслэн,] евейёслэн, иевусейёслэн улоно музъемазы вайыны мынӥсько. 9 Тани, израиль пиослэн викышъяса бӧрдэм куаразы Мон доры вуиз, Мон адӟи, кызьы египет калык соосты ултӥяса возе. 10 Озьыен, мын: Мон тонэ фараон [Египетлэн эксэез] доры ыстӥсько; Мынэсьтым калыкме, израиль пиосты, Египетысь потты».


  11 Моисей Инмарлы шуиз: «Кин мон сыӵе фараон доры [Египетлэн эксэез доры] мыныны но израиль пиосты Египетысь поттыны?» 12 Соку [Инмар] шуиз: «Мон тонэныд огазьын луо; Мон тонэ ыстӥ шуыса, тани тыныд тодмет: [Мынэсьтым] калыкме Египетысь поттӥд ке, та гурезьын Инмарлы вӧсяськыса улоды».


  13 Соку Моисей Инмарлы шуиз: «Тани, мон израиль пиос доры лыкто но соослы шуо: ”Тӥляд атайёстылэн Инмарзы монэ тӥ доры ыстӥз”. Нош соос мыным шуозы: ”Кызьы Солэн нимыз?” Соку мон соослы мар шуом?» 14 Инмар Моисейлы шуиз: «Мон Со, Кин Вань». Собере шуиз: «Израиль пиослы тазьы шу: ”Кинлэн нимыз «Мон Вань», Со монэ тӥ доры ыстӥз”».


  15 Инмар Моисейлы шуиз на: «Тазьы шу израиль пиослы: ”Тӥляд атайёстылэн Инмарзы Кузё-Инмар, Авраамлэн Инмарез, Исааклэн Инмарез, Иаковлэн Инмарез, Со монэ тӥ доры ыстӥз”. Тани Мынам пумтэм вапумъёслы нимы, Монэ выжыысь выжыосы тодазы возёзы. 16 Мын, израиль пиослэсь тӧрооссэс огазе люка но соослы шу: ”Тӥляд атайёстылэн Инмарзы Кузё-Инмар, Авраамлэн [Инмарез], Исааклэн [Инмарез], Иаковлэн Инмарез, мыным возьматскыса шуиз: Мон тӥ доры вуылыса адӟи, кызьы Египетын тӥледыз возё. 17 Собере шуиз: Тӥледыз, египет калыклэн ултӥян улысьтыз поттыса, хананейёслэн, хеттейёслэн, аморрейёслэн, ферезейёслэн, [гергесейёслэн,] евейёслэн, иевусейёслэн музъемазы ваё, йӧлын чечыен бызись музъеме ваё”.


  18 Соос тынэсьтыд верамдэ санэ понозы. Израильлэн тӧроосыныз ӵош [фараон] Египетлэн тӧроез доры мыноды но солы шуоды: ”Еврейёслэн Инмарзы Кузё-Инмар милемыз ӧтиз. Куинь нунал мынымон кеме луоё кыр дуннее мыныны милемыз лэзь, Инмармылы Кузё-Инмарлы курбон сётыны мед быгатомы”. 19 Но Мон тодӥсько, [фараон] Египетлэн эксэез тӥледыз мыныны уз лэзьы, сое кужмысь ӧд ке косы. 20 Киме ӝуто но Египетэз со пушкын лэсьтоно вань паймымон ужъёсыным погырто, собере со тӥледыз кошкыны лэзёз. 21 Мон египет калыкез та калык шоры лякыт синмын учкись каро, татысь кошкыкуды, буш киын уд кошке. 22 Вань кышномуртъёс бускель кышнозылэсь, солэн корказ улӥсь кышномуртъёслэсь азвесь, зарни арбериоссэс, дӥськут курозы, соин тӥ пиостэс, нылъёстэс чебер дӥсялоды, египет калыклэсь узырлыксэ сьӧрады нуоды».

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  4-тӥ ЛЮКЕТ


  1 Ответ сётыса, Моисей шуиз: «Соос мыным ӧз оске ке, верам кылме санэ ӧз понэ ке, шуизы ке: ”Кузё-Инмар тыныд ӧз возьматскы”? [мар соослы соку шуоно?]» 2 Кузё-Инмар солы шуиз: «Тынад кияд мар со?» Со шуиз: «Пудо возьман боды». 3 Кузё-Инмар шуиз: «Музъем вылэ сое кушты». Сое со музъем вылэ куштӥз но, бодыез кыйлы пӧрмиз, Моисей со дорысь бызьыса кошкиз. 4 Соку Моисейлы Кузё-Инмар шуиз: «Кидэ ӝутыса, быжтӥз кут сое». Со кизэ ӝутӥз но сое [быжтӥз] кутӥз; солэн кияз со нош ик боды луиз. 5 «Та понна со: [тыныд] мед оскозы, соослэн атайёссылэн Инмарзы, Авраамлэн Инмарез, Исааклэн Инмарез, Иаковлэн Инмарез Кузё-Инмар тыныд возьматскиз шуыса».


  6 Кузё-Инмар солы шуиз на: «Кидэ пияд пон». Соку со аслэсьтыз кизэ пияз понӥз, [пиысьтыз] кизэ поттӥз но, тани, киыз гижлочерен*а шобырскиз, лымы кадь тӧдьы луиз. 7 [Кузё-Инмар солы] тазьы шуиз [на]: «Кидэ нош ик пияд пон». Кизэ нош ик пияз понӥз, сое пиысьтыз поттӥз, тани, со нош ик аслаз мугорыз кадь луиз.


  8 «Соос тыныд ӧз ке оске, нырысь паймымон тодметэз санэ ӧз ке басьтэ, оскозы мукетызлы паймымон тодметлы; 9 кыкезлы ик та паймымон тодметъёслы ӧз ке оске, тынэсьтыд верам кылдэ санэ ӧз ке понэ, соку шурысь ву омырты но музъем вылэ кисьты; соку шурысь омыртэм ву музъем вылын вирлы пӧрмоз».


  10 Соку Моисей Кузё-Инмарлы шуиз: «Э, Кузё-Инмаре! Мон кыллы усто адями ӧвӧл, толон но, толон валлян но мон сыӵе ик вал, ас ляльчиеныд вераськыны кутскон вакытад но сыӵе ик вал: мон секытэн, могаса вераськисько». 11 Кузё-Инмар [Моисейлы] шуиз: «Адямилы кин ым сётӥз? Кин сое кылтэм, пельтэм каре, адӟись яке адӟисьтэм каре? Мон – [Инмар] Кузё-Инмар озьы уг-а кариськы? 12 Озьыен, мын, вераськыкуд Мон тонэн огазьын луо, дышето, мар вераны кулэ». 13 [Моисей] шуиз: «Кузё-Инмаре! Мукетсэ ысты, кинэ ыстыны быгатӥськод». 14 Соку Кузё-Инмарлэн Моисей вылэ вожпотонэз ӝуатскиз но Со шуиз: «Ӧвӧл шат тынад Левий выжыысь потэм Аарон агаед? Мон тодӥсько, со [тон интые] вераськыны быгатоз шуыса, но тани, со тынад пумитад потоз но тонэ адӟем бераз солэн сюлмыз шумпотоз; 15 тон солы вералод, [Мынэсьтым] верам кылъёсме солэн кылыныз-ымыныз вераны солы эрик сётод, нош Мон, тон вераськыку, тынад вӧзад луо, со вераськыку но, солэн вӧзаз луо, тӥледыз дышето, мар лэсьтыны кулэ; 16 тон интые со калыклы вералоз; озьыен, со тынад кылыд-ымыд луоз, нош тон солы Инмар интыын луод; 17 [кыйлы пӧрмытэм] бодыез ас кияд басьты: соин тон паймымон ужъёс лэсьтылод».


  18 Моисей Иофор варматаез доры берытскиз но солы со шуиз: «Мон кошко, Египетысь агай-вынъёсы доры берытско, учко, улэпесь на-а соос?» Соку Иофор Моисейлы шуиз: «Каньыллыкен мын». [Трос дыр ортчем бере Египетлэн эксэез кулӥз.]


  19 Мадиан музъемысен Кузё-Инмар Моисейлы шуиз: «Мын, Египетэ берытскы, тынэсьтыд лулдэ утчасьёс ваньзы кулӥзы ни». 20 Моисей кышнозэ, нылпиоссэ бордаз кутӥз но, соосты ишак вылэ пуктылыса, Египет музъеме вырӟиз. Инмарлэсь бодызэ Моисей кияз кутӥз. 21 Соку Кузё-Инмар Моисейлы шуиз: «Мынод но Египетэ нош ик вуид ке, учкы, Мынэсьтым сётэм вань паймымон ужъёсме тон фараон азьын возьматы; нош Мон солэсь сюлэмзэ чурыт каро но, со калыкез кошкыны уз лэзьы. 22 Фараонлы тазьы шу: ”Тазьы шуэ Кузё-Инмар [еврейёслэн Инмарзы]: Израиль – со Мынам нырысь вордскем пие; 23 Мон тыныд верасько: Мынэсьтым пиме кошкыны лэзь, со Мыным ужаса-тыршыса мед улоз, нош ӧд ке лэзьы, соку Мон тынэсьтыд пидэ виё, нырысь вордскем нуныдэ виё”».


  24 Сюрес вылысен, изьыны дугдэм интыысенызы, сое Кузё-Инмар пумитаз но виыны турттэ вал. 25 Соку Сепфора из пурт кутӥз но пиезлэсь пиосмурт луон тодметэзлэсь йылзэ вандӥз, соин Моисейлэн пыд бордаз йӧтӥськыса шуиз: «Тон мынам та вир пыр герӟаськем эмеспие луиськод». 26 Кузё-Инмар со дорысь кошкиз. Соку Сепфора шуиз: «Вандӥськон сямез ортчытон пыр тон мынам вир пыр эмеспие луид».


  27 Соку Кузё-Инмар Ааронлы шуиз: «Моисейлэн пумитаз луоё кыр дуннее мын». Со мынӥз но сое Инмарлэн гурезь дораз пумитаз, чупаз сое. 28 Сое ыстэм Кузё-Инмарлэсь вань верам кылъёссэ Моисей Ааронлы вераз, Солэн возьматыны косэм вань паймымон тодметъёсыз сярысь вераз. 29 Моисей Ааронэн ӵош мыныса израиль пиослэсь вань тӧрооссэс огазе люказы, 30 Аарон [соослы] вераз Кузё-Инмарлэсь Моисейлы верам вань кылъёссэ; люкаськем калык азьын Моисей паймымон тодметъёс возьматъяз, 31 калык солы оскиз; Кузё-Инмар израиль пиос доры вуылӥз, соослэсь курадӟемзэс адӟиз шуыса кылэм беразы соос пыдесъяськыса йыбырттӥзы.

  


  *а4:6 гижлочер – проказа

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  5-тӥ ЛЮКЕТ


  1 Та бере Моисеен Аарон фараон доры лыктыса шуизы: «Тазьы шуэ Израильлэн Инмарез Кузё-Инмар: ”Мынэсьтым калыкме кошкыны лэзь, луоё кыр дуннеын, Мыным сӥзьыса, праздник мед ортчытоз”». 2 Нош фараон шуиз: «Кин со сыӵе Кузё-Инмар, Солэсь верам кылзэ мон мед кылзӥськом но израиль [пиосты] кошкыны мед лэзём? Кузё-Инмарез мон уг тодӥськы, Израилез кошкыны уг лэзьы». 3 Соос [солы] шуизы: «Еврейёслэн Инмарзы милемыз ӧтиз; луоё кыр дуннее куинь нунал мынымон кеме милемыз кошкыны лэзь, Инмармылы Кузё-Инмарлы курбон сётыны мед быгатомы вал, урод черен яке мечен Со милемыз медаз погырты вал». 4 Египетлэн эксэез соослы шуиз: «Моисеен Аарон, малы тӥ калыкме ужано ужъёсызлэсь палэнтӥськоды? Мынэлэ [ваньды] ужано удысады». 5 Фараон шуиз на: «Тани та музъемын трос лыдо калык улэ, нош тӥ солы ужаны люкетӥськоды».


  6 Со нуналэ ик фараон та калыклэсь ужамзэ эскерисьёслы, чакланы пуктэмъёслы таӵе косон сётӥз: 7 «Азьланяз та калыклы кирпич лэсьтыны куро эн сётэ, кызьы тӥ лэсьтӥды толон но, толон валлян но: асьсэос асьсэлы куро бичаса мед ветлозы; 8 нош тӥ соосты косэ сомында ик кирпич лэсьтыны, кӧня соос лэсьто вал толон но, толон валлян но, кирпич лэсьтонзылэсь лыдзэ эн кулэстэ; соос азьтэмесь, соин ик тазьы кесясько: ”Мыномы но Инмармылы курбон сётомы”; 9 соослы тросгес уж сётоно, мед ужалозы, кылынызы супыльтыса медаз улэ». 10 Калыклэсь ужамзэ эскерисьёс, чакланы пуктэмъёс потыса калыклы шуизы: «Тазьы шуэ фараон: ”Тӥледлы куро уг сётӥськы; 11 асьтэос мынэ но кытысь шедьтоды, отысь куро басьтэ; нош быдэсъяно ужды уг кулэстӥськы”».


  12 Еврей калык быдэс Египет музъеме пазьгиськиз куро интые арам бервылысь ӝыжызэ бичаны. 13 Ужамзэс учкыны-чакланы пуктэмъёс дыртытыса шуо: «Сомында ик кирпич лэсьтэ котькуд нуналэ, куроды вань дыръя кӧня лэсьтӥськоды вал». 14 Нош фараонлэн ужам ужез учкись-чаклась муртъёсыз израиль пиос пӧлысь ик быръемын вал, соосты чакланы пуктэм муртъёссэ жуго-тышкало но шуо: «Малы тӥ толон но, туннэ но нуналлы быдэ кӧня кулэ, сомында кирпич уд лэсьтӥське, кӧня лэсьтӥськоды вал та дырозь?» 15 Израиль пиос пӧлысь эскерись-чакласьёс лыктӥзы но фараонлы сюлворыса вазиськизы: «Аслад ляльчиосыдлы малы тон озьы кариськод? 16 Ляльчиосыдлы куро уг сёто, нош кирпич лэсьтыны косо. Тани, тынэсьтыд ляльчиостэ жуго-тышкало. Сьӧлык луоз тынад калыкедлы». 17 Нош фараон [таослы] шуиз: «Ужаны мылды уг поты, азьтэмесь тӥ, азьтэмесь, соин ик шуиськоды: ”Мыном но Кузё-Инмарлы курбон сётом”. 18 Мынэлэ, ужалэ ук! Куро тӥледлы уз сётэ, нош кӧня кулэ, сомында кирпич лэсьтэ».


  19 Израиль пиослэн эскерись-чакласьёссы фараонлэн «нуналлы быдэ кӧня кирпич лэсьтыны тӥ кулэ, сомында ик лэсьтэ» верам кылысьтыз азьпал курадӟонъёссы сярысь тодӥзы. 20 Фараон дорысь потэм беразы соосты возьмаса сылӥсь Моисеен Ааронэз пумитазы, 21 таослы соос шуизы: «Кузё-Инмар тӥледыз мед адӟоз но милемыз фараон азьын, солэн ляльчиосыз азьын синазькыльёслы пӧрмытэмды понна судить мед кароз, соослэн киязы меч сётӥды милемыз виён понна». 22 Соку Моисей Кузё-Инмарлы вазиськыса шуиз: «Кузё-Инмаре! Мар понна Тон та калыкез таӵе шугадӟон улэ сётӥд, малы монэ татчы ыстӥд? 23 Уго фараон доры лыктэм дырысеным, Тынад нимыныд вераны кутскем дырысеным, та калыкез со уродгес но уродгес возьыны кутскиз; мозмытыны ке нош Тон Ас калыктэ ӧд мозмыты».

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  6-тӥ ЛЮКЕТ


  1 Кузё-Инмар Моисейлы шуиз: «Табере тон адӟод, мар Мон каро фараонэн: кужмо килэн кужымезлы чидатэк, фараон соосты (еврейёсты) кошкыны лэзёз; кужмо килэн кужымезлы чидатэк, со соосты ас музъемысьтыз уллялоз». 2 Инмар Моисейлы таӵе кылъёс вераз: «Мон – Кузё-Инмар. 3 Авраамлы, Исааклы, Иаковлы Мон ”Ваньмызлэсь Кужмо Инмар” нимын возьматскылӥ, нош ”Кузё-Инмар” нимыным соослы ӧй усьтӥськы; 4 соосын Мон сӥзён-косон пыр кусып кылдытӥ пыдйылчи радын, пыдйылчи луыса ветлон Ханаан музъемез соослы сётон понна. 5 Мон кылӥ израиль пиослэсь викышъяса бӧрдэмзэс, египет калык соосты ляльчи радын возе шуыса ӝожтӥськемзэс, соку Мон соосын сӥзён-косон пыр кылдытэм кусыпме тодам вайи. 6 Озьыен, израиль пиослы тазьы шу: ”Мон – Кузё-Инмар, тӥледыз египет калыклэн зӥбет улысьтыз потто, ляльчи радын возёнзылэсь тӥледыз мозмыто, кужмо суйбыгытэным, быдӟым судъёсыным тӥледыз утё; 7 тӥледыз Аслым калык каро, тӥледлы Инмар луо, соку тӥ тододы: Мон – Кузё-Инмар, тӥляд Инмарды, тӥледыз [Египет музъемысь,] Египетлэн зӥбет улысьтыз поттӥсь; 8 Мон тӥледыз нуо со музъеме, кудзэ Мон, киме ӝутыса, Авраамлы, Исааклы, Иаковлы сётыны сӥзи, сое тӥледлы люкетлы сёто. Мон – Кузё-Инмар”». 9 Моисей тае израиль пиослы вераз; нош соос Моисейлэсь верамзэ санэ ӧз понэ, секыт ужез быдэсъяса улэменызы, мылкыдзы секыт вал.


  10 Кузё-Инмар Моисейлы тазьы шуиз: 11 «Мын, Египетлэн эксэезлы, фараонлы, вера, со израиль пиосты ас музъем вылысьтызы кошкыны мед лэзёз». 12 Моисей Кузё-Инмар азьын тазьы шуиз: «Тани, израиль пиос мынэсьтым верамме санэ уг поно, нош фараон кылзӥськоз меда монэ? Мон вераськыны быгатӥсь мурт ӧвӧл ук». 13 Соку Кузё-Инмар Моисеен но Ааронэн вераськиз, Со косӥз израиль пиос доры, Египетлэн эксэез, фараон, доры мыныны израиль пиосты Египет музъемысь поттон вылысь.


  14 Тани израиль пиослэн выжыоссылэн йыръёссы: Израильлэн нырысь вордскем пиезлэн, Рувимлэн, пиосыз: Ханох, Фаллу, Хецрон, Харми – та Рувимлэн семьяосыз. 15 Симеонлэн пиосыз: Иемуил, Иамин, Огад, Иахин, Цохар, Саул – Хананей кышнолэн пиез: та Симеонлэн семьяосыз.


  16 Тани Левийлэн пиосыз, выжыосыз: Гирсон, Кааф, Мерари. Левий сю куамын сизьым ар улӥз.


  17 Гирсонлэн пиосыз: Ливни, Шимеи асьсэ семьяосын. 18 Каафлэн пиосыз: Амрам, Ицгар, Хеврон, Узиил. Кааф сю куамын куинь ар улӥз. 19 Мерарилэн пиосыз: Махли, Муши. Та Левийлэн выжы-кумыосыз асьсэлэн семьяосынызы ӵош.


  20 Амрам кышно басьтӥз Иохаведаез, атаезлэсь сузэрзэ, солэн Аарон но Моисей пиосыз вордскизы, [Мариам апайзы]. Амрам сю куамын сизьым ар улӥз. 21 Ицгарлэн пиосыз: Корей, Нефег но Зӥхри. 22 Узииллэн пиосыз: Мисаил, Елцафан но Сӥфри. 23 Аарон Аминадавлэсь Елисавета нылзэ, Наассонлэсь сузэрзэ, кышно басьтӥз; солэн Надав, Авиуд, Елеазар но Ифамар пиосыз вордскизы. 24 Корейлэн пиосыз: Асир, Елкана но Авиасаф: та Корейлэн семьяосыз. 25 Ааронлэн Елеазар пиез кышно басьтӥз Футииллэсь одӥгзэ нылзэ, солэн Финеес пиез вордӥськиз. Та вал Левий выжыослэн йыръёссы асьсэ семьяосынызы валче.


  26 Кузё-Инмар Ааронэн Моисейлы косон сётӥз израиль пиосты Египет музъемысь поттыны, – ожгарчиосты кадь, радэн-радэн султытыса, поттыны косӥз. 27 Соос ик Египетлэн эксэезлы, фараонлы, израиль пиосты Египетысь поттыны мед лэзёз шуыса веразы, – та Моисеен Аарон вал.


  28 Озьы, Египет музъемысен Моисейлы Кузё-Инмар вераку, 29 Кузё-Инмар Моисейлы тазьы шуиз: «Мон – Кузё-Инмар! Египетлэн эксэезлы, фараонлы, ваньзэ вера, мае али Мон тыныд верасько». 30 Нош Моисей Кузё-Инмар азьын шуиз: «Мон вераськыны быгатӥсь мурт ӧвӧл ук, кызьы нош фараон мынэсьтым верамме кабыл басьтоз?»

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  7-тӥ ЛЮКЕТ


  1 Нош Кузё-Инмар Моисейлы шуиз: «Учкы, Мон тонэ фараонлы Инмар карыса пукто, нош Аарон агаед тынад пророкед луоз: 2 мар Мон тонэ косо, тон [солы] ваньзэ вера, нош Аарон агаед фараонлы вералоз, израиль пиосты фараон ас музъемысьтыз кошкыны мед лэзёз шуыса. 3 Нош Мон фараонлэсь сюлэмзэ лекомыто, Аслэсьтым трос паймымон ужъёсме, паймымон тодметъёсме Египет музъемын возьмато; 4 фараон тӥлесьтыд верандэс санэ уз поны, соку Мон Египет вылэ киме ӝуто но Аслэсьтым ожгарчиосме, Ас калыкме, израиль пиосты, быдӟым судъёс пыр Египет музъемысь потто. 5 Египет вылэ киме ӝутыса, соос пӧлысь израиль пиосты поттыкум, [вань] египет калык тодоз, Мон Кузё-Инмар луисько шуыса».


  6 Кызьы Кузё-Инмар Моисеен Ааронлы косӥз, соос озьы ик лэсьтӥзы. 7 Фараонлы вераны кутскыкузы, Моисейлы тямыстон арес вал, нош Ааронлы [агаезлы] – тямыстон куинь арес.


  8 Моисеен Ааронлы Кузё-Инмар тазьы вераз, тазьы шуиз: 9 «Фараон тӥледлы тазьы шуиз ке: ”Паймымон уж, [паймымон тодмет] возьматэ”, соку тон Аарон [агаедлы] шу: ”Бодыдэ кут но фараон азе, [солэн ляльчиосыз азе музъем вылэ] кушты, – со кыйлы пӧрмоз”». 10 Моисеен Аарон фараон доры, [солэн ляльчиосыз доры] лыктӥзы но лэсьтӥзы озьы, кызьы [соослы] Кузё-Инмар косӥз. Аарон бодызэ фараон азе, солэн ляльчиосыз азе куштӥз но, со кыйлы пӧрмиз. 11 Соку фараон [Египетысь] визьнодоосты, туно-пеллёосты дораз ӧтьытӥз. Таос, Египетысь туноос, веднаськон амалъёсынызы таӵе ик уж лэсьтӥзы: 12 ваньзы соос бодызэс куштӥзы но, соос кыйлы пӧрмизы, нош Ааронлэн бодыез соослэсь бодыоссэс ньылӥз. 13 Фараонлэн сюлмыз лекомиз, соосты ӧз кылзы, кызьы вераз вал [таослы] Кузё-Инмар.


  14 Соку Кузё-Инмар Моисейлы шуиз: «Вогъяське фараонлэн сюлэмыз: солэн калыкез кошкыны лэземез уг поты. 15 Ӵуказе ӵукна фараон доры мын: соку со ву дуре лыктоз, тон солэн сюрес вылаз, шур дуре, султы, кыйлы пӧрмытскем бодыдэ кияд кут но 16 солы шу: ”Еврейёслэн Инмарзы Кузё-Инмар монэ тон доры тазьы вераны ыстӥз: ”Мынэсьтым калыкме кошкыны лэзь, луоё кыр дуннеын со, Мыным сӥзьыса, вӧсяськон ортчытыны мед быгатоз”; нош тон, тани, татчыозь верамез санэ ӧд на поны. 17 Тазьы шуэ Кузё-Инмар: ”Татысен тон тодод, Мон Кузё-Инмар шуыса: киысьтым бодыен шурысь ву вылэ шукки ке, ву вирлы пӧрмоз, 18 шурысь чорыг кулоз, шур зынмоз, египет калык шурысь вуэз юыны юрдоз”».


  19 Соку Кузё-Инмар Моисейлы шуиз: «Ааронлы [агаедлы] вера: ”[Кияд] бодыдэ кут но египет калыклэн вуос вылаз кидэ ӝут – шуръёссы вылэ, ошмес вайёссы вылэ, тыоссы вылэ, вань ву возиськон интыоссы вылэ кидэ вӧлъя но, отысь вуос вирлы пӧрмозы, быдэс Египет музъем вылын вир луоз, пулэсь, излэсь лэсьтэм сосудъёсын но”».


  20 Моисеен Аарон лэсьтӥзы озьы, кызьы косӥз Кузё-Инмар. [Аарон] бодызэ ӝутӥз но фараонлэн син азяз, солэн ляльчиосызлэн син азязы шурысь ву вылэ шуккиз, соку ик шурысь ву быдэсак вирлы пӧрмиз, 21 шурысь чорыг соку кулӥз, шурысь зын потыны кутскиз, египет калыклэн шурысь вуэз юэмез ӧз ни луы; быдэс Египет музъемын вир вал. 22 Египетысь туноос но тунаськыса-пелляськыса тазьы ик лэсьтӥзы. Соку фараонлэн сюлмыз лекомиз, со Моисеен Ааронлэсь верамзэс санэ ӧз поны, кызьы азьвыл ик Кузё-Инмар соослы вераз вал. 23 Фараон берытскиз но аслаз дораз кошкиз; та учырез адӟыса но, солэн сюлмыз ӧз вырӟы. 24 Соку вань египет калык шур котыре гудӟиськыны кутскиз юыны ву поттон понна, угось шурысь вуэз юэмзы уг ни луы вал.


  25 Кузё-Инмарлэн шурысь вуэз юыны ярантэм карем дырысеныз сизьым нунал ортчиз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  8-тӥ ЛЮКЕТ


  1 Кузё-Инмар Моисейлы шуиз: «Фараон доры мыныса, тазьы шу: ”Кузё-Инмар тазьы шуэ: Мынэсьтым калыкме кошкыны лэзь, со, Мыным сӥзьыса, вӧсяськон ортчытыны мед быгатоз; 2 нош ӧд ке лэзьы, соку тынад быдэс музъем вылад эбекъёсты лэзё: 3 шур эбекъёсын пачылмоз, собере соос шурысь потозы но тынад коркад, кӧлан интыяд пырозы, валес вылад тубозы, ляльчиосыдлэн, калыкедлэн коркаосазы пырозы, гуръёс пушкад, нянь шумесъёсад пырозы; 4 тон вылэ, калыкед вылэ, вань ляльчиосыд вылэ эбекъёс тубозы”».


  5 Соку Кузё-Инмар Моисейлы шуиз: «Ааронлы [агаедлы] тазьы шу: ”Киысьтыд бодыдэ шуръёс вылэ, ошмес вайёс, тыос вылэ ӝут но эбекъёсты Египет музъем вылэ потты”». 6 Аарон кизэ Египетысь вуос вылэ ӝутӥз [но отысь эбекъёсты поттӥз]; эбекъёс потӥзы но Египет музъемез шобыртӥзы. 7 Тазьы ик лэсьтӥзы [Египетысь] туноос но тунаськон-пелляськон сямынызы, Египет музъем вылэ эбекъёсты поттӥзы.


  8 Соку фараон Моисеен Ааронэз дораз ӧтьыса шуиз: «[Мон понна] Кузё-Инмар азьын вӧсяське, мон котырысь, калыке котырысь эбекъёсты мед уллялоз, соку мон израиль калыкез Кузё-Инмарлы курбон сётыны мыныны лэзё». 9 Моисей фараонлы шуиз: «Дырзэ вера, тон дорысь, [калыкед дорысь,] тынад коркаосысьтыд эбекъёс мед ышозы-бырозы, шуре гинэ мед кылёзы шуыса, ку мон тон понна, тынад ляльчиосыд понна, тынад калыкед понна вӧсяськыны кулэ?» 10 Фараон шуиз: «Ӵуказе». Моисей шуиз: «Кызьы тон верад, озьы луоз, тон мед тодод: милям Инмармы Кузё-Инмар кадез нокин но ӧвӧл; 11 тон дорысь, коркаосысьтыд, [бусыосысьтыд,] ляльчиосыд дорысь, калыкед дорысь эбекъёс кошкозы, шуре гинэ соос кылёзы на».


  12 Моисеен Аарон фараон дорысь потӥзы но фараон вылэ ыстэм эбекъёс пумысен Моисей Кузё-Инмарлы вазиськиз. 13 Моисейлэсь куремзэ Кузё-Инмар быдэстӥз: коркаос пушкысь, азбаръёсысь, бусыосысь эбекъёс кулӥзы; 14 соосты огазе люкъёсы тыризы но, музъемысь зын потыны кутскиз. 15 Фараон шугадӟонъёс быризы шуыса адӟиз но нош ик сюлэмзэ лекомытӥз, Моисеен Ааронлэсь верамзэс санэ ӧз поны, кызьы азьвыл ик Кузё-Инмар вераз вал.


  16 Соку Кузё-Инмар Моисейлы шуиз: «Ааронлы тазьы шу: ”[Киыныд] бодыдэ ӝут но музъем вылысь тузон вылэ шуккы, соку [нымы-кибыос адямиос вылэ, пудо вылэ, фараон вылэ пуксёзы, солэн корказ, ляльчиосыз вылэ пуксёзы], быдэс Египет музъем вылысь [вань] тузон нымы-кибыослы пӧрмоз”». 17 Соос озьы ик лэсьтӥзы: Аарон, бодызэ кутыса, кизэ ӝутӥз но музъем вылысь тузон вылэ шуккиз, соку ик нымы-кибыос адямиос, пудоос вылэ пуксьылыны кутскизы. Быдэс Египет музъемысь вань тузон нымы-кибыослы пӧрмиз. 18 Туноос но тунаськон-пелляськон амалъёсынызы тыршизы нымы-кибыосты поттыны, но ӧз пӧрмы. Адямиос вылын, пудо вылын нымы-кибыос пукизы. 19 Соку туноос фараонлы шуизы: «Та – Инмарлэн чиньыез». Нош фараонлэн сюлэмыз лекомиз, таослэсь верамзэс санэ ӧз поны, кызьы азьвыл ик вераз вал Кузё-Инмар.


  20 Соку Кузё-Инмар Моисейлы шуиз: «Ӵуказе ӵукна вазь ик султы но фараон доры мын. Тани, со ву дуре мыноз, соку тон солы шу: ”Тазьы шуэ Кузё-Инмар: Мынэсьтым калыкме кошкыны лэзь, [луоё кыр дуннеын] со, Мыным сӥзьыса, вӧсяськон ортчытыны мед быгатоз; 21 нош Мынэсьтым калыкме кошкыны ӧд ке лэзьы, соку Мон тон вылэ, ляльчиосыд вылэ, калыкед вылэ, коркаосыд пушкы лузьёсты лэзё, египет калыклэн коркаосаз, улоно музъем вылаз но пачылаз лузьёс люкаськозы; 22 но со нуналэ Мон Аслам калыкелэсь улоно музъемзэ, Гесемез, висъяло, отын лузьёс уз луэ, – тон мед тодод: Мон Кузё-Инмар [быдэс] музъем выллэн [Инмарез]; 23 Аслэсьтым калыкме тынад калыкедлэсь висъяло. Ӵуказе [музъем вылын] таӵе паймымон тодмет луоз”». 24 Озьы ик лэсьтӥз Кузё-Инмар: туж трос лузьёс фараонлэн корказ, ляльчиосызлэн коркаосазы пыризы, быдэс Египет музъем вылэ урдскизы: лузьёсын сэрен музъем бырон калэ вуиз.


  25 Фараон Моисеен Ааронэз дораз ӧтьытӥз, со шуиз: «Мынэлэ но та музъемын Инмардылы [Кузё-Инмарлы] курбон сётэ». 26 Нош Моисей шуиз: «Тае лэсьтыны уг яра, малы ке шуоно асьмелэн Инмармылы Кузё-Инмарлы курбон сётонмы Египетысь калык понна юрӟым потоз: Египетысь калык понна юрӟым курбонъёс соослэн син азязы сётъяны кутскимы ке, соос милемды, изъёсын тышкаса, уз виылэ-а? 27 Ми луоё кыр дуннее куинь нунал мынон кеме кошкомы но Инмармылы Кузё-Инмарлы курбон сётомы, кызьы [Кузё-Инмар] милемыз косоз». 28 Соку фараон шуиз: «Инмардылы Кузё-Инмарлы курбон сётыны тӥледыз луоё кыр дуннее кошкыны лэзё, но укыр кыдёке эн кошке; мон понна [Кузё-Инмар азьын] вӧсяське». 29 Моисей шуиз: «Тани, мон, тон дорысь потыса, [Инмарлы] Кузё-Инмарлы вӧсясько, соку лузьёс ӵуказе ик фараон дорысь кошкозы, солэн ляльчиосыз дорысь но, калыкез дорысь но кошкозы; только фараон ӧрекчаськемысь мед дугдоз, калыкмес Кузё-Инмарлы курбон сётыны кошкыны лэзьытэк медаз улы».


  30 Моисей фараон дорысь потӥз но Кузё-Инмарлы вӧсяськиз. 31 Моисейлэсь куриськемзэ Кузё-Инмар кабыл басьтӥз но лузьёсты фараон дорысь, ляльчиосыз дорысь, солэн калыкез дорысь улляз: одӥгтэм ваньзы быризы. 32 Нош фараон нош ик сюлэмзэ лекомытӥз – калыкез кошкыны ӧз лэзьы.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  9-тӥ ЛЮКЕТ


  1 Соку Кузё-Инмар Моисейлы шуиз: «Фараон доры мын но солы тазьы шу: ”Тазьы шуэ еврейёслэн Инмарзы Кузё-Инмар: Мынэсьтым калыкме кошкыны лэзь, со, Мыным сӥзьыса, вӧсяськон ортчытыны мед быгатоз; 2 [Мынэсьтым калыкме] лэземед ӧз ке поты, эшшо кутыса тон сое возид на ке, 3 соку тани, Кузё-Инмарлэн киыз бусыын ветлӥсь пудоед вылэ – валъёсыд, ишакъёсыд, верблюдъёсыд, ошъёсыд, скалъёсыд, ыжъёсыд вылэ – вуоз: туж секыт сьӧдчер погыртыны кутскоз; 4 [Со виын] Кузё-Инмар израиль калыклэсь пудозэ египет калыклэн пудоезлэсь висъялоз; израиль калыклэн вань [пудоез] пӧлысь одӥгез но уз кулы”». 5 Луоно дырез пусйыса, Кузё-Инмар шуиз: «Та ужез Кузё-Инмар ӵуказе та музъемын лэсьтоз». 6 Кузё-Инмар та ужез ӵуказеяз лэсьтӥз, соку египет калыклэн вань пудоез кулӥз; нош израиль пиослэн одӥг пудозы но ӧз кулы. 7 Фараон тодыны ыстӥз, но тани, израиль калыклэн [вань] пудоез пӧлысь одӥгез но кулымтэ. Фараонлэн сюлмыз лекомиз, израиль калыкез кошкыны ӧз лэзьы.


  8 Соку Кузё-Инмар Моисейлы но Ааронлы шуиз: «Гурысь быдэс кырым пень басьтыса, фараонлэн азяз, [солэн ляльчиосызлэн азязы] Моисей пенез ин пала мед пазьгоз; 9 соку быдэс Египет музъемын тузон ӝутӥськоз но адямиослэн но, пудоослэн но мугор вылазы урӟектэм пыктосъёс кылдозы, тазьы луоз быдэс Египет музъемын». 10 Соос гурысь пень басьтӥзы но фараонлэн азяз султӥзы. Моисей пеньзэ ин пала пазьгиз но адямиос вылын, пудоос вылын урӟектэм пыктосъёс потылӥзы. 11 Пыктосъёс потылэмен сэрен туноос Моисей азьын сылыны ӧз ни чидалэ, уго туноослэн но вань египет калыклэн мугор вылазы пыктосъёс потӥзы. 12 Нош Кузё-Инмар фараонлэсь сюлэмзэ лекомытӥз, Моисеен Ааронлэсь верамзэс санэ ӧз поны, кызьы азьвыл ик Моисейлы вераз вал Кузё-Инмар.


  13 Соку Кузё-Инмар Моисейлы шуиз: «Ӵуказе ӵукна вазь ик султы но фараон доры лыктыса шу: ”Тазьы шуэ еврейёслэн Инмарзы Кузё-Инмар: Мынэсьтым калыкме кошкыны лэзь, со, Мыным сӥзьыса, вӧсяськон ортчытыны мед быгатоз; 14 уго та радаз вань вӧсь каронъёсме тынад сюлмад, ляльчиосыд вылэ, калыкед вылэ лэзё, тон мед тодод: Мыным укшасез быдэс дунне вылын ӧвӧл;


  15 Аслэсьтым киме ӝутӥ бере, тонэ но, тынэсьтыд калыктэ но сьӧдчерен погыртыны быгатысал, соку музъем вылысь тон быдтэмын луысалыд: 16 Аслэсьтым кужымме тон вылын возьматон понна, Мынэсьтым нимме быдэс дунне выл мед тодоз шуыса, со понна Мон тонэ улэп кельтӥ;


  17 тон ке нош Мынам калыкелы пумитъяськиськод на, сое кошкыны лэзьытэк улӥськод на, – 18 тани, Мон ӵуказе, та дыре ик, туж кужмо йӧзор лэзё, таӵеез Египетын солэн кылдэм нуналысеныз туннэ нуналозь ӧй на вал; 19 озьыен, мын, пудо уллёостэ, ваньзэ, маид бусыын вань, липет улэ люканы ысты; бусые кылем вань адямиос, пудоос вылэ, коркаос пушкы ӧз ке пыре, вылазы йӧзор усёз но, соос кулозы”».


  20 Кузё-Инмарлэн верам кылызлэсь кышкась фараонлэн ляльчиосыз дыртыса ляльчиоссэс, пудооссэс липетъёс улэ люказы; 21 нош кинъёс Кузё-Инмарлэсь верам кылъёссэ санэ ӧз понэ, соос ляльчиоссэс, пудозэс бусые кельтӥзы.


  22 Соку Кузё-Инмар Моисейлы шуиз: «Кидэ ин пала ӝут, соку быдэс Египет музъем вылэ, адямиос, пудоос вылэ, Египет музъемысь вань турын-куар вылэ йӧзор усёз». 23 Моисей бодызэ ин пала ӝутӥз но, соку Кузё-Инмар гудыръятыны, йӧзор кисьтыны кутскиз, музъем вылын чилекъяз-ворекъяз; [быдэс] Египет музъем вылэ Кузё-Инмар йӧзор кисьтӥз; 24 йӧзор кисьтӥськиз, чилекъяз-ворекъяз, Египет музъемын калык улыны кутскем дырысен таӵе кужмоез йӧзор усён ӧй на вал. 25 Быдэс Египет музъемысь бусыосын мар вал – адямиосты но, пудоосты но – ваньзэ йӧзор погыртӥз, бусыысь вань турын-куарез но йӧзор шуккиз, бусыысь вань писпуосты но [йӧзор] тӥяз; 26 израиль пиослэн улоно Гесем музъемазы гинэ йӧзор ӧз усьы.


  27 Соку фараон Моисеен Ааронэз ӧтьытӥз но соослы шуиз: «Та радаз мон сьӧлыкай; Кузё-Инмар шонер лэсьтӥсь, нош мон но, мынам калыке но – янгышоесь. 28 [Мон понна] Кузё-Инмар азьын вӧсяське: Инмарлэн гудыриосыз мед дугдозы, йӧзор медаз ни усьы, [медаз чилекъя-ворекъя ни,] соку мон тӥледыз кошкыны лэзё, кутыса уг ни возьы».


  29 Моисей солы шуиз: «Городысь потыса, киосме Кузё-Инмар пала [ин пала] ӝутӥ ке, гудыръямысь дугдоз, йӧзор уз ни усьылы, тон мед тодод, музъем Кузё-Инмар киын шуыса. 30 Но мон тодӥсько: тон но, ляльчиосыд но Инмарлэсь Кузё-Инмарлэсь уд на кышкатске». 31 Етӥн но йыды йӧэн шуккемын, уго йыды шепаське вал ини, нош етӥн сяськаяське вал ини; 32 нош чабеен вазез йӧзор ӧз шуккы, уго соос бер вуись юос.


  33 Моисей городысь фараон дорысь потӥз но киоссэ Кузё-Инмар пала ӝутӥз, соку гудыръямысь, йӧзор кисьтӥськемысь, музъем вылэ зор виямысь дугдӥзы. 34 Фараон адӟиз, зоремысь, гудыръямысь, йӧзор усьылэмысь дугдӥз шуыса, нош ик сьӧлыканы кутскиз, ачиз но, ляльчиосыз но сюлэмзэс лекомытӥзы. 35 Фараон но, [ляльчиосыз но] вогъяськыны кутскизы, фараон нош ик израиль пиосты кошкыны ӧз лэзьы, кызьы Моисей пыр Кузё-Инмар вераз вал.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  10-тӥ ЛЮКЕТ


  1 Соку Кузё-Инмар Моисейлы шуиз: «Фараон доры пыр, уго Мон солэсь, ляльчиосызлэсь но сюлэмзэс секытомытӥ соос пӧлын та паймымон тодметъёсме возьматон понна, 2 аслад пиедлы, пиедлэн пиезлы вераны мед быгатод, мар Мон Египетын лэсьтӥ, кыӵе паймымон тодметъёс та музъемын возьматъяй, тӥ мед тододы, Мон Кузё-Инмар шуыса». 3 Моисеен Аарон фараон доры лыктӥзы но солы шуизы: «Тазьы шуэ еврейёслэн Инмарзы Кузё-Инмар: ”Кема-а тон Мыным тэрытскытэк улод на? Мынэсьтым калыкме кошкыны лэзь, со, Мыным сӥзьыса, вӧсяськон ортчытыны мед быгатоз; 4 нош калыкме мыныны ӧд ке лэзьы, соку, тани, ӵуказе [та дыре ик] тынад музъем вылад саранча лэзё: 5 со музъемлэсь ымнырзэ тазьы шобыртоз – сюез ик уд адӟы, [музъем вылады] йӧзор бере мар кылиз, [ваньзэ] сиёз; бусыосады будӥсь писпуосты но ваньзэ сиёз, 6 тынад коркаосад, вань ляльчиосыдлэн коркаосазы, Египетын улӥсь вань калыклэн [вань] коркаосаз пачылаз саранча люкаськоз, таӵезэ атайёстылэн но, атайёстылэн атайёссылэн но музъем вылын улыны кутскемзы дырысен туннэ нуналозь но таӵезэ адӟемзы ӧй вал”». [Моисей] берытскиз, фараон дорысь потыса кошкиз.


  7 Соку фараонлэн ляльчиосыз солы шуизы: «Кема-а со асьмеды курадӟытыса возёз на? Та адямиосты кошкыны лэзь, асьсэлэн Инмарзылы Кузё-Инмарлы сӥзьыса, вӧсяськон мед ортчытозы; Египет кулэ-быре ини шуыса, тон уд адӟиськы на шат?» 8 Моисеен Ааронэз фараон доры берыктыса вайизы но [фараон] соослы шуиз: «Мынэлэ, асьтэлэн Инмардылы Кузё-Инмарлы вӧсяськон ортчытэ; кин но кин отчы мыноз?» 9 Соку Моисей шуиз: «Пичи пиналъёсынымы но пересь муртъёсынымы, пиосынымы но нылъёсынымы, ыжъёсынымы но ошъёсынымы ӵош огазьын мыномы, уго та [Инмармылы] Кузё-Инмарлы сӥзем праздникмы». 10 [Фараон] соослы шуиз: «Озьы мед луоз, Кузё-Инмар тӥледын! Тӥледыз лэзьыны мон дась, но малы пичи пиналъёсыныды ӵош кулэ тӥледлы мыныны? Уд адӟиське-а, умойтэм малпанды вань шуыса! 11 Озьы уз луы! Пиосмуртъёс гинэ, асьтэ понна мыныса, Кузё-Инмарлы сӥзем вӧсяськонэз ортчытэ, уго тӥ тае гинэ куриды». Соосты фараон дорысь уллязы.


  12 Соку Кузё-Инмар Моисейлы шуиз: «Египет музъем вылэ кидэ ӝут, Египет музъем вылэ саранча мед васькоз но музъем вылын будӥсь вань турынэз, [писпуосысь вань емышез,] йӧзор бере мар кылиз, ваньзэ мед сиёз». 13 Соку Моисей бодызэ Египет музъем вылэ ӝутӥз но, Кузё-Инмар та музъем вылэ шундыӝужанысь тӧл пельтытӥз, быдэс нунал, быдэс уй со пельтӥз. Ӵукна вуиз но, шундыӝужанысь вуэм тӧл саранча вайиз. 14 Быдэс Египет музъем вылэ саранча васькиз, соос туж трос вал, быдэс Египет музъемез шобыртӥзы: азьвыл ноку но тамында саранча ӧй вал, берло дыръёсы но тамында уз луы; 15 саранча быдэс музъемлэсь ымныр вылзэ шобыртӥз, сюй выл ик ӧз ни адӟиськы; йӧзор бере кылем музъем вылын будӥсь вань турынэз но, писпуосын будӥсь вань емышъёсты но – ваньзэ сииз. Быдэс Египет музъеме вож турын но, писпуосы вож куар но ӧз кыльы.


  16 Фараон дыртыса Моисеен Ааронэз ӧтьытӥз но соослы шуиз: «Инмарды Кузё-Инмар азьын, тӥ азьын но сьӧлыкай; 17 эшшо одӥг пол сьӧлыкме куштэ но Инмарды Кузё-Инмар азьын мон понна вӧсяське, Со мед ик палэнтысал та эзелез мон бордысь». 18 [Моисей,] фараон дорысь потыса, Кузё-Инмарлы вӧсяськиз. 19 Кузё-Инмар табере мукет палась, шундыпуксён палась, туж кужмо тӧл вайиз но тӧл саранчаез Горд Кам зарезе нуыса куштӥз – быдэс Египет музъеме одӥг саранча но ӧз кыльы. 20 Нош Кузё-Инмар фараонлэсь сюлэмзэ лекомытӥз но, со израиль пиосты кошкыны ӧз лэзьы.


  21 Соку Кузё-Инмар Моисейлы шуиз: «Кидэ ин пала ӝут, соку Египет музъем вылэ пеймыт усёз, киын кутоно кадь тём-тём пеймыт луоз». 22 Моисей кизэ ин пала ӝутӥз но, куинь нунал ӵоже быдэс Египет музъемын тём-тём пеймыт улӥз; 23 адямиос огзэс огзы адӟыны ӧз быгатэ, куинь нунал ӵоже нокин но интыысьтыз ӧз султылы; нош израиль пиослэн ваньзылэн улоно интыосазы югыт вал.


  24 Фараон Моисеен [Ааронэз] ӧтьытыса шуиз: «Мынэлэ [Инмардылы] Кузё-Инмарлы сӥзем вӧсяськон ортчытэ, векчи сюро, таза сюро пудоосты гинэ мед кылёзы, но нылпиосты сьӧрады мед мынозы».


  25 Нош Моисей шуиз: «[Озьы уз луы,] киямы сёт на курбонъёсты, тылын сутоно курбонъёсты, соосты Инмармылы Кузё-Инмарлы сётыны мед быгатомы. 26 Пудо уллёосмы но милемын ӵош мед мынозы, одӥг гижы но медаз кыльы: уго соос пӧлысь ми быръёмы Инмармылы Кузё-Инмарлы курбонлы сётыны ярамонзэ; нош со интые вуытозямы ми ум тодӥське, [Инмармылы] Кузё-Инмарлы кудзэ курбонлы сётоно». 27 Кузё-Инмар фараонлэсь сюлэмзэ лекомытӥз но, солэн соосты лэземез ӧз поты. 28 Соку фараон солы шуиз: «Кошкы мон дорысь, чакласькы, азьло-берло мон азе эн ни возьматскылы; ымнырме адӟон нуналад – кулод». 29 Нош Моисей шуиз: «Кызьы тон шуид, озьы ик луоз, тынэсьтыд ымнырдэ азьланяз уг ни адӟы».

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  11-тӥ ЛЮКЕТ


  1 Соку Кузё-Инмар Моисейлы шуиз: «Фараон вылэ, египет калык вылэ эшшо одӥг вӧсь карон Мон лэзё на; собере со тӥледыз татысь кошкыны лэзёз; [тӥледыз] кошкыны лэзён вакытаз дыртыса тӥледыз татысь уллялоз; 2 калыклы [лушкемен] вера, котькудӥз пиосмурт матысь муртэзлэсь, котькудӥз кышномурт матысь муртэзлэсь азвесь арбериоссэ, зарни арбериоссэ, [дӥськутсэ] мед куроз». 3 Египет калыкез Кузё-Инмар [Аслаз] калыкез шоры лякыт синмын учкись кариз, [израиль пиос мар куризы, египет калык ваньзэ сётӥз;] Моисей но уго Египет музъемын, [фараон азьын,] солэн ляльчиосыз азьын, [вань] калыклэн син азяз быдӟым адями вал.


  4 Соку Моисей шуиз: «Тазьы шуэ Кузё-Инмар: ”Уйшоре Мон Египет музъем пыр пото, 5 Египет музъемысь ваньмыз нырысь вордскем пиос кулозы – эксэй пуконын пукись фараонлэн нырысь вордскем пиез бордысен кутскыса кикӧен изӥсь ляльчи кышнолэн нырысь вордскем пиез дорозь, пудоослэн но вань нырысь вордскем пиоссы кулозы; 6 быдэс Египет музъемын туж юн викышъяса бӧрдозы, таӵеез ноку но ӧй вал, уз но луылы азьланяз; 7 нош израиль пиослэн одӥг муртсы вылэ но, пудозы вылэ но пуны ымзэ но уз усьты, тӥ мед тододы: Кузё-Инмар египет калыкез но израиль калыкез ог-огзылэсь макем висъя”.


  8 Тынад вань та ляльчиосыд мон доры лыктозы но мыным тазьы шуыса йыбырттозы: ”Тон но, тынад валтоно вань калыкед но потэлэ”. Собере мон пото». [Моисей] фараон дорысь йыркурен потӥз.


  9 Соку Кузё-Инмар Моисейлы шуиз: «Фараон тӥледыз ӧз кылзӥськы, [Мынам паймымон тодметъёсы,] паймымон ужъёсы Египет музъемын мед йылозы шуыса». 10 Моисеен Аарон вань та [паймымон тодметъёсты,] паймымон ужъёсты фараон азьын лэсьтӥзы; нош Кузё-Инмар фараонлэсь сюлэмзэ лекомытӥз но, со израиль пиосты ас музъемысьтыз кошкыны ӧз лэзьы.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  12-тӥ ЛЮКЕТ


  1 Кузё-Инмар Египет музъемысен Моисеен Ааронлы шуиз: 2 «Таиз толэзь тӥледлы толэзьёслэн кутсконзы мед луоз, арысь толэзьёс пӧлысь со тӥ понна нырысетӥез толэзь мед луоз. 3 Быдэс израиль калыклы вералэ: ”Та толэзьлэн дасэтӥ нуналаз котькуд семья ыжпи мед басьтоз, семьялы быдэ – ыжпи; 4 нош семья сокем пичи ке, – ыжпиез сиыса уз быдты, соку артэ коркасьтыз бускеленыз ӵош мед басьтозы, отын улӥсьёслэсь лыдзэс ӵотэ поныса, котькуд адямилэсь кӧня сиыны быгатэмзэ лыдэ басьтыса, сиськись калыклэн лыдызъя ыжпиез люкылоно. 5 Ыжпиды шектэм-таза луыны кулэ, мес медаз лу, одӥг аресъем така мед луоз; ыжъёс пӧлысь яке кечъёс пӧлысь сое поттэ но 6 толэзьлэн дас ньылетӥ нуналозяз ас дорады возе; собере быдэс израиль калык, огазе люкаськыса, ӝыт сое мед вандоз. 7 Вирзэ мед кутозы но ыжпи сӥль сиён коркаоссылэсь кыксэ ик ӧс янакъёссэ вирен мед зырӟозы, ӧс янаклэсь вылысь корзэ но. 8 Тыл вылын сӥлез пыжыса, со уе ик сиыса мед быдтозы; чырсатымтэ нянен, курыт турынъёсын куртчыса, сое мед сиёзы; 9 ыль кельтыса, вуын пӧзьтыса эн сие, йырыныз, пыдъёсыныз, ты-мусъёсыныз валче, тыл вылын пыжыса, сое сие. 10 Сиытэк кылемзэ ӵукнаозьлы эн кельтэ, [лыоссэ эн пыргытэ,] вань кылем люкетъёссэ ӵукнаозь тыл вылын сутэ. 11 Тазьы сие: кусъёсты думемын мед луозы, пыдъёсты кутчамын мед луозы, бодыостэс кияды кутыса возе, дыртыса сое сие: та – Кузё-Инмарлэн Пасхаез.


  12 Нош Мон со уе Египет музъем пыр пото но Египет музъемысь нырысь вордскем пиосты ваньзэс погырто: адямиос пӧлысь но, пудоос пӧлысь но; египет калыклэн вань инмаръёсызлы суд лэсьто. Мон – Кузё-Инмар. 13 Тӥляд улоно коркаосты бордын вир тодмет луоз: вирез адӟи ке, тӥляд вӧзтӥды кошко, Египет музъемез вӧсь карыса погыртыкум, тӥ пӧлын кулон вайись вӧсь карон уз луы. 14 Та нунал тӥ понна сӥё-дано мед луоз, Кузё-Инмарлэн та праздникез шуыса, сое пусъе выжыысь выжыосы; пумтэм вапумъёслы сётэм та пуктон-косон луэ шуыса, та праздникез ортчытылэ.


  15 Сизьым нунал юмал нянь сие; нырысь нуналаз ик коркаосады кыӵе ке но чырсатэм сиёнъёсты вань ке, ваньзэ быдтэ, малы ке шуоно кин ке нырысь нуналысен сизьыметӥ нуналозь чырсатэм сиён сииз ке, та адями лул израиль калык пӧлысь быдтэмын луоз.


  16 Нырысетӥ нуналаз тӥ вӧсяськонэ люкаське, сизьыметӥ нуналэ но вӧсяськонэ люкаське: со нуналъёсы нокыӵе но мукет ужъёс тӥ лэсьтыны кулэ ӧвӧл, асьтэлы сиён дасян сяна. 17 Юмал Нянь Сиён праздникез уте, уго та нуналэ ик Мон ожгарчиосты радэн-радэн султытыса поттэм кадь тӥледыз Египет музъемысь поттӥ; пумтэм вапумъёслы сётэм та пуктон-косон луэ шуыса, та нуналэз выжыысь выжыосы уте. 18 Нырысетӥ толэзьлэн дас ньылетӥ нуналысеныз ӝытазеысен кутскыса со толэзьлэн ик кызь одӥгетӥ нуналэзлэн ӝытазеозяз юмал нянь сие; 19 сизьым нунал ӵоже коркаосады чырсатэм шӧмды медаз луы, уго кин чырсатэм сиён сииз, со адями лул израиль калык пӧлысь быдтэмын луоз, лыктэм мурт-а со яке та музъемын пырак ӵоже улӥсь-а со. 20 Нокыӵе но чырсатэм сиён эн сие: вань улон интыосады юмал нянь сие”».


  21 Израиль [пиослэсь] вань тӧрооссэс Моисей дораз люказ но соослы шуиз: «Котькудӥз семья аслыз ыжпи мед басьтоз но, Пасхалы дасяса, мед вандоз; 22 одӥг кырым иссоп турын кутэ но сое сосудысь вир пӧлы веттэ, сосудысь вирен ӧс янаклэсь вылысь корзэ, кыксэ ик ӧс янакъёсты зырӟе, нош тӥ одӥгды но ӵукнаозь коркасьтыды ӧс сьӧры эн потэ. 23 Соку Кузё-Инмар Египетэз погыръяны потоз, ӧс йылысь, кык палысьтыз ик ӧс янак вылысь вирез адӟоз но Кузё-Инмар ӧс вӧзтӥ кошкоз, кулон вайисез корка пушкады тӥледыз виыны пырыны уз лэзьы.


  24 Та закон тӥледлы асьтэлы но, нылпиостылы но пумтэм вапумъёслы сётэмын луэ шуыса, сое уте. 25 Кузё-Инмарлэн тӥледлы сётоно музъемаз пыриды ке, кызьы Со азьвыл ик вераз вал, отын но та сямез-йылолэз быдэсъялэ. 26 Тӥляд нылпиосты тӥлесьтыд юазы ке: ”Кыӵе, мар сямез-йылолэз тӥ быдэсъяськоды?” 27 [Соослы] шуэ: ”Та Кузё-Инмарлы сӥзем Пасха курбон, Со уго египет калыкез погыръян-виылон дыръяз Египетын улӥсь израиль пиослэн корка вӧзтӥзы кошкиз, семьяосмес быдэс кельтӥз”». Соку калык пыдесъяськыса йыбырттӥз. 28 Собере израиль пиос мынӥзы но лэсьтӥзы озьы, кызьы Кузё-Инмар Моисеен Ааронэз лэсьтыны косӥз.


  29 Уйшоре Кузё-Инмар Египет музъемысь ваньзэс нырысь вордскем пиосты вииз, – эксэй пуконаз пукись фараонлэн нырысь вордскем пиез бордысен кутскыса пытсэтын пукись муртлэн нырысь вордскем пиез дорозь, пудоослэсь нырысь вордскем пиоссэс но ваньзэ вииз. 30 Уйин фараон, солэн вань ляльчиосыз, вань египет калык султӥзы, соку [быдэс] Египет музъемын туж кужмо викышъян-бӧрдон кылӥськыны кутскиз, кулэм мурттэк одӥг корка ӧз кыльы уго. 31 Соку фараон Моисеен Ааронэз уйин ик ӧтьытӥз но соослы шуиз: «Султэ, мынам калыке пӧлысь кошке асьтэос но, вань израиль пиос но, мынэ но [Инмардылы] Кузё-Инмарлы сӥзем вӧсяськон ортчытэ, кызьы тӥ азьвыл вераськоды вал; 32 ыжъёстэс-кечъёстэс, скалъёстэс-ошъёстэс кутэ, кызьы вазен вераськоды вал, мынэ, мыным но бакель карон куре». 33 Египет калык израиль пиосты дыртытӥз, соослэн музъем вылысьтызы ӝоггес мед кошкозы шуыса, уго соос малпало вал: соос ӧз ке кошке, ваньмы асьмеос быромы.


  34 Калык котэм няньзэ сьӧраз нуоно луиз, со чырсаса но ӧз вуы; нянь шумессэс дӥськутэн шобыръязы но пельпум вылазы ӝутыса нуизы. 35 Израиль пиос Моисейлэн верам кылызъя лэсьтӥзы вал: египет калыклэсь азвесь арбериоссэ, зарни арбериоссэ, дӥськутсэ куризы. 36 Египет калыклэн син азяз Кузё-Инмар возьматӥз [Ас] калыксэ гажам-жалямзэ: израиль пиос мар куризы, египет калык ваньзэ сётӥз, египет калыклэсь узырлыксэ сьӧразы нуизы. 37 Израиль пиос Раамсесысь Сокхофе кошкизы; нылпиосты лыдъятэк пӧлазы ог куать сю сюрс пыдын мынӥсь пиосмуртъёс вал; 38 пӧртэм выжыосысь адямиос но трос кузя соосын ӵош потӥзы, туж трос ыжъёс, кечъёс, ишакъёс, скалъёс, ошъёс соосын ӵош мынӥзы. 39 Египетысь поттэм юмал ыльняньзэс уднянь пыжизы, со чырсаса вуытэк ик, уго соосты Египетысь улляса лэзизы, соос ӝегаса улыны ӧз ни быгатэ, сюрес вылэ потыны сиён дасяса но ӧз вуэ.


  40 Израиль пиос, [соослэн атайёссы] Египет музъемын [Ханаан музъемын улэмзэс но лыдъяса] ньыль сю куамын ар улӥзы. 41 Ньыль сю куамын ар ортчыса, самой со нуналэ ик Кузё-Инмарлэн вань ожгарчиосыз уйин Египет музъемысь потӥзы. 42 Та – Египет музъемысь поттэмез понна Кузё-Инмарез данъяса, изьытэк потон уй; та уй – вань израиль пиослэн выжыысь выжые Кузё-Инмарлы сӥзьыса, сак улыса ортчытоно уйзы.


  43 Соку Кузё-Инмар Моисеен Ааронлы шуиз: «Тани Пасхалэн пуктон-косонэз: мурт выжыысь одӥг муртлы но сое сиыны уг яра; 44 нош азвесь тырыса басьтэм ляльчи, солы вандӥськон сямез ортчытӥды ке, со сое сиыны быгатэ; 45 мукет азьысь улыны лыктэм муртлы, медъяськыса ужась муртлы Пасхаез сиыны уг яра. 46 Одӥг корка пушкын сое сиёно, [ӵукнаозьлы номырзэ но эн кельтэ,] сӥлез коркась эн потталэ, лыоссэ эн пыргытэ. 47 Израильысь вань калык, одӥгез но кыльытэк, Пасхаез ортчытыны кулэ. 48 Сьӧрлось вуэм мурт тон доры улыны пыриз ке, Кузё-Инмарлы сӥзем Пасхаез ортчытэмез потӥз ке, соку солэн семьяысьтыз вань пиосмуртъёсызлы вандӥськон сямез ортчытэ, соку со Пасхаез ортчытыны быгатоз, соку со та музъемын вордскем-улӥсь адямиосын оградын луоз; нош кинлы вандӥськон сям ортчытымтэ, соос одӥгзы но Пасхаез сиыны кулэ ӧвӧл; 49 закон одӥг мед луоз та музъемын пырак ӵоже улӥсь понна но, сьӧрлось лыктыса тӥ пӧлы улыны интыяськем мурт понна но».


  50 Вань израиль пиос лэсьтӥзы озьы, кызьы Кузё-Инмар Моисеен Аарон пыр косон сётӥз. 51 Самой со нуналэ Кузё-Инмар ожгарчиосты музэн израиль пиосты Египет музъемысь поттӥз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  13-тӥ ЛЮКЕТ


  1 Кузё-Инмар Моисейлы шуиз: 2 «Израиль пиос пӧлын нырысь вордскем котькудзэ пиез, анай пушкысь нырысь потэмзэ, Мыным сӥзь, адямиосты но, пудоосты но, [малы ке шуоно] соос – Мынам».


  3 Моисей калыклы тазьы шуиз: «Тодады вае Египетысь, ляльчиын улонлэн юртысьтыз, потон та нуналдэс, уго Кузё-Инмар кужмо киыныз тӥледыз отысь поттӥз, со нуналэ чырсатэм нянез эн сие. 4 Туннэ Авив толэзе потӥськоды.


  5 [Инмаред] Кузё-Инмар тонэ хананейёслэн, хеттейёслэн, аморрейёслэн, евейёслэн, иевусейёслэн, [гергесейёслэн, ферезейёслэн] музъемазы пыртэм бере, – со сярысь Со тынад атайёсыд азьын кыл сётыса вераз, йӧлын, чечыен бызись музъемез тыныд сётоз шуыса, – соку тон арлы быдэ та толэзе та вӧсяськонэз ортчытылы; 6 сизьым нунал ӵоже юмал нянь сиыса ул, сизьыметӥ нуналаз Кузё-Инмарлы сӥзем праздник; 7 сизьым нунал ӵоже юмал нянь сиыны кулэ, дорад чырсатэм нянед луыны кулэ ӧвӧл, быдэс улон шаерад но нянь шӧмед медаз луы. 8 Со нуналэ пиедлы тазьы ялыса шу: ”Та со понна: Египетысь кошкыкум, [Инмар] Кузё-Инмар мар мон понна лэсьтӥз – сое буре вайыны”. 9 Тон понна со ки вылад понэм пус мед луоз, син азяд адӟиськись синпелет мед луоз, Кузё-Инмарлэн законэз кыл вылад мед улоз, уго [Инмар] Кузё-Инмар Аслаз кужмо киыныз тонэ Египетысь поттӥз. 10 Та пуктон-косонэз ас дыраз быдэсъя, арысь аре.


  11 [Инмаред] Кузё-Инмар тонэ Ханаан музъеме пыртӥз ке, сое тыныд сётӥз ке, кызьы Со тыныд но, тынад атайёсыдлы но кыл сётӥз, 12 соку котькудзэ анай пушкысь нырысь потэм [пи] нуныез Кузё-Инмарлы висъя; ваньзэ нырысь вордскем ошпиостэ, такаостэ но Кузё-Инмарлы [сӥзь]. 13 Нош котькудзэ [анаез пушкысь] нырысь потэм ишакез ыжпиен вошты; ӧд ке вошты, соку дун тырыса басьты; нылпиосыд пӧлысь котькудзэ нырысь вордскем пиез но дун тырыса басьты. 14 ”Мар та?” шуыса, пиед тонэ юано луиз ке, тон солы шу: ”Кузё-Инмар кужмо киыныз асьмеды Египетысь, ляльчиын улон юртысь, поттӥз, 15 уго фараон асьмеды потыны лэзёнлы пумитъяськыса улыку, Кузё-Инмар Египетысь ваньзэс нырысь вордскем пиосты вииз, нырысь вордскем пиосты гинэ ӧвӧл, пудоослэсь но нырысь вордскем ошпиоссэс, такаоссэс вииз – соин ик мон Кузё-Инмарлы курбон вайисько ваньзэ анай пушкысь нырысь потэм айы луисьсэ, нош пиосы пӧлысь котькудзэ нырысь вордскемзэ дунэн басьтыса мозмыто; 16 та ки вылад пус интыын мед луоз, синъёсыдлэн вылӥысьтызы йыркерттэт интыын мед луоз, уго Кузё-Инмар асьмеды Египетысь кужмо киыныз поттӥз”».


  17 Фараон калыкез кошкыны лэзем бере Инмар сое Филистим музъем вылтӥ мынӥсь сюрес кузя ӧз нуы, уго со матын сюрес; Инмар шуиз уго: «Ожмаськонэз адӟыса, калык медаз ӧкыны но берен Египетэ медаз берытскы». 18 Инмар калыкез кыр дуннеысь котыр кузь сюрес кузя Горд Кам зарезь пала нуиз. Израиль пиос ожмаськон тӥрлыкъёсын Египет музъемысь потӥзы. 19 Моисей ас сьӧраз Иосифлэсь лыоссэ басьтӥз, уго [Иосиф] израиль пиосты, кылзэс юаса, кыл сётытыса шуиз: «Тӥ доры Инмар лыктоз, нош тӥ мынэсьтым лыосме татысь сьӧрады басьтыса поттэ».


  20 [Израиль пиос] Сокхофысь потӥзы но луоё кыр дуннелэн дураз, Ефаме, вуыса, станэн*а интыяськизы. 21 Кузё-Инмар нуназе соослэн азязы пилем юбо пушкын соослы сюрес возьматыса мынӥз, нош уйин тыл юбо пушкын соослы сюресэз югдытыса мынӥз, уйин но, нуназе но соос мыныны мед быгатозы шуыса. 22 Нуназе пилем юбо, уйин тыл юбо калык азьысь чик ӧз кошкылы.

  


  *а13:20 стан – вакчи дырлы дугдыса улон инты; лагерь. Сӥзем музъеме мыныкузы израиль пиос 41 (яке 42) интые лагерен (станэн) дугдылӥзы

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  14-тӥ ЛЮКЕТ


  1 Кузё-Инмар Моисейлы тазьы шуиз: 2 «Израиль пиослы вера, соос берытскыса Ваал-Цефон азе, Мигдол карен зарезь вискы, Пи-Гахироф доры станэн мед интыяськозы; Ваал-Цефонэн ваче беринэ, зарезь дуре, стан пуктэ. 3 Соку израиль пиос сярысь фараон [ас калыкезлы] шуоз: ”Соос та музъеме йыромизы, луоё кыр дунне соосты котыртыса пытсаз”. 4 Нош Мон фараонлэсь сюлэмзэ лекомыто но, со соос сьӧры уйиськыса мыноз; фараон вылын, солэн вань ожгарчиосыз вылын Аслэсьтым данлыкме возьмато, соку [вань] египет калык тодоз, Мон Кузё-Инмар луисько шуыса». Озьы каризы.


  5 Египетлэн эксэезлы ивортэмын вал, израиль калык пегӟиз шуыса. Соку фараонлэн, солэн ляльчиосызлэн но сюлэмзы та калыклы пумит луыса кошкиз, соос шуизы: «Мар лэсьтӥмы асьмеос? Малы израиль калыкез кошкыны лэзимы, асьмелы медаз ни ужалэ шуыса-а». 6 [Фараон] ожмаськон уробозэ кыткиз, бӧрсяз калыксэ кутӥз; 7 тужгес но умоесьёссэ куать сю ожмаськон уробоосты басьтӥз, Египетысь вань мукет ожмаськон уробоосты но басьтӥз, та ожмаськон уробоосын кивалтыны нимысьтыз адямиосты пуктӥз. 8 Кузё-Инмар фараонлэсь, Египетлэн эксэезлэсь, [солэн ляльчиосызлэсь но] сюлэмзэс лекомытӥз, – израиль пиос сьӧры со уйиськыса мыныны кутскиз. Нош израиль пиос вылӥ килэн валтэм улсаз мынӥзы. 9 Египет ожгарчиос соос сьӧры уйиськыса мынӥзы, фараонлэн ожмаськон уробоосаз кыткем вань валъёсыз но борӟемен мынӥсьёс, солэн вань ожгарчиосыз но. Израиль калыкез соос Ваал-Цефон азьысь Пи-Гахироф вӧзысь зарезь дуре дугдэм дыръязы сутӥзы.


  10 Фараон матэ вуыны кутскыку, израиль пиос берзэс учкизы но, тани, египет пиос соослэн бӧрсязы лыкто: израиль пиос туж кышкатскизы но Кузё-Инмарлы тэльмырыса вазиськизы, 11 нош Моисейлы шуизы: «Египетын шайгуос ӧвӧл шат, малы тон милемыз луоё кыр дуннее кулыны вайид? Мар тон милемын лэсьтӥд, малы милемыз Египетысь поттӥд? 12 Египетысен но ми тыныд тазьы ик ӧм вералэ-а: ”Эн йӧтылы милемыз, египет калыклы ик ужаса мед уломы”? Луоё кыр дуннее кулытозь, эсьмаса, египет калык дорын ляльчиын улод». 13 Моисей калыклы шуиз: «Эн кышкалэ, сылэ – адӟоды Кузё-Инмарлэсь туннэ тӥледлы утиськон сётэмзэ: али адӟем египет пиосты пумтэм вапумъёс ӵоже уд ни адӟе. 14 Тӥ понна Кузё-Инмар ожмаськоз, нош тӥ куалекъятэк, каньылэн улэ».


  15 Кузё-Инмар Моисейлы шуиз: «Малы тон тэльмырыса Мыным кесяськиськод? Израиль пиослы вера, азьлане мед мынозы; 16 нош тон, бодыдэ ӝутыса, кидэ зарезь вылэ вӧлъя, вуэз шори люк, соку израиль калык зарезь шортӥ, сюй вылтӥ выжоз. 17 Нош Мон [фараонлэсь но вань] египет калыклэсь сюлэмзэс лекомыто, соос израиль калыклэн пытьы кузяз мынозы. Соку Мон Аслэсьтым данлыкме фараон вылын, солэн вань ожгарчиосыз вылын, ожмаськон уробоосыз вылын, борӟемен мынӥсьёсыз вылын возьмато. 18 Аслэсьтым данлыкме фараон вылын, ожмаськон уробоосыз вылын, борӟемен мынӥсьёсыз вылын возьматӥ ке, [вань] египет калык тодоз, Мон Кузё-Инмар шуыса».


  19 Вань израиль калыклэн азьпалаз мынӥсь Инмарлэн Кылчинэз табере соослэн бӧрсязы мынӥз. Син азьысьтызы пилем юбо но вырӟиз, со соослэн мышкытӥзы мынӥз. 20 Египет пиосын израиль пиос вискы пыриз, одӥгъёсыз понна со пилем пеймыт карись вал, нош мукетъёсызлы – уез югдытӥсь. Быдэс уй ӵоже мыныса, соос валче ӧз луэ. 21 Моисей кизэ зарезь вылэ вӧлъяз, соку Кузё-Инмар зарезез кужмо шундыӝужанпал тӧлэн уйбыт пельтыса возиз, озьы зарезез сюй выллы пӧрмытӥз, соку вуос мыд-мыд пала вайяськизы. 22 Израиль пиос сюй вылтӥ зарезь вамен мынӥзы: соос понна бурпал ласянь но, паллян пал ласянь но вуос борддор кадь сылӥзы. 23 Египетысь ожгарчиос соос бӧрсьы уйиськыса мынӥзы; фараонлэн вань валъёсыз, ожмаськон уробоосыз но, борӟемен мынӥсьёсыз но зарезь шоры пыризы.


  24 Ӵукна возьмаськисьёслэн воштӥськон дырзы вуэм бере тылын ӝуаса улӥсь пилем юбо пушкысен Кузё-Инмар египет ожгарчиос шоры учкиз но египет пиослэсь люкаськонзэс куалектытӥз; 25 ожмаськон уробооссылэсь поглянъёссэс басьтӥз но, соос гыж кыстӥськыса секытэн мыныны кутскизы. Соку египет пиос шуизы: «Ойдолэ израиль калыклэсь бызьыса пегӟоме, уго соос понна Кузё-Инмар египет пиослы пумит ожмаське».


  26 Кузё-Инмар Моисейлы шуиз: «Кидэ зарезь вылэ вӧлъя, вуос египет пиос вылэ, ожмаськон уробооссы вылэ, борӟемен мынӥсьёссы вылэ мед берытскозы». 27 Моисей кизэ зарезь вылэ вӧлъяз, ӵукна пал зарезь ву ас интыяз берытскиз, нош египет ожгарчиос [вулэн] пумитаз бызьыса мынӥзы. Тазьы Кузё-Инмар египет ожгарчиосты зарезь шоры выйытӥз. 28 Ву ас интыяз берытскиз но, израиль пиослэн бӧрсязы мыныса, зарезе пырем фараонлэн армиысьтыз ваньзэс борӟемен мынӥсьёсты, ожмаськон уробоосты вуэн ӝокатӥз; соос пӧлысь одӥгез но улэп ӧз кыльы. 29 Нош израиль пиос сюй вылтӥ, зарезь шортӥ потӥзы: бурпалтӥзы но, паллян палтӥзы но соос понна ву борддор кадь сылӥз. 30 Со нуналэ Кузё-Инмар израиль калыкез египет калыклэн киулысьтыз мозмытӥз. Израиль [пиос] адӟизы зарезь дурын кыллись египет пиослэсь кулэм мугоръёссэс. 31 Израиль калык быдӟым киез-кужымез адӟиз, сое Кузё-Инмар египет пиос вылысен возьматӥз, соку калык Кузё-Инмарлэсь кышканэн улӥз, Кузё-Инмарлы, Солэн Моисей ляльчиезлы оскиз. Соку Моисей, израиль пиос но Кузё-Инмарез данъяса кырӟаны кутскизы, соос шуизы:

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  15-тӥ ЛЮКЕТ


  1 «Кузё-Инмарлы данъян гуръёс кырӟасько,

  уго Со вылӥ данэн ӝутскемын.

  Валэз но, борӟемен мынӥсез но зарезе куштӥз.

  2 Кузё-Инмар – юнматскон интые, мынам данъяськонэ,

  Со мынам утиськон сётӥсе.

  Со мынам Инмаре, мон Сое данъяло;

  Со мынам атаелэн Инмарез, мон Сое вылӥ каро.

  3 Кузё-Инмар ожмаськонъёсын вормись,

  Кузё-Инмар Солэн нимыз.

  4 Фараонлэсь ожмаськон уробооссэ,

  солэсь ожгарчиоссэ вуэ куштӥз.

  Ожен кивалтыны быръемъёс Горд Кам зарезь вуэ выйизы.

  5 Мур вуос соосты ӝокатӥзы, из кадь ву пыдсы кошкизы.

  6 Бур киыд, Кузё-Инмаре, кужымен дано луэмын.

  Бур киыд, Кузё-Инмаре, тушмонэз сузмытӥз.

  7 Быдӟым данлыкеныд Тыныд пумитъяськисьёсты погыртӥд.

  Вождэ поттӥд но, йыркуред соосты куроез кадь сутӥз.

  8 Пельтӥд но, вуос вайяськыса кошкизы, ву борддор кадь султӥз,

  зарезь шорын мур вуос напчыса юнмазы.

  9 Тушмон шуиз: ”Уйиськыса мыно но суто сое, ваньбурзэ люко;

  соосын кӧты тыроз, мечме кыре потто, киы соосты виылоз”.

  10 Тон духеныд пельтӥд но, соосты зарезь ву шобыртӥз –

  туж бадӟым вуэ соос узвесь кадь выйизы.

  11 Инмаръёс пӧлын кин вань Тон кадез, Кузё-Инмаре?

  Кин вань Тон кадь дун-сьӧлыктэмез, быдӟымлыкоез,

  ушъяны ярамонэз, паймымон ужъёс лэсьтӥсез?

  12 Бур кидэ Тон вӧлъяд но, соосты му ньылӥз.

  13 Мозмытэм калыктэ Тон гажаса-жаляса валтӥськод,

  та калыкез Аслад святой улон интыяд Ас кужыменыд келяса нуиськод.

  14 Калыкъёс кылӥзы но куалекъяло:

  Филистим музъемын улӥсьёс доры кышкан-куалекъян вуиз.

  15 Соку Едомлэн кивалтӥсьёсыз паймытскизы,

  Моав калыклэн азьвалтӥсьёсыз куалекъяны кутскизы,

  Ханаанын вань улӥсьёс ӝоже усизы.

  16 Кышкан, куалекъян соос вылэ мед урдскозы;

  суйбыгытэдлэн быдӟым кужмызлы чидатэк,

  из кадь соос мед пумозы,

  Аслад калыкед ортчытозь, Кузё-Инмаре,

  Аслыд басьтэм калыкед ортчытозь.

  17 Ас калыктэ нуыса Аслад гурезяд, Аслыд улон интылы

  быръем азяд мертты, Кузё-Инмаре,

  Ас киыныд кылдытэм вӧсяськон интыяд пукты сое, Кузё-Атае!

  18 Кузё-Инмар пумтэм дауръёс ӵоже,

  вапумъёсысь вапумъёсы Эксэй луоз».


  19 Фараонлэн валъёсыз ожмаськон уробоосын, борӟемен мынӥсьёсын ӵош зарезе пырем бере Кузё-Инмар соос вылэ зарезь вуосты лэзиз. Нош израиль пиос сюй вылтӥ зарезь вамен выжизы.


  20 Соку Ааронлэн апаез, азьпалзэ тодытыса верась Мариам, кияз тимпан кутӥз, соин ӵош, киязы тимпанъёс кутыса, вань кышномуртъёс шулдыръяськыны потӥзы. 21 Соос азьын Мариам тазьы кырӟаны кутскиз: «Кузё-Инмарлы данъян гуръёс кырӟалэ, уго Со вылӥ данэн ӝутскемын. Валэз но, борӟемен мынӥсез но зарезе куштӥз».


  22 Моисей израиль калыкез Горд Кам зарезь дорысь палэнэ нуиз; отӥяз соос Сур шуон луоё кыр дуннее пыризы. Куинь нунал ӵоже луоё кыр дуннетӥ мынӥзы но ву ӧз шедьтэ. 23 Вуизы Меррае, но Мерраын вуэз юэмзы ӧз луы, со курыт вал, соин ик со [интылэн] нимыз но: Мерра.*а 24 Соку калык Моисей вылэ йыркуръяськыны кутскиз, солэсь тазьы юаз: «Мае юомы?» 25 [Моисей] Кузё-Инмарлы тэльмырыса вазиськиз. Кузё-Инмар солы писпуэз возьматӥз. Моисей сое вуэ куштӥз но, ву ческыт луиз. Отысен Инмар калыклы пуктон-косон но закон сётӥз, отысен соосты Со чаклаз-эскериз.


  26 Со шуиз: «Инмаредлэсь Кузё-Инмарлэсь верамзэ кылзӥд ке, Солэн азяз ярамон уж лэсьтӥд ке, Солэсь курон-косонъёссэ санэ поныса улӥд ке, Солэсь вань пуктон-косонъёссэ быдэсъяса улӥд ке, Египет вылэ лэзем одӥг висёнэз но тон вылэ уг лэзьы; уго Мон – Кузё-Инмар [тынад Инмаред], тонэ эмъясь».


  27 Собере Елиме вуизы; отын дас кык ошмесъёсысь ву потыса улӥз, сизьымдон финикпуос будӥзы; израиль пиос ошмес вуос дуре станэн интыяськизы.

  


  *а15:23 Мерра – «курыт» шуэм луэ

  

  МОИСЕЙЛЭН КЫКЕТӤ КНИГАЕЗ

  ПОТОН


  16-тӥ ЛЮКЕТ


  1 Собере израиль пиос, ваньзы огазе люкаськыса, Елимысь потӥзы но Елимен Сӥнай куспысь Сӥн луоё кыр дуннее вуизы, со вал Египет музъемысь потэмзы бере, кыкетӥ толэзьлэн дас витетӥ нуналаз. 2 Соку луоё кыр дуннеысен вань израиль калык Моисеен Аарон вылэ ӟургетыса улыны кутскиз. 3 Израиль пиос соослы шуизы: «Э, Кузё-Инмар, Ас киыныз милемыз Египет музъемын виысал ке, куке ми сӥльын пӧзись пуртыос дурын пукиськомы вал, куке ми кӧт тырымонамы нянь сиыса улӥмы! Тӥ милемыз, вань люкаськем калыкмес сютэмен быдтон понна та луоё кыр дуннее поттӥды». 4 Соку Кузё-Инмар Моисейлы шуиз: «Тани, инмысь васькись зор ву кадь Мон тӥледлы инмысь нянь кисьто; нуналлы быдэ калык мед потылоз но нуналлы быдэ кӧтэз тырон понна кӧня кулэ, сомында мед бичалоз, – Мон эскерыны-тодыны мед быгатом: Мынам законэя калык лэсьтоз-а, уз-а. 5 Нош куатетӥ нуналэ бичаса дасямзы кык пол тросгес луоз, мукет нуналъёсы бичамен ӵошатыса».


  6 Моисеен Аарон вань израиль калыклы шуизы: «Туннэ ӝыт тододы, Кузё-Инмар тӥледыз Египет музъемысь поттӥз шуыса, 7 ӵукна Кузё-Инмарлэсь данлыксэ адӟоды, уго Со кылӥз Кузё-Инмар вылэ ӟургетыса улэмдэс: нош ми кинъёс сыӵеесь, малы милемыз пыкылыса улӥськоды?»


  8 Соку Моисей шуиз: «Кузё-Инмар ӝыт тӥледлы сиыны сӥль сётоз, нош ӵукна мыльымон нянь сётоз, уго Кузё-Инмар тӥлесьтыд Со вылэ ӟургетыса улэмдэс кылӥз. Нош ми кинъёс сыӵеесь? Тӥ милемыз уд пыкылӥське, Кузё-Инмарез пыкылӥськоды». 9 Соку Моисей Ааронлы шуиз: «Вань люкаськем израиль калыклы вера: ”Кузё-Инмар азе султэ, уго Со тӥлесьтыд ӟургетэмдэс кылӥз”». 10 Вань израиль калыклы Аарон тае вераку, соос луоё кыр дунне пала берытскыса учкизы но, тани, пилемын Кузё-Инмарлэн пиштӥсь данлыкез возьматскиз.


  11 Соку Кузё-Инмар Моисейлы шуиз: 12 «Мон кылӥ израиль пиослэсь ӟургетыса улэмзэс; вера соослы: ”Ӝыт сӥль сиёды, нош ӵукна, нянь сиыса, кӧтты тыроз, соку тододы: Мон Кузё-Инмар, тӥляд Инмарды”».


  13 Ӝыт бӧдёноос лобӟыса вуизы, станэз (сылон интызэс) ик ӵоксазы, нош ӵукна стан котыре лысву усиз; 14 лысву тӧлӟиз но, тани, луоё кыр дуннеысь музъем выл векчи кеньырлы укшась, пужмер кадь векчи маин ке шобырскемын. 15 Израиль пиос тае адӟизы но ог-огзылы шуизы: «Мар та?» Уго уг тодо вал, мар та. Соку Моисей соослы шуиз: «Та Кузё-Инмарлэн тӥледлы сиыны сётэм нянез; 16 Кузё-Инмар тани кыӵе косон сётӥз: ”Котькудды но сое сомында бичалэ, кӧня сиыны быгатоды; адямилы быдэ одӥг гомор*а бичалэ, балаганады улӥсьёслы кӧня кулэ, сомында бичалэ”». 17 Тазьы каризы израиль пиос, кин трос, кин ӧжытгес бичаз; 18 бичамзэс гоморен мертазы но тодӥзы: кин трос бичам, солэн мултэсэз ӧй вал, нош кин ӧжыт бичам, солэн но ёрмон-ӟудонэз ӧй вал; ваньзы бичаллям кӧтэз тырымон мында. 19 Моисей соослы шуиз: «Мар бичады, сое одӥгды но ӵуказеозьлы эн кельтэ». 20 Нош соос Моисейлэсь верамзэ санэ ӧз понэ, бичамзы пӧлысь оглюкетсэ ӵукнаозьлы кельтӥзы, – соку со пӧлы нумыръёс потӥзы но, со зынмыны кутскиз. Моисейлэн соослы вожез потӥз.


  21 Сое соос ӵукналы быдэ бичаллязы сомында, кӧня сиыны кулэ; нош шунды ӵушканы кутскем бере со сылмыса бырылӥз. 22 Нош куатетӥ нуналэ сиёнзэс кык пол тросгес бичазы, адямилы быдэ кык гомор. Калыклэн вань кивалтӥсьёсыз лыктыса та сярысь Моисейлы веразы. 23 Соку [Моисей] соослы шуиз: «Тани, Кузё-Инмар мар шуиз: ”Ӵуказе ужатэк улон нунал, Кузё-Инмарлэн святой субботаез; мар кулэ пыжыны, пыже, мар кулэ пӧзьтыны, пӧзьтэ туннэ, нош мар кылиз, сое ӵуказе ӵукнаозьлы кельтэ”». 24 Мултэссэ ӵуказе ӵукнаозьлы кельтӥзы, кызьы Моисей косӥз; со ӧз сӧриськылы, со пушкы нумыр ӧз потылы. 25 Соку Моисей шуиз: «Сое туннэ сие, уго туннэ Кузё-Инмарлэн субботаез; туннэ сое бусыысь уд шедьтэ; 26 куать нунал ӵоже сое бичалэ, нош сизьыметӥез нунал – суббота: та нуналэ со уз луы». 27 Калык пӧлысь куд-огез сизьыметӥ нуналэ бичаськыны потӥзы вал, но ӧз шедьтэ.


  28 Соку Кузё-Инмар Моисейлы шуиз: «Мынэсьтым курон-косонъёсме, Мынэсьтым законъёсме быдэсъятэк кема улоды на-а? 29 Учкелэ: Кузё-Инмар тӥледлы субботаез сётӥз, соин ик Со арнялэн куатетӥ нуналаз кык нуналлы тырмымон нянь сётэ. Сизьыметӥ нуналэ ваньды тӥ асьтэлэн дорады улэ, интыысьтыды нокытчы эн поталэ». 30 Сизьыметӥ нуналэ калык ужатэк улӥз.


  31 Израиль выжы та сиёнэз манна шуыса нимаз. Со тӧдьы вал, кориандрлэн кидысэзлы укша вал, нош шӧмыз чечыен пыжем уднянь кадь. 32 Моисей шуиз: «Тани, Кузё-Инмар кыӵе косон сётӥз: ”Одӥгзэ гомордэс [маннаен] тырмытэ но сое выжыысь выжыосы йӧтылытэк возе: вуоно выжыосты адӟыны мед быгатозы луоё кыр дуннеын Египет музъемысь тӥледыз поттэм берам кыӵе нянен Мон тӥледыз сюдӥ”». 33 Моисей Ааронлы шуиз: «Басьты одӥг [зарни] сосуд, отчы быдэс гомор манна пон, сое Кузё-Инмар азе пукты, дорады выжыысь выжыосы мед возиськоз». 34 Аарон сое сӥзён-косонлэн ковчегез азьын возьыны пуктӥз, кызьы Моисей пыр Кузё-Инмар косӥз.


  35 Израиль пиос улоно музъемазы вуытозь ньыльдон ар ӵоже манна сиыса улӥзы; Ханаан музъем доры вуытозязы манна сиизы. 36 Нош гомор – со ефалэн дасэтӥ люкетэз.

  


  *а16:16 гомор – 3-4 литр тэрись сосуд

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  17-тӥ ЛЮКЕТ


  1 Вань израиль калык Сӥн луоё кыр дуннеысь сюрес вылэ потӥз, кызьы косӥз Кузё-Инмар; Рефидиме вуыса, отчы балаганъёссэс пуктылӥзы; калыклы юыны ву ӧй вал. 2 Калык Моисеез пыкылӥз, шуизы: «Вае милемлы юыны ву». Моисей соослы шуиз: «Малы тӥ монэ пыкылӥськоды? Малы Кузё-Инмарлэсь визьзэ сынаськоды?» 3 Сюэз куасьмыса, калык курадӟиз, тазьы шуыса, Моисеез пыкылӥзы: «Малы тон милемыз Египетысь поттӥд, милемыз но, нылпиосмес но, пудоосмес но юэм потыса быдтыны-а?» 4 Моисей, Кузё-Инмарлы вазиськыса, тазьы шуиз: «Мар каром ни мон та калыкен? Кӧня ке дыр ортчыса, соос монэ изэн зӥръяса жугозы». 5 Соку Кузё-Инмар Моисейлы шуиз: «Израиль калыклэсь куд-ог тӧрооссэ бордад кут, ву вылэ шуккем кивалтэт бодыдэ кияд кутыса мын, калык азьтӥ ортчы; 6 тани, Мон Хоривысь изгурезь йылэ тынад азяд султо, тон изгурезь вылэ шуккод но, отысь ву потоз, калык ву юоз». Моисей Израиль тӧроослэн син азязы тазьы кариз. 7 Со интылы Масса но Мерива ним сётӥз, израиль пиослэн пыкылэменызы сэрен таӵе ним сётэмын вал,*а малы ке шуоно соос Кузё-Инмарлэсь визьзэ сыналлязы тазьы шуыса: «Асьме пӧлын Кузё-Инмар вань-а, ӧвӧл-а?»


  8 Амалик пиос лыктӥзы но Рефидимын израиль пиосын ожмаськизы. 9 Моисей Иисуслы*б шуиз: «Асьмелы [кужмо] воргоронъёсты бырйы но амалик пиосын ожмаськыны мын; ӵуказе мон мувыр йылэ султо, Инмарлэн бодыез мынам киям луоз». 10 Моисей кызьы косӥз, Иисус озьы лэсьтӥз – амалик пиосын ожмаськыны [мынӥз]; нош Моисей, Аарон но Ор мувыр йылэ тубизы. 11 Моисей киоссэ ӝутыса возьыку, Израиль вормылӥз, нош куке киоссэ уллане лэзьылӥз, амалик калык вормылӥз; 12 нош Моисейлэн киосыз секытомизы, соку, из кутыса, со улэ понӥзы, со из вылэ со пуксиз. Ааронэн Ор кизэ кутыса возизы, одӥгез огпалтӥз, мукетыз – мукет палтӥз. Шунды пуксьытозь солэн киосыз ӝутӥськыса улӥзы. 13 Иисус Амаликез но солэсь калыксэ лэчыт мечен погыртӥз.


  14 Кузё-Инмар Моисейлы шуиз: «Тае тодэ возён понна книгае гожты но Иисуслы шу: ”Мон амалик калык сярысь тодэ ваёнэз музъем вылысь быдэсак быдто”».


  15 Соку Моисей [Кузё-Инмарлы] курбон сётон инты лэсьтӥз но солы Иегова Нисси*в ним сётӥз. 16 Со шуиз: «Ки Кузё-Инмарлэн престол вылаз: Кузё-Инмар Амаликен выжыысь выжыосы ожмаськоз».

  


  *а17:7 Масса но Мерива – «визь сынаськон но пыкылон» шуыса берыктӥське


  *б17:9 татын вераськон мынэ Иисус Навин сярысь


  *в17:15 Иегова Нисси – «Кузё-Инмар – со мынам знамяе» шуыса берыктӥське

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  18-тӥ ЛЮКЕТ


  1 Мадиан музъемысь Иофор священник, Моисейлэн варматаез, ваньзэ кылӥз, мар лэсьтӥз Инмар Моисейлы но, Ас израиль калыкезлы но, кызьы Кузё-Инмар Израилез Египетысь поттӥз. 2 Соку Моисейлэн Иофор варматаез Моисейлэсь Сепфора кышнозэ кутӥз – талэсь азьвыл Моисей сое ас дораз берыктӥз вал, – 3 солэсь кык пиоссэ но кутӥз, огезлэн нимыз Гирсам, уго Моисей шуэ вал: «Мон мурт музъеме лыктэм мурт»; 4 нош мукетызлэн нимыз Елиезер, уго [со шуэ вал]: «Атаелэн Инмарез мынам юрттӥсе вал, Со монэ фараонлэн мечезлэсь утиз». 5 Моисейлэн варматаез Иофор солэн пиосыныз, кышноеныз Моисей доры луоё кыр дуннее лыктӥз, отчы, Инмар гурезь выжые, Моисей, балаган пуктыса, улыны интыяськемын вал. 6 Моисейлы ивор лэзиз: мон Иофор, тынад варматаед, тон доры мынӥсько, кышноед кык пиосыныд но лыкто.


  7 Моисей варматаезлэн пумитаз потӥз, йыбырттӥз но чупаз сое, ог-огзэс ӟечкылам бере балаган пушкы пыризы. 8 Моисей варматаезлы ваньзэ вераз, мар кариз Кузё-Инмар фараонлы, [вань] египет калыклы Израиль понна, кыӵеесь шугадӟонъёс пумиськизы соослэн сюрес вылазы, кызьы Кузё-Инмар соосты [фараонлэн, египет калыклэн киулысьтыз] мозмытӥз. 9 Иофор шумпотӥз Кузё-Инмарлэн израиль калыкез египет калыклэн, [фараонлэн] киулысьтыз мозмытэм дыръяз Израильлы возьматэм вань ӟечлыкъёсыз понна. 10 Соку Иофор шуиз: «Данлыко Кузё-Инмар, тӥледыз египет калыклэн, фараонлэн киулысьтыз Мозмытӥсь, та калыкез египет калыклэн киулысьтыз Мозмытӥсь; 11 табере, та бордысен ик, израиль калыклэн вылӥяз асьсэды пуктылыса улэмзы бордысен, мон тодӥ: Кузё-Инмар вань инмаръёслэсь быдӟымгес». 12 Моисейлэн варматаез Иофор Инмарлы тылын сутӥськись курбонъёс сётӥз, мукет курбонъёс но вайиз. Аарон но вань израиль тӧроос Моисейлэн варматаеныз ӵош Инмар азьын курбон сиён сиыны лыктӥзы.


  13 Мукетаз нуналэ Моисей калык куспысь суд ужъёсты сэрттыны-пертчыны пуксиз, ӵукнаысен ӝытозь калык Моисей азьын сылӥз. 14 Моисейлэн варматаез [Иофор] адӟиз ваньзэ, мар со калык понна лэсьтэ, соку со шуиз: «Мар тон калыкен тазьы лэсьтӥськод? Малы тон одӥгнад пукиськод, нош вань калык ӵукнаысен ӝытозь тон азьын пыд йылаз сылэ?» 15 Соку Моисей варматаезлы шуиз: «Калык мон доры Инмарлэсь судзэ курыны лыктэ. 16 Куспазы кыӵе ке но ченгешон ужзы луэ ке, соос мон доры лыкто, соку мон соос куспысь ужез чакласько-эскерисько, мукетъёслы но Инмарлэсь пуктон-косонъёссэ, Солэсь законъёссэ ялӥсько». 17 Нош Моисейлэн варматаез солы шуиз: «Умойтэм тон лэсьтӥськод: 18 тон астэ но, тонэн ӵош ветлӥсь та калыкез но курадӟытӥськод, уго укыр та уж тон понна секыт луэ: тон одӥгнад сое быдэсъяны уд быгаты; 19 мынэсьтым верам кылъёсме санэ пон; мон тыныд визь-кенеш сёто, Инмар тонэн огазьын луоз: тон калык понна Инмар азьын сылӥсь лу, калыклэсь ужъёссэ Инмарлы верась лу; 20 калыкез [Инмарлэн] пуктон-косонъёсызлы, [Солэн] законъёсызлы дышеты, [Инмарлэсь] соослы сётэм мыноно сюрессэс, лэсьтоно ужъёссэс соослы возьматы. 21 Вань та калык пӧлысь Инмарлэсь кышканэн улӥсь, быгатӥсь-нодо адямиосты, шонерлыко улӥсьёсты, узырлык люканэз синазькыль карисьёсты тон [аслыд] шедьты, [соосты] калыкен кивалтыны пукты, сюрс адямиен кивалтыны, сю адямиен, витьтон адямиен, дас адямиен кивалтыны кузёйыре пуктылы, [гожтэт нуллӥсьёс кар]. 22 Котькыӵе дыръёсы-вакытъёсы соос калык куспысь суд ужъёсты мед сэрттозы-пертчозы, кулэ луись уж сярысь ваньзы соос тыныд мед ивортылозы, нош вань чыры-пыры ужъёсты соос асьсэос мед чаклалозы-эскерозы: соку тыныд капчигес луоз, секыт ныпъетэз соос тонэн валче нуозы. 23 Тон тазьы лэсьтӥд ке, Инмар тонэ тазьы лэсьтыны косӥз ке, тон чиданы быгатод, вань та калык но каньыл мылкыдын ас интыяз берытскоз».


  24 Моисей варматаезлэсь верам кылзэ кабыл басьтӥз, солэсь вань нодъян кылъёссэ быдэстӥз; 25 вань израиль калык пӧлысь Моисей быгатӥсь-нодо адямиосты бырйиз, соосты калыкен кивалтыны пуктӥз, сюрс адямиен, сю адямиен, витьтон адямиен, дас адямиен кивалтыны кузёйыре пуктылӥз, [гожтэт нуллӥсьёс кариз]. 26 Котькыӵе дыръёсы-вакытъёсы соос калыклэсь ужъёссэ эскерылӥзы-чаклаллязы; [вань] туж кулэ ужъёс сярысь Моисейлы ивортылӥзы, нош ваньзэ чыры-пыры ужъёсты асьсэос эскерылӥзы-чаклаллязы.


  27 Моисей варматайзэ келяз, со ас дораз, ас музъемаз кошкиз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  19-тӥ ЛЮКЕТ


  1 Египет музъемысь потэмзы дырысен куинетӥ толэзьлэн кутсконаз израиль пиос выль толэзь потон нуналэ ик Сӥнай луоё кыр дуннее вуизы. 2 Рефидимысь потыса, соос Сӥнай луоё кыр дуннее вуизы но отчы станэн интыяськизы; гурезьлы ваче беринэ израиль пиос станэн интыяськизы.


  3 Моисей Инмар азе [гурезь йылэ] тубиз, гурезь йылысен Кузё-Инмар солы тазьы вазиськиз: «Иаковлэн выжыезлы вера, израиль пиослы иворты: 4 ”Тӥ адӟиды, мар кари Мон египет пиослы, кызьы Мон тӥледыз ӧрӟилэн бурд вылаз [нуллэм кадь] нуллӥ, тӥледыз Ас дорам вайи. 5 Озьыен, Мынэсьтым верам кылме кабыл басьтӥды ке, сӥзён-косон пыр тӥледын кылдытэм кусыпме утьыса улӥды ке, соку тӥ вань калыкъёс пӧлысь бырйыса басьтэм люкетэ луоды, уго быдэс музъем – со Мынам, 6 нош тӥ Мон понна священникъёслэн эксэйлыксы луоды, святой калык луоды”; тани та израиль пиослы тынад верано кылъёсыд».


  7 Соку Моисей лыктӥз но калыклэсь тӧрооссэ огазе люказ, Кузё-Инмарлэсь вераны косэм кылъёссэ соослы ваньзэ вераз. 8 Вань калык огкылысь вазиськыса шуиз: «Мар вераз Кузё-Инмар, ваньзэ быдэстомы, [кылзӥськомы]». Калыклэсь верам кылъёссэ Моисей Кузё-Инмарлы вераз.


  9 Соку Кузё-Инмар Моисейлы шуиз: «Тани, Мон тон доры нап бусо пилем пушкын лыкто, калык мед кылоз, кызьы Мон тонэн верасько, пыраклы тыныд мед оскоз». Калыклэсь верам кылъёссэ Моисей Кузё-Инмарлы ивортӥз.  10-11 Кузё-Инмар Моисейлы шуиз: «Мын калык доры, [иворты,] туннэ но, ӵуказе но соосты чылкыт кар; куинетӥ нуналлы дась мед луозы – дӥськутсэс мед миськозы: уго куинетӥ нуналэ вань калыклэн син азяз Кузё-Инмар Сӥнай гурезе васькоз; 12 калык понна котыр ласянь гож лэсьты, шу: ”Гурезе эн тубе, солэн выжыез борды эн йӧтӥське, кин ке гурезь борды йӧтӥськиз ке, со виемын луоз; 13 со виёно мурт борды киын эн йӧтӥське, сое изэн лэзьяса жуге яке пукыӵен ыбе; пудо-а со яке адями-а – улэп медаз кыльы”. Гумылэн кузь куараез кылӥськыку, [гурезь бордысь пилем кошкем бере] соос гурезе тубыны быгатозы». 14 Моисей гурезьысь калык доры васькиз но калыкез дун-чылкыт кариз, соосыз дӥськутсэс миськизы. 15 Со калыклы шуиз: «Куинетӥ нуналлы дась луэ; кышноосты борды эн йӧтӥське».


  16 Куинетӥ нуналаз, ӵукна пал, гудыръяз, чилекъяз, [Сӥнай] гурезь йылын нап пилем улӥз, кужмо гумы куара кылӥськиз; станын улӥсь вань калык куалекъяз. 17 Соку Моисей станысь калыкез Инмарез пумитаны нуиз, гурезь выжые дугдӥзы. 18 Нош Сӥнай гурезь быдэсак ӵындыса улӥз – Кузё-Инмар отчы тыл пушкын васькем бере; гурысь кадь со вылысь ӵын потыса улӥз, быдэс гурезь кужмо зуркаса улӥз; 19 нош гумы кужмогес но кужмогес куаразэ поттыны кутскиз. Моисей вераз, [нош] Инмар солы куараен ответ сётӥз. 20 Соку Кузё-Инмар Сӥнай гурезь йылэ васькиз но Моисеез гурезь йылэ тубыны косӥз, Моисей тубиз.


  21 Кузё-Инмар Моисейлы шуиз: «Гурезь улэ васькыса, калыклы иворты: Кузё-Инмар доры, Сое адӟыны шуыса, матэгес медаз чуртнаське, таин сэрен калык пӧлысь тросэз кулоно-быроно медаз луэ, 22 [Инмарлэн] Кузё-Инмарлэн матаз мынӥсь священникъёс но, Кузё-Инмар соосты медаз погырты шуыса, дун-чылкыт кариськыны кулэ». 23 Моисей Кузё-Инмарлы шуиз: «Калыклэн Сӥнай гурезе тубемез уз луы, уго Тон азьвыл ик милемыз алыса верад: гурезь котыртӥ гож лэсьты, гурезез святой кар».


  24 Соку Кузё-Инмар солы шуиз: «Мын, васькы, собере Ааронэн ӵош татчы туб; нош священникъёс но калык медаз но тырше Кузё-Инмар доры тубыны, со понна [Кузё-Инмар] соосты погыртоно медаз луы». 25 Моисей, калык доры васькыса, верано кылъёсты соослы ивортӥз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  20-тӥ ЛЮКЕТ


  1 Соку Инмар [Моисейлы] вань та кылъёсты вераз:


  2 «Мон – Кузё-Инмар, тынад Инмаред, Египет музъемысь, ляльчиын улон коркась, тонэ Поттӥсь; 3 Мынам азям тынад мукет инмаръёсыд медаз луэ.


  4 Аслыд сульдэр-идол эн лэсьты; мар вань вылӥын – инмын, мар вань улӥын – музъем вылын, мар вань музъемлэн улӥяз – вуын, соослэсь туссэс-суредзэс аслыд эн лэсьты; 5 соослы эн йыбыртъя, соослы ужаса-тыршыса эн улы, уго Мон тынад Инмаред Кузё-Инмар, кылэз юн юась Инмар, атайёслэн янгышъёссы-сьӧлыкъёссы понна соослэсь нылпиоссэс, Монэ адӟонтэм карисьёсты, куинетӥ, ньылетӥ ёзозь-выжыозь вӧсь карисько, 6 Монэ яратӥсьёслы, Мынэсьтым курон-косонъёсме быдэсъясьёслы сюрс выжыозь Аслэсьтым гажан-жалянме возьматӥсько.


  7 Инмаредлэсь Кузё-Инмарлэсь нимзэ юнме эн вера, уго Кузё-Инмар Солэсь нимзэ юнме верась муртэ вӧсь карытэк уз кельты.


  8 Суббота нуналэз тодад возь, дун-чылкыт ул со нуналэ; 9 куать нунал ужа, [со дыре] вань ужъёстэ лэсьты, 10 нош сизьыметӥзэ – суббота нуналэз – Инмаредлы Кузё-Инмарлы сӥзь: со нуналэ номыр но эн ужа тон ачид но, пиед но, нылыд но, ляльчиед но, ляльчи кышномуртэд но, [ошед но, ишакед но, нокудӥз] пудоед но, тынад коркад улӥсь сьӧрлось лыктэм мурт но; 11 уго куать нунал куспын Кузё-Инмар инэз но музъемез, зарезез но мар соос пушкын вань, ваньзэ кылдытӥз, нош сизьыметӥяз нуналэ шутэтскиз; соин ик Кузё-Инмар суббота нуналэз бакель кариз, сое святой нунал кариз.


  12 Атайдэ но, анайдэ но сӥлы кар, – [тыныд умой мед луоз,] музъем вылын кема мед улод; та музъемез тыныд Инмаред Кузё-Инмар сётэ.


  13 Эн виы.


  14 Азон-калгон сьӧлыке эн пыры.


  15 Эн лушкаськы.


  16 Мукет мурт вылэ ӧвӧлзэ вань карыса эн вера.


  17 Муртлэсь корказэ аслыд кулэ эн кары; муртлэсь кышнозэ но, [солэсь бусызэ но,] солэсь ляльчизэ но, солэсь ляльчи кышномуртсэ но, солэсь ошсэ но, солэсь ишаксэ но, [солэсь нокыӵе пудозэ но] – маиз вань, солэсь номырзэ но аслыд кулэ эн кары».


  18 Вань калык адӟиз гудыръямез, чилекъямез, ӵындӥсь гурезез, кылӥз гумы куараез; тае адӟыса, [вань] калык берлане чигназ, палэнэ султыса сылӥз. 19 Моисейлы шуизы: «Тон милемын вераськы, ми кылзомы, милемын Инмар медаз вераськы, ми медам кулэ». 20 Соку Моисей калыклы шуиз: «Эн кышкалэ; Инмар [тӥ доры] лыктӥз тӥледыз эскерон-чаклан понна, Солэсь кышканэн мед улоды, сьӧлыкаса медад улэ». 21 [Вань] калык палэнын сылӥз, нош Моисей Инмар пала, тём пеймыт азе вамыштӥз.


  22 Кузё-Инмар Моисейлы шуиз: «Тазьы шу [Иаковлэн выжыезлы,] израиль пиослы [иворты]: тӥ адӟиды, кызьы инмысен Мон Тӥледын вераськи; 23 Мон азе азвесь инмаръёсты яке зарни инмаръёсты эн лэсьтэ, асьтэлы эн лэсьтэ: 24 Мыным сюйлэсь курбон сётон инты лэсьты, отын тылын сутӥськись курбонъёстэ сёт, тупаса улонлы сӥзем курбонъёстэ сёт – ыжъёстэ, ошъёстэ; кытчы гинэ Аслэсьтым нимме тодытыны инты уг сёты, Мон тон доры лыкто но тонэ бакель каро; 25 нош Мыным курбон сётон инты изъёслэсь ке лэсьтӥд, вӧлэм изъёслэсь эн лэсьты, уго из борды вӧлон пуртэныд йӧтӥськид ке, соосты сапталод; 26 курбон сётон интые тубатъёс вылтӥ эн тубы, гольык интыед медаз адӟиськы шуыса».

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  21-тӥ ЛЮКЕТ


  1 Тани та законъёсыз тон соослы ивортыны кулэ: 2 еврей адямиез аслыд ляльчилы дунэн басьтӥд ке, [тон дорын] куать ар мед ужалоз, нош сизьыметӥяз аре дун тырытэк эрике мед потоз. 3 Со огназ ке лыктӥз, огназ ик мед кошкоз; со кышнояськемын ке, соин ӵош кышноез но мед кошкоз; 4 нош кузёез солы кышно сётӥз ке, кышноез нуны вайиз ке, пиос яке нылъёс вайиз ке, соку кышноез но, нылпиосыз но кузё доры мед кылёзы, нош со огназ мед кошкоз; 5 нош ляльчи шуиз ке: «Кузёме но, кышноме но, нылпиосме но яратӥсько, эрике уг кошкы», – 6 соку кузёез сое Инмарлэн судить карон интыяз мед ваёз но ӧс доры яке ӧс янак вӧзы мед султытоз, отысен кузёез солэсь пельзэ пежъянэн пась мед кароз, соку со пырак ӵожелы со доры ляльчие кылёз.


  7 Кин ке аслэсьтыз нылзэ ляльчилы вузаз ке, соку со кузёез дорысь кошкыны уг ни быгаты, кызьы кошко пиосмурт ляльчиос. 8 Нош со ныл кузёезлы ярамон ӧвӧл ке, сое кышнолы со ӧз ке басьты, соку со эрик мед сётоз сое, дун тырыса, эрике лэзьыны; нош мурт калыкъёслы сое вузаны [кузё] уг быгаты, ачиз кулэтэм кариз ке; 9 кузё та нылэз пиезлы кышно басьтӥз ке, соку со аслаз нылъёсыныз сое одӥг радын мед возёз; 10 кузё аслыз мукет кышно басьтӥз ке, соку со нырысетӥзэ азьло кадь ик сюдыны, дӥсяны кулэ, соин кышноен карт кадь улыны кулэ; 11 нош со та куинь ужпумъёсты та ляльчи кышноез понна ӧз ке быдэсты, соку со ляльчилы вузам ныл, дун тырытэк, кошкыны мед быгатоз.


  12 Кин ке мукет муртэ шуккыса вииз ке, со но виемын луыны кулэ; 13 нош виыны малпатэк шуккиз ке, солэн киыз пыр озьы луыны Инмар эрик сётӥз ке, соку [адями виись] ватӥськон инты шедьтыны быгатоз, – тае быдэстыны Мон тӥледлы инты дасяло; 14 кин ке матысь муртсэ юромо, кескич амалэн вииз ке, соку [со курбон сётон ӝӧке доры ке но юрттэт утчаны лыктӥз,] сое Мынам курбон сётон ӝӧке дорысь но кутыса виыны сёт.


  15 Кин ке но атайзэ яке анайзэ шуккиз ке, со виемын луыны кулэ.


  16 Кин ке [израиль пиос пӧлысь] адямиез лушкаса, [ляльчи карыса] вузаз ке, яке со дорысь лушкам муртэз шедьтӥзы ке, со виемын луыны кулэ.


  17 Кин ке атайзэ яке анайзэ урод кылын куаретӥз ке, со виемын луыны кулэ.


  18 Куспазы керетыкузы, одӥгез мукетсэ изэн шуккиз яке киыныз мыжгиз но, со ӧз ке кулы, но валесын кыллёно луиз ке, 19 бӧрысь со султыса коркасьтыз боды вылэ пыкиськыса потаны кутскиз ке, соку [сое] шуккись муртэ виыны судэ сётоно ӧвӧл; но вӧсь карем муртэзлэн ужатэк кыллем нуналъёсыз, эмъяськыса улон нуналъёсыз понна со дун тырыны кулэ. 20 Кин аслэсьтыз ляльчи пизэ яке ляльчи кышномуртсэ бодыен шуккиз но, соос интыязы ик кулӥзы ке, со мурт вӧсь каремын луыны кулэ. 21 Нош соос одӥг яке кык нунал улӥзы на ке, соку сое вӧсь карыны кулэ ӧвӧл ни, уго соос солэн ваньбурез.


  22 Адямиос жугиськыку, секытэн луэм кышномуртэз шуккизы ке, солэн пушкысьтыз нуныез усиз ке, мукет изъян ӧз ке луы, соку со янгышо муртлэсь пени мед басьтозы, – со кышномуртлэн кузпалыз пени тырыны косӥз ке, та дунэз со адӟисьёс азьын тырыны кулэ; 23 нош изъян ке луиз, соку лул понна лул сётэмын мед луоз, 24 син понна – син, пинь понна – пинь, ки понна – ки, пыд понна – пыд, 25 сутэм-ӵушкам понна – сутыса-ӵушкаса, яра понна яраен, шуккем понна шуккыса пунэмзэ берыктоно.


  26 Кин ке ляльчиезлэн яке ляльчи кышномуртэзлэн синмаз шуккиз но сое синтэм кельтӥз ке, синмыз понна эрике мед лэзёз; 27 ляльчи пиезлэсь яке ляльчи кышномуртэзлэсь шуккыса пиньзэ уськытӥз ке, пиньзылы изъян лэсьтэмез понна соосты эрике мед лэзёз.


  28 Пиосмуртэз яке кышномуртэз ош лекаса вииз ке, соку ошез изъёсын зӥръяса виёно, нош сӥльзэ сиыны уг яра; ошлэн кузёез янгыш ӧвӧл; 29 нош ош лекаськись ке вал толон но, валлян но; та сярысь солэн кузёезлы ивортэмын ке но вал, сое ӧз возьма, нош ош пиосмуртэ яке кышномуртэ вииз, соку ошез изэн лэзьяса виёно, кузёзэ но виёно; 30 улэп кылён понна коньдон тырытоно каризы ке, лулыз понна дун мед тыроз, кӧня тырыны косозы. 31 Кинлэсь ке пизэ яке нылзэ ош лекаса вииз ке, – та законъя ик тазьы лэсьтыны кулэ. 32 Ош ляльчи пиез яке ляльчи нылэз лекаса вииз ке, соослэн кузёзылы куамын азвесь сӥкль тыроно, нош ошез изэн зӥръяса виёно.


  33 Кин ке но гуэз усьтӥз ке, яке гу гудӟиз но сое ӧз ке шобырты, отчы ош яке ишак усиз ке, 34 соку гулэн кузёез дун тырыны кулэ, пудолэн кузёезлы азвесь тырыны кулэ, нош пудолэн шӧйыз аслыз мед луоз.


  35 Кинлэн ке ошез бускелезлэсь ошсэ виытозяз леказ ке, улэпсэ ошез мед вузалозы но дунзэ шори мед люкозы; вием ошез но шори мед люкозы. 36 Ошсы толон но, азьвыл но лекаськись вал шуыса тодо ке вал, нош кузёез [ивортыса вылысь] сое ӧз чакла ке, соку со вием ош понна улэп ошсэ сётыны кулэ, виемез ош солы мед луоз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  22-тӥ ЛЮКЕТ


  1 Кин ке ош яке ыж лушказ, сое вандӥз яке вузаз ке, соку со лушкам ошез понна вить ошсэ мед сётоз, лушкам ыжез понна ньыль ыжзэ мед сётоз.


  2 Кин ке гудӟиськыса пырись лушкаськисез кутӥз но сое шуккыса вииз ке, соку талэн вирыз понна со кыл уз куты. 3 Нош лушкаськись шунды ӝужам бере виемын ни ке, соку сое виись мурт янгыше сюре. Лушкаськись дун тырыны кулэ, нош тырыны номыриз но ӧвӧл ке, сое ассэ мед вузалозы но лушкамезлэсь дунзэ мед тырозы; 4 нош [сое кутӥзы ке,] со дорысь лушкам пудоез улэпкын шедьтӥзы ке, ош-а со, ишак-а со, ыж-а со, [соос понна] кык полэс дун мед тыроз;


  5 Мукет муртлэсь бусызэ яке виноград бакчазэ кин ке пудозэ лёгатыны лэзиз ке, [емышъёсты чакласа, аслаз бусыысьтыз мед тыроз, нош быдэссэ бусыез лёгатӥз ке,] соку пунэмзэ мед берыктоз аслаз бусыысьтыз тужгес но умой емышъёсын, виноград бакчаысьтыз самой ӟеч пурыосын.


  6 Тылпу потыса, жуг-жаг будосъёс ӝуаны кутскизы ке, отысен кабанъёс яке арано ю-нянь, яке бусы ӝуазы ке, соку тыл поттӥсь мурт дун тырыны кулэ.


  7 Кин ке матысь муртэзлы утьыны азвесьсэ яке мукет арбериоссэ сётӥз ке, нош кин ке соосты талэн коркасьтыз лушказ ке, соку, лушкаськись сюриз ке, со кык полэс дун мед тыроз; 8 нош лушкаськисез ӧз ни ке шедьтэ, соку коркалэн кузёез судьяос азе мед лыктоз [но кыл сётоз], матысь муртэзлэн ваньбурез борды кизэ ӧз вутты шуыса. 9 Ченгешонъёс потто ке кыӵе ке но ышем арбери пумысен, кудӥз сярысь кин ке но та мынам шуоз, ош пумысен, ишак пумысен, ыж пумысен, дӥськут пумысен ченгешонъёс потто ке, кыксылэсь ик та ужпумзэс судьяос кие сэрттыны-пертчыны сётоно: судьяос кинэ янгыш луэ шуизы ке, со мурт матысезлы кык полэс тырыны кулэ.


  10 Кин ке но матысезлы утьыны-вордыны ишаксэ яке ошсэ, яке ыжзэ, яке мукет пудозэ сётӥз ке, нош со кулӥз ке, яке со яраё, ӧлексы каремын ке, яке адӟись ӧвӧлтэм дыръя лушказы ке сое, 11 Кузё-Инмар азьын кыкназы но куспазы кыл мед сётозы, басьтӥсь мурт матысезлэн ваньбурез борды аслэсьтыз кизэ ӧз вутты шуыса Кузё-Инмар азьын сётэм кыл соослэсь кусыпсэс мед тупатоз; пудолэн кузёез матысезлэсь сётэм кылзэ кабыл мед басьтоз, нош утись-возьмась мурт бырем пудо понна дунзэ берыктыны кулэ ӧвӧл. 12 Нош пудоез со дорысь лушказы ке, соку кузёезлы дун тыроно; 13 нош пудоез пӧйшур ке кесяз, возьматон-тодытон понна солэсь кылем лысьӧмзэ мед ваёз: кесям пудо понна со дун тырыны кулэ ӧвӧл.


  14 Кин ке но матысезлэсь пудозэ пунэмаса огдырлы вордыны басьтӥз ке, кузёез ӧвӧлтэм дыръя со ӧлексы луиз яке кулӥз ке, со понна пунэмась мурт дун тырыны кулэ; 15 кузёез вӧзаз дыръя пудо ӧлексы луиз яке кулӥз ке, пунэмась мурт дун тырыны кулэ ӧвӧл; нош со, дун тырыса, пунэмамын ке вал, пунэмам понна тырем дун пудолэн кузёезлы мед кылёз.


  16 Кин ке курамтэ ныллэсь визьзэ тугаз но соин кӧлӥз ке, со понна та пиосмурт йырдон сётыны но сое кышно басьтыны кулэ; 17 нош ныллэн атаезлэн со пилы нылзэ сётэмез ӧз ке поты, нылэз сантэмась пиосмурт нылмурт понна кӧня йырдон тырыны кулэ, сомында азвесь [ныллэн атаезлы] мед тыроз.


  18 Тунаськыса-пелляськыса улӥсь ведӥн кышноосты виыны кулэ.


  19 Пудо вылын азон сьӧлык лэсьтӥсь виемын луыны кулэ.


  20 Кузё-Инмарлы сяна, мукет инмаръёслы курбон сётӥсь быдтэмын луыны кулэ.


  21 Сьӧрлось лыктэм муртэ ӝикатыса-ёртыса эн возьы, эн ултӥя сое, уго тӥ но Египет музъемын лыктэм калык вал.


  22 Палкышноосты, анайтэм-атайтэм нылпиосты ӝикатыса-ёртыса эн возьы. 23 Тон соосты ӝикатыса-ёртыса возьыны кутскид ке, соос Мыным тэльмырыса вазиськизы ке, Мон соослэсь викышъямзэс кыло, 24 соку Мынам вожпотонэ ӝуатскоз но Мон тӥледыз мечен виыло, кышноосты палкышно кылёзы, нылпиосты анайтэк-атайтэк кылёзы.


  25 Мынам калыке пӧлысь куанер муртлы пунэмен уксё сётӥд ке, сое ёртыса эн возьы, мултэсмытыса коньдондэ берен эн куры. 26 Матыседлэсь дӥськутсэ залоглы басьтӥд ке, шунды пуксьытозь тон сое берыкты, 27 уго куанерлэн та одӥг гинэ шобырсконэз, мугорзэ шобыртонэз, кызьы со шобырскытэк кӧлалоз? Озьыен, со Мыным вазиськиз ке, Мон сое кыло, уго Мон гажась-жалясь.


  28 Судьяос сярысь урод кылъёс эн вера, калыкедлэсь кивалтӥсьсэ эн тышкаськы.


  29 Иншырысьтыд нырысь юдэ, виноград нелькон интыысь нырысь винадэ [Мыным вайыны] эн ӝега; пиосыд пӧлысь нырысь вордскем пидэ Мыным сёт. 30 Озьы ик кар ошеныд, ыженыд, [ишакеныд]: сизьым нунал ӵоже соос анайзы вӧзын мед улозы, нош тямысэтӥ нуналаз соосты Мыным сёт. 31 Соку тӥ Мынам святой адямиосы луоды; бусыын пӧйшурен кесям пудолэсь сӥльзэ эн сие, пуныослы куштэ.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  23-тӥ ЛЮКЕТ


  1 Ӧрекчи кылъёсты пеляд эн поны, сьӧлыклэсь кышкасьтэмлы кидэ эн сёты, – шонертэм ужез шонере поттӥсь эн луы.


  2 Тросэз шонертэм уж лэсьто ке, тон соослэн урод ужазы эн пыриськы, суд ужъёсты сэрттыкуд-пертчыкуд, тросэз сьӧры мыныса, шонерлыклэсь эн палэнскы; 3 куанер адямилы но, со янгыш ке, судын эн дурбасьты.


  4 Тушмонэдлэсь йыромем ошсэ яке ишаксэ шедьтӥд ке, сое кузёез доры вай; 5 секыт ныпъетэзлы чидатэк тушмонэдлэсь пограм ишаксэ адӟид ке, юрттэт сётытэк эн кошкы: ишаклэн тыбыр вылысьтыз ныпъетсэ окты.


  6 Куанер улӥседлэсь ужзэ судын эскерыку, мыдлань судить эн кар. 7 Шонертэм ужлэсь палэнскы, янгыштэм, шонер улӥсь муртэ виыны судить эн кар, уго Мон законлы пумит улӥсез шонере уг поттӥськы. 8 Кузьымъёс эн окты, уго кузьымъёс адӟись муртъёсты синтэмесь каро, шонер улӥсьёслэсь ужъёссэс судын мыдланьто.


  9 Сьӧрлось лыктэм муртэ эн ултӥя, [сое ӝикатыса-ёртыса эн возьы]: сьӧрлось лыктэм муртлэн мар сюлмаз, тӥ тодӥськоды, малы ке шуоно тӥ асьтэос но Египетын сьӧрлось лыктэм калык вал.


  10 Куать ар ӵоже музъемдэ гыр, кизь но отысь емышсэ окты, 11 нош сизьыметӥ араз сое гырытэк, кизьытэк кельты, ас калыкед пӧлысь куанеръёс со вылын кӧтсэс мед тырозы, нош соос бере луд пӧйшуръёс отын кӧтсэс мед тырозы; виноград бакчаеныд но, вӧйпуосыныд но озьы ик кар. 12 Куать нунал ӵоже ужъёстэ быдэсъя, нош сизьыметӥ нуналаз шутэтскы, ошед но, ишакед но мед шутэтскозы, ляльчи кышномуртэдлэн пиез но, сьӧрлось лыктэм мурт но мед буйгатскозы.


  13 Уте-чаклалэ ваньзэ, мае Мон тӥледлы верай, мукет инмаръёслэсь нимзэс буре эн вае; кылыныды-ымыныды соослэсь нимзэс эн поттылэ.


  14 Ар куспын куинь пол, Мыным сӥзьыса, праздник ортчыты: 15 Юмал Нянь Сиён праздникез уть: сизьым нунал ӵоже юмал нянь си, кызьы Мон тонэ косӥ, Авив толэзе пуктэм-косэм дыре, уго со дыре тон Египетысь потӥд; Мон азе буш киын медаз лыктэ; 16 араны потон праздникез но уть, кизем бусыяд ужам ужедлэсь нырысь емышъёссэ бичан дырез, арлэн пумаз, бусыысьтыд будэтэм емыштэ утялтэмед бере, емыш бичан праздникез пусйы. 17 Ар куспын куинь пол вань пиосмуртъёсыд Кузё-Атай Кузё-Инмаред азе лыктыны кулэ.


  18 [Тынад азьысьтыд язычникъёсты уллям берам, улон интыдэ паськытатэм берам], Мыным курбонлы ваем пудолэсь вирзэ чырсатыса пыжем нянь вылэ эн кисьты, праздник дыръя Мыным курбонлы ваем пудолэсь кӧйзэ ӵукнаозьлы кельтыны уг яра.


  19 Музъем вылад нырысь кисьмам-вуэм емышез Инмаредлэн Кузё-Инмарлэн корказ вай.


  Кечпиез анаезлэн йӧл пӧлаз эн пӧзьты.


  20 Тани, Мон тынад азьтӥд [Аслэсьтым] Кылчинме ыстӥсько тонэ сюрес вылын дыръяд утьыны но Мынам тыныд дасям интыям [тонэ] пыртон понна; 21 Со азьын астэ чакласа возь, Солэсь верам кылзэ пеляд пон; Солы эн пумитъяськы, малы ке шуоно Со тӥлесьтыд сьӧлыктэс уз кушты, уго Мынам нимы Со пушкын. 22 [Мынэсьтым верам кылъёсме санэ поныса улӥд ке, мар ке тыныд верай, сое ваньзэ быдэсъяса улӥд ке, сӥзён-косонме утид ке, соку тӥ дунне вылысь калык выжыос пӧлысь Мынам быръем калыке луоды, уго быдэс музъем – со Мынам; тӥ Мон дорын эксэй священникъёс луоды, святой калык луоды. Та кылъёсты израиль пиослы вера.] Тон Солэсь верам кылъёссэ санэ поныса улӥд ке, мар ке [тыныд] верай, сое ваньзэ быдэсъяса улӥд ке, соку тушмонъёсыдлы тушмон луо, тыныд пумитъяськисьёслы пумитъяськись луо. 23 Тынад азьтӥд Мынам Кылчинэ ортчиз ке, тонэ аморрейёс, хеттейёс, ферезейёс, хананейёс, гергесейёс, евенейёс но иевусейёс азе нуиз ке, [тӥляд азьысьтыды] соосты быдто, 24 соку соослэн инмаръёссы азе эн йыбыртъя, соослы ужаса-тыршыса эн улы, соослэсь ужъёссэс адӟем эн кары, нош соосты тон пыргыты, юбооссэс куашкаты.


  25 Инмардылы Кузё-Инмарлы ужаса-тыршыса улэ, соку Со тӥлесьтыд няньдэс но, [винадэс но,] вудэс но бакель кароз; тӥ дорысь висёнъёсты палэнто. 26 Соку тынад музъем вылад нуныос дырызлэсь вазь вордӥськыса уз быре, кышноос нылпи вайисьтэмесь уз луэ; улоно нуналъёстэс уг вакчияты, кема улон аръёс сёто. 27 Тынад азьтӥд шимес кышкан лэзё, кыӵе гинэ калык доры тон уд вуы, ваньзэс куалекъято, вань тушмонъёсыдлэсь мышсэс тон пала берыкто; 28 тынад азьтӥд дуринчиосты лэзё но, тынад азьысьтыд [аморрейёсты,] евейёсты, [иевусейёсты,] хананейёсты, хеттейёсты соос улляса лэзёзы; 29 одӥг ар куспын соосты тынад азьысьтыд уг улля – музъем тырттэм медаз кыльы, луд пӧйшуръёс тыныд вормонтэм трос медаз йылэ: 30 каллен-каллен тынад азьысьтыд соосты улляло, тынад выжыед йылӥз ке, со музъемез киулад басьтод. 31 Горд Кам зарезь дурысен Филистим зарезь дорозь, луоё кыр дуннеысен [быдӟым Евфрат] шур дорозь кунгожъёсыд кыстӥськозы, уго со музъемын улӥсьёсты тӥляд киулады сёто, соку тон ас азьысьтыд соосты улляса лэзёд; 32 [соосын эн сураськы,] соосын, соослэн инмаръёсынызы но кусып эн кылдытылы, 33 тынад музъем вылад соос улыны кулэ ӧвӧл, Мыным пумит соос тонэ медаз сьӧлыкатэ шуыса, уго тон соослэн инмаръёссылы йыбыртъяса улыны кутскид ке, капканэ сюрод.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  24-тӥ ЛЮКЕТ


  1 Моисейлы Со шуиз: «Кузё-Инмар доры Ааронэн ӵош туб, озьы ик Надав но Авиуд, Израильлэн тӧроосыз пӧлысь сизьымдон мурт, [Кузё-Инмарлы] кыдёкысен йыбырттэ; 2 Моисей огназ гинэ Кузё-Инмарлэн матаз мед мыноз, нош мукетъёсыз матаз медаз лыктэ, калык но соин ӵош медаз тубы».


  3 Моисей лыктӥз но Кузё-Инмарлэсь вань кылъёссэ, вань законъёссэ калыклы вераз. Вань калык одӥг кылысь-ымысь ответ сётыса шуиз: «Ваньзэ, мар вераз Кузё-Инмар, быдэстомы, [кылзӥськись луомы]».


  4 Моисей Кузё-Инмарлэсь вань верам кылъёссэ гожтӥз но, ӵукна вазь ик султыса, гурезьлэн улаз курбон сётон инты пуктӥз, израиль выжыослэн лыдзыя дас кык из пуктӥз; 5 израиль калык пӧлысь егит пиосты ыстӥз, соос тылын сутӥськись курбонъёс сётӥзы, [Инмарлы] Кузё-Инмарлы тупаса улонлы сӥзьыса, курбонлы ошъёсты вандӥзы. 6 Ӝынызэ вирез Моисей кутӥз но чашаосы кисьтӥз, нош ӝыныяз кылем вирын курбон сётон интыез пазяз; 7 сӥзён-косонэн книгаез басьтӥз но калыклы шара лыдӟиз, собере соос шуизы: «Ваньзэ, мар вераз Кузё-Инмар, быдэстомы, кылзӥськисесь луомы». 8 Моисей вирез басьтӥз но калык вылэ тазьы шуыса пазяз: «Тани та сӥзён-косонлэн вирыз, вань та кылъёс пумысен Кузё-Инмар тӥледын кусып кылдытӥз».


  9 Собере Моисей, Аарон, Надав, Авиуд но израиль калыклэн сизьымдон тӧроосыз гурезь йылэ тубизы, 10 соос Израиль Инмарлэсь [сылон интызэ] адӟизы; Солэн пыд улаз чылк-чылк сапфирлэсь лэсьтэм сылон интылы укшась маке вал, со чылкыт инбамлы укша вал. 11 Со израиль калыклэн быръем пиосыз вылэ кизэ ӧз ӝуты: соос Инмарлэсь [интызэ] адӟизы, сиизы, юизы.


  12 Кузё-Инмар Моисейлы шуиз: «Мон доры гурезь йылэ туб но отын ул; тыныд изпулъёс, соосты дышетон понна гожтэм законме, курон-косонъёсме, сёто». 13 Моисей аслаз ужась-тыршисеныз Иисус Навинэн ӵош султӥз, Моисей Инмар гурезе тубиз. 14 Тӧроослы шуиз: «Ми дорады берытскытозь татын улэ, тани Аарон но Ор тӥледын огазе кылё; кинлэн кыӵе ужез-юанэз вань, соос доры мед лыктоз». 15 Моисей гурезь йылэ тубиз, пилем гурезез ворсаз но, 16 Кузё-Инмарлэн пиштӥсь данлыкез Сӥнай гурезез шобыртӥз. Куать нунал ӵоже пилем сое ворсаса возиз, нош сизьыметӥ нуналаз [Кузё-Инмар] пилем пушкысен Моисейлы вазиськиз. 17 Израиль пиослэн син азязы гурезь йылын улӥсь Инмарлэн пиштӥсь данлыкез ӝуаса ньылӥсь тыл кадь адӟиськиз. 18 Моисей, пилемлэн шораз пырыса, гурезьлэн йылаз вуиз. Моисей гурезь йылын ньыльдон нунал но ньыльдон уй улӥз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  25-тӥ ЛЮКЕТ


  1 Кузё-Инмар Моисейлы тазьы шуиз: 2 «Израиль пиослы вера: соос Мыным саламъёс-кузьымъёс мед ваёзы, кин чылкыт сюлмыныз Мыным саламъёс-кузьымъёс вайыны ӝутске, соослэсь ваньзылэсь ваемзэс кутэ. 3 Тани кыӵеоссэ ваем салам-кузьымъёсты тӥ кутыны кулэ: зарни, азвесь, ыргон, 4 чагыр, нап-горд, пеймыт-горд ыжгон шорт, етӥн шорт, кеч гон, 5 такалэсь горд буям кузэ, лыз ку, сӥттимпу*а, 6 лампадае понон вӧй, зырӟон вӧй пӧлы ческыт зын поттӥсь макеос, ӵындытыку ческыт зын поттӥсь макеос, 7 оникс из, ефодэ бырттоно изъёс, муресазе понон изъёс. 8 Вӧсяськон инты Мыным лэсьтозы, соос пӧлын Мон уло. 9 Ваньзэ [лэсьтэ] озьы, кызьы возьматӥсько тыныд: скинияез но, вань сосудъёссэ но озьы ик лэсьтэ.


  10 Сӥттимпулэсь ковчег лэсьтэ; кузьдалаез кык но ӝыны гырпум кузьда мед луоз, пасьталаез одӥг но ӝыны гырпум пасьта, ӝуждалаез одӥг но ӝыны гырпум ӝужда; 11 пушласянь но, кырласянь но сое чылкыт зарниен шобырты; солэн котыртӥз, вылласянь, зарнилэсь тугоко [пуныса] лэсьты. 12 Талы ньыль зарни кульчоос ӵыжаты но ньылезлэн ик сэреглэн улӥяз юнматы: кыксэ кульчоез одӥг палаз, кыксэ кульчоез мукет палаз юнматы. 13 Сӥттимпулэсь сюрыос лэсьты но [чылкыт] зарниен шобырты; 14 со сюрыосты кульчое пон, ковчеглэн мыд-мыд палтӥз, ковчегез сюрыос борды шедьытыса нуллыны мед луоз; 15 ковчеглэн кульчоосаз сюрыос тыремын луыны кулэ, отысь соосты поттаны уг яра. 16 Ковчег пушкы курон-косонъёсын изпулъёсты пон, кудъёссэ Мон тыныд сёто.


  17 Шобретсэ но чылкыт зарнилэсь лэсьты: кузьдалаез кык но ӝыны гырпум кузьда, нош пасьталаез одӥг но ӝыны гырпум пасьта; 18 шобретлэн кык пал пумаз ик, зарнилэсь дурыса, кык херувимъёс лэсьты; 19 одӥгзэ херувимез лэсьты одӥг пал пумаз, мукетсэ херувимез – мукет пал пумаз; шобретлэн мыд-мыд пал пумысьтыз мычиськыса улӥсь херувимъёсты лэсьтэ; 20 херувимъёс бурдъёссэс вылӥе вӧлъяса сылозы, бурдъёсынызы шобретэз ворсаса улозы, нош ымнырынызы ваче учкыса сылозы; шобрет пала ымнырынызы учкыса сылозы. 21 Шобретэз ковчег вылэ пон, нош ковчег пушкы курон-косонъёсын изпулъёсты пон, соосты Мон тыныд сёто; 22 отысен Мон тыныд усьтӥсько но шобрет йылысен, сӥзён-косонэн ковчег вылэ пуктэм кык херувимъёс вискысен, тонэн верасько: вань курон-косонъёсме, кудъёссэ израиль пиос лэсьтыны кулэ, верало тон пыр.


  23 Сӥттимпулэсь ӝӧк лэсьты, кузьдалаез кык гырпум кузьда мед луоз, пасьталаез одӥг гырпум кузьда, нош ӝуждалаез одӥг но ӝыны гырпум кузьда мед луоз, 24 сое чылкыт зарниен шобырты, солэн котыртӥз зарнилэсь тугоко [пуныса] лэсьты; 25 солэн котыртӥз кикур пасьта борддор лэсьты, борддорлэн котыртӥз зарни тугоко лэсьты; 26 солы ньыль зарни кульчоос лэсьты, соосты ӝӧклэн ньыль сэрегаз сылӥсь кукъёсыз борды юнматы; 27 борддоръёс бордын кульчоос луыны кулэ отчы сюрыосты понон понна, сюрыосын та ӝӧкез ӝутыса нуллозы. 28 Нош сюрыосты сӥттимпулэсь лэсьты но [чылкыт] зарниен шобырты, соос вылын та ӝӧкез нуллозы; 29 солы чылкыт зарнилэсь тэркыос, фимиам ӵындытон сосудъёс, чашаос, кружкаос лэсьты, отысь киськаса саламъёс-курбонъёс сётыны мед луоз. 30 Мынам азям ӝӧк вылэ курбон няньёс тыр, соос котьку но отын мед луозы.


  31 Чылкыт зарнилэсь югдытон арбери лэсьты; со дурыса лэсьтэмын мед луоз; вылаз пужъятэм будослэн мугорыз, вайёсыз, чашаосыз лэсьтэмын мед луозы; улвайёсыз, чашаосыз, улмоосыз, сяськаосыз со бордысь потыса улыны кулэ; 32 куать вайёсыз урдэскысьтыз потыны кулэ: югдытон арберилэн куинь вайёсыз одӥг палысьтыз, куинез вайёсыз мукет палысьтыз потыны кулэ; 33 одӥгаз вай бордаз лэсьтэмын луыны кулэ миндальпулэн сяськаезлы укшась куинь чашаос – улмоосынызы, сяськаосынызы, мукетаз вайын но миндальпулэн сяськаезлы укшась куинь чашаос луыны кулэ, улмоосынызы, сяськаосынызы: озьы лэсьтэмын луыны кулэ югдытон арберилэн пушкысьтыз потӥсь куать вайёс бордын. 34 Югдытон арберилэн мугор бордаз миндальпулэн сяськаезлы укшась ньыль чашаез луыны кулэ, улмоосынызы, сяськаосынызы; 35 югдытон арбери бордысь потӥсь куать вайёслэн кыкезлэн улӥяз улмо, мукет кык вайёслэн но улӥязы улмо, мукетъёсызлэн кык вайёслэн но улӥязы улмо, [югдытон арбери бордын миндальпулэн сяськаезлы укшась ньыль чашаез]. 36 Улмоос но, вайёсыз но со бордысь потыны кулэ: со быдэсак дурыса суредамын, чылкыт зарнилэсь итэтъёстэк быдэс луыны кулэ. 37 Сизьым лампадаос лэсьты но югдытон арбери вылэ пуктылы, солэсь азьпал люкетсэ югдытыса мед возёзы; 38 бордаз пичиесь кискачъёс но сускичъёс чылкыт зарнилэсь [лэсьты]. 39 Одӥг талант мында чылкыт зарнилэсь югдытон арбериез, со борды юнматэм вань кулэ арбериосты мед лэсьтозы. 40 Учкы, гурезь йылын кыӵеосыз тыныд возьматэмын вал, соослы укшатыса ваньзэ лэсьты».

  


  *а25:5 сӥттимпу – акацияпу

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  26-тӥ ЛЮКЕТ


  1 Скинияез етӥн шортлэсь, чагыр, нап-горд, пеймыт-горд ыжгон шортлэсь куэм дас кесэглэсь лэсьты, соос вылэ быгатыса херувимъёслэсь тусбуйзэс лэсьты; 2 котькудӥз кесэг кызь тямыс гырпум кузьда мед луоз, нош котькудӥзлэн кесэглэн пасьталаез ньыль гырпум кузьда мед луоз: вань та кесэгъёслэн быдӟалазы огкадь луыны кулэ. 3 Витез ик та кесэгъёс огзы борды огзы вуремын мед луозы, мукетъёсыз но вить дэра кесэгъёс огзы борды огзы вуремын мед луозы. 4 Кыксэ но люкетэз огазе карон понна нырысетӥ люкетлэн урдэстӥз чагыр буёло шедьытэтъёс лэсьты, мукетызлэн люкетлэн но урдэстӥз таӵеесь ик шедьытэтъёс лэсьты; 5 витьтон шедьытэт лэсьты одӥгезлы кесэглы, витьтон шедьытэт лэсьты соин герӟано мукетызлэн кесэглэн дуртӥз; шедьытэтъёс ог-огенызы герӟаськон понна ваче беринын бырттэмын луыны кулэ; 6 витьтон зарни каптырна*а лэсьты, каптырнаосын шедьытэтъёсты ваче герӟа но, кык кесэгъёс огазе луизы ке, скиния пӧрмоз.


  7 Кеч гонлэсь дас одӥг кесэгъёс лэсьты, скинияез шобыртыны мед тырмоз; 8 одӥгезлэн кесэглэн кузьдалаез куамын гырпум кузьда, пасьталаез ньыль гырпум кузьда; таиз одӥгез кесэг; дас одӥгез кесэгъёс одӥг быдӟаесь. 9 Витьсэ кесэгъёсты нимысьтыз огазе шедьытъя, куатьсэ кесэгез нош нимаз шедьытъя; куатетӥзэ кесэгез кык полэс кар, скиниялэн азьпалаз интыя. 10 Дурысь кесэгез мукетысьтыз кесэгысь витьтон шедьытэтъёсын огазе карон понна дуртӥз витьтон шедьытэт лэсьты. 11 Витьтон ыргон каптырнаос лэсьты, та каптырнаосты шедьытэтъёсын огазея, озьы шобретъёсты но огазе кар – одӥг бадӟым шобрет мед луоз. 12 Нош кесэглэн мултэс кылем люкетэз, скинияез шобыртон понна мултэс кылем люкетэзлэн ӝыныез, скиниялэн мышкысь борддор вылаз ошемын мед луоз; 13 нош скиниялы дасям кесэгъёслэсь кузь кылемзэ – одӥг гырпум кузьдазэ одӥг палысьтыз, одӥг гырпум кузьдазэ – мукет палысьтыз, скиниялэн урдэсказ, мыд-мыд палаз ошоно – сое шобыртон понна. 14 Вылтӥз шобыртон понна горд буям така куослэсь шобрет лэсьты, нош солэн вылтӥз вальыны лыз куослэсь шобрет лэсьты.


  15 Скиниялы сӥттимпулэсь вӧлэм пулъёс дася, соос мед сылозы: 16 котькудӥзлэн пуллэн кузьдалаез дас гырпум кузьда мед луоз, котькудӥзлэн пасьталаез одӥг но ӝыны гырпум кузьда мед луоз; 17 котькуд пуллэн [пумаз] кык шипез мед луоз – ог-огзылы ваче беринын соос мед луозы: скинияысь вань пулъёслы озьы лэсьты. 18 Скиниялэн лымшор палаз кызь пулъёс дася, 19 кызь сылӥсь пулъёс улэ ньыльдон пыдул кутэтъёс лэсьты: кык пыдул кутэт одӥг пул улэ кык шипъёс понна, кык пыдул кутэт мукетыз пул улэ солэн кык шипъёсыз понна; 20 скиниялэн мукет, уйпал люкетаз, кызь пулъёс дася, 21 соослы ньыльдон азвесь пыдул кутэтъёс лэсьтоно: кык пыдул кутэт [кык шипъёсыз понна] одӥгез пул улэ; кык пыдул кутэт лэсьтоно мукетыз пул улэ [солэн кык шипъёсыз понна]; 22 скиниялэн мышпалтӥз, шундыпуксён палтӥз, куать пулъёс лэсьты. 23 Скиниялэн сэрегъёсаз, мышпалаз, кык пулъёс лэсьты; 24 ултӥз соос герӟамын луыны кулэ, вылласянь но соос одӥг кульчо борды шедьытэмын луыны кулэ: кыкеныз ик соос тазьы каремын луыны кулэ, соос кыкезлы но сэреглы ярамон луыны кулэ. 25 Озьыен, тямыс пулъёс луозы, соослэн дас куать азвесь пыдул кутэтсы луоз: одӥгаз пул улэ кык пыдул кутэт, мукетаз пул улын но кык пыдул кутэтэз луоз [кык шипъёсызлы].


  26 Сӥттимпулэсь сюрыос лэсьты, вить [сюры] скиниялэн одӥг палысьтыз пулъёс борды шедьытыны, 27 скиниялэн мукет палысьтыз пулъёс борды шедьытыны вить сюры лэсьты, скиниялэн шундыпуксён палаз мышпалтӥз пулъёс борды шедьытыны вить сюры лэсьты; 28 нош пушкысь сюры пулъёслэн шортӥзы ортчыны кулэ одӥг пал пумысеныз мукет пал пумозяз; 29 пулъёсты зарниен шобырты, сюрыосты шедьытъян кульчоосты но зарнилэсь лэсьты, сюрыосты зарниен шобырты. 30 Гурезь йылын тыныд возьматэм скиниялы укшатыса тазэ скинияез пукты.


  31 Катанчиез*б чагыр, нап-горд, пеймыт-горд ыжгон шортлэсь, етӥн шортлэсь куы; катанчи вылэ быгатыса херувимъёс лэсьтоно; 32 сӥттимпулэсь зарниен шобыртыса лэсьтэм ньыль юбоос борды сое зарни каптырнаосын шедьытыса ош, юбоослэн азвесьлэсь лэсьтэм пыкъетъёссы луыны кулэ. 33 Каптырнаос борды шедьытыса, катанчиез ош, катанчи сьӧры сӥзён-косонэн ковчегез пырты; соку катанчи вӧсяськон интыез Святойлэсь но Святой интылэсь висъялоз. 34 Сӥзён-косонэн ковчеглэсь шобретсэ солэн вылӥяз Святойлэсь но Святой интые пон. 35 Катанчилэн педпалаз ӝӧкез пукты, ӝӧклэн ваче пумитаз, скиниялэн лымшор пал борддор вӧзаз, югдытон арбериез интыя, нош ӝӧкез [скиниялэн] уйпал борддор вӧзаз пукты.


  36 Скинияе пырон катанчиез чагыр, нап-горд, пеймыт-горд ыжгонлэсь, етӥн шортлэсь пужыятыса лэсьты; 37 катанчиез ошыса возьыны сӥттимпулэсь вить юбоос лэсьты, соосты зарниен шобырты; юбоос бордысь шедьытъянъёс зарнилэсь луыны кулэ; соосты возьыны ыргонлэсь вить пыдул кутэтъёс ӵыжатыса лэсьты.

  


  *а26:6 каптырна – крючок; застёжка


  *б26:31 катанчи – татын вераськон мынэ вӧсяськон скинияысь занавеска (завеса) сярысь

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  27-тӥ ЛЮКЕТ


  1 Сӥттимпулэсь курбон сётон ӝӧк лэсьты, кузьдалаез вить гырпум кузьда мед луоз, пасьталаез – вить гырпум кузьда, со ньыль сэрего мед луоз, ӝуждалаез – куинь гырпум кузьда. 2 Солэн ньыль сэрегаз ик сюръёс лэсьты, сюръёс солэн пушкысьтыз мычиськыса мед улозы; сое ыргонэн шобырты. 3 Пень киськаны горшокъёс лэсьты, лопаткаос, чашаос, вилкаос, эгыр тыронъёс, ваньзэ таосты ыргонлэсь лэсьты. 4 Ыргонлэсь сеткалы укшась решётка лэсьты, ньыляз ик сэрегаз ыргон кульчоос юнматы. 5 Решёткаез курбон сётон ӝӧклэн дуртӥз юнматыса пон, сетка курбон сётон ӝӧклэн шорозяз мед вуоз. 6 Курбон сётон ӝӧклы сюрыос лэсьты, сӥттимпулэсь куать сюры лэсьты, ыргонэн соосты шобырты; 7 солэсь сюрыоссэ кульчоосы тыр, курбон сётон ӝӧклэн кык палтӥз ик сюрыосыз мед луозы, кытчы ке нуыку, соос кулэ луозы. 8 Пушкыз солэн тырттэм мед луоз, пуллэсь лэсьтэмын; кыӵеез гурезь йылысен тыныд возьматэмын вал, солы укшатыса мед лэсьтозы.


  9 Скиниялы азбар лэсьты: лымшор палтӥз азбар кузя ошыны етӥн шортлэсь ына куы, одӥг палтӥз кузьдалаез сю гырпум кузьда мед луоз; 10 сое кутыса возьыны кызь юбо лэсьты, соослы ыргонлэсь кызь пыдул кутэт лэсьты; юбоослэн шедьытъянъёссы но, герӟетъёссы но азвесьлэсь луыны кулэ. 11 Озьы ик уйпал ласянь но – ын сю гырпум кузьда луыны кулэ, сое кызь юбо борды шедьытыса возьыны кулэ, юбоослэн кызь пыдул кутэтсы ыргонлэсь луыны кулэ, юбоос бордысь шедьытъянъёс, соослэн герӟетъёссы [но пыдул кутэтъёссы] азвесен шобыртэмын луыны кулэ. 12 Шундыпуксён палтӥз, азбарлэн пасьтала палтӥз, ынлэн кузьдалаез витьтон гырпум кузьда мед луоз; сое возьыны дас юбо пуктэмын луыны кулэ, пыдул кутэтъёсыз но дас луыны кулэ.


  13 Азбарлэн пасьталаезъя, азьпал ласянь, шундыӝужан палтӥз [ын] витьтон гырпум кузьда мед луоз; [сое возьыны дас юбо пуктоно, соосты возьыны дас пыдул кутэт лэсьтоно]. 14 Пыронлэн огпалтӥз [ӝуждалаез] дас вить гырпум кузьда ын ошемын луыны кулэ, сое возьыны куинь юбо пуктоно, юболы быдэ пыдул кутэт кулэ. 15 Пыронлэн мукет палтӥз но ын ошемын луыны кулэ, [ӝуждалаез] дас вить [гырпум] кузьда мед луоз, сое возьыны куинь юбо пуктоно, юболы быдэ пыдул кутэт кулэ лэсьтыны. 16 Азбар ӟезьы азе ошыны чагыр, нап-горд, пеймыт-горд ыжгон шортлэсь, етӥн шортлэсь катанчи куэмын мед луоз, пужыё мед луоз, [ӝуждалаез] кызь гырпум кузьда мед луоз; сое возьыны ньыль юбо пукты, соослы ньыль пыдул кутэт лэсьты.


  17 Азбар котырысь вань юбоослэн герӟетъёссы, шедьытъянъёссы азвесьлэсь лэсьтэмын мед луозы; нош юбоослэн пыдул кутэтъёссы ыргонлэсь лэсьтэмын мед луозы. 18 Азбарлэн кузьдалаез сю гырпум кузьда, пасьталаез – витьтон гырпум, ӝуждалаез вить гырпум кузьда; ынъёсты куоно етӥн шортлэсь, нош юбоослэсь пыдул кутэтсэс ыргонлэсь лэсьтоно. 19 Скиния пушкысь уже кутоно арбериос, отысь вань майыгъёс, азбарысь вань майыгъёс ыргонлэсь лэсьтэмын мед луозы.


  20 Израиль пиосты кос, соос тыныд вӧйпу мульыысь пызьыртыса поттэм чылкыт вӧй мед ваёзы – югыт карон понна, лампадаос кысылытэк мед ӝуалозы; 21 вӧсяськон скинияын, сӥзён-косонэн ковчег азьысь, катанчи азьысь лампадаосты Аарон но солэн пиосыз ӝуатъялозы, ӝытысен ӵукнаозь Кузё-Инмар азьын лампадаос мед ӝуалозы. Та израиль пиос понна выжыысь выжыослы, пумтэм вапумъёслы сётэм пуктон-косон.

  


  *а27:9 ын – завеса, полог

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  28-тӥ ЛЮКЕТ


  1 Израиль пиос пӧлысь бырйыса, ас бордад Аарон агайдэ пиосыныз кут – Аарон но солэн Надав, Авиуд, Елеазар, Ифамар пиосыз Мон дорын священникъёс мед луозы. 2 Аарон агаедлы священниклэсь дӥськутсэ дася – данлыко, чеберлыко мед адӟиськоз. 3 Сюлмынызы визьлыкоесь муртъёслы, кинъёслы Мон бадӟым визьлыклэсь, [валанлэсь] духсэ сётӥ, вера, соос Ааронлы [вӧсяськон] дӥськут мед дасялозы – Ааронэз Мыным священнике пуктон понна.


  4 Тани соос таӵе дӥськут дасяны кулэ: муресазь, ефод, риза выл дӥсь, пужыятэм дэрем, кидар*а (йыре понон), кускерттон. Аарон агаедлы, солэн пиосызлы вӧсяськон дӥськут мед дасялозы, со Мыным священник мед луоз. 5 Соос зарни, чагыр, нап-горд, пеймыт-горд ыжгон, етӥн шорт мед басьтозы, 6 зарнилэсь, чагыр, нап-горд, пеймыт-горд ыжгонлэсь, етӥн шортлэсь ефод мед дасялозы, быгатыса лэсьтэмын со мед луоз. 7 Ефодлэсь кык люкетъёссэ огазе карон понна солэн мыд-мыд палтӥз пельпумвыл пуктэт вурӟемын луыны кулэ. 8 Ефод вылын нуллон кускерттон ефодэн одӥг кадь луыны кулэ, со лэсьтэмын мед луоз [чылкыт] зарнилэсь, чагыр, нап-горд, пеймыт-горд ыжгон шортлэсь, етӥн шортлэсь.


  9 Кык оникс из кут, соос вылэ Израильлэн пиосызлэсь нимзэс гожты: 10 одӥгаз из вылэ куать ним, мукетаз из вылэ куать ним гожты, арессэс лыдэ басьтыса; 11 со кык изъёс вылэ печать лэсьтӥсез гожъяты Израильлэн пиосызлэсь нимъёссэс; соосты зарни гопъёсы-гутёосы поныты. 12 Та кык изъёсты ефодлэн пельпум вылъёсаз юнматы; та изъёс – Израильлэсь пиоссэ тодэ ваён понна. Соослэсь нимъёссэс Аарон кыказ ик пельпум вылъёсаз Кузё-Инмар азьын тодэ вайытыса нуллоз. 13 [Чылкыт] зарнилэсь гопъёс-гутёос лэсьты; 14 чылкыт зарнилэсь кык жильы [лэсьты] – пуныса лэсьты но со жильыосты [пельпум вылысь] гопъёс-гутёос борды шедьыты.


  15 Суд ужъёсты сэрттыку-пертчыку уже кутӥськись муресазез быгатыса лэсьты, ефодэз кадь ик сое лэсьты: зарни сӥньысъёслэсь, чагыр, нап-горд, пеймыт-горд ыжгон шортлэсь, етӥн шортлэсь сое лэсьты; 16 со ньыль сэрего, кык полэсо луыны кулэ, кузьдалаез но, пасьталаез но вись пасьта луыны кулэ; 17 со борды ньыль радэн дуно изъёс бырттылы; нырысетӥ радэ рубин, топаз, изумруд изъёсты тыр; 18 кыкетӥ радэ карбункул, сапфир, алмаз изъёсты тыр; 19 куинетӥ радэ яхонт, агат, аметист изъёсты тыр; 20 ньылетӥ радэ хризолит, оникс, яспис изъёсты пон; зарни сӥньыслэсь лэсьтэм гопъёсы-гутёосы соос тыремын луыны кулэ. 21 [Кык пельпум вылъёсазы юнматэм] дас кык изъёс Израильлэн [дас кык] пиосызлэн нимъёссы мында луыны кулэ; со изъёс вылэ соослэн нимъёссы гожтэмын луыны кулэ, [арессэс лыдэ басьтыса]; печать вылын кадь котькуд из вылын дас кык выжыослэн нимаз-нимаз нимъёссы гожтэмын луыны кулэ.


  22 Муресазьлы чылкыт зарнилэсь жильыос лэсьты – гозы кадь пунэмын мед луозы; 23 кык зарни кульчоос лэсьты но муресазьлэн мыд-мыд палаз та кык [зарни] кульчоосты бырттылы. 24 Зарни сӥньыслэсь пуныса лэсьтэм кык жильыосты муресазьлэн [мыд-мыд пал] сэрегаз юнматэм кык кульчоос борды шедьыты, 25 нош кык жильыослэсь кык пумзэс ик кык гопъёс-гутёос борды шедьыты но ефодлэн азьпалысьтыз пельпумвыл пуктэтъёсын герӟа; 26 эшшо кык зарни кульчо лэсьты но муресазьлэн мукет мыд-мыд палаз юнматы, со ефодлэн пушказ интыяськемын; 27 эшшо кык зарни кульчо лэсьты но соосты ефодлэн кык пельпумвыл пуктэтъёс борды ул палтӥз, азьдориназ, ефодлэн кускерттонэзлэн вылӥетӥз, бырттэм интызы вӧзы юнматы. 28 Муресазьлэн кульчоосыз чагыр ыжгон шортэн ефодлэн кульчоосыныз герӟамын мед луозы, озьы: ефодлэн кускерттонэзлэн вылӥяз улыса, муресазь ефод борды ӝик-ӝик кариськыса мед улоз. 29 Соку Аарон суд ужъёсты сэрттыку-пертчыку уже кутӥськись муресазь вылаз, сюлэм дораз, Израиль выжыослэсь нимзэс нуллоз, вӧсяськон интые пыракуз, Кузё-Инмар азьын соослэсь нимзэс буре вайыны. [Суд ужъёсты сэрттыку-пертчыку уже кутӥськись муресазь вылэ пунэм жильыосты пон, муресазьлэн мыд-мыд пал сэрегаз пон, оникс изъёсты интыян кыксэ ик гопъёсты-гутёосты кыкезлэн ик пельпумвыл пуктэтлэн азьпалаз пон.]


  30 Кузё-Инмарлэсь эриксэ тодон муресазе уримен туммим*б пон, соос Ааронлэн сюлэм вылаз улозы, куке со [вӧсяськон интые] пыроз, Кузё-Инмар азе султоз; озьы Аарон котьку но израиль пиослэсь суд ужъёссэс сэрттон-пертчон арбериез Кузё-Инмар азьын сюлэм вылаз нуллоз.


  31 Ефод вӧзы быдэсак чагыр буёло риза выл дӥсь лэсьты; 32 солэн шораз йыр понон пасез мед луоз; медаз кесяськы шуыса, солэн пась котыртӥз ожгарчиослэн дӥсянзылэн кадь басма вуремын мед луоз. 33 Сӧзытӥз котырак чагыр, нап-горд, пеймыт-горд шортлэсь, [етӥн шортлэсь] гранат улмолы укшась шарикъёс лэсьты; [соос выллем ик улмоос], соос вискы зарни чингыли гырлыос ош; 34 выл дӥсьлэн сӧзы котыртӥз зарни чингыли гырлы ош, со вӧзы – улмолы укшась шарик, чингыли гырлы ош, со вӧзы нош улмолы укшась шарик ош; 35 Аарон сое служить карыкуз дӥсялоз, вӧсяськон интые, Кузё-Инмар азе султыны пырыкуз, чингыли гырлыосызлэн куаразы мед кылӥськоз; отысь потыкуз но мед кылӥськоз, со медаз кулы шуыса.


  36 Чылкыт зарнилэсь пластина лэсьты но со вылэ печать вылэ кадь тазьы гожты: «Кузё-Инмарлэн Святыняез», 37 чагыр шортлэсь пунэм векчи гозыен сое кидар борды дум, кидарлэн азьпалаз мед луоз; 38 Ааронлэн кымес вылаз луоз, Аарон израиль пиослэн ваем курбонъёссылэн, вань салам-кузьымъёссылэн шекъёссы понна кыл кутоз; Кузё-Инмар соосты кабыл мед басьтоз шуыса, та йыркерттэт пластинаез Аарон котьку но кымес вылаз мед нуллоз.


  39 Дэремзэ етӥн шортлэсь куы, кидарзэ но етӥн шортлэсь лэсьты, пужыё кускерттон куы;


  40 Аарон пиослы но етӥн дэралэсь дэрем вур, кускерттонъёс, йыркерттэтъёс лэсьты, данлыкоесь, чебересь мед адскозы шуыса.


  41 Аарон агайдэ но солэсь пиоссэ таӵе дӥськутэн дӥся, вӧйын зырӟы, священнике пукты, соосты дун-чылкыт кар но, соос, Мынам священникъёсы луыса, Мыным ужаса-тыршыса улозы.


  42 Етӥнлэсь улдэрем куы возьдаськон интызэс ватон понна, улдэремзы кускысен пыдес кемозь мед луоз. 43 Аарон но, солэн пиосыз но тае мед дӥсялозы, вӧсяськон скинияе пырыкузы яке вӧсяськон интыысь курбон сётон ӝӧк доры вӧсяськонэз ортчытыны султыкузы, [асьсэ вылэ] сьӧлык басьтоно медаз луэ но соин сэрен кулоно медаз луэ шуыса, пуктон-косон Ааронлы но солэн выжыысьтыз выжыосы улӥсь пиослы пумтэм вапумъёслы сётэмын.

  


  *а28:4 кидар – священниклэн йыраз нуллон изьыез (тюрбан)


  *б28:30 урим но туммим – жеребе (жребий) куштыку, Кузё-Инмарлэсь эриксэ тодон понна кутӥськись изъёс, соосты архиерей пичи пуйыын (калтаын) гадяз ошыса нуллӥз<</p>

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  29-тӥ ЛЮКЕТ


  1 Соосты Мыным священнике пуктон азяд тани тон мар карыны кулэ: кут одӥг ошпиез, кык такаосты – мугор вылазы шекъёссы медаз луы, 2 басьты юмал нянь, вӧйын сураса пыжем юмал нянь, вӧйын зырам юмал куарняньёс: чабей пызьлэсь соосты пыж; 3 соосты, одӥг мушкое (корзинае) поныса, мушкоеныз валче татчы вай, ошпиен кык такаосты но вай.


  4 Ааронэз но солэсь пиоссэ вӧсяськон скиния пырон доры вай, соосты вуэн гылты. 5 [Вӧсяськон] дӥськутъёсты кут но Аарон вылэ дэрем, риза выл дӥсь, ефод, муресазь дӥся, ефод вылтӥз кускерттонэн дум; 6 йыраз кидар изьыя но со борды святынялэсь диадимзэ юнматы; 7 зырӟон вӧй кут но солэн йыр вылаз кисьты, йырзэ вӧйын зыра.


  8 Солэсь пиоссэ татчы вай, вылазы дэремъёс дӥся; 9 Ааронлэсь но, солэсь пиосызлэсь но куссэс еэн дум, йыр вылазы кидар изьы изьыя, пуктон-косонъя соос пумтэм вапумъёс ӵоже священникъёс луозы; озьы Ааронэз но, солэсь пиоссэ но священнике пукты.


  10 Вӧсяськон скиния азе ошпиез вай, соку Аарон но солэн пиосыз ошпилэн йыр вылаз кизэс понозы [Кузё-Инмар азьын, вӧсяськон скинияе пырон ӧс дорын]; 11 вӧсяськон скинияе пырон дорын Кузё-Инмар азьын ошпиез ванды; 12 ошпилэсь вирзэ кут но чиньыеныд курбон сётон ӝӧклэсь сюръёссэ зыра, нош [кылемзэ] ваньзэ вирез курбон сётон ӝӧклэн выжыяз кисьты. 13 Ошпилэн пушкысьтыз вань кӧйзэ окты, мус бордысь кӧй пуйыез, кыксэ ик пекляосты, соос вылысь кӧез но, соосты курбон сётон ӝӧк вылын сут; 14 нош ошпилэсь сӥльзэ, кузэ, кырсь-жоб макеоссэ, стан сьӧры поттыса, тыл вылын сут: та сьӧлыкъёс понна сётӥськись курбон.


  15 Кут одӥгзэ такаез, Аарон но солэн пиосыз такалэн йыр вылаз кизэс мед понозы; 16 такаез ванды, вирзэ тусьтые кут, со вирын курбон сётон ӝӧкез котыр ласянь пазя; 17 така сӥлез люкетэн-люкетэн вандылы, пуш тӥрлыксэ [вуэн] миськы, пыдъюмылзэ но, соосты корам сӥль люкетъёс вылэ, йыр вылаз пон; 18 курбон сётон ӝӧк вылын быдэссэ такаез сут: та Кузё-Инмарлы тылын сутыса сётэм курбон, Кузё-Инмар азьын ярам, ческыт зын поттӥсь курбон.


  19 Мукетсэ такаез кут, Аарон но солэн пиосыз такалэн йыр вылаз кизэс мед понозы; 20 такаез ванды, вирзэ тусьтые кут но Ааронлэн бур пель дураз пон, пиосызлэн но бур пель дуразы пон, бур кизылэн бадӟым чиньы вылазы, бур пыдзылэн бадӟым чиньы вылазы пон; курбон сётон ӝӧкез котыр ласянь вирен пазьгы. 21 Курбон сётон ӝӧк вылысь вир, нош озьы ик зырӟон вӧй басьты, соосын Аарон вылэ, солэн дӥськутэз вылэ, солэн пиосыз вылэ, соослэн дӥськутсы вылэ пазьгы, – соку Аарон но солэн дӥськутэз, солэн пиосыз но соослэн дӥськутсы но дун-чылкыт каремын луозы. 22 Такалэсь кӧйзэ, быж бордаз ошиськыса улӥсь кӧй пуйыез, пуш тӥрлыкъёсыз вылэ люкаськем кӧез, мус бордысь кӧй пуйыез, кыксэ ик пекляез, вылазы люкаськем кӧез басьты, бурпал пельпумзэ но, малы ке шуоно та – священнике пуктыку курбон сётэм така, 23 одӥг сукыри нянь, вӧйын пыжем куарнянь, одӥг юмал нянь Кузё-Инмар азьын сылӥсь мушкоысь басьты, 24 ваньзэ тае Ааронлэн ки вылаз пон, солэн пиосызлэн ки вылазы пон, та салам-кузьымез Кузё-Инмарлэн азяз сэзъяса вылэ ӝут; 25 соослэн ки вылысьтызы басьты но курбон сётон ӝӧк вылын тылын сутӥськись курбонэн ӵош сут, Кузё-Инмар азьын ческыт зын мед поттоз: та Кузё-Инмарлы курбон.


  26 Ааронэз священнике пуктыку курбон сётэм такалэсь мӧлязэ басьты, вай сое татчы, та салам-кузьымез Кузё-Инмарлэн азяз сэзъяса вылэ ӝут, со тынад люкетэд луоз; 27 Аарон понна, солэн пиосыз понна, соосты священнике пуктыку курбон сётэм такалэсь мӧлязэ, пельпумзэ вӧсям берад та салам-кузьымез Кузё-Инмар азе сэзъяса вылэ ӝут, – 28 израиль пиос курбонлы ваем пудолэсь та люкетъёссэ Ааронлы но солэн пиосызлы сётыны кулэ – та пумтэм вапумъёслы сётэм пуктон-косон, уго та – вылэ ӝутон; та [израиль пиослэсь] тупаса улонлы сӥзем курбонъёссэс вайыкузы израиль пиослэн вылэ ӝутон салам-кузьымзы, соослэн Кузё-Инмарлы ваёно вылэ ӝутон курбонзы.


  29 Нош Ааронлы служить карыны дасям дӥськут со бере солэн пиосыз кие сётӥськоз, со дӥськутэз дӥсятыса, соосты вӧйын зырӟозы но священнике пуктозы; 30 Аарон бере солэн пиосыз пӧлысь потэм [быдӟым] священник вӧсяськон скинияе пырыкуз но отын, святой интыын, служить карылыкуз, сизьым нунал ӵоже та дӥськутъёсты мед нуллоз.


  31 Священнике пуктыку курбон сётэм такаез басьты но святой интыын сӥльзэ пӧзьты; 32 Аарон но солэн пиосыз вӧсяськон скиниялэн пырон ӧс дораз такалэсь сӥльзэ, мушкоысь нянез мед сиёзы, 33 уго та пыр соос священнике пуктон понна, священник санэз басьтон понна чылкытатэмын-сузямын; священник луисьтэм мурт тае сиыны кулэ ӧвӧл, уго та святыня; 34 священнике пуктыку сиёно курбон сӥльлэн но няньлэн ӵукнаозь люкетэз кылиз ке, со кылемез тыл вылын сут: сое сиыны уг ни яра, уго со святыня.


  35 Кызьы, мар тыныд лэсьтыны косӥ, Ааронэз но солэсь пиоссэ лэсьтыты; сизьым нунал ӵоже священнике пуктон мед кыстӥськоз. 36 Нуналлы быдэ сьӧлыкъёслэсь чылкытатӥськон-сузяськон понна ошпиез курбон сёт, сьӧлык понна курбонэз курбон сётон ӝӧк вылын сое чылкытатон-сузян понна сёт, вӧйын зырӟыса, сое дун-чылкыт кар. 37 Сизьым нунал ӵоже курбон сётон ӝӧкез чылкытаты-сузя, дун-чылкыт кар, соку курбон сётон ӝӧк быдӟым святыня луоз: мар со борды йӧтӥськиз – дун-чылкыт луоз.


  38 Тани тон нуналлы быдэ курбон сётон ӝӧк вылэ таӵе курбонъёс вайылыны кулэ: одӥг аресъем кык ыжпи [– нокыӵе шекъёсыз медаз луэ]; 39 одӥгзэ ыжпидэ ӵукна курбон сёт, нош мукетсэ – ӝыт, 40 котькуд ыжпиен ӵош, ефалэн дасэтӥ люкетаз чабей пызь поныса вай, гинлэн*а ньылетӥ люкетаз вӧйпу мульыысь пызьыртэм вӧй вай, соосты сура; гинлэн ньылетӥ люкетысьтыз винаез курбон-саламлы кисьты; 41 мукетсэ ыжпиез ӝыт курбон сёт, сыӵе ик салам пызен, ӵукна кадь ик кисьтоно курбон-саламен сое Кузё-Инмарлы курбон сёт, – ярамон, ческыт зыно курбон. 42 Та тылын сутӥськись курбонэз тӥ нуналлы быдэ, выжыысь выжыосы, котьку но Кузё-Инмарлы сӥзьыса ортчытъяны кулэ, – вӧсяськон скинияе пырон ӧс азьын, отысен Мон тӥледын пумисько, тонэн верасько.


  43 Отысен израиль пиосын пумисько, Мынам данлыкеным со инты дун-чылкыт луоз. 44 Вӧсяськон скинияез, курбон сётон ӝӧкез дун-чылкыт каро; Ааронэз но солэсь пиоссэ дун-чылкыт каро, священник луыса, Мыным мед ужалозы-тыршозы; 45 соку Мон израиль пиос пӧлын уло, соослы Инмар луо, 46 соку соос тодозы: Мон – соослэн Инмарзы Кузё-Инмар, Египет музъемысь соосты поттӥсь соос пӧлын мед улом шуыса. Мон – соослэн Инмарзы, Кузё-Инмар.

  


  *а29:40 гин – ог 6 литр тэрись сосуд

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  30-тӥ ЛЮКЕТ


  1 Ческыт зын поттӥсь арбериосты сутыны курбон сётон ӝӧк лэсьты, сӥттимпулэсь лэсьты сое: 2 кузьдалаез гырпум кузьда, пасьталаез гырпум кузьда, ньыль сэрего со луыны кулэ, нош ӝуждалаез кык гырпум кузьда; солэн бордысьтыз сюръёсыз мычиськыса мед улозы; 3 чылкыт зарниен сое шобырты, вылзэ но, урдэсъёссэ но котыр ласянь, сюръёссэ но; котыртӥз зарни тугоко лэсьты; 4 тугоко улэ кык пал сэрегаз [чылкыт] зарнилэсь кык кульчо лэсьты; соосты кык палтӥз ик лэсьты, соос пушкы сюры тырыны луоз, сюрыосын та курбон сётон ӝӧкез ӝутыса нуллон понна. 5 Сюрыосты сӥттимпулэсь лэсьты, соосты зарниен шобырты. 6 Сӥзён-косонэн ковчег азе ошем катанчилэн азяз сое пукты, сӥзён-косонэн ковчеглэн шобретэзлэн ваче бериназ, отысен Мон тонэн пумиськыса верасько.


  7 Курбон сётон ӝӧк вылын Аарон ческыт зыно арбериосты ӵын поттоз; ӵукналы быдэ со, лампадаосты дасяны лыктыкуз, мед ӵындытоз: 8 Аарон лампадаосты ӝыт ӝуатъякуз но мед ӵындытоз: выжыысь выжыосы Кузё-Инмар азьын тазьы ӵындытон мед ортчоз. 9 Та курбон сётон ӝӧк вылын мукет ӵындытонъёс, тылын сутӥськись курбонъёс эн ортчытъялэ, салам няньёс эн вае, кисьтоно курбон-саламъёстэс со вылэ эн кисьтэ. 10 Курбон сётон ӝӧклэн сюръёсызлы Аарон арлы одӥг пол чылкытатон-сузян сямез мед ортчытоз, сьӧлыкъёслэсь чылкытатӥськон-сузяськон понна ваем курбонлэн вирыныз арлы быдэ, выжыысь выжыосы курбон сётон ӝӧкез чылкытатон-сузян сямез ортчытоно. Та святыня быдӟым Кузё-Инмар азьын.


  11 Кузё-Инмар Моисейлы тазьы шуиз: 12 «Израиль пиосты учкыкуд-чаклакуд, соосты лыдъяны-ӵотаны кутскид ке, соосты учкыкуд чакла: лулзэ утён понна котькудӥз но Кузё-Инмар азьын лулыз понна дун мед тыроз, лыдъян-ӵотан ортчытэм понна соос вылэ шугадӟонъёс медаз вуэ шуыса; 13 котькудӥз лыдъянэ-ӵотанэ пырись мурт ӝыны сӥкль сётыны кулэ, – вӧсяськон скинияысь сӥкльлэн секталаеныз мертаса; одӥг сӥкльын кызь гер: ӝыны сӥкль – со Кузё-Инмарлы курбон; 14 кинлы кызь но солэсь тросгес арес ини, кин лыдъян-ӵотан улэ сюре, Кузё-Инмарлы собыдӟа дун вайыны кулэ. 15 Кузё-Инмарлы узыр мурт ӝыны сӥкльлы тросгес медаз вай, куанер мурт ӝыны сӥкльлэсь ӧжытгес медаз вай, – лулдэс утьыны ваем уксёдэс. 16 Израиль пиослэсь лулзэс утёнлы ваем азвесьсэс басьты но сое вӧсяськон скинияын кулэ ужъёслы кут: та израиль пиосты Кузё-Инмар азьын тодэ вайытонлы, лулъёстэс утёнлы луоз».


  17 Соку Кузё-Инмар Моисейлы шуиз: 18 «Мисьтӥськон-гылтӥськон понна ыргонлэсь мисьтӥськон лэсьты, пыдул пуктэтэз но ыргонлэсь мед луоз, вӧсяськон скинияен курбон сётон ӝӧк вискы сое пукты, отчы ву лэзь; 19 Аарон но солэн пиосыз отысь вуэн киоссэс, пыдъёссэс мед миськозы; 20 вӧсяськон скинияе пырон азязы, кулоно медаз луэ шуыса, вуэн мед мисьтӥськозы, – со понна кулоно медаз луэ; яке курбон сётон ӝӧк доры служить карыны, Кузё-Инмарлы курбон сётыны, лыктон азязы 21 соос киоссэс, пыдъёссэс вуэн миськыны кулэ, – медаз кулэ; та пуктон-косон Ааронлы но, солэн пиосызлы но выжыосысь выжыосы, пумтэм вапумъёс ӵожелы сётӥське».


  22 Кузё-Инмар Моисейлы тазьы вераз, тазьы шуиз: 23 «Ческыт зын поттӥсь самой усто арбериосты кут: ас понназ потӥсь смирнаез – вить сю [сӥкль], ческыт зын поттӥсь корицаез – кык пол ӧжытгес – кык сю витьтон сӥкль, ческыт зыно тростникез – кык сю витьтон сӥкль; 24 кассиез – вить сю сӥкль, вӧсяськон скинияысь сӥкльлэн секталаеныз мертаса, одӥг гин вӧйпулэсь вӧйзэ; 25 таосыз огазе карыса, миро дася святой вӧйын зырӟон ортчытыны, быгатыса дасям вӧй: та миро святой вӧйын зырӟонлы мыноз; 26 соин вӧсяськон скинияез зыра, сӥзён-косонэн ковчегез зырӟы. 27 Отысь ӝӧкез но мар отын вань, югдытон арбериез но со бордын мар вань, ӵындытон курбон сётон ӝӧкез, 28 тылын сутӥськись курбон сётон ӝӧкез но солэсь вань тӥрлыкъёссэ, мисьтӥськонэз пыдул кутонэныз ӵош мироен зырӟы; 29 вӧся соосты, быдӟым святыня луоз: мар гинэ соос борды уз йӧтӥськы, ваньмыз дун-чылкыт луоз; 30 Ааронэз но, солэсь пиоссэ но зырӟы, дун-чылкыт кар, соос Мыным священникъёс мед луозы. 31 Нош израиль пиослы шу: ”Мынам та мирое, выжыосысь выжыостылы святой зырӟон понна луоз, 32 священник луисьтэм муртлэсь мугорзэ соин зырӟыны уг яра, [асьтэ тодэмъя асьтэлы] таӵе люкетъёслэсь зырӟылон эн лэсьтэ; со – святыня: тӥ понна со святыня луыны кулэ; 33 кин таӵе люкетъёслэсь зырӟылон лэсьтӥз яке святой зырӟон вӧйын священник луисьтэм муртэ зырӟиз ке, со ас калыкез пушкысь быдтэмын луыны кулэ”».


  34 Соку Кузё-Инмар Моисейлы шуиз: «Басьты таӵе ческыт зыно арбериосты: стакти, оних, ческыт зыно халван, чылкыт ливан-ладан – ваньзэ огмында, 35 соослэсь ческыт зыно ӵын поттӥсь сурет лэсьты, быгатыса, нелькыса дася, чылкыт, дун-чылкыт со мед луоз. 36 Сое векчи-векчи карытозь нелькы, вӧсяськон скинияысь сӥзён-косонэн ковчег азе сое пукты, отысен Мон тонэн пумисько: та тӥ понна быдӟым святыня луоз; 37 таӵе люкетъёслэсь ческыт зыно ӵын поттӥсь сурет асьтэлы эн лэсьтэ: та святыня Кузё-Инмарлы мед луоз; 38 кин ке талы укшась сурет лэсьтӥз ке соин ӵындытон понна, [та лул] ас калыкез пӧлысь быдтэмын луоз».

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  31-тӥ ЛЮКЕТ


  1 Соку Кузё-Инмар Моисейлы шуиз: 2 «Учкы, Мон нимыныз ӧтьыса бырйи Веселеилэз – Иуда выжыысь Орлэн Урий пиезлэсь пизэ; 3 Мон сое Инмарлэн Духеныз тыр кари, солы пачылаз визьлык, валан, тодон, ваньзэ лэсьтыны быгатонлык сётӥ, 4 зарнилэсь, азвесьлэсь, ыргонлэсь арбериос со лэсьтэ [чагыр, нап-горд, пеймыт-горд ыжгонлэсь, черсэм етӥн шортлэсь кулэ макеосты дася], 5 дуно изъёсты вандылыса маке пушкы пуктылэ, пӧртэм ужъёслы пу арбериос вандылэ; 6 тани, солы юрттӥськыны Дан выжыысь Ахисамахлэсь Аголиав пизэ сётӥсько, котькудӥзлэн визьмо муртлэн сюлмаз визьлык поно, Мон тыныд мар косӥ, сое ваньзэ соос мед лэсьтозы шуыса: 7 вӧсяськон скиния, сӥзён-косонэн ковчег, солы шобрет, скиниялы вань кулэ тӥрлыкъёсты, 8 ӝӧк но [ваньзэ] мар солы кулэ, чылкыт зарнилэсь лэсьтэм югдытон арбери, со бордысь вань тӥрлыкъёс, ӵындытон курбон сётон ӝӧк, 9 тылын сутӥськись курбон сётон ӝӧк, со бордысь вань арбериос, мисьтӥськон но солэсь сылон интызэ, 10 служить карон дӥськутъёс, Аарон священниклы святой дӥськутсэ, солэн пиосызлы служить карыны священниклэсь дӥськутсэ, 11 зырӟыны вӧй, вӧсяськон интыын ческыт зынын ӵындытон, кызьы Мон косӥ, соос ваньзэ озьы лэсьтозы».


  12 Соку Кузё-Инмар Моисейлы тазьы шуиз: 13 «Израиль пиослы тазьы шу: Мынэсьтым субботаосме уте-чаклалэ, уго со – Монэн тӥ вискын выжыысь выжыосы возиськись паймымон тодмет, тӥ мед тододы: Мон – Кузё-Инмар, тӥледыз дун-чылкыт карись; 14 субботаез уте, уго со тӥ понна дун-чылкыт: кин субботаез саптаз ке, виемын луоз; кин та нуналэ ужа ке, со лул ас калыкез пӧлысь быдтэмын луоз; 15 куать нунал уждэ ужа, нош сизьыметӥзэ – шутэтскон нуналэз, субботаез – Кузё-Инмарлы сӥзь: кин суббота нуналэ ужаса улэ, виемын мед луоз; 16 израиль пиос субботаез мед утёзы, пумтэм вапумъёс ӵоже, выжыысь выжыосы субботаез праздник карыса мед улозы. 17 Та Монэн израиль пиос куспын пумтэм вапумъёслы сётӥськем паймымон тодмет, малы ке шуоно Кузё-Инмар куать нунал ӵоже инэз но музъемез кылдытӥз, нош сизьыметӥ нуналаз шутэтскиз, ӧз ужа».


  18 Сӥнай гурезьысен [Инмар] Моисеен вераськемысь дугдэм бере солы сӥзён-косонэз тодытӥсь кык изпулъёс сётӥз, изпулъёс – соос вылэ Кузё-Инмар чиньыеныз гожъяз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  32-тӥ ЛЮКЕТ


  1 Моисей гурезь йылысь кема дыр ӵоже уг ни васькы шуыса, калык адӟиз но Аарон доры люкаськыса шуиз: «Султы но милемлы инмар лэсьты, со милям азьтӥмы мед мыноз, асьмеды Египет музъемысь поттэм Моисей шуон адямиен мар луиз, ум тодӥське ук». 2 Аарон соослы шуиз: «Кышноостылэн, пиостылэн, нылъёстылэн пельёсысьтызы зарни угыоссэс басьтыса мон доры вае». 3 Вань калык пельёсысьтыз угыоссэ октӥз но Аарон доры вайиз. 4 Соослэн киосысьтызы угыосты басьтӥз но соосты ӵыжатӥз, вӧлыса ошпилы укшась зарни сульдэр лэсьтӥз. Соку калык шуиз: «Израиль, та тынад инмаред, со тонэ Египет музъемысь поттӥз!» 5 Тае адӟыса, Аарон сульдэр азе курбон сётон ӝӧк пуктӥз но ялӥз: «Ӵуказе Кузё-Инмарлэн праздникез!»


  6 Ӵуказеяз соос вазь ик султӥзы но тылын сутӥськись курбонъёс сётӥзы, тупаса улонлы сӥзем курбонъёс сётӥзы: калык сиыны, юыны пуксиз, нош бӧрысь шудыны-шулдыръяськыны султӥзы.


  7 Соку Кузё-Инмар Моисейлы шуиз: «Ӝоггес васькы [гурезь] улэ, уго Египетысь поттэм калыкед йӧнтэмъяськыны кутскиз; 8 макем ӝог соос Мынам курон-косон сюрес вылысьтым мыдлане кожизы: асьсэлы ӵыжатыса ошпи сульдэр лэсьтӥзы но солы йыбырттӥзы, солы курбон сётӥзы, шуизы: ”Израиль, тани тонэ Египетысь поттэм инмаред!”»


  9 Соку Кузё-Инмар Моисейлы шуиз: «Мон та калыкез адӟисько, та калык туж чурыт сюлэмо; 10 табере Монэ огнаме кельты, соос вылэ вожпотонэ мед ӝутскоз, соосты быдто но тон бордысь трос лыдо калык потто». 11 Нош Моисей аслэсьтыз Инмарзэ Кузё-Инмарез тэльмырыса курыны кутскиз, тазьы шуиз: «Кузё-Инмаре, быдӟым кужыменыд, юн киыныд Египет музъемысь поттэм Аслад калыкед вылэ вожпотонэд медаз ӝутскы вал, 12 египет калык тазьы шуоно медаз луы: ”Со соосты быдтыны поттӥз, гурезьёсын соосты виылыны, музъем вылысь соосты быдтыны поттӥз”; Аслэсьтыд ӝуась вожпотондэ кыс, Ас калыктэ быдтонлэсь куштӥськы; 13 тодад вай Авраам, Исаак, Израиль [Иаков] ляльчиостэ, соос азьын Тон Аслад нимыныд кылдэ сётыса шуид: ”Инмысь кизилиос мында йылэто тӥлесьтыд выжыдэс, быдэс та музъемез, кудӥз сярысь Мон тӥледлы верай вал, тӥляд выжыдылы сёто, соос [соин] кузёяськыса улозы пумтэм вапумъёс ӵоже”». 14 Соку Кузё-Инмар азьвыл верам малпанэзлэсь, Ас калыксэ быдтыны малпанлэсь, куштӥськиз.


  15 Моисей берытскиз но гурезь улэ васькыны кутскиз, солэн кияз сӥзён-косонэн кык изпулъёс вал, кык палтӥз но – та палтӥз но, со палтӥз но – Инмарлэн курон-косонъёсыз гожтэмын; 16 изпулъёсты лэсьтон Инмарлэн ужез, соос вылэ гожъям кылъёс но Инмарлэн ужез вал.


  17 Калыклэсь куашетэмзэ кылыса, Иисус Моисейлы шуиз: «Калык сылон интыысь жугиськон-ожмаськон куара кылӥське». 18 Нош [Моисей] шуиз: «Та вормисьёслэн куаразы ӧвӧл, пограсьёслэн ӝуштэмзы но ӧвӧл, кырӟам гур мон кылӥсько». 19 Калык сылон интые матэ вуэм бераз со ошпиез, эктыса сылӥсьёсты адӟиз: соку со йыркурен пурӟиз но киысьтыз изпулъёсты куштӥз, гурезь выжыын соосты пильылӥз. 20 Соослэсь лэсьтэм ошпи сульдэрзэс кутӥз но тылэ куштыса сутӥз, пеньлы пӧрмытозяз пыргытъяз, собере вуэ кисьтӥз, со вуэз израиль пиослы юыны сётӥз.


  21 Соку Моисей Ааронлы шуиз: «Та калык тон азьын мар уродзэ лэсьтӥз, малы тон сое туж бадӟым сьӧлыке пыртӥд?» 22 Аарон [Моисейлы] шуиз: «Кузёелэн вожпотонэз медаз ӝуатскы; тон тодӥськод ук, та калык лекъяськыны быгатэ шуыса. 23 Соос мыным шуизы: ”Милям азямы мынӥсь инмар лэсьты; асьмеды Египет музъемысь поттэм адямиен, Моисеен, мар луиз, ми ум тодӥське ук”. 24 Мон соослы шуи: ”Кинлэн бордаз зарниез вань, бордысьтыды басьтэ”. [Соос мугор бордысьтызы басьтӥзы] но мыным сётӥзы; мон сое тылэ куштӥ но, отысь та ошпи потӥз».


  25 Моисей адӟиз: та серметаса возьыны сётскисьтэм калык, уго Аарон соосты та калэ вуттӥз, тушмонъёссы азьын серекъян-веранлы кельтӥз. 26 Моисей станлэн ӟезьы дораз султыса шуиз: «Кузё-Инмарлэнэз адямиос, [лыктэ] мон доры!» Соку Левийлэн вань пиосыз со котыре люкаськизы. 27 Со соослы шуиз: «Тазьы шуэ Кузё-Инмар, Израильлэн Инмарез: урдэскады мечтэс оше но стан пыр капка дорысен капка дорозь ортче, берен лыктэ но котькудды браттэс вие, котькудды эштэс, котькудды матысь мурттэс вие». 28 Левий пиос Моисейлэсь верам кылзэ быдэстӥзы: со нуналэ калык пӧлысь ог куинь сюрс мурт виемын вал. 29 Уго Моисей [соослы] шуиз: «Туннэ асьтэдыз Кузё-Инмарлы ужаны-тыршыны сӥзе, котькудӥз пиез пыр, братэз пыр, туннэ Со тӥледлы бакель карон мед лэзёз».


  30 Мукетаз нуналэ Моисей калыклы шуиз: «Тӥ бадӟымлэсь но бадӟым сьӧлык лэсьтӥды; но мон Кузё-Инмар доры тубо, уг быгаты-а меда тӥлесьтыд сьӧлыктэс ӵошкатыны». 31 Моисей Кузё-Инмар доры берытскиз, со тазьы шуиз: «Э, [Кузё-Инмаре,] калык бадӟымлэсь но бадӟым сьӧлык лэсьтӥз – аслыз зарни инмар лэсьтӥз; 32 соослэсь сьӧлыксэс кушты, нош уд ке куштӥськы, соку Аслад гожъям книгаысьтыд монэ но ӵуш». 33 Кузё-Инмар Моисейлы шуиз: «Кин Мон азьын сьӧлыказ, сое Аслам книгаысьтым ӵушо; 34 нош али мын, [васькы] но та калыкез Мынам тыныд косэм интыям вай; тани Мынам Кылчинэ тынад азьтӥд мыноз, нош Мынам соосты вӧсь карон нуналы вуиз ке, сьӧлыксы понна Мон соосты вӧсь каро». 35 Ошпилэсь сульдэрзэ лэсьтэмзы понна, кудзэ Аарон лэсьтӥз, Кузё-Инмар калыкез погыртӥз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  33-тӥ ЛЮКЕТ


  1 Соку Кузё-Инмар Моисейлы шуиз: «Кошкы татысь, тон но, Египет музъемысь поттэм калыкед но, Авраамлы, Исааклы, Иаковлы сӥзем музъем вылэ мынэ, сое тӥляд выжыдылы сёто шуыса, Мон кыл сётӥ вал, 2 тынад азяд [Аслэсьтым] Кылчинме лэзё но отысь хананей, аморрей, хеттей, ферезей, [гергесей,] евей, иевусей калыкъёсты улляло, 3 [со тӥледыз пыртоз] йӧл, чечы поттыса бызись музъеме, уго Мон Ачим тӥледын ӵош уг мыны, сюрес вылысен тӥледыз медам быдты шуыса, малы ке шуоно тӥ чурыт сюлэмо калык». 4 Та кышкыт кылъёсты калык кылӥз но куараен бӧрдыны кутскиз, нокин но чеберъяськон арбериоссэ вылаз ӧз ошы.


  5 Уго Кузё-Инмар Моисейлы шуиз: «Израиль пиослы шу: тӥ чурыт сюлэмо адямиос; тӥ пӧлтӥ Мон ортчи ке, одӥг минут куспын Мон тӥледыз быдто; али ик мугор вылысьтыды чеберъянъёстэс октэ, Мон учко, мар тӥледын кароно». 6 Израиль пиос мугор вылысьтызы Хорив гурезь дорысен чеберъянъёссэс октӥзы.


  7 Моисей балаганзэ станлэн сьӧраз пуктӥз – кыдёкегес, сое со вӧсяськон скиния шуыса нимаз; Кузё-Инмарез утчасьёс вӧсяськон скинияе лыктылӥзы, со станлэн сьӧраз вал. 8 Моисей скиния доры потылыку, вань калык пыд йылаз султылӥз, котькудӥз но балаганаз пырон доры султылӥз но Моисейлэн бӧрсяз учкыса улӥз, – скинияе пырытозяз учкыса улӥзы. 9 Моисей скинияе пырыку, пилем юбо васькылӥз но скинияе пырон дорын сылӥз, соку [Кузё-Инмар] Моисеен вераськылӥз. 10 Вань калык скинияе пырон дорын сылӥсь пилем юбоез адӟылӥз; вань калык султылӥз, котькудӥз ас балаганаз пырон дорын йыбыртъяса улӥз. 11 Кузё-Инмар Моисеен ваче син сылыса вераськиз, аслаз эшеныз вераськисьёс музэн, собере со калыклэн сылон интыяз берытскиз; нош солэн ужась-тыршисез Навин пи Иисус, егит пияш, скиния дорысь ӧз кошкылы.


  12 Моисей Кузё-Инмарлы шуиз: «Тани, Тон мыным шуиськод: ”Ну та калыкез”, нош Ачид мыным ӧд усьты, кинэ монэн ӵош келялод, Тон Ачид шуид ке но: ”Мон тонэ нимыдъя тодӥсько, Мынам син азям тон ӟеч эрик басьтӥд”. 13 Озьыен, мон Тынад син азяд ӟеч эрик басьтӥ ке, сюлворыса курисько: Аслэсьтыд сюрестэ мыным усьты, мон Тонэ мед тодом но Тынад син азяд ӟеч эрик мед басьтом; малпа, та адямиос Тынад калыкед луо шуыса». 14 [Кузё-Инмар солы] шуиз: «Мон Ачим [тынад азяд] мыно но тонэ каньыл азе пырто». 15 [Моисей] солы шуиз: «Тон Ачид [милемын ӵош] ӧд ке мыны, соку милемыз татысь эн потты. 16 Уго кызьы тодыны луоз, мон но, Тынад калыкед но Тынад син азяд ӟеч эрик басьтӥмы шуыса? Тон милемын ӵош мынӥд ке, соя ӧвӧл-а? Соку мон но, Тынад калыкед но музъем вылысь вань калыкъёслэсь даноесьгес луысалмы». 17 Соку Кузё-Инмар Моисейлы шуиз: «Мар сярысь тон верад, Мон сое лэсьто, малы ке шуоно Мынам син азям тон ӟеч эрик басьтӥд, тонэ Мон нимыдъя тодӥсько». 18 [Моисей] шуиз: «Аслэсьтыд пиштӥсь данлыктэ возьматы». 19 Соку [Кузё-Инмар Моисейлы] шуиз: «Тынад азьтӥд Ас данлыкеным мыно, Кузё-Инмар шуыса, Аслэсьтым нимме тон азьын яло; кинлы ӟеч кареме потӥз, солы ӟеч каро; кинэ жаляме потӥз, сое жаляло». 20 Собере Со шуиз: «Мынэсьтым ымнырме тынад адӟемед уг луы, малы ке шуоно адями Монэ адӟыны но улэп кыльыны уг быгаты». 21 Кузё-Инмар шуиз: «Тани Мон вӧзысь инты, та изгурезь йылэ султы; 22 Мынам пиштӥсь данлыке ортчыку, Мон тонэ изгурезьлэн висказ султыто но ортчытозямлы Аслам киыным тонэ шобырто; 23 киме басьтэм бере тон Монэ бертӥм адӟод, нош Мынэсьтым ымнырме [тынад] адӟемед уз луы».

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  34-тӥ ЛЮКЕТ


  1 Кузё-Инмар Моисейлы шуиз: «Аслыд кык изпулъёс вӧл, азьвылъёсызлы укшатыса лэсьты, [собере Мон доры гурезь йылэ туб,] со изпулъёс вылэ Мон со кылъёсты ик гожто, кудъёсыз вал азьвылаз тынад пильылэм изпулъёсыд вылын; 2 ӵукналы дась лу; ӵукна Сӥнай гурезь йылэ туб, гурезь йылысен Мынам азям султы; 3 но тонэн ӵош нокин но медаз тубы, быдэс та гурезь вылын нокин но возьматскыны кулэ ӧвӧл; бадӟымъёсыз но, пичиосыз но пудоос та гурезь вӧзтӥ медаз ветлэ». 4 Азьвылъёсызлы укшатыса, Моисей кык изпулъёс вӧлӥз но, ӵукна вазь ик султыса, Сӥнай гурезь йылэ тубиз, кызьы солы Кузё-Инмар косон сётӥз; кияз кык изпулъёс кутӥз. 5 Кузё-Инмар пилем пушкын васькиз но, Моисейлы матаз вуыса, отчы дугдӥз, Кузё-Инмар шуыса, Аслэсьтыз нимзэ ялӥз. 6 Кузё-Инмар солэн азьтӥз ортчыкуз, со азьын шуиз: «Кузё-Инмар, Кузё-Инмар, адямиез яратӥсь, гажась-жалясь, кема чидась, туж гажась-жалясь, зэмлыко Инмар. 7 Со сюрсэтӥ выжылы но [шонерлыко луэмзэ,] гажан-жалянзэ возьматэ, Со янгышъёсты, йыружъёсты, сьӧлыкъёсты ӵуше-куштэ, но вӧсь карытэк уг кельты, атайёслэн янгышъёссы понна куинетӥ, ньылетӥ выжыозь соослэсь нылпиоссэс, нылпиоссылэсь нылпиоссэс вӧсь каре».


  8 Моисей соку ик музъем вылэ уськытскиз, [Инмарлы] йыбырттӥз но 9 шуиз: «Тон азьын ӟечлык басьтыны ярамон луи ке, Кузё-Атае, соку Кузё-Атаймы ми пӧлын мед мыноз, уго та калык чурыт сюлэмо; законлы пумит улэмъёсмес, сьӧлыкъёсмес кушты-ӵуш, милемыз Аслыд люкет кар».


  10 [Кузё-Инмар Моисейлы] шуиз: «Тани Мон тӥледын сӥзён-косон пыр кусып кылдытӥсько: тынад вань калыкед азьын паймымон ужъёс лэсьто, сыӵеосыз музъем вылын одӥг калык пӧлын но ӧй на вал, тынад котырысьтыд вань калык Кузё-Инмарлэсь ужзэ адӟоз, уго тынад азяд лэсьтоно уже туж кышкыт луоз; 11 мае али косӥсько, ваньзэ быдэсъя: тани, Мон тынад азьысьтыд аморрейёсты, хананейёсты, хеттейёсты, ферезейёсты, евейёсты, [гергесейёсты,] иевусейёсты улляло; 12 утиськы, пыроно музъемад улӥсь калыкъёсын кусып эн кылдытъя, соос пыр канжаськоно медад луэ. 13 Курбон сётон интыоссэс куашкатэ, йыбыртъян юбооссэс пыргытъялэ, вӧсяськон сурдъёссэс коралэ, [вӧлыса лэсьтэм сульдэръёссэс-инмаръёссэс тылын сутэ]; 14 уго тон [Инмарлы] Кузё-Инмарлы сяна, мукет инмаръёслы йыбыртъяны кулэ ӧвӧл, уго Солэн нимыз «вожомись, кылэз юн юась»: Со кылэз юн юась Инмар.


  15 Со музъемын улӥсь калыкъёсын кусып эн кылдытъя, соос инмаръёсынызы азыса улыкузы, инмаръёссылы курбонъёс сётылыкузы, тонэ но медаз ӧте, курбон сӥльзэс сиёно медад луы; 16 пиосыдлы соослэсь нылзэс кышно эн вай, [нылъёстэ но соослэн пиоссылы кузпаллы эн сёт,] – соослэн нылъёссы инмаръёсынызы азыса уло бере, тынэсьтыд пиостэ но асьсэлэн инмаръёсынызы азон сьӧлыке медаз кыске. 17 Ӵыжатыса-дурыса аслыд инмаръёс эн лэсьты.


  18 Юмал Нянь Сиён праздникез чакла-уть: сизьым нунал ӵоже чырсатымтэ нянь си, кызьы Мон тыныд косӥ, тупатэм дыре – Авив толэзе, уго Авив толэзе тон Египетысь потӥд. 19 Нырысь вордскем пи нуныез Мыным вайыны кулэ, озьы ик тынад пудоедлэсь нырысь вордскем ошъёссэ, такаоссэ но. 20 Ишаклэсь нырысь вордскем чуньызэ ыжпиен вошты, нош ӧд ке вошты, дунэн басьты; нырысь вордскем вань пиосыд понна дун тыр; Мынам азям тырттэм киын медаз лыктэ.


  21 Куать нунал ужа, нош сизьыметӥ нуналаз шутэтскы, кизён, аран вакытъёсы но эн ужа. 22 Арняослэсь праздниксэс*а, чабейлэсь нырысь кутсам юзэ басьтонлы сӥзем праздникез уть, арлэн пумаз емышъёсты бичанлы сӥзем праздникез уть; 23 тынад вань пиосмуртъёсыд арлы быдэ куинь пол Кузё-Атай азе, Израильлэн Инмарез Кузё-Инмар азе, султыны кулэ, 24 тынад азьысьтыд калыкъёсты улляло, улон интыдэ паськытато, тынэсьтыд музъемдэ басьтыны нокинлэн мылкыдыз уз ӝутскы, ар куспын куинь пол Инмаред Кузё-Инмар азе султӥд ке.


  25 Мыным курбонлы ваем пудолэсь вирзэ чырсатыса пыжем нянь вылэ эн кисьты, Пасхалы ваем курбонэз но ӵукнаозьлы кельтыны уг яра.


  26 Музъемедлэсь будэтэм нырысь емышъёссэ Инмаредлэн Кузё-Инмарлэн корказ вай. Кечпиез анаезлэн йӧл пӧлаз эн пӧзьты».


  27 Соку Кузё-Инмар Моисейлы шуиз: «Та кылъёсты аслыд гожты, уго та кылъёсын Мон тонэн но Израилен сӥзён-косон пыр кусып кылдытӥсько». 28 Отын, Кузё-Инмар дорын, [Моисей] ньыльдон нунал но ньыльдон уй улӥз, нянь ӧз сиы, ву ӧз юы; изпулъёс вылэ [Моисей] сӥзён-косонлэсь кылъёссэ – дас курон-косонъёсты – гожтӥз. 29 Сӥнай гурезьысь васькыкуз, Моисейлэн кияз сӥзён-косонэз юнматӥсь кык изпулъёс вал, гурезьысь васькыкуз, Моисей ӧз тоды, солэн ымныр бордысьтыз тылсиос пиштыса уло шуыса – Инмарен вераськем бераз озьы луиз. 30 Аарон но, вань израиль калык но Моисеез адӟизы: солэн ымнырыз пиштэ, нош матаз лыктыны кышказы. 31 Моисей соосты матаз лыктыны косӥз, соку Аарон но кенешлэн вань кивалтӥсьёсыз со доры лыктӥзы но, Моисей соосын вераськиз. 32 Та бере [солэн матаз] вань израиль пиос лыктӥзы, соку Моисей Сӥнай гурезьысен Кузё-Инмарлэсь солы верам вань курон-косонъёссэ ивортӥз. 33 Соосын вераськемысь дугдэм бераз Моисей ымнырзэ шобыртӥз. 34 Кузё-Инмар азе Соин вераськыны пырылыкуз, потытозязлы шобретсэ ымныр вылысьтыз басьтылӥз; Кузё-Инмар отысь потэм бераз со израиль пиослы ваньзэ [Кузё-Инмарлэсь] сётэм курон-косонъёссэ ивортылӥз. 35 Израиль пиос адӟо вал, кызьы Моисейлэн ымнырыз пиштыса улэ, соку Моисей нош ик Соин вераськыны пырытозязлы ымнырзэ шобыртылӥз.

  


  *а34:22 Арняослэн праздниксы – праздник седмиц

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  35-тӥ ЛЮКЕТ


  1 Моисей вань израиль калыкез огазе люказ, соослы со тазьы шуиз: «Тани кыӵе курон-косонъёсты быдэсъяса улыны косӥз Кузё-Инмар: 2 куать нунал ӵоже ужъёстэс быдэсъялэ, нош сизьыметӥез нунал тӥ понна святой мед луоз, со – суббота, Кузё-Инмарлы сӥзем шутэтскон нунал. Котькудӥз со нуналэ ужась мурт виемын луоз; 3 суббота нуналэ улон интыяды тылъёс эн ӝуатъялэ. [Мон Кузё-Инмар]».


  4 Вань израиль калыклы Моисей шуиз: «Тани кыӵеесь косонъёс сётӥз Кузё-Инмар: 5 Кузё-Инмарлы кузьымъёстэс-саламъёстэс вае: котькудӥз но сюлэмыз куремъя Кузё-Инмарлы саламъёс-кузьымъёс мед ваёз – зарни, азвесь, ыргон, 6 чагыр, нап-горд, пеймыт-горд ыжгон шорт, [черсэм] етӥн шорт но кеч гон, 7 такалэсь горд буям кузэ, лыз ку, сӥттимпу, 8 лампадае понон вӧй, зырӟон вӧй пӧлы ческыт зын поттӥсь макеос, ӵындытыку ческыт зын поттӥсь макеос, 9 оникс из, ефодэ, муресазе понон изъёс. 10 Тӥ пӧлысь ваньмыз визьмо сюлэмоос мед лыктозы, мед лэсьтозы ваньзэ, мар косӥз Кузё-Инмар: 11 скинияез но солэсь шобретсэ, вылысь шобретсэ, каптырнаос, вӧлэм пулъёс, сюрыос, юбоос, пыдул кутэтъёс, 12 ковчег но солэсь сюрыоссэ, шобретсэ, пыран-потан пасез ворсась катанчи, [азбарлы ынъёс, юбооссэ, смарагд изъёс, фимиам, зырӟон вӧй,] 13 ӝӧк но солэсь сюрыоссэ, солэн бордысьтыз вань тӥрлыкъёсты, со вылын возёно курбон няньёс, 14 югдытон арбери, – со бордысь [вань] кулэ макеоссэ, солэсь лампадаоссэ, соос пушкы тырон вӧй, 15 ӵындытон ортчытон курбон сётон ӝӧк, солэсь сюрыоссэ, зырӟон вӧй, ӵындытыны ческыт зын поттӥсь арбериос, скинияе пыронысь катанчи, 16 тылын сутӥськись курбон сётон ӝӧк, со бордысь ыргон решётка, сюрыоссэ, со бордысь вань арбериосты, мисьтӥськон, солэсь сылон интызэ, 17 азбарлэсь ынъёссэ, юбооссэ, соослэсь пыдул кутэтъёссэс, азбаре пырон дорысь катанчиез, 18 скиниялэсь майыгъёссэ, азбарлэсь майыгъёссэ, соослэсь гозыоссэс, 19 вӧсяськон интыын служить карон дӥськутэз, Аарон священниклэсь вӧсяськон дӥськутсэ, солэн пиосызлэсь служить карон дӥськутсэс».


  20 Собере израиль пиос ваньзы Моисей дорысь кошкизы. 21 Ваньзы лыктӥзы, кинэ сюлмыз лыктыны косӥз, ваньмыз, кинэ духез лӧпкытӥз, Кузё-Инмарлы саламъёс-кузьымъёс вайылӥзы вӧсяськон скинияез пуктон понна, мар кулэ службаос ортчытъяны, [вань] вӧсяськон дӥськутъёс вурыны; 22 картэн кышноос лыктылӥзы, вань калык сюлэмыз куремъя поскесъёс, угыос, зундэсъёс, чеберъян ошетъёс, пӧртэм пумо зарни арбериос вайылӥзы, кинлэн Кузё-Инмарлы зарни ваемез потылӥз; 23 кинлэн чагыр, нап-горд, пеймыт-горд ыжгонэз, етӥн шортэз, кеч гонэз, горд буям така куосыз, лыз буёло куосыз, ваньзы соосты вайылӥзы; 24 кин быгатӥз, ваньмыз азвесь яке ыргон Кузё-Инмарлы кузьымлы-саламлы вайылӥз; кинлэн сӥттимпуэз вал, со скиниялы кулэ арбериос лэсьтыны вайылӥз; 25 вань сюлмынызы визьлыко вань кышномуртъёс, ас киынызы черсыса, чагыр, нап-горд, пеймыт-горд буям шорт, черсэм етӥн шорт вайылӥзы; 26 вань мыло-кыдо, черсыны быгатӥсь кышномуртъёс кеч гонэз черсылӥзы; 27 тӧроос оникс из, ефодэ, муресазе тыриськись из вайылӥзы, 28 озьы ик ческыт зын поттӥсь макеос но лампадае тырон вӧй, зырӟон вӧез лэсьтыны, ческыт зыно ӵындытонъёс ортчытъяны; 29 израиль калык пӧлысь вань пиосмуртъёс, кышномуртъёс, ӟеч уж лэсьтыны сюлэмзы ӝутскыку, Кузё-Инмарлэн Моисей пыр лэсьтыны косэм вань ужъёсызлы кулэ арбериосты вайылӥзы, ас мылкыдзыя Кузё-Инмарлы саламъёс вайылӥзы.


  30 Соку Моисей израиль пиослы шуиз: «Учкелэ, Кузё-Инмар Иуда выжыысь Орлэн Урий пиезлэсь Веселеил пизэ нимыныз ӧтьыса бырйиз, 31 Инмарлэн Духеныз сое тыр кариз, солы пачылаз визьлык, валан, тодон, вань ужъёсты быдэсъяны быгатонлык сётӥз, 32 чебересь басмаос куыны, зарнилэсь, азвесьлэсь, ыргонлэсь арбериос лэсьтылыны, 33 дуно изъёсты вандылыса маке пушкы пуктылыны, пулэсь вӧлэм арбериос лэсьтыны – котькыӵе чеберлыко киужъёсты лэсьтыны быгатэ; 34 солы но Дан выжыысь Ахисамахлэн Аголиав пиезлы мукетъёссэ дышетыны быгатонлык сётӥз; 35 соосты визьлыкен тыр кариз, [вӧсяськон интыез чеберъян понна] лэсьтӥськыны-вӧлӥськыны, чебер куиськыны, чагыр, нап-горд, пеймыт-горд шортлэсь, етӥнлэсь куэм дэра вылэ пужыос пуктылыны кибашлыесь кариз, пӧртэм пумо басмаосты быгатыса куыны дышетӥз».

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  36-тӥ ЛЮКЕТ


  1 Вӧсяськон интыез пуктыны Кузё-Инмарлэн визьлык, валан сётэм муртъёсыз, Веселеил, Аголиав но ваньзы визьлыко муртъёс, Кузё-Инмарлэсь вань косонъёссэ быдэсъяса ужаны кутскизы. 2 Моисей ас дораз ӧтьытӥз Веселеилэз, Аголиавез, вань визьлыко кибашлы муртъёсты, кинъёслы Кузё-Инмар визьлык сётӥз, вань адямиосты, кинъёслэн сюлэмзы уж борды басьтӥськыны, ужаны куриськиз. 3 Израиль пиослэсь вӧсяськон интыез пуктонлы [вань] кулэ луись ваем арбериоссэс ужаны кутскон вылысь Моисейлэсь басьтӥзы. Эшшо но эшшо ӵукналы быдэ израиль пиос ас мылкыд каремзыя саламъёс-кузьымъёс Моисей доры вайылӥзы на. 4 Соку вань визьлыко кибашлы муртъёс, вӧсяськон интыын пӧртэм ужъёсты быдэсъясьёс, ужан удыссэс кельтыса, татчы лыктӥзы, 5 соос Моисейлы тазьы шуизы: «Кузё-Инмарлэсь мар лэсьтыны косэмзэ санэ пононо ке, лэсьтӥськон ужлы калык мултэссэ вайыны кутскиз ини». 6 Моисей косӥз но, солэн косонэз калык улон интыын ялэмын вал: пиосмуртъёс но, кышномуртъёс но вӧсяськон инты лэсьтонэ номыр но медаз ни вайылэ; калык вайылэмысь дугдӥз. 7 Вань кулэ ужъёсты быдэсъян понна ваньмыз тырмыт вал ини, эшшо мултэсэз кылиз на.


  8 Скиния лэсьтон бордын ужасьёс пӧлысь вань визьлыко кибашлыос етӥн шортлэсь, чагыр, нап-горд, пеймыт-горд ыжгон шортлэсь дас кесэг басма куизы, соос вылэ быгатыса херувимъёслэсь тусбуйзэс пуктӥзы; 9 котькудӥз кесэг кызь тямыс гырпум кузьда, котькуд кесэглэн пасьталаез ньыль гырпум пасьта; вань кесэгъёс огбыдӟаесь.


  10 Вить кесэгъёсты со огзы борды огзэс вуриз, мукетъёссэ но вить кесэгъёсты огзы борды огзэс вуриз. 11 Одӥгезлэн кесэглэн дураз чагыр буёло шедьытэтъёс лэсьтӥз, мукет кесэглэн но дураз шедьытэтъёс лэсьтӥз – ог-огенызы герӟан понна; 12 одӥгаз кесэг борды витьтон шедьытэт лэсьтӥз, мукет кесэглэн пумаз витьтон шедьытэт лэсьтӥз – соос ог-огенызы герӟасько; шедьытэтъёс ог-огзылэн ваче бериназы бырттэмын; 13 витьтон зарни каптырна лэсьтӥз, одӥгзэ кесэгез мукетыныз кесэген каптырнаен шедьытъяса, одӥг огъя кесэг кариз, одӥг быдэс скиния пӧрмиз.


  14 Собере кеч гонлэсь скинияез шобыртыны кесэгъёс лэсьтӥз: дас одӥг огкадесь кесэгъёс лэсьтӥз; 15 со кесэглэн кузьдалаез куамын гырпум кузьда, пасьталаез ньыль гырпум кузьда: дас одӥгез ик кесэгъёс огбыдӟаесь. 16 Витьсэ кесэгез со нимысьтыз шедьытъяз, куатьсэ кесэгез нош нимаз шедьытъяз. 17 Дурысь кесэглэн дураз, мукет кесэген герӟаськоно интыяз, витьтон шедьытэт лэсьтӥз, соин герӟаськись кесэглэн но дураз витьтон шедьытэт лэсьтӥз; 18 витьтон ыргон каптырнаос лэсьтӥз шобретэз огазеян понна – одӥг быдэс шобрет мед луоз шуыса. 19 Скиниялэсь шобретсэ горд буям така куослэсь лэсьтӥз, нош сое шобыртыны лыз куослэсь шобрет дасяз.


  20 Скиниялы сӥттимпулэсь шонер сылӥсь вӧлэм пулъёс дасяз: 21 пуллэн кузьдалаез дас гырпум кузьда, котькудӥзлэн пуллэн пасьталаез одӥг но ӝыны гырпум кузьда; 22 котькудӥзлэн пуллэн кык шипез вань, соос ог-огзылы ваче беринэ лэсьтэмын; скинияысь вань пулъёсты со тазьы дасяз. 23 Скиниялэн лымшорпал люкетаз кызь таӵе пулъёс со дасяз, 24 кызь сылӥсь пулъёс улэ ньыльдон азвесь пыдул кутэтъёс лэсьтӥз: одӥг сылӥсь пуллэн кык шипезлы кык пыдул кутэт, мукет сылӥсь пуллэн кык шипезлы кык пыдул кутэт; 25 скиниялэн мукет, уйпал, люкетаз, кызь пулъёс дасяз, 26 соослы азвесьлэсь ньыльдон пыдул кутэтъёс дасяз: одӥг сылӥсь пуллы кык пыдул кутэт, кык пыдул кутэт мукет сылӥсь пул улэ лэсьтӥз; 27 скиниялэн мышпалтӥз, шундыпуксён палтӥз, куать сылӥсь пулъёс дасяз; 28 скиниялэн мышпалась сэрегезлы кык сылӥсь пулъёс лэсьтӥз; 29 улласянь соос герӟамын вал, вылласянь герӟамын вал одӥг кульчо борды: тазьы со огазеяз кыксэс ик, кык сэрегысь ик; 30 тямыс сылӥсь пулъёс вал, дас куать азвесь пыдул кутэтъёс, котькуд сылӥсь пул улэ быдэн кык пыдул кутэтъёс лэсьтэмын.


  31 Сӥттимпулэсь сюрыос лэсьтӥз: витьсэ скиниялэн огпалысьтыз сылӥсь пулъёс борды шедьытыны, 32 вить сюры скиниялэн мукет палысьтыз сылӥсь пулъёс борды шедьытыны, вить сюры скиниялэн мышпалаз сылӥсь пулъёс борды шедьытыны; 33 шорысез сюры ортче сылӥсь пулъёслэн шортӥзы – одӥг пал пумысеныз мукет пал пумозяз; 34 сылӥсь пулъёсты зарниен шобыртӥз, сюрыосты шедьытъян кульчоосты зарнилэсь лэсьтӥз, сюрыосты но зарниен шобыртӥз.


  35 Катанчиез чагыр, нап-горд, пеймыт-горд буям ыжгонлэсь, етӥн шортлэсь куиз, катанчи вылэ быгатыса херувимъёслэсь тусбуйзэс куиз. 36 Катанчиез возьыны сӥттимпулэсь ньыль юбо лэсьтӥз но соосты зарниен шобыртӥз, зарни шедьытъянъёс дасяз, юбоослы азвесьлэсь ньыль пыдул кутэтъёс ӵыжатыса лэсьтӥз.


  37 Скинияе пырон доры катанчиез чагыр, нап-горд, пеймыт-горд ыжгон шортлэсь, етӥн шортлэсь пужыятыса лэсьтӥз, 38 катанчиез ошыса возьыны вить юбо шедьытъянъёсынызы лэсьтӥз; юбоослэсь йылъёссэс но, герӟетъёссэс но зарниен шобыртӥз, соослы ыргонлэсь вить пыдул кутэтъёс лэсьтӥз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  37-тӥ ЛЮКЕТ


  1 Веселеил сӥттимпулэсь ковчег лэсьтӥз: солэн кузьдалаез кык но ӝыны гырпум кузьда, пасьталаез – одӥг но ӝыны гырпум кузьда, ӝуждалаез но одӥг но ӝыны гырпум кузьда; 2 пушласянь но, кырласянь но сое чылкыт зарниен шобыртӥз, котыртӥз зарни тугоко лэсьтӥз; 3 солы ньыль зарни кульчо ӵыжатӥз, ньылезлэн ик сэреглэн улӥяз соосты шедьытъяз: одӥг палаз кык кульчо, мукет палаз кык кульчо. 4 Сӥттимпулэсь сюрыос лэсьтӥз но соосты зарниен шобыртӥз; 5 киын ӝутыса нуллон вылысь ковчеглэн мыд-мыд палтӥз кульчоосы сюры понӥз.


  6 Чылкыт зарнилэсь солы шобрет лэсьтӥз: солэн кузьдалаез кык но ӝыны гырпум кузьда, нош пасьталаез одӥг но ӝыны гырпум кузьда. 7 Зарнилэсь кык херувимъёс лэсьтӥз: шобретлэн кык пал пумаз ик херувимъёслэсь тусбуйзэс дурыса лэсьтӥз. 8 Одӥгзэ херувимез одӥг пал пумаз, мукетсэ херувимез мукет пал пумаз лэсьтӥз – шобретлэн мыд-мыд пал пумысьтыз херувимъёс мычиськыса улӥзы; 9 херувимъёс бурдъёссэс вылӥе вӧлъяса сылӥзы, бурдъёсынызы ковчег шобретэз шобыртыса улӥзы, нош ымнырынызы ваче учкыса сылӥзы, ковчег шобрет шоры ымнырынызы учкыса сылӥзы.


  10 Сӥттимпулэсь ӝӧк лэсьтӥз, кузьдалаез кык гырпум кузьда, пасьталаез – одӥг гырпум, ӝуждалаез одӥг но ӝыны гырпум кузьда. 11 Сое чылкыт зарниен шобыртӥз, солэн котыртӥз зарни тугоко лэсьтӥз; 12 солэн котыртӥз кикур пасьта борддор лэсьтӥз, со борддорлэн котыртӥз зарни тугоко лэсьтӥз; 13 ньыль зарни кульчоос ӵыжатӥз, со кульчоосты ӝӧклэн ньыль сэрегаз сылӥсь кукъёсыз борды юнматӥз: 14 борддор бордаз кульчоос юнматэмын, соос пушкы сюрыос поныса ӝӧкез нуллон вылысь; 15 сӥттимпулэсь сюрыос лэсьтӥз но соосты зарниен шобыртӥз, соос вылын ӝӧкез ӝутыса нуллозы. 16 Саламъёс-курбонъёс кисьтылон понна ӝӧк вылын возьыны кулэ луись сосудъёсты – тэркыосты, фимиам ӵындытон сосудъёсты, чашаосты, кружкаосты – чылкыт зарнилэсь лэсьтӥз.


  17 Чылкыт зарнилэсь югдытон арбери лэсьтӥз, сое дурыса лэсьтӥз; вылаз пужъятэм будослэн мугорыз, улвайёсыз, чашаосыз, улмоосыз, сяськаосыз солэн пушкысьтыз потыса кадь уло. 18 Куать вайёсыз солэн урдэскысьтыз пото: югдытон арберилэн куинь вайёсыз одӥг палысьтыз пото, куинь вайёсыз мукет палысьтыз пото; 19 одӥгаз вайын куинь чашаосыз миндальпулэн сяськаосызлы укшало вал, улмоосынызы но сяськаосынызы, мукетаз вайын но миндальпулэн сяськаезлы укшась куинь чашаосыз, улмоосынызы но сяськаосынызы: югдытон арберилэн пушкысьтыз потӥсь ваньмаз куатяз ик вайёсаз тазьы вал; 20 нош югдытон арберилэн мугораз миндальпулэн сяськаезлы укшась ньыль чашаосыз вал, улмоосын, сяськаосын огазьын; 21 солэн пушкысьтыз потӥсь куать вайёслэн улазы – нырысь кык вайёс бордын улмоез, мукет кык вайёс бордын улмоез, куинетӥосызлэн кык вайёслэн бордазы улмоез; 22 улмоосыз но, вайёсыз но со бордысь потылӥзы; со быдэсак дурыса суредамын, итэтъёстэк вал, чылкыт зарнилэсь лэсьтэмын. 23 Со вылэ пуктылыны сизьым лампадаос лэсьтӥз, бордаз пичиесь кискачъёс но сускичъёс лэсьтӥз, ваньмыз чылкыт зарнилэсь; 24 югдытон арбериез но со борды юнматъям вань кулэ макеосты лэсьтыны одӥг талант чылкыт зарни мынӥз.


  25 Сӥттимпулэсь со ӵындытон ортчытъяны курбон сётон ӝӧк лэсьтӥз: солэн кузьдалаез одӥг гырпум кузьда, пасьталаез одӥг гырпум кузьда, ньыль сэрего, ӝуждалаез кык гырпум кузьда; курбон сётон ӝӧк бордысь сюръёс мычиськыса уло; 26 курбон сётон ӝӧкез – солэсь вылзэ, урдэсъёссэ, сюръёссэ – чылкыт зарниен шобыртӥз, котыртӥз зарни тугоко лэсьтӥз; 27 со тугоко улэ кыказ сэреге кык зарни кульчо шедьытӥз, мыд-мыд палаз соосты шедьытӥз, соос пушкы сюры поныса курбон сётон ӝӧкез нуллон понна; 28 сюрыосты сӥттимпулэсь лэсьтӥз но зарниен шобыртӥз.


  29 Святой вӧйын зырӟон ортчытонлы миро, ческыт зын поттӥсь, чылкыт ладан дасяз – быгатыса дасяз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  38-тӥ ЛЮКЕТ


  1 Сӥттимпулэсь тылын сутӥськись курбон сётон ӝӧк лэсьтӥз, кузьдалаез вить гырпум кузьда, пасьталаез вить гырпум кузьда, ньыль сэрего, ӝуждалаез куинь гырпум кузьда. 2 Ньыляз ик сэрегаз сюръёс лэсьтӥз, озьы: солэн пушкысьтыз сюръёс мычиськыса улӥзы, сое ыргонэн шобыртӥз. 3 Курбон сётон ӝӧк котырын кутӥськись арбериосты лэсьтӥз: горшокъёс, лопаткаос, чашаос, вилкаос, эгыр тыронъёс; вань та арбериосты со ыргонлэсь лэсьтӥз. 4 Курбон сётон ӝӧклы ыргонлэсь сеткалы укшась решётка лэсьтӥз, курбон сётон ӝӧклэн дуртӥз, улысен шорозяз сое юнматыса понӥз; 5 ыргон решёткалэн ньыль сэрегаз ньыль кульчо юнматӥз отчы сюрыосты донгон понна. 6 Сюрыосты сӥттимпулэсь лэсьтӥз но ыргонэн шобыртӥз, 7 курбон сётон ӝӧклэн урдэсаз юнматэм кульчоос пушкы сюрыос понӥз курбон ӝӧкез ӝутыса нуллон понна; та ӝӧк пулъёслэсь лэсьтэмын, пушкыз буш вал.


  8 Ыргонлэсь мисьтӥськон лэсьтӥз, пыдул пуктэтэз но ыргонлэсь лэсьтӥз, синмаськымон чеберъянъёс бордаз лэсьтэмын, вӧсяськон скинияе пырон дорез чебер карыса уло.


  9 Азбар лэсьтӥз: лымшор палтӥз ошыны етӥн шортлэсь ын куиз – кузьдалаез сю гырпум кузьда. 10 Сое кутыса возьыны кызь юбо, юболы быдэ ыргонлэсь пыдул кутэтъёс лэсьтӥз; юбоослэн шедьытъянъёссы но, герӟетъёссы но азвесьлэсь лэсьтэмын. 11 Азбарлэн уйпалтӥз но ын ошемын – сю гырпум кузьдалаез; сое кутыса возьыны кызь юбо пуктэмын, юболы быдэ ыргонлэсь лэсьтэм пыдул кутэтъёс лэсьтэмын; юбоослэн шедьытъянъёссы но, герӟетъёссы но азвесьлэсь лэсьтэмын. 12 Шундыпуксён палтӥз но витьтон гырпум кузьдаем ын ошемын, сое кутыса возьыны дас юбо, юболы быдэ пыдул кутэтъёс лэсьтэмын; юбоослэн шедьытъянъёссы но, герӟетъёссы но азвесьлэсь лэсьтэмын. 13 Азьпалтӥз, шундыӝужан палтӥз но ын ошемын, солэн кузьдалаез витьтон гырпум кузьда. 14 Азбаре пырон ӟезьылэн огпалтӥз ынъёс ошемын – дас вить гырпум кузьдалазы, соосты кутыса возьыны куинь юбо пуктэмын, юболы быдэ пыдул кутэт лэсьтэмын; 15 азбаре пырон ӟезьылэн мукет палтӥз но ынъёс ошемын – дас вить гырпум кузьдалазы, соосты кутыса возьыны куинь юбо пуктэмын, юболы быдэ пыдул кутэт лэсьтэмын. 16 Азбарлэн котыртӥз ошоно ынъёс ваньмыз етӥн шортлэсь куэмын вал, 17 нош юбоослэн пыдул кутэтъёссы ыргонлэсь лэсьтэмын; юбоослэн шедьытъянъёссы но, герӟетъёссы но азвесьлэсь лэсьтэмын; вылӥзы азвесен шобыртэмын, азбарысь вань юбоос ог-огенызы азвесь герӟетъёсын герӟамын. 18 Азбар ӟезьы азе ошыны пужъятыса чагыр, нап-горд, пеймыт-горд ыжгон шортъёслэсь, етӥн шортлэсь куэмын катанчи, солэн кузьдалаез кызь гырпум, ӝуждалаез вить гырпум, азбарысь ынъёс музэн ик быдэс кузьдалаяз соос возъямын вал. 19 Сое кутыса возьыны ньыль юбо пуктэмын, ыргонлэсь лэсьтэм пыдул кутэтэз но ньыль; юбоослэн шедьытъянъёссы азвесьлэсь лэсьтэмын, вылӥзы азвесен шобыртэмын, герӟетъёссы но азвесьлэсь лэсьтэмын. 20 Скиниялэн котырысьтыз но, азбарысь но майыгъёс ыргонлэсь лэсьтэмын.


  21 Тани сӥзён-косонэн скинияез пуктонэ мар но мар кутэмын, та лыдъян-ӵотанэз Моисейлэн косэмезъя левитъёс Ааронлэн Ифамар пиезлэн, священниклэн, учкем-чаклам улсаз лэсьтӥзы. 22 Ваньзэ тае Кузё-Инмарлэн Моисей пыр косэмезъя лэсьтӥз Иуда выжыысь Орлэн Урий пиезлэн Веселеил пиез, 23 соин ӵош Дан выжыысь Ахисамахлэн Аголиав пиез, лэсьтӥськыны-вӧлӥськыны, куиськыны, чагыр, нап-горд, пеймыт-горд ыжгон шортлэсь, етӥн сӥньысъёслэсь куэм басма вылэ пужыос пуктылыны кибашлы мурт ужаз.


  24 Вӧсяськон интыез пуктонэ, отысь арбериосты лэсьтонэ кутэмын вал калыклэн салам-кузьым карыса ваем кызь укмыс талантэз но, вӧсяськон скинияысь сӥкльлэн секталаеныз мертаса, сизьым сю куамын сӥкль зарниез.


  25 Нош азвесез бичазы лыдъям-ӵотам калыклэсь – сю талант но, вӧсяськон скинияысь сӥкльлэн секталаеныз мертаса, сюрс сизьым сю сизьымдон вить сӥкль; 26 куать сю куинь сюрс вить сю витьтон лыдъян-ӵотан пыр потэм муртъёслэсь, кызь но солэсь тросгес арлыдоослэсь, котькудӥзлэсь ӝыны сӥкль бичазы, вӧсяськон скинияысь сӥкльлэн секталаеныз мертаса.


  27 Вӧсяськон интыысь юбоослэсь но катанчиез кутӥсь юбоослэсь пыдул кутэтъёссэс ӵыжатонэ сю талант азвесь уже кутэмын; сю юболы сю талант – котькуд пыдул кутэтлы одӥг талант. 28 Сюрс сизьым сю сизьымдон вить азвесь сӥкль мынӥз юбоослы шедьытъянъёс лэсьтыны, юбо йылъёсты шобыртонэ, каптырнаос лэсьтонэ.


  29 Сизьымдон талант но кык сюрс ньыль сю сӥкль ыргон саламлы-кузьымлы вайизы; 30 солэсь со вӧсяськон скинияе пырон дорысь юбоослы пыдул кутэтъёс лэсьтӥз, курбон сётон ӝӧклэсь решётказэ, татысь вань сосудъёсты но ыргонлэсь лэсьтӥз, 31 быдэс азбарысь вань юбоослы пыдул кутэтъёс, азбаре пырон ӟезьылэн юбоосызлы пыдул кутэтъёсты, скиниялэсь, азбар котырысь вань майыгъёсты ыргонлэсь лэсьтӥз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  39-тӥ ЛЮКЕТ


  1 Вӧсяськон интыын служить карон дӥськут чагыр, нап-горд, пеймыт-горд ыжгон шортлэсь куизы, Кузё-Инмарлэсь Моисей пыр верамзэ санэ поныса, Ааронлы но вӧсяськон дӥськут куизы.


  2 Зарнилэсь, чагыр, нап-горд, пеймыт-горд ыжгон шортлэсь, етӥн шортлэсь ефод куизы; 3 зарниез куар кадь векчи карыса дуризы, сӥньыс нюжаослы укшась каризы но чагыр, нап-горд, пеймыт-горд шортъёс, етӥн сӥньысъёс вискы бырттылӥзы, быгатыса пужыос пуктылӥзы. 4 Пельпумвыл пуктэтъёс лэсьтӥзы, соосын ефодлэсь кык люкетъёссэ огазе герӟазы. 5 Ефод вылэ кускерттон лэсьтӥзы, со но ефод кадь ик зарнилэсь, чагыр, нап-горд, пеймыт-горд ыжгон шортлэсь, етӥн шортлэсь лэсьтэмын вал, кыӵе косон сётӥз Кузё-Инмар Моисей пыр. 6 Волятыса оникс изъёсты зарни гопъёсы-гутёосы пуктӥзы, та изъёс вылэ, печать вылэ кадь, Израильлэн пиосызлэсь нимъёссэс гожтӥзы. 7 Израильлэсь пиоссэ тодэ ваён понна Кузё-Инмарлэсь Моисей пыр сётэм косонзэ быдэстыса, таосты ефодлэн пельпум вылъёсаз понӥзы.


  8 Ефодэз кадь ик быгатыса муресазез но лэсьтӥз – зарни сӥньысъёслэсь, чагыр, нап-горд, пеймыт-горд ыжгон шортлэсь, етӥн шортлэсь сое лэсьтӥз; 9 со ньыль сэрего вал; муресазез кык полэсо лэсьтӥзы, кузьдалаез вись пасьта, пасьталаез но вись пасьта, со кык полэсо вал. 10 Со вылэ ньыль чур дуно изъёс бырттылӥзы; нырысетӥ чуре: рубин, топаз, изумруд; 11 кыкетӥ чуре: карбункул, сапфир, алмаз; 12 куинетӥ чуре: яхонт, агат, аметист; 13 ньылетӥ чуре: хризолит, оникс, яспис; зарни гопъёсы-гутёосы соос пуктылэмын вал. 14 Израильлэн кӧня пиосыз, сомында изъёс пуктылэмын – дас кык пиос, дас кык изъёс, – нимлы быдэ из, котькуд из вылэ, печать вылэ кадь, дас кык выжыослэн нимзы гожтэмын.


  15 Муресазь борды чылкыт зарнилэсь, гозы кадь пуныса, шедьытон жильыос лэсьтӥзы; 16 кык зарни гоп-гутё, кык зарни кульчо лэсьтӥзы, кык кульчоосты муресазьлэн мыд-мыд палаз шедьытӥзы. 17 Зарни сӥньыслэсь пуныса лэсьтэм кыксэ ик жильыосты муресазьлэн мыд-мыд палаз юнматэм кульчоосы бырттӥзы, 18 нош кык жильыослэсь кык пумзэс кык гопъёс-гутёос борды юнматӥзы, соосты ефодлэн азьдорин палтӥз кык пельпумвыл пуктэтъёсыз борды шедьытӥзы. 19 Эшшо кык зарни кульчоос лэсьтӥзы но соосты муресазьлэн мукет мыд-мыд палаз, ефодлэн пуш палаз, юнматӥзы; 20 эшшо кык зарни кульчоос лэсьтӥзы но ефодлэн кык пельпумвыл пуктэт бордаз ул палтӥз, азьдориназ, ефод кускерттонлэн вылӥяз, бырттэм интызы вӧзы юнматӥзы. 21 Муресазьлэсь кульчооссэ ефодлэн кульчоосыз борды чагыр ыжгон шортэн думизы, соин ик ефодлэн кускерттонэзлэн вылӥысьтыз муресазь ӝик-ӝик ефод борды кариськыса улӥз, кызьы Кузё-Инмар Моисей пыр лэсьтыны косӥз.


  22 Быдэссэ чагыр ыжгон шортлэсь ефод улын нуллон риза выл дӥсь куизы. 23 Риза выл дӥсьлэн шораз йыр понон пасез вал, ожгарчиослэн дӥсянзылэн кадь, медаз кесяськы шуыса, котыртӥз басма вурыса понэмын. 24 Выл дӥсьлэн улытӥз чагыр, нап-горд, пеймыт-горд ыжгон шортъёслэсь лэсьтэм улмоос ошылэмын; 25 чылкыт зарнилэсь чингыли гырлыос лэсьтӥзы но выл дӥсьлэн улытӥз улмоос вискы соосты ошылӥзы: 26 чингыли – соин артэ улмо, чингыли – соин артэ улмо, – вӧсяськон выл дӥсьлэн ултӥз котырак тазьы шедьытъямын, кызьы косӥз Кузё-Инмар Моисей пыр.


  27 Ааронлы но солэн пиосызлы етӥн шортлэсь дэрем куизы, 28 етӥн дэралэсь кидар, йыркерттэтъёс, пӧлэстыса етӥн шортлэсь улдэрем вуризы, 29 етӥн шортлэсь, чагыр, нап-горд, пеймыт-горд ыжгон шортлэсь пужыё кускерттон куизы, кызьы Кузё-Инмар Моисей пыр косӥз.


  30 Чылкыт зарнилэсь пластина, святынялэсь диадимзэ, лэсьтӥзы но со вылэ, печать вылэ кадь, таӵе кылъёс гожтӥзы: «Кузё-Инмарлэн Святыняез». 31 Со борды сое кидар борды вылтӥз юнматон понна чагыр ыжгон шортлэсь пунэм векчи гозы шедьытӥзы, кызьы Кузё-Инмар Моисей пыр косӥз.


  32 Тазьы быдэстэмын вал вӧсяськон скинияысь ужъёс; кызьы Кузё-Инмар Моисей пыр косӥз, израиль пиос ваньзэ озьы лэсьтӥзы. 33 Моисей доры скинияез, солэсь шобретсэ, вань люкетъёссэ вайизы: каптырнаос, вӧлэм пулъёс, сюрыос, юбоос но соослэсь пыдул кутэтъёссэс но. 34 Посэм, горд буям така куослэсь шобрет, лыз куослэсь шобрет, пыран-потан пасез ворсась катанчи вайизы, 35 сӥзён-косонэн ковчегез, солэсь сюрыоссэ, шобретсэ вайизы, 36 ӝӧк но солэн бордысьтыз вань тӥрлыкъёсты, со вылын возёно курбон няньёс вайизы, 37 чылкыт зарнилэсь лэсьтэм югдытон арбери, солэсь лампадаоссэ, со вылэ пуктылоно лампадаос, вань кулэ тӥрлыкъёсты, лампадаосы тырон вӧй вайизы, 38 зарниен шобыртэм курбон сётон ӝӧк пуктӥзы, зырӟонлы дасям вӧй, ӵындытыны ческыт зын поттӥсь арбериос, скинияе пырон доры ошоно катанчи вайизы, 39 ыргонлэсь лэсьтэм курбон сётон ӝӧк пуктӥзы, со пушкы пононо ыргон решётка, сюрыос, вань кулэ арбериос, мисьтӥськон но солы сылон инты вайизы, 40 азбаре ошоно ынъёс, юбоос, пыдул кутэтъёс, азбар ӟезьы азе ошиськись катанчи, гозыос, ыргон майыгъёс, вӧсяськон скинияын служить карыны кулэ луись вань тӥрлыкъёсты вайизы, 41 вӧсяськон интыын служить карон дӥськутъёс, Аарон священниклы вӧсяськон дӥськут, солэн пиосызлы служить карон дӥськут вайизы.


  42 Кызьы Кузё-Инмар Моисей пыр косонъёс сётӥз, озьы ик израиль пиос вань ужъёссэс быдэсъязы. 43 Моисей учкиз но адӟиз: Кузё-Инмарлэн вань косэм ужъёсыз быдэстэмын озьы, кызьы Со лэсьтыны косӥз. Моисей соосты бакель кариз.

  

  
  

  МОИСЕЙЛЭН КЫКЕТӤ КНИГАЕЗ

  ПОТОН


  40-тӥ ЛЮКЕТ


  1 Кузё-Инмар Моисейлы шуиз: 2 «Нырысетӥ толэзе, толэзьлэн нырысетӥ нуналаз вӧсяськыны вӧсяськон скиния пукты. 3 Отчы сӥзён-косонэн ковчегез пукты, ковчегез катанчиен возъя; 4 отчы ӝӧк пырты но солэсь вань тӥрлыкъёссэ со вылэ тыр, югдытон арбериез пырты но со вылэ лампадаоссэ пукты. 5 Сӥзён-косонэн ковчег азьын ӵындытыны зарни курбон сётон ӝӧк пукты но [люкаськон] скинияе пырон азе катанчи ош. 6 Вӧсяськон скинияе пырон доры тылын сутӥськись курбон сётон ӝӧк пукты; 7 вӧсяськон скинияен курбон сётон ӝӧк вискы мисьтӥськон пукты, отчы ву лэзь; 8 котыр азбар лэсьты, азбар ӟезьы азе катанчи ош. 9 Зырӟыны вӧй басьты но соин скинияез но, мар со пушкын вань, ваньзэ зырӟы, скинияез, вань сосудъёссэ но эшшо отын мар вань, ваньзэ вӧся, соку дун-чылкыт луоз. 10 Тылын сутӥськись курбон сётон ӝӧкез но, мар со бордын вань, ваньзэ вӧйын зырӟы, курбон сётон ӝӧкез вӧся, соку курбон сётон инты быдӟым святыня шуыса лыдӟиськоз. 11 Зырӟон вӧйын мисьтӥськонэз сылон интыеныз валче зырӟы, вӧся. 12 Ааронэз но солэсь пиоссэ вӧсяськон скинияе пырон доры вай но соосты вуэн миськы; 13 Ааронэз вӧсяськон дӥськутэн дӥся, вӧйын зырӟы, дун-чылкыт кар – со Мынам священнике мед луоз. 14 Солэсь пиоссэ но вай, дэремъёс вылазы дӥся, 15 атайзэс кадь ик соосты но вӧйын зырӟы, священник луыса соос но Мыным мед ужалозы-тыршозы; вӧйын зырӟон соосты выжыысь выжые, пумтэм вапумъёс ӵожелы священник кароз». 16 Моисей лэсьтӥз ваньзэ озьы, кызьы солы Кузё-Инмар лэсьтыны косӥз.


  17 [Египетысь потэм беразы,] кыкетӥ араз, нырысетӥ толэзе, та толэзьлэн нырысетӥ нуналаз скиния пуктэмын вал. 18 Моисей скинияез пуктӥз, пыдул кутэтъёс пуктӥз, вӧлэм пулъёс тыриз, сюрыос понӥз, юбооссэ пуктӥз, 19 скинияез вылтӥз шобыртӥз, солэн вылаз эшшо шобрет понӥз на, кызьы Кузё-Инмар Моисейлы косӥз.


  20 Кутӥз но сӥзён-косонэз ковчег пушкы понӥз, ковчеглэн кульчоосыз пушкы сюрыос понӥз, ковчеглэн вылӥяз шобрет понӥз; 21 ковчегез скиния пушкы пыртӥз, солэн азяз катанчи ошиз, сӥзён-косонэн ковчегез возъяз, кызьы Кузё-Инмар Моисейлы косон сётӥз.


  22 Вӧсяськон скиния пушкы, скиниялэн уйпал люкетаз, катанчи сьӧры, ӝӧк пуктӥз, 23 со вылэ Кузё-Инмар азе няньёс тыриз, кызьы Кузё-Инмар Моисеез лэсьтыны косӥз. 24 Вӧсяськон скинияе ӝӧклы ваче беринэ, скиниялэн лымшорпал люкетаз югдытон арбери пуктӥз. 25 [Солэсь] лампадаоссэ Кузё-Инмар азе пуктылӥз, кызьы Кузё-Инмар Моисеез лэсьтыны косӥз. 26 Вӧсяськон скинияе катанчилэн азьпалаз зарниен шобыртэм курбон сётон ӝӧк пуктӥз но 27 со вылын ческыт зын поттӥсь арбериосты ӵындытӥз, кызьы Кузё-Инмар Моисеез лэсьтыны косӥз.


  28 Скинияе пырон доры катанчи ошиз. 29 Скинияе пырон доры тылын сутӥськись курбон сётон ӝӧк пуктӥз, со вылын тылын сутӥськись курбонъёс сётӥз, нянез курбон сётӥз, кызьы Кузё-Инмар Моисеез лэсьтыны косӥз.


  30 Вӧсяськон скинияен курбон сётон ӝӧк вискы мисьтӥськон пуктӥз, мисьтӥськыны отчы ву лэзиз, 31 Моисей, Аарон но солэн пиосыз мисьтӥськонысь вуэн киоссэс, пыдъёссэс миськизы: 32 вӧсяськон скинияе [служить карыны] пырыкузы, курбон сётон ӝӧк доры лыктылыкузы, мисьтӥськылӥзы, кызьы Кузё-Инмар Моисеез лэсьтыны косӥз. 33 Скиниялэн но курбон сётон ӝӧклэн котыразы азбар лэсьтӥз, азбарлэн капка йылаз катанчи ошиз. Тазьы Моисей ужзэ йылпумъяз. 34 Вӧсяськон скинияез пилем шобыртӥз но, Кузё-Инмарлэн пиштӥсь данлыкез скиния пушкын пачылаз люкаськиз. 35 Вӧсяськон скинияе Моисей пырыны ӧз быгаты, малы ке шуоно сое пилем шобыртӥз, Кузё-Инмарлэн пиштӥсь данлыкез скиния пушкын пачылаз улӥз.


  36 Ялан сюрес вылтӥ ветлон дыръязы скиния вылысь пилем ӝутскыку, израиль пиос сюрессэс азинтӥзы; 37 нош пилем дугдыса одӥг интыяз сылыку, со нош ик вылӥе ӝутскыны кутскытозь, соос дугдыса улӥзы.


  38 Уго ялан сюрес вылтӥ ветлон дыръязы Кузё-Инмарлэн пилемез нуназе куазьын скиния йылын сылылӥз, нош уйёсы тыл со пушкын быдэс израиль выжылэн син азяз улӥз.

  

  

  

  МОИСЕЙЛЭН КУИНЕТӤ КНИГАЕЗ

  ЛЕВИТ


  1-тӥ ЛЮКЕТ


  1 Вӧсяськон скинияысен Кузё-Инмар Моисейлы вазиськыса шуиз: 2 «Израиль пиослы ялыса тазьы шу: ”Тӥ пӧлысь кинлэн ке но куке но Кузё-Инмарлы курбон ваемез потӥз ке, соку пудоос пӧлысь вайыны малпаз ке, сюро таза пудоез, сюро векчи пудоез курбонлы мед сётоз.


  3 Тылын сутӥськись курбонлы сюро таза пудоез вайиз ке, со ош мед луоз, мугораз шекъёсыз медаз луэ; Кузё-Инмарлэсь ӟеч эриксэ басьтон понна вӧсяськон скиниялэн ӧс дораз сое мед ваёз; 4 тылын сутӥськись курбонлы дасям пудоезлэн йыр вылаз со кизэ мед поноз – соку сьӧлыкъёслэсь сузяськыны ӟеч эрик басьтоз; 5 Кузё-Инмар азьын ошпизэ мед вандоз; нош Ааронлэн пиосыз, священникъёс, вир мед ваёзы но вӧсяськон скинияе пырон азьын сылӥсь курбон сётон ӝӧк вылэ котыр ласянь вирез мед пазялозы; 6 тылын сутӥськись курбонлы дасям пудолэсь кузэ курбон сётӥсь мурт ачиз мед ниоз, сӥльзэ люкетъёслы мед вандылоз; 7 нош Ааронлэн пиосыз, священникъёс, курбон сётон ӝӧк вылэ тыл мед понозы, со вылэ пу мед тырозы; 8 Ааронлэн пиосыз, священникъёс, курбон сётон интыын тылын ӝуась пуос вылэ курбон пудолэсь люкетъёссэ, йырзэ, кӧйзэ мед тырозы; 9 нош курбон пудолэсь пуш арбериоссэ, пыдъёссэ мед миськозы но, священник ваньзэ тае курбон сётон интыын мед сутоз: та тылын сутӥськись курбон, Кузё-Инмарлы ярамон ческыт зын поттӥсь курбон та.


  10 Кин ке но [Кузё-Инмарлы] тылын сутӥськись курбонлы сюро векчи пудо вайиз ке, со така яке кечтака мед луоз, мугораз шекъёсыз медаз луэ, [солэн йыр вылаз кизэ мед поноз.] 11 Курбон сётон ӝӧклэн уйпал люкетаз Кузё-Инмар азьын со курбон пудозэ мед вандоз; Ааронлэн пиосыз, священникъёс, та вирен курбон сётон ӝӧк вылэ котыр ласянь мед пазялозы; 12 пудо сӥлез люкетлы-люкетлы мед вандылозы, йырзэ вандыса мед басьтозы, кӧйзэ мед октозы; собере соосты священник курбон сётон интыын ӝуась пу вылэ мед тыроз, 13 нош пушкысьтыз арбериоссэ, пыдъёссэ вуэн мед миськозы но ваньзэ таосты священник курбон сётон ӝӧк вылын мед сутоз: та тылын сутӥськись, Кузё-Инмарлы ярамон ческыт зын поттӥсь курбон.


  14 Тылобурдоез, тылын сутыса, Кузё-Инмарлы курбон вае ке, нюлэс дыдыкез яке гурт дыдык пиосты мед ваёз; 15 священник сое курбон сётон ӝӧк доры мед ваёз; чыртызэ позыртыса, йырзэ мед ишкалтоз но курбон сётон ӝӧк вылын сое мед сутоз, нош вирыз курбон сётон ӝӧклэн борддор бордаз мед виялоз; 16 ӵемонзэ, тылыоссэ мед октоз но курбон сётон ӝӧклэн шундыӝужан палысьтыз пень вылэ мед куштоз; 17 бурдъёссэ мед тӥялтоз, но ишкалтыса соосты медаз басьты, курбон тылобурдоез священник, курбон сётон ӝӧк вылын тылын ӝуась пуос вылэ поныса, мед сутоз: та тылын сутӥськись курбон, Кузё-Инмарлы ярамон ческыт зын поттӥсь курбон”».

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  2-тӥ ЛЮКЕТ


  1 Кин ке но Кузё-Инмарлы нянез курбонлы вайыны турттэ ке, чабей пызь мед ваёз, со пушкы вӧй мед кисьтоз, со вылэ ливан-ладан мед поноз, 2 та курбонэз Ааронлэн пиосыз, священникъёс, кие мед сётоз, священник та пызез вӧйын мед суралоз, ливанэн-ладанэн валче быдэс кырым мед басьтоз но, буре вайыса, курбон сётон интыын мед сутоз; та Кузё-Инмарлы ярамон ческыт зын поттӥсь курбон; 3 нош ваем салам няньлэсь кылем люкетсэ Ааронлы но солэн пиосызлы мед сётозы; та Кузё-Инмарлы ваем курбонъёс пӧлысь быдӟым святыня.


  4 Курбонлы гурын пыжем салам нянь вайиськод ке, чабей пызьлэсь пыжем юмал нянь вай, пызез вӧйын сурамын мед луоз, вӧйын зырам юмал куарнянь вай. 5 Салам нянед чабей пызьлэсь, вӧйын сураса, таба вылын пыжемын мед луоз, со юмал мед луоз, 6 сое люкетэн-люкетэн тӥялля но вылаз вӧй кисьты: та [Кузё-Инмарлы] ваем салам нянь. 7 Салам нянед горшокын пыжемын ке, со чабей пызьлэсь, вӧйын сураса, пыжемын мед луоз, 8 таӵе амалэн дасям саламдэ Кузё-Инмарлы вай; сое священниклы сёт, нош со саламдэ курбон сётон ӝӧк вылэ ваёз; 9 та курбонлэсь оглюкетсэ священник буре ваёнлы басьтоз но курбон сётон ӝӧк вылын сутоз: та Кузё-Инмарлы ярамон ческыт зын поттӥсь курбон; 10 курбонлы ваем салам няньлэн кылем люкетэз Ааронлы но солэн пиосызлы сётӥське: та Кузё-Инмарлы ваем курбонъёс пӧлысь быдӟым святыня луэ. 11 Кузё-Инмарлы ваем салам няньды чырсатыса пыжемын медаз луы, уго чырсатыса пыжемез, чечыез Кузё-Инмарлы курбон карыса сутыны кулэ ӧвӧл; 12 Кузё-Инмарлы, нырысь емыш салам шуыса, соосты вайыны луэ, нош курбон сётон ӝӧк вылэ, ческыт зын поттыны шуыса, соосты ӝутыны уг яра. 13 Вань салам няньёстэ пӧлазы сылал поныса пыж, курбон пушкад Инмаредлэсь сӥзён-косонзэ тодытӥсь-юнматӥсь сылал*а понытэк эн кельты: котькыӵе но саламъёс вайыкуд, [Инмаредлы Кузё-Инмарлы] сылал вай.


  14 Выль вуэм юлэсь Кузё-Инмарлы салам нянь вайиськод ке, тыл вылын куасьтэм шепъёстэ куадаса, изыса вай, 15 соос вылэ вӧй кисьты, вылазы ливан-ладан пон: та луэ салам нянь; 16 буре вайыса, юлэсь, вӧйлэсь люкетсэ, быдэссэ ливанэз-ладанэз священник сутоз: та Кузё-Инмарлы курбон.

  


  *а2:13 сылал – Инмарлэн сӥзён-косонэз юн, со воштӥськисьтэм луэ шуэмез возьматэ

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  3-тӥ ЛЮКЕТ


  1 Солэн курбонэз тупаса улонлы сӥзем курбон ке, сюро таза пудоез ке со курбонлы вае – ошсэ яке мессэ, Кузё-Инмарлы ваем курбон пудоезлэн нокыӵе но шекез медаз луы, 2 курбон пудоезлэн йыр вылаз со кизэ мед поноз, вӧсяськон скинияе пырон ӧс дорын сое мед вандоз; нош Аарон пиос, священникъёс, курбон сётон ӝӧкез котыр ласянь вирен мед пазялозы. 3 Тупаса улонлы сӥзем курбон пудолэсь со вань пуш кӧйзэ, пушказ люкаськем кӧез, Кузё-Инмарлы мед ваёз, 4 кыксэ ик пеклязэ, соос вылысь, саур (макес) вылысьтыз кӧез, мус бордысьтыз кӧй пуйызэ мед ваёз; тае со пекляосын валче мед ваёз; 5 Ааронлэн пиосыз тае курбон сётон ӝӧк вылын тылын ӝуась пу вылын, тылын сутӥськись курбонэн ӵош, сутозы: та Кузё-Инмарлы ярамон ческыт зын поттӥсь курбон.


  6 Тупаса улонлы сӥзьыса, со сюро векчи пудоез, таказэ яке мессэ, Кузё-Инмарлы курбон сётэ ке, ваем курбон пудоезлэн нокыӵе но шекез медаз луы. 7 Ыжъёс пӧлысь со курбонзэ вае ке, сое Кузё-Инмар азе мед султытоз, 8 курбон пудоезлэн йыр вылаз кизэ мед поноз но вӧсяськон скиния азьын сое мед вандоз, соку Ааронлэн пиосыз курбон сётон ӝӧкез котыр ласянь курбон пудолэн вирыныз мед пазялозы; 9 тупаса улонлы сӥзьыса ваем курбон пудолэсь кӧйзэ Кузё-Инмарлы мед ваёз, ошиськыса улӥсь быдэс кӧй пуйызэ*а, сюрлы вӧзтӥ ик вандыса, вань пуш кӧйзэ, пушказ люкаськем кӧйзэ, мед ваёз, 10 кыксэ ик пеклязэ, соос вылысь кӧйзэ, саур (макес) кӧйзэ, мус бордысьтыз кӧй люкаськон пуйызэ мед ваёз; тае со пекляосыныз валче мед ваёз; 11 священник тае курбон сётон ӝӧк вылын сутоз: та тыллэн сиёнэз – Кузё-Инмарлы ваем курбон.


  12 Нош со кечъёс пӧлысь курбон сётэ ке, сое Кузё-Инмар азе мед султытоз. 13 Кечезлэн йыр вылаз кизэ мед поноз но вӧсяськон скиния азьын сое мед вандоз, Ааронлэн пиосыз солэн вирыныз курбон сётон ӝӧкез котыр ласянь мед пазялозы; 14 Кузё-Инмарлы курбон карыса, солэсь пуш кӧйзэ, пушказ люкаськем вань кӧйзэ, саламлы мед ваёз; 15 кыксэ ик пеклязэ, вылысьтыз кӧйыныз валче, саур (макес) бордысь кӧйзэ, мус бордысьтыз кӧй люкаськон пуйызэ; тае со пекляосыныз валче мед ваёз; 16 священник соосты курбон сётон ӝӧк вылын сутоз: та тыллэн сиёнэз – [Кузё-Инмарлы] ярамон ческыт зын поттон; вань кӧез Кузё-Инмарлы сётоно. 17 Та пуктон-косон тӥляд выжыостылы пумтэм вапумъёс ӵожелы, вань улон интыосады утён понна сётэмын: нокыӵе но кӧез, нокыӵе но вирез эн сие.

  


  *а3:9 кӧй пуйы – курдюк

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  4-тӥ ЛЮКЕТ


  1 Кузё-Инмар Моисейлы шуиз: 2 «Израиль пиослы тазьы шу: ”Кин ке но Кузё-Инмарлэн кудӥзлы ке но курон-косонэзлы пумит янгышаса сьӧлыказ ке, лэсьтыны ярантэм ужез лэсьтӥз ке, 3 вӧйын зырӟыса пуктэм священник сьӧлыказ ке, калыкез но озьы сьӧлыке пыртӥз ке, соку со аслаз лэсьтэм сьӧлыкез понна сюро таза пудо пӧлысь шектэм ошпиез курбонлы мед ваёз, со сьӧлык понна Кузё-Инмарлы ваем курбон; 4 ошпизэ вӧсяськон скиниялэн ӧс дораз Кузё-Инмар азе мед ваёз, ошпиезлэн йыр вылаз кизэ мед поноз, собере Кузё-Инмар азьын сое мед вандоз; 5 вӧйын зырӟыса пуктэм [дун-чылкыт пуктонэн пуктэм] священник ошпилэсь вирзэ мед кутоз но вӧсяськон скиния пушкы мед пыртоз, 6 священник чиньызэ вире мед веттоз но Кузё-Инмар азьын вӧсяськон интылэн катанчиез вылэ сизьым пол вир мед пазьгоз; 7 [Ошпилэсь] вирзэ священник Кузё-Инмар азе, вӧсяськон скиния пушкысь ческыт зыно ӵындытон курбон сётон ӝӧклэн сюръёсыз вылэ, мед поноз, нош кылемзэ ошпи вирез вӧсяськон скинияе пырон дорын сылӥсь тылын сутӥськись курбон сётон ӝӧклэн выжыяз мед кисьтоз; 8 сьӧлыклэсь мозмытскон понна курбонлы ваем ошпилэн пушкысьтыз вань кӧйзэ мед поттоз, вань пуш кӧйзэ, пушказ люкаськем кӧйзэ, 9 кыксэ ик пекляоссэ, соос вылысь, саур (макес) вылысь кӧйзэ, мус бордысь кӧй пуйыез но; тае со пекляосын валче мед ваёз, 10 тупаса улонлы сӥзем курбон ошпи пушкысь кадь та пушкысь но кӧй люкетъёс ваемын мед луозы; священник соосты тылын сутӥськись курбон сётон ӝӧк вылын сутоз. 11 Нош ошпилэсь кузэ, вань сӥльзэ, йырзэ, пыдъёссэ, пуштӥрлыкъёссэ, сӥтьсюлъёссэ, 12 ошпилэсь вань кылем люкетсэ станлэн сьӧраз, пень кисьтон азе, чылкыт интые мед поттоз но ӝуась писъёс вылын сое мед сутоз; пень кисьтан интыын со сутэмын мед луоз.


  13 Нош вань израиль калык янгышен сьӧлыказ ке, но со уж калыклэн син азьысьтыз ватӥськемын ке, Кузё-Инмарлэн курон-косонъёсызлы пумит маке лэсьтӥз ке, кулэтэм-ярантэм уж лэсьтӥз ке, янгыш луоз, 14 лэсьтэм сьӧлыксы тодмо луиз ке, соку соос сюро таза пудо пӧлысь вань калыклэн нимыныз сьӧлык понна курбонлы ошпиез мед сётозы, сое вӧсяськон скиния азе мед ваёзы; 15 калыклэн тӧроосыз Кузё-Инмар азьын ошпилэн йыр вылаз кизэс мед понозы но Кузё-Инмар азьын сое мед вандозы. 16 Вӧйын зырӟыса пуктэм священник ошпилэсь вирзэ вӧсяськон скиния пушкы мед пыртоз, 17 священник [ошпилэн] вир пӧлаз чиньызэ мед веттоз но Кузё-Инмар азьын [вӧсяськон интыысь] катанчи вылэ сизьым пол вир мед пазьгоз, 18 [ческыт зыно ӵындытон] курбон сётон ӝӧклэн сюръёсыз вылэ вирез мед поноз – Кузё-Инмар азьын, вӧсяськон скиния пушкын, нош кылемзэ вирзэ вӧсяськон скинияе пырон дорысь тылын сутӥськись курбон сётон ӝӧклэн выжыяз мед кисьтоз; 19 ошпилэн пушкысьтыз вань кӧйзэ мед поттоз но курбон сётон ӝӧк вылын мед сутоз; 20 та ошпиен озьы ик мед кароз, кызьы каро сьӧлык понна курбонлы сётэм ошпиен; озьы лэсьтыны кулэ соин, тазьы соосты сьӧлыклэсь сузялоз священник, соку соослэн сьӧлыксы куштэмын луоз; 21 станлэн сьӧраз ошпиез мед поттоз но азьвылзэ ошпиез кызьы сутӥз, тазэ но озьы ик мед сутоз. Таиз вань калыклэн (мерлыклэн) сьӧлыкез понна сётэм курбон.


  22 Нош кивалтӥсь йыр Инмарезлэн Кузё-Инмарлэн курон-косонъёсызлы пумит янгышен сьӧлыказ ке, кулэтэм-ярантэм уж лэсьтӥз ке, со янгыше сюремын луоз. 23 Лэсьтэм сьӧлыксэ со тодыны быгатӥз ке, соку со шектэм кечтакаез курбонлы мед ваёз. 24 Кечтакалэн вылаз кизэ мед поноз но Кузё-Инмар азьын тылын сутӥськись курбонлы ваем пудоез вандон интыын сое мед вандоз: та сьӧлык понна сётэм курбон; 25 священник сьӧлык понна сётэм курбон пудолэсь вирзэ, чиньыен басьтыса, тылын сутӥськись курбон сётон ӝӧклэн сюръёсыз вылэ поноз, нош кылемзэ вирзэ тылын сутӥськись курбон сётон ӝӧклэн выжыяз мед кисьтоз; 26 вань кӧйзэ курбон сётон ӝӧк вылын мед сутоз, кызьы тупаса улонлы сӥзем курбон пудолэсь кӧйзэ суто, тазьы священник кивалтӥсь йырез сьӧлыкезлэсь сузялоз но, солэн сьӧлыкез куштӥськоз.


  27 Та музъем вылын калык пӧлысь кин ке но янгышен сьӧлыказ ке, Кузё-Инмарлэсь курон-косонъёссэ сӧрыса кыӵе ке но кулэтэм-ярантэм уж лэсьтӥз ке, янгыше сюроз, 28 нош со аслэсьтыз лэсьтэм сьӧлыксэ тодӥз ке, соку со лэсьтэм сьӧлыкез понна курбон сётыны шектэм кечез мед ваёз, 29 сьӧлык понна курбонлы ваем кечлэн йыр вылаз кизэ мед поноз но сьӧлык понна курбонлы ваем [кечез] тылын сутоно курбон пудо [вандон] интыын мед вандоз; 30 священник солэсь вирзэ, чиньызэ веттыса, мед басьтоз но тылын сутӥськись курбон сётон ӝӧклэн сюръёсыз вылэ мед поноз, нош кылемзэ вирзэ курбон сётон ӝӧклэн выжыяз мед кисьтоз; 31 тупаса улонлы сӥзем курбон пудолэсь кызьы кӧйзэ окто, озьы ик талэсь но вань кӧйзэ мед октоз но, священник сое курбон сётон ӝӧк вылын мед сутоз, со Кузё-Инмар азьын ческыт зын поттоз; тазьы священник та адямиез сьӧлыклэсь сузялоз, солэн сьӧлыкез куштӥськоз.


  32 Нош сьӧлык понна курбонлы ыж уллёысь кудзэ ке сётыны малпаз ке, шектэм мессэ мед ваёз, 33 сьӧлык понна ваем курбон ыжлэн йыр вылаз кизэ мед поноз но сьӧлык понна курбонлы ваем пудоез тылын сутоно курбон пудоос вандон интыын мед вандоз; 34 сьӧлык понна курбонлы ваем ыжлэсь вирзэ священник, чиньызэ веттыса, мед басьтоз но тылын сутӥськись курбон сётон ӝӧклэн сюръёсыз вылэ мед поноз, нош кылемзэ вирзэ курбон сётон ӝӧклэн выжыяз мед кисьтоз; 35 тупаса улонлы сӥзем курбон пудолэсь кызьы кӧйзэ окто, озьы ик талэсь но вань кӧйзэ мед октозы но, священник сое курбон сётон ӝӧк вылын, Кузё-Инмарлы курбон карыса, мед сутоз; тазьы священник та адямиез лэсьтэм сьӧлыкезлэсь сузялоз, солэн сьӧлыкез куштӥськоз”».

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  5-тӥ ЛЮКЕТ


  1 «Кин ке но тазьы сьӧлыказ ке: карган куараез кылӥз, ачиз адӟиз яке кылӥз, яке тодӥз, но нокинлы но со сярысь ӧз вера, соку со мурт сьӧлыкез ас вылаз басьтоз.


  2 Яке кин ке тодытэк кыӵе ке кырсь маке борды йӧтӥськиз – кырсь пӧйшурлэн шӧй бордаз яке кырсь пудолэн шӧй бордаз, яке кырсь нюж кыстӥськыса ветлӥсьлэн шӧй бордаз, соку та мурт саптаськоз, янгыш луоз.


  3 Адями бордысь потэм кырсь борды кин ке йӧтӥськиз ке, котькыӵе кырсь маке со мед луоз, со саптаськоз, нош со та сярысь ӧз тоды, берло гинэ тодӥз, озьы ке но со янгыш.


  4 Кин ке но малпаськытэк кылыныз мар ке но уродзэ яке ӟечсэ лэсьтыны кыл сётӥз ке, котькыӵе уж со мед луоз, нош адямиос малпаськытэк кыл сёто, со дыре адями ужлэсь кыӵе луонзэ уг тоды вал, нош бӧрысь со тодӥз ке, со уж понна та адями янгыш каремын луоз.


  5 Кудӥныз ке но таӵе ужен со янгыш луэмын ке, лэсьтэм сьӧлыксэ ватытэк ӧпкельыса вераз ке, 6 та лэсьтэм сьӧлыкез понна, янгышлэсь мозмытскон понна Кузё-Инмарлы сюро векчи пудоосыз пӧлысь ыжез яке кечез курбон мед ваёз, соку священник сое сьӧлыкезлэсь сузялоз.


  7 Нош солэн моӵез ӧвӧл ке ыжез яке кечез курбон сётыны, сьӧлыкаса янгыш луэмез понна кык кыр дыдык яке кык пинал гурт дыдыкъёсты курбонлы мед ваёз, одӥгзэ сьӧлык понна курбон мед сётоз, нош мукетсэ тылын сутӥськись курбон мед кароз; 8 соосты со священник доры мед ваёз, соку [священник] сьӧлык понна ваем тылобурдоез курбон мед сётоз, йырзэ чырты бордысьтыз мед тӥялтоз, но медаз ишкалты; 9 та сьӧлык понна сётэм курбон тылобурдолэн вирыныз курбон сётон ӝӧклэн борддор бордаз вирен мед пазялоз, нош кылемзэ вирзэ курбон сётон ӝӧклэн выжыяз мед кисьтоз: та сьӧлык понна сётэм курбон; 10 нош мукетсэ тылобурдоез пуктон-косонъя тылын сутӥськись курбон мед кароз; тазьы священник та адямиез лэсьтэм сьӧлыкезлэсь сузялоз, солэн сьӧлыкез куштӥськоз.


  11 Нош солэн моӵез ӧвӧл ке кык кыр дыдыкъёсты яке кык пинал гурт дыдыкъёсты курбон сётыны, соку лэсьтэм сьӧлыкез понна ефа*а чабей пызьлэсь дасэтӥ люкетсэ сьӧлык понна курбонлы мед ваёз; со вылэ вӧй медаз кисьты, со вылэ ливан-ладан но медаз поны, уго та сьӧлык понна сётӥськись курбон; 12 сое священник доры мед ваёз, нош священник быдэс кырым пызез буре вайыны мед басьтоз но курбон сётон ӝӧк вылын, Кузё-Инмарлы сӥзьыса, сое мед сутоз: та сьӧлык понна сётэм курбон; 13 тазьы священник сое кудаз ке но таӵе учыре сюрыса лэсьтэм сьӧлыкезлэсь сузялоз но, солэн сьӧлыкез куштӥськоз; нош [кылемзэ] салам нянез кадь ик священник аслыз мед басьтоз».


  14 Кузё-Инмар Моисейлы тазьы вераз, тазьы шуиз: 15 «Кин ке йыруж лэсьтӥз ке, янгышаса Кузё-Инмарлы сӥзёнозэ аслыз кариз ке, со янгышез понна ыж уллёысьтыз чылкыт-шектэм такаез Кузё-Инмарлы мед ваёз, тон дунъялод, кӧня азвесь сӥкльёс, вӧсяськон скинияысь сӥкльлэн секталаеныз мертаса, ваёно такаезлэн дуныз луыны кулэ – янгыш лэсьтэм понна курбон луоз со. 16 Священной ужлы пумит сьӧлыкамез понна тыронзэ мед берыктоз, со вӧзы эшшо витетӥ люкетсэ мед ватсалоз на, сое священниклы мед сётоз, янгыш уж понна курбонлы ваем такаез курбон сётыса, священник со муртэ сьӧлыкезлэсь сузялоз, солэн сьӧлыкез куштӥськоз.


  17 Кузё-Инмарлэн курон-косонъёсызлы пумит кин ке тодытэк сьӧлыказ ке, кулэтэм-ярантэм уж лэсьтӥз ке, янгыше сюриз ке, ас вылаз сьӧлыкез нуоно луоз, 18 соку со янгыш ужез понна священник доры чылкыт-шектэм такаез курбон сётыны мед ваёз, – кыӵезэ со вайыны кулэ, тон дунъялод, – солэсь тодытэк лэсьтэм янгышсэ, курон-косонэз сӧрыса лэсьтэм ужзэ, священник ӵошкатоз, солэн сьӧлыкез куштӥськоз. 19 Та Кузё-Инмар азьын янгыше сюрем понна ваем курбон».

  


  *а5:11 ефа – 30-40 литр тэрись сосуд

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  6-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Кин ке Кузё-Инмар азьын сьӧлыказ ке, йыруж лэсьтӥз ке, матысь муртэз азьын солэн ваньбур пӧлысьтыз марзэ ке утьыса возьыны басьтэмез яке дораз возьыны кутэмез, яке лушкамез понна танӥськиз ке, яке матысь муртсэ ӧрекчаз ке, 3 яке ыштэм арбериез шедьтӥз но ӧй шедьты шуыса танӥськиз ке, маке понна ӧрекчаськыса кыл сётӥз ке, кызьы лэсьто адямиос но кызьы та пыр соос сьӧлыкало, – 4 сьӧлыкаса янгыш луэ бере, соку со мае лушказ, мед берыктоз, мае талаз, мед берыктоз, мар солы утьыны сётэмын вал, мед берыктоз, ыштэм арбериез шедьтӥз ке, мед берыктоз; 5 яке маке сярысь ӧрекчаськыса ”таиз мынам” шуыса кыл сётыса оскытӥз ке, быдэс дунзэ мед сётоз, янгышам понна курбон сётон нуналэ, со вӧзы эшшо вить люкет ватсаса, кузёезлы мед берыктоз; 6 аслаз янгышез понна Кузё-Инмарлы янгышам понна сётӥськись курбонэз священник доры ыж уллёысь чылкыт-шектэм такаез мед ваёз, кыӵезэ тон вайыны косод, сыӵезэ мед ваёз; 7 священник сое Кузё-Инмар азьын сьӧлыклэсь сузялоз но, мар гинэ со уз лэсьты, ваньмыз, маин со янгыше усиз, куштӥськоз».


  8 Соку Кузё-Инмар Моисейлы тазьы вераз, тазьы шуиз: 9 «Ааронлы но солэн пиосызлы таӵе курон-косон сёт: ”Тани тылын сутӥськись курбон сётонлэн законэз: тылын сутӥськись курбон быдэс уй, ӵукнаозь курбон сётон интыын мед улоз, курбон сётон интыын тыл но [кысылытэк] мед ӝуалоз; 10 священник етӥн мертчанлэсь куэм дӥськутсэ мед дӥсялоз, мугор вылаз етӥнлэсь куэм улдэремзэ мед дӥсялоз но, курбон сётон ӝӧк вылэ тылын сутӥськись курбон сётэм бере люкаськем пенез басьтыса, курбон сётон ӝӧк вӧзы мед поноз; 11 вылысьтыз дӥсянзэ мед кылёз но мукетсэ мед дӥсялоз, пенез станлэн сьӧраз чылкыт интые мед поттоз; 12 нош курбон сётон ӝӧк вылын тыл мед ӝуалоз, медаз кысы; ӵукналы быдэ священник, со вылэ пу тырыса, мед эстӥськоз но тылын сутӥськись курбон со вылэ мед тыроз, тупаса улонлы сӥзьыса сётэм курбон пудолэсь кӧйзэ но со вылын мед сутоз; 13 курбон сётон ӝӧк вылын ялан тыл мед ӝуалоз, медаз кысылы.


  14 Тани курбонлы нянь сётонлэн законэз: [священникъёс] Ааронлэн пиосыз сое Кузё-Инмар азе курбон сётон инты доры вайыны кулэ; 15 саламлы ваем пӧлысь [священник] кырыменыз чабей пызь, вӧй, курбон сётыны ваем вылэ понэм ливанэз-ладанэз мед басьтоз, сое курбон сётон ӝӧк вылын мед сутоз: та ческыт зын поттон, Кузё-Инмар азьын буре ваён; 16 нош кылемзэ Аарон но солэн пиосыз мед сиёзы; солэсь юмал нянь мед пыжозы но святой интыын, вӧсяськон скиниялэн азбараз, мед сиёзы; 17 чырсатыса сое пыжыны уг яра. Тае Мон соослы Мыным ваем курбонъёс пӧлысь люкетлы сётӥсько. Та быдӟым святыня, сьӧлык понна ваем курбон кадь ик, янгыш уж понна ваем курбон кадь ик. 18 Ааронлэн выжыысьтыз вань пиосмуртъёс сое сиыны быгато. Та Кузё-Инмарлы ваем курбонъёс пӧлысь тӥляд выжыостылы пумтэм вапумъёс ӵожелы сётэм люкет. Ваньмыз со борды йӧтӥськем дун-чылкыт луоз”».


  19 Соку Кузё-Инмар Моисейлы тазьы вераз, тазьы шуиз: 20 «Тани Ааронлэн но солэн пиосызлэн вӧйын зырӟыса пуктон нуналазы Кузё-Инмарлы ваем саламзы: ефа чабей пызьлэсь дасэтӥ люкетсэ ялан сётӥськись курбон сётыны кулэ, солэсь ӝыны люкетсэ – ӵукна, ӝыны люкетсэ – ӝыт; 21 таба вылын вӧй пӧлын со пыжемын луыны кулэ; кызьы саламлы ваем нянез тӥяса люкыло, озьы ик тае но, вӧй пӧлын пыжемзэ, кусокен тӥялляса вай; Кузё-Инмар азьын ческыт зын поттонлы сое вай; 22 Ааронлэн пиосыз пӧлысь солэн интыяз зырӟыса пуктэм священник тае быдэсъяны кулэ: та Кузё-Инмарлэн пумтэм вапумъёслы сётэм пуктон-косонэз. Со ваньмыз сутэмын луыны кулэ; 23 священниклэн вань ваем салам нянез сутэмын луыны кулэ, сиыны кулэ ӧвӧл».


  24 Соку Кузё-Инмар Моисейлы тазьы вераз, тазьы шуиз: 25 «Ааронлы но солэн пиосызлы шу: ”Тани сьӧлык понна курбон сётонлэн законэз: кытын тылын сутӥськись курбон пудоез вандо, со интыын ик сьӧлык понна сётӥськись курбон пудоез но Кузё-Инмар азьын вандыны кулэ; та быдӟым святыня; 26 сьӧлык понна курбон сётӥсь священник сое сиыны кулэ; сое дун-чылкыт интыын, вӧсяськон скиниялэн азбараз, сиыны кулэ; 27 мар гинэ солэн сӥль бордаз йӧтӥськиз, ваньмыз дун-чылкыт луоз, солэн вирыз дӥськут вылэ пазяськиз ке, пазяськем интызэ святой интыысен миськы; 28 сюй горшокын со пӧзьтэмын вал ке, со горшокез пилёно; ыргон пуртыын пӧзьтэмын ке вал, соку та пуртыез сузяно, вуэн миськоно; 29 священникъёслэн выжызы пӧлысь вань пиосмуртъёс сое сиыны быгато: та [Кузё-Инмар азьын] быдӟым святыня; 30 нош сьӧлык понна курбон сётэм пудолэсь вирзэ вӧсяськон скинияе, вӧсяськон интыын сузяськон сямез ортчытыны пыртӥзы ке, соку со курбон пудолэсь сӥльзэ сиыны уг яра; сое тылын сутоно”».

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  7-тӥ ЛЮКЕТ


  1 «Тани янгыш уж понна курбон сётонлэн законэз: та быдӟым святыня; 2 янгыш уж понна сётӥськись курбон пудоез вандыны кулэ тылын сутӥськись курбон пудоез вандон интыын ик, солэн вирыныз курбон сётон ӝӧкез котыр ласянь пазяны кулэ; 3 курбонлы пудо вайись солэсь вань кӧйзэ, кӧй люкаськон пуйызэ, пуш кӧйзэ вайыны кулэ, 4 кыксэ ик пекляоссэ, соос вылысь, саур (макес) вылысьтыз кӧйзэ, мус бордысь кӧй люкаськон пуйызэ; тае со пекляосын валче мед висъялоз; 5 священник тае курбон сётон ӝӧк вылын, Кузё-Инмарлы сӥзьыса, мед сутоз: та янгыш уж понна сётӥськись курбон. 6 Священникъёс выжыысь вань пиосмуртъёс тае сиыны быгато; сое святой интыын сиёно: та быдӟым святыня.


  7 Сьӧлык понна курбон сётонлэн но янгыш уж понна курбон сётонлэн законэз одӥг кадь: курбон пудолэсь сӥльзэ басьтоз со священник, кин, со пудоез курбон сётыса, курбон вайись муртэ сьӧлыклэсь сузя. 8 Священник кинлэсь ке пудозэ, тылын сутыса, курбон сётэ ке, кузэ священниклы сётыны кулэ. 9 Гурын пыжыса ваем вань салам нянез, горшокын яке таба вылын дасям сиёнэз, соосты курбон сётӥсь священник басьтоз. 10 Вӧйын сураса пыжем салам няньёс, вӧйтэк пыжемъёсыз но Ааронлэн вань пиосызлы, соизлы но, таизлы но, сётэмын луыны кулэ.


  11 Тани тупаса улонлы сӥзем Кузё-Инмарлы вайиськись курбон сётонлэн законэз: 12 кин тау карыны сое вае, соку тау карон курбон вӧзы вӧйын сураса пыжем юмал нянь, вӧйын зырам куарнянь вайыны кулэ, эшшо вӧйын сурам чабей пызь, вӧйын сураса пыжем нянь; 13 тау карыса тупаса улонлы сӥзем курбон сётыку, куарнянь сяна, чырсатыса пыжем салам нянь мед ваёз; 14 вань салам курбонъёсыз пӧлысь кудзэ ке но огзэ Кузё-Инмар доры вылэ ӝутыны мед ваёз: со – тупаса улонлы сӥзьыса ваем пудолэн вирыныз пазясь священниклы сётоно люкет; 15 тау карыса тупаса улонлы сӥзем курбон пудолэсь сӥльзэ ваён нуналэ ик сиёно, солэсь кылем люкетсэ ӵукнаозьлы кельтыны уг яра.


  16 Нош кин ке сӥзиськыса яке аслаз ӟеч мылкыдыныз курбон сётыны вае ке, солэсь курбон сӥльзэ ваем нуналэ ик сиёно, мукетаз нуналэ но солэсь кылем люкетсэ сиыны яра, 17 нош курбон пудолэсь кылем сӥльзэ, куинетӥ нуналозьлы кылиз ке, тыл вылын сутоно; 18 нош тупаса улонлы сӥзем курбон сӥлез куинетӥ нуналэ но сиизы на ке, соку со курбон ярамон уз луы; кин сое вайиз, солы ӟечлы уз гожтӥськы: та саптаськон, кин ке сое сииз ке, со мурт сьӧлыкез ас вылаз нуоз; 19 та сӥль борды кырсь маке йӧтӥськиз ке, сое сиыны уг яра, сое тылын сутоно, нош чылкыт сӥлез котькудӥз чылкыт мурт сиыны быгатэ; 20 кыӵе ке но адями саптаськем дыръяз Кузё-Инмарлы ваем тупаса улонлы сӥзем курбон сӥлез сииз ке, со адями ас калыкез пӧлысь быдтэмын луоз; 21 кыӵе ке адями кыӵе ке кырсь маке борды – адямилэн кырсез борды яке кырсь пудо борды, яке котькыӵе кырсь нюж кыстӥськыса ветлӥсь борды – йӧтӥськиз ке, собере Кузё-Инмарлы ваем тупаса улонлы сӥзем курбон сӥлез сииз ке, со адями ас калыкез пӧлысь быдтэмын луоз».


  22 Кузё-Инмар Моисейлы тазьы вераз, тазьы шуиз: 23 «Израиль пиослы тазьы шу: ”Ошлэсь но, ыжлэсь но, кечлэсь но нокыӵе но кӧйзэ эн сиелэ. 24 Кулэм пудолэсь, пӧйшуръёсын кесям пудолэсь кӧйзэ котькыӵе уже кутыны луэ, нош сое тӥ эн сие. 25 Кин Кузё-Инмарлы курбон ваем пудолэсь кӧйзэ сииз ке, со адями ас калыкез пӧлысь быдтэмын луоз; 26 асьтэлэн улон интыосады нокыӵе но вирез эн сие – тылобурдолэсь но, пудолэсь но вирзэ эн сие; 27 нош кин ке кыӵе ке вирез сииз ке, со адями ас калыкез пӧлысь быдтэмын луоз”».


  28 Соку Кузё-Инмар Моисейлы тазьы вераз, тазьы шуиз: 29 «Израиль пиослы тазьы шу: ”Кин, тупаса улонлы сӥзьыса, Кузё-Инмарлы курбон вае, со тупаса улонлы сӥзем курбонэзлэсь люкетсэ Кузё-Инмарлы саламлы мед ваёз; 30 курбонэз со ас киыныз Кузё-Инмарлы вайыны кулэ: кӧез мӧляеныз валче [озьы ик мус бордысь кӧй люкаськон пуйыез] со вайыны кулэ, Кузё-Инмар азьын со мӧляез сэзъяса вайыны кулэ; 31 кӧез священник курбон сётон ӝӧк вылын сутоз, нош курбонлы сётэм пудолэсь мӧлязэ Ааронлы но солэн пиосызлы сётыны кулэ; 32 нош бурпал пельпумзэ тупаса улонлы сӥзем курбонъёсты пӧлысь священниклы вылэ ӝутонлы ваелэ. 33 Аарон пиос пӧлысь кудзы ке тупаса улонлы сӥзем курбон пудолэсь вирзэ, кӧйзэ вае ке, солы люкетлы курбон пудолэсь бурпал пельпумзэ сёто; 34 уго израиль пиослэсь тупаса улонлы сӥзьыса сётэм курбон пудооссылэсь сэзъяса вылэ ӝутонлы ваёно люкетсэс – мӧлязэс, пельпумзэс – Мон израиль пиослэсь Аарон священниклы но солэн пиосызлы пумтэм вапумъёс ӵожелы люкетлы сётӥсько”».


  35 Та Кузё-Инмарлы курбон ваем пӧлысь Ааронлы люкет, солэн пиосызлы люкет, – Кузё-Инмар азьын священник луыса ужаны-тыршыны кутскем нуналысен ик, 36 таӵе люкетэз Кузё-Инмар, соосты вӧйын зырӟыса пуктэм нуналысен кутскыса, израиль пиослы сётыны косӥз. Та выжыысь выжые, пумтэм вапумъёс ӵожелы сётӥськем пуктон-косон.


  37 Тани тылын сутӥськись курбон пумысен, саламлы ваем нянь пумысен, сьӧлык понна, янгыш уж лэсьтэм понна курбон сётон пумысен, священнике пуктыку курбон сётон пумысен, тупаса улонлы сӥзем курбон сётон пумысен закон мар вера, 38 та законэз Кузё-Инмар Сӥнай гурезьысен Моисейлы сётӥз, Сӥнай луоё кыр дуннеысен Со Моисей пыр израиль пиослы вераз, Кузё-Инмарлы кыӵе-мар саламъёс-кузьымъёс вайылыны кулэ.

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  8-тӥ ЛЮКЕТ


  1 Соку Кузё-Инмар Моисейлы тазьы вераз, тазьы шуиз: 2 «Ааронэз но солэсь пиоссэ бордад кут, дӥськут, зырӟыны вӧй басьты, сьӧлык понна курбон сётыны ошпи басьты, кык така но басьты, одӥг мушкое (корзинае) юмал нянь тыр но 3 вӧсяськон скинияе пырон доры вань калыкез люка». 4 Моисей ваньзэ лэсьтӥз озьы, кызьы Кузё-Инмар косӥз; калык люкаськиз вӧсяськон скинияе пырон доры. 5 Моисей люкаськем калыклы шуиз: «Тани, Кузё-Инмар мар лэсьтыны косӥз».


  6 Соку Моисей Ааронэз но солэсь пиоссэ вайыса вуэн миськиз, 7 Аарон вылэ дэрем дӥсяз, куссэ еэн думиз, вылаз риза выл дӥсь дӥсяз, вылаз ефод понӥз, ефодэз еэн думиз, соин ефодэз вылаз юнматӥз. 8 Вылаз муресазь понӥз, нош муресазь вылэ урим но туммим понӥз на. 9 Йыр вылаз кидар изьыяз, нош кидарлэн вылӥяз азьлапалтӥз чилясь карем пластина, святынялэсь диадимзэ, понӥз, кызьы косӥз Кузё-Инмар Моисейлы.


  10 Зырӟон вӧез Моисей кутӥз но соин скинияез зырӟиз, отысь вань тӥрлыкъёсты-арбериосты но зырӟиз, ваньзэ тае вӧсяз. 11 Курбон сётон ӝӧк вылэ сизьым пол зырӟон вӧйын пазьгиз; курбон сётон ӝӧкез но соин герӟаськем арбериосты, мисьтӥськонэз, солэсь сылон интызэ зырӟиз, соосты тазьы вӧсяз. 12 Соку [Моисей] Ааронлэн йыр вылаз зырӟон вӧез кисьтӥз, дун-чылкыт карон понна сое вӧйын зырӟиз. 13 Соку Моисей Ааронлэсь пиоссэ вайиз но вылазы дэрем дӥсяз, куссэс еэн думиз, йыр вылазы кидар изьы изьыяз, кызьы Кузё-Инмар Моисеез лэсьтыны косӥз.


  14 Сьӧлык понна курбон сётыны [Моисей] ошпи вайиз, соку Аарон но солэн пиосыз сьӧлык понна курбонлы ваем ошпилэн йыр вылаз кизэс понӥзы; 15 [Моисей] сое вандӥз, вирзэ кутӥз но чиньыеныз курбон сётон ӝӧклэсь сюръёссэ котыр ласянь вирын зыраз, курбон сётон ӝӧкез сузяз, нош кылемзэ вирез курбон сётон ӝӧклэн выжыяз кисьтӥз, чылкыт мед луоз шуыса вӧсяз сое. 16 [Моисей] курбон пудолэн пушкысьтыз вань кӧез октӥз, мус бордысь кӧй пуйыез, кыксэ ик пекляез басьтӥз, кӧйзэс октӥз; Моисей соосты курбон сётон ӝӧк вылын сутӥз; 17 нош ошпиез но солэсь кузэ, сӥльзэ, кырсь-жоб макеоссэ станлэн сьӧраз тылын сутӥз, кызьы Кузё-Инмар Моисеез косӥз.


  18 [Моисей] тылын сутӥськись курбон ортчытыны така вайиз но, Аарон пиосыныз ӵош такалэн йыр вылаз кизэс понӥзы, 19 Моисей сое вандӥз но солэн вирыныз курбон сётон ӝӧкез котыр ласянь пазяз; 20 така сӥлез люкетъёслы кораз – йырзэ, кӧйзэ, мугор люкетъёссэ Моисей тылын сутӥз. 21 Нош пуш арбериоссэ, пыдъёссэ вуэн миськиз но быдэссэ такаез Моисей курбон сётон ӝӧк вылын сутӥз: та тылын сутӥськись курбон ческыт зын поттэ, та курбон Кузё-Инмарлы сётӥське, кызьы Кузё-Инмар косӥз Моисеез лэсьтыны.


  22 Соку [Моисей] мукетсэ такаез вайиз, священнике пуктыку сётӥськись курбон такаез, Аарон пиосыныз ӵош такалэн йыр вылаз кизэс понӥзы; 23 Моисей сое вандӥз, вирзэ кутӥз но Ааронлэн бур пель дураз, бур киысьтыз бадӟым чиньы вылаз, бур пыдысьтыз бадӟым чиньы вылаз вир понӥз. 24 Моисей Аарон пиосты вайиз но бурпал пель дуразы, бур киысьтызы бадӟым чиньы вылазы, бур пыдзылэн бадӟым чиньы вылазы вир понӥз, Моисей курбон сётон ӝӧкез котыр ласянь вирен пазьгиз. 25 [Моисей] кӧез октӥз, такалэн быж бордаз ошиськыса улӥсь кӧй пуйыез, вань пуш кӧез, мус бордысь кӧй пуйыез басьтӥз, кыксэ ик пекляосты, соос бордысь кӧез октӥз, бурпал пельпумзэ басьтӥз; 26 Кузё-Инмар азьын сылӥсь мушкоысь юмал няньёс пӧлысь одӥгзэ юмал нянез, одӥгзэ вӧйын сураса пыжем нянез, одӥг куарнянь басьтӥз но кӧй вылэ, бур пельпум вылэ понӥз. 27 Табере ваньзэ тае Ааронлэн ки вылаз, солэн пиосызлэн ки вылазы понӥз но Кузё-Инмар азьын сэзъяса вылэ ӝутӥз; 28 ваньзэ тае Моисей соослэн ки вылысьтызы басьтӥз но курбон сётон ӝӧк вылын тылын сутӥськись курбонэн валче тылын сутӥз: та священнике пуктыку сётӥськись курбон ческыт зын поттонлы сётӥське, та Кузё-Инмарлы курбон. 29 Моисей мӧля люкетэз кутӥз но Кузё-Инмар азьын сэзъяса вылэ ӝутӥз: та вал священнике пуктыку курбон сётэм такалэн Моисейлы сётоно люкетэз, кызьы Кузё-Инмар Моисейлы косон сётӥз. 30 Моисей зырӟон вӧез, курбон сётон ӝӧк вылысь вирез кутӥз, соин со Аарон вылэ, солэн дӥськут вылаз пазяз, солэн пиосыз, соослэн дӥськутсы вылэ пазяз; тазьы со Ааронэз но солэсь дӥськутсэ, бордаз сылӥсь пиоссэ, соослэсь дӥськутсэс дун-чылкыт кариз.


  31 Соку Моисей Ааронлы но солэн пиосызлы шуиз: «Вӧсяськон скинияе пырон дорын сӥль пӧзьтэ но священнике пуктыку юмал няньёсын тырмытэм мушкоысь нянен отын ик сое сие, кызьы мыным косон сётэмын но шуэмын вал: ”Аарон но солэн пиосыз сое сиыны кулэ”, 32 нош сӥльлэсь но няньлэсь кылем люкетсэ тылын сутэ. 33 Тӥледыз священнике пуктон нуналъёс йылпумъяськытозь, сизьым нунал ӵоже, вӧсяськон скиниялэн ӧс дорысьтыз эн кошкылэ, уго сизьым нунал ӵоже тӥледыз священнике пуктон кыстӥськыны кулэ; 34 кызьы туннэ лэсьтэмын вал, тазьы тӥледыз чылкытатон-сузян понна лэсьтыны косӥз Кузё-Инмар. 35 Вӧсяськон скиниялэн пырон дораз уен-нуналэн сизьым нунал ӵоже луэ, медад кулэ шуыса, Кузё-Инмар дорын возьмаськись луэ, уго [Инмар Кузё-Инмар] мыным таӵе косон сётӥз». 36 Аарон но солэн пиосыз Кузё-Инмарлэсь Моисей пыр сётэм вань косонъёссэ быдэстӥзы.

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  9-тӥ ЛЮКЕТ


  1 Тямысэтӥ нуналэ Моисей Ааронэз, солэсь пиоссэ, Израильлэсь тӧрооссэ дораз ӧтчаз, 2 Ааронлы со шуиз: «Ошъёс пӧлысь сьӧлыкъёс понна курбонлы сётыны аслыд ошпиез кут, тылын сутӥськись курбон сётыны такаез кут, кыксы но шектэмесь мед луозы, соосты Кузё-Инмар азе султыты; 3 израиль пиослы шу: ”Сьӧлык понна курбон сётыны кечтака вае, тылын сутӥськись курбон сётыны [така], одӥг аресъем ошпи, ыжпи вае, соос шектэмесь мед луозы, 4 тупаса улонлы сӥзем курбон сётыны ош, така вае. Ваньзэ тае Кузё-Инмар азьын курбон сётыны вае, вӧйын пыжем салам нянь но вае, уго туннэ Кузё-Инмар тӥледлы возьматскоз”».


  5 Моисейлэсь косэмзэ вӧсяськон скиния азе вайизы, вань калык лыктӥз но Кузё-Инмар азе султӥз. 6 Соку Моисей шуиз: «Тани Кузё-Инмар ма лэсьтыны косӥз, соку тӥ дорын Кузё-Инмарлэн пиштӥсь данлыкез возьматскоз». 7 Соку Моисей Ааронлы шуиз: «Курбон сётон ӝӧк дуре султы но сьӧлык понна курбондэ сёт, тылын сутӥськись курбондэ сёт, астэ но, калыкез но сьӧлыкъёслэсь сузя, калыклэсь саламзэ-кузьымзэ курбонлы вай, кызьы Кузё-Инмар косӥз, озьы соосты сьӧлыкъёслэсь сузя».


  8 Аарон курбон сётон ӝӧк дуре лыктӥз но аслаз сьӧлыкъёсыз понна ошпиез курбон сётӥз: 9 Аарон пиос солы курбон пудолэсь вирзэ сётӥзы, чиньызэ вире веттӥз но курбон сётон ӝӧклэн сюръёсыз вылэ вирез понӥз, нош кылемзэ вирез курбон сётон ӝӧклэн выжыяз кисьтӥз; 10 нош сьӧлык понна курбон сётэм пудолэсь кӧйзэ, пекляоссэ, мус бордысь кӧй пуйыез курбон сётон ӝӧк вылын сутӥз, кызьы Кузё-Инмар Моисейлы косон сётӥз; 11 нош сӥльзэ но кузэ, стан сьӧры поттыса, тылын сутӥз.


  12 Тылын сутӥськись курбон пудо вандӥз, Аарон пиос солы курбон пудолэсь вирзэ сётӥзы; со вирын Аарон курбон сётон ӝӧкез котыр ласянь пазяз; 13 солы тылын сутӥськись курбон пудолэсь мугор люкетъёссэ, йырзэ вайизы но, соосты со курбон сётон ӝӧк вылын сутӥз, 14 нош пуш арбериоссэ, кукъёссэ миськиз но тылын сутӥськись курбонэн ӵош курбон сётон ӝӧк вылын сутӥз. 15 Калыклэсь салам-кузьымзэ курбон вайиз: сьӧлыкъёс понна курбон сётыны калыклэсь кечсэ кутыса вандӥз но азьвылзэ сямен ик сьӧлыкъёс понна курбон сётӥз. 16 Тылын сутӥськись курбон сётӥз, та ужез пуктон-косонъя быдэстӥз. 17 Салам нянез кияз кутӥз но курбон сётон ӝӧк вылын сутӥз, – ӵукна тылын сутӥськись курбон вӧзы вал таиз.


  18 Калыклэсь ваем ошсэ, таказэ тупаса улонлы сӥзем курбонлы вандӥз; Аарон пиос солы курбон пудолэсь вирзэ сётӥзы, нош со курбон сётон ӝӧкез котыр ласянь вирен пазяз; 19 ош пушкысь кӧез, такалэн быж бордаз ошиськыса улӥсь кӧй пуйыез, озьы ик [пуш арбериос вылэ] люкаськем [кӧез], пекляоссэ но мус бордысь кӧй пуйызэ вайизы, 20 кӧез мӧля вылэ понӥзы, собере Аарон кӧез курбон сётон ӝӧк вылын сутӥз; 21 нош ошен такалэсь мӧлязэс но бурпал пельпумзэс Аарон Кузё-Инмар азьын сэзъяса вылэ ӝутӥз, Моисей косэмъя лэсьтӥз.


  22 Аарон, калык пала берыктӥськыса, киоссэ ӝутӥз, калыкез бакель кариз, сьӧлык понна курбонэз, тылын сутӥськись курбонэз, тупаса улонлы сӥзем курбонэз сётэмез бере со курбон сётон ӝӧк дорысь васькиз. 23 Моисеен Аарон вӧсяськон скиния пушкы пыризы но потыса калыкез бакель каризы. Соку Кузё-Инмарлэн пиштӥсь данлыкез вань калыклы возьматскиз: 24 Кузё-Инмар дорысь тыл потӥз но курбон сётон ӝӧк вылысь тылын сутӥськись курбонэз, кӧез сутӥз: тае адӟыса, вань калык шумпотэменыз черектӥськиз, ымныр вылаз выдӥз.

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  10-тӥ ЛЮКЕТ


  1 Ааронлэн Надавен Авиуд пиосыз кыксы ик асьсэлэсь кадилозэс басьтӥзы, отчы тыл понӥзы, ческыт зын поттӥсь арбериос понӥзы но Кузё-Инмар азе ярантэм, Кузё-Инмарлэсь соосты вайыны косымтэзэ тылэз вайизы; 2 соку Кузё-Инмар дорысь тыл потыса соосты сутӥз, Кузё-Инмарлэн син азяз соос кулӥзы. 3 Соку Моисей Ааронлы шуиз: «Тани Кузё-Инмар мар сярысь вераз, тазьы шуыкуз: ”Мынам матам лыктӥсьёс бордын Аслэсьтым дун-сьӧлыктэм луэмме возьмато, вань калык азьын данэ пото”». Аарон чус улӥз.


  4 Ааронлэн атаезлэн Узиил вынызлэсь Мисаилэн Елцафан пиоссэ Моисей ӧтьытӥз но соослы шуиз: «Мынэ, вӧсяськон интыысь станлэн сьӧраз ӵыжы-выжыостылэсь шӧйёссэс поттэ». 5 Лыктӥзы но, дэременызы шобыртыса, соосты станлэн сьӧраз поттӥзы, Моисейлэн косэмезъя лэсьтӥзы. 6 Нош Ааронлы но солэн Елеазар, Ифамар пиосызлы Моисей шуиз: «Медад кулэ, вань калык вылэ вожпотон медад вае шуыса, йырдэс гольык эн кельтэ, дӥськуттэс эн кесялэ; нош тӥляд агай-вынъёсты, быдэс израиль калык, Кузё-Инмарлэн тылын сутэмъёсыз понна бӧрдыны быгатӥськоды; 7 медад кулэ шуыса, вӧсяськон скиниялэн ӧстӥз эн потэ, уго тӥляд вылады Кузё-Инмарлэн зырӟем вӧйыз». Моисейлэн верам кылызъя лэсьтӥзы.


  8 Кузё-Инмар Ааронлы тазьы вераз, тазьы шуиз: 9 «Тон но, тынад пиосыд но медад кулэ шуыса, вӧсяськон скинияе пырыкуды [яке курбон сётон ӝӧк доры лыктыкуды], вина но, кудӟытӥсь юонъёсты огзэ но эн юэ; та тӥляд выжыостылы пумтэм вапумъёс ӵожелы сётэм пуктон-косон, 10 дун-чылкытэз дун-чылкыт луисьтэмлэсь, кырсез чылкытлэсь висъяны мед быгатоды, 11 израиль пиосты Кузё-Инмарлэн Моисей пыр соослы верам вань пуктон-косонъёсызлы дышетыны мед быгатоды».


  12 Соку Моисей Ааронлы, Елеазарлы, Ифамарлы – Ааронлэн улэп кылем пиосызлы – шуиз: «Кузё-Инмарлы курбонлы ваем салам нянь пӧлысь кылем люкетсэ басьтэ но та юмалын пыжемез курбон сётон ӝӧк дорын сие, уго та быдӟым святыня; 13 сое святой интыын сие, уго Кузё-Инмарлы сётэм курбонъёс пӧлысь та тынад люкетэд, тынад пиосыдлэн но люкетсы: тазьы [Кузё-Инмар дорысь] мыным лэсьтыны косон сётэмын.


  14 Курбон сӥльлэсь сэзъяса вылэ ӝутэм люкетсэ – мӧлязэ, пельпумзэ – чылкыт интыын сие, тон ачид но, пиосыд но, нылъёсыд но ваньды огазьын сие, уго та израиль пиослэн тупаса улонлы сӥзьыса сётэм курбонзы пӧлысь тыныд но, пиосыдлы но люкетлы сётэмын. 15 Кӧй курбонъёсын ӵош соос пудолэсь мӧлязэ, пельпумзэ, Кузё-Инмар азьын сэзъяса, вылэ ӝутыны кулэ, пумтэм вапумъёслы та тыныд но, пиосыдлы но, [нылъёсыдлы но] тонэн огазьын люкетлы мед луоз, кызьы Кузё-Инмар [Моисей пыр] косон сётӥз».


  16 Сьӧлык понна курбон сётыны ваем кечтакаез Моисей утчаз, но тани, со сутэмын ни. Соку [Моисей] Ааронлэн Елеазарен Ифамар улэп кылем пиосыз вылэ вожзэ поттӥз, со шуиз: 17 «Малы тӥ сьӧлык понна курбон сётэм пудо сӥлез святой интыын ӧд сие? Уго со быдӟым святыня, тӥледлы со сётэмын калык вылысь сьӧлыкъёсты быдтон понна, Кузё-Инмар азьын соосты чылкытатон понна; 18 тани, солэн вирыз вӧсяськон скиния пушкы пыртэмын ӧвӧл, нош тӥ сое святой интыын сиыны кулэ вал, кызьы мыным косэмын вал».


  19 Аарон Моисейлы шуиз: «Тани, туннэ соос Кузё-Инмар азьын сьӧлык понна курбонзэс вайизы, тылын сутӥськись курбонзэс вайизы, озьы ке но та учыр монэн луиз; туннэ мон сьӧлык понна курбон сётэм пудолэсь сӥльзэ сии ке, со Кузё-Инмарлэн син азяз ярамон луоз-а?» 20 Тае Моисей кылӥз, кабыл басьтӥз.

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  11-тӥ ЛЮКЕТ


  1 Соку Кузё-Инмар Моисеен Ааронлы тазьы вераз, тазьы шуиз: 2 «Израиль пиослы вералэ: ”Тани музъем вылысь вань пудоос пӧлысь таӵеоссэ тӥледлы сиыны яра: 3 вайяськем гижыё ке, гижыосаз мур кыретэз вань ке, сыскиськыса сиське ке, со пудоез сие, 4 сыскиськыса улэ ке но, нош гижыосыз кыклы люкиськемын ӧвӧл – верблюд со, солэсь сӥльзэ эн сие, тӥ понна со кырсь пудо мед луоз; 5 тушканчикез но эн сие, со сыскиське ке но, солэн кыклы люкиськем гижыосыз ӧвӧл, тӥ понна со кырсь маке мед луоз; 6 лудкечез но эн сие, со сыскиське ке но, солэн кыклы люкиськем гижыосыз ӧвӧл, тӥ понна со кырсь маке мед луоз; 7 парсез но эн сие, гижыосыз кыклы висъяськемын, гижыосаз мур кыретэз вань ке но, нош со уг сыскиськы, соин ик со тӥ понна кырсь мед луоз; 8 соослэсь сӥльзэс эн сие, шӧйзы борды киыныды эн йӧтӥське; кырсесь соос тӥ понна.


  9 Вуын улӥсь вань улэп макеос пӧлысь сие ваньзэ, кудъёсызлэн бурдъёссы вань, сьӧмзы вань – зарезьын-а, шурын-а уло – таӵеоссэ сие; 10 нош вуын вань уясьёс пӧлысь, вуын вань улӥсьёс пӧлысь, кудъёсызлэн бурдъёссы, сьӧмзы ӧвӧл – зарезьын-а, шурын-а уло соос – ваньзы таӵеос юрӟымесь тӥледлы мед луозы. 11 Тӥ понна соос юрӟымесь мед луозы: соослэсь сӥльзэс эн сие, шӧйёссылэсь юрдэ. 12 Вуын улӥсь бурдтэм, сьӧмтэм улэп макеос ваньзы тӥледлы юрӟым мед потозы.


  13 Тылобурдоос пӧлысь таосызлэсь юрдэ – сӥльзэс эн сие, юрӟымесь соос: ӧрӟиез, грифез, зарезь ӧрӟиез, 14 пиякушез, пӧйшурась ӧрӟиез но солэсь выжыоссэ, 15 пӧртэм пумо куакаосты, 16 страусэз, кучыранэз, чарланэз*а, душесэз но солэсь выжыоссэ; 17 пелёкучыранэз, бакланэз, ибисэз, 18 юсез, пеликанэз, ванемез, 19 каксяез*б, туриез – солэсь выжыоссэ, варышез, урткыӵез. 20 Вань нюж кыстӥськыса ветлӥсьёс, бурдоос, ньыль пыд вылазы ветлӥсьёс тӥледлы юрӟым мед потозы; 21 вань нюж кыстӥськыса ветлӥсьёс, бурдоос, ньыль пыд вылазы ветлӥсьёс пӧлысь сиыны яра сыӵеоссэ гинэ, кудъёсызлэн кукъёссы мугорзылэн вылӥяз ӝутскыса уло музъем вылтӥ тэтчаса ветлон понна. 22 Таӵеос пӧлысь сиыны яра: саранчаез но солы укшась выжыез, соламез но солы укшась выжыез, харголэз но солы укшась выжыез, хагабез*в но солы укшась выжыез. 23 Ваньмыз мукетыз нюж кыстӥськыса ветлӥсьёс, бурдоос, кудъёсызлэн ньыль пыдзы вань, тӥледлы юрӟым мед потозы; 24 соос борды йӧтӥськиды ке, тӥ саптаськоды: кин соослэн шӧйзы борды йӧтӥськиз ке, со мурт ӝытозьлы кырсь шуыса лыдъяськоз. 25 Кин соослэсь шӧйзэс кияз кутоз, со мурт дӥськутсэ миськыны кулэ, со ӝытозь кырсь шуыса лыдъяськоз. 26 Гижыоссы кыклы люкиськемын ке, нош отын мур кыретэз ӧвӧл ке, уг сыскиськы ке, вань сыӵе пудоос тӥледлы кырсь мед луозы: кин ке со борды йӧтӥськиз ке, [ӝытозьлы] кырсь луоз. 27 Вань ньыль пыдо, пӧйшуръёс пӧлысь лапа вылазы лёгиськыса ветлӥсь пӧйшуръёс тӥледлы кырсь мед луозы: кин ке соослэн шӧйзы борды йӧтӥськиз ке, со мурт ӝытозь кырсь шуыса лыдъяськоз; 28 соослэсь шӧйзэс кин ке кияз кутӥз ке, со мурт дӥськутсэ миськыны кулэ, ӝытозьлы со кырсь шуыса лыдъяськоз: соос тӥ понна кырсесь.


  29 Тани музъем вылтӥ нюж кыстӥськыса ветлӥсьёс пӧлысь кинэ тӥ кырсь шуыса лыдъяны кулэ: мудӥсь шырез, шырез, кенӟалиез – аслыз укшась выжыосын ӵош, 30 анакаез, хамелеонэз, летааез, хометэз но тиншеметэз*г – 31 вань нюж кыстӥськыса ветлӥсьёс пӧлысь таосыз тӥледлы кырсь мед луозы: кин таослэн шӧйзы борды йӧтӥськиз ке, ӝытозь со мурт кырсь шуыса лыдъяськоз. 32 Таос пӧлысь кудзылэн ке но шӧйзы кыӵе ке пулэсь лэсьтэм сосуд вылэ яке дӥськут вылэ, яке ку вылэ, яке пуйы вылэ, уже кутӥськись кудӥз ке но арбери вылэ усиз ке, соос кырсесь луозы: соосты вуэ пононо, ӝытозь соос кырсесь шуыса лыдъяськозы, бӧрысь – чылкытэсь луозы; 33 таос пӧлысь кудзылэн ке но шӧйзы горд сюйлэсь лэсьтэм сосудэ усиз ке, маиз отын вал, со кырсь луоз, ассэ [сосудэз] пильыса куштэ. 34 Та сосудын возиськем ву сиыны ярамон сиён вылэ усиз ке, соку со сиён [тӥ понна] кырсь луоз, та сосудысь котькыӵе юонъёс но кырсесь луозы. 35 Таослэн шӧйзылэн люкетэз маке вылэ усиз ке, со кырсь луоз; гурез, учогез кырсьлы луыса куашкатоно, соос тӥ понна кырсесь шуыса мед лыдъяськозы; 36 ошмес но вуэз люкан понна лэсьтэм гудӟем гинэ чылкытэсь кылё; нош кин шӧй борды йӧтӥське, со кырсь луэ. 37 Таослэн шӧйзылэн куд ке но люкетыз кыӵе ке но кизёно кидыс вылэ усиз ке, со чылкыт; 38 нош вуэн киськам кидыс вылэ таослэн шӧйзылэн кыӵе ке но люкетэз усиз ке, со тӥ понна кырсь мед луоз.


  39 Тӥляд сиёно пудоды пӧлысь кудӥз ке кулӥз ке, солэн шӧй бордаз йӧтӥськем мурт ӝытозьлы кырсь луоз; 40 кин ке солэсь шӧйзэ сииз ке, со мурт дӥськутсэ миськыны кулэ, ӝытозь со кырсь шуыса лыдъяськоз; кин ке солэсь шӧйзэ нуыса поттӥз ке, со мурт дӥськутсэ миськыны кулэ, ӝытозь со кырсь шуыса лыдъяськоз.


  41 Музъем вылтӥ нюж кыстӥськыса ветлӥсьёс ваньзы тӥледлы юрӟымесь мед потозы, соосты сиыны уг яра; 42 кӧт вылазы ветлӥсьёсты, ньыль пыд вылазы яке солэсь но тросгес пыд вылазы нюж кыстӥськыса ветлӥсьёсты эн сие, уго соос юрӟымесь; 43 лулдэс эн сапталэ нюж кыстӥськыса ветлӥсьёсын, соосын асьтэдыз эн сапталэ, соос пыр кырсесь медад луэ, 44 уго Мон – Кузё-Инмар, тӥляд Инмарды, дун-чылкытэсь луэ, дун-чылкыт улэ, уго Мон [Кузё-Инмар, тӥляд Инмарды] дун-чылкыт; асьтэлэсь лулдэс эн сапталэ музъем вылтӥ нюж кыстӥськыса ветлӥсь улэп макеен, 45 уго Мон – Кузё-Инмар, тӥледлы Инмар луон понна Египет музъемысь тӥледыз поттӥсь. Озьыен, дун-чылкытэсь луэ, уго Мон дун-чылкыт.


  46 Тани пудоос, тылобурдоос, вуын улӥсь вань улэп макеос, музъем вылтӥ нюж кыстӥськыса ветлӥсь вань улэп макеос пумысен сётэм закон, 47 та законъя тӥ кырсез чылкытлэсь, сиыны лэзем пудоез сиыны лэзьымтэ пудолэсь, пӧйшурлэсь тодманы-висъяны мед быгатоды”».

  


  *а11:16 чарлан – чайка


  *б11:19 какся – цапля


  *в11:22 солам, харгол, хагаб – Палестинаын но мукет пӧсь шаеръёсын улӥсь саранчалы укшась нымы-кибыос


  *г11:30 анака, летаа, хомет но тиншемет – таос ваньзы Палестинаын улӥсь, кенӟалилы укшась, нюж кыстӥськыса ветлӥсь макеос

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  12-тӥ ЛЮКЕТ


  1 Кузё-Инмар Моисейлы тазьы шуиз: 2 «Израиль пиослы вера: ”Кышномурт, секытэн луыса, пи нуны вайиз ке, со сизьым нунал ӵоже кырсь шуыса лыдъяськоз; саптаськыса висён дыръяз кадь ик со кырсь луоз; 3 тямысэтӥ нуналаз пичи пилы вандӥськон сямез ортчытозы; 4 куамын куинь нунал ӵоже кышномурт, виръёсызлэсь чылкытатӥськыса, ас дораз пукыны кулэ; чылкытатӥськон нуналъёсыз быдэсмытозь, со нокыӵе но вӧсяськон тӥрлыкъёс-арбериос борды йӧтылӥськыны кулэ ӧвӧл, вӧсяськон инты доры матаз ветлыны кулэ ӧвӧл. 5 Со ныл нуны вайиз ке, чылкытатӥськон дырыз ортчыку, кык арня ӵоже со кырсь шуыса лыдъяськоз, куатьтон куать нунал ӵоже со, вирызлэсь сузяськыса, гуртаз пукыны кулэ.


  6 Пиез понна яке нылыз понна чылкытатӥськон нуналъёсыз йылпумъяськизы ке, со одӥг аресъем ыжпиез тылын сутӥськись курбон сётыны мед ваёз, озьы ик пинал гурт дыдыкез яке кыр дыдыкез сьӧлык понна курбон сётыны вӧсяськон скинияе пырон ӧс доры священниклы со вайыны кулэ; 7 тае священник Кузё-Инмар азьын курбон сётоз, озьы кышномуртэз сузялоз, соку со вир кошконэзлэсь сузяськоз, чылкыт луоз. Таӵе луэ пи яке ныл ваем кышномурт пумысен закон.


  8 Нош солэн ыжпи вайыны моӵез ӧвӧл ке, соку со кык кыр дыдык яке кык пинал гурт дыдыкъёсты мед ваёз: одӥгзэ тылын сутӥськись курбон сётыны, нош мукетсэ сьӧлык понна курбон сётыны, священник сое чылкытатоз но, со чылкыт луоз”».

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  13-тӥ ЛЮКЕТ


  1 Кузё-Инмар Моисейлы но Ааронлы тазьы вераз, тазьы шуиз: 2 «Мугор вылаз кинлэн ке потос*а яке карс*б, яке тӧдьы вишты потӥз ке, мугорысьтыз ку вылаз гижлочерлэн яраез адӟиськыны кутскиз ке, со муртэ Аарон священник доры яке солэн кудӥз ке но пиез доры, священник доры, вайыны кулэ; 3 священник учкоз солэн мугор вылысьтыз яразэ, яра улысь пигон тӧдьы луэмын ке, яраез мугор пушкы пыдло пыремын ни ке, соку та гижлочерлэн тодметэз; священник сое учкоз но та мурт кырсь шуыса ялоз. 4 Нош ку вылын тӧдьы вишты вань ке, но со мугор пушкы пыдло пыремын ӧвӧл ке, со улысь пигон тӧдьы луымтэ ке, священник та муртэ сизьым нуналлы калыклэсь висъяны кулэ; 5 сизьыметӥ нуналаз священник сое нош ик учке; яраез азьвыл кадь ик возиськем ке, мугор вылаз вӧлдӥськымтэ ке, соку священник сое эшшо сизьым нуналлы калыклэсь висъяны кулэ. 6 Сизьыметӥ нуналаз священник нош ик яраез чаклалоз-учкоз но, яраез ӟеч-ӟеч уг ни адӟиськы ке, мугорызлэн мукет интыосаз вӧлдӥськымтэ ке, священник та мурт сярысь со чылкыт шуыса ялыны кулэ: та карс бервыл; дӥськутъёссэ мед миськоз но со чылкыт луоз. 7 Нош карсэз мугор вылаз вӧлдӥськыны кутскем ке, сузяськон понна священник доры ветлэм бераз ини, соку со кыкетӥ ползэ священниклы возьматӥськыны кулэ; 8 священник адӟиз ке, карсэз мугор вылаз вӧлдӥське шуыса, со та мурт сярысь со кырсь шуыса ялыны кулэ: та гижлочер (проказа).


  9 Кин ке вылын гижлочерлэн яраосыз адӟиськизы ке, со муртэ священник доры вайыны кулэ; 10 священник сое учкоз-чаклалоз: ку вылысьтыз пыктосэз тӧдьыалэс ке, пигонэз но тӧдьы луэм ке, пыктос вылаз сӥлез адӟиське ке, 11 соку та кемаласьгес алям гижлочерлэн ку вылысь тодметэз; священник та мурт сярысь со кырсь шуыса ялыны но сое калыклэсь висъяны кулэ, уго со кырсь. 12 Нош гижлочер ку вылтӥз туж ӝог аля ке, висисьлэсь быдэс мугорзэ – йырысеныз пыдозяз – басьтэм ни ке, кӧня адӟыны быгатэ священниклэн синмыз, 13 адямилэсь быдэс мугорзэ гижлочер басьтэм ни шуыса, священник адӟиз ке, соку со висись мурт сярысь со чылкыт шуыса ялоз, малы ке шуоно ваньмыз тӧдьы луиз: со чылкыт луиз. 14 Но солэн мугор сӥль вылаз кыре потӥсь яраос кылдӥзы ке, со чылкыт ӧвӧл ни; 15 улэп сӥлез священник адӟиз ке, висись муртэ кырсь шуыса ялоз; кыре потэм сӥль кырсь шуыса лыдъяське: со – гижлочерлэн тодметэз. 16 Нош кыре потэм сӥль воштӥськиз ке, тӧдьы луиз ке, соку со мурт священник доры мед лыктоз; 17 священник сое учкоз-чаклалоз, яраез тӧдьы луэм ке, соку священник та висем адями сярысь чылкыт шуыса ялоз; со чылкыт.


  18 Кинлэн ке мугор вылаз пыктос вал но со бурмиз ке, 19 но пыктос бервылаз тӧдьы потос яке тӧдьы вишты, яке гордалэс вишты потӥз ке, со мурт священник доры лыктыны кулэ; 20 священник сое учкоз-чаклалоз но, яраез ку пушкы пырем ке, пигонэз тӧдьы луэм ни ке, священник та мурт сярысь кырсь шуыса ялоз: та гижлочерлэн яраез, со пыктос вылэ ӝужам; 21 нош священник адӟиз ке, пыктос вылын пигонэз тӧдьы луымтэ шуыса, яраез кулэн пушказ пырымтэ ке, яраез син шоры усьымон ӧвӧл ке, соку священник та муртэ сизьым нуналлы калыклэсь висъялоз; 22 нош яраосыз туж ӝог ку вылэ вӧлдӥськыны кутскизы ке, соку священник та мурт сярысь со кырсь шуыса ялоз: та яра висён; 23 нош вишты интыяз ик кылиз ке, уг ни ке вӧлдӥськы, соку со пыктосэн висёнлэн бервылыз, священник та муртэ чылкыт шуыса ялоз.


  24 Нош кинлэн ке мугорызлэн ку вылаз сутӥськем бервылыз луиз ке, со бурмем яра бервылын гордалэс яке тӧдьы виштыез луиз ке, 25 виштыё яра бервылысь пигон тӧдьы луэм но, яраез пыдло пырем ни шуыса, священник адӟиз ке, соку та гижлочер, со сутӥськем бервылэ алям; священник та мурт сярысь со кырсь шуыса ялоз – та гижлочерлэн яраез; 26 нош виштыё яра бервылысь пигон тӧдьы ӧвӧл шуыса, священник адӟиз ке, со яра ку пушкы пырымтэ ке, эшшо ке, туж ик син шоры но уг йӧты, соку священник та муртэз сизьым нуналлы адямиослэсь висъялоз; 27 сизьыметӥ нуналэ священник сое учкоз-чаклалоз, виштыез мугор вылэ туж ке вӧлдӥське, соку священник со сярысь кырсь шуыса ялоз – та гижлочерлэн яраез; 28 нош вишты интыяз ик кыле ке, мугор вылэ уг вӧлдӥськы, эшшо ке, туж ик син шоры но уг йӧты, соку та пыктос сутӥськемлэн бервылыз; соку священник ялоз, та адями чылкыт шуыса, уго та сутӥськем яралэн бервылыз.


  29 Пиосмуртлэн яке кышномуртлэн йыр вылаз яке ангес вылаз яраез луиз ке, 30 священник со яраез учкоз-чаклалоз, со ку пушкы пыремын ке, висись интыысь йырсиез, пигонэз ӵужпыр, векчи луэм ке, соку священник ялоз, та адями кырсь луэмын шуыса: со парша*в висён, со йыр вылэ яке ангес вылэ потэм гижлочер; 31 священник со парша бервылэз учкоз-чаклалоз, парша куэ пыдло пырымтэ ке, висись интыысь йырсиез, пигонэз сьӧд ӧвӧл ке, соку священник паршаен висись муртэ сизьым нуналлы адямиослэсь висъялоз; 32 сизьыметӥ нуналэ священник яраез учкоз-чаклалоз, парша мугор вылэ уг ке вӧлдӥськы, со вылын ӵужалэс йырсиез, пигонэз ӧвӧл ке, парша куэ пыдло пырымтэ ке, 33 соку висисьлэсь йырсизэ, тушсэ ӵышконо, нош паршалэсь бервылзэ ӵышконо ӧвӧл, паршаен висись муртэ священник кыкетӥ ползэ калыклэсь сизьым нунал ӵожелы висъяны кулэ; 34 сизьыметӥ нуналэ священник паршаен висись муртэ учкоз-чаклалоз, паршаез ку вылаз уг ни ке вӧлдӥськы, ку пушкы пыдло уг ни ке пыры, та мурт чылкыт шуыса, священник ялоз; та мурт дӥськутсэ мед миськоз но, со чылкыт луоз. 35 Сое чылкыт шуыса ялэм бере паршаез ку вылаз туж юн вӧлмыны кутскиз ке, 36 священник адӟиз ке, паршаез мугор вылаз вӧлдӥське шуыса, соку священник ӵужалэс йырсиез медаз ни утча – со мурт чылкыт ӧвӧл; 37 нош парша ас куеныз кыле ке, со бервылэ сьӧд йырси, пигон мычиське ке, соку паршаез быриз но, адями чылкытаз; со чылкыт луэм шуыса, священник ялоз.


  38 Пиосмуртлэн яке кышномуртлэн ку вылаз виштыос, тӧдьы виштыос луизы ке, 39 священник адӟиз ке, та муртлэн ку вылаз бездыт-тӧдьы виштыосыз вань, соку со тодоз, та ку вылэ карс алям шуыса: со мурт палась висёнэн уг висьы, со – чылкыт.


  40 Кинлэн ке йырысьтыз йырсиосыз потыны кутскиллям ке, соку та пилеш мурт – чылкыт; 41 нош йырызлэн азьпал люкетаз йырсиез потэм ке, та йырситэк кылем мурт – чылкыт. 42 Нош пилеш интыяз, гольык интыяз, тӧдьы яке гордалэс вишты потӥз ке, соку пилеш интые, гольык интые, гижлочер алям; 43 священник сое учкоз-чаклалоз но адӟиз ке, та муртлэн пилеш интыяз, гольык йыр вылаз, яралэн пыктосэз тӧдьы яке гордалэс луэм ке, мугорысь гижлочерлэн пыктосъёсыз кадь ик, 44 со мурт гижлочерен висись – кырсь со; священник со сярысь со кырсь шуыса ялыны кулэ, солэн йыр вылаз яраез вань.


  45 Гижлочерен висисьлэн яраосыз вань ке, солэн дӥськутэз кесямын луыны кулэ; йырыз шобыртэмын медаз луы, ым дорозяз со ворсамын луыны кулэ, со тазьы кесяськыны кулэ: ”Кырсь! Кырсь!” 46 Вань улон нуналъёсаз, со вылын яраос вань на дыръя, сое кырсь шуыса мед лыдъялозы; кырсь со, со станлэн сьӧраз мукет интыын нимаз мед улоз.


  47 Гижлочерлэн яраез дӥськут вылын, ыжгон дӥськут вылын яке етӥн дӥськут вылын луиз ке, 48 етӥнлэсь яке ыжгонлэсь пумем шорт бордын яке вамен шорт бордын, ку вылын яке кулэсь лэсьтэм кыӵе ке но арбериос бордын гижлочерлэн яраез луиз ке, 49 дӥськут вылын, ку вылын яке вырт, вамен шорт вылын, яке кыӵе ке но ку арбери вылын вожпыръем яке гордпыръем виштыез луиз ке, – со гижлочерлэн яраез: священниклы сое возьматоно; 50 священник яра интыез учкоз-чаклалоз, яраё луэм мае ке сое сизьым нуналлы адямиослэсь висъяса возёз. 51 Сизьыметӥ нуналэ священник учкоз-чаклалоз яраё бервылэз, яра дӥськут вылтӥ, пумем шорт вылтӥ, вамен шорт вылтӥ, ку вылтӥ яке кулэсь лэсьтэм кыӵе ке арбери вылтӥ вӧлмем ке, соку та курыт, кырсь гижлочер; 52 дӥськут вылын яке ыжгон, яке етӥн шортлэсь куэм пумем шорт вылын, вамен шорт вылын яке кулэсь лэсьтэм кыӵе ке тӥрлык вылын яраосыз вань ке, сое сутыны кулэ, уго та курыт гижлочер, сое тылын сутоно. 53 Нош священник адӟиз ке, гижлочер дӥськут вылэ, пумем шорт вылэ, вамен шорт вылэ, кулэсь лэсьтэм тӥрлык вылэ вӧлдӥськымтэ шуыса, 54 соку священник яраё тӥрлыкез миськыны но кыкетӥ ползэ, калыклэсь висъяса, сизьым нунал ӵоже ворсаса возьыны косоз; 55 яраё луэм тӥрлыкез миськем бере яра туссэ воштымтэ, тӥрлык вылэ вӧлдӥськымтэ шуыса, священник адӟиз ке, соку та тӥрлык кырсь, сое тылын сут; кыр палтӥз яке пуш палтӥз яра сиыса пась сое карем; 56 но священник адӟиз ке миськем бере яра бервыл ӟеч-ӟеч уг ни адӟиськы шуыса, соку священник со интыез дӥськут бордысь яке ку арбери бордысь, яке пумем шорт бордысь, вамен шорт бордысь ӟезьыса мед басьтоз. 57 Нош яра нош ик дӥськут вылын, пумем шорт вылын, вамен шорт вылын яке кулэсь лэсьтэм арбери вылын адӟиськиз ке, соку та алясь яра – яраё тӥрлыкез тыл вылын сут. 58 Нош дӥськутэз, выртэз, вамен шортэз яке кулэсь лэсьтэм арбериез миськид но, соос вылысь яраез быриз ке, соку та тӥрлыкъёсты кыкетӥ ползэ миськоно но, соос чылкытэсь луозы».


  59 Тани ыжгон яке етӥн дӥськут вылысь, пумем шорт вылысь, вамен шорт вылысь яке кыӵе ке но ку тӥрлык вылысь гижлочерлэн яраез сярысь гожтэм закон: кыӵе учыре соосты чылкытэсь яке кырсесь шуыса ялыны кулэ.

  


  *а13:2 потос – пыктос, пӧськы;


  *б13:2 карс – ку вылэ алясь гижло чер – лишай


  *в13:30 парша – йырысь ку вылэ алясь гижло чер

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  14-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Тани гижлочерен висись пумысен закон, ку сое чылкытатыны кулэ: сое священник доры ваёзы; 3 священник станлэн сьӧраз потоз но гижлочерен висись мурт гижлочерезлэсь бурмем ни шуыса адӟиз ке, 4 соку священник со чылкытатоно мурт понна кык улэп чылкыт тылобурдоосты, кедырпу, горд шорт но иссоп турын басьтыны косоз; 5 священник одӥгзэ тылобурдоез горд сюйлэсь лэсьтэм горшок вылын, улэп ву*а вылын вандыны косоз; 6 нош со ачиз улэп тылобурдоез, кедырпуэз, горд шортэз, иссоп турынэз кияз кутоз но улэп ву вылын вандэм тылобурдолэн вир пӧлаз соосты веттоз, 7 собере гижлочерлэсь чылкытатӥськись мурт вылэ сизьым пол пазьгоз но со чылкыт ни шуыса ялоз, улэп тылобурдоез бусы вылэ лобӟытоз. 8 Чылкытатӥськись мурт дӥськутсэ мед миськоз, вань йырсизэ мед ӵышкоз, вуэн мисьтӥськиз ке, чылкыт луоз; собере стан пушкы пыроз но балаган вӧзаз сизьым нунал улоз; 9 сизьыметӥ нуналаз мугорысьтыз вань гонзэ, йырысьтыз йырсизэ, тушсэ, синкаӵсэ, вань гоно интыоссэ мед мычоз, дӥськутсэ, мугорзэ вуэн мед миськоз но соку со чылкыт луоз.


  10 тямысэтӥ нуналаз со басьтоз шектэм-чылкыт [одӥг аресъем] кык такаосты, одӥг аресъем шектэм-чылкыт ыжез, салам няньлы ефалэн куинь дасмос люкетаз тэрымон чабей пызь – со вӧйын сурамын мед луоз – но одӥг лог*б вӧй; 11 чылкытатӥсь-сузясь священник чылкытатоно-сузяно муртэз таосын ӵош Кузё-Инмар азе, вӧсяськон скинияе пырон азе, султытоз; 12 янгыше сюрем понна одӥг такаез священник курбон сётыны басьтоз, одӥг лог вӧй но басьтоз, соосты Кузё-Инмар азьын сэзъяса вылэ ӝутоз; 13 сьӧлык понна сётӥськись курбон пудоосты, тылын сутӥськись курбон пудоосты вандон интыын, святой интыын, та такаез вандоз, уго та янгыше сюрем понна сётӥськись курбон укша сьӧлык понна сётӥськись курбонлы, со священниклы сюроно люкет – та быдӟым святыня; 14 соку янгыше сюрем понна сётӥськись курбон пудолэсь вирзэ священник басьтоз но чылкытатӥськись-сузяськись муртлэн бурпал пельдураз поноз, бур киызлэн бадӟым чиньы вылаз, бур пыдызлэн бадӟым чиньы вылаз поноз; 15 соку священник логысь вӧй басьтоз но аслаз паллян ки вылаз кисьтоз; 16 священник бур киысьтыз чиньызэ паллян кырымысьтыз вӧй пӧлы веттоз но Кузё-Инмар азьын чиньыысьтыз вӧйын сизьым пол пазьгоз; 17 нош кырым пыдэсаз кылем вӧйзэ священник чылкытатӥськись-сузяськись муртлэн бур пельызлэн дураз поноз, солэн бур киысьтыз бадӟым чиньы вылаз, бур пыдысьтыз бадӟым чиньыез вылэ поноз, янгыше сюрем понна курбон сётэм пудолэн вирызлэн бервылаз поноз; 18 нош эшшо кырым пыдэсаз кылем вӧез священник чылкытатӥськись-сузяськись муртлэн йыр вылаз поноз; озьы священник сое Кузё-Инмар азьын чылкытатоз-сузялоз.


  19 Соку священник сьӧлык понна курбон сётоз но чылкытатӥськоно-сузяськоно муртэ кырсезлэсь сузялоз; та бере тылын сутӥськись курбон пудоез вандоз; 20 священник тылын сутӥськись курбонэз, ваем салам нянез курбон сётон ӝӧк вылэ поныса сутоз; священник сое чылкытатоз но, со чылкыт луоз.


  21 Нош со куанер улӥсь мурт ке, начар улэ ке, соку со янгыше сюрем понна сётӥськись курбонлы одӥг така мед басьтоз сэзъяса вылэ ӝутон понна, озьы со ассэ чылкытатоз, салам няньлы ефалэсь одӥг дасэтӥ люкетсэ тырмытӥсь чабей пызез мед басьтоз, со вӧйын сурамын мед луоз, озьы ик одӥг лог вӧй, 22 кык кыр дыдыкъёсты яке кык пинал гурт дыдыкъёсты, – кӧня солэн киыз вайыны быгатоз, – одӥгзэ тылобурдоез сьӧлык понна курбон сётыны, нош мукетсэ тылын сутӥськись курбон сётыны мед ваёз; 23 чылкытатӥськонлэн-сузяськонлэн тямысэтӥ нуналаз соосты священник доры, вӧсяськон скинияе пырон доры, Кузё-Инмар азе мед ваёз; 24 янгыше сюрем понна курбонлы ваем такаез, лог тыр вӧез священник кутоз но Кузё-Инмар азе сэзъяса мед ваёз; 25 янгыше сюрем понна курбонлы ваем такаез вандоз, священник янгыше сюрем понна ваем курбон такалэсь вирзэ кутоз но чылкытатӥськись-сузяськись муртлэн бурпал пель дураз поноз, бур киызлэн бадӟым чиньы вылаз, бур пыдызлэн бадӟым чиньы вылаз поноз; 26 соку священник паллян кырымаз вӧй кисьтоз, 27 паллян кырымысьтыз вӧез священник бур киысьтыз чиньыеныз Кузё-Инмар азе сизьым пол пазьгоз; 28 кырым пыдэсысьтыз вӧез священник чылкытатӥськись-сузяськись муртлэн бурпал пель дураз поноз, бур киысьтыз бадӟым чиньы вылаз, бур пыдысьтыз бадӟым чиньы вылаз поноз, – янгыше сюрем понна курбон сётэм пудолэн вирызлэн бервылаз поноз; 29 нош кырым пыдэсаз кылем вӧйзэ священник чылкытатӥськись-сузяськись муртлэн йыр вылаз поноз – Кузё-Инмар азьын сое чылкытатон-сузян понна; 30 кыр дыдыкъёс пӧлысь одӥгзэ яке пинал гурт дыдыкъёс пӧлысь одӥгзэ ваёз, кудзэ чылкытатӥськись-сузяськись муртлэн киыз вайыны быгатоз, 31 кудзэс вайыны быгатоз, одӥгзэ тылобурдоез сьӧлык понна курбонлы сётоно, нош мукетсэ салам нянен ӵош тылын сутӥськись курбон кароно; чылкытатоно-сузяно муртэз священник Кузё-Инмар азьын чылкыт кароз. 32 Тани гижлочерен висьыса бурмем начар улӥсь муртлы чылкытатӥськон-сузяськон сямез ортчытон пумысен сётэм закон».


  33 Кузё-Инмар Моисеен Ааронлы тазьы вераз, тазьы шуиз: 34 «Мынам тӥляд киулады сётоно Ханаан музъемам пырем берады киулады сюрем музъемысь коркаос вылэ гижлочерлэсь яразэ лэзи ке, 35 соку коркалэн кузёез священник доры мыныса вераны кулэ: ”Корка бордам кыӵе ке но яра потӥз”. 36 Яраез учкыны пыремезлэсь азьвыл, корка пушкысь вань арбериос но медаз саптаське шуыса, священник корка пушкысь вань тӥрлыкез поттаны косоз; та бере священник лыктоз но коркаез эскероз. 37 Яраез со учкиз-чаклаз но яраё интыын коркалэн борддор бордаз вожпыръем яке гордпыръем гопъёс вань, соос борддоре пыдло пыриллям ни шуыса адӟиз ке, 38 соку священник коркалэн ӧс выжыяз потоз но коркаез сизьым нуналлы пытсалоз. 39 Сизьыметӥ нуналэ священник нош ик лыктоз но, яра борддор кузя вӧлмем шуыса адӟиз ке, 40 соку священник коркалэсь яраё изъёссэ бералляса поттыны но, город сьӧры нуыса, кырсь интые куяны косоз; 41 нош корка пушез быдэссэ мед вуштозы, усьылэм-виям наштам бервылэз, город сьӧры поттыса, кырсь арбериосты куян интые мед кисьтозы; 42 бералляса поттэм изъёс интые мукет изъёс мед тырозы, выль дасям наштанэн корка пушез мед нашталозы.


  43 Изъёсты бералляса поттэм бере, корка пушез вуштыса выль наштанэн наштам бере нош яра потӥз но аляны кутскиз ке, 44 соку священник лыктыса учкоз-чаклалоз но, яра корка пушкы вӧлмем ке, со курыт гижлочерлэн корка бордысь тодметэз луэ, соку со корка кырсь шуыса лыдъяськоз; 45 та коркаез сэрттыны кулэ, вань изъёссэ, наштам бервылэз, пуоссэ, город сьӧры поттыса, кырсь арбериосты куян интые кисьтоно. 46 Ворсам корка котькыӵе но дыре пырась мурт ӝытозь кырсь шуыса лыдъяськоз; 47 кин со коркан кӧлӥз, со дӥськутсэ мед миськоз [ӝытозь со мурт кырсь шуыса лыдъяськоз]; кин со коркан сиськиз, со мурт дӥськутсэ миськыны кулэ [ӝытозь со мурт кырсь шуыса лыдъяськоз].


  48 Нош священник лыктыса корка пушез наштам бере яра корка пушкы вӧлмымтэ ни шуыса адӟиз ке, соку священник та корка чылкыт шуыса ялоз, малы ке шуоно яра бырем. 49 Соку со коркаез чылкыт карон понна кык тылобурдо басьтоз, кутоз кедырпу пис, горд шорт но иссоп турын, 50 одӥгзэ тылобурдоез горд сюй сосуд вылын, улэп ву вылын вандоз; 51 соку со кедырпу писэз, иссоп турынэз, горд шортэз басьтоз, улэп тылобурдоез кияз кутоз но соосты вандэм тылобурдолэн вир пӧлаз, улэп ву пушкы веттоз, корка пушез сизьым пол соин пазьгоз; 52 корка пушез тылобурдолэн вирыныз, улэп вуэн, улэп тылобурдоен, кедырпуэн, иссоп турынэн, горд сӥньысэн сузялоз, 53 собере, город сьӧры бусые поттыса, улэп тылобурдоез эрике лэзёз; коркаез сузялоз, со чылкыт луоз».


  54 Тани гижлочерлэн котькыӵе но яраосыз, парша висён пумысен сётэм закон, 55 дӥськут бордысь, корка бордысь гижлочер пумысен, пыктосъёс, карсъёс, виштыос пумысен сётэм закон, – 56 табере вераны мед быгатод: ку та кырсь, ку та чылкыт. Тани та гижлочер пумысен сётӥськем закон.

  


  *а14:5 улэп ву – татын: бызись ошмес ву


  *б14:10 лог – ог 0,5 литр кизер макеосты тэрытӥсь сосуд

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  15-тӥ ЛЮКЕТ


  1 Кузё-Инмар Моисеен Ааронлы тазьы вераз, тазьы шуиз: 2 «Израиль пиослы вералэ, тазьы шуэ: ”Кудӥзлэн ке но пиосмуртлэн мугорысьтыз маиз ке вияны кутскиз ке, та вияменыз со кырсь мурт луэ ни. 3 Тани солэн мугорысьтыз виям маин ке кырсь луэмез пумысен [сётӥськем закон]: мугорысьтыз маке но вия ке, виянэз мугорысьтыз потыны ӝегаса улэ ке, та солэн кырсез; 4 мугорысьтыз виякуз, та адями валес вылаз выдӥз ке, со валес кырсь луэ; кытчы ке, маке вылэ пуксиз ке, со арбери кырсь луоз; 5 кин ке но солэн валес бордаз йӧтӥськиз ке, со мурт дӥськутсэ миськыны, ачиз но вуэн гылтӥськыны кулэ, ӝытозь со кырсь шуыса лыдъяськоз; 6 мугорысьтыз виянэз вань муртлэн пукем бервылаз кин ке пуксиз ке, со мурт ас дӥськутсэ миськыны кулэ, нош ачиз вуэн гылтӥськыны кулэ, ӝытозь со кырсь шуыса лыдъяськоз; 7 мугорысьтыз виянэз ванё мурт борды кин ке но йӧтӥськиз ке, со мурт дӥськутсэ миськыны кулэ, ачиз но вуэн гылтӥськыны кулэ; ӝытозь со кырсь шуыса лыдъяськоз; 8 мугорысьтыз виянэз ванё мурт чылкыт мурт вылэ сялӟиз ке, соиз ас дӥськутсэ миськыны кулэ, ачиз но вуэн гылтӥськыны кулэ; ӝытозь со мурт кырсь шуыса лыдъяськоз; 9 мугорысьтыз виянэз ванё муртлэн пукем уробоез [ӝытозь] кырсь шуыса лыдъяськоз; 10 мугорысьтыз виянэз ванё муртлэн пукем бервылысьтыз маиз ке борды кин ке но йӧтӥськиз ке, со мурт ӝытозь кырсь шуыса лыдъяськоз; кин ке но со арбериез кутыса нуиз ке, со мурт дӥськутсэ миськыны кулэ, ачиз но вуэн гылтӥськыны кулэ; со мурт ӝытозь кырсь шуыса лыдъяськоз; 11 кизэ миськытэк мугорысьтыз виянэз ванё мурт кин ке но борды йӧтӥськиз ке, со мурт дӥськутсэ миськыны кулэ, ачиз но вуэн гылтӥськыны кулэ; ӝытозь со мурт кырсь шуыса лыдъяськоз; 12 мугорысьтыз виянэз ванё мурт горд сюйлэсь лэсьтэм горшок борды йӧтӥськиз ке, горшокез сузмытыны кулэ, нош сосуд пулэсь ке лэсьтэмын, сое вуэн миськоно [но, со чылкыт луоз].


  13 Нош мугорысьтыз виянэз дугдӥз ке, соку со мурт быдэсак чылкыт луон понна эшшо сизьым нунал ӵоже дун-чылкыт улыны кулэ, соку со дӥськутсэ мед миськоз, мугорзэ улэп вуэн мед гылтоз но, со чылкыт луоз; 14 тямысэтӥ нуналаз кык кыр дыдыкъёсты яке кык пинал гурт дыдыкъёсты мед кутоз но Кузё-Инмар азе вӧсяськон скинияе пырон азе мед лыктоз, таосты священник кие мед сётоз; 15 та тылобурдоос пӧлысь одӥгзэ священник сьӧлык понна курбон мед сётоз, нош мукетсэ тылын сутӥськись курбонлы мед сётоз, озьы священник со муртэ мугорысьтыз виянлэсь Кузё-Инмар азьын сузялоз.


  16 Кинлэн ке кидысэз кисьтӥськиз ке, соку со быдэс мугорзэ вуэн миськыны кулэ, ӝытозь со кырсь шуыса лыдъяськоз; 17 дӥськут вылэ, ку тӥрлык вылэ кидыс усиз ке, соосты вуэн миськоно, ӝытозь соос кырсь шуыса лыдъяськозы. 18 Пиосмурт кышномуртэн артэ выдӥзы ке, пиосмуртлэн кидысэз кисьтӥськиз ке, соос кыксы ик вуэн мисьтӥськыны кулэ, ӝытозь соос кырсесь шуыса лыдъяськозы.


  19 Кышномуртлэн саптаськонэз потэ ке, мугорысьтыз вир вия ке, соку со чылкытатӥськон вакытаз сизьым нунал ӵоже гуртаз пукыны кулэ, кин ке но та кышномурт борды йӧтӥськиз ке, со мурт ӝытозь кырсь шуыса лыдъяськоз; 20 чылкытатӥськон нуналъёсаз кытчы гинэ со уз выды, ваньмыз кырсь луоз, кытчы гинэ со уз пуксьы, ваньмыз кырсь луоз; 21 кин ке солэн валес бордаз йӧтӥськиз ке, со мурт дӥськутсэ миськыны кулэ, ачиз но вуэн гылтӥськыны кулэ, ӝытозь со кырсь шуыса лыдъяськоз; 22 солэн пукем бервылаз кин ке йӧтӥськиз ке, со мурт дӥськутсэ миськыны кулэ, ачиз но вуэн гылтӥськыны кулэ, ӝытозь со мурт кырсь шуыса лыдъяськоз; 23 валес вылысьтыз кыӵе ке тӥрлык борды, пукем бервылысьтыз кыӵе ке арбери борды кин ке йӧтӥськиз ке, та мурт ӝытозь кырсь шуыса лыдъяськоз; 24 таӵе кышноен картэз изиз ке, кышноезлэн саптаськемез картэз вылын луоз; та пиосмурт сизьым нунал ӵоже кырсь шуыса лыдъяськоз, кыӵе гинэ валес вылэ со уз выды, со инты кырсь шуыса лыдъяськоз.


  25 Саптаськон нуналъёсыз луымтэ дыръя кышномуртлэн вирыз трос нуналъёс ӵоже вия ке, яке солэн виянэз чаклам нуналъёслэсь кемагес кыстӥське ке, соку вань саптаськон-виян вакытъёсаз, чылкытатӥськон нуналъёсаз кадь ик, со кырсь шуыса лыдъяськоз; 26 саптаськонэз виян дыръя кудаз гинэ валес вылэ таӵе кышномурт уз выды, со валес кырсь луоз, кызьы валес кырсь луэ кышномуртлэн чылкытатӥськон нуналъёсыз мыныку; кыӵе ке тӥрлык вылэ со пуксиз ке, со тӥрлык кырсь луоз, кызьы кырсь луэ, кышномуртлэн чылкытатӥськон нуналъёсыз мыныку; 27 кин ке та тӥрлыкъёс борды йӧтӥськиз ке, со кырсь шуыса лыдъяськоз, со мурт дӥськутсэ миськыны кулэ, ачиз но вуэн гылтӥськыны кулэ, ӝытозь со кырсь шуыса лыдъяськоз.


  28 Вир виянэн курадӟыса улӥсь кышномурт саптаськонэзлэсь мозмытскем бераз сизьым нунал ӵоже возьманы кулэ, собере со чылкыт луоз; 29 та кышномурт тямысэтӥ нуналаз кык кыр дыдыкъёсты яке кык пинал гурт дыдыкъёсты мед басьтоз, собере соосты священник доры, вӧсяськон скинияе пырон ӧс доры, мед ваёз; 30 одӥгзэ тылобурдоез священник сьӧлык понна курбон сётоз, нош мукетсэ тылын сутӥськись курбон кароз, озьы священник та кышномуртэ Кузё-Инмар азьын саптаськонэзлэн виянэзлэсь сузялоз”.


  31 Озьы израиль пиосты саптаськонлэсь уте, кырсь куен соос медаз кулэ но соос пӧлысь Мынэсьтым улон интыме медаз сапталэ».


  32 Та закон гожтэмын мугорысьтыз виянэн висьыса улӥсь пиосмурт пумысен, кидысэз кисьтӥськыса кырсь луэм пиосмурт пумысен, 33 озьы ик толэзьлы быдэ саптаськонэныз висьыса улӥсь кышномурт пумысен, мугорысьтыз виянэн висьыса улӥсь пиосмурт яке кышномурт пумысен, нош озьы ик саптаськонэз вияса улӥсь кышномуртэн кӧлэм пиосмурт пумысен та закон.

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  16-тӥ ЛЮКЕТ


  1 Ааронлэн кык пиосыз Кузё-Инмар азе [мурт тылын] лыктэм понна кулэмзы бере Кузё-Инмар Моисейлы вераз, 2 соку Кузё-Инмар Моисейлы шуиз: «Аарон агаедлы вера: со котькыӵе но дыре вӧсяськон интылэн катанчи сьӧраз, [сӥзён-косонэн] ковчеглэн шобрет [сьӧлыкъёслэсь чылкытатон-сузян интылэн] азяз, медаз лыкты, кулоно медаз луы шуыса, уго пилем пушкысен шобрет вылын Мон возьматскыло.


  3 Тани маръёсын Аарон вӧсяськон инты пушкы пырыны кулэ: сьӧлык понна курбон сётыны ошпи вайыны кулэ, тылын сутӥськись курбон сётыны така вайыны кулэ; 4 вылаз етӥнлэсь куэм дун-чылкыт дэрем мед дӥсялоз, улдэремез но етӥнлэсь куэмын мед луоз, етӥн шортлэсь куэм кускерттонэн куссэ мед думоз, йыраз етӥн дэралэсь вурем кидар изьы мед изьыялоз – та вӧсяськон дӥськут; мугорзэ вуын мед миськоз, собере мед дӥсяськоз; 5 огазе люкаськем израиль пиослэсь ваем [кеч уллёысь] кык кечтакаоссэс сьӧлык понна курбон сётыны мед кутоз, одӥгзэ таказэс тылын сутӥськись курбон сётыны мед кутоз.


  6 Аарон ачиз понна, сьӧлык понна ошпиез курбон сётоз, озьы ассэ но, семьязэ но чылкытатоз-сузялоз. 7 Кык кечтакаосты вӧсяськон скинияе пырон доры, Кузё-Инмар азе, вайыса султытоз; 8 кыкез ик кеч пумысен Аарон пус чӧлтоз: одӥгез пус Кузё-Инмар понна, нош мукетыз пус – кыре лэзён понна; 9 Кузё-Инмар понна пус усем кечтакаез Аарон ваёз но сьӧлык понна курбонлы сётоз, 10 нош кыре лэзён понна пус усем кечтакаез улэпкын Кузё-Инмар азе со султытоз калыклы чылкытатон-сузян сямез ортчытон понна, собере сое луоё кыр дуннее келяса лэзьыны мед луоз шуыса [пыраны-потаны луонтэм дуннее со ас вылаз мед нуоз калыклэсь законлы пумит улэмъёссэ].


  11 Аарон ошпиез ачиз понна, сьӧлык понна курбон сётыны ваёз, ассэ но, семьязэ но чылкытатоз-сузялоз; ачиз понна, сьӧлык понна ошпиез вандоз; 12 Кузё-Инмар азьын сылӥсь курбон сётон интыысь кадило тыраз ӝуась эгыръёсты тыроз, кык кырым тыр векчи пыргытэм ческыт зын поттӥсь арбериез поноз но катанчи сьӧры кадилозэ нуоз; 13 ческыт зын поттӥсь арбериез Кузё-Инмарлэн азяз тыл вылэ поноз, ӵындытонлэн пилемез сӥзён-косонэн ковчеглэсь шобретсэ шобыртоз, со медаз кулы шуыса; 14 ошпилэсь вирзэ басьтоз но чиньыеныз шобретлэн азьпалтӥз но, шобрет азьтӥ но пазьгоз, сизьым пол чиньыеныз вир пазьгоз.


  15 Калык понна, сьӧлык понна кечтакаез вандоз, солэсь вирзэ катанчи сьӧры пыртоз, ошпилэн вирыныз кызьы но мар кариз, талэн вирыныз но озьы ик кароз, шобрет вылэ, шобрет азе вир пазьгоз, – 16 тазьы вӧсяськон интыез израиль пиослэн кырсьсылэсь, йыружъёссылэсь, вань сьӧлыкъёссылэсь сузялоз-чылкытатоз. Тазьы со лэсьтыны кулэ вӧсяськон скинияен но, кудӥз соос дорын, соослэн кырсь макеоссы пӧлын сылэ. 17 Аарон вӧсяськон интыез чылкытатыны-сузяны пырон дыръя, со отысь потытозь, вӧсяськон скиния пушкын одӥг адями но луыны кулэ ӧвӧл. Тани тазьы со ассэ но, ас семьяоссэ но, вань израиль калыкез но чылкытатоз-сузялоз. 18 Кузё-Инмар азьын сылӥсь курбон сётон ӝӧк доры потоз но сое чылкытатоз-сузялоз: ошпилэсь вирзэ, кечтакалэсь вирзэ басьтоз но курбон сётон ӝӧклэн сюръёсыз вылэ котыр ласянь со вирез поноз, 19 курбон сётон ӝӧк вылэ, чиньызэ вире веттыса, сизьым пол пазьгоз, озьы сое израиль пиослэн кырсьсылэсь чылкытатоз-сузялоз, дун-чылкыт кароз.


  20 Вӧсяськон интыез, вӧсяськон скинияез, курбон сётон ӝӧкез чылкытатэм-сузям бере, [священникъёсты но чылкытатэм-сузям бере] со улэп кечтакаез ваёз, 21 соку Аарон кык кизэ ик улэп кечтакалэн йыр вылаз поноз но со вылын израиль пиослэсь вань законлы пумит улэмъёссэс, вань йыружъёссэс, вань сьӧлыкъёссэс ватытэк шара вералоз, озьы соосты кечтакалэн йыр вылаз поноз но юри быръем муртэн сое луоё кыр дуннее келялоз: 22 та кечтака ас вылаз соослэсь законлы пумит вань улэмъёссэс пырыны-потыны луонтэм музъеме нуоз, собере кечтакаез луоё кыр дуннее лэзёз. 23 Аарон вӧсяськон скинияе пыроз, вӧсяськон интые пырыку дӥсям етӥн дӥськутсэ вылысьтыз кылёз но соосты отчы кельтоз, 24 святой интыын мугорзэ вуэн миськоз, дӥськутсэ дӥсялоз, потоз но ачиз понна тылын сутӥськись курбон сётоз, калык понна но тылын сутӥськись курбон сётоз, ассэ, [семьяоссэ но,] калыкез, [священникъёсты но] чылкытатоз-сузялоз; 25 нош сьӧлык понна сётӥськись пудолэсь кӧйзэ курбон сётон интыын сутоз.


  26 Кин кечтакаез кыр дуннее кельтыны нуллӥз, дӥськутсэ миськыны кулэ, мугорзэ но вуэн гылтыны кулэ, собере ини станэ пырыны быгатоз. 27 Нош сьӧлык понна курбон сётэм ошез, кечтакаез, кудъёсызлэн вирзы вӧсяськон интыез чылкытатыны-сузяны пыртэмын вал, станлэн сьӧраз мед поттозы но кузэс но, сӥльзэс но, сӥтьсюлъёссэс но тыл вылын мед сутозы; 28 таосты сутӥсь мурт дӥськутсэ миськыны кулэ, мугорзэ вуэн гылтыны кулэ, собере стан пушкы пырыны быгатоз ни.


  29 Тӥ понна та пумтэм вапумъёс ӵожелы сётӥськем пуктон-косон мед луоз: сизьыметӥ толэзе, толэзьлэн дасэтӥ [нуналаз], асьтэдыз зӥбыт-востэм возе, номыр но эн ужалэ, та музъемын пырак улӥсь адями но, тӥ пӧлы мукет азьысь улыны лыктэм мурт но, 30 уго та нуналэ тӥледыз вань сьӧлыкъёстылэсь чылкытато-сузяло, Кузё-Инмар азьын чылкытэсь мед луоды шуыса; 31 та тӥ понна суббота, шутэтскон нунал, мед луоз, асьтэдыз зӥбыт-востэм возе: та пумтэм вапумъёс ӵожелы сётэм пуктон-косон. 32 Чылкытатон-сузян сямез ортчытыны кулэ, вӧйын зырӟыса, атаез интые священниклэсь ужзэ нуыны пуктэм священник: етӥнлэсь куэм дӥськутсэ, вӧсяськон дӥськутэз, дӥсялоз, 33 святойлэсь но святой интыез, вӧсяськон скинияез, курбон сётон ӝӧкез чылкытатоз-сузялоз, священникъёсты, вань израиль калыкез чылкытатоз-сузялоз. 34 Тӥ понна та пумтэм вапумъёс ӵожелы пуктон-косон луоз: арлы быдэ одӥг пол израиль калыкез вань сьӧлыкъёсызлэсь чылкытатоно-сузяно». Кызьы Кузё-Инмар Моисейлы косон сётӥз, со озьы ик лэсьтӥз.

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  17-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Ааронлы, солэн пиосызлы, вань израиль пиослы ялыса тазьы шу: ”Тани мар карыны косэ Кузё-Инмар: 3 Израиль выжыысь кин ке [яке мурт калык пӧлысь лыктыса тӥ борды лякиськемъёс пӧлысь] кин ке ошпиез яке ыжез, яке кечез стан пушкын яке стан сьӧрын вандӥз ке, 4 вӧсяськон скинияе пырон доры ӧз ке вайы [тылын сутӥськись курбон сётыны яке Кузё-Инмарлы ярамон, ческыт зын поттӥсь утиськон понна курбон сётыны ӧз ке вайы, кин ке стан сьӧрын вандӥз но вӧсяськон скинияе пырон доры ӧз ке вайы,] Кузё-Инмарлэн улон интыез азе Кузё-Инмарлы курбон ӧз ке сёты, со адямилы вир сьӧлык гожтэмын луоз – со вир кисьтӥз, та адями ас калыкез пӧлысь быдтэмын луоз; 5 та со понна: израиль пиос курбон пудооссэс бусыосын медаз ни вандылэ, Кузё-Инмар азе, вӧсяськон скинияе пырон ӧс азе, священник доры мед вайылозы но, тупаса улонлы сӥзьыса, Кузё-Инмар азьын мед вандылозы; 6 соку священник курбон пудолэн вирыныз вӧсяськон скинияе пырон дорын сылӥсь Кузё-Инмарлэн курбон сётон ӝӧк вылаз мед пазялоз, Кузё-Инмарлы, ческыт зын поттыса, кӧй мед сутоз. 7 Азьланяз соос сульдэръёслы-идолъёслы, кудъёсыз сьӧрын соос Мынэсьтым куштӥськыса ветло, курбонъёссэс медаз ни вайылэ. Та пуктон-косон соос пӧлын выжыысь-выжыосы, пумтэм вапумъёс ӵоже мед улоз. 8 Соослы эшшо тазьы шу на: ”Израиль калык пӧлысь, сьӧрлось тӥ пӧлын улыны лыктэм муртъёс пӧлысь кин ке но тылын сутӥськись курбон яке мукет курбон сётэ ке, 9 но со курбон пудозэ вӧсяськон скинияе пырон доры Кузё-Инмарлы сётыны уг ке вайы, соку та адями ас калыкез пӧлысь быдтэмын луоз.


  10 Израиль калык пӧлысь, сьӧрлось тӥ пӧлын улыны лыктэм муртъёс пӧлысь кин ке но кыӵе ке но вирез сииз ке, соку Мон ымнырме со адями луллы пумит, вирез сиисьлы пумит, берыкто, со адямиез ас калыкез пӧлысь быдто, 11 малы ке шуоно мугорлэн лулыз вир пушкын улэ, тӥлесьтыд лулдэс чылкытатон-сузян понна курбон сётон ӝӧк вылэ вир мед поноды шуыса Мон сыӵе косон тӥледлы сётӥ, уго таӵе вир лулэз чылкытатэ-сузя; 12 со понна ик уго Мон израиль пиослы шуи: тӥ пӧлысь одӥг лул но вирез сиыны кулэ ӧвӧл, тӥ пӧлын улыны сьӧрлось лыктэм мурт но вирез сиыны кулэ ӧвӧл.


  13 Израиль пиос пӧлысь, тӥ пӧлын улыны сьӧрлось лыктэм муртъёс пӧлысь кин ке но пӧйшуракуз сиыны ярамон тылобурдоез яке пӧйшурез кутӥз ке, вирзэ быдэсак мед ӟизатоз, вир виям бервылэз сюен мед шобыртоз, 14 уго котькуд мугорлэн лулыз – солэн вирыз, вирыз – солэн лулыз; со понна ик Мон израиль пиослы верай: нокыӵе но мугорысь вирез эн сие, малы ке шуоно котькыӵе но мугорлэн лулыз – солэн вирыз; кин вирез сииз ке, со быдтэмын луоз.


  15 Кин ке но – татын пырак улӥсь-а яке сьӧрлось лыктэм мурт-а со – кулэм пудоез яке пӧйшурен кесям пудоез сииз ке, со мурт дӥськутсэ миськыны кулэ, вуэн гылтӥськыны кулэ, но кырсез ӝытозь бордаз улоз, нош собере со чылкыт луоз ини; 16 нош [дӥськутсэ] ӧз ке миськы, вылтырзэ ӧз ке гылты, законлы пумит улэмзэ ас вылаз нуоз».

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  18-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиослы тазьы ялыса вера: ”Мон тӥляд Инмарды Кузё-Инмар. 3 Египет музъемын улыкуды лэсьтэм ужъёстэс татын эн лэсьтэ, Ханаан музъемын, кытчы Мон тӥледыз нуо, мар отын лэсьто, соосты быдэсъяса эн улэ, соослэн пуктон-косонъёссыя эн улэ.


  4 Мынэсьтым законъёсме быдэсъяса улэ, Мынэсьтым пуктон-косонъёсме быдэсъялэ, соосъя улэ. Мон тӥляд Инмарды Кузё-Инмар. 5 Мынэсьтым пуктон-косонъёсме, Мынэсьтым законъёсме быдэсъяса улэ, соосты адями быдэсъяса улӥз ке, пумтэм вапумъёс улоз. Мон [тӥляд Инмарды] Кузё-Инмар.


  6 Нокин но, ӵыжы-выжы луись кышномуртлэсь гольык интызэ усьтыны малпаса, матаз медаз лыкты. Мон Кузё-Инмар.


  7 Атаедлэсь но, анаедлэсь но гольык интызэс эн усьты, со – тынад анаед, солэсь гольык интызэ эн усьты.


  8 Атаедлэн кышноезлэсь гольык интызэ эн усьты, со – атаедлэн гольыкез.


  9 Сузэредлэсь гольыксэ, атаедлэн нылызлэсь яке анаедлэн нылызлэсь, та коркан-а со вордскемын яке мукет азьын-а вордскемын, соослэсь гольык интызэс эн усьты.


  10 Пиедлэн нылызлэсь гольыксэ яке нылыдлэн нылызлэсь гольыксэ, гольык интызэс эн усьты, уго соослэн гольыксы – со тынад гольыкед.


  11 Атаедлэсь вордӥськем, атаедлэн кышноезлэн нылызлэсь гольык интызэ эн усьты, [атай ласянь] со тынад сузэред луэ ук.


  12 Атаедлэн сузэрезлэсь гольык интызэ эн усьты, уго со атаеныд одӥг вирысь потэмын.


  13 Анаедлэн сузэрезлэсь гольык интызэ эн усьты, уго со анаеныд одӥг вирысь потэмын.


  14 Атаедлэн братэзлэсь гольык интызэ эн усьты, солэн кышноезлэн матаз эн мыны, уго со тынад кенакед.


  15 Кенэдлэсь гольык интызэ эн усьты: со пиедлэн кышноез, солэсь гольык интызэ эн усьты.


  16 Агай-выныдлэн кышноезлэсь гольык интызэ эн усьты, со тынад агай-выныдлэн гольыкез.


  17 Кышномуртлэсь но солэн нылызлэсь гольык интызэс эн усьты; солэн пиезлэсь нылзэ, нылызлэсь нылзэ эн басьты гольык интызэс усьтон понна – соос соин одӥг вирысь потэмъёс; та законлы пумит улон луэ.


  18 Кышнодэ сузэреныз ӵош кышнолы эн басьты, тэргаськыса улоно медаз луэ, кышноед улэп дыръя солэн сузэрезлэсь гольык интызэ эн усьты.


  19 Кышноед саптаськонэзлэсь чылкытатӥськытозь, гольык интызэ усьтыны шуыса, матаз эн мыны.


  20 Мукет адямилэн кышноеныз артэ эн выды, кидыстэ кисьтыса саптаськоно медад луы шуыса.


  21 Нылпиосыд пӧлысь одӥгзэс но Молохлы ужаны-тыршыны эн сёты, Инмаредлэсь нимзэ эн сантэма. Мон Кузё-Инмар.


  22 Пиосмурт вӧзы кышномурт вӧзы кадь эн выды – со юрӟым уж.


  23 Нокыӵе пудоен но, [кидыстэ] кисьтыны шуыса, артэ эн выды, соин медад саптаськы; кышномурт но, пудолэн матаз мыныса, азон сьӧлык лэсьтыны кулэ ӧвӧл – со юрӟым уж.


  24 Та ужъёс пӧлысь одӥгеныз но асьтэдыз эн сапталэ, уго вань та сьӧлыко ужъёсын тӥляд азьысьтыды Мынам улляно калыкъёсы асьсэды саптазы; 25 отысь музъем но саптаськиз; солэн законлы пумит улэмез шоры Мон учки, соку со музъем ас вылысьтыз улӥсьёссэ сэрпалтӥз. 26 Нош тӥ чаклалэ-уте Мынэсьтым пуктон-косонъёсме, Мынэсьтым законъёсме, одӥгзэ но юрӟым ужез эн лэсьтэ – та музъемын пырак улӥсь но, сьӧрлось лыктыса тӥ пӧлын улӥсь но, 27 уго вань та юрӟым ужъёсты та музъемын тӥ вуэмлэсь азьвыл улӥсьёс лэсьтыса улӥзы, – озьы та музъем саптаськиз. 28 Тӥледыз но музъем ас вылысьтыз сэрпалтоно медаз луы, сое саптаса улоно луиды ке, кызьы со сэрпалтӥз тӥлесьтыд азьвыл улэм калыкъёсты. 29 Кин одӥгзэ ке но та юрӟым ужъёс пӧлысь лэсьтыса улӥз, таӵе ужъёсты лэсьтыса улӥсь адями лулъёс асьсэ калык пӧлысь быдтэмын луозы. 30 Озьыен, чаклалэ-уте Мынэсьтым косонъёсме, тӥлесьтыд азьвыл улэмъёслэсь юрӟымесь сямъёссэс утьыса эн улэ, соослэн сямъёсынызы асьтэдыз эн сапталэ. Мон тӥляд Инмарды Кузё-Инмар”».

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  19-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Вань израиль калыклы тазьы ялыса шу: ”Дун-чылкытэсь луэлэ, уго Мон Кузё-Инмар, тӥляд Инмарды, дун-чылкыт.


  3 Ваньды ас анайдылэсь, ас атайдылэсь кышкалэ, Мынэсьтым субботаосме утьыса улэ. Мон Кузё-Инмар, тӥляд Инмарды.


  4 Сульдэръёслы-идолъёслы эн йыбыртъялэ, ӵыжатыса-дурыса асьтэлы инмаръёс эн лэсьтэ. Мон Кузё-Инмар, тӥляд Инмарды.


  5 Кузё-Инмарлы тупаса улонлы сӥзем курбон сётӥськоды ке, со курбонэз Инмар дорысь асьтэлы ӟеч эрик басьтон понна сётэ: 6 курбон сётон нуналады, ӵуказеяз но сое сие, нош куинетӥ нуналлы кылем курбон сӥльдэс тылын сутэ; 7 куинетӥ нуналаз но сое сииды на ке, со юрӟым уж, со Инмарлы ярамон уз луы; 8 кин со сӥлез сииз, со мурт ас вылаз сьӧлыкез нуоз, уго Кузё-Инмарлэсь святынязэ саптаз, со адями ас калыкез пӧлысь быдтэмын луоз.


  9 Ас музъем вылысьтыды юдэс аракуды, анадылэн пумозяз ик юдэс эн аралэ, арам бервылад усьылэм шепъёсты эн бича, 10 виноград пурыостэ но одӥгтэм эн бича, виям виноград мульыостэ но эн бича – соосты куанер муртлы, сьӧрлось лыктэм муртлы кельты. Мон Кузё-Инмар, тӥляд Инмарды.


  11 Эн лушкаське, эн ӧрекчаське, огдэс огды эн пӧялэ. 12 Ӧрекчаськыса Мынам нимыным кыл эн сётэ, аслад Инмаредлэсь нимзэ эн сантэма. Мон Кузё-Инмар, [тӥляд Инмарды].


  13 Матысьтэ эн ултӥя, солэсь ваньбурзэ эн тала. Медъям муртэдлы дун тырондэ вуоно ӵукнаозьлы эн кельты. 14 Пельтэм муртэ лек кылын эн куареты, синтэм мурт мед канжаськоз шуыса, солэн азяз номыр но эн поны – Инмаредлэсь [Кузё-Инмарлэсь] кышкаса ул. Мон Кузё-Инмар, [тӥляд Инмарды].


  15 Судын ужъёсты сэрттыкуды-пертчыкуды, шонертэм эн лэсьтэ; куанер адями азьын эн чеберъяськы, сӥё-дано муртлы кельшыны эн тыршы; матысьтэ судить кариськод ке, шонер судить кар. 16 Ас калыкед пӧлтӥ кыл нуллыса эн ветлы, матыседлэсь улонзэ быдтыны эн малпа. Мон Кузё-Инмар, [тӥляд Инмарды].


  17 Сюлмыныд агай-выныныд тушмонъяськыса эн улы; матысь муртэдлэсь шексэ солэн азяз ик вера, соку со понна сьӧлык уд басьты. 18 Ас калыкед пӧлысь нокин вылэ но йыркуръяськыса эн улы, уродлы пумит уродэн пунэмзэ эн берыкты; астэ кызьы яратӥськод, матысьтэ но озьы ик яраты. Мон Кузё-Инмар, [тӥляд Инмарды].


  19 Мынэсьтым пуктон-косонъёсме быдэсъяса улэ; аслэсьтыд пудодэ мукет выжыысь пудоен эн ворттылыты; бусыдэ кык пумо будос кидысэн эн кизьы; кык пумо шортъёслэсь – ыжгонэн етӥнлэсь – куэм дӥсянэз эн дӥся.


  20 Кышнолы курам ляльчи нылмуртэн пиосмурт изиз ке, нош со нылмурт понна йырдон тыремын ӧвӧл на яке солы эрик сётэмын ӧвӧл на ке, соосты вӧсь карыны кулэ, но виыны кулэ ӧвӧл, малы ке шуоно со ляльчи ныл эрике лэземын ӧй вал на; 21 со пиосмурт янгыш ужез понна Кузё-Инмарлы вӧсяськон скинияе пырон доры курбон сётыны така мед ваёз; 22 янгыш уж понна курбонлы ваем така вирын священник сое Кузё-Инмар азьын лэсьтэм сьӧлыкезлэсь чылкытатоз-сузялоз, лэсьтэм сьӧлыкез куштӥськоз.


  23 [Инмарлэн Кузё-Инмарлэн тӥледлы сётоно] музъемаз вуиды ке, отчы емыш сётӥсь кыӵе ке но писпу мерттӥды ке, солэсь емышъёссэ кырсесь, сиыны ярантэмесь шуыса лыдъялэ: куинь ар ӵоже солэсь емышъёссэ кырсесь шуыса лыдъялэ, соосты сиыны уг яра; 24 нош ньылетӥ араз солэн вань емышъёсыз Кузё-Инмарлэн праздникъёсызлы сӥземын луыны кулэ; 25 нош витетӥ араз солэсь емышъёссэ сиыны быгатӥськоды ини, солэсь будэтэм вань емышъёссэ асьтэлы бичаны быгатӥськоды. Мон Кузё-Инмар, тӥляд Инмарды.


  26 Виро сиёнэз эн сие; эн тунаське, эн пелляське. 27 Котыр ласянь йырдэс эн ӵышке, тушедлэсь дуръёссэ эн сӧры. 28 Кинды ке кулӥз ке, мугордэс эн вандылэ, мугор вылады номыр но эн гожъялэ. Мон Кузё-Инмар, [тӥляд Инмарды].


  29 Юмшаны-калгыны лэзьыса, нылдэ эн сапта, музъем азыса-калгыса медаз улы, юрӟым-кырсь ужъёсын музъем медаз пачылмы.


  30 Мынэсьтым субботаосме уте, вӧсяськон интыме но сӥлы карыса возе. Мон Кузё-Инмар.


  31 Кулэмъёслэн лулъёссылы ӧтьыса вазиськисьёслы тӥ эн вазиське, туноос доры эн ветлэ, соосын асьтэдыз эн сапталэ. Мон Кузё-Инмар, тӥляд Инмарды.


  32 Пурысьтам мурт пыриз ке, султы, пересь муртэ сӥлы кар, Инмаредлэсь [Кузё-Инмарлэсь] кышка. Мон Кузё-Инмар, [тӥляд Инмарды].


  33 Сьӧрлось лыктэм мурт тӥляд музъемады улыны интыяськиз ке, сое ӝикатыса-ёртыса эн возе; 34 сьӧрлось лыктыса тӥ доры улыны интыяськем мурт тӥ понна та музъемын пырак улӥсь муртэн одӥг радын мед сылоз; сое астэ кадь ик яраты, уго тӥ но вазен Египет музъемын сьӧрлось лыктэм калык вал. Мон Кузё-Инмар, тӥляд Инмарды.


  35 Судын шонертэм ужез эн лэсьтэ, – кузьдалаез-ӝуждалаез, секталаез, быдӟалаез мертакуды, эн ӧрекчаське. 36 Весъёсты шонер мед мерталозы, гираосты ярамонэсь-шонересь мед луозы, ефа шонер, гин оскиськымон мед луозы. Мон тӥляд Инмарды Кузё-Инмар, Египет музъемысь тӥледыз поттӥсь.


  37 Мынэсьтым вань пуктон-косонъёсме быдэсъялэ, вань законъёсме но быдэсъялэ. Мон Кузё-Инмар, [тӥляд Инмарды]”».

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  20-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиослы тазьы шу: ”Израиль пиос пӧлысь яке израиль калык пӧлын улӥсь сьӧрлось лыктэм калык пӧлысь кин ке но аслэсьтыз нылпизэ Молохлы курбонлы сётӥз ке, со виемын мед луоз: та музъемлэн калыкез сое изъёсын зӥръяса мед виёз; 3 со адями шоры Мон Аслэсьтым ымнырме берыкто но сое ас калыкез пӧлысь быдто Молохлы ас нылпизэ курбонлы сётэм, Мынэсьтым вӧсяськон интыме саптамез понна, Мынэсьтым дун-шектэм нимме сантэмамез понна; 4 та музъемлэн калыкез аслэсьтыз синъёссэ ӧз ке берыкты нылпизэ Молохлы сётӥсь адями шоры, ӧз ке виы сое, 5 соку Мон ымнырме берыкто со адями шоры, солэн выжыез шоры но со адямиез ас калыкез пӧлысь быдто, солэн пытьы кузяз вань азыса ветлӥсьёсты, Молохлэн пытьы кузяз азыса ветлыны кутскемъёсты, ас калыксы пӧлысь быдто.


  6 Кудӥз ке но адями кулэмъёслэсь лулъёссэс ӧтьыса вайылӥз ке, туноослы вазиськиз ке азыса-калгыса соослэн пытьы кузязы ветлон вылысь, соку Мон ымнырме та адями шоры берыкто но ас калыкез пӧлысь сое быдто.


  7 Дунматске-чылкытатске, дун-чылкытэсь луэ, уго Мон Кузё-Инмар, тӥляд Инмарды, Мон [дун-чылкыт]. 8 Мынэсьтым пуктон-косонъёсме уте, быдэсъялэ, уго Мон тӥледыз дун-чылкыт карись Кузё-Инмар. 9 Кин ке атайзэ яке анайзэ лек кылъёсын вӧсь кариз ке, сое виыны кулэ; атайзэ но анайзэ лек кылын вӧсь карисьлэн вирыз ас вылаз вуэ.


  10 Бызем кышномуртэн кин ке но азыса-калгыса улӥз ке, матысь муртэзлэн кышноеныз кин ке но азыса-калгыса улӥз ке, – азыса-калгыса улӥсь пиосмурт но, кышномурт но – виемын луыны кулэ. 11 Кин ке атаезлэн кышноеныз артэ выдӥз ке, со пиосмурт атаезлэсь гольыксэ усьтӥз – кыксы но соос виемын мед луозы, вирзы ас вылазы. 12 Кин ке кенэныз артэ выдӥз ке, соос кыксы ик виемын мед луозы – юрӟым уж соос лэсьтӥзы, вирзы ас вылазы. 13 Кин ке пиосмуртэз кышно карыса артэ выдӥз ке, соос кыксы но юрӟым уж лэсьтӥзы, соос виемын мед луозы, вирзы ас вылазы.


  14 Кин ке нылэз но солэсь анайзэ кышно басьтӥз ке – со законлы пумит улон; со пиосмуртэз но, со кышномуртъёсты но тыл вылын сутоно, законлы пумит улон тӥ пӧлын медаз луы шуыса.


  15 Кин ке пудо вылын азон сьӧлык лэсьтӥз ке, со муртэ виёно, со пудоез но виёно. 16 Кыӵе ке кышномурт мыныса пудоен азон сьӧлык лэсьтӥз ке, со кышномуртэз ви, со пудоез но: кыксы но виемын мед луозы, соослэн вирзы асьсэ вылын.


  17 Кин ке но сузэрзэ, атаезлэсь нылзэ яке анаезлэсь нылзэ, кутоз но солэсь гольыксэ адӟиз ке, нылмурт но со пиосмуртлэсь гольык интызэ адӟиз ке: та возьыттэм уж, соос кыкназы ик ас калыксылэн пиоссы азьын быдтэмын луыны кулэ, со ас сузэрезлэсь гольык интызэ усьтӥз: аслэсьтыз сьӧлыксэ со ас вылаз нуоз.


  18 Вирын саптаськон висёнэз дыръя кин ке кышноез вӧзы выдӥз ке, солэсь гольык интызэ усьтӥз ке, со кышноезлэсь вир виянзэ кыре поттӥз, кышноез но аслэсьтыз вир виян интызэ усьтӥз – кыксы но ас калыксы пушкысь быдтэмын луыны кулэ.


  19 Анаедлэн сузэрезлэсь гольыксэ, атаедлэн сузэрезлэсь гольыксэ эн усья, уго таӵе мурт аслэсьтыз гольыксэ усьтэм луэ, сьӧлыксэс соос ас вылазы нуозы. 20 Кин кенакеныз артэ выдӥз ке, со агаезлэсь гольыксэ усьтэм луэ; сьӧлыксэс соос ас вылазы нуозы, нылпитэк кулозы. 21 Кин вынызлэсь яке агаезлэсь кышнозэ басьтӥз ке, со юрӟым уж лэсьтэ; со аслаз братэзлэсь гольык интызэ усьтӥз, соослэн нылпизы уз луы.


  22 Мынэсьтым вань пуктон-косонъёсме уте, вань законъёсме уте, быдэсъялэ соосты, соку музъем Мынам тӥледыз отчы улыны нуэм берам тӥледыз ас вылысьтыз уз сэрпалты. 23 Тӥляд азьысьтыды улляно калыклэн сямъёсызъя эн улэ, уго соос вань та ужъёсты лэсьтыса улӥзы, Мынам соослы туж воже потӥз, 24 Мон тӥледлы шуи: ”Соослэсь музъемзэс киултэ, йӧлын чечыен бызись музъемез тӥледлы люкетлы сётӥсько”. Мон Кузё-Инмар, тӥляд Инмарды, вань калыкъёслэсь тӥледыз висъясь. 25 Чылкыт пудоез кырсь пудолэсь, чылкыт тылобурдоез кырсь тылобурдолэсь висъяны быгатэ, асьтэлэсь лулъёстэс эн сапталэ пудоен, тылобурдоен, музъем вылтӥ вань нюж кыстӥськыса ветлӥсьёсын, кудъёссэ Мон кырсесь шуыса висъялляй. 26 Мон азьын дун-чылкытэсь луэ, уго Мон Кузё-Инмар [тӥляд Инмарды] дун-чылкыт, Мон тӥледыз мукет калыкъёслэсь висъяй, тӥ Мынам калыке мед луоды шуыса.


  27 Пиосмуртъёс-а, кышномуртъёс-а кулэм муртъёслэсь лулъёссэс ӧтьыса вайылӥзы ке, яке тунаськыса улӥзы ке, виемын мед луозы: изъёсын зӥръяса сыӵеосты виылоно, соослэн вирзы ас вылазы”».

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  21-тӥ ЛЮКЕТ


  1 Кузё-Инмар Моисейлы тазьы шуиз: «Священникъёслы, Аарон пиослы, тазьы ялыса шу: ас калыксы пӧлысь кулэм мурт борды йӧтӥськыса медаз саптаське; 2 матысь ӵыжы-выжыез борды гинэ, анаед борды, атаед борды, пиед борды, нылыд борды, агай-выныд борды, 3 бызьылымтэ, нылмурт куен возиськем, бордад улэм сузэред борды гинэ йӧтӥськыны но саптаськытэк кыльыны луэ; 4 ас калыкед пӧлысь котькин борды йӧтӥськыса астэ саптаны кулэ ӧвӧл, кырсь медад луы.


  5 Соос йырзэс мычыны кулэ ӧвӧл, тушсылэсь дурзэ вандылыны кулэ ӧвӧл, мугор вылзэс вандылыны-шорманы кулэ ӧвӧл. 6 Соос Инмарзы понна дун-чылкытэсь луыны кулэ, Инмарзылэсь нимзэ сантэманы кулэ ӧвӧл, уго соос Кузё-Инмарлы курбон ваё, Инмарзылы нянь ваё, соин ик соос дун-чылкытэсь луыны кулэ.


  7 Соос азыса-калгыса улӥсь нылэз, ныллыксэ ыштэм муртэз кышно басьтыны кулэ ӧвӧл, картэзлэсь куштэм кышнозэ но кузпаллы вайыны кулэ ӧвӧл, уго соос [Кузё-Инмар] Инмарзы понна дун-чылкытэсь. 8 Священникез дун-чылкыт шуыса сӥлы кар, уго со тынад Инмаредлы [Кузё-Инмарлы] нянь вае: тыныд со дун-чылкыт мед луоз, уго Мон тӥледыз дун-чылкыт карись Кузё-Инмар Дун-Чылкыт. 9 Священниклэн нылыз юмшаса-калгыса ассэ саптаз ке, со атайзэ сантэма; тылын сое сутоно.


  10 Нош агай-вынъёсыз пӧлысь быдӟым священник, кинлэн йыр вылаз зырӟон вӧй кисьтэмын, кин дун-чылкыт каремын вылаз священниклэсь дӥськутсэ дӥсян понна, йырзэ гольык карыны, дӥськутсэ кесяны кулэ ӧвӧл; 11 нокыӵе но кулэм муртлэн матаз лыктыны кулэ ӧвӧл: кулэм атаез борды, кулэм анаез борды йӧтӥськыса, со ассэ саптаны кулэ ӧвӧл. 12 Вӧсяськон инты дорысь кошкылыны со кулэ ӧвӧл, Инмарезлэсь вӧсяськон интызэ сантэманы кулэ ӧвӧл, уго со аслаз Инмарезлэн зырӟон вӧеныз зырӟемын, дун-чылкыт каремын. Мон Кузё-Инмар.


  13 Кышно басьтыны со кулэ [ас калыкез пӧлысь] нылмуртэз; 14 палкышноез яке картэзлэсь куштэм кышнозэ, яке ныллыксэ ыштэм муртэ, [яке] азыса-калгыса улӥсез со кышно басьтыны кулэ ӧвӧл, со ас калыкез пӧлысь ныллыксэ утем нылмуртэз кышно басьтыны кулэ; 15 калыкез пӧлын со аслэсьтыз кидыссэ-выжызэ саптаны кулэ ӧвӧл, уго Мон [Инмар] Кузё-Инмар, сое дун-чылкыт карись».


  16 Кузё-Инмар Моисейлы тазьы вераз, тазьы шуиз: 17 «Ааронлы тазьы шу: ”Выжыысь выжые тынад кидысэд-выжыед пӧлысь нокин но, солэн мугораз шекъёсыз-тырмымтэосыз вань ке, Инмарезлы нянь вайыса лыктыны кулэ ӧвӧл; 18 мугор вылаз тырмымтэосыз вань ке, – синтэм, чутӥсь, ӧлексы мурт ке со, курбон сётонэз ортчытыны кулэ ӧвӧл, 19 кинлэн пыдыз тӥяськемын яке киыз чигиськемын, 20 тыбырыз потэмын, киыз яке пыдыз куасьмемын, синзэ дыж басьтэм, гижлоё, паршаен висись, пал пузо мурт но курбон сётонэз ортчытыны кулэ ӧвӧл; 21 Аарон священниклэн кидысысьтыз-выжыысьтыз потэм одӥгез но адями, солэн мугор вылаз кыӵе ке тырмымтэосыз-шекъёсыз вань ке, Кузё-Инмарлы курбон сётыны медаз лыкты; тырмымтэез-шекез солэн мугор вылаз бере, Инмарезлы (курбон) нянь вайыса лыктыны со кулэ ӧвӧл; 22 быдӟым святыняос пӧлысь но, святыняос пӧлысь но Инмарезлэсь няньзэ со сиыны быгатэ; 23 но катанчи доры со лыктыны кулэ ӧвӧл, курбон сётон ӝӧклэн матаз но лыктыны кулэ ӧвӧл, малы ке шуоно солэн мугор вылаз тырмымтэез-шекез вань; Мынэсьтым вӧсяськон интыме со сантэманы кулэ ӧвӧл, уго Мон Кузё-Инмар, соосты дун-чылкыт карись”».


  24 Та сярысь Моисей Ааронлы но солэн пиосызлы, вань израиль калыклы ивортӥз.

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  22-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Ааронлы но солэн пиосызлы вера, израиль пиослэн святыняосынызы туж чакласа мед вырозы, соослэн Мыным сӥзем саламъёссы-кузьымъёссы пыр Мынэсьтым святой нимме медаз сантэмалэ. Мон Кузё-Инмар. 3 Вера соослы: кин ке но тӥляд кидысысьтыды-выжыысьтыды, али яке вуоно выжыысьтыды, ас бордаз кырсез вань дыръя израиль пиослэн Кузё-Инмарлы сӥзьыса сётэм святыняоссы борды вуттӥськиз ке, со адями лул Мынам азьысьтым быдтэмын луоз. Мон Кузё-Инмар, [тӥляд Инмарды].


  4 Ааронлэн выжыысьтыз кин гижлочерен висе яке кинлэн саптаськонэз вия, сыӵе муртлы чылкытатӥськытозяз святыняез*а сиыны уг яра; кулэм муртлэсь кырсь луэм маке борды йӧтӥськиз ке яке кидысэз кисьтӥськиз ке, 5 яке кин ке кый выжы борды йӧтӥськыса саптаськиз ке, яке адями борды йӧтӥськыса саптаськиз ке, – солэн кырсез котькыӵе мед луоз, – 6 та кырсь борды йӧтӥськыса, со ӝытозь кырсь луоз, мугорзэ вуэн миськытозь, солы святыняез сиыны уг яра; 7 шунды пуксем бере со чылкыталоз, соку со святыняез сиыны быгатоз, уго та солэн сиёнэз. 8 Кулэм пудоез, пӧйшурен кесям пудо сӥлез со сиыны кулэ ӧвӧл, та пыр медаз саптаськы шуыса. Мон Кузё-Инмар. 9 Мынэсьтым косонъёсме мед быдэсъялозы, асьсэ вылэ сьӧлык медаз басьтэ но та косонъёсты сӧрыса улыку кулоно медаз луэ шуыса. Мон [Инмар] Кузё-Инмар, соосты дун-чылкыт карись.


  10 Огез но палэнысь мурт святыняез сиыны кулэ ӧвӧл; священник доры улыны интыяськем мурт но, медъяськем мурт но святыняез сиыны кулэ ӧвӧл; 11 нош священник, азвесь уксё тырыса, адямиез аслыз басьтӥз ке, со мурт тае сиыны быгатэ; священниклэн юртаз вордскемъёс но солэсь няньзэ сиыны быгато. 12 Священниклэн нылыз палэнысь муртлы бызиз ке, саламлы-кузьымлы ваем святыняосыз со сиыны кулэ ӧвӧл; 13 священниклэн нылыз палкышно кылиз яке картэныз люкиськиз ке, нылпиосыз солэн ӧвӧл, со атай юртаз пинал дыръяз сямен ик улыны берытскиз ке, соку со атаезлэсь няньзэ сиыны быгатэ ни; нош палэнысь вуэм одӥгез но адями сое сиыны кулэ ӧвӧл.


  14 Кин ке янгышен святыня пӧлысь мае ке сииз ке, со святыняез священниклы сётыны кулэ, со борды витетӥ люкетсэ ватсаны кулэ. 15 Священникъёс израиль пиослэсь Кузё-Инмарлы ваем святой саламъёссэс-кузьымъёссэс сантэманы кулэ ӧвӧл, 16 йыруж лэсьтон сьӧлыкез асьсэ вылэ басьтыны кулэ ӧвӧл, асьсэлэсь святыняоссэс сиыку, уго Мон Кузё-Инмар, соосты дун-чылкыт карись».


  17 Соку Кузё-Инмар Моисейлы тазьы вераз, тазьы шуиз: 18 «Ааронлы, солэн пиосызлы, вань израиль калыклы тазьы вера: израиль выжыысь яке сьӧрлось лыктыса израиль калык пӧлы [улыны интыяськем] муртъёс пӧлысь кин ке но кыӵе ке сӥзиськонзэ быдэстыса яке аслаз ӟеч мылкыдыныз Кузё-Инмарлы тылын сутоно курбонзэ вае ке, 19 та уж понна Инмар азьын ӟечлык басьтэмед потэ ке, курбон пудоед шектэм, айы выжы, сюро таза пудо пӧлысь, ыжъёс пӧлысь, кечъёс пӧлысь мед луоз; 20 пудодылэн вылтыраз шекез вань ке, эн вае [Кузё-Инмарлы], уго со тӥледлы ӟечлык уз вайы.


  21 Кин ке но тупаса улонлы сӥзем курбон вае ке, Кузё-Инмар азьын сётэм кылзэ быдэстыса яке аслаз ӟеч мылкыдызъя, [яке праздник нуналъёсады,] – сюро таза яке сюро векчи пудо пӧлысь, Инмарлы ярамон луон понна со курбон пудозы шектэм мед луоз: вылтыраз нокыӵе но шекез луыны кулэ ӧвӧл; 22 синтэм, чутӥсь, ӧлексы, висись, гижлоё-яраё, паршаё пудоосты Кузё-Инмарлы эн вае, Кузё-Инмарлэн курбон сётон ӝӧк вылаз соосты курбон эн сётэ; 23 туж кузь куко яке туж вакчи куко ошпиез яке ыжпиез аслад ӟеч мылкыдыныд курбонлы сётыны малпаськод ке, сётыны быгатӥськод, нош сӥзиськондэ быдэстыса сётӥськод ке, соку курбонэд Инмар азьын ярантэм луоз. 24 Паньгам, пилиськем, ишкалтэм пузо, улошо карем пудоез Кузё-Инмарлы эн вае, асьтэ музъем вылын тае эн лэсьтэ; 25 мурт выжыысь адямиослэн киысьтызы басьтэм таӵе пудоосты Инмардылы эн вае, уго соослэн вылтыразы шекез вань, сӧриськем интыосыз вань – соос тӥледлы ӟечлык уз вае».


  26 Кузё-Инмар Моисейлы тазьы вераз, тазьы шуиз: 27 «Кунян яке ыжпи, яке кечпи вордӥськиз ке, сое сизьым нунал ӵоже анаез бордын возёно, нош тямыс нунал, солэсь но бадӟымгес луэм бере Кузё-Инмарлы курбон сётыны ярамон луоз ини; 28 скалэз кунянэныз ӵош яке ыжез ыжпиеныз ӵош одӥг нуналэ эн вандэ. 29 Кузё-Инмарлы тау карон курбон вайыкуды, ӟечлык басьтыны мед быгатоды шуыса, курбондэс кызьы кулэ, озьы сётэ; 30 курбон сиёндэс со нуналэ ик сие, номырзэ но ӵукнаозьлы эн кельтэ. Мон Кузё-Инмар.


  31 Мынэсьтым курон-косонъёсме уте, быдэсъялэ соосты. Мон Кузё-Инмар. 32 Мынэсьтым святой нимме эн сапталэ, израиль пиос Монэ дун-сьӧлыктэм шуыса сӥлы мед карозы. Мон Кузё-Инмар, тӥледыз дун-чылкыт карись, 33 тӥледлы Инмар луон понна Мон тӥледыз Египет музъемысь поттӥ. Мон Кузё-Инмар».

  


  *а22:4 святыня шуыса нимало Инмарлы курбон сётыны ваем саламъёсты-кузьымъёсты; соосты священникъёслы гинэ сиыны яра, кылсярысь, курбонлы ваем салам няньлэсь кылем люкетсэ, сьӧлык понна сётэм курбон пудолэсь сӥльзэ, янгыш уж понна сётэм курбон пудолэсь сӥльзэ – соосты быдӟым святыня шуыса лыдъяло

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  23-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиослы ял, соослы Кузё-Инмарлэн праздникъёсыз сярысь вера, калыкез вӧсяськонэ люкаса ортчытъяно сӥё-дано нуналъёс сярысь ялыса вера. Тани Мынам праздникъёсы: 3 куать нунал ужъёсты быдэсъяны яра, нош сизьыметӥ нуналэ шутэтскон суббота, вӧсяськонэ люкаськон нунал; нокыӵе но мукет ужъёс эн лэсьтэ; вань улоно интыосады та Кузё-Инмарлэн субботаез.


  4 Тани Кузё-Инмарлэн праздникъёсыз, вӧсяськонэ люкаськон дыръёс, соосты ортчытъян понна тӥ калыкез ас дыраз ӧтчаны кулэ. 5 Нырысетӥ толэзьлэн дас ньылетӥ [нуналаз], ӝытазе, Кузё-Инмарлэн Пасхаез; 6 та толэзьлэн ик дас витетӥ нуналаз Юмал Нянь Сиён праздник, та Кузё-Инмарлэн праздникез; сизьым нунал ӵоже юмал нянь сиыса улэ; 7 нырысетӥ нуналаз тӥ вӧсяськонэ люкаське; номыр но эн ужалэ. 8 Сизьым нунал ӵоже Кузё-Инмарлы курбонъёс вайылэ; сизьыметӥ нуналэ озьы ик вӧсяськонэ люкаськон; номыр но эн ужалэ».


  9 Кузё-Инмар Моисейлы тазьы вераз, тазьы шуиз: 10 «Израиль пиослы таӵе ялон вера: Мынам тӥледлы сётоно музъемам вуиды ке, кизем юдэс араса улӥды ке, нырысь культодэс священниклы вае; 11 тӥ доры ӟечлык мед вуоз шуыса, со Кузё-Инмар азьын культодэс, салам-кузьым карыса, вылэ ӝутоз, праздниклэн кыкетӥ нуналаз священник сое вылэ ӝутоз;


  12 культоез вылэ ӝутон нуналэ Кузё-Инмар азьын тылын сутӥськись курбон сётыны шектэм, одӥг аресъем ыжпи вае, 13 салам нянез соин ӵош вае: Кузё-Инмар азьын ческыт зын поттӥсь курбон сётыны ефалэн кык дасмос люкетаз тэрымон чабей пызь вӧйын сураса вае; соин ӵош кисьтоно курбон-саламлы гинлэн ньылетӥ люкетаз вина вае; 14 Инмардылы таӵе курбон ваемдылэсь азьвыл нокыӵе но выль нянез, куасьтэм юэз, ыль юэз эн сие: тӥляд вань улон интыосысьтыды тӥляд выжыостылы пумтэм вапумъёс ӵоже быдэсъяны сётэм пуктон-косон та.


  15 Праздник ортчем бере, нырысетӥ нуналысеныз кутскыса, сэзъяса вылэ ӝутыны ю культо ваем нуналысеныды кутскыса, быдэссэ сизьым арняез асьтэлы лыдъялэ-ӵоталэ, 16 сизьым арня ортчем бере нырысетӥ нуналозяз витьтон нунал лыдъялэ-ӵоталэ, соку Кузё-Инмарлы саламлы выль нянь вае: 17 улон интыосысьтыды вылэ ӝутыны кык нянь вае, соос ефалэн кык дасмос люкетаз тэрымон чабей пызьлэсь пыжемын луыны кулэ, соос чырсатыса пыжемын луыны кулэ; соосты Кузё-Инмарлы нырысь емыш шуыса вае. 18 Салам нянен валче одӥг аресъем, шектэм сизьым ыжпиосты, сюро таза пудо пӧлысь одӥг ошпи, кык [шектэм] такаосты вае; соосын валче сётоно салам нянен но кисьтоно курбон-саламен та ваньмыз Кузё-Инмарлы сӥзем тылын сутӥськись курбонлы сётэмын мед луоз, та курбон Кузё-Инмар азьын ческыт зын поттыса мед улоз. 19 [Саламлы ваем выль нянен ӵош] сьӧлык понна курбон сётыны кеч уллёысь одӥг кечтака вае, тупаса улонлы сӥзем курбон сётыны одӥг аресъем кык ыжпиосты вае. 20 Священник сое Кузё-Инмар азьын сэзъяса вылэ ӝутыны кулэ, сэзъяса ик вылэ ӝутыны кулэ саламлы ваем выль нянез но кык ыжпиосты, та луоз Кузё-Инмарлы ваем святыня; [тае курбон сётӥсь] священниклы [сёто]; 21 та нуналэ калыкез ӧтчалэ, тӥ доры вӧсяськыны мед люкаськозы, со нуналэ номыр но эн ужалэ: та пумтэм вапумъёс ӵожелы сётэм пуктон-косон тӥляд вань улон интыосады выжыысь выжыосы мед улоз.


  22 Ана вылысьтыды юдэс аракуды, йыран дурозяз ик эн аралэ, арам бервылады усьылэм шепъёсты эн бичалэ, куанер улӥсьлы, сьӧрлось лыктэм муртлы кельтэ. Мон Кузё-Инмар, тӥляд Инмарды».


  23 Кузё-Инмар Моисейлы тазьы вераса шуиз: 24 «Израиль пиослы вера: сизьыметӥ толэзьлэн нырысетӥ [нуналаз] тӥ мед шутэтскоды, гумыен пеллян праздник мед луоз, вӧсяськонэ люкаськонды [мед луоз]; 25 номыр но эн ужалэ, Кузё-Инмарлы курбон сётэ».


  26 Кузё-Инмар Моисейлы тазьы вераз, тазьы шуиз: 27 «Сизьыметӥ толэзьлэн дасэтӥ [нуналаз], Чылкытатӥськон-сузяськон нуналэ, вӧсяськонэ люкаське; асьтэдыз зӥбыт-востэм возе но Кузё-Инмарлы курбон сётэ; 28 со нуналэ номыр но эн ужалэ, уго со Чылкытатӥськон-сузяськон праздник, Инмарды Кузё-Инмар азьын тӥледыз чылкыт карон понна со. 29 Котькудӥз но адями та нуналэ ассэ зӥбыт-востэм возьытэк (визятэк) улэ ке, со мурт ас калыкез пӧлысь быдтэмын луоз; 30 кудӥз ке но адями лул та нуналэ кыӵе ке но уж лэсьтӥз ке, со лулэз Мон ас калыкез пӧлысь быдто; 31 номыр но эн ужалэ, вань улон интыосысьтыды тӥляд выжыостылы пумтэм вапумъёс ӵожелы сётэм пуктон-косон та; 32 та – суббота – тӥ понна шутэтскон нунал мед луоз, асьтэдыз зӥбыт-востэм возе, толэзьлэн укмысэтӥ [нуналэзлэн] ӝытазеысеныз кутскыса; [толэзьлэн дасэтӥ нуналаз] ӝытазеысен ӝытазеозь суббота праздниктэс уте».


  33 Кузё-Инмар Моисейлы тазьы вераз, тазьы шуиз: 34 «Израиль пиослы тазьы шу: со сизьыметӥ толэзе ик дас витетӥ нуналысен кутскыса Тылыс Пуктон праздник, сизьым нуналъем, Кузё-Инмарлы сӥзем праздник. 35 Нырысетӥ нуналэ вӧсяськонэ люкаське, номыр но со нуналэ эн ужалэ; 36 сизьым нунал ӵоже Кузё-Инмарлы курбон сётэ; тямысэтӥ нуналэ вӧсяськонэ люкаське, соку Кузё-Инмарлы курбон сётэ: та праздникез келян нунал, номыр но эн ужалэ.


  37 Тани Кузё-Инмарлэн праздникъёсыз, вӧсяськонэ люкаськонъёс ортчытъян нуналъёс, куке Кузё-Инмарлы тылын сутӥськись курбонъёс сёто, салам няньёс, кисьтоно курбон-саламъёс ваё, курбон пудоос вандо, котькудзэ курбон сётонэз аслаз нуналаз ортчыто, 38 Кузё-Инмарлэн субботаосыз сяна, тӥляд саламъёсты-кузьымъёсты сяна, вань сӥзиськондэс быдэстыса ваемъёсты сяна, ас ӟеч мылкыдыныды Кузё-Инмарлы вань ваемъёсты сяна.


  39 Нош сизьыметӥ толэзьлэн дас витетӥ нуналаз, музъемлэсь будэтэм емышъёссэ бичан вакытады, Кузё-Инмарлэсь праздниксэ сизьым нунал пусъе: нырысетӥ нуналаз шутэтске, тямысэтӥ нуналаз шутэтске; 40 нырысетӥ нуналаз чебер писпуослэсь вайёссэс, пальмапу вайёсты, паськыт куаро писпуослэсь вайёссэс, шур дурысь бадьпу вайёсты кияды кутэ, соку сизьым нунал ӵоже Инмарды Кузё-Инмар азьын шулдыръяське; 41 арлы быдэ Кузё-Инмарлэсь та праздниксэ сизьым нунал ӵоже сӥё-дано ортчытэ: та тӥляд выжыостылы пумтэм вапумъёс ӵожелы сётэм пуктон-косон; сизьыметӥ толэзе та праздникез ортчытэ; 42 тылыс пушкын сизьым нунал улэ; Израиль музъемын пырак улӥсь тылысын улыны кулэ, 43 тӥляд выжыосты мед тодозы, Мон израиль пиосты Египет музъемысь поттэм берам тылысъёсы улыны интыяй шуыса. Мон тӥляд Инмарды Кузё-Инмар».


  44 Соку Моисей израиль пиослы ивортӥз Кузё-Инмарлэн праздникъёсыз сярысь.

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  24-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиосты тыныд вӧйпу мульыысь пызьыртыса поттэм чылкыт вӧй вайыны кос – югыт карон понна, лампадаос кысылытэк ӝуаны мед быгатозы; 3 сӥзён-косонэн ковчеглэн катанчи сьӧраз, вӧсяськон скиния пушкын, Аарон [но солэн пиосыз] та лампадаосты Кузё-Инмар азе пуктылыны кулэ, ӝытысен ӵукнаозь ялан мед ӝуалозы шуыса: та тӥляд выжыостылы пумтэм вапумъёс ӵожелы сётэм пуктон-косон. 4 Чылкыт югдытон арбери вылэ соос котьку но Кузё-Инмар азе лампадаосты пуктылыны кулэ.


  5 Чабей пызь басьты но солэсь дас кык бискыли нянь пыж; котькуд бискылиез пыжоно ефалэн кык дасмос пызь люкетэзлэсь; 6 соосты кык чурен пуктылы, котькуд чуре куать бискыли, Кузё-Инмар азе чылкыт ӝӧк вылэ пуктылы; 7 [котькуд] чур вылэ чылкыт ливан-ладан [но сылал] пон, та нянь бордын мед улоз Кузё-Инмарлы курбон сётонэз буре ваён понна; 8 котькуд суббота нуналэ израиль пиослэн нимынызы бискылиосты Кузё-Инмар азе тыроно: та пумтэм вапумъёслы сётӥськем сӥзён-косон. 9 Соос Ааронлы но солэн пиосызлы сётэмын луозы, соос та курбон нянез святой интыын сиёзы, уго та Кузё-Инмарлы ваем курбонъёс пӧлысь соослы сётоно быдӟым святыня: та пумтэм вапумъёслы сётэм пуктон-косон».


  10 Одӥг израиль ныллэн египет воргоронэн шедьтэм пиез израиль пиос азе потӥз но израиль ныллэн пиез станысен израиль пиосмуртэн ченгешонэ вуиз; 11 израиль ныллэн пиез [Кузё-Инмарлэсь] нимзэ лек кылъёсын сантэмаса вераз. Соку сое Моисей доры вайизы – та пилэн анаезлэн нимыз Саломиф, Даврийлэн нылыз, со Дан выжыысь вал, – 12 та пиез возьмаськисьёс киулэ сётӥзы Кузё-Инмарлэн эрикез со пумысен ялэмын луытозьлы.


  13 Кузё-Инмар Моисейлы тазьы шуыса вераз: 14 «Лек кылын вераськисез станлэн сьӧраз потты но, верамез кылӥсьёс ваньзы солэн йыр вылаз кизэс мед понозы, вань калык сое изэн зӥръяса мед жугоз. 15 Израиль пиослы шу: ”Кин аслэсьтыз Инмарзэ лек кылын куаретӥз ке, со ас вылаз сьӧлыксэ нуоз; 16 Кузё-Инмарлэсь нимзэ ултӥясь мурт виемын луыны кулэ, вань калык сое изэн зӥръяса мед виёз: сьӧрлось лыктэм мурт-а со, та музъемын весяк улӥсь-а со, – [Кузё-Инмарлэсь] нимзэ сантэманы кутскиз ке, виемын луоз.


  17 Кин ке но мукет муртэ вииз ке, со мурт виемын луоз. 18 Кин ке но пудоез вииз ке, со понна дун тырыны кулэ, пудо понна пудо. 19 Кин ке но матысь муртсэ яраё кариз ке, со муртлы озьы ик кароно, мар со мукет муртлы лэсьтӥз: 20 тӥям понна тӥян, син понна син, пинь понна пинь; кызьы со мукет адямилэсь мугорзэ яраё кариз, озьы ик солы но лэсьтоно. 21 Кин ке но пудоез вииз ке, со понна дун тырыны кулэ; нош кин ке но адямиез вииз ке, сое ассэ но виёно. 22 Тӥляд одӥг кадь судды луыны кулэ: сьӧрлось лыктэм муртлы но, та музъемын весяк улӥсь муртлы но, уго Мон тӥляд Инмарды Кузё-Инмар”».


  23 Соку Моисей Израиль пиослы вераз; лек кылын куаретӥсь муртэ станлэн сьӧраз поттӥзы но изэн зӥръяса виизы, израиль пиос лэсьтӥзы озьы, кызьы Кузё-Инмар Моисейлы косӥз.

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  25-тӥ ЛЮКЕТ


  1 Сӥнай гурезьысен Кузё-Инмар Моисейлы тазьы вераз, тазьы шуиз: 2 «Израиль пиослы тазьы ялыса шу: Мынам тӥледлы сётоно музъемам вуиды ке, соку Кузё-Инмарлэн субботаяз музъем шутэтскыны кулэ; 3 куать ар ӵоже бусы вылад кизь, куать ар ӵоже виноградлэсь вайёссэ вандылы; будэтэм емышсэс бича, 4 нош сизьыметӥ араз музъемлэн шутэтскон субботаез мед луоз, Кузё-Инмарлэн субботаез: бусы вылад ю эн кизьы, виноградпудэдлэсь вайёссэ эн вандылы; 5 ана вылад мар кизьытэк ачиз потӥз ке, сое эн ара, вандылымтэ вайёсыд вылэ потэм виноград пурыосты эн бича – таиз ар мед луоз музъемлэн шутэтскон дырыз; 6 музъемлэн субботаез кыстӥськытозь ваньмыз та тӥледлы – тыныд но, тынад ляльчиедлы но, ляльчи кышномуртэдлы но, медоосыдлы но, тон доры улыны интыяськем муртъёсыдлы но – сиёнлы мыноз; 7 пудо-животэдлы но, музъем вылысьтыд пӧйшуръёслы но та будэм емышъёс сиыны яралозы.


  8 Сизьым суббота аръёс аслыд лыдъя, сизьым арез сизьым пол йылэты – сизьым суббота аръёсад ньыльдон укмыс ар мед луоз; 9 сизьыметӥ толэзьлэн дасэтӥ [нуналаз] гумыен пелля, Чылкытатӥськон-сузяськон празднике быдэс музъем вылады гумыен пеллялэ; 10 витьтонэтӥ арез вӧсялэ, та музъемын улӥсь вань адямиослы эрик сётӥськомы шуыса ялэ: та тӥляд юбилейды мед луоз; котькудды но асьтэлэн люкет музъемады берытске, котькудды но асьтэлэн выжыды доры берытске. 11 Витьтонэтӥ ар тӥляд юбилейды мед луоз: эн кизе, мар ас понназ ӝужаз-будӥз ке, сое эн аралэ, вандылымтэ виноград вайёсы потэм мульыосты эн бичалэ, 12 уго та юбилей: тӥ понна со святой ар мед луоз; бусыды мар будэтӥз, сое сие. 13 Юбилей аре ваньды асьтэлэн люкет музъемады берытске.


  14 Мардэ ке но матысь муртэдлы вузад яке мар ке но матысь муртэдлэсь басьтӥд ке, огдэс огды вӧсь эн каре; 15 юбилей бере ортчем аръёслэсь лыдзэс санэ басьтыса, тон матысь муртэдлэсь октӥськыса-басьяськыса улыны кулэ; музъемлэсь будэтэм емышсэ октон аръёслэсь лыдзэс санэ басьтыса, со тыныд вузаны кулэ; 16 трос аръёс кылё ке, дунзэ будэты; нош ӧжыт аръёс кылё ке, дунзэ кулэсты, уго кылем аръёс дыръя музъемлэсь поттоно емышсэ со тыныд вуза. 17 Огдэс огды унь-мань эн каре, Инмаредлэсь кышка, уго Мон Кузё-Инмар, тӥляд Инмарды.


  18 Мынэсьтым пуктон-косонъёсме быдэсъялэ, законъёсме уте, быдэсъялэ соосты, соку музъем вылын каньылэн, кышкатэк улоды; 19 соку музъем емышсэ сётоз но, кӧттэс тырымон сиёды, соку музъем вылады каньылэн, кышкатэк улоды.


  20 Шуиды ке: ”Сизьыметӥ аре мар сиыса ми уломы, куке ми ум но кизе, емышъёсмес, ю-няньмес ум но октэ-калтэ?” 21 Куатетӥ аре тӥ вылэ Мон бакель каронме ысто, соку тӥ доры куинь арлы тырмымон емышъёс вуозы; 22 тямысэтӥ араз музъемдэс кизёды, нош укмысэтӥ арозь вужзэ емыштэс сиёды – та арлэн емышез вуытозь вужзэ ик сиёды.


  23 Пырак ӵожелы музъемез вузаны уг яра, со Мынам музъеме: тӥ сьӧрлось лыктэм калык, Мон доры улыны лыктэмъёс; 24 котькытын тӥляд люкетлы сюрем музъемды вылын вузам музъемез, дун тырыса, берен басьтыны лэзе. 25 Агай-выныд начармыса музъемзэ вузано луиз ке, соку солэн матысь ӵыжы-выжыез лыктыса агай-вынызлэсь вузам музъемзэ, дун тырыса, берен мед басьтоз; 26 со понна нокин но ӧз ни ке быгаты солэсь вузам музъемзэ, дун тырыса, берен басьтыны, но солэн аслаз тырмыт ваньбурез луиз ке, музъемзэ берен басьтыны коньдон шедьтӥз ке, 27 вузам дырысеныз та дырозь кӧня ар ортчиз мед лыдъялоз но вузам муртэзлы кылем аръёс понна дунзэ мед берыктоз, аслаз юртаз-ераз со нош ик пырыны быгатоз; 28 кӧня кулэ берыктыны сое солэн киыз ӧз ке шедьты, соку солэн вузам люкетэз басьтӥсьлэн кияз кылёз, юбилей арозь, нош юбилей аре со азьвыл кузёезлы берыктэмын луоз но, со нош ик аслаз юртаз-ераз улыны пыроз.


  29 Кин ке но борддорен котыртэм городысь улон корказэ вузаз ке, вузам бере ар ортчытозь сое берен басьтыны луэ: ар куспын сое берен басьтыны луэ; 30 нош со быдэс ар куспын берен басьтэмын ӧз ке луы, соку борддорен котыртэм городысь корка пыраклы басьтӥсь киулэ кылёз, выжыысь выжыос ӵожелы, юбилей аре но солэн киулысьтыз уз ни кошкы. 31 Нош борддорен котыртымтэ гуртъёсысь коркаосты ана музъемен оградэ пыртыны луоз: соосты [котькыӵе дыре но], дун тырыса, берен басьтыны луэ, юбилей аре соос кошко басьтӥсь киысь.


  32 Нош левитъёслэсь городъёссэс, соослэн киулазы сётэм городъёсысь коркаосты, левитъёс котьку но берен басьтыны быгато; 33 нош левитъёс пӧлысь кин ке но вузам корказэ, дун тырыса, берен ӧз ке басьты, соку соослэн городысьтызы вузам корка юбилей аре азьвыл кузёезлы берыктэмын луоз, уго левитъёслэн городъёсысьтызы коркаос соослэн басьтэм люкетсы израиль пиос пӧлын улэ; 34 соослэн городъёссы котырысь бусыосты но вузаны уг яра, малы ке шуоно соос пумтэм вапумъёс ӵожелы соослэн киулазы сётэмын.


  35 Тынад агай-выныд куанермиз ке, тон дорын начаре кылиз ке, тон солы юрттӥськы, – сьӧрлось улыны лыктэм мурт-а со, улыны интыяськем мурт-а со, – тонэн валче мед улоз; 36 тон солэсь барыш, мултэссэ но эн басьты, Инмаредлэсь кышкаса ул; [Мон Кузё-Инмар,] агай-выныд тонэн валче мед улоз; 37 азвесьтэ солы барыш басьтыны эн сёт, аслыд пайда басьтон понна няньдэ но эн сёты. 38 Мон тӥляд Инмарды Кузё-Инмар, Кин тӥледыз Египет музъемысь поттӥз Ханаан музъемез тӥляд киулады сётон понна, тӥледлы Инмар луон понна.


  39 Агай-выныд куанермиз ке, тыныд вузамын луиз ке, сое ляльчиослэсь секытэсь ужъёссэс эн ужаты; 40 тон дорын со медъяськем мурт кадь, улыны интыяськем мурт кадь мед улоз; юбилей ар вуытозь тон дорын мед ужалоз; 41 нош собере тон дорысь со мед кошкоз, ачиз но, нылпиосыз но соин ӵош мед кошкозы, аслаз выжыез доры мед берытскоз но атайёсызлэн юртазы-еразы нош ик улыны мед интыяськоз, – 42 малы ке шуоно соос Мынам ляльчиосы, Египет музъемысь Мон соосты поттӥ: соосты вузаны уг яра, кызьы вузало ляльчиосты; 43 жугыса-тышкаса соосын эн кузёяськы, Инмаредлэсь кышка. 44 Ляльчи пиед, ляльчи нылыд тон бордын мед улозы шуиськод ке, соку басьтэлэ асьтэлы тӥ котырын улӥсь калыкъёс пӧлысь ляльчи пиосты, ляльчи нылъёсты; 45 нош озьы ик тӥ пӧлын улыны интыяськемъёслэсь нылпиоссэс тӥ, дун тырыса, ляльчие басьтыны быгатоды, тӥ пӧлын улӥсь соослэн выжыысьтызы потэм муртъёсты но, кудъёсыз тӥляд музъемады вордӥськизы ни; соос тӥляд асьтэлэн ваньбурды луо ини; 46 асьтэ бере соосты нылпиостылы ваньбурез музэн сётыны быгатӥськоды; пумтэм вапумъёс ӵоже соосты ляльчиын возе. Нош агай-вынъёсыныды, израиль пиосын, жугыса-тышкаса эн кузёяське.


  47 Сьӧрлось лыктэм муртлэн яке тӥ пӧлы улыны интыяськем муртлэн ваньбурез люкаськиз ке, нош аслад агай-выныд со азьын начармиз ке, тон доры улыны интыяськем муртлы ляльчие вузаськиз ке, яке со улыны интыяськемлэн выжыысьтыз кинлы ке но ляльчие вузаськиз ке, 48 вузам бере сое, дун тырыса, мозмытыны луэ; агай-вынъёсыз пӧлысь кин ке но сое, дун тырыса, мозмытыны кулэ, 49 яке солэн бадӟым агаез, яке бадӟым агаезлэн пиез сое, дун тырыса, мозмытыны кулэ, яке ӵыжы-выжыосыз, улыез-бечеез пӧлысь кин ке но сое, дун тырыса, мозмытыны кулэ; нош аслаз ваньбурез люкаськиз ке, ачиз, дун тырыса, мозмытскыны быгатоз. 50 Ассэ вузам арысен кутскыса юбилей ар вуытозь со дун тырыны кулэ сое басьтэм муртлы; ассэ вузам дунлэсь азвесьсэ со аслаз кузёезлы, аръёслэсь лыдзэс санэ басьтыса, тырыны кулэ; огдырлы медъяськем мурт кадь со кузёез дорын улыны кулэ; 51 ляльчи радын улонэз эшшо трос аръёс вань на ке, кылемзэ аръёсты лыдъяса-ӵотаса, со ассэ мозмытон понна кӧня азвесь тырыса со басьтэмын вал, со азвесь дунэз берыктыны кулэ. 52 Юбилей ар вуытозь ӧжыт аръёс кылемын ни ке, со лыдъяны кулэ, со аръёслэн лыдзыя ассэ мозмытон понна дун тырыны кулэ. 53 Вань аръёс ӵоже со кузёез дорын медъяськем мурт кадь мед улоз; аслад син азяд сое жугыса-тышкаса, соин кузёяськыса улыны эн лэзь. 54 Нош со таӵе амалэн мозмытскыны ӧз ке быгаты, соку юбилей арын со ачиз но, соин ӵош нылпиосыз но мозмытскозы, 55 малы ке шуоно израиль пиос – со Мынам ляльчиосы; Мынам Египет музъемысь поттэм ляльчиосы. Мон Кузё-Инмар, тӥляд Инмарды».

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  26-тӥ ЛЮКЕТ


  1 «Асьтэлы идолъёс, сульдэръёс эн лэсьтэ, асьтэ доры йыбыртъян юбоос эн пуктылэ, туспуктэм изъёсты но, соос азьын йыбыртъяны малпаса, асьтэ музъем вылэ эн пуктылэ, уго Мон тӥляд Инмарды Кузё-Инмар. 2 Суббота нуналъёсме уте, вӧсяськон интыме сӥлы каре: Мон Кузё-Инмар.


  3 Мынам пуктон-косонъёсыя тӥ улӥды ке, курон-косонъёсме утиды ке, соосты быдэсъяды ке, 4 ас дыраз Мон тӥледлы зор сёто, соку музъем будэм емышъёссэ сётоз, бусыысь писпуос емышсэс сётозы; 5 ю кутсанды виноград октон дырозь кыстӥськоз, виноград октонды кизён дырозь кыстӥськоз, кӧтты тырымон нянь сиыса улоды, музъем вылады кышкатэк улоды.


  6 Музъем вылады тупаса улон лэзё, изьыны выдӥды ке, нокин но уз люкеты; сьӧсь пӧйшуръёсты музъем вылысьтыды улляло, меч музъемды пыр уз ортчы. 7 Тушмонъёстэс уллялоды, меч улады соос погралозы. 8 Тӥляд вить муртты сю муртэз уллялоз, сю муртты дас сюрс муртэз уллялоз; тӥляд азяды, меч улэ, тушмонъёсты погралозы.


  9 Шорады учко [но тӥледыз бакель каро], емыш сётӥсесь каро, йылэто тӥледыз, тӥледын сӥзён-косон пыр кылдытэм кусыпме юнматыса возё. 10 Вужзэ, кылем ар сиёндэс сиёды, вылез вуэм понна вужзэ куштоды. 11 Тӥ пӧлы улон юртме пукто, Мон тӥледыз синазькыль уг кары. 12 Тӥ пӧлтӥ ветло, тӥляд Инмарды луо, нош тӥ Мынам калыке луоды. 13 Мон тӥляд Инмарды Кузё-Инмар, Египет музъемын тӥ ляльчиос медад луэ шуыса, тӥледыз отысь поттӥсь, зӥбеттылэсь жильыоссэ пыргытӥ но, йырдэс вылэ ӝутытыса, тӥледыз отысь поттӥ.


  14 Нош Мынэсьтым верамме санэ ӧд ке понэ, вань та курон-косонъёсме ӧд ке быдэсъялэ, 15 Мынэсьтым пуктон-косонъёсме кулэтэм кариды ке, Мынэсьтым законъёсме синазькыль кариды ке, Мынэсьтым сӥзён-косонме сӧрыса, вань курон-косонъёсме ӧд ке быдэсъялэ, 16 соку Мон тӥледлы тазьы каро: тӥ доры шугадӟон лэзё – куасьмыса, пӧсекъяса висёнъёс – соосын сэрен синъёсты лябӟозы, лулды курадӟыса катьтэммоз; юнме гинэ кидысъёстэс кизёды, тушмонъёсты юдэс сиёзы. 17 Тӥ шоры учки ке, соку тӥ тушмонъёсты азе усьылоды, тӥледыз адӟемпотостэм карисьёс тӥледын кузёяськыса улозы; нокин но тӥ сьӧры ӧз ке но уйиськы, бызьыса кошкоды.


  18 Эшшо озьы ке но Мынэсьтым веранме санэ ӧд ке понэ, соку Мон тӥледыз сьӧлыкъёсты понна сизьым пол золгес вӧсь каро. 19 Вылтӥяськон вог сямдэс тӥяло, инбамдэс корт кадь каро, музъемдэс ыргон кадь каро. 20 Кужымды юнме быроз, музъем вылады номыр но уз буды, музъем вылысьтыды писпуос емыш уз сётэ. 21 Эшшо [та бере] но Мыным пумит мынӥды ке, Мынэсьтым верамме кылзэмды ӧз ке поты, соку Мон сьӧлыкъёсты понна тӥледыз эшшо сизьым полэс жугыто на: 22 тӥ вылэ луд пӧйшуръёсты лэзё, соос тӥледыз нылпитэк кельтозы, пудоостэс быдтозы, тӥледыз кулэстозы, озьы сюресъёсты тырттэм кылёзы.


  23 Эшшо та бере но ӧд ке тупатске, Мыным пумит мынӥды ке, 24 соку Мон но, [вожме поттыса], тӥледлы пумит карисько, сизьым полэс сьӧлыкъёсты понна тӥледыз вӧсь каро, 25 сӥзён-косонме тӥямды понна пунэм берыктӥсь мечез тӥ вылэ лэзё; нош тӥ городъёсады ватӥськиды ке, соку тӥ вылэ сьӧдчер лэзё, соку тӥ тушмон киулэ сётэмын луоды; 26 адямилы кынар сётӥсь нянез тӥ пӧлысь быдто; дас кышномуртъёс тӥлесьтыд няньдэс одӥг гурын пыжозы но няньдэс, весэн мертаса, сётъялозы; тӥ сиёды, нош кӧтты уз тыры.


  27 Эшшо та бере но Мынэсьтым верамме санэ ӧд ке понэ, Мыным пумит мынӥды ке, 28 соку Мон но, вожме поттыса, тӥледлы пумит мыно но сьӧлыкъёсты понна тӥледыз сизьым полэс вӧсь каро, 29 пиостылэсь мугорзэс сиёды, нылъёстылэсь мугорзэс сиёды; 30 гурезь йыл вӧсяськонъёстэс таркало, йыбыртъян юбоостэс погыртыло; тӥлесьтыд шӧйёстэс пыргытъям сульдэръёсты-идолъёсты вылэ сэрпалляло, Мон тӥледыз синазькыль каро; 31 городъёстэс тырттэм кельто, вӧсяськон интыостэс буш кельто, [курбон сётэмдылэсь] ческыт зынзэ уг зынъя; 32 музъемдэс тырттэм кельто, со пумысен тушмонъёсты ик паймозы, со музъеме улыны интыяськизы ке. 33 Мурт калыкъёс пӧлы тӥледыз пазьго, бӧрсяды мечме кыре потто, соку музъемды тырттэм кылёз, городъёсты куашкатэмын луозы. 34 Соку, буш кыльыса вань улон нуналъёсаз, субботаосыз понна, музъем каньылэн улоз; тушмонъёстылэн музъемазы улон дыръяды музъем шутэтскоз, субботаосыз понна аслыз каньыллык басьтоз; 35 со музъем вылын улон дыръяды субботаосы шутэтскытэк улэмез понна, музъем буш кыльыса улон дыръяз шутэтскоз.


  36 Тушмонъёссылэн музъем вылазы улэп кылем адямиостылэн сюлмазы возьдаськон-курдан пырто, куарлэн куалекъяса улэмысьтыз потӥсь куара соосты уллялоз, меч улысь пегӟись кадь бызьыса кошкозы, усьылозы, сьӧразы нокин но уг ке но уйиськы, 37 мечлэсь кышкаса пегӟисьёс кадь огзы вылэ огзы канжаськыса усьылозы, соос сьӧры нокин но уйиськыса уг ке но мыны, тушмонъёстылы пумит султыны кужымды уз тырмы; 38 мурт калыкъёс пӧлы кулыса быроды, тушмонъёстылэн музъемзы тӥледыз ньылоз; 39 нош тӥляд улэп кылемъёсты законлы пумит улэмъёссы понна тушмонъёстылэн музъемъёсазы куасьмозы-шуялозы, атайёссылэн законлы пумит улэмъёссы понна но соос куасьмозы-шуялозы.


  40 Соку соос асьсэлэн законлы пумит улэмзы сярысь, атайёссылэн сьӧлыкъёссы сярысь ватытэк вералозы, вералозы, кызьы Мыным пумит йыружъёс лэсьтылӥзы, Мыным пумит мынӥзы, 41 мар понна Мон но [йыркурен] соослы пумит мынӥ, соосты тушмонъёссылэн музъемазы пыртӥ; соку вог сюлэмзы тэрытсконо луоз, соку соос законлы пумит улэмзы понна шугадӟонъёс чидано луозы. 42 Иаковен сӥзён-косон пыр кусып кылдытэмме, Исаакен сӥзён-косон пыр кусып кылдытэмме, Авраамен сӥзён-косон пыр кусып кылдытэмме Мон тодам ваё, музъем сётэмме тодам ваё;


  43 калык татысь кошкыса музъемез огназэ кельтэм бере аслаз субботаосыз понна музъем огназ кылиз ке, каньылэн улоз, нош калык законлы пумит улэмез понна – Мынэсьтым законъёсме кулэтэм каремез понна, Мынэсьтым пуктон-косонъёсме синазькыль каремез понна – секытлыкъёсты чидано луоз. 44 Тушмонъёссылэн музъемазы улыкузы но, израиль пиосты быдтон калэ уг вутты, соосын сӥзён-косон пыр кылдытэм кусыпме уг быдты, соосты синазькыль карыса, кулэтэм карыса, Мон уг улы, уго Мон Кузё-Инмар, соослэн Инмарзы; 45 соослы ӟеч карон понна тодам ваё вашкала выжыосынызы сӥзён-косон пыр кусып кылдытэмме, соосты уго Мон калыкъёслэн син азязы Египет музъемысь поттӥ соослы Инмар луон понна. Мон Кузё-Инмар».


  46 Тани пуктон-косонъёс, интыян-радъянъёс, законъёс, кудъёссэ Кузё-Инмар Сӥнай гурезьысен Моисей пыр Асэныз израиль пиос вискын тупатӥз.

  

  
  

  МОИСЕЙЛЭН КУИНЕТӤ КНИГАЕЗ

  ЛЕВИТ


  27-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиослы тазьы вераса шу: кин тынад дунъетэдъя лулзэ Кузё-Инмар дорын ужаны сӥзьыса сётэ, 3 кызь аресысен куатьтон аресозь вуэм пиосмурт тынад пуктэм дунъетэдъя витьтон азвесь сӥкль луыны кулэ, вӧсяськон скинияысь сӥкльлэн секталаеныз мертаса; 4 кышномурт понна пуктэм дунъетэд куамын сӥкль луыны кулэ; 5 вить аресысен кызь аресозь вуэм пиосмуртлы тынад дунъетэд кызь сӥкль луыны кулэ, нош кышномуртлы – дас сӥкль; 6 нош одӥг толэзьысен вить аресозь вуэм пи понна тынад дунъетэд вить азвесь сӥкль мед луоз, нош таӵе арлыдъем ныл понна тынад дунъетэд куинь азвесь сӥкль мед луоз; 7 куатьтон но солэсь бадӟымгес арлыдо пиосмурт понна тынад дунъетэд дас вить азвесь сӥкль мед луоз, нош кышномурт понна – дас сӥкль. 8 Нош со куанер ке, тынад дунъетэдъя сётыны уг ке быгаты, соку сое священниклы мед возьматозы, священник сое мед дунъялоз: кыл сётӥсь муртлэн кӧня тырыны кужымез вань, сое лыдэ басьтыса, священник сое мед дунъялоз.


  9 Нош Кузё-Инмарлы сӥзем пудо курбонлы вайыны ярамон ке, мае сёто Кузё-Инмарлы, со ваньмыз дун-чылкыт луыны кулэ: 10 сое вошъяны-берыкъяны кулэ ӧвӧл, ӟечсэ уродэныз воштоно ӧвӧл яке уродзэ ӟеченыз воштоно ӧвӧл; нош кин ке пудоез пудоен ик воштӥз ке, кыкез ик пудоез святыня луоз.


  11 Нош Кузё-Инмарлы сӥземез кырсь пудо ке, кудзэ Кузё-Инмарлы курбон уг сёто, соку со пудоез священниклы возьматыны ваёно, 12 священник дунъялоз: умой-а, урод-а со; священниклэн сётэм дунъетэзъя луыны кулэ; 13 кин ке сое берен, дун тырыса, басьтыны ӧдъя ке, тынад пуктэм дунъетэд вӧзы витетӥ люкетсэ эшшо мед ватсалоз на.


  14 Кин ке аслэсьтыз корказэ Кузё-Инмарлэн святой ваньбурез пӧлы сётэ ке, священник дунъет сётыны кулэ: ӟеч-а со, урод-а со, – кызьы священник дунъялоз, озьы ик луоз; 15 сӥзиськем мурт аслэсьтыз корказэ берен басьтыны малпаз ке, тынад дунъям дуныд вӧзы вить люкет азвесь мед ватсалоз на, соку та солэн коркаез луоз.


  16 Аслаз бусыысьтыз аназэ кин ке но Кузё-Инмарлы сӥзиз ке, тон сое дунъя кизем юэз лыдэ басьтыса: одӥг хомер кизем йыды понна витьтон азвесь сӥкль тыроно; 17 юбилей арысен кутскыса кин ке но бусызэ сӥзе ке, тынад дунъетэдъя ик сое берен басьтон дуныз мед луоз; 18 юбилей ар бере кин аслэсьтыз бусызэ сӥзе, соку священник со понна тыроно азвесез, юбилей ар вуэмлэсь азьвыл аръёсты лыдэ басьтыса, лыдъяны кулэ, тынэсьтыд дунъям дундэ кулэстыны кулэ; 19 сӥзиськем мурт бусызэ берен басьтыны малпаз ке, со тынад дунъям дуныд вӧзы витетӥ люкетсэ азвесь мед ватсалоз на, соку со музъем со кие кылёз. 20 Нош со, дун тырыса, бусызэ берен ӧз ни ке басьты, со бусыез мукет муртлы вузазы ке, сое берен басьтыны уг ни луы: 21 юбилей аре со бусы сое басьтӥсьлэн киулысьтыз кошкоз но Кузё-Инмарлэн святой ваньбурез луоз, кыл сётыса сӥзиськем мактал; священниклэн киулаз со сётэмын луоз.


  22 Нош кин ке но аслэсьтыззэ ӧвӧл, басьтэмзэ музъемез Кузё-Инмарлы сӥзиз ке, 23 соку священник солэсь дунзэ, юбилей арозь кылем дырез лыдэ басьтыса, лыдъяны кулэ; кӧня тыр басьтэм бусыез дунъямын луиз, со дунэз со нуналэ ик та адями, Кузё-Инмарлы сётӥськись святой салам-кузьым та шуыса, сётыны кулэ; 24 нош юбилей арын бусы музъемзэ вузам муртлэн кияз нош ик вуоз. 25 Вань дунъёсыд вӧсяськон скинияысь сӥкльлэн секталаеныз мертаса сётэмын мед луозы, одӥг сӥкльын кызь гера луыны кулэ.


  26 Пудо пӧлысь нырысь вордскемъёссэ нокин но Кузё-Инмарлы медаз сӥзьы, малы ке шуоно нырысь вордскемъёс сӥзьытэк но Кузё-Инмарлы сётэмын луыны кулэ: ош-а со, сюро векчи пудо-а со, – соос Кузё-Инмарлэн. 27 Нош нырысь вордскемез кырсь пудоос пӧлысь ке, соку кузёез сое, тынэсьтыд дунъям дундэ тырыса, аслыз басьтыны кулэ, со вӧзы витетӥ люкетсэ ватсаны кулэ на; кузёез сое, дун тырыса, аслыз ӧз ке басьты, соку сое тынад дунъям дуныдъя ик вузано.


  28 Нош кыл сётыса вань сӥзиськемъёсыз, адямилэн аслаз ваньбурез пӧлысь кыл сётон пыр сӥзиськыса Кузё-Инмарлы сётэмъёсыз, – адямиез-а, пудоез-а, аслэсьтыз бусызэ-а со сӥзиз, – сое вузаны уг яра, берен но басьтыны уг яра: кыл сётыса вань сӥзиськемъёс – со Кузё-Инмарлэн быдӟым святыняез; 29 адямилэн кыл сётыса сӥзиськемъёсыз, дун тырыса, берен уг ни басьтӥсько – соос быдтэмын луыны кулэ.


  30 Музъемлэн поттэм вань емышезлэн дасэтӥ люкетэз, музъемысь кидысъёслэн но, писпуысь емышъёслэн но дасэтӥ люкетсы – со Кузё-Инмарлэн: со – Кузё-Инмарлэн святыняез; 31 кин ке но аслэсьтыз дасэтӥ люкетсэ, дун тырыса, берен басьтыны мылкыд кариз ке, солэн дуныз вӧзы витетӥ люкетсэ мед ватсалоз на. 32 Сюро таза пудо пӧлысь, сюро векчи пудо пӧлысь дасэтӥ люкетэз, ваньмыз, мар потэ пудоос лыдъяку пудо возьмасьлэн бодыез пыр, котькудзэ дасэтӥ пудоез Кузё-Инмарлы сӥзёно; 33 копаськыса-эскерыса улоно ӧвӧл, ӟеч-а, урод-а со, вошъяны но сое кулэ ӧвӧл; кин ке но сое воштӥз ке, воштэм пудоез но, воштосэз но святыня луозы; дун тырыса, соосты берен басьтыны уг ни луы».


  34 Та Кузё-Инмарлэн Сӥнай гурезьысен Моисейлы сӥзьыса израиль пиослы сётэм курон-косонъёсыз.

  

  

  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  1-тӥ ЛЮКЕТ


  1 Египет музъемысь потэмзы бере кыкетӥ араз Кузё-Инмар Сӥнай луоё кыр дуннеысен, вӧсяськон скинияысен, кыкетӥ толэзьлэн нырысетӥ [нуналаз], Моисейлы тазьы шуиз: 2 «Вань израиль калыкез выжыосынызы, семьяосынызы ӵош, нимын-нимын лыдъялэ, вань пиосмуртъёсты, одӥгзэс но кельтытэк, ваньзэс гожъялэ; 3 кызь аресъемъёссэ но, солэсь бадӟымъёссэ но, Израильысь ожмаськыны ярамон муртъёсты, полкен-полкен соосты лыдъялэ – та ужез тон Ааронэн ӵош лэсьты; 4 котькуд выжыысь одӥг мурт, аслаз улы-бечеезлэн кузёйырыз, тӥледын ӵош луыны кулэ. 5 Тани тӥледын ӵош луоно пиосмуртъёслэн нимъёссы: Рувим выжыысь Шедеурлэн Елицур пиез; 6 Симеон выжыысь Цуришаддайлэн Шелумиил пиез, 7 Иуда выжыысь Аминадавлэн Наассон пиез; 8 Иссахар выжыысь Цуарлэн Нафанаил пиез; 9 Завулон выжыысь Хелонлэн Елиав пиез; 10 Иосифлэн пиосыз пӧлысь: Ефремлэн выжыысьтыз Аммиудлэн Елишама пиез; Манассиялэн выжыысьтыз Педацурлэн Гамалиил пиез; 11 Вениамин выжыысь Гидеонийлэн Авидан пиез; 12 Дан выжыысь Аммишаддайлэн Ахиезер пиез; 13 Асир выжыысь Охранлэн Пагиил пиез; 14 Гад выжыысь Регуиллэн Елиасаф пиез; 15 Неффалим выжыысь Енанлэн Ахира пиез. 16 Таос луо калыклэн быръем воргоронъёсыз, атайёссылэн выжыысьтызы кивалтӥсь йыръёс, Израильысь сюрс муртъёсын кивалтӥсьёс».


  17 Моисеен Аарон та нимын-нимын вылӥ верам воргоронъёсты бордазы кутӥзы, 18 кыкетӥ толэзьлэн нырысетӥ [нуналаз] соос вань калыкез огазе люказы но соосты выжыен-выжыен, семьяен-семьяен, кызь аресъем пиосмуртъёсты но солэсь бадӟымъёссэ, одӥгзэс но кельтытэк, ваньзэс нимын-нимын гожтӥзы, 19 кызьы Кузё-Инмар Моисеез лэсьтыны косӥз. Калыкез лыдъян-ӵотанэз Моисей Сӥнай луоё кыр дуннеын ортчытӥз.


  20 Израильлэн нырысь вордскем Рувим пиезлэн пиосыз выжыосынызы, улы-бечеосынызы, семьяосынызы ӵош, одӥгзэс но кельтытэк, ваньзы нимын-нимын гожтэмын – вань пиосмуртъёс, кинъёслы кызь яке тросгес арес ини, кинъёс оже мыныны ярамонэсь вал. 21 Рувимлэн выжыяз лыдъямын-ӵотамын ньыльдон куать сюрс вить сю мурт. 22 Симеонлэн пиосыз выжыосынызы, улы-бечеосынызы, семьяосынызы ӵош, одӥгзэс но кельтытэк, вань пиосмуртъёс, кызь арес тырмемъёс но солэсь бадӟымъёсыз, оже мыныны ярамонъёс – ваньзы нимын-нимын гожтэмын, 23 Симеонлэн выжыяз лыдъямын-ӵотамын витьтон укмыс сюрс куинь сю адями.


  24 Гадлэн пиосыз выжыосынызы, улы-бечеосынызы, семьяосынызы ӵош, [одӥгзэс но кельтытэк – вань пиосмуртъёс,] кинъёслы кызь арес тырмемын ни, солэсь но бадӟымъёсыз, оже мыныны ярамонъёс – ваньзы нимын-нимын гожтэмын, 25 Гадлэн выжыяз лыдъямын-ӵотамын ньыльдон вить сюрс куать сю витьтон адями.


  26 Иудалэн пиосыз выжыосынызы, улы-бечеосынызы, семьяосынызы ӵош, нимын-нимын, [одӥгзэс но кельтытэк – вань пиосмуртъёс,] кинъёслы кызь арес тырмемын ни, солэсь но бадӟымъёсыз, оже мыныны ярамонъёс, 27 Иудалэн выжыяз лыдъямын-ӵотамын сизьымдон ньыль сюрс куать сю мурт.


  28 Иссахарлэн пиосыз выжыосынызы, улы-бечеосынызы, семьяосынызы, [одӥгзэс но кельтытэк – вань пиосмуртъёс,] кинъёслы кызь арес тырмемын ни, солэсь но бадӟымъёсыз, оже мыныны ярамонъёс – ваньзы нимын-нимын гожтэмын, 29 Иссахарлэн выжыяз лыдъямын-ӵотамын витьтон ньыль сюрс ньыль сю адями.


  30 Завулонлэн пиосыз выжыосынызы, улы-бечеосынызы, семьяосынызы ӵош, [одӥгзэс но кельтытэк, ваньзы] нимын-нимын гожтэмын – [вань пиосмуртъёс,] кинъёслы кызь арес тырмемын ни, солэсь но бадӟымъёсыз, оже мыныны ярамонъёс, 31 Завулонлэн выжыяз лыдъямын-ӵотамын витьтон сизьым сюрс ньыль сю адями. 32 Иосифлэн Ефрем пиезлэн пиосыз выжыосынызы, улы-бечеосынызы, семьяосынызы ӵош, [одӥгзэс но кельтытэк, ваньзы – вань пиосмуртъёс,] кинъёслы кызь арес тырмемын ни, солэсь но бадӟымъёсыз, оже мыныны ярамонъёс – нимын-нимын гожтэмын, 33 Ефремлэн выжыяз лыдъямын-ӵотамын ньыльдон сюрс вить сю мурт. 34 Манассиялэн пиосыз выжыосынызы, улы-бечеосынызы, семьяосынызы ӵош, [одӥгзэс но кельтытэк, ваньзы] нимын-нимын гожтэмын – [вань пиосмуртъёс,] кинъёслы кызь арес тырмемын ни, солэсь но бадӟымъёсыз, оже мыныны ярамонъёс, 35 Манассиялэн выжыяз лыдъямын-ӵотамын куамын кык сюрс кык сю адями.


  36 Вениаминлэн пиосыз выжыосынызы, улы-бечеосынызы, семьяосынызы ӵош, [одӥгзэс но кельтытэк, ваньзы] нимын-нимын гожтэмын – [вань пиосмуртъёс,] кинъёслы кызь арес тырмемын ни, солэсь но бадӟымъёсыз, оже мыныны ярамонъёс. 37 Вениаминлэн выжыяз лыдъямын-ӵотамын куамын вить сюрс ньыль сю адями.


  38 Данлэн пиосыз выжыосынызы, улы-бечеосынызы, семьяосынызы ӵош, [одӥгзэс но кельтытэк, ваньзы] нимын-нимын гожтэмын – [вань пиосмуртъёс,] кинъёслы кызь арес тырмемын ни, солэсь но бадӟымъёсыз, оже мыныны ярамонъёс, 39 Данлэн выжыяз лыдъямын-ӵотамын куатьтон кык сюрс сизьым сю адями.


  40 Асирлэн пиосыз выжыосынызы, улы-бечеосынызы, семьяосынызы ӵош, [одӥгзэс но кельтытэк, ваньзы – вань пиосмуртъёс,] кинъёслы кызь арес тырмемын ни, солэсь но бадӟымъёсыз, оже мыныны ярамонъёс – нимын-нимын гожтэмын, 41 Асирлэн выжыяз лыдъямын-ӵотамын ньыльдон одӥг сюрс вить сю адями.


  42 Неффалимлэн пиосыз выжыосынызы, улы-бечеосынызы, семьяосынызы ӵош, [одӥгзэс но кельтытэк, ваньзы – вань пиосмуртъёс,] кинъёслы кызь арес тырмемын ни, солэсь но бадӟымъёсыз, оже мыныны ярамонъёс – нимын-нимын гожтэмын, 43 Неффалимлэн выжыяз лыдъямын-ӵотамын витьтон куинь сюрс ньыль сю мурт.


  44 Тани та Моисеен Ааронлэн, Израильлэн кивалтӥсь йыръёсызлэн – дас кык адямилэн, котькуд выжыысь быдэн одӥг адями вал соос, – лыдъям-ӵотамзы пӧлы пыремъёс. 45 Семьяен-семьяен израиль пиос, кинъёслы кызь арес тырмемын ни вал, солэсь но бадӟымъёсыз, Израильлэн ожмаськыны ярамон муртъёсыз, ваньзы лыдъян-ӵотан пӧлы пыризы, 46 лыдъян-ӵотан пӧлы ваньмыз-ӧвӧлэз пыриз куать сю куинь сюрс вить сю витьтон мурт. 47 Нош левитъёс атайёссылэн выжыенызы ӵош лыдъян-ӵотан пӧлы пыртэмын ӧй вал.


  48 Соку Кузё-Инмар Моисейлы тазьы вераз, тазьы шуиз: 49 «Левитлэсь выжызэ гинэ лыдъян-ӵотан пӧлы эн пырты, израиль пиосын огазьын соосты эн лыдъялэ; 50 сӥзён-косонэн скинияез но солэн пушкысьтыз, бордысьтыз вань арбериоссэ левитъёс кие сёт: скинияез но со пушкысь, со бордысь вань арбериосты соос мед нуллозы, скинияын вӧсяськонъёсты мед ортчытъялозы, со котыре станзэс мед пуктозы; 51 скинияез мукет интые выжытоно луиз ке, левитъёс сое мед ӝутозы; нош скиниялы кытчы ке дугдоно луиз ке, левитъёс сое мед пуктозы; кин ке но левит луисьтэм мурт со борды йӧтӥськиз ке, виемын луоз. 52 Вань израиль пиос котькудзы асьсэлэн станазы дугдыны кулэ, котькудӥз аслаз знамяез вӧзы, аслаз полкез пушкы интыяськыны кулэ; 53 нош левитъёс станзэс интыяны кулэ сӥзён-косонэн скиния вӧзы, израиль калык вылэ вожпотон медаз усьы шуыса; левитъёс сӥзён-косонэн скиния дорын возьмаськыса сылозы». 54 Израиль пиос тазьы лэсьтӥзы; кызьы Кузё-Инмар Моисей пыр косон сётӥз, озьы ик соос лэсьтӥзы.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  2-тӥ ЛЮКЕТ


  1 Кузё-Инмар Моисеен Ааронлы тазьы вераз, тазьы шуиз: 2 «Вань израиль пиос асьсэлэсь станзэс асьсэ выжызылэн знамязы вӧзы пуктыны кулэ, семьяоссылэн пусъёссы вӧзы; вӧсяськон скиниялэн котыраз соос станзэс пуктыны кулэ.


  3 Вӧсяськон скиниялэн азяз, шундыӝужан палаз, станэз пукто: Иудалэн станэзлэн знамяез полкъёссы пӧлын сылэ, Иудалэн пиосызлэн кузёйырзы Аминадавлэн Наассон пиез луэ, 4 солэн лыдъян-ӵотан пӧлы пырем ожгарчиосызлэн лыдзы сизьымдон ньыль сюрс куать сю мурт; 5 со бӧрсьы станзэ пуктэ Иссахар выжы, Иссахар пиослэн кузёйырзы луэ Цуарлэн Нафанаил пиез, 6 солэн лыдъян-ӵотан пӧлы пырем ожгарчиосызлэн лыдзы витьтон ньыль сюрс ньыль сю мурт; 7 [соос бӧрсьы станзэ пуктэ] Завулон выжы, Завулон пиослэн кузёйырзы луэ Хелонлэн Елиав пиез, 8 солэн лыдъян-ӵотан пӧлы пырем ожгарчиосызлэн лыдзы витьтон сизьым сюрс ньыль сю мурт;


  9 Иудалэн станэз борды лыдъян-ӵотан дыръя ваньмыз-ӧвӧлэз сю тямыстон куать сюрс ньыль сю мурт пыртэмын, полкен-полкен соос интыяськемын; соос нырысь радын мыныны кулэ.


  10 Рувимлэн станэзлэн знамяез лымшор палан сылэ, полкъёссы пӧлын; Рувим пиослэн кузёйырзы луэ Шедеурлэн Елицур пиез, 11 солэн лыдъян-ӵотан пӧлы пырем ожгарчиосызлэн лыдзы ньыльдон куать сюрс вить сю мурт; 12 со вӧзы Симеон выжы станзэ пуктэ, Симеон пиослэн кузёйырзы луэ Цуришаддайлэн Шелумиил пиез, 13 солэн лыдъян-ӵотан пӧлы пырем ожгарчиосызлэн лыдзы витьтон укмыс сюрс куинь сю мурт; 14 со бӧрсьы Гад выжылэн станэз, Гад пиослэн кузёйырзы – Регуиллэн Елиасаф пиез, 15 солэн лыдъян-ӵотан пӧлы пырем ожгарчиосызлэн лыдзы ньыльдон вить сюрс куать сю витьтон мурт; 16 лыдъян-ӵотан дыръя Рувимлэн станэз борды ваньмыз-ӧвӧлэз гожтэмын сю витьтон одӥг сюрс ньыль сю витьтон мурт, полкен-полкен соос интыяськемын; кыкетӥ радын соос мыныны кулэ.


  17 Вӧсяськон скиния мынӥз ке, левитъёслэн станзы станъёслэн шоразы луоз. Кызьы сыло, озьы ик мыныны кулэ, котькудӥз аслаз интыяз, знамяез вӧзын мыныны кулэ.


  18 Ефрем станлэн знамяез шундыпуксён палан сылэ, полкъёссы пӧлын, Ефрем пиослэн кузёйырзы – Аммиудлэн Елишама пиез, 19 солэн лыдъян-ӵотан пӧлы пырем ожгарчиосызлэн лыдзы ньыльдон сюрс вить сю; 20 со вӧзы интыяськоз Манассиялэн выжыез, Манассия пиослэн кузёйырзы луэ Педацурлэн Гамалиил пиез, 21 солэн лыдъян-ӵотан пӧлы пырем ожгарчиосызлэн лыдзы куамын кык сюрс кык сю мурт; 22 со бӧрсьы мынэ Вениамин выжы, Вениамин пиослэн кузёйырзы луэ Гидеонийлэн Авидан пиез, 23 солэн лыдъян-ӵотан пӧлы пырем ожгарчиосызлэн лыдзы куамын вить сюрс ньыль сю мурт; 24 лыдъян-ӵотан дыръя Ефремлэн станэз борды ваньмыз-ӧвӧлэз сю тямыс сюрс сю мурт гожтэмын, полкен-полкен соос интыяськемын; куинетӥ радын соос мыныны кулэ.


  25 Данлэн станэзлэн знамяез сылэ уйпалан, полкъёссы пӧлын, Дан пиослэн кузёйырзы луэ Аммишаддайлэн Ахиезер пиез, 26 солэн лыдъян-ӵотан пӧлы пырем ожгарчиосызлэн лыдзы куатьтон кык сюрс сизьым сю мурт; 27 со вӧзы станзэ пуктэ Асир выжы, Асир пиослэн кузёйырзы луэ Охранлэн Пагиил пиез, 28 солэн лыдъян-ӵотан пӧлы пырем ожгарчиосызлэн лыдзы ньыльдон одӥг сюрс вить сю мурт; 29 солэн сьӧраз [станзэ пуктэ] Неффалим выжы, Неффалим пиослэн кузёйырзы луэ Енанлэн Ахира пиез, 30 солэн лыдъян-ӵотан пӧлы пырем ожгарчиосызлэн лыдзы витьтон куинь сюрс ньыль сю мурт; 31 лыдъян-ӵотан дыръя Данлэн станэз борды ваньмыз-ӧвӧлэз сю витьтон сизьым сюрс куать сю мурт гожтэмын; соос ваньмыз бере знамяоссы улын мыныны кулэ».


  32 Тани та лыдъян-ӵотанэ пырем израиль пиос асьсэ семьяосынызы валче. Станъёсысь лыдъян-ӵотан пӧлы пыремъёс ваньмыз-ӧвӧлэз куать сю куинь сюрс вить сю витьтон мурт гожтэмын. 33 Нош левитъёс израиль пиосын лыдъян-ӵотанэ ӧз пыре, малы ке шуоно Кузё-Инмар Моисейлы сыӵе косон сётӥз.


  34 Кузё-Инмар Моисеез мар лэсьтыны косӥз, израиль пиос ваньзэ быдэстӥзы: знамяоссы улэ станэн-станэн интыяськизы, мыныкузы но котькудӥз аслаз улы-бечеосыныз, семьяосыныз ӵош мынӥз.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  3-тӥ ЛЮКЕТ


  1 Кузё-Инмар Сӥнай гурезьысен Моисеен вераськон вакытэ Ааронэн Моисейлэн таӵе ӵыжы-выжыоссы вал: 2 Ааронлэн нырысь вордскем пиезлэн нимыз Надав, собере вордскизы Авиуд, Елеазар но Ифамар; 3 та Ааронлэн вӧйын зырӟыса пуктэм пиосызлэн, священникъёслэн, нимъёссы; священникъёслэсь ужъёссэс быдэсъянэ соосты пуктӥз Аарон; 4 нош Надавен Авиуд Сӥнай луоё кыр дуннеысен Кузё-Инмарлэн азяз мурт тылэз ваемзы бере Со азьын кулӥзы, соослэн нылпизы ӧй вал; атайзы, Аарон, вӧзы священнике кылизы Елеазарен Ифамар.


  5 Кузё-Инмар Моисейлы тазьы вераз, тазьы шуиз: 6 «Левийлэсь выжызэ вай но Аарон священник азе пукты, со вылэ ужаса-тыршыса соос мед улозы; 7 со понна соос возьмаськисьёс мед луозы, вӧсяськон скиния бордын вань калык понна возьмаськисьёс мед луозы, скинияын вӧсяськонъёс мед ортчытъялозы; 8 вӧсяськон скинияысь вань тӥрлыкез мед утёзы, скинияын ужаса-тыршыса мед улозы, израиль пиос понна возьмаськисьёс мед луозы; 9 левитъёсты Аарон [агаед] кие, солэн пиосыз, [священникъёс,] кие сёт: израиль пиос пӧлысь соос сётэмын мед луозы; 10 Ааронлэн но солэн пиосызлэн киулазы [сӥзён-косонэн скинияез] сёт, асьсэлэсь священник ужзэс мед чаклалозы-утёзы, [озьы ик ваньзэ, мар вань курбон сётон ӝӧк котырын, мар вань катанчи сьӧрын, мед чаклалозы-утёзы]; кин ке но палэнысь мурт татчы пыриз ке, виемын луоз».


  11 Кузё-Инмар Моисейлы тазьы вераз, тазьы шуиз: 12 «Тани, Мон израиль пиос пӧлысь анайзылэсь пушсэс усьтыса нырысь вордскемъёс интые соос пӧлысь левитъёсты басьтӥ [соос нырысь вордскем израиль пиослэн воштӥсьсы луозы]; левитъёс Мынам ужась-тыршисьёсы луыны кулэ, 13 уго ваньмыз нырысь вордӥськемъёс – со Мынамъёс; Египет музъемысь ваньзэ нырысь вордскемъёсты виён нуналам Мон Израильысь нырысь вордскемъёсты Аслым дун-чылкыт кари – адямиос бордысен кутскыса пудо-живот дорозь; соос Мынамъёс луыны кулэ. Мон – Кузё-Инмар».


  14 Кузё-Инмар Сӥнай кыр дуннеысен Моисейлы тазьы шуиз: 15 «Левийлэсь пиоссэ семьяен-семьяен, выжыен-выжыен лыдъя-ӵота, вань пиосмуртъёсты – кинлы одӥг толэзь тырмемын ни, солэсь но бадӟымъёссэ, ваньзэсты лыдъя-ӵота».


  16 Кузё-Инмарлэсь косонзэ быдэстыса, Моисей [Ааронэн ӵош] соосты лыдъяз-ӵотаз. 17 Тани Левийлэн пиосыз, нимын-нимын вераса: Гирсон, Кааф но Мерари. 18 Тани Гирсонлэн пиосыз асьсэ выжыен ӵош: Ливни но Шимей. 19 Каафлэн пиосыз асьсэ выжыен: Амрам но Ицгар, Хеврон но Узиил. 20 Мерарилэн пиосыз асьсэ выжыен ӵош: Махли но Муши. Тани Левийлэн пиосыз асьсэ семьяосынызы ӵош.


  21 Гирсон бордысь потэмын Ливнилэн выжыез, Шимейлэн выжыез: та Гирсон выжыос. 22 Одӥг толэзь тырмем, солэсь но арлыдын бадӟым луэм пиосмуртъёс сизьым сюрс вить сю мурт лыдъямын-ӵотамын. 23 Гирсон выжыос станзэс интыяны кулэ скиниялэн мышказ, шундыпуксён палаз; 24 Гирсон пиослэн выжызылэн кивалтӥсь йырыз луэ Лаеллэн Елиасаф пиез; 25 вӧсяськон скинияын Гирсон пиослы утьыны-возьманы косэмын скинияез, солэсь шобретсэ, вӧсяськон скинияе пырон дорысь катанчиез, 26 скинияен курбон сётон ӝӧк котыртӥ лэсьтэм азбарысь ынъёсты, азбаре пырон дорысь катанчиез, скиниялэсь гозыоссэ, вань арбериосынызы ӵош.


  27 Кааф бордысь потэмын Амрамлэн выжыез, Ицгарлэн выжыез, Хевронлэн выжыез, Узииллэн выжыез: та Кааф выжыос. 28 Одӥг толэзь тырмем, арлыдын солэсь но бадӟым луэм пиосмуртъёс тямыс сюрс куать сю мурт лыдъямын-ӵотамын. Соос вӧсяськон интыез утьыса возизы. 29 Кааф пиослэн выжыоссы станзэс скиниялэн лымшор палаз пуктыны кулэ; 30 Кааф пиослэн выжызылэн кивалтӥсь йырыз луэ Узииллэн Елицафан пиез; 31 соослы ковчегез, ӝӧкез, югыт сётӥсь арбериез, курбон сётон ӝӧкъёсты, вӧсяськонын кутӥськись сосудъёсты, катанчиез бордысьтыз вань арбериосын возьманы-утьыны косэмын. 32 Левитъёслэн кивалтӥсь йыръёссылэн кивалтӥсьсы луэ Аарон священниклэн Елеазар пиез; со кивалтэ вӧсяськон интыез утьыны-возьманы пуктэм муртъёсын.


  33 Мерари бордысь потэмын Махли выжы, Муши выжы: та Мерари выжыос; 34 одӥг толэзь тырмем, арлыдын солэсь но бадӟымгес пиосмуртъёс куать сюрс кык сю мурт лыдъямын-ӵотамын; 35 Мерари пиослэн выжызылэн кивалтӥсь йырыз луэ Авихаиллэн Цуриил пиез; соос станзэс интыяны кулэ скиниялэн уйпалаз; 36 Мерари пиослы утьыны-возьманы косэмын скиниялэсь вӧлэм пулъёссэ, сюрыоссэ, юбооссэ, пыдул кутэтъёссэ, солэсь вань тӥрлыкъёссэ, вань пуктэтъёсынызы ӵош, 37 азбарлэн котькуд палъёсысьтыз юбоосты, соослэсь пыдул кутэтъёссэс, майыгъёссэс, гозыоссэс.


  38 Нош скиниялэн азьпалаз, вӧсяськон скиниялэн шундыӝужан палаз, станзэс пуктыны кулэ Моисеен Аарон но солэн пиосыз, кинъёслы израиль пиос понна вӧсяськон интыез утьыны-возьманы косэмын; нош кин ке палэнысь мурт та уже пыриськиз ке, виемын луоз. 39 Кузё-Инмарлэн косэмезъя ваньзэ-ӧвӧлзэ, выжыен-выжыен, вань пиосмуртъёсты – одӥг толэзьысен кутскыса солэсь но бадӟымъёссэгес Моисеен Аарон лыдъязы-ӵотазы – кызь кык сюрс левитъёсты.


  40 Кузё-Инмар Моисейлы тазьы шуиз: «Израиль пиос пӧлысь нырысь вордскем вань пиосты лыдъя, кинлы одӥг толэзь тырмемын ни, ваньзэ солэсь бадӟымъёссэ, ваньзэ нимын-нимын лыдъя; 41 левитъёсты Мон понна басьты, – Мон Кузё-Инмар, – израиль пиос пӧлысь нырысь вордскем пиос интые левитъёсты басьты, нош левитъёслэсь пудозэс израиль пиослэн вань нырысь вордскем пудозы интые басьты».


  42 Кузё-Инмарлэн косэмезъя Моисей израиль пиослэсь вань нырысь вордскем пиоссэс лыдъяз-ӵотаз, 43 одӥг толэзьлэсь но солэсь бадӟымъёсыз нырысь вордскем пиос, нимын-нимын вераса, кызь кык сюрс кык сю сизьымдон куинь мурт вал.


  44 Кузё-Инмар Моисейлы тазьы вераз, тазьы шуиз: 45 «Израиль пиос пӧлысь нырысь вордскем пиос интые левитъёсты басьты, левитъёслэсь пудозэс но соослэн пудозы интые басьты; левитъёс Мынам мед луозы. Мон Кузё-Инмар. 46 Нош израиль пиослэн нырысь вордскем пиоссы пӧлысь, кудъёсыз левитъёс сярысь лыдзыя мултэсгес луо, дун тырыса, кык сю сизьымдон куиньзэ мозмытоно: 47 котькуд адями понна вить сӥкль басьты, вӧсяськон скинияысь сӥкльлэн секталаеныз мертаса басьты, одӥг сӥкльын кызь гера мед луоз, 48 та азвесез Ааронлы, солэн пиосызлы сёт, левитъёслэн лыдынызы ӵошатыса, нырысь вордскем мултэс луэм пиосты дун тырыса мозмытон понна».


  49 Левитъёсын воштэм бере мултэс кылем йыръёсты дун тырыса мозмытыны сётэм азвесез Моисей бичаз, 50 Израильлэн нырысь вордскем пиосызлэсь, вӧсяськон скинияысь сӥкльлэн секталаеныз мертаса, сюрс куинь сю куатьтон вить азвесь [сӥкль] басьтӥз. 51 Кузё-Инмарлэн верам кылызъя [мултэс луэмъёсты] дунэн мозмытон понна сётэм азвесез Моисей Ааронлы, солэн пиосызлы сётӥз, кызьы Кузё-Инмар Моисеез лэсьтыны косӥз.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  4-тӥ ЛЮКЕТ


  1 Кузё-Инмар Моисеен Ааронлы тазьы вераз, тазьы шуиз: 2 «Левийлэн пиосыз пӧлысь Кааф пиосты выжыосынызы, семьяосынызы ӵош лыдъя-ӵота, 3 куамын арескысен кутскыса витьтон арескозь вуэмъёсты, кинъёс ужаны-тыршыны, вӧсяськон скиния бордысь ужъёсты быдэсъяны быгато, ваньзэсты лыдъя-ӵота. 4 Тани Кааф пиослэн [левитъёслэн, асьсэ выжыосынызы, асьсэ семьяосынызы ӵош] вӧсяськон скинияын быдэсъяно ужзы: Святойлэсь но Святоез нуллон.


  5 Станлы сюрес вылэ потыны кулэ луиз ке, соку Аарон аслаз пиосыныз пырыса возъясь катанчиез басьтозы но соин сӥзён-косонэн ковчегез шобыртозы; 6 со вылэ лыз буёло ку шобретэз понозы, сое вылтӥз быдэсак чагыр буям ыжгон шобретэн шобыртозы, солэсь сюрыоссэ кульчоосыз пушкы тырозы; 7 курбон нянен ӝӧкез чагыр ыжгонлэсь куэм дӥськутэн шобыртозы, соку со вылэ тэркыос, тусьтыос, чашаос, курбон-салам кисьтыку кутӥськись кружкаос пуктылозы, солэн вылаз котьку но нянь возьыны кулэ; 8 соос вылэ нап-горд дӥськут понозы но лызпыръем ку шобретэн шобыртозы, ӝӧклэсь сюрыоссэ кульчоосыз пушкы тырозы; 9 чагыр ыжгонлэсь куэм дӥськут басьтозы но югыт сётӥсь арбериез, солэсь лампадаоссэ, кискачъёссэ, сускичъёссэ, со азьын уже кутӥськись вань вӧй возён сосудъёссэ шобыртозы, 10 сое но, солэсь вань арбериоссэ но, лызпыръем ку шобретэн шобыртыса, носилкае понозы; 11 зарнилэсь лэсьтэм курбон сётон ӝӧк вылэ чагыр гонлэсь куэм дӥськутэз понозы, лызпыръем ку шобретэн сое шобыртозы, сюрыоссэ интыосазы тырозы. 12 Вӧсяськон интыын кутӥськись вань тӥрлыкъёсты-арбериосты басьтозы но чагыр ыжгонлэсь куыса вурем дӥськут пушкы понозы, лызпыръем ку шобретэн шобыртыса, соосты носилка вылэ понозы.


  13 Собере курбон сётон ӝӧкез пеньлэсь сузялозы, нап-горд шобретэн шобыртозы; 14 со вылэ курбон сётыку кутӥськись вань тӥрлыкъёсты-арбериосты понозы: эгыр тыронъёсты, вилкаосты, лопаткаосты, чашаосты, курбон сётон ӝӧк бордысь вань сосудъёсты, собере лызпыръем ку шобретэн сое шобыртозы но солэсь сюрыоссэ тырозы. [Нап-горд дӥськут басьтозы но мисьтӥськонэз, солэсь пыдул пуктэтсэ шобыртозы, соос вылэ лызпыръем ку шобрет понозы, носилка вылэ пуктозы.]


  15 Стан сюрес вылэ вырӟыку, Аарон пиосыныз быдэссэ вӧсяськон интыез шобыртозы, вӧсяськон интыысь вань тӥрлыкъёсты-арбериосты но, соку Кааф пиос ӝутыса нуыны лыктозы; но соос медаз кулэ шуыса, вӧсяськон инты борды йӧтӥськыны кулэ ӧвӧл. Вӧсяськон скиниялэсь та люкетъёссэ Кааф пиос нуллыны кулэ.


  16 Аарон священниклэн Елеазар пиезлы югыт сётӥсь арберилэн лампадаосаз вӧй тырыны, ческыт зыно ӵын поттыны, котьку вайиськись салам нянез чакланы, зырӟыны кутӥськись вӧез возьыны косэмын, – быдэс скиния но мар со пушкын вань, вӧсяськон инты но отысь тӥрлыкъёс-арбериос, Елеазарлы ваньзэ таосты учкыса-чакласа возьыны косэмын».


  17 Кузё-Инмар Моисеен Ааронлы тазьы вераз, тазьы шуиз: 18 «Кааф улы-бечеослэсь выжызэс левитъёс пӧлысь эн быдтэ, 19 но тани тӥ соослы мар лэсьтэ: Святойлэсь но Святой интылэн матаз лыктыкузы, соос улэп мед кылёзы, медаз кулэ, Аарон но солэн пиосыз мед лыктозы но груззэ нуллон доры соосты ваньзэсты ужаны-тыршыны мед пуктозы; 20 нош соос асьсэос, медаз кулэ шуыса, святой арбериосты шобыртон дыръя лыктыса святой арбериос шоры учкыса улыны кулэ ӧвӧл».


  21 Кузё-Инмар Моисейлы тазьы вераз, тазьы шуиз: 22 «Гирсонлэсь пиоссэ но семьяосынызы ӵош лыдъя-ӵота, ӵыжы-выжыосынызы ӵош лыдъя-ӵота. 23 Кинлы куамын арес тырмемын ни, солэсь бадӟымъёссэ, витьтон аресозь вуэм пиосмуртъёсты лыдъя-ӵота, ваньзэсты ужаны-тыршыны, вӧсяськон скиния бордысь ужъёсты быдэсъяны быгатӥсьёсты лыдъя-ӵота. 24 Тани таӵеесь луо Гирсон выжыысь семьяослэн быдэсъяно ужъёссы, секыт арбериосты нуллоно ужъёссы: 25 соос нуллыны кулэ скиниялэсь шобретъёссэ, вӧсяськон скинияез но солэсь шобретсэ, солэн вылысьтыз лызпыръем кулэсь шобретсэ, вӧсяськон скинияе пырон дорысь катанчиез, 26 озьы ик скинияен курбон сётон ӝӧк котыртӥ лэсьтэм азбарлэсь ынъёссэ, азбаре пырон дорысь катанчиез, соослэсь гозыоссэс, соос бордысь вань тӥрлыкъёсты-арбериосты; соосын герӟаськем вань ужъёссэ Гирсон выжыысь пиос быдэстыны кулэ; 27 секыт тӥрлыкъёсты нуллыкузы, котькыӵе ужъёссэс быдэсъякузы, Гирсон пиос Ааронлэсь но солэн пиосызлэсь косэмзэс ваньзэ санэ поныса лэсьтыны кулэ; мар соос нулло, соосты возьманы-утьыны косэ; 28 тани Гирсон пиослэн выжыоссылэн вӧсяськон скинияын быдэсъяно ужъёссы но тани мае соос возьманы-утьыны кулэ Аарон священниклэн Ифамар пиезлэн чаклам-учкем улсаз.


  29 Мерарилэсь пиоссэ выжыен-выжыен, семьяен-семьяен лыдъя-ӵота, 30 кинлы куамын арес тырмемын, солэсь бадӟымъёссэ – витьтон аресозь вуэм пиосты, ваньзэсты ужаны-тыршыны яраноосты, вӧсяськон скиния бордысь ужъёсты быдэсъяны быгатӥсьёсты лыдъя-ӵота. 31 Тани, вӧсяськон скиния бордын ужакузы-тыршыкузы, соос маръёс нуллыны кулэ: скиниялэсь вӧлэм пулъёссэ, сюрыоссэ, солэсь юбооссэ, пыдул кутэтъёссэ, 32 азбарлэн вань палъёсысьтыз юбоосты, соослэсь пыдул кутэтъёссэс, майыгъёссэс, гозыоссэс, соос бордысь вань тӥрлыкез, ваньзэ, мар соос бордын вань; котькудӥзлы нимын-нимын вералэ, кыӵе тӥрлыкъёсты-арбериосты со нуллыны кулэ; 33 тани Мерари пиослэн выжыоссылэн вӧсяськон скинияын ужакузы-тыршыкузы быдэсъяно ужъёссы, кудъёссэ соос Аарон священниклэн Ифамар пиезлэн чаклам-учкем улсаз быдэсъяло».


  34 Моисеен Аарон, калыклэн кивалтӥсьёсыныз Кааф пиосты выжыен-выжыен, семьяен-семьяен лыдъязы-ӵотазы. 35 Кинлы куамын арес тырмемын ни, солэсь но бадӟымъёссэ, витьтон аресозь вуэм пиосмуртъёсты, ваньзэсты ужаны-тыршыны, вӧсяськон скиния бордысь ужъёсты быдэсъяны быгатӥсьёсты лыдъязы-ӵотазы; 36 выжыен-выжыен соос кык сюрс сизьым сю витьтон мурт лыдъямын вал; 37 та – вӧсяськон скиния бордын Кааф выжыысь ужась-тыршисьёслэн лыдзы, соосты Кузё-Инмарлэн Моисей пыр косэмезъя Моисеен Аарон лыдъязы-ӵотазы.


  38 Гирсон пиос выжыосынызы ӵош, семьяосынызы ӵош лыдъямын-ӵотамын, 39 кинлы куамын арес тырмемын, солэсь но бадӟымъёсыз, витьтон аресозь вуэм пиосмуртъёс, ужаны-тыршыны, вӧсяськон скинияын ужаны быгатӥсьёс ваньзы лыдъямын-ӵотамын; 40 выжыосынызы, семьяосынызы ӵош соос кык сюрс куать сю куамын мурт лыдъямын вал. 41 Та Гирсон выжыысь лыдъямъёс-ӵотамъёс, соос ваньзы вӧсяськон скиния бордын ужало-тыршо, Кузё-Инмарлэн косэмезъя соосты Моисеен Аарон лыдъязы-ӵотазы.


  42 Мерари пиос выжыосынызы, семьяосынызы ӵош лыдъямын-ӵотамын, 43 кинлы куамын арес тырмемын, солэсь но бадӟымъёсыз, витьтон аресозь вуэм пиосмуртъёс, ужаны-тыршыны быгатӥсьёс, вӧсяськон скинияын ужъёсты быдэсъясьёс лыдъямын-ӵотамын; 44 выжыосынызы, [семьяосынызы] ӵош соос куинь сюрс кык сю мурт лыдъямын вал. 45 Та Мерари выжыысь лыдъямъёс-ӵотамъёс, Кузё-Инмарлэн Моисей пыр косэмезъя соосты Моисеен Аарон лыдъязы-ӵотазы.


  46 Вань левитъёс лыдъямын-ӵотамын, соосты Моисеен Аарон Израильлэн кивалтӥсьёсыныз выжыосынызы, семьяосынызы ӵош лыдъязы-ӵотазы. 47 Кинлы куамын арес тырмемын ни, солэсь но бадӟымъёссэ, витьтон аресозь вуэм пиосмуртъёсты, ужаны-тыршыны быгатӥсьёсты, вӧсяськон скинияын ужъёсты быдэсъясьёсты, солэсь тӥрлыкъёссэ-арбериоссэ нуллыны быгатӥсьёсты ваньзэсты лыдъязы-ӵотазы. 48 Соослэн лыдзы тямыс сюрс вить сю тямыстон мурт; 49 Кузё-Инмарлэн Моисей пыр верам косонэзъя котькудӥзлы нимысьтыз уж сётэмын, кинлы мар нуллоно верамын; Кузё-Инмарлэн Моисейлы сётэм косонэзъя соос лыдъямын-ӵотамын.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  5-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиосты – гижлочерен вань висисьёсты, мугоразы виянэз ванё муртъёсты, кулэм мурт борды йӧтӥськыса саптаськемъёсты стан сьӧры поттыны кос, 3 пиосмуртъёсты но, кышномуртъёсты но поттэ, стан сьӧры поттэ, станъёссэс, кытын Мон улӥсько, медаз сапталэ». 4 Тазьы каризы израиль пиос: соосты стан сьӧры поттӥзы; Кузё-Инмарлэн Моисейлы верам кылызъя лэсьтӥзы израиль пиос.


  5 Кузё-Инмар Моисейлы тазьы вераз, тазьы шуиз: 6 «Израиль пиослы шу: пиосмурт яке кышномурт адямилы пумит кыӵе ке сьӧлык лэсьтӥз ке, озьы Кузё-Инмарлы пумит йыруж лэсьтӥз ке, со лул янгыше усемын луоз. 7 Соку со лэсьтэм сьӧлыксэс ватытэк вераса мед ӧпкелёзы, тыронзэс, маин янгыше усемын, мед берыктозы, со борды эшшо витетӥ люкетсэ мед ватсалозы, сое мед берыктозы солы, кинлы пумит соос сьӧлыказы; 8 кинлы пумит сьӧлык лэсьтэмын, со мурт кулэмын ни ке, солэн матысь ӵыжы-выжыез но ӧвӧл ке, соку со тыронзэ Кузё-Инмарлы мед сӥзёз; та священниклы мед луоз, сьӧлыклэсь сузяськон-чылкытатӥськон понна курбонлы ваёно така вӧзы мед ватсаськоз. Такаез курбон сётыса, священник со муртэ лэсьтэм сьӧлыкезлэсь чылкытатоз-сузялоз.


  9 Израиль пиослэн священник доры ваем вань святой саламъёссы-кузьымъёссы пӧлысь вылэ ӝутон курбонъёссы священниклы сётэмын луыны кулэ, 10 сӥзьыса сётэм курбонъёсты но священниклы сётыны кулэ; мар ваё священниклы, ваньмыз со солэн луэ».


  11 Кузё-Инмар Моисейлы тазьы вераз, тазьы шуиз: 12 «Израиль пиослы тазьы ялыса шу: кинлэн ке кышноез мукет пиосмуртэн сьӧлыказ ке, оскиськымон луэмысь дугдӥз ке, 13 кин та кышномуртэн кӧлӥз но кидыссэ кисьтӥз ке, нош картэз адӟытэк-тодытэк кылиз ке, со кышномурт лушкемен саптаськоз, со ужез адӟись ӧз ке луы, солэн ужез шарае ӧз ке поты. 14 Пиосмурт доры вожан дух вуиз ке, кышноеныз вожаса улыны кутскиз ке, кышноез саптаськем дыръяз, яке, со доры вожан дух вуиз ке, со кышноеныз вожаса улыны кутскиз ке, нош кышноез саптаськымтэ ке, 15 соку картэз кышнозэ священник доры мед ваёз, кышноез понна курбонлы ефалэн дасэтӥ люкетаз йыды пызь поныса мед ваёз, но со вылэ вӧй медаз киська, ливан-ладан медаз поны, малы ке шуоно та вожан понна ваем салам, тодэ ваён салам – законлы пумит улэмез тодэ вайытӥсь салам со; 16 нош священник та кышномуртэз Кузё-Инмарлэн азяз мед султытоз, 17 священник горд сюй сосудэ святой ву мед лэзёз, скиния пушкысь сюй мед басьтоз но вуэ мед поноз; 18 священник кышномуртэз Кузё-Инмарлэн азяз султытоз но кышномуртлэсь йырзэ гольык кароз, тодэ ваён саламез солэн кияз сётоз, – та вожан понна ваем салам, нош священниклэн кияз карган вайись курыт ву. 19 Священник та кышномуртэз кыл сётытоз но солы шуоз: ”Нокин но тонэн ӧз ке изьы, тон карттэ ӧд ке вошты, мукет пиосмуртэн ӧд ке саптаськы, соку та карган вайись курыт вуэз юид ке, со тыныд изъян уз вайы; 20 нош тон карттэ пӧяса саптаськид ке, картэд сяна, тонэн мукет пиосмурт кӧлӥз ке”, – 21 соку священник та кышномуртэз, карганэн кышкатыса, кыл мед сётытоз, священник та кышномуртлы мед шуоз: ”Кузё-Инмар тонэ калыкед пӧлын карган киулэ мед сётоз, калыкед тонэ мед каргалоз, Кузё-Инмар тынэсьтыд нуны ваён пуштэ мед куашкатоз, кӧттэ мед тӧрнатоз. 22 Та карган вайись ву тынад пушкад мед пыроз но, кӧтыд мед тӧрналоз, нуны ваён пушкыд мед куашкалоз”. Соку кышномурт шуоз: ”Аминь, аминь”.


  23 Священник карган кылъёсты свиток вылэ гожтоз но курыт вуэн соосты гылтоз; 24 карган вайись курыт вуэз кышномуртлы юыны сётоз но кышномурт пушкы карган вайись, изъян вайись ву пыроз.


  25 Священник кышномуртлэн киысьтыз вожан понна ваем салам нянез басьтоз но Кузё-Инмар азе вылэ ӝутоз, собере курбон сётон ӝӧк доры нуоз; 26 священник кырыменыз салам нянь пӧлысь оглюкетсэ буре ваён понна басьтоз но курбон сётон ӝӧк вылын тылын сое сутоз, собере кышномуртлы юыны ву сётоз.


  27 Та кышномуртэз вуэн сектам бере, со кырсь ке, картэзлы пумит йыруж лэсьтэм ке, карган вайись курыт ву изъян вайыны со пушкы пыроз но, солэн пушкыз пыктоз, нуны ваён пушкыз куашкалоз, ас калыкез пушкын та кышномурт каргамын луоз. 28 Кышномурт саптаськемын ӧй ке вал, чылкыт вылэм ке, соку солы изъян уз луы, нуны вайыны быгатонлыкез уз быры».


  29 Тани вожан пумысен закон: кышномурт картэз вань вылысь юмшаз ке, саптаськиз ке, 30 яке картэз доры вожанлэн духез вуиз ке, со кышноеныз вожаса улыны кутскиз ке, соку та пиосмурт кышнозэ Кузё-Инмар азе мед султытоз но священник солы та пумысен кылдэм законъя ваньзэ мед лэсьтоз, 31 соку картэз сьӧлыкен саптаськытэк чылкыт куен кылёз, нош кышноез аслэсьтыз сьӧлыксэ ас вылаз нуоз.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  6-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиослы тазьы ялыса шу: пиосмурт яке кышномурт Кузё-Инмар азьын назорей луыны сӥзиськыса кыл сётӥз ке, 3 соку со вина, кудӟытӥсь макеосты юонлэсь утиськыны кулэ, виналэсь лэсьтэм уксусэз но, мукет юонъёслэсь лэсьтэм уксусэз но, виноградлэсь лэсьтэм нокыӵе но юонэз юыны кулэ ӧвӧл; виноград мульыосты – ыльёссэ но, куасьтэмъёссэ но – сиыны со кулэ ӧвӧл; 4 назорей луыса вань улоно нуналъёсаз со, мар лэсьтэмын виноградлэсь, сое сиыны но, [юыны но] кулэ ӧвӧл – тысьсэ но, выл кузэ но медаз сиы.


  5 Назорей луыны сӥзиськем нуналъёсаз солэн йырсиез борды бритва медаз йӧтӥськылы; Кузё-Инмар азьын назорей луыны сӥзиськем нуналъёсыз быдэсмытозь, со дун-чылкыт; йырсизэ будэтыны кулэ, ӵышкыны кулэ ӧвӧл. 6 Кузё-Инмарлэн назореез луыны сӥзиськем дырысеныз вань нуналъёсыз ӵоже со кулэм муртлэн мугор дораз лыктыны кулэ ӧвӧл: 7 Кулэм беразы – атаез борды, анаез, агай-выныз, сузэрез, апаез борды йӧтӥськыса – со ассэ саптаны кулэ ӧвӧл, уго Инмар азьын сӥзиськонэз солэн йыр вылаз улэ; 8 назорей луыса вань улон нуналъёсаз со Кузё-Инмар азьын дун-чылкыт.


  9 Назорей азьын кин ке но шӧдтэк шорысь кулӥз ке, назорей луон йырзэ со саптаз ке, чылкытатӥськон-сузяськон нуналаз – сизьыметӥ нуналэ – со йырзэ ӵышкыны кулэ, 10 тямысэтӥ нуналаз со курбонлы кык кыр дыдыкъёсты яке кык пинал гурт дыдыкпиосты священник доры, вӧсяськон скиниялэн ӧс дораз вайыны кулэ; 11 одӥгзэ тылобурдозэ священник сьӧлык понна курбон сётоз, нош мукетсэ, тылын сутыса, курбон мед сётоз; озьы священник со адямиез кулэм муртлэн мугор бордаз йӧтӥськыса саптаськемезлэсь сузялоз-чылкытатоз, со нуналэ солэсь йырзэ дун-чылкыт кароз; 12 та бере со назорей луыса улонлэсь нуналъёссэ выльысен кутскыны кулэ, Кузё-Инмар азьын сётэм сӥзиськонъёссэ быдэсъяса улыны кулэ, янгыш уж лэсьтэм понна со одӥг аресъем ыжпиез курбонлы вайыны кулэ; азьвыл нуналъёсыз ышизы-быризы, малы ке шуоно солэн назорей луонэз саптаськиз.


  13 Назорей луонлэн нуналъёсыз йылпумъясько ни ке, назорей луон законъя вӧсяськон скиниялэн пырон дораз сое вайыны кулэ, 14 соку со Кузё-Инмарлы тылын сутыса курбон сётыны одӥг аресъем чик шектэм одӥг ыжпи ваёз, сьӧлык понна курбон сётыны одӥг чик шектэм одӥг аресъем мес ыжпи ваёз, тупаса улонлы сӥзем курбон сётыны чик шектэм одӥг така ваёз, 15 чабей пызьлэсь пыжем одӥг мушко юмал нянь, вӧйын пыжем няньёс, вӧйын зырам юмал куарняньёс ваёз, соос борды ватсано на салам нянь, кисьтоно курбон-салам вина но. 16 Тае священник Кузё-Инмар азе пуктоз но сьӧлык понна курбон сётоз, тылын сутӥськись курбон сётоз; 17 мушкое тырем юмал няньёсын ӵош Кузё-Инмарлы тупаса улонлы сӥзем курбон сётыны така ваёз, священник со вӧзы салам нянь, кисьтоно курбон-салам вина сётоз на. 18 Назорей вӧсяськон скинияе пырон азьын назорей луонэзлэсь йырсизэ мед ӵышкоз, назорей луонэзлэсь йырсизэ мед басьтоз но, тупаса улонлы сӥзем курбон сётыку, тыллэн пушказ мед сутоз; 19 соку священник пӧзьтэм така пельпумез, мушкоысь одӥг юмал нянь, одӥг юмал куарнянь басьтоз, собере назорей луонэзлэсь йырзэ ӵышкем муртлэн кияз таосты поноз; 20 священник сое Кузё-Инмар азьын сэзъяса вылэ ӝутоз: сэзъяса вылэ ӝутэм курбонлы сётэм мӧляен пельпум сяна, та святыня но священниклы сётӥське. Та бере назорей вина юыны быгатэ».


  21 Тани сӥзиськыса кыл сётэм назорей пумысен тупатэм закон, тани солэн назорей луэмез понна Кузё-Инмарлы сётоно курбонэз, со сяна, мар со ас мылкыд каремезъя сётэ на; назорей луонэз пумысен законэн тупатэм курбонъёс сяна, со кыӵе курбон вайыны сӥзиськиз, сое ик со вайыны кулэ.


  22 Кузё-Инмар Моисейлы тазьы вераз, тазьы шуиз: 23 «Ааронлы но солэн пиосызлы тазьы шу: израиль пиосты тазьы бакель каре, тазьы соослы шуэ: 24 ”Кузё-Инмар тонэ бакель мед кароз, мед утёз тонэ! 25 Аслаз югыт-чылкыт ымнырыныз Кузё-Инмар тон шоры мед учкоз, Аслаз гажан-жалянэныз Со тонэ мед утёз! 26 Кузё-Инмар тон пала Аслэсьтыз ымнырзэ мед берыктоз но тыныд каньыллык мед сётоз!” 27 Озьы израиль пиос вылэ Мынэсьтым нимме ӧтьыса мед ваёзы, соку Мон [Кузё-Инмар] соосты бакель каро».

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  7-тӥ ЛЮКЕТ


  1 Моисей скинияез пуктэм бераз сое вӧйын зырӟылӥз, вӧсяз, со пушкысь вань арбериосты но, курбон сётон ӝӧкез но мар со бордын вань – соосты вӧйын зырӟылӥз, вӧсяз, 2 соку Израильлэн [дас кык] кивалтӥсьёсыз, бӧлякъёслэн-бечеослэн*а йыръёссы, выжыослэн кивалтӥсьёссы – лыдъям-ӵотам муртъёсын кивалтӥсьёс – лыктӥзы, 3 Кузё-Инмар азе саламзэс-кузьымзэс пуктылӥзы: куать шобыртэм уробо, дас кык ош, кык кивалтӥсьлы быдэ одӥг уробо, котькудӥз кивалтӥсь ош вайиз, ваньзэ тае скиния азе вуттӥзы.


  4 Кузё-Инмар Моисейлы тазьы вераз, тазьы шуиз: 5 «Басьты соослэсь саламзэс-кузьымзэс; вӧсяськон скиния бордысь ужъёсты ортчытыны соос мынозы; соослэсь кытын ужамзэс лыдэ басьтыса, тае левитъёслы сёт». 6 Моисей уробоосты, ошъёсты басьтӥз но соосты левитъёслы сётӥз: 7 кык уробоез, ньыль ошъёсты Гирсон пиослы сётӥз, соослэсь ужан-тыршон интызэс лыдэ басьтыса; 8 ньыльзэ уробоез, тямыс ошъёсты Мерари пиослы сётӥз, соослэсь Аарон священниклэн Ифамар пиезлэн чаклам-учкем улсаз ужан-тыршон интызэс лыдэ басьтыса; 9 нош Кааф пиослы ӧз сёты, малы ке шуоно соослэн ужзы – вӧсяськон скинияез нуллон; пельпум вылазы соос сое нуллыны кулэ. 10 Курбон сётон ӝӧкез вӧйын зырӟон нуналэ сое вӧсян понна кивалтӥсьёс курбон вайизы но ваем саламзэс-кузьымзэс курбон сётон ӝӧк азе пуктылӥзы.


  11 Кузё-Инмар Моисейлы шуиз: «Курбон сётон ӝӧкез вӧсяны нуналлы быдэ одӥг кивалтӥсь йыр курбонзэ мед ваёз». 12 Нырысетӥ нуналаз курбонзэ вайиз Иуда выжыысь Аминадавлэн Наассон пиез; 13 со таӵе салам-кузьымъёс вайиз: вӧсяськон скинияысь сӥкльлэн секталаеныз мертаса, сю куамын сӥкль секта кыскись азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик соос вӧйын сурам чабей пызен тырмытэмын вал, 14 дас сӥкль секта кыскись одӥг зарни кадило вайиз, солэн тыраз ческыт зын поттӥсь арбери тыремын вал; 15 тылын сутӥськись курбон сётыны одӥг ошпи, одӥг така, аресъем одӥг ыжпи вайиз; 16 сьӧлык понна курбон сётыны одӥг кечтака вайиз, 17 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Аминадавлэн Наассон пиезлэн ваем салам-кузьымъёсыз.


  18 Кыкетӥ нуналаз курбонзэ вайиз Иссахар [выжылэн] кивалтӥсез, Цуарлэн Нафанаил пиез; 19 со таӵе салам-кузьымъёс вайиз: вӧсяськон скинияысь сӥкльлэн секталаеныз мертаса, сю куамын сӥкль секта кыскись азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик вӧйын сурам чабей пызен тырмытэмын, 20 дас сӥкль секта кыскись одӥг зарни кадило, солэн тыраз ческыт зын поттӥсь арбери тыремын; 21 тылын сутӥськись курбон сётыны одӥг ошпи, одӥг така, аресъем одӥг ыжпи вайиз, 22 сьӧлык понна курбон сётыны одӥг кечтака, 23 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Цуарлэн Нафанаил пиезлэн ваем салам-кузьымъёсыз.


  24 Куинетӥ нуналаз Завулон пиослэн кивалтӥсьсы, Хелонлэн Елиав пиез, курбонзэ вайиз; 25 тани солэн таӵе вал ваем салам-кузьымъёсыз: вӧсяськон скинияысь сӥкльлэн секталаеныз мертаса, сю куамын сӥкль секта кыскись азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик вӧйын сурам чабей пызен тырмытэмын, 26 дас сӥкль секта кыскись одӥг зарни кадило, солэн пачылаз тыремын ческыт зын поттӥсь арбери; 27 тылын сутӥськись курбон сётыны одӥг ошпи, одӥг така, аресъем одӥг ыжпи вайиз, 28 сьӧлык понна курбон сётыны одӥг кечтака, 29 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Хелонлэн Елиава пиезлэн ваем салам-кузьымъёсыз.


  30 Ньылетӥяз нуналэ курбонзэ вайиз Рувим пиослэн кивалтӥсьсы, Шедеурлэн Елицур пиез; 31 солэн таӵе вал ваем салам-кузьымъёсыз: вӧсяськон скинияысь сӥкльлэн секталаеныз мертаса, сю куамын сӥкль секта кыскись азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик вӧйын сурам чабей пызен тырмытэмын, 32 дас сӥкль секта кыскись одӥг зарни кадило, солэн пачылаз ческыт зын поттӥсь арбери тыремын; 33 тылын сутӥськись курбон сётыны одӥг ошпи, одӥг така, аресъем одӥг ыжпи вайиз, 34 сьӧлык понна курбон сётыны одӥг кечтака вайиз, 35 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Шедеурлэн Елицур пиезлэн ваем салам-кузьымъёсыз.


  36 Витетӥяз нуналэ курбонзэ вайиз Симеон пиослэн кивалтӥсьсы, Цуришаддайлэн Шелумиил пиез; 37 солэн таӵе вал ваем салам-кузьымъёсыз: вӧсяськон скинияысь сӥкльлэн секталаеныз мертаса, сю куамын сӥкль секта кыскись азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик вӧйын сурам чабей пызен тырмытэмын, 38 дас сӥкль секта кыскись одӥг зарни кадило, солэн тыраз ческыт зын поттӥсь арбери тыремын; 39 тылын сутӥськись курбон сётыны одӥг ошпи, одӥг така, аресъем одӥг ыжпи вайиз, 40 сьӧлык понна курбон сётыны одӥг кечтака вайиз, 41 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Цуришаддайлэн Шелумиил пиезлэн ваем салам-кузьымъёсыз.


  42 Куатетӥяз нуналэ курбонзэ вайиз Гад пиослэн кивалтӥсьсы, Регуиллэн Елиасаф пиез; 43 солэн таӵе вал ваем салам-кузьымъёсыз: вӧсяськон скинияысь сӥкльлэн секталаеныз мертаса, сю куамын сӥкль секта кыскись азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик вӧйын сурам чабей пызен тырмытэмын, 44 дас сӥкль секта кыскись одӥг зарни кадило, солэн пачылаз ческыт зын поттӥсь арбери тыремын; 45 тылын сутӥськись курбон сётыны одӥг ошпи, одӥг така, аресъем одӥг ыжпи вайиз, 46 сьӧлык понна курбон сётыны одӥг кечтака вайиз, 47 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Регуиллэн Елиасаф пиезлэн ваем салам-кузьымъёсыз.


  48 Сизьыметӥяз нуналэ курбон вайиз Ефрем пиослэн кивалтӥсьсы, Аммиудлэн Елишама пиез; 49 солэн таӵе вал ваем салам-кузьымъёсыз: вӧсяськон скинияысь сӥкльлэн секталаеныз мертаса, сю куамын сӥкль секта кыскись азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик вӧйын сурам чабей пызен тырмытэмын, 50 дас сӥкль секта кыскись одӥг зарни кадило, солэн пачылаз ческыт зын поттӥсь арбери тыремын; 51 тылын сутӥськись курбон сётыны одӥг ошпи, одӥг така, аресъем одӥг ыжпи вайиз, 52 сьӧлык понна курбон сётыны одӥг кечтака вайиз, 53 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Аммиудлэн Елишама пиезлэн ваем салам-кузьымъёсыз.


  54 Тямысэтӥяз нуналэ Манассия пиослэн кивалтӥсьсы, Педацурлэн Гамалиил пиез, курбонзэ вайиз; 55 солэн таӵе вал ваем салам-кузьымъёсыз: вӧсяськон скинияысь сӥкльлэн секталаеныз мертаса, сю куамын сӥкль секта кыскись азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик вӧйын сурам чабей пызен тырмытэмын, 56 дас сӥкль секта кыскись одӥг зарни кадило, солэн пачылаз ческыт зын поттӥсь арбери тыремын; 57 тылын сутӥськись курбон сётыны одӥг ошпи, одӥг така, аресъем одӥг ыжпи вайиз, 58 сьӧлык понна курбон сётыны одӥг кечтака вайиз, 59 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Педацурлэн Гамалиил пиезлэн ваем салам-кузьымъёсыз.


  60 Укмысэтӥяз нуналэ курбонзэ вайиз Вениамин пиослэн кивалтӥсьсы, Гидеонийлэн Авидан пиез; 61 солэн таӵе вал ваем салам-кузьымъёсыз: вӧсяськон скинияысь сӥкльлэн секталаеныз мертаса, сю куамын сӥкль секта кыскись азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик вӧйын сурам чабей пызен тырмытэмын, 62 дас сӥкль секта кыскись одӥг зарни кадило, солэн тыраз ческыт зын поттӥсь арбери тыремын; 63 тылын сутӥськись курбон сётыны одӥг ошпи, одӥг така, аресъем одӥг ыжпи вайиз, 64 сьӧлык понна курбон сётыны одӥг кечтака вайиз, 65 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Гидеонийлэн Авидан пиезлэн ваем салам-кузьымъёсыз.


  66 Дасэтӥяз нуналэ Дан пиослэн кивалтӥсьсы, Аммишаддайлэн Ахиезер пиез, курбонзэ вайиз; 67 солэн таӵе вал ваем салам-кузьымъёсыз: вӧсяськон скинияысь сӥкльлэн секталаеныз мертаса, сю куамын сӥкль секта кыскись азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик вӧйын сурам чабей пызен тырмытэмын, 68 дас сӥкль секта кыскись одӥг зарни кадило, солэн пачылаз ческыт зын поттӥсь арбери тыремын; 69 тылын сутӥськись курбон сётыны одӥг ошпи, одӥг така, аресъем одӥг ыжпи вайиз, 70 сьӧлык понна курбон сётыны одӥг кечтака вайиз, 71 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Аммишаддайлэн Ахиезер пиезлэн ваем салам-кузьымъёсыз.


  72 Дас одӥгетӥяз нуналэ курбонзэ вайиз Асир пиослэн кивалтӥсьсы, Охранлэн Пагиил пиез, 73 солэн таӵе вал ваем салам-кузьымъёсыз: вӧсяськон скинияысь сӥкльлэн секталаеныз мертаса, сю куамын сӥкль секта кыскись одӥг азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик вӧйын сурам чабей пызен тырмытэмын, 74 дас сӥкль секта кыскись одӥг зарни кадило, солэн тыраз ческыт зын поттӥсь арбери тыремын; 75 тылын сутӥськись курбон сётыны одӥг ошпи, одӥг така, аресъем одӥг ыжпи вайиз, 76 сьӧлык понна курбон сётыны одӥг кечтака вайиз, 77 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Охранлэн Пагиил пиезлэн ваем салам-кузьымъёсыз.


  78 Дас кыкетӥяз нуналэ курбонзэ вайиз Неффалим пиослэн кивалтӥсьсы, Енанлэн Ахира пиез; 79 солэн таӵе вал ваем салам-кузьымъёсыз: вӧсяськон скинияысь сӥкльлэн секталаеныз мертаса, сю куамын сӥкль секта кыскись одӥг азвесь тэркы, сизьымдон сӥкль секта кыскись одӥг азвесь чаша; салам нянь пыжыны кыкез ик вӧйын сурам чабей пызен тырмытэмын, 80 дас сӥкль секта кыскись одӥг зарни кадило, солэн пачылаз ческыт зын поттӥсь арбери тыремын; 81 тылын сутӥськись курбон сётыны одӥг ошпи, одӥг така, аресъем одӥг ыжпи вайиз, 82 сьӧлык понна курбон сётыны одӥг кечтака вайиз, 83 тупаса улонлы сӥзем курбон сётыны кык ош, вить така, вить кечтака, вить одӥг аресъем ыжпи вайиз; тани таӵе вал Енанлэн Ахира пиезлэн ваем салам-кузьымъёсыз.


  84 Тани курбон сётон ӝӧкез вӧсяку, сое вӧйын зырӟон нуналэ, Израильысь кивалтӥсьёслэн ваем салам-кузьымъёссы: дас кык азвесь тэркыос, дас кык азвесь чашаос, дас кык зарни кадилоос; 85 котькудаз тэркыын сю куамын сӥкль азвесез, котькудаз чашаын сизьымдон сӥкль азвесез: озьыен, вӧсяськон скинияысь сӥкльлэн секталаеныз мертаса, та сосудъёсын ваньмыз-ӧвӧлэз кык сюрс ньыль сю сӥкль азвесез; 86 дас кык зарни кадилоос ческыт зын поттӥсь арбериен тырмытэмын; вӧсяськон скинияысь сӥкльлэн секталаеныз мертаса, котькудӥз зарни кадило дас сӥкль кыске, вань зарни кадилоосын сю кызь сӥкль зарниез; 87 ваньзэ-ӧвӧлзэ тылын сутыны курбонлы сётӥськись сюро таза пудо пӧлысь дас кык ошпиос, дас кык такаос, дас кык одӥг аресъем ыжпиос, соос борды ватсаса салам нянь вайизы, сьӧлык понна курбон сётыны дас кык кечтакаос вайизы, 88 тупаса улонлы сӥзем курбонлы сюро таза пудо пӧлысь кызь ньыль ошпиос, куатьтон такаос, [одӥг аресъем] куатьтон кечтакаос, одӥг аресъем куатьтон [дун-шектэм] ыжпиос вайизы; курбон сётон ӝӧкез вӧсяку, сое вӧйын зырӟем бере таӵе салам-кузьымъёс ваемын вал.


  89 Кузё-Инмарен вераськыны вӧсяськон скинияе Моисей пырем бере сӥзён-косонэн ковчеглэн шобрет йылысеныз, отын сылӥсь кык херувимъёс вискысь, солы верась куараез со кылӥз, со куара Моисейлы вераса улӥз.

  


  *а7:2 бӧляк-бече – семейство; патронимия – атай выжы

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  8-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Ааронлы ялыса тазьы шу: лампадаосты ӝуатыкуд, югыт сётӥсь арберилэн азьпалаз сизьым лампадаос ӝуаны кулэ». 3 Аарон озьы ик лэсьтӥз: югыт сётӥсь арберилэн азьпалысьтыз лампадаосты ӝуатӥз, кызьы Кузё-Инмар Моисейлы косон сётӥз. 4 Тани югыт сётӥсь арбери кызьы лэсьтэмын: со зарнилэсь дуремын, вайыз бордысен сяськаосыз дорозь дуремын; Кузё-Инмарлэн Моисейлы возьматэм югыт сётӥсь арберилэн тусызлы укшатыса, Моисей сое лэсьтӥз.


  5 Кузё-Инмар Моисейлы тазьы вераз, тазьы шуиз: 6 «Израиль пиос пӧлысь левитъёсты басьты но соосты чылкытаты; 7 нош соосты чылкытатон понна тазьы кар: соосты чылкытатӥсь вуэн пазя, бритваен быдэс мугорзэс мед мычозы, дӥськутсэс мед миськозы но, соку соос чылкытэсь луозы; 8 ошпи мед басьтозы, со борды салам нянь пыжыны вӧйын сурам чабей пызь мед басьтозы на, сьӧлык понна курбон сётыны мукетсэ ошпиез кут на; 9 вӧсяськон скиния азе левитъёсты вай; вань израиль калыкез огазе люка, 10 Кузё-Инмар азе левитъёсты вай, израиль пиос левитъёс вылэ кизэс мед понозы; 11 Кузё-Инмарлы мед ужалозы-тыршозы шуыса, израиль пиослэн нимынызы Аарон Кузё-Инмар азьын левитъёсты служить карыны мед пуктоз; 12 нош левитъёс киоссэс ошпиослэн йыр вылазы мед понозы; левитъёсты сьӧлыкъёслэсь чылкытатон-сузян понна одӥгзэ ошпиез сьӧлыклэсь мозмытскон понна курбонлы сёт, нош мукетсэ Кузё-Инмар азьын тылын сутӥськись курбонлы сёт;


  13 левитъёсты Аарон азе, солэн пиосыз азе султыты, соосты Кузё-Инмарлы ужаса-тыршыса улыны пукты; 14 тазьы левитъёсты израиль пиослэсь висъя, левитъёс Мыным ужаса-тыршыса мед улозы. 15 Левитъёсты чылкытатэмед но служить карыны пуктэмед бере соос вӧсяськон скинияе служить карыны пырозы; уго соос израиль пиос пӧлысь Мыным сётэмын: 16 израиль пиос пӧлысь нырысь вордскемъёс, анай пушкысь нырысь потэмъёс интые левитъёсты Мон Аслым басьтӥсько, 17 уго израиль пиослэн нырысь вордскем пиоссы – адямиос но, пудоос но – ваньмыз Мынам киулам: Египетысь вань нырысь вордскем пиосты виылэм нуналам Мон соосты дун-чылкытатыса Аслым кари, 18 Израиль выжыысь вань нырысь вордскем пиос интые левитъёсты басьтӥ; 19 израиль пиос пӧлысь левитъёсты Аарон кие, солэн пиосыз кие сётӥ, соос израиль пиос понна вӧсяськон скиния бордын ужаса-тыршыса мед улозы; израиль пиос, вӧсяськон инты доры туж матэ лыктыса, погыртэмын медаз луэ вал шуыса, израиль пиос понна соос чакласьёс-утисьёс но вал».


  20 Моисеен Аарон, вань израиль калык левитъёсын тазьы каризы: левитъёс пумысен Кузё-Инмар Моисеез мар карыны косӥз, израиль пиос озьы ик лэсьтӥзы. 21 Чылкытатӥськизы левитъёс, дӥськутсэс миськизы но, Аарон соосты Кузё-Инмар азьын служить карыны пуктӥз, Аарон соослы чылкытатӥськон сямез ортчытӥз чылкытэсь карон понна; 22 Аарон азьын, солэн пиосыз азьын вӧсяськонэз ортчытыны левитъёс вӧсяськон скинияе пыризы. Кызьы Кузё-Инмар левитъёс пумысен Моисейлы косон сётӥз, соос озьы ик лэсьтӥзы.


  23 Кузё-Инмар Моисейлы тазьы вераз, тазьы шуиз: 24 «Тани левитъёс пумысен таӵе закон сётӥсько: кызь вить арескы вуыса, солэсь но бадӟымгес луыса соос вӧсяськон скинияе ужаны-тыршыны мыныны кулэ, 25 нош витьтон арес тырмем бере отын ужамысь дугдыны кулэ, азьланяз медаз ни ужалэ; 26 соку соос асьсэлэн агай-вынъёссылы вӧсяськон скинияез возьманы мед юрттӥськозы, ужаны ке нош – медаз ни ужалэ; левитъёслэн ужан-тыршонзы пумысен тазьы кар».

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  9-тӥ ЛЮКЕТ


  1 Египет музъемысь потэмзылэн кыкетӥ арезлэн нырысетӥ толэзяз Сӥнайысен, кыр дуннеысен, Кузё-Инмар Моисейлы тазьы вераз, тазьы шуиз: 2 «Израиль пиос Пасхаез тупатэм дыре мед ортчытозы: 3 та толэзьлэн дас ньылетӥ нуналаз, ӝытазе, тупатэм дыре, Пасхаез мед ортчытозы. Вань пуктон-косонъёсты, вань сямъёсты-йылолъёсты чакласа-утьыса сое ортчытоно».


  4 Моисей израиль пиослы вераз, Пасхаез мед ортчытозы шуыса. 5 Нырысетӥ толэзьлэн дас ньылетӥ нуналаз ӝытазе Сӥнай луоё кырын Пасхаез ортчытӥзы: кызьы Кузё-Инмар Моисей пыр лэсьтыны косӥз, израиль пиос ваньзэ озьы ик каризы.


  6 Пӧлазы вал кулэмъёслэн шӧй бордазы йӧтӥськыса саптаськем муртъёс, соос со нуналэ Пасхаез ортчытонэ пыриськыны ӧз быгатэ; со нуналэ соос Моисеен Аарон доры лыктӥзы но 7 тазьы шуизы: «Кулэм муртъёслэн шӧйзы борды йӧтӥськыса, ми чылкыттэмесь луимы, нош малы милемыз люкыны кулэ тупатэм дыре Кузё-Инмарлы израиль пиос пӧлын салам-кузьым ваёнлэсь?» 8 Соку Моисей соослы шуиз: «Дугдэ ай, мон кылзӥсько, тӥ пумысен мар вералоз Кузё-Инмар».


  9 Кузё-Инмар Моисейлы тазьы вераз, тазьы шуиз: 10 «Израиль пиослы тазьы шу: ”Кин ке но тӥ пӧлысь яке вуоно выжыосты пӧлысь кин ке но, кулэм мурт мугор борды йӧтӥськыса, чылкыттэм луиз ке, яке кузь сюрес вылэ потэме учыраз ке, со но Кузё-Инмарлэсь Пасхазэ ортчытыны кулэ; 11 кыкетӥ толэзьлэн дас ньылетӥ нуналаз ӝытазе таӵеос Пасхаез мед ортчытозы, юмал няньёсын, курыт турынъёсын сое мед сиёзы; 12 курбон сӥльзэс ӵукнаозьлы медаз кельтэ, лыоссэ медаз пыргытэ; Пасха пумысен кутэм вань пуктон-косонъёсты быдэсъяса, сое мед ортчытозы; 13 нош кин чылкыт вал, [кузь] сюрес вылэ потэмын ӧй вал – Пасхаез ӧз ортчыты ке, сыӵе мурт ас калыкез пӧлысь быдтэмын луоз, уго со ас дыраз Кузё-Инмарлы салам-кузьым ӧз вайы, со понна таӵе адями ас вылаз сьӧлык басьтоз. 14 Палэнысен лыктэм мурт тӥ дорын улэ ке, со но Кузё-Инмарлэсь Пасхазэ ортчытыны кулэ: Пасхалэн пуктон-косонъёсызъя, солэн сямъёсызъя-йылолъёсызъя сое со ортчытыны кулэ; сьӧрлось лыктэм мурт понна но, та музъемын пырак улӥсь мурт понна но законды одӥг кадь мед луоз”».


  15 Скинияез пуктон нуналэ сӥзён-косонэн скинияез пилем шобыртӥз, ӝытазеысен кутскыса ӵукнаозь скиния йылын тыл кадь маке адӟиськыса улӥз. 16 Ялан тазьы вал: [нуназе] сое пилем шобыртыса возиз, нош уйин – тыллы укшась маке. 17 Скиния вылысь пилем ӝутскем бере израиль пиос сюрес вылэ потылӥзы; пилем кытчы дугдӥз, отчы израиль пиос станэнызы дугдылӥзы. 18 Кузё-Инмарлэн косэмезъя израиль пиос сюрес вылэ потылӥзы, Кузё-Инмарлэн косэмезъя дугдылӥзы но: скиния йылын пилем кӧня дыр ӵоже сылӥз, сомында ик соос но сылӥзы; 19 скиния йылын пилем кема дыр ӵоже улӥз ке, израиль пиос но, Кузё-Инмарлэсь косонзэ быдэсъяса, сюрес вылэ ӧз потылэ; 20 куке-соку пилем вакчи дыр ӵоже гинэ скиния йылын возиськылӥз: соку израиль пиос Кузё-Инмарлэн косэмезъя дугдылӥзы но Кузё-Инмарлэн косэмезъя ик сюрес вылэ потылӥзы; 21 кытӥ-отӥ пилем ӝытазеысен ӵукнаозь гинэ сылӥз, ӵукна вуэм бере пилем ӝутскылӥз, соку соос но сюрес вылэ вырӟылӥзы; яке нуналбыт, уйбыт пилем сылӥз, нош куке со ӝутскиз, соку таос но сюрес вылэ вырӟылӥзы; 22 яке: кык нунал яке быдэс толэзь, яке кӧня ке нунал ӵоже пилем скиния йылын возиське ке, соку израиль пиос но интыязы сылӥзы, сюрес вылэ ӧз потылэ; нош со ӝутске ке, соку таос но сюрес вылэ потыны ӝутскылӥзы; 23 Кузё-Инмарлэн косэмезъя дугдылӥзы, Кузё-Инмарлэн косэмезъя сюрес вылэ вырӟылӥзы: ваньзэ Моисей пыр Кузё-Инмарлэн верамезъя, Кузё-Инмарлэн косэмезъя лэсьтӥзы.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  10-тӥ ЛЮКЕТ


  1 Кузё-Инмар Моисейлы шуиз: 2 «Аслыд азвесьлэсь кык гумы лэсьты, дурыса лэсьты, калыкез ӧтчаны, станъёсты интыысьтыз воштыны мед юрттозы; 3 соосын пелляны кутскизы ке, тон доры, вӧсяськон скиниялэн пырон дораз, вань калык огазе лыктоз. 4 Одӥгеныз гумыен пелляны кутскизы ке, тон доры Израильлэн кивалтӥсьёсыз, сюрс муртэн кивалтӥсьёсыз люкаськозы. 5 Ӝутскыны ӧтись куара поттӥды ке, шундыӝужан пала интыяськем станъёс ӝутскозы. 6 Кыкетӥ ползэ ӝутскыны ӧтись куара поттӥды ке, лымшор пала интыяськем станъёс ӝутскозы. [Куинетӥ ползэ ӝутскыны ӧтись куара поттӥды ке, зарезь пала интыяськем станъёс ӝутскозы. Ньылетӥ ползэ ӝутскыны ӧтись куара поттӥды ке, уйпала интыяськем станъёс ӝутскозы.] Ӝутскыны ӧтись куара мед поттозы соос сюрес вылэ вырӟыку, 7 нош вань калыкез люкано луиз ке, гумыостэс пеллялэ, но ӝутскыны ӧтись куара эн поттэ. 8 Аарон пиос, священникъёс, гумы пелляны кулэ: выжыысь выжыостылы, пумтэм вапумъёс ӵожелы та пуктон-косон мед луоз.


  9 Тӥ вылэ урдскем тушмонлы пумит ас музъем вылады ожен мыныку, гумыосын ӝутскыны ӧтись куара поттыса пеллялэ – соку Инмарды Кузё-Инмар тӥледыз тодаз ваёз, тушмонъёстылэсь утемын луоды. 10 Шумпотон-шулдыръяськон, праздник нуналъёсады, выль толэзь потыку, тылын сутӥськись курбонъёс сётыкуды, тупаса улонлы сӥзем курбонъёс сётыкуды, гумыосыныды шудэ, пеллялэ – Инмарды азьын со тӥледыз тодэ ваён луоз. Мон тӥляд Инмарды Кузё-Инмар».


  11 Кыкетӥ араз кыкетӥ толэзьлэн кызетӥ нуналаз сӥзён-косонэн скиниялэн вылысьтыз пилем ӝутскиз; 12 израиль пиос Сӥнай луоё кырысь вырӟизы, дугдылон интыысь дугдылон интые мыныса, сюрессэс азинтӥзы; пилем Фаран луоё кыр дуннее дугдӥз. 13 Кузё-Инмарлэн Моисей пыр косэмезъя соос нырысьсэ сюрес вылэ потыны ӝутскизы.


  14 Нырысь ик Иуда пиослэн станзылэн знамяез ӝутэмын вал, командаен-командаен соос сюрес вылэ потыны ӝутскизы; командазылэн йырыз – Аминадавлэн Наассон пиез; 15 Иссахар выжыысь пиослэн командазылэн йырыз – Цуарлэн Нафанаил пиез; 16 Завулон выжыысь пиослэн командазылэн йырыз – Хелонлэн Елиав пиез.


  17 Скинияез сэрттӥзы, скинияез нуллӥсь Гирсон, Мерари пиос азьпала вырӟизы.


  18 Рувим выжы станлэн знамяез ӝутэмын вал, командаен-командаен соос сюрес вылэ потыны ӝутскизы; соослэн командазылэн йырыз – Шедеурлэн Елицур пиез; 19 Симеон выжылэн командаезлэн йырыз – Цуришаддайлэн Шелумиил пиез; 20 нош Гад выжылэн командаезлэн йырыз – Регуиллэн Елиасаф пиез.


  21 Собере вырӟизы вӧсяськон интыысь тӥрлыкъёсты-арбериосты нуллӥсь Кааф пиос; скиния пуктэмын вал соослэн вуэмзылэсь азьвыл.


  22 Соку Ефрем пиослэн станзылэн знамяез ӝутэмын вал, командаен-командаен соос сюрес вылэ потыны ӝутскизы; соослэн командазылэн йырыз – Аммиудлэн Елишама пиез; 23 Манассия выжыысь пиослэн командазылэн йырыз – Педацурлэн Гамалиил пиез; 24 Вениамин выжыысь пиослэн командазылэн йырыз – Гидеонийлэн Авидан пиез.


  25 Вань станъёс пӧлысь ваньмызлэсь берло ӝутэмын вал Дан пиослэн станзылэн знамяез, командаен-командаен соос сюрес вылэ потыны ӝутскизы; соослэн командазылэн йырыз – Аммишаддайлэн Ахиезер пиез; 26 Асир выжыысь пиослэн командазылэн йырыз – Охранлэн Пагиил пиез; 27 Неффалим выжыысь пиослэн командазылэн йырыз – Енанлэн Ахира пиез. 28 Тани тазьы сюрес вылэ потон азязы израиль пиос асьсэ командаосын интыяськизы. Сюрес вылэ потӥзы.


  29 Соку Моисей аслаз выжы-кумыезлы, мадиан пилы, Рагуиллэн Ховав пиезлы, шуиз: «Ми али мынӥськомы Кузё-Инмарлэн ”сое тӥледлы сёто” шуэм интыяз; мын милемын ӵош, ми тыныд ӟеч каромы, уго Кузё-Инмар Израиль пумысен ӟеч кыл вераз». 30 Нош со солы шуиз: «Уг мыны; мон аслам музъемам, аслам вордскем интыям мыно». 31 Нош Моисей шуиз: «Милемыз эн кельты, малы ке шуоно тон тодӥськод, кытчы милемлы луоё кыр дуннеын станмес пуктылыны, тон милемлы син интыын луод; 32 Милемын ӵош мынӥд ке, тазьы луоз: Кузё-Инмар милемлы ӟеч кароз, нош ми тыныд ӟеч каромы».


  33 Кузё-Инмарлэн гурезь дорысьтыз куинь нунал мынон кеме кошкизы, Кузё-Инмарлэн ковчегез соослэн азязы куинь нунал ӵоже мынӥз соослы дугдон инты учкон-шедьтон понна. 34 Нуназе, соос станысь сюрес вылэ потылыку, Кузё-Инмарлэн пилемез соослэн йылазы улӥз.


  35 Сюрес вылэ потон азязы ковчегез ӝутыкузы, Моисей шуылӥз: «Султы, Кузё-Инмаре, соку тушмонъёсыд пазьгиськозы, тонэ синазькыль карисьёс Тынад азьысьтыд бызьыса кошкозы!» 36 Нош ковчег дугдылыку, со шуылӥз: «Берытскы, Кузё-Инмаре, Израильысь сюрсъёсыд, пумтэм трос сюрсъёсыд доры берытскы!»

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  11-тӥ ЛЮКЕТ


  1 Калык Кузё-Инмарлы кылӥськымон ӝожтӥськыны-ӟургетыны кутскиз; Кузё-Инмар кылӥз но, Солэн вожпотонэз пурӟиз, соос дорын Кузё-Инмарлэн тылыз ӝуаны кутскиз, станлэсь дурзэ сутыны кутскиз. 2 Калык Моисейлы вазиськиз; Моисей Кузё-Инмарлы вӧсяськыса вазиськиз но, тыл ӝуамысь дугдӥз.


  3 Со интылы таӵе ним сётӥзы: «Тавера»*а малы ке шуоно соос дорын Кузё-Инмарлэн тылыз ӝуатскиз.


  4 Соос пӧлы улыны лыктэмъёс асьсэлэсь маин ке тыр луымтэзэс возьматыны кутскизы; соосын ӵош бӧрдыса пукизы израиль пиос но, соос шуизы: «Кин милемыз сӥлен сюдоз? 5 Ми тодамы вайиськомы на, кызьы ми Египетын дунтэк чорыг сиимы, тодамы вайиськомы кияръёс, дыняос, порей сугон, сугон, чеснок сиеммес; 6 нош та дыре милям лулмы курадӟе; син азямы, манна сяна, номыр но ӧвӧл».


  7 Нош манна укша вал кориандрлэн кидысэзлы, вылтусыз бдолахлы укша вал; 8 калык сое бичаса ветлӥз, кикӧен изӥз яке гырын туйиз, пуртыын пӧзьтӥз но солэсь уднянь пыжылӥз; шӧмыз нош солэн вӧйын пыжем удняньлы укша вал. 9 Стан вылэ уйин лысву усьыку, со виын татчы манна но виялляз.


  10 Моисей кылылӥз, кызьы котькуд семьяын балаганазы пырон ӧс дорын адямиос бӧрдо; соку Кузё-Инмарлэн вожпотонэз туж зол пурӟиз, Моисей ӝожомиз. 11 Соку Моисей Кузё-Инмарлы шуиз: «Мар понна Тон Аслэсьтыд ляльчидэ курадӟытӥськод? Малы мон Тон дорысь гажан-жалянэз ӧй шедьты, – та быдэс калыклэсь секыт ныпъетсэ мон вылэ ошид? 12 Та быдэс калыкез мон ас пушкам нуллӥ шат, мон та калыкез вордӥськытӥ шат, – Тон мыным шуиськод: ”Кызьы нуны утись нунызэ ки вылаз нуллэ, ас ки вылад тон но сое ну” солэн атайёсызлы Тынад сётыны сӥзем музъем вылад? 13 Тамында калыклы сётъяны кытысь мон сомында сӥль шедьтом? Соос мон азьын бӧрдыса шуо уго: ”Вай милемлы сиыны сӥль”. 14 Вань та калыкез мон ас вылам нуыны уг быгатӥськы, секыт ук со мон понна; 15 тазьы монэн кариськод бере, Тон монэ гажаськод-жаляськод ке, эсьмаса ви монэ, шугадӟонъёс-курадӟонъёс адӟоно медам ни луы».


  16 Кузё-Инмар Моисейлы шуиз: «Израиль калыклэн тӧроосыз пӧлысь сизьымдон пиосмуртъёсты Мон доры люка, соос сярысь тон тодыны кулэ: соос калыклэн тӧроосыз, эскерись-чакласьёсыз луо, вӧсяськон скиния доры соосты басьты, отын соос тонэн ӵош мед султозы. 17 Мон васько но отысен тонэн верасько, тон вылын улӥсь Духлэсь люкетсэ басьто но соос вылэ поно, – тонэн ӵош секыт ныпъет луись калыкез мед нуозы, тон одӥгнад гинэ сое медад нуллы. 18 Нош калыклы шу: ӵуказе нуналлы чылкытатӥське, соку сӥль сиёды; Кузё-Инмарлы кылӥськымон тӥ бӧрдӥды но тазьы шуиды: ”Кин милемыз сӥлен сюдоз? Умой вал милемлы Египетын”, – со понна ик Кузё-Инмар тӥледлы сӥль сётоз, тӥ [сӥль] сиёды: 19 одӥг нунал гинэ уд сие, кык нунал гинэ, вить нунал гинэ, дас нунал гинэ, кызь нунал гинэ уд сие, – 20 быдэс толэзь [сиёды], нырпасьтӥды сиёнды потытозь сиёды, тӥ пӧлын улӥсь Кузё-Инмарез кулэтэм каремды понна голькатозяды сиёды, Со азьын уго тӥ тазьы шуыса бӧрдӥды: ”Малы кулэ вал милемлы Египетысь потыны?”»


  21 Моисей шуиз: «Али улоно калыке пӧлын куать сю сюрс пыдын мынӥсь пиосмуртъёс; нош Тон шуиськод: ”Мон соослы сӥль сёто, быдэс толэзь сӥль сиёзы!” 22 Вань ыжъёсты, ошъёсты вандӥд ке но, соослы со тырмыт луоз-а? Яке, зарезьысь вань чорыгез люкад ке но, соослы со тырмыт луоз-а?» 23 Соку Кузё-Инмар Моисейлы шуиз: «Кузё-Инмарлэн киыз вакчи шат? Туннэ тон адӟод, быдэсмоз-а, уз-а Мынам тыныд верам кылы».


  24 Моисей потӥз но Кузё-Инмарлэсь кылъёссэ калыклы вераз, калыклэн тӧроосыз пӧлысь сизьымдон пиосмуртъёсты люказ но скиния вӧзы султытӥз. 25 Пилем пушкын Кузё-Инмар васькиз но соин вераськыса улӥз, со вылын улӥсь Духлэсь люкетсэ басьтӥз но сизьымдон тӧро пиосмуртъёслы сётӥз. Дух соос вылын улыны кутскем бере соос азьпалзэ тодытыса вераны кутскизы, нош берлогес дугдӥзы.


  26 Кыкез пиосмуртъёс станэ кылизы, огезлэн нимыз Елдад, нош мукетызлэн – Модад; соос вылын но Дух улыны кутскиз (соос гожтэмъёс пӧлысь вал, но скиния доры ӧз потылэ), соос станын азьпалзэ тодытыса вераллязы. 27 Соку пинал пи бызьыса мынэм но Моисейлы ивортэм: «Елдад но Модад станын азьпалзэ тодытыса верало».


  28 Моисейлэн ужась-тыршисез, одӥгез быръем муртэз, Навинлэн Иисус пиез, ответ сётыса шуиз: «Кузёе, Моисей! Соослы азьпалзэ тодытыса вераны эн лэзьы». 29 Нош Моисей солы шуиз: «Мон понна тон уд сюлэмшугъяськиськы-а? Э, Кузё-Инмарлэн калыкез пӧлысь вань адямиос пророкъёс луысалзы ке, соос вылэ Кузё-Инмар Аслэсьтыз Духсэ лэзьысал ке!» 30 Моисей но, Израильлэн тӧроосыз но станэ берытскизы.


  31 Кузё-Инмар дорысь тӧл потӥз но зарезь дурысь бӧдёноосты вайиз, соосты стан вӧзы уськытъяз, станлэн огпалаз одӥг нунал мынон кемозь, станлэн мукет палаз одӥг нунал мынон кемозь, музъем вылысен кык гырпум ӝуждаозь соос люкаськизы. 32 Соку калык султӥз, быдэс нунал, быдэс уй, ӵуказеяз но быдэс нунал бӧдёноосты асьсэлы люказы. Ӧжыт люкасьёс дас хомер люказы; стан котыре соосты асьсэлы тыризы. 33 Кузё-Инмарлэн йыркурез та калык вылэ ӝуатскыку, сӥльзы пинь улазы вал на, сиыса ӧз на быдтэ вал – Кузё-Инмар туж бадӟым яраосын соосты вӧсь карыса погыртылӥз.


  34 Со интылы ним сётӥзы Киброт-Гаттаава*б, уго отчы ватылӥзы кирегъяськись калыкез.


  35 Киброт-Гаттааваысен калык Асирофе вырӟиз, Асирофе дугдӥз.

  


  *а11:3 Тавера – «ӝуан» шуэм луэ


  *б11:34 Киброт-Гаттаава – «кирегъяськонлэн шайгуосыз» шуэм луэ

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  12-тӥ ЛЮКЕТ


  1 Эфиоп нылэз кышно басьтэмез понна Моисеез Мариамен Аарон пыкылӥзы, уго со эфиоп нылэз аслыз кышно басьтӥз, – 2 соос шуизы: «Моисейлы огназлы гинэ шат Кузё-Инмар вералляз? Асьмелы но Со ӧз вералля-а?» Тае Кузё-Инмар кылӥз. 3 Нош Моисей дунне вылысь вань адямиослэсь зӥбыт-востэм вал.


  4 Шӧдтэк шорысь Кузё-Инмар Моисейлы, Ааронлы, Мариамлы вераз: «Вӧсяськон скиния доры тӥ куиньнады ик потэ». Соос куиньназы ик потӥзы. 5 Пилем юбо пушкын Кузё-Инмар васькиз но скинияе пырон ӧс доры султӥз, Ааронэн Мариамез ӧтиз, соос кыкназы ик потӥзы. 6 Со шуиз: «Кылзэ Мынэсьтым верам кылъёсме: Кузё-Инмарлэн пророкез тӥ дорын вань ке, солы Мон возьматскисько, Асме солы усьтӥсько, уйвӧт пыр соин вераськисько; 7 но Моисей ляльчиеным озьы уг лэсьтӥськы, – Мынам быдэс юртам со оскиськымон: 8 ваче ымныр сылыса, Мон соин вераськисько, мадёнъёс-мадиськонъёс пыр уг вераськиськы, валамон кылын соин вераськисько, Кузё-Инмарлэсь тусбуйзэ со адӟе, кызьы нош тӥ ӧд кышкалэ Мынэсьтым Моисей ляльчиме пыкылыны?»


  9 Кузё-Инмарлэн вожпотонэз соос вылэ пурӟиз, Со соос дорысь кошкиз. 10 Пилем скиния дорысь кошкиз но, тани, Мариамлэсь вылтырзэ лымыен кадь гижлочер шобыртӥз. Аарон Мариам шоры учкиз но адӟиз: со гижлоен шобырскемын. 11 Соку Аарон Моисейлы шуиз: «Кузёе! Тэльмырыса курисько: милемыз та укылтэм вераськеммы, сьӧлыкаммы понна вӧсь эн кары; 12 тазьы луыны эрик эн сёты: анаезлэн пушкысьтыз потыкуз ик ини кулэм, ӝыны мугорыз сисьмем вож нуны кадь медаз луы».


  13 Соку Моисей Кузё-Инмарлы тэльмырыса вазиськиз: «Инмаре, бурмыты сое!» 14 Соку Кузё-Инмар Моисейлы шуиз: «Солэн атаез солэн ымныраз сялӟысал ке, сизьым нунал ӵоже возьдаськыса улоно ӧй луысал-а со? Озьыен, сое сизьым нунал ӵоже станлэн сьӧраз ворсаса возёно, нош собере со станэ нош ик мед берытскоз». 15 Соку Мариам станлэн сьӧраз ворсэтын сизьым нунал улӥз; Мариам берытскытозь, калык сюрес вылэ ӧз вырӟы.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  13-тӥ ЛЮКЕТ


  1 Та бере Асирофысь калык сюрес вылэ вырӟиз но, Фаран луоё кыр дуннее вуыса, отчы дугдӥз. 2 Кузё-Инмар Моисейлы тазьы вераз, тазьы шуиз: 3 «Израиль пиослы сётоно Ханаан музъемме учкыны-чакланы ас котырысьтыд адямиосты ысты; атайёссылэн выжыысьтызы одӥгзэ адямиез ыстэ, соос ваньзы кивалтӥсьёс пӧлысь мед луозы».


  4 Кузё-Инмарлэн косэмезъя Моисей соосты Фаран луоё кыр дуннеысен келяз, вань та воргоронъёс израиль пиослэн йыръёссы вал. 5 Тани соослэн нимъёссы: Рувим выжыысь – Закхурлэн Саммуа пиез, 6 Симеон выжыысь – Хорийлэн Сафат пиез, 7 Иуда выжыысь – Иефоннийлэн Халев пиез, 8 Иссахар выжыысь – Иосифлэн Игал пиез, 9 Ефрем выжыысь – Навинлэн Осия пиез, 10 Вениамин выжыысь – Рафулэн Фалтий пиез, 11 Завулон выжыысь – Содийлэн Гаддиил пиез, 12 Иосиф бордысь потэм Манассия выжыысь – Сусийлэн Гаддий пиез, 13 Дан выжыысь – Гемаллийлэн Аммиил пиез, 14 Асир выжыысь – Михаиллэн Сефур пиез, 15 Неффалим выжыысь – Вофсийлэн Нахбий пиез, 16 Гад выжыысь – Махийлэн Геуил пиез. 17 Тани та Моисейлэн музъем учкыны-чакланы ыстэм воргоронъёслэн нимъёссы. Моисей Навинлэсь Осия пизэ Иисус шуыса нимаз.


  18 Моисей соосты [Фаран луоё кыр дуннеысен] Ханаан музъемез учкыны-чакланы ыстӥз но тазьы шуиз: «Мынэлэ со лымшор шаере, отысен гурезь йылэ тубе, 19 учке-чаклалэ, кыӵе отын музъем, отын улӥсь калык кужмо-а, ляб-а, калыксы трос-а, ӧжыт-а? 20 Соослэн улоно музъемзы кыӵе – ӟеч-а яке начар-а? Кыӵеесь соослэн улоно городъёссы? Балаганъёсын-а яке юнматэм каръёсын-а соос уло? 21 Кыӵе отын музъем – удалтӥсь-а, удалтӥсьтэм-а? Писпуосыз вань-а, ӧвӧл-а? Кышкасьтэмесь луэ, со музъемын будэм емышъёсты татчы вае». Та вал виноград кисьман вакытэ.


  22 Соос мынӥзы но, Сӥн луоё кыр дунне бордысен кутскыса, Емаф вӧзысь Рехов дорозь музъемез учкизы-чаклазы; 23 лымшор люкетаз мынӥзы но Енаклэн Ахиман, Сесай, Фалмай пиосызлэн улоно Хеврон городзы дорозь вуизы; Хеврон Египетысь Цоан [городлэсь] сизьым арлы азьвылгес пуктэмын вал; 24 Есхол нёжалэ вуыса, отысь [музъемез учкизы-чаклазы но] виноградпудысь одӥг пурызэ вандӥзы, сое, сюры вылэ шедьытыса, кык ӵошен нуизы; гранатпуысь улмоос, смоквапуысь мульыос басьтӥзы; 25 израиль пиос отысь виноград пурыез вандыса басьтӥзы бере, та интыез «Есхол*а нёжал» шуыса нимазы. 26 Татысь музъемез учкемзы-чакламзы бере, ньыльдон нунал ортчыса, соос станэ берытскизы.


  27 Татчы вуэм беразы соос Моисеен Аарон доры, Фаран луоё кыр дуннее, Кадес нимо интые интыяськем вань израиль калык доры лыктыса, соослы, вань калыклы адӟемзы сярысь ивортӥзы, отысь музъемлэсь емышъёссэ возьматӥзы; 28 Моисейлы мадизы, тазьы веразы: «Тынад ыстэм музъемад ми ветлӥмы; отын зэмзэ ик йӧлын чечы бызе, тани солэн емышъёсыз; 29 но со музъемын кужмо калык улэ, городъёссы туж бадӟымесь, юнматэмын, енак*б пиосты но ми отысь адӟимы; 30 амалик калык улэ та музъемлэн лымшор люкетаз, хеттейёс, [евейёс,] иевусейёс, аморрейёс гурезьын уло, нош хананейёс уло зарезь дурын но, Иордан дурын но».


  31 Халев калыкез Моисей азьын буйгатыны вырыса шуиз: «Ойдолэ, мыныса сое люкетлы басьтоме, сое киултыны быгатомы ук». 32 Нош соин ӵош ветлэмъёс шуизы: «Со калыклы пумит мыныны ум быгатӥське, соос асьмелэсь кужмоесьгес ук». 33 Израиль пиос пӧлы та учкем-чаклам музъемзы сярысь урод ивор вӧлмытӥзы, шуизы: «Учкыны-чакланы ветлэм музъеммы, со сыӵе – отын улӥсьёсты со сие; отысь адӟем калыкмы ваньзы ӝужыт мугороесь; 34 отысь ми туж ӝужытэсь адямиосты, енак пиосты, адӟимы, соос укыр ӝужыт мугоро выжыысь; соосын ӵошатыса, асьмелэн син азямы ми саранчаос кадесь адӟиськимы, соослэн син азязы но ми саранчаос кадесь адӟиськимы».

  


  *а13:25 Есхол – «виноград пуры» шуэм луэ


  *б1:29 енак – туж ӝужытэсь адямиос

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  14-тӥ ЛЮКЕТ


  1 Вань калык вузыны-викышъяны кутскиз, [быдэс] та уез калык бӧрдыса потӥз; 2 вань израиль пиос, вань калык Моисеен Аарон вылэ ӝожтӥськыса улӥзы, соослы шуизы: «Э, ми Египет музъеме кулысалмы ке, яке та луоё кыр дуннее кулысалмы ке! 3 Малы меда Кузё-Инмар милемыз та музъеме нуэ – меч улэ мед куломы шуыса-а? Кышноосмы, нылпиосмы тушмонлы люкетлы сюрозы; умойгес уз луы-а берен Египетэ берытскыны?» 4 Огзылы огзы шуизы: «Асьмелы кивалтӥсь быръёмы но Египетэ берытскоме».


  5 Соку Моисеен Аарон огазе люкаськем вань израиль калыклэн азяз ымныр вылазы выдӥзы. 6 Соку Навинлэн Иисус пиез, Иефоннийлэн Халев пиез, со музъемез учкыны-чакланы ветлэм муртъёс, вылысьтызы дӥськутсэс кесязы но 7 вань израиль калык азьын тазьы шуизы: «Милям учкыны-чакланы ветлэм музъеммы туж но туж умой; 8 Кузё-Инмар асьмемыз гажаз-жаляз ке, со музъеме асьмеды пыртоз но сое, йӧлын чечыен бызись музъемез, асьмелы сётоз; 9 Кузё-Инмарлы гинэ пумит эн бугыръяське, со музъемысь калыклэсь эн кышкалэ, сое асьмеос ньыломы ук: утисьсы соослэн ӧвӧл ни, нош асьмемын – Кузё-Инмар; соослэсь эн кышкалэ». 10 Соку вань калык шуиз: «Изъёсын зӥръяса виёно соосты!» Со виын Кузё-Инмарлэн пиштӥсь данлыкез [пилем пушкысен] вань израиль пиослы вӧсяськон скиниязы пушкысен возьматскиз.


  11 Соку Кузё-Инмар Моисейлы шуиз: «Кема-а та калык Мынэсьтым вожме поттыса улоз на? Кытчыозь со Мыным оскытэк улоз на, со пӧлын трос паймымон тодметъёс возьматъясько ке но? 12 Сьӧдчер вылаз лэзё, выжытэм быдто сое, тон бордысь, [тынад атаедлэн выжыез бордысь] та калыклэсь кужмогес но тросгес лыдо калык потто».


  13 Нош Моисей Кузё-Инмарлы тазьы шуиз: «Египетын улӥсьёс, кинъёс пӧлысь Тон та калыкез Аслад кужыменыд поттӥд, кылозы но 14 та музъемын улӥсьёслы вералозы; соос кылӥзы: Тон, Кузё-Инмар, та калык пӧлын улӥськод, Тон, Кузё-Инмар, Астэ соослэн син азязы возьматӥськод, Тынад пилемед соос йылын сылэ, соослэн азязы Тон пилем юбо пушкын нуназе мынӥськод, нош уйин тыл юбо пушкын мынӥськод; 15 одӥг муртэз кадь та калыкез быдтӥд ке, соку тынад данлыкед сярысь кылэм калыкъёс шуозы: 16 ”Кыл сётыса сӥзем музъемаз та калыкез пыртыны Кузё-Инмарлэн кужымез ӧз тырмы, луоё кыр дуннее сое быдтӥз”.


  17 Кузё-Инмарлэн кужымез вылӥе мед ӝутскоз ук, кызьы Тон тазьы вераса шуид вал: 18 ”Кузё-Инмар кема чидась, туж гажась-жалясь, [зэмлыко,] законлы пумит улэмъёсты, йыружъёсты, [сьӧлыкъёсты] куштэ, нош янгышо муртэ вӧсь карытэк уг кельты, атайёслэн законлы пумит лэсьтэм йыружъёссы понна соослэсь нылпиоссэс куинетӥ, ньылетӥ выжыозь вӧсь каре”. 19 Аслад туж бадӟым гажан-жалянэныд та калыклэсь сьӧлыксэ кушты, кызьы тон Египетысен кутскыса та дырозь та калыклэсь сьӧлыкъёссэ куштылӥд».


  20 Кузё-Инмар [Моисейлы] шуиз: «Тынад верам кылыдъя сьӧлыкъёссэ куштӥсько. 21 Мон улӥсько, [Мынам нимы ялан улэ,] Кузё-Инмарлэн пиштӥсь данлыкеныз быдэс музъем пачылмемын: 22 ваньмыз Мынэсьтым пиштӥсь данлыкме адӟисьёс, Египетысен, луоё кыр дуннеысен возьматылэм паймымонэсь тодметъёсме адӟисьёс, дас пол ини Мынэсьтым визьме сыналлязы, Мынэсьтым верам кылъёсме санэ ӧз понылэ, 23 соослэн атайёссылы кыл сётыса сӥзем музъемме соос уз адӟе; [соослэн Монэн ӵош ветлӥсь нылпиоссылы гинэ – ӟечен уродэз тодӥсьтэмъёслы, номыр тодӥсьтэм-валасьтэм пичи пиналъёссылы гинэ – музъем сёто, нош] одӥгзы но Мынэсьтым вожме поттӥсьёс сое уз адӟе; 24 нош Аслэсьтым Халев ляльчиме со пушкын мукет дух улэм понна, чик шекланытэк Мыным тэрытскыса улэмез понна учкыны-чакланы ветлэм музъемаз сое улыны пырто, солэн кидысэз-выжыез отысь люкет басьтоз; 25 амалик калык, хананейёс нёжалын уло; ӵуказе тӥ берытске но Горд Кам зарезь пала, луоё кыр дуннее, мынэ».


  26 Моисеен Ааронлы Кузё-Инмар тазьы вераз, тазьы шуиз: 27 «Та лек калык кытчыозь Мон вылэ быдӟыяськыса улоз на? Мон вылэ ӝожтӥськыса улӥсь израиль пиослэсь быдӟыяськемзэс Мон кылӥсько. 28 Вера соослы: ”Улӥсько Мон, – шуэ Кузё-Инмар, – кызьы тӥ Мыным кылӥськымон вераськоды вал, озьы ик лэсьто тӥледлы; 29 та луоё кыр дуннее погралоды тӥ ваньды лыдъян-ӵотан улэ сюремъёс, Мон вылэ ӝожтӥськыса улӥсьёс, – ваньды, кинлы кызь, солэсь но тросгес арес, 30 Иефоннийлэн Халев пиез но Навинлэн Иисус пиез сяна, тӥ пӧлысь нокин но Мынам киме ӝутыса тӥледлы улон инты сётыны сӥзем музъемам уз пыры. 31 Тӥ шуиськоды вал, нылпиосты тушмон киулэ сюрозы, нош Мон соосты отчы пырто, соос тодозы, кыӵе со тӥляд кулэтэм карем музъемды, 32 нош тӥляд шӧйёсты лошъяськозы та луоё кыр дуннеын. 33 Тӥляд пиосты ньыльдон ар ӵоже луоё кыр дуннеетӥ кӧчыса ветлозы, тӥляд азыса улэмды понна вӧсь каронэз чидано луозы отчыозь – луоё кыр дуннее мугоръёсты кулыса бырытозь; 34 ньыльдон нунал ӵоже со музъемез учкыса-чакласа ветлӥды, нош сьӧлыкъёсты понна ньыльдон ар ӵоже вӧсь каронэз чидано луоды: одӥг нунал интые одӥг ар, мед тододы, Мон куштэм бере Монтэк кыӵе улонэз”. 35 Мон, Кузё-Инмар, шуисько но озьы ик лэсьтӥсько вань та лек калыкен, Мыным пумит урдскемъёсын: ваньзы соос та луоё кыр дуннее кулыса бырозы».


  36 Музъемез учкыны-чакланы Моисейлэн ыстылэм муртъёсыз, отысь берытскем беразы со музъем сярысь урод кылъёс вӧлмытыса вань та калыкез Моисейлы пумит бугыртӥсьёс, 37 со музъем сярысь урод кыл вӧлмытӥсьёс, кулӥзы, Кузё-Инмар азьын погыртэмын вал; 38 со музъемез учкыны-чакланы ветлэм воргоронъёс пӧлысь Навинлэн Иисус пиез но Иефоннийлэн Халев пиез гинэ улэп кылизы.


  39 Та кылъёсты Моисей вань израиль пиос азьын вераз но, калык туж ӝожомиз. 40 Ӵукна вазь ик султӥзы но гурезь йылэ мыныса шуизы: «Асьмелэсь сьӧлыкаммес ми табере валамы: Кузё-Инмарлэн верам интыяз ми мыномы». 41 Моисей шуиз: «Малы тӥ Кузё-Инмарлэн косонъёсыз сьӧры потӥськоды? Отын азинлыкез уз луы. 42 Эн мынэ, тушмонъёсты тӥледыз медаз погыртэ шуиськоды ке, эн ветлэ, тӥ пӧлын Кузё-Инмар ӧвӧл уго; 43 тӥляд азьпалады амалик калык, хананейёс отын луозы, меч улэ тӥ погралоды, малы ке шуоно Кузё-Инмар бордысь куштӥськиды, таре Кузё-Инмар тӥледын валче уз луы».


  44 Нош соос, Инмарлэсь верам кылзэ санэ понытэк, гурезь йылэ тубизы; нош Кузё-Инмарлэн сӥзён-косонэн ковчегез но Моисей стан сьӧры ӧз потэ. 45 Амалик калык, хананейёс, со гурезьын улӥсьёс, отысь васькизы, пазьгизы соосты но Хорма карозь соосты улляса нуизы, [собере станэ берытскизы].

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  15-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиослы тазьы ялыса шу: ”Мынам тӥледлы улыны сётэм музъемам улыны пырем берады 3 сӥзиськондэс быдэстыса, ӟеч мылкыдыныды яке праздникъёсты дыръя Кузё-Инмарлы ярамон, ческыт зын поттон понна ошъёс пӧлысь, ыжъёс пӧлысь тылын сутӥськись яке вандыса сётӥськись мукет курбонъёс Кузё-Инмарлы вайиды ке, 4 соку Кузё-Инмарлы курбон вайись мурт, салам-кузьым карыса, [ефалэн] дасмос люкетаз тэрымон чабей пызь, сое гинлэн ньылетӥ люкетозяз вӧйын сураса вайыны кулэ; 5 тылын сутӥськись курбон сётыкулы яке пудо вандыса сётӥськись мукет курбон сётыкулы котькуд ыжпилы быдэ курбон-салам кисьтыны гинлэн ньылетӥ люкетозяз вина вай, [Кузё-Инмарлы ярамон ческыт зын поттыны].


  6 Курбон сётыны така вайиськод ке, соин ӵош салам нянь сётыны ефалэн кык дасмос люкетаз тэрымон чабей пызь вай, гинлэн куинетӥ люкетозяз вӧй лэзь но сое пызен сура; 7 кисьтыны курбон-салам вина вай, гинлэн куинетӥ люкетэз мед луоз, Кузё-Инмарлы ярамон, ческыт зын поттыны со мед мыноз.


  8 Пинал ошез Кузё-Инмарлы тылын сутӥськись курбон сётыны вайид ке яке мукет курбон сётыны сое вандыны вайид ке, сӥзиськондэ быдэстыса яке тупаса улонлы сӥзем курбон сётыны вайид ке, 9 соку ошен ӵош салам нянь но вайыны кулэ: ефалэн куинь дасмос люкетаз тырем чабей пызез гинлэн ӝыныяз лэзем вӧйын сураса ваёно; 10 курбон-салам кисьтыны ӝыны гин вина вай, Кузё-Инмарлы ярамон ческыт зын мед поттоз.


  11 Оштэ, такадэ, ыжпидэ яке кечпидэ курбонлы вайыкуд, котьку но тазьы лэсьты; 12 кӧня пудо курбон сётыны вайиськоды, соослэн лыдзыя котьку тазьы лэсьтэ.


  13 Котькудӥз та музъемын пырак улӥсь курбонзэ Кузё-Инмарлы ярамон ческыт зын поттыны вайыкуз, тазьы лэсьтыны кулэ; 14 тӥ пӧлы сьӧрлось лыктэм мурт улыны интыяськиз ке, яке, выжыысь выжыосы тӥ пӧлын улӥсь котькин мурт со мед луоз, со Кузё-Инмарлы ярамон ческыт зыно курбон сётӥз ке, со ваньзэ тӥ кадь ик лэсьтыны кулэ; 15 тӥ, [Кузё-Инмарлэн] калыкез, понна но, сьӧрлось лыктыса [тӥ пӧлын] улӥсь мурт понна но пуктон-косон одӥг кадь, – выжыысь выжыосады утиськись пумтэм вапумъёслы сётэм пуктон-косон: тӥ но, сьӧрлось лыктэм мурт но – огкадесь мед луоды Кузё-Инмар азьын; 16 тӥ понна но, сьӧрлось лыктыса тӥ пӧлын улӥсь понна но одӥг кадь закон, одӥг кадь право”».


  17 Кузё-Инмар Моисейлы шуиз: 18 «Израиль пиослы тазьы ялыса шу: ”Мынам нуоно музъемам пыремзы бере 19 со музъемлэсь няньзэ сииды ке, соку Кузё-Инмарлы вылэ ӝутоно курбондэс вылэ ӝутэ; 20 выль юдылэсь лайыса пыжем нырысетӥ куарняньдэс вылэ ӝутонлы вайыса, вылэ ӝутэ; итымысьтыды вылэ ӝутонлы ваем саламдэс-кузьымдэс кадь сое вылэ ӝутэ; 21 выль юдылэсь лайыса пыжем нырысетӥ куарняньдэс Кузё-Инмарлы вылэ ӝутонэз ӝутон пӧлы сётэ, озьы мед луоз выжыысь выжыосы.


  22 Кузё-Инмарлэсь Моисейлы верам курон-косонъёссэ тодымтэеныды сӧриды ке, соосты одӥгтэм ӧд ке быдэстэ, 23 ваньзэ, мае тӥледлы [Инмар] Кузё-Инмар Моисей пыр быдэсъяны косӥз – Кузё-Инмарлэн тӥледлы курон-косонъёс сётэм нуналысен кутскыса азьланяз но выжыысь выжыосады, – ӧд ке быдэстэ, 24 калыклэн учкымтэеныз-чакламтэеныз янгыш лэсьтэмын ке вал, соку вань калык Кузё-Инмарлы ярамон ческыт зын поттыны одӥг пинал [шектэм] ошез тылын сутӥськись курбонлы мед сётоз, пуктон-косонъя соин ӵош сётоно салам нянь, кисьтоно курбон-салам вина мед ваёз, сьӧлык понна курбон сётыны одӥг кечтака мед ваёз; 25 соку священник вань израиль калыкез лэсьтэм сьӧлыкезлэсь чылкытатоз-сузялоз, сьӧлыксы куштӥськоз, тодытэк уго янгышазы, но собере салам-кузьымъёссэс Кузё-Инмарлы курбонлы вайизы, Кузё-Инмар азьын сьӧлыкамзы, янгышамзы понна курбон сётӥзы; 26 соку вань израиль калыклэн сьӧлыкез куштӥськоз, соос пӧлын улӥсь сьӧрлось лыктэм муртлэн но, малы ке шуоно вань калык тае янгышен лэсьтӥз.


  27 Нош одӥг мурт гинэ тодытэк сьӧлыказ ке, сьӧлыкез понна соку со одӥг аресъем кечез курбонлы мед ваёз; 28 Кузё-Инмар азьын янгышен сьӧлык лэсьтэм адямиез священник сьӧлыкезлэсь чылкытатоз-сузялоз, со чылкытатӥськоз, солэн сьӧлыкез куштӥськоз. 29 Татын вордскем-улэм израиль пиослы но, сьӧрлось лыктыса тӥ пӧлын улӥсьлы но одӥг кадь закон мед луоз, – кин ке но кызьы ке но янгыш лэсьтоно луиз ке. 30 Нош кин ке но котьку татын улӥсьёс пӧлысь яке сьӧрлось улыны лыктэмъёс пӧлысь кышкасьтэм киыныз мар ке лэсьтӥз ке, соку со Кузё-Инмарез сантэма: таӵе мурт калыкез пӧлысь быдтэмын луоз, 31 со Кузё-Инмарлэсь кылзэ кулэтэм кариз уго, курон-косонзэ сӧриз; сыӵе мурт быдтэмын луоз; сьӧлыкез солэн вылаз улоз”».


  32 Израиль пиос луоё кыр дуннеетӥ ветлыкузы, суббота нуналэ пу бичась муртэ шедьтӥзы; 33 [суббота нуналэ] пу бичась муртэ шедьтӥсьёс сое Моисеен Аарон доры, вань [израиль] калык азе вайизы; 34 возьмаськисьёслэн киулазы сое келязы, малы ке шуоно соин мар карон пумысен пуктон-косон поттэмын ӧй вал на.


  35 Кузё-Инмар Моисейлы шуиз: «Та адями виемын луыны кулэ; вань калык сое, стан сьӧры поттыса, изъёсын зӥръяса мед виёз». 36 Вань калык сое, стан сьӧры поттыса, изъёсын зӥръяса вииз, со кулӥз; лэсьтӥзы озьы, кызьы Кузё-Инмар Моисейлы косӥз.


  37 Кузё-Инмар Моисейлы тазьы вераз, тазьы шуиз: 38 «Израиль пиослы ялыса тазьы шу: выжыысь выжыосы дэремзылэн улӥяз тугъёс мед лэсьтозы, дӥськутсылэн сӧзы бордаз вурӟылэм тугзы пӧлы чагыр буёло ыжгон шорт мед бырттылозы. 39 Тӥ пӧлын соос тугъёсын ветлозы со понна: тугъёс шоры учкиды ке, Кузё-Инмарлэсь вань курон-косонъёссэ тодады мед ваёды но соосты быдэсъяса мед улоды, сюлэмдылэн куриськемъёсыз сьӧры, синдылэн синмаськемъёсыз сьӧры но медад ветлэ, соос тӥледыз азон сьӧлык лэсьтон доры нуо уго, – 40 тодады мед ваёды но Мынэсьтым вань курон-косонъёсме мед быдэсъялоды, Инмарды азьын дун-чылкытэсь мед луоды. 41 Мон тӥляд Инмарды Кузё-Инмар, Мон тӥледыз Египет музъемысь поттӥ тӥледлы Инмар луон понна: Мон тӥляд Инмарды Кузё-Инмар».

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  16-тӥ ЛЮКЕТ


  1 Левийлэн Кааф пиезлэн Ицгар пиезлэн Корей пиез но Рувимлэн пиосыз пӧлысь Елиавлэн Дафанэн Авирон пиосыз но Фалефлэн Авнан пиез 2 Моисей вылэ урдӥськизы, соосын ӵош израиль пиос пӧлысь кык сю витьтон воргоронъёс вал, калыклэн кивалтӥсьёсыз, кенешъёсы ӧтиськись муртъёс, сӥё-дано адямиос. 3 Моисеен Ааронлы пумит люкаськизы но тазьы шуизы: «Тырмоз тӥледлы! Вань калык, ваньмыз дун-чылкытэсь, соос пӧлын Кузё-Инмар! Малы нош тӥ Кузё-Инмарлэн калыкезлэсь асьтэдыз вылӥе пуктӥськоды?»


  4 Тае кылэм бераз Моисей ымныр вылаз уськытскиз но 5 Корейлы, ваньмызлы соин огкылысь кариськемъёслы шуиз: «Ӵуказе Кузё-Инмар возьматоз, кин Солэн, кин дун-чылкыт, кинэ Со Ас бордаз кароз; кинэ Со быръёз, сое ик Аслаз матаз кароз; 6 тани, тӥ мар каре: Корей но ваньды соин огкылысь кариськемъёс асьтэлы кадило басьтэ но 7 ӵуказе отчы тыл понэ, Кузё-Инмар азьын ӵындытон понна ческыт зын поттӥсь арбериос понэ; кинэ Кузё-Инмар быръёз, со ик дун-чылкыт луоз. Тырмоз тӥледлы, Левий пиос!»


  8 Моисей Корейлы шуиз: «Левий пиос, кылзэлэ! 9 Уг тырмы шат, ӧжыт шат та тӥледлы: Израильлэн Инмарез тӥледыз израиль калык пӧлысь висъяз но Аслыз матэ кариз, Кузё-Инмарлэн скинияяз кулэ ужъёсты мед быдэсъялоды шуыса, [Кузё-Инмарлэн] калыкез азьын мед сылоды но соослы ужаса-тыршыса мед улозы шуыса? 10 Со тонэ матаз кариз, тонэн ӵош тынэсьтыд вань агай-вынъёстэ, Левийлэсь пиоссэ, матаз кариз, тӥ эшшо ке священник луонэз басьтыны тыршыса ветлӥськоды. 11 Озьыен, тон но, тынад вань калыкед но Кузё-Инмарлы пумит мыныны люкаськиды. Кин со Аарон, малы тӥ со вылэ ӟургетыса улӥськоды?»


  12 Соку Моисей Елиавлэсь Дафанэн Авирон пиоссэ ӧтьыны ыстӥз. Нош соос шуизы: «Ум мынэ! 13 Ӧжыт потэ на-а тыныд йӧлын чечыен бызись музъемысь луоё кыр дуннее милемыз виыны поттэмед? Тынад ик эшшо милемын кузёяськемед потэ на! 14 Йӧлын чечыен бызись музъеме тон милемыз вайид-а, милям киуламы бусыос, виноград бакчаос сётӥд-а? Та адямиослэсь синъёссэс адӟисьтэмесь каремед потэ-а? Ум мынэ!»


  15 Моисей туж ӝожомиз но Кузё-Инмарлы шуиз: «Соослэн ваем салам-кузьымъёссы шоры яратыса эн учкы; мон соослэсь огзылэсь но ишаксэс ӧй басьты, огзылы но урод уж ӧй лэсьты». 16 Соку Моисей Корейлы шуиз: «Ӵуказе тон но, тынад вань калыкед но Кузё-Инмар азе султоды, тон но, соос но, Аарон но; 17 ваньды кадилодэс басьтэ но отчы ческыт ӵын поттон макеостэс понэ, ваньды асьтэлэсь кадилодэс Кузё-Инмар азе вае, – кык сю витьтон кадило; тон но, Аарон но, ваньды асьтэлэсь кадилодэс вае».


  18 Котькудӥз но, аслэсьтыз кадилозэ кутыса, отчы тыл понӥз, со вылэ ческыт зын поттӥсь макеоссэс кисьтӥзы но вӧсяськон скинияе пырон ӧс доры султӥзы; озьы ик Моисеен Аарон но. 19 Вӧсяськон скинияе пырон доры Корей вань калыкез люказ соослы пумит берыктыны. Кузё-Инмарлэн пиштӥсь данлыкез вань калыклы адӟиськымон луиз.


  20 Соку Кузё-Инмар Моисеен Ааронлы тазьы вераз, тазьы шуиз: 21 «Та калык пӧлысь тӥ люкиське, син куспын Мон соосты быдто». 22 Нош соос ымныр вылазы выдӥзы но шуизы: «Инмаре, котькуд лулмугорлы улон сётӥсь Инмаре! Одӥг адями сьӧлыказ но, Тон вань калык вылэ йыркуръяськиськод-а?»


  23 Соку Кузё-Инмар Моисейлы тазьы вераз, тазьы шуиз: 24 «Калыклы тазьы шу: Корейлэн, Дафанлэн, Авиронлэн улон интызы котырысь ваньды палэнэ кошке». 25 Моисей султӥз но Дафанэн Авирон доры мынӥз, со бӧрсьы мынӥзы Израильлэн тӧроосыз. 26 Собере калыклы шуиз: «Та сьӧлыклэсь кышкасьтэмъёслэн улоно балаганъёссы котырысь палэнске, соослэн номырзы борды но эн йӧтӥське, соослэн сьӧлыкъёссы пӧлы тӥ [но] медад быре».


  27 Корейлэн, Дафанлэн, Авиронлэн улоно интызы котырысь ваньзы соос палэнскизы; нош Дафан но Авирон кышноосынызы, нылпиосынызы, пичи пиналъёсынызы ӵош балаганэ пырон ӧсъёссы азьын сылӥзы. 28 Соку Моисей шуиз: «Али татысен тӥ тододы, Кузё-Инмар монэ вань та ужъёсты быдэстыны лэзиз, ас тодэмъям мон соосты уг лэсьтӥськы шуыса: 29 соос вань адямиос кадь кулӥзы ке, вуоно вӧсь каронзы вань адямиос доры вуылӥсь вӧсь каронъёс кадь гинэ луиз ке, соку Кузё-Инмар ӧз ысты монэ; 30 нош Кузё-Инмар маке но аспӧртэмлыкозэ лэсьтӥз ке, музъем, ымзэ усьтыса, соосты, [соослэсь семьяоссэс, балаганъёссэс,] марзы соослэн вань, ваньзэ ньылӥз ке, соос улэп куен дунне пыдэскы васькизы ке, соку тодэ: та адямиос Кузё-Инмарез кулэтэм каризы».


  31 Со та кылъёсты вераса вуиз гинэ, соку ик соослэн сылон интыысьтызы музъем пилиськиз; 32 музъем ымзэ усьтӥз но соосты, соослэсь улон интыоссэс, Корейлэсь вань адямиоссэ, ваньбурзэ ньылӥз; 33 марзы соослэн вал, ваньзы улэп куен дуннелэн пыдэсказ васькизы, музъем соосты шобыртӥз, калык пӧлысь соос быризы. 34 Соослэсь чир кесяськемзэс кылыса, котыразы сылӥсь израиль пиос бызьыса кошкизы, соос шуизы: «Милемыз но коть музъем медаз ньылы вал!»


  35 Кузё-Инмар дорысь тыл потӥз но ӵындытон вайисьёсты – кык сю витьтон воргоронэз – тыл ньылӥз.


  36 Кузё-Инмар Моисейлы тазьы вераз, тазьы шуиз: 37 «Ааронлэн Елеазар пиезлы, священниклы, вера, ӝуамъёслэсь [ыргон] кадилооссэс пень пӧлысь мед бичалоз но тылзэ отысь палэнэ мед куштоз, уго дун-чылкыт луизы 38 та кулонзы пыр сьӧлыкоослэн кадилооссы, соосты, куар кадь векчи карыса, мед дурозы но соосын курбон сётон ӝӧк вылэз мед шобыртозы, уго соосты соос Кузё-Инмарлэн азяз вайизы но, соос дунмазы-чылкытазы; израиль пиос понна соос тодэ вайытӥсь тодмет луозы».


  39 Елеазар священник ӝуаса бырем муртъёслэсь ваем ыргон кадилооссэс басьтӥз, соосты курбон сётон ӝӧк вылэз шобыртыны куар кадь векчи карыса дуризы, – 40 израиль пиослы тодазы возьытон понна: Ааронлэн кидысэз-выжыез бордысь потӥсьтэм палэнысь мурт Кузё-Инмар азе ческыт зын поттӥсь арбериен ӵындытыны медаз лыкты, Кореен кадь, солэн эшъёсыныз кадь учыр медаз луы, кызьы солы Моисей пыр Кузё-Инмар вераз вал.


  41 Мукетаз нуналэ вань израиль калык Моисеен Аарон вылэ ӝожтӥськыса шуиз: «Тӥ Кузё-Инмарлэсь калыксэ виылӥды». 42 Калык Моисеен Ааронлы пумит люкаськем бере соос вӧсяськон скиния пала берытскизы но, тани, пилем сое шобыртӥз, соку Кузё-Инмарлэн пиштӥсь данлыкез возьматскиз. 43 Моисеен Аарон вӧсяськон скиния доры лыктӥзы.


  44 Соку Кузё-Инмар Моисейлы [Ааронлы но] тазьы шуиз: 45 «Та калыклэсь палэнске, соосты Мон син куспын быдто». Нош соос ымныр вылазы выдӥзы. 46 Соку Моисей Ааронлы шуиз: «Кадилоез кут, курбон сётон ӝӧк вылысь тылэз отчы пон, со вылэ ческыт зын поттӥсь арбериос кисьты но сое ӝоггес калык пӧлы ну, соослы дурбасьты, уго Кузё-Инмар дорысь вожпотон вуиз – погыртон-виылон кутскиз». 47 Моисейлэн косэмезъя Аарон кадило кутӥз, калык пӧлы бызьыса мынӥз но, тани, калык пограны-кулыны кутскемын вал ини. Аарон соку, ческыт зын поттон арбериоссэ тырыса, калыклы дурбасьтӥз; 48 кулэмъёслэн но улэпъёслэн висказы со султӥз, погран-кулон со виын дугдӥз. 49 Корейлэн уженыз сэрен, кулэмъёсты лыдъятэк, погыртэмын-виемын вал дас ньыль сюрс сизьым сю адями.


  50 Аарон Моисей доры берытскиз, погыртон-виылон дугдэм бере вӧсяськон скинияе пырон доры со лыктӥз.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  17-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиослы вера но котькуд выжыысь, котькуд выжылэн тӧроезлэсь-кивалтӥсезлэсь быдэн кивалтэт боды*а басьты, дас кык выжылэсь дас кык кивалтэт боды, котькудӥзлэн кивалтэт боды бордаз кузёезлэсь нимзэ гожты; 3 Ааронлэсь нимзэ Левийлэн кивалтэт боды бордаз гожты, уго выжызылэн тӧроезлы быдэн одӥг кивалтэт боды [соос сётыны кулэ]; 4 соосты вӧсяськон скиния пушкы тыр, сӥзён-косонэн ковчег азе тыр, отысен Мон тӥледлы возьматскисько; 5 кинэ Мон быръё, солэн кивалтэт бодыез сяськаяськоз; озьы Мон израиль пиослэсь тӥ вылэ ӟургетыса улонзэс зӥбломыто».


  6 Моисей израиль пиослы вераз но, вань тӧрооссы-кивалтӥсьёссы, вань выжыослэн кивалтӥсьёссы, солы быдэн одӥг кивалтэт боды сётӥзы, – дас кык кивалтэт боды, соослэн кивалтэт бодыоссы пӧлын Ааронлэн но кивалтэт бодыез вал. 7 Моисей кивалтэт бодыосты сӥзён-косонэн скинияе Кузё-Инмарлэн азяз понӥз. 8 Мукетаз нуналэ Моисей [но Аарон] сӥзён-косонэн скинияе пыризы, соку соос адӟизы, кызьы Левий выжыысь Ааронлэн кивалтэт бодыез сяськаяськиз, пучы поттӥз, сяськаез усьтӥськиз, миндальёсыз быгыльскизы. 9 Моисей Кузё-Инмарлэн азьысьтыз вань кивалтэт бодыосты вань израиль пиос доры поттӥз; соос тае адӟизы но котькудӥз аслэсьтыз кивалтэт бодызэ басьтӥз.


  10 Соку Кузё-Инмар Моисейлы шуиз: «Ааронлэсь кивалтэт бодызэ сӥзён-косонэн ковчег азе нош ик пон, отын мед улоз, тэрытскисьтэм муртъёслы паймымон тодмет мед луоз но, Мон вылэ ӝожъяськыса улэмысь мед дугдозы, медаз кулэ-быре». 11 Моисей тае быдэстӥз; Кузё-Инмар мар лэсьтыны косӥз, Моисей сое ик лэсьтӥз.


  12 Соку израиль пиос Моисейлы шуизы: «Тани, ми кулӥськомы, быриськомы, ваньмы быриськомы! 13 Кузё-Инмарлэн скинияезлэн матаз лыктӥсь вань адямиос куло: ми ваньмы кулыса ум быре-а?»

  


  *а17:2 кивалтэт боды – жезл; посох

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  18-тӥ ЛЮКЕТ


  1 Соку Кузё-Инмар Ааронлы шуиз: «Тон пиосыныд ӵош, тынад атаедлэн выжыез но вӧсяськон интыын сюлэмдэс понытэк ужамды понна кыл кутоно луоды; тон но, тынад пиосыд но священник луонлэсь ужъёссэ пыр-поч нуымтэды понна вылады сьӧлык басьтӥськоды.


  2 Аслэсьтыд агай-вынъёстэ но, Левий выжыез, атаедлэсь улы-бечеоссэ, ас бордад басьты: тон бордын мед луозы, тыныд ужаса-тыршыса мед улозы, нош тон, тынад пиосыд но сӥзён-косонэн скиния бордын возиське; 3 тыныд служба нуыны мед юрттӥськозы, скинияын мар лэсьтыны кулэ, сое но соос мед лэсьтозы; нош вӧсяськон интыын сылӥсь арбериослэн, курбон сётон ӝӧклэн матаз медаз лыктэ – тӥ но, соос но кулоно медад луэ. 4 Тон вӧзын соос мед луозы, вӧсяськон скинияын ужаса-тыршыса мед улозы, отысь ужъёсты мед быдэсъялозы; нош левит луисьтэм мурт тӥляд матады медаз лыкты. 5 Вӧсяськон интыын но, курбон сётон ӝӧк дорын но службаосты тазьы нуэ, израиль пиос вылэ азьланяз йыркур медаз ни ӝуатскы; 6 уго тӥлесьтыд агай-вынъёстэс, левитъёсты, Мон израиль пиос бордысь басьтӥ но, Кузё-Инмарлы салам-кузьым карыса, соосты тӥледлы сётӥ, вӧсяськон скинияын ужъёсты быдэсъяны мед юрттозы шуыса; 7 тон но, тонэн ӵош пиосыд но курбон сётон ӝӧк дорын, скиния пушкысь катанчилэн сьӧраз священник луондылэсь вань ужъёссэ чакласа быдэсъялэ, ужалэ-тырше; священникъёслэсь служба нуонзэс Мон тӥледлы кузьмасько, нош палэнысь мурт, святой арбериослэн матазы лыктӥз ке, виемын луоз».


  8 Кузё-Инмар Ааронлы шуиз: «Тани, Мыным вылэ ӝутонлы ваем саламъёсты-кузьымъёсты Мон тонэ чакласа улыны косӥсько; соосты Мон израиль пиослэн вань сӥзиськыса ваемзы пӧлысь священник луэмды понна тыныд но, тынад пиосыдлы но сётӥсько, та пумтэм вапумъёс ӵожелы сётӥськем пуктон-косон; 9 тани, тылын сутӥськись курбонлэсь, быдӟым святынялэсь, кыӵе люкет тыныд сётӥське: ваем салам няньёссы, сьӧлык понна ваем котькудӥз курбонзы, янгыш ужъёс лэсьтэм понна Мыным ваем котькудӥз курбонзы; та быдӟым святыняез тыныд, тынад пиосыдлы мед сётозы. 10 Дун-чылкытлэсь но дун-чылкыт интыын тае сие; вань пимуртъёс [тон но, тынад пиосыд но] тае сиыны быгато; та тон понна святыня мед луоз.


  11 Тани, мар тыныд сюроно соослэн вылэ ӝутонлы ваем салам-кузьымъёссы пӧлысь: израиль пиослэсь вань вылэ ӝутонлы ваем салам-кузьымъёссэс тыныд, тынад пиосыдлы, тынад нылъёсыдлы, тонэн ӵош луэмъёслы, сётӥсько, та пумтэм вапумъёс ӵожелы сётӥськем пуктон-косон; тынад выжыысьтыд вань чылкыт муртъёс сое сиыны быгато.


  12 Вӧй пӧлысь мар самой умоез вань, виноград пӧлысь, ю-нянь пӧлысь мар самой умоез вань, – соослэсь Кузё-Инмарлы сётоно нырысь емышъёссэс – Мон тыныд сётӥсько; 13 музъемзылэн будэтэм вань нырысь емышъёсыз, кудъёссэ соос Кузё-Инмарлы ваёзы, тынад мед луоз; тынад выжыысьтыд вань чылкыт муртъёс тае сиыны быгато.


  14 Израиль музъемысь ваньмыз сӥзиськыса сётэм тынад мед луоз. 15 Адями пӧлысь, пудо пӧлысь мае ваё Кузё-Инмарлы, вань лулмугороослэн анай пушкысьтызы нырысь потэмъёс, ваньмыз тынад мед луоз; адями пӧлысь нырысь вордскем пи гинэ, дун тырыса, берен басьтэмын луыны кулэ; кырсь пудолэн нырысь вордскем пиез, дун тырыса, берен басьтэмын луыны кулэ. 16 Нош соосты дун тырыса берен басьтон тазьы луыны кулэ: одӥг толэзь тырмем, солэсь но бадӟымгес луэм пи понна, тынад пуктэм дунъетэдъя, вить азвесь сӥкль басьты, вӧсяськон интыысь сӥкльлэн секталаеныз мертаса – со кызь гера; 17 нош нырысь вордскем ошъёс понна, нырысь вордскем ыжпиос понна, нырысь вордскем кечпиос понна дун эн басьты: со святыняос; соослэн вирынызы курбон сётон ӝӧкез пазя, кӧйзэс, курбон карыса, тылын сут, Кузё-Инмарлы ярамон ческыт зын мед поттоз; 18 нош сӥльзэс тыныд сётоно, озьы ик вылэ ӝутон мӧляез, бурпал пельпумыныз ӵош тыныд сётоно.


  19 Израиль пиослэсь Кузё-Инмарлы сӥзьыса ваньзэ вылэ ӝутоно святыняоссэс Мон тыныд, тынад пиосыдлы, нылъёсыдлы, тонэн ӵош луэмъёслы, сётӥсько, та пумтэм вапумъёс ӵожелы сётӥськем пуктон-косон; та Кузё-Инмар азьын пумтэм вапумъёслы сётэм, сылалэн юнматэм сӥзён-косон, со тыныд, тынад кидысэдлы-выжыедлы но сётӥське».


  20 Кузё-Инмар Ааронлы шуиз: «Соослэн музъемазы музъем люкетэд уз луы, соос пӧлын люкетэд уз луы; Мон тынад люкетэд, израиль пиос пӧлын тынад люкетэд; 21 нош Левийлэн пиосызлы Мон люкетлы сётӥсько ужам-тыршемзы понна, вӧсяськон скинияын службаос нуэмзы понна Израильлэн вань ваньбурез пӧлысь дасэтӥ люкетсэ; 22 сьӧлык медаз басьтэ но кулоно медаз луэ шуыса, азьланяз израиль пиос вӧсяськон скиниялэн матаз лыктыны кулэ ӧвӧл. 23 Вӧсяськон скинияын службаосты левитъёс мед нуозы, асьсэлэсь сьӧлыкъёссэс вылазы мед нуозы. Та тӥляд выжыостылы пумтэм вапумъёс ӵожелы сётэм пуктон-косон; нош израиль пиос пӧлын соос люкет уз басьтэ; 24 израиль пиослэсь Кузё-Инмарлы сӥзьыса вылэ ӝутонлы ваем дасэтӥ люкетсэс Мон левитъёслы люкетлы сётӥсько, соин ик соослы тазьы шуи: ”Израиль пиос пӧлын соос люкет уз басьтэ”».


  25 Кузё-Инмар Моисейлы тазьы вераз, тазьы шуиз: 26 «Левитъёслы тазьы ялыса шу: ”Израиль пиослэсь Кузё-Инмарлы сётоно дасэтӥ люкетсэс басьтыкуды, кудзэ Мон соослэсь басьтӥ тӥледлы сётон понна – дасэтӥ люкетлэсь дасэтӥ люкетсэ вылэ ӝутэ, – 27 тӥляд та вылэ ӝутонды итымысь ваем ю-нянь шуыса, вина нелькон интыысь ваем салам-кузьым шуыса лыдъяськоз; 28 озьы тӥ израиль пиослэсь бичам дасэтӥ люкетъёсты пӧлысь салам-кузьымдэс Кузё-Инмар азе вылэ ӝутоды, Кузё-Инмарлы вылэ ӝутон ортчытыны ваем салам-кузьымдэс Аарон священниклы сётъялоды; 29 мар тӥледлы ваё, солэсь самой умой люкетсэ, дун-чылкытсэ Кузё-Инмарлы вылэ ӝутэ”.


  30 Соослы шу: ”Ваньмыз пӧлысь самой умойзэ курбонлы вайиды ке, со левитъёслы итымысь ваем, виноград нелькон интыысь ваем шуыса гожтӥськоз; 31 тае тӥ котькыӵе интыысен но сиыны быгатӥськоды, озьы ик [тӥляд нылпиосты,] семьяосты но, уго та вӧсяськон скинияын ужамдылы дун тырон луэ; 32 таос пӧлысь самой умойзэ курбонлы вайиды ке, та понна сьӧлык уд басьтэ; израиль пиослэсь сӥземзэс уд сапталэ, уд кулэ”».

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  19-тӥ ЛЮКЕТ


  1 Кузё-Инмар Моисеен Ааронлы тазьы вераз, тазьы шуиз: 2 «Тани Кузё-Инмарлэн сӥзьыса сётэм законэзлэн пуктон-косонэз: ”Израиль пиослы вера, тыныд горд гоно ветыл мед ваёзы, солэн нокыӵе но шекез, висёнъёсыз-яраосыз медаз луэ, чыртыяз сиес нуллымтэзэ мед ваёзы; 3 сое Елеазар священниклы сётэ, сое со стан сьӧры [чылкыт интые] поттоз но, отын Елеазар азьын вандозы; 4 Елеазар священник чиньыеныз солэсь вирзэ мед басьтоз но вӧсяськон скиниялэн азьлапалыз вылэ сизьым пол мед пазьгоз; 5 солэн син азяз ветылэз тылын мед сутозы: солэсь кузэ, сӥльзэ, вирзэ сӥтьсюлъёсыныз валче мед сутозы; 6 священник кедырпу, иссоп, нап-горд буям ыжгон шорт мед кутоз но со сутӥськись ветыл вылэ мед куштоз; 7 священник ас вылысьтыз дӥськутсэ мед миськоз, ачиз но вуэн мед гылтӥськоз, собере станэ мед пыроз, ӝытозь священник кырсь шуыса лыдъяськоз; 8 ветылэз сутӥсь аслэсьтыз дӥськутсэ мед миськоз, мугорзэ вуэн мед гылтоз, ӝытозь со кырсь шуыса лыдъяськоз. 9 Кин ке но чылкыт муртъёс пӧлысь сутэм ветыллэсь пеньзэ огазе мед бичалоз но станлэн сьӧраз чылкыт интые мед поноз, со израиль калыкез сузясь-чылкытатӥсь ву дасянлы мыноз: та сьӧлык понна сётэм курбон; 10 ветыллэсь пеньзэ бичам мурт дӥськутсэ мед миськоз, ӝытозь со кырсь шуыса лыдъяськоз. Та израиль пиос понна, сьӧрлось лыктыса соос пӧлын улӥсьёс понна пумтэм вапумъёс ӵожелы сётӥськем пуктон-косон мед луоз.


  11 Кин кыӵе ке но кулэм муртлэн мугор бордаз йӧтӥськиз ке, сизьым нунал ӵоже кырсь шуыса лыдъяськоз; 12 та [вуэн] со куинетӥ нуналаз но сизьыметӥ нуналаз ассэ чылкытатыны кулэ, соку со чылкыт луоз; нош со куинетӥ нуналэ, сизьыметӥ нуналэ ассэ ӧз ке чылкытаты, соку со чылкыт уз луы; 13 кыӵе ке но кулэм муртлэн мугор бордаз кин ке но йӧтӥськиз но ассэ ӧз ке чылкытаты, со Кузё-Инмарлэсь улон интызэ сапталоз: сыӵе адями израиль калык пӧлысь быдтэмын луоз, со чылкытатӥсь вуэн пазьгемын ӧвӧл, со кырсь, кырсез солэн вылаз улэ.


  14 Тани закон: адями балаган пушкы кулӥз ке, соку кин ке но балаган пушкы пыриз ке, балаган пушкын мар вань, ваньмыз сизьым нунал ӵоже кырсь шуыса лыдъяськоз; 15 вань шобыртымтэ, думылымтэ, усьтӥськыса улӥсь сосудъёс кырсесь шуыса лыдъясько. 16 Котькудӥз бусыысен мечен вием мурт борды яке кулэм мурт борды, яке кулэм муртлэн лы бордаз, яке шайгу бордаз йӧтӥськиз ке, сизьым нунал ӵоже кырсь шуыса лыдъяськоз. 17 Кырсь адямилы сьӧлык понна сутыса сётэм курбонлэсь пеньзэ мед басьтозы но со вылэ сосудэ улэп ву мед кисьтозы. 18 Чылкыт муртъёс пӧлысь кин ке но кияз иссоп мед кутоз но сое вуэн мед коттоз, собере соин балаган вылэ, балаган пушкысь вань сосудъёс вылэ, адямиос вылэ мед пазялоз, [адями] лы борды, вием яке кулэм мурт борды, яке шайгу борды йӧтылӥськем мурт вылэ мед пазьгоз; 19 чылкыт мурт кырсь луэм муртэ вуэн мед пазьгоз куинетӥ нуналэ, сизьыметӥ нуналэ но, озьы со сизьыметӥ нуналэ сое чылкытатоз; дӥськутсэ миськоз, [вылтырзэ] вуэн гылтоз но ӝыт паллы со чылкыт луоз ни. 20 Кин ке но кырсь луыса вылысь ассэ ӧз ке чылкытаты, со адями калык пӧлысь быдтэмын луоз, уго со Кузё-Инмарлэсь вӧсяськон интызэ саптаз; чылкытатӥсь вуэн со пазямын ӧвӧл, со кырсь. 21 Та соос понна пумтэм вапумъёслы сётӥськем пуктон-косон мед луоз. Чылкытатӥсь вуэн пазясь мурт мед миськоз аслэсьтыз дӥськутсэ; чылкытатӥсь ву борды йӧтӥськись мурт ӝытозь чылкыт уз на луы. 22 Кырсь мурт мар борды гинэ уз йӧтӥськы, ваньмыз кырсь луоз; со борды йӧтӥськись мурт но ӝытозь кырсь шуыса лыдӟиськоз”».

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  20-тӥ ЛЮКЕТ


  1 Израиль пиос, вань калык, нырысетӥ толэзе Сӥн луоё кыр дуннее вуизы, калык Кадесэ дугдӥз, отысен Мариам кулӥз, сое отчы ватӥзы.


  2 Калык, ву тырмымтэысь, Моисеен Ааронлы пумит кыл вераны огазе люкаськиз; 3 калык Моисей вылэ йыркуръяськыса шуиз: «Э, Кузё-Инмар азьын милям агай-вынъёсмы кулыку, ми но кулысалмы ке! 4 Малы тӥ Кузё-Инмарлэсь калыксэ та луоё кыр дуннее вайиды, ми татчы мед куломы, пудоосмы мед бырозы шуыса-а? 5 Мар понна тӥ милемыз Египетысь поттӥды, та чик кулэтэм интые вайыны-а, кытын кизьыны но уг луы, кытын смоква но, виноград но, гранат улмоос но ӧвӧл, юыны ву гинэ но ӧвӧл?» 6 Соку Моисеен Аарон, калык азьысь кошкыса, вӧсяськон скинияе пырон ӧс доры мынӥзы но ымныр вылазы выдӥзы, соку соослы Кузё-Инмарлэн пиштӥсь данлыкез возьматскиз.


  7 Кузё-Инмар Моисейлы тазьы вераз, тазьы шуиз: 8 «Кивалтэт бодыдэ кут но калыкез люка, тон но, Аарон агаед но соослэн син азязы изгурезьлы вералэ, со ас пушкысьтыз ву сётоз: озьы тон соослы изгурезь пушкысь ву поттод но калыкез но, пудоез но вуэн люкталод». 9 Соку Моисей Кузё-Инмарлэн азьысьтыз кивалтэт бодыез басьтӥз, кызьы Со сое косӥз вал. 10 Моисеен Аарон калыкез изгурезь доры люказы но со соослы шуиз: «Тэрытскисьтэм калык, кылзӥське монэ, та изгурезьысь тӥледлы юыны ву поттоно ке шат?» 11 Моисей кизэ ӝутӥз но кивалтэт бодыеныз кык пол изгурезь борды шуккиз, соку бадӟым ву бызьыны кутскиз, калык но, пудооссы но юизы.


  12 Соку Кузё-Инмар Моисеен Ааронлы шуиз: «Мыным оскымтэды понна, Мынэсьтым святой ужъёсме израиль пиослэн син азязы возьматымтэды понна та калыкез Мынам соослы сётоно музъемам тӥ уд пыртэ». 13 Та Меривалэн вуэз, та ву дурысен израиль пиос Кузё-Инмарен ченгешыны кутскизы, соку соослы Со Аслэсьтыз дун-сьӧлыктэм луэмзэ возьматӥз.


  14 Соку Моисей Кадесысен Едом эксэй доры аслэсьтыз адямиоссэ ыстӥз, [тазьы вераны косӥз]: «Тазьы шуэ тынад Израиль братэд: тон тодӥськод ми доры вуэм вань шугадӟонъёс сярысь; 15 атайёсмы милям Египетэ улыны выжизы, Египетын ми кема аръёс ӵоже улӥмы, египет калык милемлы, милям атайёсмылы урод лэсьтыса улӥз; 16 соку ми Кузё-Инмарлы вазиськимы но, Со милесьтым куарамес кылӥз, Кылчинэз ыстӥз но милемды Египет музъемысь поттӥз; табере, тани, ми Кадесын, тынад кунгож дурад сылӥсь городын; 17 аслад музъемед пыр ортчыны лэзь милемыз: бусыосыд, виноград бакчаосыд пыр ми ум мынэ, гудӟемъёсысьтыд ву ум юэ, ми эксэй сюрес кузя мыномы, тынад музъемед пыр ортчытозямы, бурпала но, паллян пала но ми ум коже».


  18 Нош Едом солы шуиз: «Мон пыр эн мын, мынӥд ке, мечен пумитад пото». 19 Израиль пиос солэн пумитаз шуизы: «Ми бадӟым сюрес кузя мыномы, тынэсьтыд вудэ ми юимы ке, мон но, мынам пудоосы но юизы ке, со понна мон дун тыро; пыдыным лёгиськыса гинэ музъем вылтӥд ортчо, отын номыр но сыӵе-таӵеез ӧвӧл». 20 Нош со шуиз: «[Мон пыр] эн мын». Солы пумит Едом туж трос калыкеныз, кужмо киыныз султӥз. 21 Озьы Едом аслаз музъемез пыр Израилез потыны ӧз лэзьы, соку Израиль солэсь палэнэ кошкиз. 22 Израиль пиос Кадесысь кошкизы, вань калык Ор гурезь доры вуиз.


  23 Едом музъемлы матысь Ор гурезьысен Кузё-Инмар Моисеен Ааронлы тазьы шуиз: 24 «Аарон ас калыкез пӧлы мед пыроз, со израиль пиослы Мынам сётоно музъемам со понна уз пыры уго: Мериваысь вуос дорын Мынам косон сётонэлы ӧд тэрытске; 25 Аарон [агайдэ], солэсь Елеазар пизэ кут но [вань калык азьын] Ор гурезь йылэ туб; 26 Ааронлэн вылысьтыз дӥськутсэ кыль но солэн Елеазар пиезлэн вылаз дӥся, нош Аарон ас калыкез пӧлы пыртэмын луоз, со отчы кулоз».


  27 Моисей лэсьтӥз озьы, кызьы Кузё-Инмар косӥз. Соос Ор гурезе мынӥзы вань калыклэн син азяз, 28 Моисей Ааронлэн вылысьтыз дӥськутсэ кылиз но солэн Елеазар пиез вылэ дӥсяз; отын, гурезьлэн йылӥяз, Аарон кулӥз. Нош Моисеен Елеазар гурезь йылысь васькизы. 29 Вань калык адӟиз, Аарон кулэм шуыса, вань израиль калык куамын нунал ӵоже бӧрдыса Ааронэз буре вайиз.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  21-тӥ ЛЮКЕТ


  1 Лымшор палан улӥсь Арадлэн ханаан эксэез Афаримысь потӥсь сюрес кузя Израиль лыктэ шуыса кылӥз но израиль калыкен ожмаськыны кутскиз, куд-огзэс пленэ басьтӥз. 2 Кузё-Инмар азьын кыл сётыса, Израиль шуиз: «Та калыкез мынам киулам сётӥд ке, соку [соосты,] городъёссэс каргало-быдто». 3 Кузё-Инмар Израильлэсь куаразэ кылӥз, хананейёсты солэн киулаз сётӥз, соку Израиль соосты, соослэсь городъёссэс каргаз-быдтӥз, со интылы Хорма*а ним сётӥз.


  4 Ор гурезь дорысь Горд Кам зарезь пала нуись сюрес кузя кошкизы Едом музъеме пыронтэм вылысь. Сюрес вылысен калык ӟургетыны кутскиз, 5 Инмарлы пумит, Моисейлы пумит калык вераны кутскиз: «Малы тӥ милемыз Египетысь поттӥды, луоё кыр дуннее мед куломы шуыса-а, татын нянь но, ву но ӧвӧл ук, милям лулмы кӧтвеськантэм каре ини та кӧш сиёнэз». 6 Соку Кузё-Инмар калык вылэ ядо кыйёсты лэзиз но, соос адямиосты леказы, израиль калык пӧлысь трос калык быриз. 7 Соку калык Моисей доры лыктыса шуиз: «Кузё-Инмарлы пумит, тыныд пумит кылъёс вераса сьӧлыкамы ми; Кузё-Инмар азьын вӧсяськы, кыйёсты ми дорысь Со мед уллялоз». Моисей калык понна [Кузё-Инмар азьын] вӧсяськиз.


  8 Кузё-Инмар Моисейлы шуиз: «[Ыргонлэсь] аслыд кый лэсьты но сое майыг йылэ шедьыты, [кинэ ке кый лексиз ке,] кый лексем мурт со шоры учкоз но улэп кылёз». 9 Моисей ыргон кый лэсьтӥз но майыг йылэ шедьытӥз; нош кинэ ке кый лексе ке, со мурт ыргон кый шоры учке но улэп кыле.


  10 Израиль пиос сюрес вылэ вырӟизы но Овофе вуыса, отчы дугдӥзы; 11 Овофысь кошкыса, луоё кыр дуннеысь Ийе-Авариме дугдӥзы, со луоё кыр дунне Моавлы ваче беринын, шундыӝужан палан интыяськемын. 12 Отысь кошкыса, Заред нёжалэ дугдӥзы; 13 татысь кошкыса, Арнон ӧр дуре, солэн луоё кыр дуннеысь люкетаз дугдӥзы, со Аморрей музъемлэн палэназ, уго Арнон Моавлэн кунгожез, Моавен Аморрей музъемъёс вискытӥ бызись ӧр. 14 Соин ик Кузё-Инмарлэн ожмаськонъёс сярысь веран книгаяз гожтэмын: 15 Суфаысь Вагеб но Арнонлэн кутскон палысьтызы вайёсыз, татысен ву ӧр Шебет-Ар пала кошке, Моавлэн кунгожез доры вуэ.


  16 Татысен Беэр*б доры [кошкизы]; та гудӟем сярысь Кузё-Инмар Моисейлы шуиз: «Калыкез люка, Мон соослы ву сёто». 17 Соку Израиль тазьы кырӟаны кутскиз: «Гудӟем (колодча), вуэн тырмы, сое данъяса кырӟалэ; 18 та колодчаез кивалтӥсьёс гудӟизы, калыклэн азьвалтӥсьёсыз закон сётӥсен ӵош копаса вуттӥзы, кивалтэт бодыосынызы гудӟизы». Луоё кыр дуннеысен Матаннае [кошкизы], 19 Матаннаысь – Нагалиилэ, Нагалиилысь Вамофе кошкизы. 20 Моав музъемысь луоё кыр дунне шоры учкыса сылӥсь Фасги гурезь йылэ интыяськем Гае Вамофысь лыктӥзы.


  21 Аморрейёслэн Сӥгон эксэйзы доры Израиль адямиоссэ вераськыны ыстӥз [тупаса улон сярысь вераськыны] но тазьы шуыны: 22 «Лэзь монэ музъем ваментӥд ортчыны; [ми сюрес кузя мыномы,] тынад шаеред пыр ортчытозямы, бусыосад, виноград садъёсад ум пыралэ, гудӟемъёсысьтыд вудэ ум юэ, эксэй сюрес кузя мыномы». 23 Нош Сӥгон Израилез музъем пыртӥз потыны ӧз лэзьы; Сӥгон, вань калыксэ люкаса, луоё кыр дуннеысен Израиль вылэ урдскиз, Яаца доры вуиз, Израилен ожмаськиз. 24 Израиль сое меч улаз погыртӥз но Арнон ӧр дорысен Иавок ӧр дорозь, аммон калыклэн улон интыозяз кыстӥськись музъемез киултӥз; аммон калыклэн улон интыез юн вал; 25 Израиль вань та городъёсты киулаз басьтӥз, аморрейёслэн вань городъёсазы, Есевонын но солы тэрытскись вань городъёсын, улыны кутскиз.


  26 Есевон аморрей эксэйлэн, Сӥгонлэн, городэз вал уго, со ожмаськиз Моавлэн азьвыл эксэеныз, солэн киулысьтыз Арнон ӧр дорозь кыстӥськись быдэс музъемез киулаз басьтӥз. 27 Соин ик кыласа-бураса верасьёс шуо: «Мынэ Есевонэ, мед тупатозы, мед юнматозы Сӥгонлэсь городзэ; 28 уго Есевонысь тыл потӥз, гомась тыл потӥз Сӥгонлэн городысьтыз, Ар-Моавез, Арнон ӧр вӧзысь гурезь йылъёслэсь кузёоссэс тыл ньылӥз. 29 Куректон-кайгу тыныд, Моав! Кулӥд-бырид тон, Хамослэн калыкез! Солэн пиосыз пегӟыса кошкизы, солэн нылъёсыз аморрейёслэн Сӥгон эксэйзылы медо-ляльчиос луизы; 30 ми соосты пукыӵ ньӧлъёсын погыръямы; Дивонозь Есевон быриз, Медевалы матысь Нофа дорозь ми сое тырттэм кельтӥмы». 31 Израиль аморрей музъемын улыны кутскиз. 32 Моисей адямиоссэ Иазерез учкыны-чакланы ыстӥз, [сое ассэ но,] солы тэрытскись гуртъёсты но киултӥзы, отын улӥсь аморрейёсты улляса лэзизы. 33 Отысен кожытскыса, Васан пала мынӥзы. Едрея дорысен Васанлэн Ог эксэез аслаз вань калыкеныз ӵош соосын ожмаськыны кутскиз.


  34 Соку Кузё-Инмар Моисейлы шуиз: «Солэсь эн кышка, уго Мон сое ассэ но, вань калыксэ, быдэс музъемзэ но тынад киулад сёто, солы озьы ик карод, кызьы карид Есевонын улӥсь аморрейёслэн Сӥгон эксэйзылы». 35 Соос сое ассэ но, солэсь пиоссэ, солэсь вань калыксэ но погыртӥзы, озьы одӥг улэп муртсы но ӧз кыльы, Сӥгонлэсь музъемзэ киулазы басьтӥзы.

  


  *а21:3 Хорма – «карган» шуэм луэ


  *б21:16 Беэр – «гудӟем, колодча, куйы» шуэм луэ

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  22-тӥ ЛЮКЕТ


  1 Израиль пиос та интыысь Иерихонлы ваче беринэ кошкизы, Моавлэн ӵошкыт интыосаз, Иордан дуре дугдӥзы.


  2 Сепфорлэн Валак пиез ваньзэ адӟиз, мар кариз Израиль аморрейёслы. 3 Моав калык та калыклэсь туж кышкаса улӥз, уго таослэн туж трос адямиоссы вал; моав пиос израиль пиослэсь кышкатскизы. 4 Соку моав калык мадиан калыклэн тӧроосызлы шуиз: «Та калык, ошлэн бусыысь турынэз сиемез кадь ик, асьме котырысь ваньзэ сие-ньылэ ини». Нош Сепфорлэн Валак пиез со виын моав калыклэн эксэез вал. 5 Соку со аслэсьтыз адямиоссэ Ефрат шур дурысь Пефоре Веорлэн Валаам пиез доры вераськон нуыны ыстӥз, солэн калыкезлэн музъемаз Валаамез дораз тазьы шуыса ӧтьыны ыстӥз: «Тани, Египетысь калык потӥз но музъем вылэз шобыртӥз, со мон вӧзын улэ; 6 мон понна лыктыса карга та калыкез, со мынэсьтым кужмогес: оло нош соку мон сое погыртыны быгато, ас музъем вылысьтым, оло, улляны быгато; мон тодӥсько: кинэ тон бакель кариськод, со бакель каремын луэ, нош кинэ каргаськод, со каргамын луэ».


  7 Моав калыклэн тӧроосыз, мадиан калыклэн тӧроосыз, сётоно саламъёс-кузьымъёс сьӧразы басьтыса, тунаськыны мынӥзы но, Валаам доры вуыса, солы Валаклэсь верам кылъёссэ веразы. 8 Со соослы шуиз: «Уйдэс татын кӧлэ, соку мон тӥледлы ответ сёто, кызьы-мар мыным Кузё-Инмар вералоз». Моавысь вуэм тӧроос Валаам доры кӧлыны кылизы.


  9 Соку Инмар Валаам доры лыктыса шуиз: «Кыӵе адямиос тон дорын?» 10 Валаам Инмарлы шуиз: «Сепфорлэн Валак пиез, моав калыклэн эксэез, со [соосты] мон доры ыстэм [тазьы вераны]: 11 ”Тани, Египетысь потыса татчы вуэм калык музъем вылэз шобыртӥз [но мон вӧзын улэ]; лыкты но мон понна карга та калыкез; оло нош соку та калыкен ожмаськыны но [ас музъем вылысьтым] сое улляны мынам кужыме тырмоз”».


  12 Соку Инмар Валаамлы шуиз: «Соосын ӵош эн ветлы, та калыкез эн карга, уго со бакель карем калык». 13 Валаам ӵукна султӥз но Валаклэн кивалтӥсьёсызлы шуиз: «Ас музъемады берытске, тӥ сьӧры мыныны Кузё-Инмарлэн монэ лэземез уг поты». 14 Соку Моавысь кивалтӥсьёс султӥзы но, Валак доры лыктыса, [солы] шуизы: «Асьме сьӧры мыныны Валаам соглаш ӧз лу».


  15 Валак таосызлэсь эшшо но тросгес, эшшо но сӥё-данооссэгес кивалтӥсьёсты ыстӥз. 16 Соос Валаам доры лыктыса шуизы: «Тазьы шуэ Сепфорлэн Валак пиез: ”Мон доры лыктыны пумит эн кариськы; 17 мон тыныд туж бадӟым сӥ-дан кузьмало, мар гинэ уд куры, ваньзэ быдэсто; лыкты ук, мон понна та калыкез карга”».


  18 Валаам, ответ сётыса, Валаклэн ляльчиосызлы шуиз: «Мыным Валак корка тыраз люкам азвесь, зарни сётысал ке но, мон уг быгатӥськы Инмарелэсь Кузё-Инмарлэсь косонзэ быдэстонлэсь палэнскыны, [ас тодэмъям] пичизэ но, бадӟымзэ но ужез быдэстыны мон уг быгатӥськы; 19 нош тӥ но татчы уйлы кыле, соку мон тодо, мар Кузё-Инмар мыным эшшо вералоз на».


  20 Инмар Валаам доры уйин лыктыса шуиз: «Та адямиос тонэ ӧтьыны лыктӥзы ке, султы но соосын ӵош мын. Но лэсьты сое гинэ, мае Мон тыныд верало». 21 Валаам ӵукна султӥз, мумы ишак вылаз энер понӥз но Моавысь кивалтӥсьёсын ӵош кошкиз.


  22 Инмарлэн вожпотонэз ӝуатскиз солэн сюрес вылэ потэмез понна, соку Кузё-Инмарлэн Кылчинэз сюрес шоры дугдӥз сое мыныны лэзёнтэм понна. Со мумы ишакез вылын мынӥз, соин ӵош кык медоосыз мынӥзы. 23 Соку мумы ишак сюрес вылын кияз сепыс-пуртэсысь поттэм мечен сылӥсь Кузё-Инмарлэсь Кылчинзэ адӟиз но сюрес вылысь кожиз, бусые мынӥз; нош Валаам мумы ишаксэ, сюрес вылэ мед султоз шуыса, жугыны кутскиз.


  24 Соку Кузё-Инмарлэн Кылчинэз виноград бакча вискысь сюбег сюрес вылэ султӥз, – огпалаз но борддор, мукет палаз но борддор. 25 Мумы ишак Кузё-Инмарлэсь Кылчинзэ адӟиз но борддор борды ӝиптӥськиз, Валаамлэсь пыдзэ борддор борды ӝиптӥз; соку со нош ик сое жугыны кутскиз.


  26 Кузё-Инмарлэн Кылчинэз нош ик выжиз но ёркыт интые султӥз, отысен бурпала но, паллянэ но кожыны уг луы. 27 Мумы ишак Кузё-Инмарлэсь Кылчинзэ адӟиз но Валаам улэ выдӥз. Соку Валаамлэн туж вожез потӥз но мумы ишакез бодыен жугыны кутскиз. 28 Соку Кузё-Инмар мумы ишаклэсь ымзэ усьтӥз но, со Валаамлы шуиз: «Мар мон тыныд лэсьтӥ, тани, тон куинь пол кутскыса ини монэ жугиськод?» 29 Валаам мумы ишаклы шуиз: «Монэ сантэмамед понна та; мынам киям меч луысал ке, соку ик мон тонэ виысал».


  30 Нош мумы ишак Валаамлы шуиз: «Кутсконысеныз туннэ нуналозь тонэ ас вылам нуллӥсь мумы ишакед мон ӧвӧл-а? Тонэн тазьы вырыны мынам сямы вал-а?» Со шуиз: «Ӧй вал».


  31 Соку Кузё-Инмар Валаамлэсь синзэ усьтӥз но, со сюрес шорын кияз сепыс-пуртэсысь поттэм мечен сылӥсь Кузё-Инмарлэсь Кылчинзэ адӟиз, со азе пыдесъяськыса ымныр вылаз выдӥз.


  32 Кузё-Инмарлэн Кылчинэз солы шуиз: «Мар понна тон аслэсьтыд мумы ишактэ куинь пол кутскыса жугид ини? Мон потӥ [тыныд] азьлане мыныны люкетон понна, малы ке шуоно [тынад] сюресэд Мон азьын ярамон ӧвӧл; 33 нош мумы ишак, Монэ адӟыса, куинь пол ини сюрес вылысь кожылӥз; со Мынам азьысьтым ӧй ке кожылысал, Мон тонэ виысал, нош сое улэп кельтысал».


  34 Соку Валаам Кузё-Инмарлэн Кылчинэзлы шуиз: «Сьӧлыкай мон, мон ӧй тоды уго, Тон мынам азям сюрес вылын сылӥськод шуыса; озьыен, Тон азьын мынам уже ярантэм ке, соку мон берытскисько». 35 Кузё-Инмарлэн Кылчинэз Валаамлы шуиз: «Мын та адямиосын ӵош но вера сое гинэ, мар Мон тыныд верало». Соку Валаам Валаклэн кивалтӥсьёсыныз ӵош азьпала вырӟиз.


  36 Валаам лыктэ шуыса, Валак кылӥз но соку со моав калыклэн городысеныз солэн пумитаз потӥз, со город сылэ вал та музъемлэн самой пумаз, Арнон шур дурын, кунгож дорын. 37 Валак Валаамлы шуиз: «Тонэ ӧтьыны тон доры мон адямиосме ӧй ыстылы-а? Малы тон мон доры ӧд лыкты? Оло нош мон, зэм ик, тонэ сӥлы карыны уг быгатӥськы?» 38 Соку Валаам Валаклы шуиз: «Тани табере мон тон доры лыктӥ, но мон быгатӥсько-а ас тодэмъям мар ке но вераны? Инмар кыл вылам мар поноз, сое ик мон верало».


  39 Валаам Валакен ӵош сюрес вылэ потӥзы но Кириаф-Хуцофе вуизы. 40 Валак ошъёс, ыжъёс вандӥз но Валаам доры, соин ӵош ветлӥсь кивалтӥсьёс доры ыстӥз. 41 Мукетаз нуналэ, ӵукна, Валак Валаамез кутӥз но Вааллы сӥзем гурезь йылъёсы тубытӥз, отысен со калыклэсь оглюкетсэ ке но мед адӟоз шуыса.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  23-тӥ ЛЮКЕТ


  1 Соку Валаам Валаклы шуиз: «Татчы мыным сизьым курбон сётон ӝӧк лэсьты, сизьым ошпи, сизьым така мыным дася». 2 Валаамлэсь верам кылъёссэ Валак быдэстӥз, Валакен Валаам котькудаз курбон сётон ӝӧк вылын быдэн ошпи но така курбонлы сётӥзы. 3 Валаам Валаклы шуиз: «Тылын сутӥськись курбон сётонэд дорын сыл, нош мон кошко; оло нош Кузё-Инмар мынам пумитам потоз но, мар Со мыным усьтоз, сое мон тыныд верало». [Валак тылын сутӥськись курбон сётон дораз кылиз, нош Валаам] вырйылэ мынӥз [Инмарлэсь тэльмырыса куриськыны]. 4 Инмар Валаамен пумиськиз но, [Валаам] Солы тазьы шуиз: «Сизьым курбон сётон ӝӧкъёс мон лэсьтӥ но котькуд курбон сётон ӝӧк вылын одӥг ошпи но одӥг така курбонлы сётӥ». 5 Соку Кузё-Инмар, Валаамлы таӵе кылъёс вераны косыса, тазьы шуиз: «Валак доры берытскы но тазьы вера».


  6 Со Валак доры берытскиз но, тани, со тылын сутӥськись курбон сётон интыяз сылэ, соин ӵош Моавлэн вань кивалтӥсь йыръёсыз сыло. [Валаам вылын Инмарлэн Духез улӥз.] 7 Соку со мадьзэ тазьы вераз, тазьы шуиз: «Месопотамияысь, шундыӝужанпал гурезьёс дорысь, монэ татчы Моавлэн эксэез Валак вайиз: ”Лыкты, мон понна Иаковез карга, лыкты но Израиль вылэ уродэсь-лекесь кылъёс вера!” 8 Кызьы мон сое каргалом? Инмар сое уг карга. Кызьы мон уродэсь-лекесь кылъёс вералом? Кузё-Инмар со вылэ уродэсь-лекесь кылъёс уг вера. 9 Изгурезьёслэн йылысенызы мон сое адӟисько, мувыръёс йылысен мон со шоры учкисько: тани, калык нимаз улэ, мукет калыкъёс пӧлы сое уг пырто. 10 Кин лыдъялоз Иаковлэсь луозэ, Израильлэн ньылетӥ люкетэзлэсь лыдзэ? Шонер улӥсьёслэн кулонэнызы мон мед кулом вал, кулонэ соослэн кадь мед луоз вал!»


  11 Соку Валак Валаамлы шуиз: «Мар тон монэн кариськод? Мон тонэ басьтӥ вал, тушмонъёсме мед каргалод шуыса, нош тон, тани, тушмонъёсме бакель кариськод-а?» 12 Ответ сётыса, со шуиз: «Кузё-Инмар мынам кылам-ымам мар понэ, сое кызьы вань, озьы ик мон вераны кулэ ӧвӧл-а?»


  13 Валак солы шуиз: «Ойдо мон сьӧры мукет интые, отысен тон сое адӟод, но тон солэсь оглюкетсэ гинэ адӟод, солэсь быдэссэ уд адӟы; отысен тон сое мон понна карга». 14 Возьмаськисьёс интые сое Фасги гурезь йылэ тубытӥз но отчы сизьым курбон сётон ӝӧк лэсьтӥз, котькудӥз вылын быдэн одӥг ошпи, одӥг така курбонлы сётӥз.


  15 Соку [Валаам] Валаклы шуиз: «Татын, тылын сутӥськись курбон сётонэд дорын, сыл, нош мон отчы [мыно Инмарен] пумиськыны». 16 Кузё-Инмар Валаамен пумиськиз но, солы таӵе кылъёс вераны косыса, тазьы шуиз: «Валак доры берытскы но тазьы вера».


  17 Со доры лыктӥз но, тани, со тылын сутӥськись курбон сётон интыяз сылэ, соин ӵош сыло Моавлэн [вань] кивалтӥсьёсыз. Соку Валак солы шуиз: «Мар вераз Кузё-Инмар?» 18 Со аслэсьтыз мадьзэ вераса шуиз: «Султы, Валак, Сепфорлэн пиез, кылзы, санэ пон, мар мон тыныд верало. 19 Инмар – Со адями ӧвӧл, Со уг ӧрекчаськы, адями пи но ӧвӧл, Со малпанзэ уг вошъя, Со озьы шуиз ке, уз лэсьты-а? Со вераз ке, уз быдэсты-а? 20 Тани, мон бакель карыны кутски, Со бакель кариз уго, Солэсь бакель каронзэ воштыны мон уг быгатӥськы. 21 Иаков бордын курадӟон уг адӟиськы, Израиль дорын шугадӟыса улон уг адӟиськы; солэн Инмарез Кузё-Инмар соин ӵош улэ, эксэй гумы куара но со дорын возиське; 22 Инмар соосты Египетысь поттӥз, одӥг сюро кыр ошлэн кадь солэн ӝоглыкез;


  23 Иаков дорын веднаськон ужъёс уг лэсьтӥсько, Израильын тунаськон-пелляськон ӧвӧл. Ас дыраз Иаков сярысь, Израиль сярысь шуозы: ”Тӥни, мар лэсьтэ Инмар!” 24 Тани, мумы лев кадь султэ калык, айы лев кадь со ӝутӥське; шедьтэм люкетсэ сиытозяз, виемъёслэн вирынызы сюзэ юзматозяз кӧлыны уз выды».


  25 Соку Валак Валаамлы шуиз: «Карганы но сое эн карга, бакель карыны но сое бакель эн кары». 26 Валаам Валаклы ответ сётыса шуиз: «Мон тыныд ӧй вера шат: мон лэсьто ваньзэ сое, мае мыным Кузё-Инмар вералоз?»


  27 Соку Валак Валаамлы шуиз: «Мын, мон тонэ мукет интые басьто, оло нош Инмарлы озьы ярамон луоз – отысен тон сое мон понна каргалод». 28 Валак Валаамез луоё кыр дунне пала учкыса сылӥсь Фегор гурезь йылэ сьӧраз нуиз.


  29 Валаам Валаклы шуиз: «Татчы мыным сизьым курбон сётон ӝӧк лэсьты, сизьым ошпи, сизьым така дася мыным». 30 Мар вераз Валаам, сое быдэстӥз Валак, котькуд курбон сётон ӝӧк вылын быдэн одӥген ошпиез, такаез курбонлы сётӥз.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  24-тӥ ЛЮКЕТ


  1 Валаам адӟиз, Израилез бакель карон Кузё-Инмар азьын ярамон уж шуыса, соин ик со азьвыл сямен тунаськыны-пелляськыны ӧз ни мыны, со ымнырыныз луоё кыр дунне пала берытскиз. 2 Валаам учкиз но выжыен-выжыен станаз улӥсь Израилез адӟиз, соку Валаам вылын Инмарлэн Духез улӥз. 3 Со аслэсьтыз мадьзэ вераса шуиз:


  «Веорлэн Валаам пиез вера, усьтэм синмын улӥсь воргорон вера, 4 Инмарлэсь кылъёссэ кылӥсь вера, Ваньмызлэсь Кужмолэсь адӟонъёссэ со адӟе, усе, но солэн синъёсыз усьтэмын: 5 ”Кыӵе чебересь, Иаков, тынад балаганъёсыд, макем синмаськымонэсь, Израиль, тынад улон интыосыд! 6 Нёжалъёс кадь, шуръёс вӧзысь садъёс кадь, Кузё-Инмарен мерттэм алой писпуос кадь, ву дорын будӥсь кедырпуос кадь соос вӧлдӥсько. 7 Ведра дурысь кадь ву бызьыны кутскоз, солэн кидысэз туж бадӟым вуос дуре ӝужалоз, Израильлэн эксэез Агагез ортчоз, солэн эксэйлыкез вылӥе ӝутскоз. 8 Инмар сое Египетысь поттӥз, ӝоглыкез одӥг сюро кыр ошлэн кадь шаплы. Тушмонъяськыса улӥсь калыкъёссэ со сыскыса ньылэ, соослэсь лысьӧмзэс сузмытъя. [Тушмонэз] пукыӵ ньӧлъёсыныз уськытъя. 9 Мыкырскем, айы лев кадь, мумы лев кадь кылле – кин ӝутоз сое? Тонэ бакель карись мурт бакель каремын, тонэ каргась мурт каргамын!”»


  10 Валаклэн Валаам вылэ йыркурез пурӟиз но, киосыныз чабкыса, Валак Валаамлы шуиз: «Мон тонэ тушмонъёсме карганы ӧти, нош тон соосты куинетӥ ползэ ини бакель кариськод; 11 озьы бере, мын бызьыса кошкы аслад интыяд; мон тонэ сӥлы карыны малпасько вал, но, тани, Кузё-Инмар тонэ сӥтэк-дантэк кельтэ». 12 Соку Валаам Валаклы шуиз: «Тынад мон доры ыстэм адямиосыдлы мон ӧй вера шат: 13 ”Валак коркаезлэн тыраз зарниен азвесь мыным сётысал ке но, Кузё-Инмарлэн косонэзлэн сьӧраз потыса, маке но ӟечсэ яке уродзэ ас тодэмъям лэсьтыны уг быгатӥськы: мар шуоз Кузё-Инмар, сое ик лэсьто”? 14 Озьы тани, мон ас калыке доры мынӥсько; мын, мон тыныд иворто, азьпалась вуоно нуналъёсы мар кароз та калык тынад калыкедлы».


  15 Аслэсьтыз мадьзэ вераса шуиз: «Веорлэн Валаам пиез вера, усьтэм синмын улӥсь воргорон вера, 16 Инмарлэсь кылъёссэ кылӥсь, Вылысь Инмар дорысь басьтэм тодонэн улӥсь вера, Ваньмызлэсь Кужмолэсь адӟонъёссэ со адӟе, усе, но солэн синъёсыз усьтэмын.


  17 Адӟисько Сое, но али уг; синйылтӥсько Сое, но матын ӧвӧл. Иаков бордысь кизили ӝутӥськоз, Израиль бордысь эксэй боды ӝутӥськоз, со Моавлэсь кивалтӥсь йыръёссэ погыръялоз, Сӥфлэсь вань пиоссэ сузмытъялоз, 18 Едом мурт киулын луоз, Сеир тушмонъёсызлэн киулазы сюроз, нош Израиль аслэсьтыз кужымзэ возьматоз. 19 Иаков бордысь потэм городысь улэп кылем люкетэз киултоз, быдтоз».


  20 Амаликез адӟем бераз со мадьзэ вераса шуиз: «Амалик калык – калыкъёслы калык, но сое бырон возьма».


  21 Со кеней калыкез адӟиз но, аслэсьтыз мадьзэ вераса, тазьы шуиз: «Юн тынад улон интыед, изгурезь вылэ каред лэсьтэмын; 22 озьы ке но Каин таркамын луоз, кема ик дыр ӧз ни кыльы, кызьы тонэ Ассур пленэ нуоз».


  23 [Ог эксэез адӟем бераз], аслэсьтыз мадьзэ вераса, тазьы шуиз: «Куректон-кайгу [куректон-кайгу] улэп кылемъёслы, тае Инмар лэзиз ке! 24 Киттимысь зарезь пыжъёс лыктозы но Ассурез зӥбломытозы, Еверез зӥбломытозы; но соосты но бырон возьма!»


  25 Валаам султӥз но аслаз интыяз кошкиз, Валак но аслаз сюрес вылтӥз кошкиз.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  25-тӥ ЛЮКЕТ


  1 Израиль калык Сӥттимын улӥз, Моавлэн нылъёсыныз азыса-калгыса улыны кутскиз калык, 2 моав нылъёс калыкез асьсэлэн инмаръёссылы курбон сётон доразы ӧтьылӥзы, соку калык [соослэсь курбонъёссэс] сииз, соослэн инмаръёссылы йыбыртъяз. 3 Израиль сюлмыныз Ваал-Фегор борды лякиськиз. Соку Кузё-Инмарлэн вожпотонэз Израиль вылэ ӝуатскиз.


  4 Кузё-Инмар Моисейлы шуиз: «Калыклэсь вань кивалтӥсьёссэ кут но Кузё-Инмар азе шунды шоры соосты ошылы, соку Кузё-Инмарлэн Израиль вылэ йыркурез кысоз». 5 Моисей Израильысь судьяослы шуиз: «Ваал-Фегор борды сюлмынызы лякиськем вань адямиостэс ваньды виылэ».


  6 Тани, израиль пиос пӧлысь одӥгез лыктӥз но агай-вынъёсыз доры, Моисейлэн син азяз, вань люкаськем израиль пиослэн син азязы, соослэн вӧсяськон скиниялэн ӧс дораз бӧрдыса сылон вакытазы, мадиан выжы нылэз вайиз. 7 Аарон священниклэн Елеазар пиезлэн Финеес пиез тае адӟем бераз калык пӧлысь султӥз но кияз шибоды кутӥз, 8 израиль пилэн мышкытӥз кӧлан висъетэ пыриз но кыкназэс ик – израиль пиен мадиан кышномуртэз – бышкалтӥз, кышномуртлэн кӧтаз бышкалтӥз: та бере израиль пиосты погыртон-виылон дугдӥз. 9 Виыса погыртэмын вал кызь ньыль сюрс мурт.


  10 Кузё-Инмар Моисейлы тазьы вераз, тазьы шуиз: 11 «Аарон священниклэн Елеазар пиезлэн Финеес пиез Мынэсьтым вожпотонме израиль пиос вылысь палэнтӥз, соос пӧлын со возьматӥз уго аслэсьтыз Монэ юн яратэмзэ, соку Мон воже потон дыръя израиль пиосты пумозяз ӧй быдты. 12 Соин ик тон шу: ”Тани, Мон соин сӥзён-косон пыр тупаса улон кусып кылдытӥсько. 13 Та сӥзён-косонъя, аслэсьтыз Инмарзэ юн яратэмзэ возьматэмез понна, израиль пиосты сьӧлыксылэсь мозмытэмез понна, солэн выжыысьтыз потэмъёс пумтэм вапумъёс ӵоже священник луыны быгатозы”».


  14 Мадиан выжы нылын ӵош вием израиль пилэн нимыз Зӥмри, Салулэн пиез вал со, Симеон выжылэн кивалтӥсез. 15 Нош вием мадиан ныллэн нимыз Хазва, со мадиан калык пӧлысь Оммоф выжылэн кивалтӥсезлэн, Цурлэн, нылыз вал.


  16 Кузё-Инмар Моисейлы тазьы вераз, тазьы шуиз: 17 «Ӝикатэ мадиан калыкез, погыртэ соосты та понна: 18 тушмонъёс кадь соос тӥледлы кескич уж лэсьтӥзы, Фегор пыр, соослэн сузэрзы, мадиан калык пӧлысь кивалтӥсьлэн Хазва нылыз пыр, соос тӥлесьтыд визьдэс сыназы, Фегорлы йыбыртъямез понна калыкез погыртон нуналэ Хазва виемын вал».

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  26-тӥ ЛЮКЕТ


  1 Та погыртон-виылон бере Кузё-Инмар Моисейлы но Ааронлэн Елеазар пиезлы, священниклы, тазьы шуиз: 2 «Лыдъялэ вань израиль пиосты, кудъёсызлы кызь, солэсь но тросгес арес тырмемын, выжыен-выжыен лыдъялэ, Израильлэсь ваньзэ оже мыныны ярамонъёссэ лыдъялэ».


  3 Моисей но Елеазар священник соослы Моав ӵошалысен, Иерихонлы ваче беринтӥ бызись Иордан шур дурысен, тазьы веразы, тазьы шуизы: 4 «Кызь, солэсь но тросгес арес тырмем пиосмуртъёсты ваньзэсты лыдъялэ-ӵоталэ, кызьы Кузё-Инмар Моисейлы но Египет музъемысь потэм израиль пиослы косон сётӥз».


  5 Израильлэн нырысь вордскем пиез Рувим. Рувимлэн пиосыз: Ханох, со бордысь потэмын Ханох выжы, Фаллу бордысь потэмын Фаллу выжы. 6 Хецрон бордысь потэмын Хецрон выжы, Харми бордысь – Харми выжы. 7 Тани та Рувим бордысь потэм улы-бечеос; лыдъян-ӵотан пӧлы сюриз ньыльдон куинь сюрс сизьым сю куамын мурт.


  8 Фаллулэн пиез: Елиав. 9 Елиавлэн пиосыз: Немуил, Дафан но Авирон. Дафанэн Авирон – самой со муртъёс, кинъёсты кенешъёсы ӧтчало вал, кинъёс Кузё-Инмарлы пумитъяськись Корейлэн эшъёсыныз ӵош Моисеен Ааронлы пумитъяськизы; 10 музъем ымзэ усьтӥз но соосты но, Кореез но ньылӥз; соосын ӵош соослэн эшъёссы но кулӥзы, соку кык сю витьтон муртэ тыл ньылӥз, соос кышкатӥсь тодметлы пӧрмизы; 11 но Корей пиос ӧз кулэ.


  12 Симеонлэн пиосыз бордысь потэм улы-бечеос: Немуил бордысь потэмын Немуил выжы, Ямин бордысь – Ямин выжы, Яхин бордысь – Яхин выжы, 13 Зара бордысь потӥз Зара выжы, Саул бордысь – Саул выжы; 14 Симеон выжыысь [лыдъян-ӵотан пӧлы сюриз] кызь кык сюрс кык сю адями.


  15 Гадлэн пиосыз бордысь потэм улы-бечеос: Цефон бордысь потӥз Цефон выжы, Хаггий бордысь – Хаггий выжы, Шуний бордысь – Шуний выжы, 16 Озний бордысь потӥз Озний выжы, Ерий бордысь – Ерий выжы, 17 Арод бордысь потӥз Арод выжы, Арелий бордысь – Арелий выжы; 18 Гад выжыысь лыдъян-ӵотан пӧлы сюриз ньыльдон сюрс вить сю мурт.


  19 Иудалэн пиосыз: Ир но Онан, [Шела, Фарес но Зара]; Ирен Онан Ханаан музъеме кулыса кылизы; 20 Иудалэн пиосыз бордысь потэм улы-бечеос: Шела бордысь потӥз Шела выжы, Фарес бордысь – Фарес выжы, Зара бордысь потӥз Зара выжы; 21 Фареслэн пиосыз: Есром бордысь потӥз Есром выжы, Хамул бордысь – Хамул выжы; 22 Иуда выжыысь лыдъян-ӵотан пӧлы сюриз сизьымдон куать сюрс вить сю мурт.


  23 Иссахарлэн пиосыз бордысь потэм улы-бечеос: Фола бордысь потӥз Фола выжы, Фува бордысь – Фува выжы, 24 Иашув бордысь потӥз Иашув выжы, Шимрон бордысь – Шимрон выжы; 25 Иссахар выжыысь лыдъян-ӵотан пӧлы сюриз куатьтон ньыль сюрс куинь сю мурт.


  26 Завулонлэн пиосыз бордысь потэм улы-бечеос: Серед бордысь потӥз Серед выжы, Елон бордысь – Елон выжы, Иахлеил бордысь потӥз Иахлеил выжы; 27 Завулон выжыысь лыдъян-ӵотан пӧлы сюриз куатьтон сюрс вить сю мурт.


  28 Иосифлэн пиосыз бордысь потэм выжыос: Манассия но Ефрем. 29 Манассиялэн пиосыз: Махир бордысь потӥз Махир выжы; Махирлэн Галаад пиез вордскиз, Галаад бордысь потӥз Галаад выжы. 30 Тани Галаадлэн пиосыз: Иезер бордысь потӥз Иезер выжы, Хелек бордысь – Хелек выжы, 31 Асриил бордысь потӥз Асриил выжы, Шехем бордысь – Шехем выжы, 32 Шемида бордысь потӥз Шемида выжы, Хефер бордысь – Хефер выжы. 33 Хеферлэн Салпаад пиезлэн пиосыз ӧй вал, нылъёсыз гинэ вал; Салпаадлэн нылъёсызлэн нимъёссы таӵеесь вал: Махла, Ноа, Хогла, Милка но Фирца. 34 Тани та Манассиялэн выжыосыз вал, нош лыдъян-ӵотан улэ сюриз витьтон кык сюрс сизьым сю муртсы. 35 Тани Ефремлэн пиосыз бордысь потэм улы-бечеос: Шутела бордысь потӥз Шутела выжы, Бехер бордысь – Бехер выжы, Тахан бордысь потӥз Тахан выжы; 36 тани Шутелалэн пиосыз: Аран бордысь потӥз Аран выжы; 37 тани та Ефрем пиос пӧлысь потэм улы-бечеос вал, лыдъян-ӵотан улэ куамын кык сюрс вить сю муртсы сюриз. Тани таӵе вал Иосифлэн пиосыз бордысь потэм улы-бечеос.


  38 Вениаминлэн пиосыз бордысь потэм улы-бечеос: Бела бордысь потӥз Бела выжы, Ашбел бордысь – Ашбел выжы, Ахирам бордысь потӥз Ахирам выжы, 39 Шефуфам бордысь потӥз Шефуфам выжы, Хуфам бордысь – Хуфам выжы; 40 Белалэн пиосыз вал: Ард но Нааман; [Ард бордысь потӥз] Ард выжы, Нааман бордысь – Нааман выжы; 41 тани Вениаминлэн пиосыз бордысь потэм улы-бечеос; лыдъян-ӵотан пӧлы сюриз ньыльдон вить сюрс куать сю муртсы.


  42 Тани Данлэн пиосыз бордысь потэм улы-бечеос: Шухам бордысь потӥз Шухам выжы; тани та Дан выжылэн улы-бечеосыз. 43 Шухамлэн вань улы-бечеосысьтыз лыдъян-ӵотан пӧлы сюриз куатьтон ньыль сюрс ньыль сю мурт.


  44 Асирлэн пиосыз бордысь потэм улы-бечеос: Имна бордысь потӥз Имна выжы; Ишва бордысь – Ишва выжы, Верия бордысь – Верия выжы; 45 Вериялэн пиосыз пӧлысь: Хевер бордысь потӥз Хевер выжы, Малхиил бордысь – Малхиил выжы; 46 Асирлэн нылызлэн нимыз Сара; 47 тани Асир пиослэн улы-бечеоссы, лыдъян-ӵотан улэ сюриз витьтон куинь сюрс ньыль сю муртсы. 48 Неффалимлэн пиосыз бордысь потэм улы-бечеос: Иахцеил бордысь потӥз Иахцеил выжы, Гуний бордысь – Гуний выжы, 49 Иецер бордысь потӥз Иецер выжы, Шиллем бордысь – Шиллем выжы; 50 тани Неффалим выжыослэн улы-бечеоссы, лыдъян-ӵотан улэ сюриз ньыльдон вить сюрс ньыль сю муртсы. 51 Израиль пиос пӧлысь лыдъян-ӵотан улэ сюриз куать сю одӥг сюрс сизьым сю куамын муртсы.


  52 Соку Кузё-Инмар Моисейлы тазьы вераз, тазьы шуиз: 53 «Та выжыослы, муртъёссылэсь лыдзэс санэ басьтыса, люкетлы музъем висъяно; 54 кудаз выжыын калыкез тросгес, солы бадӟымгес люкет сёт, нош кудӥзлэн выжылэн калыкез ӧжытгес, солы пичигес люкет сёт: котькуд выжылы, лыдъян-ӵотан улэ сюрем адямиосызлэсь лыдзэс санэ басьтыса, музъемез люкылоно; 55 пус чӧлтыса, музъемез люкылоно, атайёссылэн выжы нимъёссыя израиль пиослы люкетлы музъем сётъяно; 56 пус чӧлтыса, соослы люкет музъем висъяно, – трос лыдо выжыослы но, ӧжыт лыдо выжыослы но».


  57 Таосыз лыдъян-ӵотан улэ сюрем левитъёс асьсэлэн выжыосынызы: Гирсон бордысь потӥз Гирсон выжы, Кааф бордысь – Кааф выжы, Мерари бордысь потӥз Мерари выжы.


  58 Тани Левий бордысь потэм выжыос: Ливни выжы, Хеврон выжы, Махли выжы, Муши выжы, Корей выжы. Каафлэсь вордскиз Амрам. 59 Амрамлэн кышноезлэн нимыз Иохаведа, со Левийлэн нылыз, Левийлэн кышноез та нылзэ Египетысен вайиз, нош солэн Амрамен Аарон, Моисей пиоссы, Мариам нылзы вордскизы. 60 Ааронлэн Надав, Авиуд, Елеазар, Ифамар пиосыз вордскизы. 61 Надавен Авиуд кулӥзы [Сӥнай луоё кыр дуннеысен] Кузё-Инмар азе мурт тыл ваемзы бере.


  62 Одӥг толэзь тырмем, солэсь бадӟымгес арлыдо вань пиосты лыдъям-ӵотам бере тодмо луиз, соос кызь куинь сюрс мурт лыдъясько; соос израиль пиосын ӵош лыдъямын-ӵотамын ӧй вал, малы ке шуоно соослы израиль пиос пӧлы люкет музъем висъямын ӧй вал.


  63 Тани Моисейлэн Елеазар священникен ӵош Иордан дурын, Иерихонлы ваче беринэ интыяськем Моав ӵошалысен, лыдъям-ӵотам израиль пиос; 64 соос пӧлы Сӥнай луоё кыр дуннеысен Моисеен Аарон священниклэн лыдъям-ӵотам муртъёссы одӥгез но татчы ӧз сюры; 65 уго Кузё-Инмар соос луоё кыр дуннее кулыса кылёзы соослы шуиз, – соос пӧлысь Иефоннийлэн Халев но Навинлэн Иисус пиоссы сяна, одӥг мурт но улэп ӧз кыльы.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  27-тӥ ЛЮКЕТ


  1 Иосифлэн Манассия пиезлэн выжыысьтыз Махир пиезлэн, Галаад пиезлэн, Хефер пиезлэн, Салпаад пиезлэн нылъёссы лыктӥзы, тани соослэн нимъёссы: Махла, Ноа, Хогла, Милка но Фирца; 2 соос Моисеен Елеазар священник азе, кивалтӥсьёс, вань калык азе, вӧсяськон скинияе пырон ӧс доры султыса шуизы: 3 «Милям атаймы луоё кыр дуннее кулӥз, но Кузё-Инмарлы пумит султэм Корейлэн уллёеныз огкылысь луэмъёс пӧлын со ӧй вал, со аслаз сьӧлыкез понна кулӥз, солэн пиосыз ӧй вал; 4 аслаз выжыез пӧлысь милям атаймылэн нимыз мар понна бырыны кулэ, солэн пиез ӧвӧлысь-а? Атаймылэн агай-вынъёсыз пӧлы вай милемлы люкет музъем». 5 Соослэсь ужзэс Моисей Кузё-Инмар азе вуттӥз.


  6 Соку Кузё-Инмар Моисейлы шуиз: 7 «Шонер верало Салпаадлэн нылъёсыз; соослы атайзылэн агай-вынъёсыз пӧлы люкет музъем сёт, атайзылэсь люкетсэ соослы сёт; 8 израиль пиослы ялыса тазьы шу: ”Питэм мурт кулӥз ке, солэсь люкет музъемзэ нылызлы сётэ; 9 солэн нылыз но ӧвӧл ке, соку люкет музъемзэ агай-вынъёсызлы сётэ; 10 солэн агай-вынъёсыз но ӧвӧл ке, соку солэсь люкет музъемзэ атаезлэн агай-вынъёсызлы сётэ; 11 нош атаезлэн агай-вынъёсыз но ӧвӧл ке, соку солэсь люкет музъемзэ матысь ӵыжы-выжыезлы сётэ, – выжы муртэз сое люкетлы мед басьтоз”; израиль пиос понна та законэн юнматэмын мед луоз, кызьы Кузё-Инмар Моисейлы косон сётӥз».


  12 Кузё-Инмар Моисейлы шуиз: «Аварим гурезе туб, [со Иордан тапалан, Нево гурезь йылэ,] отысен учкы [Ханаан] музъем шоры, сое Мон израиль пиослы [люкетлы] сётӥсько; 13 со шоры учкем берад ас калыкед пӧлысь кулэмъёс доры тонэ но басьтозы, кызьы басьтэмын вал тынад Аарон агаед [Ор гурезьысен]; 14 малы ке шуоно Сӥн луоё кыр дуннеысен, калык бугыръяськыса улон дыръя, Кадес вӧзысь Мерива вуос дурысен, калыклэн син азяз Мынэсьтым дун-сьӧлыктэм луонме возьматыны кулэ дыръя, тӥ Мынэсьтым косонме санэ ӧд понэ».


  15 Соку Моисей Кузё-Инмарлы тазьы шуиз: 16 «Котькуд лулмугорлы улон сётӥсь Инмар Кузё-Инмар та калыклы быръем адямизэ кивалтӥсе мед пуктоз, 17 со соослэн азьпалазы мед потасал, соослэн азьпалазы мед пырасал, со соосты мед поттысал, со соосты мед вайылысал, сотэк Кузё-Инмарлэн калыкез пудо возьмасьтэк кылем ыжъёс кадь медаз лу».


  18 Соку Кузё-Инмар Моисейлы шуиз: «Навинлэсь Иисус пизэ бордад кут, со бордын Инмарлэн Духез улэ, со вылэ кидэ пон, 19 сое Елеазар священник азе, вань калык азе султыты но соослэн син азязы сое визьма-нодъя, 20 вань израиль калык солэсь кылзӥськыса мед улоз шуыса, аслад кивалтон данлыкедлэсь оглюкетсэ солы сёт; 21 Навинлэн Иисус пиез Елеазар священниклы вазиськылоз, нош Елеазар со понна урим*а пыр израиль калыклэн лэсьтоно ужез сярысь Кузё-Инмарлэсь юалоз; Кузё-Инмарлэн верам кылызъя ачиз Иисус Навин но, соин ӵош вань израиль пиос, вань израиль калык лэсьтоно ужзэ ужаны кулэ, Солэн верам кылызъя ик отысь потылыны но кулэ».


  22 Моисей лэсьтӥз озьы, кызьы [Инмар] Кузё-Инмар сое косӥз: со Иисусэз кутӥз, сое Елеазар священник азе, вань калык азе султытӥз; 23 со вылэ кизэ понӥз, визь-кенешъёс солы сётӥз, кызьы Кузё-Инмар Моисей пыр вераз.

  


  *а27:21 урим но туммим – жеребе (жребий) куштыку, Кузё-Инмарлэсь эриксэ тодон понна кутӥськись изъёс, соосты архиерей пичи пуйыын (калтаын) гадяз ошыса нуллӥз

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  28-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиослы косон сётыса шу: ”Мон азьын ческыт ӵын поттыны сётӥськись ваем салам-кузьымдэс, курбон няньдэс ас дыраз вае Мыным”.


  3 Соослы тазьы шу: ”Тани та курбонэз тӥ Кузё-Инмарлы сётыны кулэ: одӥг аресъем, чик шектэм кык ыжпи, нуналлы быдэ соосты, тылын сутыса, курбон сётыны кулэ; 4 одӥгзэ ыжпиез ӵукна курбон сёт, нош мукетсэ – ӝыт; 5 ефалэн дасэтӥ люкетаз поныса, салам няньлы чабей пызь [вай], пызьдэ гинлэн ньылетӥ люкетаз понэм вӧйпу мульыысь пызьыртэм вӧйын сура; 6 та котьку но сётӥськись, тылын сутӥськись курбон, со Сӥнай гурезь выжыын сётэмын вал, Кузё-Инмарлы ярамон ческыт зын поттӥсь курбон; 7 ыжпилы быдэ, сое курбон сётыкуд, гинлэн ньылетӥ люкетысьтыз винаез курбон-саламлы кисьты, святой интыысен курбон-саламез кисьты, со Кузё-Инмарлы сӥзем вина. 8 Мукетсэ ыжпиез ӝыт курбон сёт, ӵукна кадь ик салам нянь вай, озьы ик курбон-салам вина кисьтыса сое курбон сёт, Кузё-Инмарлы ярамон ческыт зын мед поттоз.


  9 Нош субботае одӥг аресъем, чик шектэм кык ыжпиосты [курбон сётыны ваелэ], ефалэн кык дасмос люкетаз чабей пызь поныса вай, сое вӧйын сура но салам нянь пыж, соин ӵош курбон-салам вина кисьтыны вай: 10 та субботалы быдэ тылын сутӥськись суббота курбон, ялан сётӥськись тылын сутӥськись курбонъёс, курбон-салам вина кисьтонъёс вӧзы та ватсаськыса сётӥське на.


  11 Выль толэзь потыку но, Кузё-Инмарлы сӥзьыса, тылын сутыны курбонъёс ваелэ: сюро таза пудо пӧлысь кык ошпи, одӥг така, одӥг аресъем сизьым ыжпиосты курбонлы вае, шексы чик медаз лу, 12 ошпиез курбон сётыкуды, ефалэн куинь дасмос люкетаз чабей пызь поныса вае, сое вӧйын суралэ но салам нянь пыже; такаез курбон сётыкуды, ефалэн кык дасмос люкетаз чабей пызь поныса вае, сое вӧйын суралэ но салам нянь пыже; 13 ыжпиез курбон сётыкуды, ефалэн дасэтӥ люкетаз чабей пызь поныса вае, сое вӧйын суралэ но салам нянь пыже. Та тылын сутӥськись курбон ческыт зын поттэ, со Кузё-Инмарлы сӥзем курбон. 14 Ошпиез курбон сётыкуды, курбон-саламлы ӝыны гин вина кисьтоно; такаез курбон сётыку, гинлэн куинетӥ люкетысьтыз курбон-салам вина кисьтоно, ыжпиез курбон сётыку, гинлэн ньылетӥ люкетысьтыз курбон-салам вина кисьтоно. Ар куспысь вань толэзьёсы выль толэзь потыку тылын сутӥськись курбон сётон та. 15 Сьӧлыкъёс понна Кузё-Инмарлы курбон сётыны одӥг кечтака вае; тылын сутӥськись ялан сётӥськись курбонъёс вӧзы тае ватсаса сётоно на, сое курбон-салам вина кисьтонэн огдыре ортчытоно.


  16 Нырысетӥ толэзьлэн дас ньылетӥ нуналаз Кузё-Инмарлэн Пасхаез. 17 Та толэзьлэн дас витетӥ нуналаз ортчись праздник; сизьым нунал ӵоже юмал нянь сиыса улыны кулэ. 18 Нырысетӥ нуналаз вӧсяськонэ люкаське; номыр но эн ужалэ; 19 Кузё-Инмарлы, тылын сутыса, курбон сётэ: сюро таза пудо пӧлысь кык ошпи, одӥг така но одӥг аресъем сизьым ыжпиосты курбон сётэ; курбон пудоды шектэм мед луоз; 20 ошпиез курбон сётыку, ефалэн куинь дасмос люкетаз тырыса, чабей пызь вае, сое вӧйын суралэ но салам нянь пыже; такаез курбон сётыку, ефалэн кык дасмос люкетаз тырыса, чабей пызь вае, сое вӧйын суралэ но салам нянь пыже; 21 сизьым ыжпиосты курбон сётыкуды, котькуд ыжпи понна, ефалэн дасэтӥ люкетаз поныса, чабей пызь вае, сое вӧйын суралэ но салам нянь пыже; 22 сьӧлыкъёс понна, тӥледыз соослэсь сузян понна курбон сётыны кечтака вае; 23 котькуд нуналэ ӵукналы быдэ тылын сутыса сётӥськись курбон вӧзы таосты ватсаса сётэ на. 24 Тазьы ик сизьым нунал пӧлысь котькудаз курбон вае; со – нянь, со – курбон, со Кузё-Инмар азьын ческыт зын поттэ; тылын сутӥськись, ялан сётӥськись курбон вӧзы, соин ӵош курбон-салам вина кисьтыны вае. 25 Сизьыметӥ нуналэ тӥ вӧсяськонэ люкаське; номыр но эн ужалэ.


  26 Арняослэсь праздниксэс тӥ дорын ортчытъян дыръя нырысь кисьмам емышъёслэн нуналазы Кузё-Инмарлы выль салам нянь вайыкуды, тӥ вӧсяськонэ люкаське; номыр но эн ужалэ; 27 Кузё-Инмарлы ярамон ческыт зын поттон понна тылын сутыны курбон вае: сюро таза пудо пӧлысь кык ошпи, одӥг така но одӥг аресъем сизьым ыжпи, [шектэмесь мед луозы], 28 соосын ӵош салам нянь вае: ошпилы быдэ ефалэн куинь дасмос люкетаз вӧйын сурам чабей пызь вае; такалы быдэ – ефалэн кык дасмос люкетаз вӧйын сурам чабей пызь вае; 29 сизьым ыжпиос пӧлысь котькудӥз вӧзы ефалэн дасэтӥ люкетаз вӧйын сурам чабей пызь вае. 30 Тӥледыз сьӧлыкъёстылэсь сузян понна, [сьӧлык понна курбон сётыны] одӥг кечтака вае. 31 Тылын сутыса ялан сётӥськись курбонъёс сяна, салам нянь сяна, соос вӧзы кисьтоно курбон-саламъёс [Мыным] вае; курбон пудоосты шектэмесь луыны кулэ”».

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  29-тӥ ЛЮКЕТ


  1 Сизьыметӥ толэзе, толэзьлэн нырысетӥ [нуналаз], вӧсяськонэ люкаське; номыр но эн ужалэ; та мед луоз гумыен пеллян нуналды; 2 Кузё-Инмарлы ярамон ческыт зын поттыны тылын сутӥськись курбон ваелэ: одӥг ошпи, одӥг така, одӥг аресъем сизьым ыжпи, соос шектэмесь мед луозы, 3 соос вӧзы салам нянь вае – вӧйын сурам чабей пызьлэсь со пыжемын мед луоз, ошлы быдэ, ефалэн куинь дасмос люкетаз тырыса, такалы быдэ, ефалэн кык дасмос люкетаз тырыса, пызь вае, 4 ыжпилы быдэ, ефалэн одӥг дасмос люкетаз тырыса, пызь вае, сизьым ыжпиос пӧлысь ваньзылы тазьы каре; 5 сьӧлыкъёстылэсь сузяськон понна одӥг кечтакаез курбонлы сётэ, 6 выль толэзь потыку тылын сутыса сётэм курбон, салам нянь вӧзы, нуналлы быдэ тылын сутыса сётэм курбон, салам нянь вӧзы, пуктон-косонъя, соосын ӵош курбон-салам вина кисьтон вӧзы, Кузё-Инмарлы ярамон, ческыт зын поттӥсь таӵе курбонъёс но ваёно.


  7 Сизьыметӥ толэзьлэн дасэтӥ [нуналаз] вӧсяськонэ люкаське: соку асьтэдыз зӥбыт-востэм возе, номыр но эн ужалэ; 8 ческыт зын поттӥсь тылын сутӥськись курбон Кузё-Инмарлы сётэ: одӥг ошпи, одӥг така, одӥг аресъем сизьым ыжпиос вае; та пудоосты шектэмесь мед луозы; 9 соос вӧзы салам нянь вае, со вӧйын сурам чабей пызьлэсь пыжемын мед луоз; ошпилы быдэ ефалэн куинь дасмос люкетаз пызь тырыса ваёно, курбон така вӧзы, ефалэн кык дасмос люкетаз тырыса, пызь ваёно, 10 сизьым ыжпиос пӧлысь котькудӥзлы ефалэн дасэтӥ люкетаз чабей пызь тырыса ваёно, 11 сьӧлык понна, [тӥледыз солэсь сузян понна] курбонлы кечтака вае. Сьӧлык понна ваем курбон сяна, тылын сутыса нуналлы быдэ сётӥськись курбон сётэм сяна, со вӧзы салам нянь, соосын ӵош кисьтоно курбон-саламъёс ваем сяна, [пуктон-косонъя Кузё-Инмарлы курбонлы, Солы ярамон, ческыт зын поттыны ваемъёс сяна], та курбонъёсты тӥ ватсаса сётыны кулэ на Чылкытатӥськон-сузяськон нуналэ.


  12 Сизьыметӥ толэзьлэн дас витетӥ нуналаз вӧсяськонэ люкаське; номыр но эн ужалэ, Кузё-Инмарлэсь праздниксэ сизьым нунал ӵоже шумпотыса-шулдыръяськыса ортчытэ; 13 Кузё-Инмарлы ярамон, ческыт зын поттӥсь, тылын сутӥськись курбон вае: дас куинь ошпи, кык така, одӥг аресъем дас ньыль ыжпи; шектэмесь соос мед луозы; 14 соос борды салам нянь вае, со вӧйын сурам чабей пызьлэсь мед луоз; котькудӥзлы – дас куинезлы ик ошпилы – ефалэн куинь дасмос люкетаз, кык такаос пӧлысь кыксылы ик, ефалэн кык дасмос люкетаз тырыса, пызь вайыны кулэ, 15 дас ньыль ыжпиос пӧлысь дас ньылезлы ик ефалэн дасэтӥ люкетаз пызь поныса вайыны кулэ, 16 сьӧлык понна одӥг кечтакаез курбонлы сётоно. Таосты тӥ тылын сутыса нуналлы быдэ сётӥськись курбон вӧзы, салам нянь вӧзы, кисьтоно курбон-салам вина вӧзы ватсаса сётыны кулэ на.


  17 Праздниклэн кыкетӥ нуналаз курбон сётыны дас кык ошпи, кык така, одӥг аресъем дас ньыль ыжпиос ваёно, соос шектэмесь мед луозы, 18 вань курбон ошпиослы, такаослы, ыжпиослы соосын ӵош, соослэн лыдзыя, пуктон-косонъя салам няньёс, кисьтоно курбон-салам вина ваёно, 19 сьӧлык понна курбон сётыны одӥг кечтака ваёно. Тылын сутыса нуналлы быдэ курбон сётэм сяна, салам нянь, кисьтоно курбон-салам вина сяна, таосты тӥ ватсаса сётыны кулэ на.


  20 Праздниклэн куинетӥ нуналаз курбон сётыны дас одӥг ошпи, кык така, одӥг аресъем дас ньыль ыжпи ваёно, соос шектэмесь мед луозы, 21 соос борды ватсаса – ошпиослы, такаослы, ыжпиослы быдэ – соослэн лыдзыя, пуктон-косонъя салам няньёс, кисьтоно курбон-салам вина ваёно, 22 сьӧлык понна курбон сётыны одӥг кечтака ваёно. Тылын сутыса нуналлы быдэ курбон сётон сяна, со борды салам нянь, кисьтоно курбон-салам вина сяна, таосты тӥ ватсаса сётыны кулэ на.


  23 Праздниклэн ньылетӥ нуналаз курбон сётыны дас ошпи, кык така, одӥг аресъем дас ньыль ыжпи ваёно, соос шектэмесь мед луозы, 24 соос борды ватсаса – ошпиослы, такаослы, ыжпиослы быдэ – соослэн лыдзыя, пуктон-косонъя салам няньёс, кисьтоно курбон-салам вина ваёно, 25 сьӧлык понна курбон сётыны одӥг кечтака ваёно. Тылын сутыса нуналлы быдэ курбон сётон сяна, со борды салам нянь, кисьтоно курбон-салам вина сяна, таосты тӥ ватсаса сётыны кулэ на.


  26 Праздниклэн витетӥ нуналаз курбон сётыны укмыс ошпи, кык така, одӥг аресъем дас ньыль ыжпи ваёно, соос шектэмесь мед луозы, 27 соос борды ватсаса – ошпиослы, такаослы, ыжпиослы быдэ – соослэн лыдзыя, пуктон-косонъя салам няньёс, кисьтоно курбон-салам вина ваёно, 28 сьӧлык понна курбон сётыны одӥг кечтака ваёно. Нуналлы быдэ тылын сутыса курбон сётон сяна, со борды салам нянь, кисьтоно курбон-салам вина сяна, таосты тӥ ватсаса сётыны кулэ на.


  29 Праздниклэн куатетӥ нуналаз курбон сётыны тямыс ошпи, кык така, одӥг аресъем дас ньыль ыжпи ваёно, соос шектэмесь мед луозы; 30 соос борды ватсаса – ошпиослы, такаослы, ыжпиослы быдэ – соослэн лыдзыя, пуктон-косонъя салам няньёс, кисьтоно курбон-салам вина ваёно, 31 сьӧлык понна курбон сётыны одӥг кечтака ваёно. Тылын сутыса нуналлы быдэ курбон сётон сяна, салам нянь, кисьтоно курбон-салам вина сяна, таосты тӥ ватсаса сётыны кулэ на.


  32 Праздниклэн сизьыметӥ нуналаз курбон сётыны сизьым ошпи, кык така, одӥг аресъем дас ньыль ыжпи ваёно, соос шектэмесь мед луозы, 33 соос борды ватсаса – ошпиослы, такаослы, ыжпиослы быдэ – соослэн лыдзыя, пуктон-косонъя салам няньёс, кисьтоно курбон-салам вина вайыны кулэ, 34 сьӧлык понна курбон сётыны одӥг кечтака ваёно. Тылын сутыса ялан сётӥськись курбон сётон сяна, салам нянь, кисьтоно курбон-салам вина сяна, таосты тӥ ватсаса сётыны кулэ на.


  35 Праздниклэн тямысэтӥ нуналаз праздникез келяны кулэ, номыр но эн ужалэ; 36 тылын сутыса, курбон сётэ, Кузё-Инмарлы ярамон, ческыт зын поттӥсь со мед луоз: одӥг ошпи, одӥг така, одӥг аресъем сизьым ыжпи курбон сётэ, соос шектэмесь мед луозы; 37 соос вӧзы ватсаса – ошпилы, такалы, ыжпилы быдэ – соослэн лыдзыя, пуктон-косонъя салам няньёс, кисьтоно курбон-салам вина ваёно, 38 сьӧлык понна курбон сётыны одӥг кечтака ваёно. Нуналлы быдэ тылын сутыса курбон сётон сяна, салам нянь, кисьтоно курбон-салам вина сяна, таосты тӥ ватсаса сётыны кулэ на.


  39 Тае тӥ Кузё-Инмарлы праздникъёсты дыръя, мае вайылӥськоды сӥзиськондэс быдэстыса яке асьтэлэн ӟеч мылкыдыныды, тылын сутӥськись курбонъёстэс, салам няньёстэс, кисьтоно курбон-салам винадэс, тупаса улонлы сӥзем курбонъёстэс ватсаса вайылэ.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  30-тӥ ЛЮКЕТ


  1 Кузё-Инмар Моисейлы кыӵеесь гинэ косонъёс ӧз сётылы, Моисей ваньзэ израиль пиослы вералляз.


  2 Израиль пиослэн выжыоссылэн кивалтӥсьёссылы Моисей тазьы шуиз: «Тани, Кузё-Инмар кыӵе косон сётӥз: 3 кин ке Кузё-Инмар азьын сӥзиськиз яке марлэсь ке утиськыны-возиськыны лулыныз-сюлмыныз кыл сётыса оскытӥз ке, соку со сётэм кылзэ быдэстытэк кельтыны кулэ ӧвӧл ини, ма потӥз солэн кылысьтыз-ымысьтыз, ваньзэ сое со быдэстыны кулэ.


  4 Кышномурт пинал дыръяз, атай юртаз эшшо улыкуз, Кузё-Инмар азьын сӥзиськиз ке, марлэсь ке утиськыны-возиськыны кыл сётӥз ке, 5 нош атаез кылӥз ке нылызлэсь сӥзиськемзэ, марлэсь ке утиськыны-возиськыны кыл сётэмзэ, нош со, атаез, та пумысен номыр но ӧз ке вера, соку ныллэн вань сӥзиськемъёсыз, кыл сётэмъёсыз быдэсмозы. 6 Нош атаез кылэм бераз ик нылызлэсь кыл сётэмзэ быдэстонлы пумит луиз ке, соку солы сӥзиськемъёссэ, марлэсь ке утиськыны-возиськыны кыл сётэмъёссэ быдэстыны кулэ ӧвӧл; Кузё-Инмар та нылэз простить кароз, малы ке шуоно та ужзэ быдэстыны атаез ӧз лэзьы.


  7 Та ныл бызиз ке, нош солэн быдэстоно сӥзиськемез вань ке, яке ас ымысьтыз потэм кылын ассэ кыӵе ке ужен герӟам ке, 8 нош кузпалыз кылӥз но кылэм бераз ик номыр но ӧз ке вера, соку солэн сӥзиськемъёсыз, сётэм кылъёсыз быдэсмозы. 9 Нош картэз кылыса вылысь та ужзэ кышноезлы быдэстыны ӧз ке лэзьы, солэсь кыл сётэмзэ солэн вылысьтыз палэнтӥз ке, солэн ымысьтыз потэм кылзэ но, кудӥныз со ассэ ачиз герӟаз, кулэтэм кариз ке, [соосты быдэстыны со кулэ ӧвӧл, малы ке шуоно сое быдэстыны картэз ӧз лэзьы], Кузё-Инмар та кышномуртлы сьӧлык уз гожты.


  10 Нош палкышнолэн, люкиськем кышномуртлэн кыл сётэмез, кыӵе гинэ со медаз луы, сое со быдэстыны кулэ. 11 Нылкышно картэзлэн корказ сӥзиськиз ке, марлэсь ке утиськыны-возиськыны кыл сётыса оскытӥз ке, 12 нош картэз кылӥз но со пумысен номыр но ӧз ке вера, со ужзэ быдэстонлы ӧз ке пумитъяськы, со вань сётэм кылъёссэ быдэстыны кулэ. 13 Нош картэз кылӥз но соку ик соосты кулэтэм кариз ке, соку кышномуртлэн ымысьтыз потэм сӥзиськемъёс, лулызлэн марлэсь ке утиськыны-возиськыны сётэм кылъёсыз уз быдэсме: картэз соосты быдтӥз, Кузё-Инмар кышномуртлы простить кароз.


  14 Кышномуртлэсь котькудзэ но сӥзиськемзэ, солэсь лулзэ зӥбломытон понна котьмарлэсь но возиськыны кыл сётыса оскытэмзэ картэз быгатэ юнматыны, картэз быгатэ палэнтыны; 15 нош картэз та пумысен нуналысь нуналэ номыр но вератэк улӥз ке, соку таин со кышноезлэсь вань сӥзиськемъёссэ, марлэсь ке возиськыны вань кыл сётэмъёссэ юнматӥз, уго со кылӥз но чус улӥз та пумысен. 16 Нош [картэз] кылэм бераз (берлогес) соосты кулэтэм кариз ке, соку со кышномуртлэсь сьӧлыксэ вылаз басьтоз».


  17 Тани Кузё-Инмарлэн Моисей пыр сӥзьыса сётэм пуктон-косонъёсыз, кудъёсыз сётэмын картэн кышно, атаен пинал дыръяз солэн юртаз улӥсь нылыз пумысен, соослэн кусыпъёссы пумысен.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  31-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиос понна мадиан калыклы пунэмзэ берыкты, нош собере аслад кулэм ӵыжы-выжыосыд доры кошкод».


  3 Моисей тазьы калыклы шуиз: «Асьтэ пӧлысь адямиосты ожгар тӥрлыкен дӥсялэ, соос мадиан калыклы пумит мед мынозы, Кузё-Инмарлэсь пунэм берыктонзэ мадиан калык вылын мед быдэстозы; 4 израиль [пиослэн] вань выжыосысьтызы, котькуд выжыысь быдэн сюрс муртэз ожмаськыны ыстэ».


  5 Израильлэн трос сюрс муртъёсыз пӧлысь, котькуд выжыысь быдэн сюрс мурт висъямын вал, оже мыныны дас кык сюрс мурт ожмаськон тӥрлык кияз кутӥз. 6 Моисей соосты оже ыстӥз, котькуд выжыысь сюрс муртэ, соосты но [Ааронлэн] Елеазар пиезлэсь Финеес пизэ, священникез, оже ыстӥз, солэн кияз вӧсяськон сосудъёс, ожмаськонэ ӝутӥсь гумыос. 7 Кузё-Инмарлэн Моисеез косэмезъя Мадиан вылэ ожен мынӥзы но вань пиосмуртъёссэс виизы; 8 мукет виылэмъёс пӧлы погыртӥзы мадиан калыклэсь эксэйёссэ: Евиез, Рекемез, Цурез, Хурез но Реваез, мадиан выжылэсь вить эксэйзэ, Веорлэсь Валаам пизэ но мечен виизы [виылэмъёсынызы ӵош];


  9 нош мадиан кышномуртъёсты, соослэсь нылпиоссэс пленэ нуизы, пудо-животсэс но, вань пудо уллёоссэс, вань ваньбурзэс киулазы басьтӥзы, 10 соослэн музъемысьтызы вань городъёссэс, вань гуртъёссэс тылын сутӥзы; 11 мае киултӥзы, ваньзэ сьӧразы басьтӥзы, вань талам ваньбурез: адямиосты но, пудоосты но; 12 пленэ сюремъёсты, талам, киултэм ваньбурез Моисей доры, Елеазар священник доры вайизы, вань израиль калык доры, Иордан дурысь Иерихонлэн ваче беринысьтыз Моав ӵошалэ интыяськем станэ, вайизы.


  13 Соку Моисей но Елеазар священник, калыклэн вань кивалтӥсьёсыз станысь соослэн пумитазы потӥзы. 14 Моисейлэн йырыз кур луиз ожен кивалтӥсьёслы, сюрс муртэн кивалтӥсьёслы, сю муртэн кивалтӥсьёслы – ожысь берытскемъёслы, 15 Моисей соослы шуиз: «[Малы] тӥ вань кышноосты улэп кельтӥды? 16 Тани соос, Валаамлэсь визь-кенешсэ санэ поныса, израиль пиосты Кузё-Инмар бордысь уськытӥзы, Фегорлы йыбыртъяны мылкыдзэс ӝутказы, со понна ик Кузё-Инмарлэн калыкез доры погран-бырон вуыны кутскиз. 17 Нош таре вань пи нуныосты виылэ, пиосмуртэз тодэм, пиосмуртэн валесын ӵош кӧлам вань нылкышноосты виылэ; 18 нош пиосмуртэн огазьын кӧланэз тодымтэ вань нылъёсты улэп кельтэ, асьтэлы мед яралозы. 19 Сизьым нунал ӵоже стан сьӧрын улэ; котькин, адямиез виись мурт, вием мурт борды йӧтӥськись, куинетӥ нуналэ но, сизьыметӥ нуналэ но, тӥ, асьтэос но, пленэ ваем муртъёсты но, чылкытатӥське; 20 вань дӥськуттэс, вань кулэсь вурем тӥрлыктэс, кеч гонлэсь куэм вань арбериостэс, вань пу посудаостэс чылкытатэ».


  21 Оже ветлэм ожгарчиослы Елеазар священник шуиз: «Тани Кузё-Инмарлэн Моисейлы сӥзьыса сётэм законэзлэн пуктон-косонэз: 22 зарни, азвесь, ыргон, корт, тӧдьы узвесь, узвесь – 23 ваньмыз, мар потэ тыл пыр, чылкыт мед луозы шуыса, тыл пыр поттэ, со сяна чылкытатӥсь вуэн но чылкытатэмын луыны кулэ; нош ваньмыз, мар тыл пыр уг поты, ву пыр сое поттэ; 24 дӥськуттэс сизьыметӥ нуналэ миське, чылкытатӥське, собере гинэ стан пушкы пыре».


  25 Соку Кузё-Инмар Моисейлы тазьы вераз, тазьы шуиз: 26 «Тон но, Елеазар священник но, калык выжыосын кивалтӥсьёс но лыдъялэ киултэм ваньбурез, адямиосты но, пудоосты но; 27 ваньмызлы оже ветлэмъёслы, вань калыклы ваем ваньбурез шори люкылы; 28 оже ветлэм ожгарчиослы сюрем люкет пӧлысь вить сю адямилы быдэ одӥгзэ Кузё-Инмар пыр левитъёслы сётыны басьты, сюро таза пудо пӧлысь, ишакъёс пӧлысь, сюро векчи пудо пӧлысь но вить сюлы быдэ одӥгзэ Кузё-Инмар пыр левитъёслы сётыны басьты; 29 ожгарчиослы сюрем ӝыны люкетсы пӧлысь тае басьты но Елеазар священниклы сёт, со Кузё-Инмар азе вылэ ӝутонлы ваем салам-кузьым луоз; 30 Израиль пиослы сюрем ӝыны люкетсы пӧлысь – витьтон адямиос пӧлысь, витьтон сюро таза пудо пӧлысь, витьтон ишакъёс пӧлысь, витьтон сюро векчи пудо пӧлысь – одӥгзэ басьты но соосты Кузё-Инмарлэн скинияяз ужась-тыршись левитъёслы сёт».


  31 Кузё-Инмар Моисеез мар лэсьтыны косӥз, озьы лэсьтӥзы Моисей но Елеазар священник. 32 Оже ветлэмъёс мае киултӥзы, солэсь кылемез ваньбур таӵе вал: куать сю сизьымдон вить сюрс сюро векчи пудо, 33 сизьымдон кык сюрс сюро таза пудо, 34 куатьтон одӥг сюрс ишакъёс, 35 пиосмуртэн кӧлан валесэз тодӥсьтэм куамын кык сюрс нылъёс вал.


  36 Ӝыныез, оже ветлэмъёслэн люкетсы, лыдъям-ӵотам бере тазьы луиз: куинь сю куамын сизьым сюрс вить сю йыр сюро векчи пудо, 37 Кузё-Инмарлы салам-кузьымлы сюро векчи пудо пӧлысь куать сю сизьымдон йыр вайизы; 38 сюро таза пудо куамын куать сюрс йыр, со пӧлысь сизьымдон кык йырзэ Кузё-Инмарлы салам-кузьымлы вайизы; 39 куамын сюрс вить сю ишакъёс вал, соос пӧлысь куатьтон одӥгзэ Кузё-Инмарлы салам-кузьымлы вайизы; 40 дас куать сюрс адямиос вал, соос пӧлысь куамын кык адямиез Кузё-Инмар азе вайизы. 41 Оже ветлэмъёслэсь Кузё-Инмарлы ваем салам-кузьымзэс, Моисей Елеазар священниклы сётӥз, кызьы Кузё-Инмар Моисеез лэсьтыны косӥз.


  42 Оже ветлэмъёслэн киултэм ваньбурзы пӧлысь ӝыны люкетсэ Моисей соослы сётӥз, ӝынызэ оже ветлымтэослы сётӥз; 43 киултэм ваньбурлэн таӵе ӝыны люкетэз калыклы сюриз: куинь сю куамын сизьым сюрс вить сю йыр сюро векчи пудо, 44 куамын куать сюрс йыр сюро таза пудо, 45 куамын сюрс вить сю ишакъёс, 46 дас куать сюрс адями. 47 Кузё-Инмарлэн Моисей пыр сётэм косонэзъя израиль пиослэн ӝыныез пӧлысь витьтонэтӥ люкетсэ – адямиос пӧлысь, пудо пӧлысь – Моисей басьтӥз но тае со Кузё-Инмарлэн скинияяз ужась-тыршись левитъёслы сётӥз.


  48 Армиысь сюрсъёсын кивалтӥсьёс, сюрс муртэн кивалтӥсьёс, сю муртэн кивалтӥсьёс Моисей доры лыктӥзы но 49 солы шуизы: «Ми, тынад ляльчиосыд, киямы сётэм ожгарчиосмес лыдъямы-ӵотамы, соос пӧлысь одӥгез но ӧз быры; 50 тани ми ваньмы шедьтэм зарни арбериосмес – жильыосты, поскесъёсты, зундэсъёсты, угыосты, чеберъян ошетъёсты – Кузё-Инмарлы салам-кузьым вайимы, Кузё-Инмар азьын лулмес чылкытатон понна вайимы».


  51 Моисеен Елеазар священник вань та зарни арбериоссэс соослэсь басьтӥзы; 52 сюрс муртэн кивалтӥсьёс, сю муртэн кивалтӥсьёс Кузё-Инмар азе вылэ ӝутыны дас куать сюрс сизьым сю витьтон сӥкль зарни вайизы. 53 Ожгарчиос талам ваньбурзэс асьсэлы каризы. 54 Сюрс муртэн кивалтӥсьёслэсь, сю муртэн кивалтӥсьёслэсь зарнизэс Моисеен Елеазар священник басьтӥзы, израиль пиосты буре ваён понна сое соос вӧсяськон скинияе Кузё-Инмар азе вайизы.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  32-тӥ ЛЮКЕТ


  1 Рувим пиослэн, Гад пиослэн пудо уллёоссы туж трос вал; Иазер музъем, Галаад музъем пудо возьманы ярамон интыос луо шуыса, соос адӟизы; 2 Гад пиос, Рувим пиос Моисеен Елеазар священник доры, калыклэн кивалтӥсьёсыз доры лыктыса шуизы:  3-4 «Кузё-Инмарлэн израиль калык азьын погыртэм Атароф, Дивон, Иазер, Нимра, Есевон, Елеале, Севам, Нево но Веон пудо вордыны ярамонэсь музъемъёс, нош тынад ляльчиосыдлэн пудо уллёоссы вань». 5 Шуизы: «Тон азьын ӟеч эриктэ басьтыны ми ярамонэсь луэмын ке, милемлы, аслад ляльчиосыдлы, та музъемез киуламы сёт вал; Иордан вамен милемыз эн выжыты вал».


  6 Соку Моисей Гад пиослы, Рувим пиослы шуиз: «Тӥляд агай-вынъёсты оже мынозы, нош тӥ татчы кылёды-а? 7 Малы тӥ израиль пиослэсь Кузё-Инмарлэн соослы сётоно музъемазы медаз выже шуыса, сюлэмзэс-мылкыдзэс мыдланьтӥськоды? 8 Тазьы лэсьтӥзы тӥляд атайёсты, Кадес-Варниысь музъемез учкыны ыстылыкум: 9 соос Есхол нёжалозь вуылӥзы, музъемез адӟизы но, Кузё-Инмарлэн соослы сётоно музъемазы медаз мынэ шуыса, израиль пиослэсь сюлэмзэс мыдланьтӥзы; 10 со нуналэ Кузё-Инмарлэн йыркурез ӝуатскиз но Со кыл сётыса шуиз: 11 ”Та Египетысь потэм адямиос, кинъёслы кызь, солэсь но тросгес арес ни [ӟечен уродэз тодӥсьёс], Авраамлы, Исааклы, Иаковлы кыл сётыса верам музъемме уз адӟе, малы ке шуоно соос Мыным ӧз тэрытске, 12 со музъемез адӟозы Кенез выжыысь Иефоннийлэн Халев пиез но Навинлэн Иисус пиез гинэ, малы ке шуоно соос Кузё-Инмарлы тэрытскизы”. 13 Соку Кузё-Инмарлэн йыркурез Израиль вылэ ӝуатскиз но соосты Со ньыльдон ар ӵоже – Кузё-Инмар азьын лек уж лэсьтӥсь та выжы бырытозь – луоё кыр дуннеетӥ нуллӥз. 14 Нош тани, табере тӥ, сьӧлыкоослэн вордосъёссы, Кузё-Инмарлэсь ӝуась йыркурзэ Израиль вылэ эшшо но кужмогес карон понна атайёсты интые сое ӝутӥськоды. 15 Тӥ Солэсь палэнсконо луиды ке, соку Со Израилез нош ик луоё кыр дуннее кельтоз, озьы тӥ вань та калыкез быдтоды».


  16 Соку соос со доры лыктыса шуизы: «Татчы ми уллёосмылы ыж гидъёс лэсьтомы, нылпиосмылы городъёс ӝутомы; 17 нош ми нырысьёс пӧлын ожмаськон тӥрлыкъёс киямы кутомы но, израиль пиосты асьсэлэн интыосазы вуттытозямы, соослэн азязы мыномы, нош нылпиосмы та музъемын улӥсьёслэсь утиськон понна юнматэм городъёсы мед кылёзы; 18 вань израиль пиос люкетлы басьтэм музъемазы пырытозь, улоно коркаосамы ум берытске; 19 Иорданлэн та палаз, шундыӝужан палаз, милемлы люкетлы музъем сюриз ке, Иордан тупала, солэн сьӧраз соосын ӵош ми люкетлы музъем ум басьтэ».


  20 Соку Моисей соослы шуиз: «Тӥ тазьы лэсьтӥды ке, Кузё-Инмарлэн азяз оже ожмаськон тӥрлыкъёсын мынӥды ке, 21 ваньды тӥ, ожмаськон тӥрлык кутыса, Иордан сьӧры Кузё-Инмарлэн азяз мынӥды ке, Со Аслэсьтыз тушмонъёссэ Аслаз азьысьтыз быдтытозь, 22 та музъем Кузё-Инмар азьын киултэмын луоз, та бере дорады берытскоды, Кузё-Инмар азьын но, Израиль азьын но янгыштэмесь луоды, та музъем Кузё-Инмар азьын тӥляд киулады улоз. 23 Нош тазьы ӧд ке лэсьтэ, соку Кузё-Инмар азьын сьӧлыкалоды, сьӧлыкты понна вӧсь каронэз чидано луоды, со тӥ доры вуоз; 24 асьтэлэн нылпиостылы городъёс ӝутэлэ, ыжъёстылы гидъёс пуктылэ, кылды-ымды мар вераз, сое лэсьтэ».


  25 Соку Гад пиос, Рувим пиос Моисейлы шуизы: «Ляльчиосыд лэсьтозы озьы, кызьы косэ кузёмы; 26 милям нылпиосмы, кышноосмы, пудо уллёосмы, вань пудомы татчы, Галаадысь городъёсы, кылёзы, 27 нош тынад ляльчиосыд ожгарчиос музэн ваньзы, ожмаськон тӥрлык кутыса, кызьы вера милям кузёмы, Кузё-Инмарлэн азяз ожмаськонэ мынозы».


  28 Соос пумысен Моисей Елеазар священниклы, Навинлэн Иисус пиезлы, израиль калыклэн выжыосызлэн кивалтӥсьёссылы таӵе косон сётӥз, 29 Моисей соослы шуиз: «Гад пиос, Рувим пиос тӥледын ӵош Иордан сьӧры потӥзы ке, ваньзы ожмаськон тӥрлыкъёсын Кузё-Инмарлэн азяз оже мынӥзы ке, азьысьтыды музъемез киултӥды ке, соку Галаад музъемез соослэн киулазы сётэ; 30 нош соос тӥледын ӵош ожмаськон тӥрлыкъёсын [Кузё-Инмарлэн азяз ожмаськонэ] ӧз ке мынэ, [соку марзы соослэн вань – кышнооссэс, пудооссэс – асьтэлэн азяды Ханаан музъеме ыстэ,] соку соос тӥледын ӵош Ханаан музъеме асьсэлы люкет басьтозы».


  31 Соку Гад пиос, Рувим пиос ответ сётыса шуизы: «Кызьы Кузё-Инмар тынад ляльчиосыдлы вераз, озьы ик ми лэсьтомы; 32 ожмаськон тӥрлык кутыса, Кузё-Инмарлэн азяз ми Ханаан музъеме мыномы, нош люкет музъеммы Иордан шурлэн тапалаз мед луоз».


  33 Соослы, Гад пиослы, Рувим пиослы, Иосифлэн Манассия пиезлэн выжыезлэн ӝыны люкетызлы, Моисей аморрейёслэн Сӥгон эксэйзылэсь кун музъемзэ сётӥз, Васанлэн Ог эксэезлэсь кун музъемзэ городъёсынызы, котырысьтызы ёросъёсынызы валче, – музъемзылэн вань палъёсазы интыяськем городъёссэс сётӥз. 34 Гад пиос выльдӥзы-тупатъязы Дивон, Атароф, Ароер, 35 Атароф-Шофан, Иазер, Иогбега, 36 Беф-Нимра, Беф-Гаран – юнматэм городъёсты, ыж возён интыос лэсьтӥзы. 37 Рувим пиос выльдӥзы-тупатъязы Есевон, Елеале, Кириафаим, 38 Нево, Ваал-Меон городъёсты – таослэн нимъёссы воштэмын – но Сӥвмаез, выльдэм-тупатъям городъёссылы выль нимъёс сётӥзы.


  39 Манассиялэн Махир пиезлэн пиосыз Галаадэ мынӥзы, сое киултӥзы, отын улӥсь аморрейёсты уллязы; 40 Моисей Галаадэз Манассиялэн Махир пиезлы сётӥз, со отчы улыны интыяськиз.


  41 Манассиялэн Иаир пиез мынӥз но гуртъёссэс киултӥз, соосты «Иаирлэн гуртъёсыз» шуыса нимаз. 42 Новах мынӥз но Кенафез киултӥз, солы тэрытскись гуртъёсты но киулаз басьтӥз, киултэм городэзлы аслэсьтыз нимзэ сётӥз: Новах.

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  33-тӥ ЛЮКЕТ


  1 Тани, Моисеен Ааронлэн кивалтэм улсазы Египет музъемысь полкен-полкен потэм израиль пиослэн станъёссы, 2 Кузё-Инмарлэн косэмезъя Моисей соослэсь луоё кыр дуннеетӥ ветлэмзэс, дугдылон интыоссэс гожъяз, тани соослэн ветлыкузы дугдылэм интыоссы – станъёссы: 3 Раамсесысь соос нырысетӥ толэзе, нырысетӥ толэзьлэн дас витетӥ нуналаз вырӟизы; Пасхалэн ӵуказеяз израиль пиос быдэс Египетлэн син азяз вылӥ килэн валтэм улсаз потӥзы; 4 нош со виын Египетысь калык вань нырысь вордскем, Кузё-Инмарлэсь погыртэм пиоссэ, ватӥз, соослэн инмаръёссылы но Кузё-Инмар суд ортчытӥз.


  5 Тазьы израиль пиос Раамсесысь сюрес вылэ потӥзы но Сокхофе станэн интыяськизы. 6 Сокхофысь кошкизы но луоё кыр дуннелэн дураз интыяськем Ефаме дугдӥзы. 7 Ефамысь вырӟизы но Ваал-Цефон азьысь Пи-Гахироф пала кожытскизы, Мигдоллэн азьпалаз станэн интыяськизы. 8 Гахирофысь потыса, зарезь вамен луоё кыр дуннее выжизы, куинь нунал ӵоже Ефам луоё кыр дунне пыр мынӥзы но Меррае станэнызы интыяськизы. 9 Мерраысь кошкыса, Елиме вуизы; нош Елимын дас кык ошмесэз вал, сизьымдон финикпу будӥз, отчы станэн интыяськизы. 10 Елимысь кошкыса, Горд Кам зарезь дуре станэн интыяськизы. 11 Горд Кам зарезь дурысь кошкизы но Сӥн луоё кыр дуннее станэн интыяськизы. 12 Сӥн луоё кыр дуннеысь кошкизы но Дофкае станэн интыяськизы. 13 Дофкаысь кошкизы но Алуше станэн интыяськизы. 14 Алушысь кошкизы но Рефидиме станэн интыяськизы, отын юыны ву ӧй вал. 15 Рефидимысь кошкизы но Сӥнай луоё кыр дуннее станэн интыяськизы. 16 Сӥнай луоё кыр дуннеысь кошкизы но Киброт-Гаттаавае станэн интыяськизы. 17 Киброт-Гаттааваысь кошкизы но Асирофе станэн интыяськизы. 18 Асирофысь кошкизы но Рифмае станэн интыяськизы. 19 Рифмаысь кошкизы но Римнон-Фареце станэн интыяськизы. 20 Римнон-Фарецысь кошкизы но Ливнае станэн интыяськизы. 21 Ливнаысь кошкизы но Риссае станэн интыяськизы. 22 Риссаысь кошкизы но Кегелафае станэн интыяськизы. 23 Кегелафаысь кошкизы но Шафер гурезе станэн интыяськизы. 24 Шафер гурезьысь кошкизы но Харадае станэн интыяськизы. 25 Харадаысь кошкизы но Макелофе станэн интыяськизы. 26 Макелофысь кошкизы но Тахафе станэн интыяськизы. 27 Тахафысь кошкизы но Тарахе станэн интыяськизы. 28 Тарахысь кошкизы но Мифкае станэн интыяськизы. 29 Мифкаысь кошкизы но Хашмонае станэн интыяськизы. 30 Хашмонаысь кошкизы но Мосерофе станэн интыяськизы. 31 Мосерофысь кошкизы но Бене-Яаканэ станэн интыяськизы. 32 Бене-Яаканысь кошкизы но Хор-Агидгадэ станэн интыяськизы. 33 Хор-Агидгадысь кошкизы но Иотвафае станэн интыяськизы. 34 Иотвафаысь кошкизы но Авронэ станэн интыяськизы. 35 Авронысь кошкизы но Ецион-Гавере станэн интыяськизы. 36 Ецион-Гаверысь кошкизы но Сӥн луоё кыр дуннее станэн интыяськизы. [Сӥн луоё кыр дуннеысь кошкизы но Фаран луоё кыр дуннее станэн интыяськизы,] со – Кадес. 37 Кадесысь кошкизы но Едом музъеме пырон дорысь Ор гурезе станэн интыяськизы. 38 Кузё-Инмарлэн косэмезъя Аарон священник Ор гурезе тубиз, со отчы кулӥз, со вал израиль пиослэн Египетысь потэмзылэн ньыльдонэтӥ араз, витетӥ толэзяз, толэзьлэн нырысетӥ нуналаз; 39 Ор гурезьын кулыкуз, Ааронлы сю кызь куинь арес вал.


  40 Ханаан музъемлэн лымшораз улӥсь ханаан пи, Арадлэн эксэез, израиль пиос лыкто шуыса кылӥз. 41 Ор гурезьысь израиль пиос кошкизы но Салмонэ станэн интыяськизы. 42 Салмонысь кошкизы но соос Пунонэ станэн интыяськизы. 43 Пунонысь кошкизы но Овофе станэн интыяськизы. 44 Овофысь кошкизы но Ийе-Авариме Моав вӧзы станэн интыяськизы. 45 Иймысь кошкизы но Дивон-Гадэ станэн интыяськизы. 46 Дивон-Гадысь кошкизы но Алмон-Дивлафаиме станэн интыяськизы. 47 Алмон-Дивлафаимысь кошкизы но Неволэн азьпалысьтыз Аварим гурезьёсы станэн интыяськизы. 48 Аварим гурезьёс дорысь кошкизы но Иерихонлы ваче беринысь Моав ӵошалъёсы, Иордан шур дуре, станэн интыяськизы; 49 Беф-Иешимоф дорысен Аве-Сӥттимозь, Моав ӵошалъёсы, Иордан дуре, станэн интыяськизы.


  50 Иерихонлы ваче беринысь Моав ӵошалъёсысен, Иордан дурысен, Кузё-Инмар Моисейлы тазьы вераз, тазьы шуиз: 51 «Израиль пиослы ялыса тазьы шу: ”Иордан вамен потыса Ханаан музъеме пырем берады 52 со музъемын вань улӥсьёсты азьысьтыды уллялэ, соослэсь вань сульдэръёссэс быдтэ, кисьтыса-дурыса лэсьтэм вань сульдэръёссэс-идолъёссэс сузмытэ, гурезь йылъёсысь вань вӧсяськон интыоссэс таркалэ; 53 асьтэлэн киулады басьтэ со музъемез, отчы улыны интыяське, та музъемез Мон тӥляд киулады сётӥсько. 54 Котькудӥз выжы люкет мед басьтозы шуыса, та музъемез, пус чӧлтыса, тӥ люкылэ: трос лыдо выжылы бадӟымгес музъем сётэ, нош ӧжыт лыдо выжылы пичигес музъем сётэ; кинлы кытчы пус усёз, отчы ик люкет музъем басьтоз; атайёстылэн выжыоссыя асьтэлы люкет музъем басьтэ. 55 Та музъемын улӥсьёсты азьысьтыды ӧд ке уллялэ, тӥ пӧлы кылем муртъёссы тӥляд син азьдылы бышкиськись жаг турын луозы, кӧтурдэсъёсады бышкиськись веньёс луозы, улоно музъемады тӥледыз ӝикатыса возёзы, 56 соку Мон соослы мар лэсьтыны малпай, лэсьто тӥледлы”».

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  34-тӥ ЛЮКЕТ


  1 Кузё-Инмар Моисейлы тазьы вераз, тазьы шуиз: 2 «Израиль пиослы косон сёт, тазьы шу соослы: Ханаан музъеме пыриды ке, тодэ: та тӥледлы люкетлы сётӥськись музъем, Ханаан музъемлэн гожез-межаез вань: 3 улоно музъемдылэн лымшорпал дурыз Сӥн луоё кыр дуннеын, Едом вӧзын луоз, лымшорысь музъемдылэн гожез-межаез Сылало зарезьлэн пумысеныз, шундыӝужан паласен, кутскоз, 4 отысен гож-межа лымшор пала, Акравим вырйыл пала кыстӥськоз, Сӥн пыр ортчыса, лымшоре, Кадес-Варни пала, лэзиськоз, отысен гож-межа Гацар-Аддар пала мыноз, Ацмон пыр ортчоз; 5 Ацмон дорысен гож-межа Египет ӧр пала кожоз, солэн пумыз зарезь дуре вуоз; 6 нош шундыпуксён палась гожды-межады быдӟым зарезь кузя ортчоз: та луоз тӥляд шундыпуксён палась гожды-межады; 7 нош уйпалтӥ гожды-межады тазьы ортчоз: быдӟым зарезь дурысен сое Ор гурезь доры кыске, 8 Ор гурезь дорысен Емаф пала кыске, гож-межалэн тужгес но кыдёкысь интыосыз Цедад палан луозы; 9 отысен гож-межады Цифрон пала мыноз, Гацар-Енан дорысен со йылпумъяськоз: та луоз тӥляд уйпал гожды-межады; 10 нош шундыӝужанпал гождэс-межадэс Гацар-Енан дорысен Шефам пала нуэ, 11 Шефам дорысен гож-межа Аинлэн шундыӝужан палтӥз Рибла пала мыноз, отысен гож-межа азьлане мыноз но Киннереф*а зарезь борды шундыӝужан палтӥз пыкиськоз; 12 отысен гож-межа Иордан дуре мыноз но Сылало зарезь борды пыкиськоз. Та луоз тӥляд музъемдылэн котыр ласянь кыстӥськись гожез-межаез».


  13 Моисей израиль пиослы косон сётыса шуиз: «Тани та пус чӧлтыса люкетлы люкылоно музъемды, кызьы сое Кузё-Инмар укмыс выжылы но ӝыны [Манассия] выжылы сётъяны косӥз; 14 уго Рувим пиослэн выжызы семьяосынызы, Гад пиослэн выжызы семьяосынызы, Манассия выжылэн ӝыны люкетыз асьсэлы люкет басьтӥзы ни. 15 Та кык выжыос, эшшо одӥг ӝыны выжы Иорданлэн шундыӝужан палаз, Иерихонлы ваче беринэ, асьсэлы люкет музъем басьтӥзы».


  16 Кузё-Инмар Моисейлы тазьы вераз, тазьы шуиз: 17 «Тани тӥледлы музъем люкылӥсь воргоронъёслэн нимъёссы: Елеазар священник но Навинлэн Иисус пиез; 18 музъем люкыны котькуд выжылэсь быдэн одӥг кивалтӥсьсэ басьтэ. 19 Тани та воргоронъёслэн нимъёссы: Иуда выжыысь – Иефоннийлэн Халев пиез; 20 Симеон пиослэн выжыысьтызы – Аммиудлэн Самуил пиез; 21 Вениамин выжыысь – Кислонлэн Елидад пиез; 22 Дан пиослэн выжыысьтызы – Иоглийлэн Буккий пиез, кивалтӥсь; 23 Иосиф пиослэн, Манассия пиослэн выжыысьтызы – Ефодлэн Ханниил пиез, кивалтӥсь; 24 Ефрем пиослэн выжыысьтызы – Шифтанлэн Кемуил пиез, кивалтӥсь; 25 Завулон пиослэн выжыысьтызы – Фарнаклэн пиез Елицафан, кивалтӥсь; 26 Иссахар пиослэн выжыысьтызы – Аззанлэн Фалтиил пиез, кивалтӥсь; 27 Асир пиослэн выжыысьтызы – Шеломийлэн Ахиуд пиез, кивалтӥсь; 28 Неффалим пиослэн выжыысьтызы – Аммиудлэн Педаил пиез, кивалтӥсь».


  29 Тани таос луо Кузё-Инмарлэн израиль пиослы Ханаан музъемез люкетлы сётъян-люкылон ужез быдэстыны косэм муртъёсыз.

  


  *а34:11 Киннереф – вераськон мынэ Геннисарет, мукет нимыз – Галилей яке Тивериада зарезь сярысь

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  35-тӥ ЛЮКЕТ


  1 Иордан дурысь, Иерихонлы ваче беринэ интыяськем Моав ӵошалысен, Кузё-Инмар Моисейлы тазьы вераз, тазьы шуиз: 2 «Израиль пиослы косон сёт: соослэн киулазы люкетлы сётэм музъемысьтызы левитъёслы улыны городъёс мед сётозы, городъёс котырысь бусыосты но левитъёслы сётэ: 3 городъёсын соос улозы, нош бусыосын пудооссэс возёзы, юртъеръёссэс пуктылозы, улыны-вылыны мар кулэ, ваньзэ отысь басьтэмзы мед луоз. 4 Городъёс котырысь левитъёслы сётоно музъемъёс кар борддор дорысен, котыр ласянь, [кык] сюрс гырпум кузьда кыстӥськыны кулэ; 5 городлэн сьӧртӥз, шундыӝужан палтӥз, кык сюрс гырпум кузьда мерталэ, лымшор палтӥз но кык сюрс гырпум, шундыпуксён палаз но кык сюрс гырпум, уйпалтӥз но кык сюрс гырпум кузьда мерталэ, нош шораз город сылэ: таӵеесь луозы городъёс вӧзысь бусыоссы.


  6 Левитъёслы сётоно городъёсты пӧлысь куатез ватӥськон-пегӟон город [луоз], отчы адями виисьёсты пегӟыны лэзёды; соос вӧзы эшшо ньыльдон кык город сётэ на: 7 ваньзэ-ӧвӧлзэ левитъёслы тӥ ньыльдон тямыс город сётыны кулэ, соослэн вӧзазы бусыоссы мед луоз. 8 Израиль пиослэн киултэм музъемысьтызы городъёсты люкылыку, бадӟым выжылэсь троссэгес городъёссэ басьтэ, пичи выжылэсь ӧжытгес городъёссэ басьтэ; люкетлы сюрем музъемезлэсь быдӟалазэ лыдэ басьтыса, котькуд выжы городъёсыз пӧлысь оглюкетсэ левитъёслы сётыны кулэ».


  9 Кузё-Инмар Моисейлы тазьы вераз, тазьы шуиз: 10 «Израиль пиослы тазьы ялыса шу: Иордан вамен Ханаан музъеме выжиды ке, 11 асьтэлы городъёс быръе, соос тӥледлы ватӥськон-пегӟон городъёс мед луозы, янгышен адямиез виись мурт отчы пегӟыны мед быгатоз. 12 Калык азьын судэ султэмезлэсь азьвыл адями виись мурт ачиз но виемын медаз луы шуыса, та городъёс [вир понна] пунэм берыктӥсьёслэсь ватӥськон-пегӟон инты луозы.


  13 Сётоно городъёсты, ватӥськон-пегӟон городъёсты, куать луыны кулэ: 14 Иорданлэн тапалысьтыз куинь город сётэ, Ханаан музъеме интыяськем куинь городъёсты сётэ; ватӥськон-пегӟон городъёс соос луыны кулэ; 15 израиль пиослы, сьӧрлось лыктэм муртлы, тӥ пӧлы улыны интыяськем муртлы та куать городъёс ватӥськон-пегӟон инты мед луозы, котькудӥз но янгышен адямиез вием мурт отчы пегӟыны мед быгатоз.


  16 Кин ке но кинэ ке корт арбериен шуккиз но, соиз кулӥз ке, со – адями виись: адями виисез виыны кулэ; 17 кинлэн ке кияз кутэм изэныз адямиез шуккыса виыны луоно ке, но со соин кинэ ке шуккиз ке, шуккем мурт кулӥз ке, со – адями виись: адями виисез виыны кулэ; 18 яке пу арбериен шуккыса виыны луоно ке, киысьтыз сыӵе пу арбериеныз шуккиз но, шуккем мурт кулӥз ке, шуккись мурт – адями виись: адями виисез виыны кулэ; 19 вир понна пунэм берыктӥсь ачиз быгатоз адями виисез виыны: сое пумитаз ке, ачиз быгатоз сое виыны; 20 нош кин ке но, туж синазькыль карыса, кинэ ке донгиз яке, урод малпаса, со вылэ мае ке зӥртӥз но, со мурт кулӥз ке, 21 яке, тушмонъяськыса улыкуз, сое киыныз шуккиз но, со мурт кулӥз ке, шуккись муртэ виыны кулэ, уго со – адями виись. Вир понна пунэм берыктӥсь мурт адями виисез пумитам бераз ик сое виыны быгатоз.


  22 Нош янгышен, йыркуръяськытэк кинэ ке донгиз ке, яке, урод малпатэк, со вылэ мае ке зӥртӥз ке, 23 яке адӟытэк адямиез виыны быгатӥсь кыӵе ке но из со вылэ уськытӥз но, со мурт кулоно луиз ке, нош та адями со кулэм муртэн тушмонъяськыса ӧз ке улы вал, солы номыр но уродзэ лэсьтыны малпаса ӧз ке улы вал, 24 таӵе учыре, та пуктон-косонъёс вылэ пыкиськыса, адями виисен вир понна пунэм берыктӥсь муртъёс куспысь ужез калык чакланы-эскерыны кулэ; 25 та учыре калык утьыны кулэ, вир понна пунэм берыктӥсь адями виисез медаз виы шуыса, калык сое ватӥськон-пегӟон городаз берыктыны кулэ, святой вӧйын зырӟем быдӟым священник кулытозь со отын мед улоз. 26 Нош адями виись аслаз ватӥськон-пегӟон городэзлэн сьӧраз потӥз ке, 27 соку сое вир понна пунэм берыктӥсь ватӥськон-пегӟон городлэн сьӧрысьтыз шедьтӥз но та адями виисез вир понна пунэм берыктыса вииз ке, вир кисьтэм понна со мурт янгыш уз луы, 28 уго быдӟым священник кулытозь адями виись ватӥськон-пегӟон городаз улыны кулэ вал, нош быдӟым священник кулэм бере адями виись аслаз люкет музъемаз берытскыны кулэ вал.


  29 Та пуктон-косон законэн юнматэмын мед луоз выжыысь выжыосады, вань улон интыосады.


  30 Кин адямиез вииз, та ужез адӟись муртъёслэсь судын верамзэс санэ поныса, адями виисез виыны кулэ; адямиез виыны лэзён понна одӥг адӟисьлэн верамез тырмыт ӧвӧл.


  31 Адями виемез понна судэ сюрем муртлэсь лулзэ утён понна тырем дунэз эн басьтэ, со муртэ виыны кулэ; 32 [быдӟым] священниклэн кулэмезлэсь азьвыл ватӥськон-пегӟон городэ пегӟем муртэ, со ас музъемаз бертыны мед быгатоз шуыса, дун тырыса ассэ мозмытыны сётэм коньдонзэ эн басьтэ. 33 [Улоно] музъемдэс эн сапталэ, уго вир сапта музъемез, вир кисьтэм бере музъем чылкытатӥське вир кисьтэм муртлэн вирыныз гинэ. 34 Асьтэлэсь улон музъемдэс, кытын Мон но улӥсько, тӥ саптаны кулэ ӧвӧл, уго Мон Кузё-Инмар, израиль пиос пӧлын улӥсько».

  

  
  

  МОИСЕЙЛЭН НЬЫЛЕТӤ КНИГАЕЗ

  ЛЫДПУСЪЁС


  36-тӥ ЛЮКЕТ


  1 Иосиф пиослэн выжыысьтызы Манассиялэн Махир пиезлэн Галаад пиезлэн пиосызлэн выжыысьтызы семьяослэн кузёоссы лыктӥзы но Моисей азьын, [Елеазар священник азьын,] кивалтӥсьёс, израиль пиослэн выжыоссылэн кивалтӥсь йыръёссы, азьын 2 тазьы шуизы: «Кузё-Инмар милям кузёмылы израиль пиослы, пус чӧлтыса, люкетлы музъем сётылыны косӥз, милям кузёмылы Кузё-Инмар дорысь Салпаад братмылэсь люкет музъемзэ солэн нылъёсызлы сётыны косэмын. 3 Та нылъёс израиль пиослэн мукет выжыысьтызы пиослы бызизы ке, соку соослэн люкет музъемзы милям атайёсмылэн люкет музъемзы бордысь басьтӥськоз но бызем выжызылэн люкет музъемез борды ватсаськоз, озьы со пус чӧлтыса милемлы люкетлы сюрем музъем бордысь басьтӥськоз; 4 израиль пиослэн юбилейзылэн араз соослэн люкет музъемзы бызем выжызылэн люкет музъемез борды ватсаськоз, атайёсмылэн выжызылэн люкет музъемез бордысь соослэн люкет музъемзы басьтӥськоз».


  5 Кузё-Инмарлэн верамезъя, Моисей израиль пиослы косон сётыса шуиз: «Иосиф пиослэн выжызы зэм вера. 6 Тани Салпаадлэн нылъёсыз пумысен Кузё-Инмар кыӵе косон сётэ: ”Кин соослэн сюлэмзыя луиз, соослы соос бызьыны быгато, но со мурт атайзылэн выжыысьтыз луыны кулэ, 7 израиль пиослэн люкет музъемзы выжыысь выжые выжылоно медаз луы шуыса; израиль пиос пӧлысь котькудӥз аслаз атайёсызлэн выжызылэн люкет музъемез борды лякиськемын луыны кулэ. 8 Котькудӥз но нылмурт, израиль пиослэн выжыоссы пӧлысь аслыз люкет музъем басьтӥсь, израиль пиос пӧлысь котькудӥз аслаз атаезлэсь люкет музъемзэ басьтыны мед быгатоз шуыса, атаезлэн выжыысьтыз пимуртлэн кышноез луыны кулэ, 9 люкетлы басьтэм музъем одӥг выжылэн киулысьтыз мукет выжылэн киулаз выжылоно медаз луы шуыса; израиль пиослэн выжыоссы пӧлысь котькудӥз аслаз люкет музъем бордаз лякиськемын мед луоз”».


  10 Кызьы Кузё-Инмар Моисейлы косон сётӥз, Салпаадлэн нылъёсыз озьы ик лэсьтӥзы. 11 Салпаадлэн нылъёсыз Махла, Фирца, Хогла, Милка, Ноа атайзылэн агай-вынъёсызлэн пиоссылы бызизы; 12 Иосифлэн Манассия пиезлэн пиосызлэн выжыязы соос кышно-кен луизы но, соослэн люкет музъемзы атайзылэн выжыезлэн улы-бечеосыз пӧлы кылиз.


  13 Таос Кузё-Инмарлэн Иордан дурысен, Иерихонлы ваче беринэ интыяськем Моав нёжалысен, израиль пиослы Моисей пыр сётэм курон-косонъёсыз, пуктон-косонъёсыз луо.

  

  

  

  МОИСЕЙЛЭН НЬЫЛЕТӤ КНИГАЕЗ


  КЫКЕТӤ ЗАКОН


  1-тӥ ЛЮКЕТ


  1 Тани Иордан шур сьӧрысь луоё кыр дуннеысен, Суфлы ваче беринысь ӵошкыт интыысен, Фаран, Тофел, Лаван, Асироф но Дизагав каръёс вискысен, израиль калыклы Моисей таӵе кылъёсын вазиськиз. 2 Хоривысен, Сеир гурезь дорысен Кадес-Варние мынӥсь сюрес кузя лыктоно ке, татчыозь дас одӥг нунал мынонэз.


  3 Ньыльдонэтӥ арлэн дас одӥгетӥ толэзяз, толэзьлэн нырысетӥ [нуналаз] Моисей [вань] израиль пиослы Кузё-Инмарлэсь со пыр сётэм курон-косонъёссэ ваньзэ вераз. 4 Есевонын улӥсь аморрей калыклэсь Сӥгон эксэйзэ вием бере, Едреяын, Аштерофын улӥсь Васанлэсь Ог эксэйзэ вием бере 5 Иордан тупалась Моав музъемысен Моисей та законэз валэктыны кутскиз, со шуиз: 6 «Инмармы Кузё-Инмар Хоривысен асьмелы тазьы вераз, тазьы шуиз: ”Тырмоз тӥледлы та гурезьын улыны! 7 Султэ, сюрес вылэ потэ но аморрейёслэн гурезязы мынэ, соослэн вань бускель калыкъёссы доры мынэ – ӵошкытэсь интыосы, гурезьёсы, улыго интыосы, лымшор люкетэ, зарезьлэн дуръёсаз, Ханаан музъеме, Ливан котыре, быдӟым шур дорозь ик – Ефрат шур дорозь – мынэ; 8 тани та музъемез Мон тӥледлы сётӥсько, мынэлэ, Кузё-Инмарлэсь тӥляд атайёстылы Авраамлы, Исааклы, Иаковлы, соослэн выжыоссылы кыл сётыса сӥзем музъемзэ люкетлы басьтэ”.


  9 Со виын мон тӥледлы шуи: ”Одӥгнам кивалтыса, тӥледыз нуллыны мынам кужыме уз тырмы; 10 Инмарды Кузё-Инмар тӥледыз йылэтӥз но, тани, таре тӥ туж трос луиды ни, инмысь кизилиос мында луиды ни; 11 атайёстылэн Инмарзы Кузё-Инмар тӥледыз али сярысь сюрс пол тросгес мед кароз, бакель мед кароз, кызьы Со тӥледлы вераз! 12 Кызьы нош мон огнам тӥлесьтыд секытлыкъёстэс, ныпъетъёстэс, тупатэк улонъёстэс нуллом? 13 Вань выжыосысьтыды быръе визьмо, нодо, улонэз адӟем муртъёсты, соосты мон тӥледлы кивалтӥсе пукто”.


  14 Тӥ, ответ сётыса, мыным шуиды: ”Ӟеч уж лэсьтыны тон косӥськод”. 15 Тӥляд выжыосысьтыды мон кузёйыръёсты, визьмо, [нодо,] улонэз адӟем воргоронъёсты басьтӥ, соосты тӥледлы кивалтӥсь кари – сюрс муртэн, сю муртэн, витьтон муртэн, дас муртэн кивалтӥсь кари, вань выжыостылы эскерись-чакласьёсты пуктӥ.


  16 Со виын мон судьяостылы таӵе косон сётыса шуи: ”Агай-вынъёстэс санэ понэ, агайзэ выныныз, озьы ик тӥ пӧлы улыны лыктэмъёсты но шонер судить каре; 17 судын ымныр шоры эн учке, покчизэ но, вылӥзэ но кылзӥськыны быгатэ: адями ымнырлэсь эн кышкалэ, уго суд – со Инмарлэн ужез; нош тӥледлы сэрттыны-пертчыны секыт ужез мон доры вае, мон сое учко-эскеро.


  18 Со виын мон котьмар пумысен но, мар тӥ лэсьтыны кулэ, тӥледлы косонъёс сётӥ.


  19 Хоривысен асьмеос сюрес вылэ потӥмы но та туж бадӟым, туж шимес луоё кыр дуннеетӥ мынӥмы, кудзэ тӥ адӟиды, Инмардылэн Кузё-Инмарлэн косэмезъя аморрейёслэн гурезьзы доры мыныкуды, озьы Кадес-Варние вуимы. 20 Мон тӥледлы шуи: ”Инмардылэн Кузё-Инмарлэн асьмелы сётэм аморрейёслэн гурезьзы доры вуиды; 21 тани, Инмаред Кузё-Инмар та музъемез тыныд сётэ, мын, сое ас киулад басьты, кызьы тыныд вералляз атайёсыдлэн Инмарзы Кузё-Инмар, эн курда, эн куалекъя”. 22 Нош тӥ ваньды мон доры лыктӥды но шуиды: ”Асьмелэн азямы адямиосты ыстомы, соос со сюрес кузя мыноно музъемез асьмелы мед учкозы-чаклалозы, ивор мед вуттозы, мыноно-пыроно городъёсмы сярысь но ивор мед ваёзы”. 23 Та верам кыл мыным кельшиз, соку мон тӥ пӧлысь дас кык муртэ бырйи – [котькуд] выжыысь быдэн одӥг адями бырйи. 24 Соос мынӥзы, гурезе тубизы, Есхол нёжалозь вуизы но котыр ёросэз учкизы-чаклазы; 25 со музъемын будӥсь емышез бичаса милемлы вайизы, ивор вуттыса шуизы: ”Инмармылэн Кузё-Инмарлэн асьмелы сётоно музъемез ӟеч”.


  26 Нош тӥ мыныны пумит луиды, Инмардылэн Кузё-Инмарлэн косонэзлы пумитъяськиды, 27 балаганъёсады тазьы ӟургетыса пукиды: ”Кузё-Инмар асьмеды синазькыль каременыз, аморрейёслэн киулазы сётыса быдтон вылысь асьмеды Египет музъемысь поттӥз. 28 Кытчы ми мыномы? Агай-вынъёсмылэн адӟемзэс верамъёссы сюлэммес куалектытӥзы: отын, пе, асьмелэсь тросгес калык улэ, ӝужыт-таза мугороесь, пе, соос, бадӟымесь городъёсын, пе, уло, юнматэм борддоръёссы инмозь, пе, вуо, енак пиосты, пе, отысь адӟимы”.


  29 Соку мон тӥледлы шуи: ”Эн куалектэ, соослэсь эн кышкалэ; 30 Инмарды Кузё-Инмар тӥляд азяды мынэ; Со тӥ понна ожмаськоз, кызьы Со тӥляд син азяды тӥ понна Египетысен лэсьтӥз, 31 луоё кыр дуннеысен но, отысен тӥ асьтэос адӟиды, кызьы Инмарды Кузё-Инмар тӥледыз ас пизэ ки вылаз нуись мурт кадь нуллӥз; татчы лыктытозяды ялан тазьы вал. 32 Нош тӥ озьы но Инмардылы Кузё-Инмарлы ӧд оске, 33 Со тӥляд азьпалады мынӥз, тӥледлы дугдылон инты бырйылӥз; уйин тыл пушкын, нуназе пилем пушкын мынӥз тӥледлы мыноно сюрестэс возьматон вылысь, 34 [Инмар] Кузё-Инмар кылӥз тӥлесьтыд верам кылъёстэс, вожзэ поттӥз но кыл сётыса шуиз: 35 ”Та адямиос пӧлысь, та лек ёз-выжы пушкысь одӥгез но ӟеч музъемез уз адӟы, кудзэ Мон тӥляд атайёстылы сётыны сӥзи вал; 36 Иефоннийлэн Халев пиез гинэ сое адӟоз; Мон солы музъем сёто, кудӥз вылтӥ со ветлӥз, солэн пиосызлы но сёто, малы ке шуоно со Кузё-Инмарлы тэрытскыса улӥз”.


  37 Тӥледын сэрен Кузё-Инмар мыным но вожзэ поттыса шуиз: ”Тон но отчы уд пыры; 38 тонэн ӵош ветлӥсь Навинлэн Иисус пиез отчы пыроз; солэсь мылкыдзэ ӝут, уго со израиль калыкез соослы сётэм музъеме пыртоз. 39 Тӥ шуиськоды вал, нылпиосты тушмон киулэ сюрозы, нош соос отчы пырозы, ӟечез но, уродэз но али тодӥсьтэм пиосты отчы пырозы, соослы со музъемез сёто, соос сое киулазы басьтозы, 40 нош тӥ берытске но Горд Кам зарезь доры нуись сюрес кузя мынэ луоё кыр дуннее”.


  41 Нош тӥ, ответ сётыса, мыным шуиды: ”[Инмармы] Кузё-Инмар азьын ми сьӧлыкамы, али нош мыныса ожмаськомы, озьы косӥз Инмармы Кузё-Инмар”. Ваньды тӥ ожмаськон тӥрлыкен кусъёстэс думиды но визьмыныды чик малпаськытэк гурезе тубыны малпады. 42 Но Кузё-Инмар мыным шуиз: ”Соослы шу: гурезе эн тубе, эн ожмаське, малы ке шуоно Мон тӥ пӧлын ӧвӧл, тушмон тӥледыз погыртыны быгатоз”. 43 Мон тӥледлы вералляй, нош тӥ верамме санэ ӧд понэ, Кузё-Инмарлэн косонэзлы пумит султӥды, ваменэс сямдэс возьматыса, гурезе тубиды. 44 Тӥледлы пумит ӝутскиз та гурезьын улӥсь аморрей калык, муш палэп кадь со тӥ сьӧры уйиськыса мынӥз, Сеирысен кутскыса Хормаозь соос тӥледыз погыръязы. 45 Берен вуиды но Кузё-Инмар азьын бӧрдыны кутскиды, нош Кузё-Инмар викышъяса бӧрдэмдэс ӧз кылы, куриськемдэс санэ ӧз поны.


  46 Соин ик тӥ Кадесын сокем кема дыр ӵоже улӥды».

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  2-тӥ ЛЮКЕТ


  1 Ми берен берытскимы но Горд Кам зарезь пала нуись сюрес кузя луоё кыр дуннее пыримы, кызьы мыным Кузё-Инмар косон сётӥз; трос дыр ӵоже Сеир гурезь котыртӥ ветлӥмы. 2 Кузё-Инмар мыным тазьы вераз, тазьы шуиз: 3 «Тырмоз ини тӥледлы та гурезь котыртӥ ветлыны, уйпала кожытӥське; 4 калыклы, косон сётыса, тазьы шу: ”Сеирын улӥсь агай-вынъёстылэн, Исавлэн пиосызлэн музъемзы пыр ортчоды, соос тӥлесьтыд кышкатскозы, нош тӥ утиське, 5 соосын ожмаськыны эн кутске, уго Мон тӥледлы соослэсь одӥг пыдтыш быдӟа музъемзэс но уг сёты, малы ке шуоно Сеир гурезез Мон Исавлы люкет музъемлы сётӥ; 6 соослэсь сиёнзэс, юон вузэс азвесь тырыса басьтэ но соку сие, юэ; 7 уго Инмаред Кузё-Инмар киыныд ужано вань ужъёстэ бакель кариз, та быдӟым, [шимес] луоё кыр дуннеетӥ ветлыкуды, Со тӥледлы юрттӥськиз; тани ньыльдон ар ӵоже ини Инмаред Кузё-Инмар тӥледыз уг кельты, номырлы но ёрмыса-ӟудыса уд улӥське”».


  8 Сеирын улӥсь агай-вынъёсмы, Исавлэн пиосыз вӧзтӥ ми мынӥмы, Елафысен, Ецион-Гаверысен лыктӥсь ӵошалысь сюрес вылысен кожытскимы но Моавысь луоё кыр дунне пала мынӥмы.


  9 Соку Кузё-Инмар мыным шуиз: «Моав калыкен тушмонъяськыса улыны эн кутскы, соосын ожмаськыны эн кутскы, уго солэн музъемез бордысь пичи люкетсэ но тыныд уг сёты, малы ке шуоно Ар музъемез Мон Лотлэн пиосызлэн киулазы сётӥ».


  10 Азьвыл отын енак пиос кадесь ик ӝужыт мугоро, трос лыдо, быдӟым калык – емимъёс – улӥзы, 11 соосты енак пиосты кадь ик рефаимъёс пӧлы пырто; моав калык соосты емим шуыса нима. 12 Сеирын азьвыл хоррейёс улӥзы, нош Исавлэн пиосыз соосты отысь уллязы, ас азьысьтызы быдтӥзы но соослэн интыязы асьсэос улыны кутскизы, – лэсьтӥзы озьы ик, кызьы израиль пиос Кузё-Инмарлэн соослы люкетлы сётэм музъеменыз каризы.


  13 «Табере султэ, Заред нёжалэз выже». Заред нёжалэз ми выжимы. 14 Кадес-Варние мыныны потэммы дырысен Заред нёжалэз выжеммы дырозь куамын тямыс ар ортчиз ини; оже ветлэмъёслэн ёзысьтызы-выжыысьтызы асьмелэн станамы одӥг но адями ӧз ни кыльы, озьы луиз, кызьы [Инмар] Кузё-Инмар соослы кыл сётыса шуиз. 15 Кузё-Инмарлэн киыз соосты быдтыны дась улӥз, станамы соос пӧлысь одӥгез но улэп ӧз кыльы. 16 Калык пӧлысь оже ветлэмъёс ваньзы кулыса бырем бере 17 Кузё-Инмар мыным тазьы вераз, тазьы шуиз: 18 «Тон Моав музъем вӧзтӥ, Ар вӧзтӥ ортчиськод, 19 аммон калыклэн матаз вуид, но соосын тушмонъяськыса улыны эн кутскы, ожмаськыны эн кутскы, уго аммон пиослэн музъемзылэсь тыныд люкетлы номырзэ но уг сёты, малы ке шуоно Мон сое Лотлэн пиосызлы люкетлы сётӥ».


  20 Та музъем но рефаимъёслэн музъемзы шуыса лыдъяське вал, азьвыл отын рефаимъёс улӥзы; аммон калык соосты замзумим шуыса нима; 21 соос енак пиос кадесь ик ӝужыт мугороесь, трос лыдо, быдӟым калык; аммон пиослэн азязы Кузё-Инмар соосты быдтӥз, аммон калык соосты улляз но соослэн музъемазы улыны интыяськизы. 22 Сеирын улӥсь Исавлэн пиосызлы но Кузё-Инмар тазьы ик кариз: соослэн азязы хоррейёсты быдтӥз, Исавлэн пиосыз соосты уллязы но соослэн интыязы улыны кутскизы, отын туннэ нуналозь но уло; 23 Газа дорозь кыстӥськись шаерысь гуртъёсын улӥсь аввейёсты Кафторысь потэм кафторим калык быдтӥз но та шаере улыны интыяськиз.


  24 «Султэ, мынэ, Арнон ӧр вамен выже; аморрей пиез, Есевонлэсь Сӥгон эксэйзэ, Мон тӥляд киулады сётӥсько, солэсь музъемзэ но; сое киултыны кутскы, ожмаськы соин; 25 та нуналысен кутскыса инбам улын улӥсь вань калыкъёс пӧлы Мон тынэсьтыд кышкан, куалекъян вӧлмытыны кутско; соос тон сярысь кылӥзы ке, куалектозы, туж кышканы кутскозы».


  26 Кедемоф луоё кыр дуннеысь мон Есевонлэн Сӥгон эксэез доры вераськыны адямиосме лэзи, тупаса улон сярысь вераськыны ыстӥ: 27 «Музъем ваментӥд потыны лэзь монэ, сюрес кузя мыно, бурпала но, паллян пала но мон уг кожылы; 28 азвесен мыным сиён вузалля, соин кӧтме тыро; юыны вудэ мыным азвесен сёт, соин сюме юзмато, пыдыным лёгиськыса гинэ музъем вылтӥд ортчо; 29 мыным озьы лэсьты, кызьы лэсьтӥзы Сеирын улӥсь Исавлэн пиосыз, кызьы лэсьтӥз Арын улӥсь моав калык, – милемлы, Иордан вамен потыса, Инмармылэн Кузё-Инмарлэн милемлы сётоно музъемаз вуыны кулэ». 30 Нош Есевонлэн Сӥгон эксэез аслаз музъемез пыр ортчыны ӧз лэзьы, малы ке шуоно тынад Инмаред Кузё-Инмар солэсь лулзэ-мылкыдзэ лекомытӥз, сюлэмзэ чурытомытӥз сое тынад киулад сётон понна, кызьы туннэ адӟиськомы.


  31 Соку Кузё-Инмар мыным шуиз: «Тани, Мон [Есевонлэсь] Сӥгон [эксэйзэ, аморрей пиез], солэсь музъемзэ но тынад киулад сётыны кутскисько; солэсь музъемзэ киулад басьты». 32 Яаца дорысен [Есевонлэн] Сӥгон [эксэез] вань калыкеныз ӵош асьмемын ожмаськыны кутскиз; 33 асьмелэн Инмармы Кузё-Инмар сое [асьмелэн киуламы] сётӥз, сое, солэсь пиоссэ, солэсь вань калыксэ погыртӥмы. 34 Соку солэсь вань городъёссэ киултӥмы, вань городъёссэ, пиосмуртъёссэ но кышномуртъёссэ, нылпиоссэ быдтӥмы, нокинэ но улэп ӧм кельтэ; 35 пудозэс, киултэм городъёсысьтызы талам ваньбурез гинэ асьмелы басьтӥмы. 36 Арнон ӧр дорын сылӥсь Ароер дорысен, нёжалын сылӥсь город дорысен Галаад [гурезь] дорозь интыяськем одӥгез но город асьмелы пумитъяськыны ӧз быгаты: Инмармы Кузё-Инмар ваньзэ [киуламы] сётӥз. 37 Нош аммон калыклэн музъем дораз ӧд мыны, Иавок ӧр котырысь интыосы но, гурезьёсы интыяськем городъёсазы но ӧд мыны, – Инмармылэн Кузё-Инмарлэн [асьмелы] косылымтэ интыяз нокытчы но ӧд мыны.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  3-тӥ ЛЮКЕТ


  1 Отысь берытскыса, асьмеос Васан пала мынӥмы, Едрея дорысен асьмемын Васанлэн Ог эксэез аслаз вань калыкеныз ӵош ожмаськыны кутскиз. 2 Соку Кузё-Инмар мыным шуиз: «Эн кышка солэсь, сое Мон тынад киулад сёто – вань калыксэ но, быдэс музъемзэ но, солы озьы карод, кызьы карид Есевонын улӥсь аморрейёслэн Сӥгон эксэйзылы». 3 Инмармы Кузё-Инмар Васанлэсь Ог эксэйзэ, солэсь вань калыксэ киуламы сётӥз; ми сое погыртӥмы, – одӥг мурт но улэп ӧз кыльы; 4 со виын солэсь вань городъёссэ киуламы басьтӥмы, одӥгез но городзы, киуламы сюрытэк, ӧз кыльы: куатьтон городэз, быдэс Аргов улосвылэз, Васанлэн Ог эксэезлэсь быдэс музъемзэ киултӥмы; 5 вань та городъёс ӝужытэсь борддоръёсын, ӟезьыосын котыртэмын, тунгонъёсын пытсамын вал, трос гинэ юнматымтэ городъёссэ но киултӥмы; 6 Есевонлэн Сӥгон эксэезлэсь кадь ик солэсь но вань городъёссэ быдтӥмы, отын улӥсь пиосмуртъёсты, кышномуртъёсты, нылпиосынызы ӵош, быдтӥмы; 7 нош вань пудоез, городъёсысь киултэм ваньбурез асьмелы каримы.


  8 Со виын та музъемез киултӥмы, кык аморрей эксэйёслэсь музъемзэс – Иордан тапалась, Арнон ӧр дорысен кутскыса Ермон гурезёзь кыстӥськись музъемез – киуламы басьтӥмы, – 9 сӥдон калык Ермонэз Сӥрион шуэ, нош аморрейёс сое Сенир шуыса нимало, – 10 ӵошкыт интыысь вань городъёсты, быдэс Галаадэз, Салхаен Едрея дорозь кыстӥськись быдэс Васанэз, Васанлэн Ог эксэезлэн музъемысьтыз городъёсты киултӥмы; 11 рефаимъёс пӧлысь Ог гинэ, Васанлэн эксэез, улэп кылиз на. Тани, солэн кӧлан интыез, корт валес, со али но аммон пиос киын Равваын возиське на: солэн кузьдалаез укмыс гырпум кузьда, нош пасьталаез пиосмуртлэн ньыль гырпумез кузьда.


  12 Со виын киултэм музъеммы Арнон ӧр вӧзысь Ароер бордысен кутскиз, отчы ик пыризы Галаадлэн гурезё шаерысьтыз ӝыны люкетэз, отысь городъёс, та люкетэз Рувим но Гад выжыослы мон сётӥ; 13 Галаадлэсь кылем люкетсэ, быдэс Васанэз – Ог эксэйлэсь музъемзэ – быдэс Аргов улосвылэз, Васанэн ӵош, Манассия выжылэн ӝыны люкетызлы мон сётӥ. [Со шаер рефаимъёслэн музъемзы шуыса нимаське.] 14 Манассиялэн Иаир пиез киултӥз быдэс Аргов улосвылэз, Гессур, Мааха музъемъёслэн гожзы-межазы дорозь кыстӥськись интыез киултӥз; Васанлы аслэсьтыз нимзэ сётӥз, сое «Иаирлэн гуртъёсыз» шуыса нимаз. Со шаерез туннэ нуналозь но озьы нимало.


  15 Махирлы мон Галаадэз сётӥ; 16 нош Рувим но Гад выжыослы Галаадысен Арнон ӧр дорозь кыстӥськись музъемез мон сётӥ, Арнон ӧр дорысен Иавок ӧр дорозь кыстӥськись музъемез, со сьӧрын улэ ни аммон калык. 17 Та сяна, нёжал музъемез, Иордан дуртӥ, Киннереф зарезь дурысен, нёжаллэн зарезез – Сылало зарезь дурозь, шундыӝужан палтӥз Фасги гурезьлэн выжыозяз кыстӥськись музъемез мон соослы сётӥ на.


  18 Соку мон тӥледлы таӵе косон сётыса шуи: «Тӥляд Инмарды Кузё-Инмар та музъемез тӥляд киулады сётӥз; ваньды, ожмаськыны быгатӥсьёс, ожмаськон тӥрлык кутыса, агай-вынъёстылэн, израиль пиослэн, азьпалазы мынэ оже, 19 нош тӥляд кышноосты, нылпиосты, пудоосты – мон тодӥсько тӥляд пудоды трос шуыса – мынам тӥледлы сётэм городъёсам мед кылёзы, 20 [Инмар] Кузё-Инмар тӥледлы кадь ик агай-вынъёстылы но каньылэн улон сётӥз ке, Инмардылэсь Кузё-Инмарлэсь Иордан сьӧрысь соослы сётоно музъемзэ киулазы басьтӥзы ке, соку ваньды мынам тӥледлы сётэм музъемам берытскоды».


  21 Со виын мон Иисуслы курыса-косыса шуи: «Тон ас синмыныд адӟид, мар кариз Инмарды Кузё-Инмар та кык эксэйёсын; озьы кароз Кузё-Инмар мукет эксэйлыкъёсын но, кудъёсыз пыр тон ортчод. 22 Эн кышка соослэсь, уго Инмарды Кузё-Инмар тӥ понна Ачиз ожмаське».


  23 Со виын мон Кузё-Инмарлы тазьы вераса вӧсяськи: 24 «Дунне Кутӥсь Кузё-Инмаре! Тон мыным, Аслад ляльчиедлы, Аслэсьтыд быдӟымлыктэ, [Аслэсьтыд кужымдэ,] кужмо кидэ, [юн суйбыгыттэ] возьматыны кутскид; инмын яке музъем вылын Тон кадь ужъёс лэсьтыны быгатӥсез, Тон кадь быдӟым кужмоез кыӵе инмар вань? 25 Лэзь монэ, Иордан шур сьӧры выжыса, со ӟечлыко музъемез адӟыны, со чеберлэсь но чебер гурезез, Ливанэз адӟыны».


  26 Нош Кузё-Инмар тӥледлы луыса мыным вожзэ поттӥз, куриськемме санэ ӧз басьты. Кузё-Инмар мыным шуиз: «Тырмоз тыныд! Азьланяз та сярысь Мыным номыр но эн ни вера; 27 Фасги гурезьлэн йылӥяз тубыса учкы зарезь пала, уйпала, лымшор пала шундыӝужан пала, ас синмыныд учкы, малы ке шуоно тыныд Иордан тупала выжыны уз кылды; 28 Иисусэз визьма, нодъя, юнматы сое, уго со та калыклэн азьпалаз мыноз но тынэсьтыд адӟоно [быдэс] музъемдэ соослы люкылоз».


  29 Озьы асьмеос Беф-Фегорлы ваче беринэ интыяськем нёжалэ дугдӥмы.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  4-тӥ ЛЮКЕТ


  1 «Израиль, кылзы: пуктон-косонъёсты, законъёсты [туннэ] мон тӥледыз быдэсъяны дышето, улэп мед кылёды, [мед йылоды] но мыныса Кузё-Инмарлэсь, тӥляд атайёстылэн Инмарзылэсь, тӥледлы сётоно музъемзэ люкетлы мед басьтоды; 2 кыӵе курон-косон мон тӥледлы сёто, со борды номыр но эн ни ватсалэ, номырзэ но со бордысь эн куштэ; Инмардылэсь Кузё-Инмарлэсь курон-косонъёссэ быдэсъяса улэ, соосты мон [туннэ] тӥледлы верало.


  3 Тӥ ас синмыныды адӟиды [ваньзэ], мар кариз асьмелэн [Инмармы] Кузё-Инмар Ваал-Фегорен: Ваал-Фегор сьӧры мынӥсь вань адямиосты Инмаред Кузё-Инмар тынад калыкед пӧлысь быдтӥз; 4 нош тӥ, Инмарды Кузё-Инмар борды сюлмыныды лякиськемъёс, туннэ нуналозь но ваньды улэпесь.


  5 Тани, мон Инмарелэн Кузё-Инмарлэн косэмезъя тӥледыз пуктон-косонъёслы, законъёслы дышетӥ, тӥляд улыны пыроно, киултоно музъемады тӥ соосты быдэсъяса улыны мед быгатоды; 6 озьыен, тӥ соосты уте, быдэсъялэ, уго со бордын тӥляд визьлыкты, визьнодды мурт калыкъёс азьын адӟиськозы, соос вань та пуктон-косонъёс сярысь кылозы но шуозы: ”Одӥг та гинэ быдӟым калык визьлыко, визьнодо”. 7 Вань на меда мукетыз быдӟым калык, кин дорын инмаръёсыз сокем матын мед улысалзы, кызьы асьмелэн Инмармы Кузё-Инмар асьмелы матын улэ? Ку гинэ Солы медам вазиське, Со кылэ. 8 Вань на меда мукетыз быдӟым калык, кинлэн мед луысалзы такем шонерлыкоесь пуктон-косонъёсыз, законъёсыз, быдэс та закон кадез, кудзэ мон туннэ тӥледлы ӵектӥсько?


  9 Но одно ик чакласькы, туж тыршыса лулдэ уть, ас синмыныд адӟем ужъёсты эн вунэты, вань улон дауред ӵоже соос сюлмысьтыд медаз потэ. Соос сярысь аслад пиосыдлы, пиосыдлэн пиосызлы вера-тодыты, – 10 со нунал сярысь, куке тон Хорив дорын, [люкаськон нуналэ,] Инмаред Кузё-Инмар азьын сылӥд, куке Кузё-Инмар мыным шуиз: ”Мон доры калыкез люка, Мон соослы Аслэсьтым кылъёсме иворто, соосты кылыса, соос музъем вылын вань улоно нуналъёссы ӵоже Мынэсьтым кышкаса улыны дышетскозы, солы ик асьсэлэсь пиоссэс но дышетозы”. 11 Тӥ гурезьлэн матаз лыктӥды, гурезь выжые вуыса дугдӥды, нош гурезь инмозь ик ӝутскись тылын ӝуаса улӥз, пеймыт вал, пилемъёс ӝокатӥзы, тём-тём пеймыт улӥз. 12 Соку Кузё-Инмар тӥледын [гурезьысен,] тыл пӧлысен, вераськыса улӥз; [Солэсь] куаразэ тӥ кылӥды, нош тусбуйзэ ӧд адӟе, куаразэ гинэ кылӥды. 13 Со тӥледлы Аслэсьтыз сӥзён-косонзэ ялӥз, дас куронзэ-косонзэ сётӥз, сое тӥледыз быдэсъяны косӥз, сое кык изпулъёс вылэ гожтӥз; 14 со виын Кузё-Инмар монэ тӥледыз пуктон-косонъёсты, законъёсты дышетыны косӥз, киултыны пыроно музъемады соосты быдэсъяса мед улоды.


  15 Лулады-сюлмады тае юн возе: Кузё-Инмар Хорив [гурезьын], тыл пӧлысен, тӥледлы веракуз, со нуналэ тӥ нокыӵе но тусбуез ӧд адӟе. 16 Тӥ медад сӧриське но пиосмуртлы яке кышномуртлы укшась, вӧлыса, суредаса асьтэлы кыӵе ке но сульдэр-идол медад лэсьтэ, 17 музъем вылысь кыӵе ке но пудолэсь сульдэрзэ, инбам ултӥ лобась кыӵе ке но тылобурдолэсь сульдэрзэ, 18 музъем вылтӥ нюж кыстӥськыса ветлӥсь кыӵе ке но сыӵе макелэсь сульдэрзэ, музъем улысь вуын уясь кыӵе ке но чорыглэсь сульдэрзэ эн лэсьтэ; 19 инме учкид ке, шундыез, толэзез, кизилиосты, вань ин кужымъёсты адӟид ке, визь сынаськонэ медад сюры но соослы йыбырттоно, ужано-тыршоно медад луы, уго Инмаред Кузё-Инмар соосты инбам улысь вань мукет калыкъёслы висъяз. 20 Нош [Инмар] Кузё-Инмар тӥледыз корт ӵыжатон гурысь, Египетысь, поттӥз, Солэн Аслаз быръем калыкез тӥ мед луоды шуыса, – кызьы со туннэ быдэсмиз но. 21 [Инмар] Кузё-Инмар тӥледлы луыса мыным вожзэ поттӥз но кыл сётӥз: Иордан тупала уд поты, Инмаредлэн Кузё-Инмарлэн тынад калыкедлы люкетлы сётоно ӟечлыко музъемаз уд пыры, шуиз; 22 Иордан тупала потытэк мон та музъеме кулыса кылё, нош тӥ Иордан тупала выжоды но со ӟечлыко музъемез киулады басьтоды. 23 Утиське-чаклаське, Инмардылэсь Кузё-Инмарлэсь тӥледын ӵош пуктэм-кутэм сӥзён-косонзэ медад вунэтэ, мае ке но суредась-возьматӥсь сульдэръёсты-идолъёсты асьтэлы медад лэсьтэ, кызьы тонэ косӥз-куриз Инмаред Кузё-Инмар; 24 уго тынад Инмаред Кузё-Инмар – тыл кадь ньылӥсь, кылэз юн юась Инмар.


  25 Тынад пиосыд вордскизы ке, пиосыдлэн пиоссы вордскизы ке, музъем вылын кема улэмды бере сӧриськиды ке – мае ке возьматӥсь сульдэр-идол лэсьтӥды ке, та ярантэм-лек ужез Инмардылэн Кузё-Инмарлэн азяз лэсьтыса, Солэсь вожзэ поттӥды ке, 26 туннэ мон, инмез но музъемез адӟисе ӧтьыса, тӥ азьын ялӥсько: Иордан вамен выжыса люкетлы басьтэм музъемдэс ӝоген ыштоды; со музъемын кема улыса уд вуэ, кулоды-быроды; 27 Кузё-Инмар тӥледыз [вань] калыкъёс пӧлы пазьгоз, Кузё-Инмар тӥледыз пӧртэм калыкъёс пӧлы нуоз, соос пӧлын тӥляд лыдды ӧжыт луоз; 28 отын тӥ пулэсь, излэсь киын лэсьтэм [мурт] инмаръёслы йыбыртъяса улоды, – соос уг но адӟо, уг но кыло, уг но сисько, нырынызы но уг шӧдо.


  29 Отысен Инмардэ Кузё-Инмарез утчад ке, вань сюлмыныд, вань лулыныд Сое утчад ке, тон [Сое] шедьтод. 30 Кӧтӝожен улыкуд, дыр ортчыса, ваньмыз та тон доры вуиз ке, соку тон Инмаред Кузё-Инмар пала берытскод, Солэсь верам кылзэ кабыл басьтыса улод. 31 Тынад Инмаред Кузё-Инмар – [ӟечлыко,] гажась-жалясь Инмар; Со тонэ уз кушты, уз быдты тонэ, атайёсыдлы сётэм сӥзён-косонзэ уз вунэты, сое Со кыл сётыса юнматӥз.


  32 Тынэсьтыд азьвыл луэм дыръёслэсь-вапумъёслэсь юа, Инмарлэн музъем вылэ адямиез кылдытэм нуналысеныз кутскыса луэм дыръёслэсь-вапумъёслэсь юа, инлэн пумысеныз инлэн пумозяз юа: та кадь мукет кыӵе ке но быдӟым уж вал-а, таӵеез сярысь кытын ке но, куке но кылэмын вал-а? 33 [Кыӵе ке но] калык тон кадь тыл пушкысь верась [улэп] Инмарлэсь куаразэ кылӥз-а, но со улэп кылиз шуыса, тон кылӥд-а? 34 Мурт калык пӧлын улӥсь калыкез доры лыктыса, кыӵе ке но инмар сое ас дораз басьтыны утчаз-тыршиз-а, – курадӟонъёс, паймымон тодметъёс, паймымон ужъёс, ожмаськон-жугиськонъёс ыстылыса, аслаз кужмо киыныз, вӧлъям бур киыныз быдӟымесь, кышкытэсь ужъёс возьматыса, кызьы тӥляд Инмарды Кузё-Инмар тӥ понна Египетын тынад син азяд лэсьтӥз? 35 Тыныд тае адӟыны сётэмын, тон мед тодод [тынад Инмаред] Кузё-Инмар гинэ Инмар луэ, Со сяна, мукетыз ӧвӧл; 36 тыныд Со инмысен тонэ дышетон-нодъян понна Аслэсьтыз куаразэ кылытӥз, музъем вылын Аслэсьтыз быдӟым тылзэ тыныд возьматӥз но, тон тыл пушкысь Солэсь верам кылъёссэ кылӥд; 37 тынэсьтыд вашкала атайёстэ Со яратӥз, соос бере вордскем калыкез, [тӥледыз], Со Аслыз бырйиз, соин Со Аслаз быдӟым кужыменыз Ачиз тонэ Египетысь поттӥз, 38 тынад азьысьтыд тынэсьтыд кужмоесьсэгес, тросгес лыдо калыкъёсты улляны но соослэсь музъемзэс тыныд люкетлы сётон вылысь тонэ отчы пыртыны, кызьы али но адӟиськомы. 39 Озьыен, туннэ тод, сюлмад пон: [тынад Инмаред] Кузё-Инмар – со Инмар вылӥын – инмын, улӥын – музъем вылын; [Со сяна,] мукетыз ӧвӧл; 40 Солэсь пуктон-косонъёссэ, курон-косонъёссэ, кудъёссэ туннэ мон тыныд сётӥсько, быдэсъяса ул, соку тыныд, тон бере улыны кылёно нылпиосыдлы ӟеч мед луоз, Инмаредлэн Кузё-Инмарлэн пумтэм дыръёслы сётэм музъемаз тон кема улоно мед луод».


  41 Соку Моисей Иорданлэн тупалаз, шундыӝужан палысьтыз куинь городъёсты висъяз, 42 отчы матысь муртсэ янгышен виись мурт пегӟыны-ватӥськыны мед быгатоз, кудӥз толон но, толон валлян но вием муртэн тушмонъяськыса ӧз улы вал, – та городъёс пӧлысь одӥгаз со ватӥськыса, улэп кыльыны мед быгатоз: 43 Бецере – ӵошкыт луоё кыр дуннеысь Рувим выжылэн музъемаз интыяськем городэ; Рамофе – Галаадысь, Гад выжылэн музъемаз интыяськем городэ, Манассия выжылэн Васанэ интыяськем Голан городаз.


  44 Тани Моисейлэн израиль пиослы ялэм законэз; 45 тани Моисейлэн верам косонъёсыз, пуктон-косонъёсыз, уставъёсыз, соосты со Египетысь потэм беразы [луоё кыр дуннеысен] израиль пиослы вераз, 46 Иордан шур сьӧрысен, Есевонын улӥсь аморрей калыклэн Сӥгон эксэезлэн музъемаз, Беф-Фегорлэн ваче беринысьтыз нёжалысен вераз, Египетысь потэмзы бере Моисей отысен израиль пиосын ӵош аморрей эксэез вииз. 47 Киултӥзы солэсь музъемзэ, Васанлэн Ог эксэезлэсь музъемзэ, Иорданлэн шундыӝужан палысьтыз кык аморрей эксэйёслэсь музъемзэс киултӥзы, 48 Арнон ӧрлэн ярдураз сылӥсь Ароер дорысен кутскыса Сӥон, со ик Ермон, гурезь дорозь, 49 Иорданлэн сопалысьтыз, шундыӝужан палысьтыз, быдэс ӵошалэз ӵошаллэн зарезь дорозяз, Фасги гурезь выжыозь кыстӥськись музъемез киултӥзы.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  5-тӥ ЛЮКЕТ


  1 Моисей вань израиль калыкез люказ но соослы шуиз: «Израиль, туннэ верано пуктон-косонъёсты, законъёсты пеляд пон, дышетэ соосты, тырше соосты быдэсъяны. 2 Асьмелэн Инмармы Кузё-Инмар Хоривысен асьмемын сӥзён-косон пыр кусып кылдытӥз, 3 со сӥзён-косонэз Кузё-Инмар атайёсмылы ӧз, асьмелы, али улӥсьёслы, сётӥз. 4 Гурезь йылысен, тыл пӧлысен, ваче син учкыса, тӥледлы Кузё-Инмар вераз, 5 нош мон со виын Кузё-Инмарен тӥ вискын сылӥ Кузё-Инмарлэсь кылзэ тӥледлы веран понна, уго тӥ, тыллэсь кышкаса, гурезь йылэ ӧд тубе. Соку Со шуиз:


  6 ”Мон – Кузё-Инмар, тынад Инмаред, Египет музъемысь, ляльчиын улон коркась, тонэ Поттӥсь; 7 Мынам азям тынад мукет инмаръёсыд медаз луэ.


  8 Аслыд сульдэр-идол эн лэсьты, мар вань вылӥын – инмын, мар вань улӥын – музъем вылын, мар вань музъемлэн улӥяз – вуын, соослэсь туссэс-суредзэс аслыд эн лэсьты, 9 соослы эн йыбыртъя, соослы ужаса-тыршыса эн улы, уго Мон тынад Инмаред Кузё-Инмар, кылэз юн юась Инмар, атайёслэн янгышъёссы-сьӧлыкъёссы понна соослэсь нылпиоссэс, Монэ адӟонтэм карисьёсты, куинетӥ, ньылетӥ ёзозь-выжыозь вӧсь карисько, 10 Монэ яратӥсьёслы, Мынэсьтым курон-косонъёсме быдэсъясьёслы сюрс выжыозь Аслэсьтым гажан-жалянме возьматӥсько.


  11 Инмаредлэсь Кузё-Инмарлэсь нимзэ юнме эн вера, уго [Инмаред] Кузё-Инмар Солэсь нимзэ юнме верась муртэ вӧсь карытэк уз кельты.


  12 Суббота нуналэз уть, дун-чылкыт ул со нуналэ, кызьы тонэ улыны косӥз Инмаред Кузё-Инмар; 13 куать нунал ужа, соку вань ужъёстэ лэсьты, 14 нош сизьыметӥзэ – суббота нуналэз – Инмаредлы Кузё-Инмарлы сӥзь: [со нуналэ] номыр но эн ужа тон ачид но, пиед но, нылыд но, ляльчиед но, ляльчи кышномуртэд но, ошед но, ишакед но, нокудӥз пудоед но, тон дорын улӥсь сьӧрлось лыктэм мурт но; ляльчи пиед но, ляльчи кышномуртэд но, [ишакед но,] тон кадь ик мед шутэтскозы; 15 тодад возь: Египет музъемын тон ляльчи адями вал, нош Инмаред Кузё-Инмар Аслаз кужмо киыныз, юн суйбыгытэныз тонэ отысь поттӥз, со понна ик тынад Инмаред Кузё-Инмар тонэ суббота нуналэз утьыны, сое [дун-чылкыт ортчытыны] косӥз.


  16 Атайдэ но, анайдэ но сӥлы кар, кызьы тонэ косӥз Инмаред Кузё-Инмар, – кема мед улод, музъем вылын тыныд умой мед луоз; та музъемез тыныд Инмаред Кузё-Инмар сётэ.


  17 Эн виы.


  18 Азон-калгон сьӧлыке эн пыры.


  19 Эн лушкаськы.


  20 Мукет мурт вылэ ӧвӧлзэ вань карыса эн вера. 21 Муртлэсь кышнозэ аслыд кулэ эн кары; муртлэсь корказэ но, солэсь бусызэ но, солэсь ляльчизэ но, солэсь ляльчи кышномуртсэ но, солэсь ошсэ но, солэсь ишаксэ но, [солэсь нокыӵе пудозэ но] – маиз вань, солэсь номырзэ но аслыд кулэ эн кары”.


  22 Та кылъёсты Кузё-Инмар гурезь йылысен, тыл пушкысен, пилем, тём пеймыт, [сильтӧл] пушкысен бадӟым куараен вань люкаськем калыктылы вераз, собере ӧз ни вера, кык изпулъёс вылэ гожтӥз но соосты мыным сётӥз.


  23 Пеймыт пушкысь куара кылэмды бере, гурезь тылын ӝуаса улон дыръя, тӥ мон доры лыктӥды, выжыостылэн вань кивалтӥсьёссы, тӥляд тӧроосты но, 24 соку тӥ шуиды: ”Тани, асьмелэн Инмармы Кузё-Инмар Аслэсьтыз данлыксэ, Аслэсьтыз быдӟымлыксэ возьматӥз, тыл пушкысь Солэсь куаразэ ми кылӥмы; туннэ ми адӟимы, кызьы Инмар адямиен вераське но кызьы со адями улэп кыле. 25 Табере малы милемлы кулоно? Со быдӟым тыл милемыз сиёз ук; Инмармылэсь Кузё-Инмарлэсь куаразэ эшшо кылӥмы на ке, соку куломы. 26 Уго вань меда кыӵе ке но лулмугор, кудӥз тыл пушкысен верась улэп Инмарлэсь куаразэ ми кадь мед кылысал но улэп мед кыльысал? 27 Тон мын но, мар [тыныд] Инмармы Кузё-Инмар вералоз, сое ваньзэ кылзы, собере сое тон милемлы ваньзэ вера, нош ми кылзомы, ваньзэ сое быдэсъяломы”.


  28 Тӥлесьтыд монэн вераськем кылъёстэс Кузё-Инмар кылӥз но мыным Кузё-Инмар тазьы шуиз: ”Та калыклэсь тыныд верам кылъёссэ Мон кылӥ; мар гинэ ӧз вералэ, ваньмыз умой вал; 29 э, соослэн сюлэмзы сыӵе ке луысал, – Мынэсьтым кышканэн мед улысалзы, вань нуналъёсы Мынэсьтым вань курон-косонъёсме быдэсъяса мед улысалзы, соку соослы, соослэн пиоссылы но умой луысал пумтэм вапумъёс ӵоже! 30 Мын, вера соослы: ”Балаганъёсады берытске”, 31 нош тон татчы Монэн огазе кыль, соку Мон тыныд вань курон-косонъёсты, пуктон-косонъёсты, законъёсты верало, соослы тон калыкез дышетыны кулэ, соослэн киулазы сётоно музъемам [соосты быдэсъяса] улыны мед быгатозы шуыса”.


  32 Чаклаське, кызьы косӥз Инмарды Кузё-Инмар, озьы улэ, бурпала но, паллян пала но эн кожылэ; 33 Инмардылэн Кузё-Инмарлэн ветлыны косэм сюрес вылтӥз ветлэ, мед улоды, тӥледлы ӟеч мед луоз, киулады басьтоно музъемын кема дыр ӵоже мед улоды».

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  6-тӥ ЛЮКЕТ


  1 Инмардылэсь Кузё-Инмарлэсь тӥледыз дышетыны косӥсь курон-косонъёссэ, пуктон-косонъёссэ, законъёссэ али киултыны мыноно музъемады улыны интыяськем берады быдэсъяса мед улоды. 2 Инмаредлэсь Кузё-Инмарлэсь кышканэн мед улод, Солэсь вань пуктон-косонъёссэ, [туннэ] сӥзёно вань курон-косонъёссэ тон но, тынад пиосыд но, пиосыдлэн пиоссы но вань улон нуналъёсты ӵоже быдэсъяса мед улоды, – улоно нуналъёсты тросгес мед луозы.


  3 Озьыен, кылзы, Израиль, тае быдэстыны тыршы, тыныд умой мед луоз, тӥ трослы мед йылоды, кызьы атайёстылэн Инмарзы Кузё-Инмар тӥледлы вераз: [Со тӥледлы] йӧлын чечыен бызись музъем [сётоз. Та Инмарлэн Кузё-Инмарлэн израиль пиослы Египет музъемысь потыса луоё кыр дуннеын улыкузы сётэм пуктон-косонъёсыз, законъёсыз].


  4 Кылзы, Израиль: асьмелэн Инмармы Кузё-Инмар – одӥг Кузё-Инмар; 5 Инмардэ Кузё-Инмарез вань сюлмыныд, вань лулыныд, вань кужмыныд яраты. 6 Туннэ тыныд сӥзьыса сётэм та кылъёсы тынад сюлмад, [тынад лулад] мед улозы; 7 та кылъёсты нылпиосыдлы ялан вералля – гуртад пукыкуд но, сюрес кузя мыныкуд но, изьыны выдыкуд но, изьыса султыкуд но. 8 Пусэз-тодметэз кадь соосты ки бордад дум, кымесад думем йыркерттэт кадь мед луозы. 9 Гожты соосты коркаедлэн ӧс янакъёсыз борды, озьы ик кар капкаос борды но.


  10 Авраам, Исаак, Иаков атайёсыдлы тыныд сётыны сӥзьыса верам музъемаз, тынад киыныд лэсьтымтэ бадӟымесь, умоесь городъёсаз Инмаред Кузё-Инмар тонэ пыртӥз ке, 11 кытын котькыӵе ваньбурен тырмытэм коркаос вань – со ваньбурез тон ӧд люка, изэз кораса лэсьтэм колодчаос вань – со изэз тон ӧд кора, виноградпуд бакчаос, вӧйпу садъёс вань, кудъёссэ тон ӧд мертты, соослэсь емышъёссэс сиёд, кӧттэ тырод, 12 соку чакласькы-утиськы: [сюлмыд медаз сӧриськы,] Египет музъемысь, ляльчиын улон юртысь, тонэ поттӥсь Инмардэ Кузё-Инмарез медад вунэты.


  13 Инмаредлэсь Кузё-Инмарлэсь кышка, Солы [Огназлы гинэ] ужаса-тыршыса ул, [Со борды лякиськы,] Солэн нимыныз кыл сёт. 14 Мурт инмаръёс пала, тӥляд котырады улӥсь калыкъёслэн инмаръёссы доры эн мынэ; 15 уго тон пӧлын улӥсь Инмаред Кузё-Инмар – кылэз юн юась Инмар; Инмаредлэн Кузё-Инмарлэн вожпотонэз медаз ӝуатскы но музъем вылысь Со тонэ медаз быдты.


  16 Инмардылэсь Кузё-Инмарлэсь визьзэ сынаса эн улэ, кызьы тӥ Массаысен Солэсь визьзэ сынаса улӥды.


  17 Инмардылэсь Кузё-Инмарлэсь тӥледлы сӥзьыса сётэм курон-косонъёссэ, пуктон-косонъёссэ, уставъёссэ юн уте, 18 [Инмаредлэн] Кузё-Инмарлэн син азяз шонерлыко, ӟечлыко ужъёс лэсьтыса ул, соку тынад улонэд ӟечлыко луоз, Кузё-Инмарлэн тынад атайёсыдлы кыл сётыса сӥзем музъемаз пырод но со ӟеч музъемез киулад басьтод. 19 Кызьы вераз Кузё-Инмар, Со тынад азьысьтыд вань тушмонъёстэ уллялоз. 20 Азьланьын пиед тынэсьтыд тазьы юаз ке: «Мае возьмато та пуктон-косонъёс, уставъёс, законъёс, кудъёссэ тӥледлы Инмарды Кузё-Инмар сӥзьыса сётӥз?» 21 Соку тон пиедлы шу: «Египетын ми фараонлэн ляльчиосыз вал, но [Инмар] Кузё-Инмар Аслаз кужмо киыныз, [юн суйбыгытэныз] милемыз Египетысь поттӥз, 22 [Инмар] Кузё-Инмар милям син азямы паймымон тодметъёс, быдӟымесь паймымон ужъёс возьматӥз, Египетэз, фараонэз, солэн корказ вань улӥсьёсты, [солэсь ожгарчиоссэ] вӧсь кариз; 23 нош милемыз [Инмармы Кузё-Инмар] отысь поттӥз атайёсмылы сӥзьыса верам музъемзэ милемлы сётон понна, со музъеме милемыз пыртон понна; 24 Кузё-Инмар милемыз вань та пуктон-косонъёсты быдэсъяса улыны косӥз, Инмармылэсь Кузё-Инмарлэсь кышканэн мед уломы, вань улоно нуналъёсамы милемлы ӟеч мед луоз, али кадь ик улэп мед луомы. 25 Та бордын асьмелэн шонерлыкмы луоз: Инмармы Кузё-Инмар азьын [законлэсь] вань та курон-косонъёссэ тыршыса быдэсъяса улӥмы ке, кызьы Со милемыз куриз-косӥз».

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  7-тӥ ЛЮКЕТ


  1 Инмаред Кузё-Инмар тонэ али киултыны мыноно музъемад пыртӥз ке, трос лыдо калыкъёсты – хеттейёсты, гергесейёсты, аморрейёсты, хананейёсты, ферезейёсты, евейёсты, иевусейёсты, – тынэсьтыд трос лыдогес, кужмогес сизьым калыкъёсты, тынад азьысьтыд улляз ке, 2 Инмаред Кузё-Инмар соосты тынад киулад сётоз, тон соосты погыртод, соку соосты быдты, соосын кусып эн кылдыты, эн жаля соосты; 3 соосын ӵыжы-выжы кусыпъёс эн кылдыты: нылдэ солэн пиезлы кышнолы эн сёты, солэсь нылзэ пиедлы кышно эн басьты; 4 уго соос мукет инмаръёслы йыбыртъян понна тынэсьтыд пиостэ Мон бордысь палэнтозы, соку Кузё-Инмарлэн вожпотонэз тӥ вылэ ӝуатскоз но, Со тонэ ӝог быдтоз. 5 Тӥ соослы тазьы каре: курбон сётылон интыоссэс куашкатэ, йыбыртъян юбооссэс пыргытъялэ, вӧсяськон сурдъёссэс коралэ, [инмаръёссылэсь] сульдэръёссэс-идолъёссэс тылын сутэ; 6 уго тон Инмаред Кузё-Инмар азьын святой калык: тонэ Инмаред Кузё-Инмар, музъем вылын улӥсь вань калыкъёс пӧлысь тон Солэн калыкез мед луод шуыса, бырйиз.


  7 Вань калыкъёслэсь тӥ трос лыдо луиськоды шуыса, тӥледыз Кузё-Инмар ӧз бырйы, – тӥ вань калыкъёслэсь ӧжыт лыдо калык луиськоды ук, – 8 но Кузё-Инмар тӥледыз яратэ бере, атайёстылы сётэм кылзэ быдэстон понна Кузё-Инмар кужмо киыныз, [юн суйбыгытэныз] тӥледыз ляльчиын улон юртысь поттӥз, Египет эксэйлэн, фараонлэн, киулысьтыз мозмытӥз. 9 Озьыен, тод: тынад Инмаред Кузё-Инмар – Со Инмар, зэм, оскиськымон Инмар, Сое яратӥсьёсын, Солэсь курон-косонъёссэ быдэсъясьёсын сӥзён-косон пыр кылдытэм кусыпсэ Со сюрс ёзъёс-выжыос вордскытозь уте, соосты гажамысь-жалямысь уг дугды. 10 Нош кинъёс Сое адӟемпотостэм каро, соосты ваньзэс вӧсь кароз, быдтоз; Сое синазькыль карисьёслы ӝегатскытэк пунэмзэ берыктоз.


  11 Озьыен, курон-косонъёсты, пуктон-косонъёсты, законъёсты, кудъёссэ мон туннэ тыныд верасько, быдэсъя-уть. 12 Та законъёсты кабыл басьтӥд ке, утид, быдэсъяд ке, соку Инмаред Кузё-Инмар но тонэн сӥзён-косон пыр кылдытэм кусыпсэ утёз, Аслэсьтыз гажан-жалянзэ тыныд возьматоз, кызьы Со атайёсыдлы кыл сётыса вераз, 13 тонэ яратоз, тонэ бакель кароз, выжыдэ трос лыдо кароз, пушкысьтыд потэм емыштэ бакель кароз, музъемедлэсь емышсэ но, ю-няньдэ но, винадэ но, вӧйдэ но, сюро таза пудоедлэсь кунянъёссэ но, ыж уллёосыдлэсь ыжпиоссэс но – атайёсыд азьын тыныд сётыны сӥзем музъем вылысь ваньзэ, маиз вань, ваньзэ бакель кароз. 14 Вань калыкъёс пӧлысь тон тросгес бакель каремын луод; кидыстэм пиосмуртэд но, нылпи вайисьтэм кышномуртэд но тынад пӧлад уз луы, пудоосты но кунян, ыжпи, кечпи вайисьтэмесь уз луэ; 15 [Инмаред] Кузё-Инмаред вань висён-курадӟонъёслэсь тонэ мозмытоз, Египетысен адӟем нокыӵе но урод-лек висёнъёсты тон вылэ уз лэзьы, соосты лэзёз вань тушмонъёсыд вылэ; 16 Инмардылэсь Кузё-Инмарлэсь тӥляд киулады сётоно вань калыкъёсты тӥ быдтоды: тӥ соосты жаляны кулэ ӧвӧл; соослэн инмаръёссылы тон йыбыртъяса улыны кулэ ӧвӧл, уго соос тон понна канжаськон луозы. 17 Сюлэм пушкад шуид ке: «Та калыкъёс, мынам калыке сярысь, лыдынызы бадӟымесьгес, кызьы мон быгато соосты улляны?» 18 Но тон соослэсь эн кышка, тодад вай, мар кариз Инмаред Кузё-Инмар фараонэн но, быдэс Египетэн но, 19 тодад вай со быдӟымесь, ас синмыныд адӟылэм шугадӟонъёсты, [быдӟымесь] паймымон тодметъёсты, паймымон ужъёсты, кужмо киез, юн суйбыгытэз, кудӥныз Инмаред Кузё-Инмар тонэ поттӥз, Инмаред Кузё-Инмар озьы ик кароз тынад вань кышкано калыкъёсыныд; 20 кылемъёсыз но, тынад син азьысьтыд пегӟемъёс но, кулыса бырытозязылы, Инмаред Кузё-Инмар соос вылэ шекычъёсты ыстоз; 21 эн кышка соослэсь, уго Инмаред Кузё-Инмар тон пӧлын улэ, Со – быдӟым, кышкыт Инмар. 22 Тынад Инмаред Кузё-Инмар каллен-каллен тынад азьысьтыд со калыкъёсты уллялоз; ӝог гинэ тон соосты быдтыны уд быгаты, [музъем тырттэм медаз кыльы но] кыр пӧйшуръёс тыныд вормыны луонтэм трос медаз йылэ шуыса; 23 нош тынад Инмаред Кузё-Инмар соосты тон кие сётоз, туж зол соосты куалекъятоз но, соос бырозы; 24 соослэсь эксэйёссэс тынад киулад сётоз но, тон соослэсь нимзэс ин улысь быдтод; соосты ваньзэсты быдтытозяд, тыныд пумит сылыны нокин но уз быгаты.


  25 Соослэн инмаръёссылэсь сульдэръёссэс тылын сутэ; сьӧлтэтэ медад сюры шуыса, сульдэръёс вылысь зарниез, азвесез кулэ эн кары, аслыд эн басьты, уго Инмаред Кузё-Инмар понна со юрӟым; 26 со кадь карган улэ медад сюры шуыса, юрӟымез корка пушкад эн пырта; солэсь палэнскы, солэсь юрды, уго со каргамын.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  8-тӥ ЛЮКЕТ


  1 Туннэ тӥледлы сӥзьыса сётэм вань курон-косонъёсме быдэсъяны тырше, улэп мед кылёды, мед йылоды но мыныса [Инмарлэсь] Кузё-Инмарлэсь тӥляд атайёстылы сётыны сӥзем [ӟеч] музъемез мед киултоды. 2 Тодад вай Инмаредлэсь Кузё-Инмарлэсь тонэ нуллэм быдэс сюрессэ, тонэ зӥбыт-востэм карон понна, тонэ эскерон-чаклан понна, тодон понна: мар тынад сюлмад, Солэсь курон-косонъёссэ быдэсъяса улод-а, уд-а, Со тонэ луоё кыр дуннеетӥ ньыльдон ар ӵоже нуллӥз; 3 Со тонэ зӥбыт-востэм карылӥз, сютэм возьыса утчаз, маннаен тонэ сюдӥз, со маннаез тон но, атайёсыд но ӧд тодылэ, – Со озьы кариз, тон мед тодод: адями нянен гинэ уг улы, Кузё-Инмарлэн ымысьтыз потӥсь котькудӥныз [кылыныз] со улэ; 4 тани, ньыльдон ар ӵоже ини дӥськутэд тынад ӧз пӧсьтылы, пыдыд тынад ӧз пыктылы. 5 Сюлмыныд тод: Инмаред Кузё-Инмар тонэ дышетэ адямилэн пизэ дышетэмез кадь ик. 6 Инмаредлэсь Кузё-Инмарлэсь курон-косонъёссэ уть, Солэсь кышкаса, Солэн возьматэм сюрес вылтӥз ветлы.


  7 Инмаред Кузё-Инмар тонэ ӟеч музъеме нуэ ук, кытын шур вуос бызё, нёжалъёсысь, гурезьёсысь ошмесъёс ву потто, тыос пуко, 8 со музъемын чабей, йыды, виноградпудъёс, смоквапуос, гранатпуос будо, со вӧйпуо, чечыё музъем, 9 со музъемын тон кӧтыд сюмаса уд улы, номырлы но ёрмыса уд улы; изъёсыз пушкын корт вань, гурезьёсысьтыз тон ыргон поттыны быгатод. 10 Сиськыса кӧтыд тыриз ке, Инмаредлы Кузё-Инмарлы тау кар тыныд сыӵе умой музъем сётэмез понна.


  11 Чакласькыса ул, Инмардэ Кузё-Инмарез медад вунэты, Солэсь вань курон-косонъёссэ, законъёссэ, пуктон-косонъёссэ быдэсъяса ул, кудъёссэ тыныд туннэ сӥзьыса сётӥсько. 12 Сиськыса кӧтыд тыриз ке, умоесь коркаос пуктылыса, [отын] улӥд ке, 13 сюро таза пудоед, сюро векчи пудоед тынад трос луиз ке, азвесед, зарниед трос луиз ке, котьмаид но тынад трос луиз ке, 14 чакласькы: сюлмыныд вылтӥяськыны эн кутскы, Египет музъемысь, ляльчиын улон коркась, тонэ поттӥсь Инмардэ Кузё-Инмарез эн вунэты; 15 Со тонэ быдӟым, шимес, луоё кыр дуннеетӥ, кыйёс, василиск кыйёс, скорпионъёс пӧлтӥ, вутэм, кӧс интыостӥ нуиз; гранит изгурезьысь Со тыныд ву поттӥз; 16 луоё кыр дуннеын Со тонэ маннаен сюдӥз, кудӥз сярысь [тон но,] атайёсыд но ӧз тодэ, – та тонэ зӥбыт-востэм карон понна, тонэ эскерон-чаклан понна, нош берло тыныд ӟеч карон понна вал; 17 сюлэм пушкад таӵе малпан медаз кылды: «Ас кужмыным, ас киылэн юнлыкеныз та узырлыкез мон люкай», 18 Инмардэ Кузё-Инмарез тодад возь, Со тыныд узырлык люканы кужым сётэ уго, озьы Со та дырозь но атайёсыныды кыл сётыса кылдытэм кусыпсэ уте.


  19 Нош тон Инмардэ Кузё-Инмарез вунэтӥд но мукет инмаръёслэн сьӧразы мынӥд ке, соослы ужаса-тыршыса, йыбыртъяса улӥд ке, [инмез но музъемез адӟисе ӧтьыса,] тӥ азьын туннэ ялӥсько: тӥ кулоды-быроды; 20 Инмардылэсь Кузё-Инмарлэсь верам кылъёссэ санэ ӧд ке понэ, соку тӥ быроды озьы ик, кызьы [Инмар] Кузё-Инмар тӥляд азьысьтыды калыкъёсты вие-быдтэ.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  9-тӥ ЛЮКЕТ


  1 Израиль, кылзы: тон али Иордан тупала выжиськод тынэсьтыд кужмоесьсэгес, трос лыдоесьсэгес калыкъёсты киултыны, бадӟымесь, инмозь ӝутскись борддоръёсын юнматэм городъёсты киултыны, 2 [быдӟым], трос лыдо, ӝужыт, таза мугоро енак калыклэсь музъемзэ киултыны, соос сярысь тон тодӥськод, кылэмед вань тазьы веранэз: «Енак пиослы пумитъяськыны кин быгатоз?» 3 Нош али тон тод: тынад Инмаред Кузё-Инмар тынад азьпалтӥд ньылӥсь-сутӥсь тыл кадь мынэ, Со соосты виылоз, тынад азяд погыръялоз но, тон соосты уллялод, ӝог быдтод, кызьы тыныд азьвыл ик вераз Кузё-Инмар. 4 Инмаред Кузё-Инмар соосты тынад азьысьтыд улляку, сюлмыныд тазьы эн шуы: «Мынам шонер улэме понна Кузё-Инмар монэ та [ӟеч] музъемез киулам басьтыны вайиз», сьӧлыклэсь кышкатэк улэмзы понна уго Кузё-Инмар та калыкъёсты тынад син азьысьтыд улля. 5 Шонер улэмед понна ӧвӧл, сюлмыныд шонерлыко улэмед понна но ӧвӧл, соослэсь музъемзэс аслыд люкетлы басьтыны мынонэд, та калыкъёслэн сьӧлыклэсь кышкатэк [законлы пумит] улэмзы понна Инмаред Кузё-Инмар соосты тынад азьысьтыд улля, озьы Кузё-Инмар атайёсыдлы Авраамлы, Исааклы, Иаковлы Аслэсьтыз сётэм кылзэ быдэстэ; 6 соин ик [али] тод тон: Инмаред Кузё-Инмар та ӟеч музъемез тынад киулад шонер улэмед понна уг сёты, уго тон чурыт сюлэмо калык. 7 Тодад возь, эн вунэты, кӧня тон Инмаредлэсь Кузё-Инмарлэсь луоё кыр дуннеысен вожзэ поттыса улӥд: Египет музъемысь потэмед дырысен та интые вуытозяды тӥ ялан Кузё-Инмарлы пумитъяськиськоды. 8 Хорив дорысен но Кузё-Инмарлэсь вожзэ поттыса улӥды, Кузё-Инмарлэн тӥледлы вожез потӥз, малпаз вал тӥледыз быдтыны, 9 тӥледын кусып кылдытон понна Кузё-Инмарлэсь сётэм сӥзён-косонэн гожтэм изпулъёссэ басьтыны гурезь йылэ тубем берам гурезь йылын мон ньыльдон нунал, ньыльдон уй улӥ, нянь ӧй сиы, ву ӧй юы, 10 Кузё-Инмар мыным кык изпулъёс сётӥз, соос вылын Инмарлэн чиньыеныз гожтэмез вал, люкаськон нуналэ тыл пӧлысен Кузё-Инмарлэн гурезьысен тӥледлы верам вань кылъёсыз соос вылын [гожтэмын вал].


  11 Ньыльдон нунал но ньыльдон уй ортчем бере Кузё-Инмар кык изпулъёс, сӥзён-косонэн изпулъёс, мыным сётӥз, 12 соку Кузё-Инмар мыным шуиз: «Султы, ӝоггес татысь кошкы, Египетысь поттэм калыкед сӧриськиз уго; сӥзьыса сётэм сюресэ вылысь соос ӝог палэнскизы; соос ӵыжатыса асьсэлы сульдэр-идол лэсьтӥзы».


  13 Соку Кузё-Инмар мыным шуиз: [«Мон тыныд одӥг пол но, кык пол но верай:] ”Адӟисько Мон, та калык чурыт сюлэмо шуыса”; 14 эн куты Монэ, – Мон соосты быдто, музъем вылысь соослэсь нимзэс быдто, нош тон бордысь соослэсь [бадӟымгес,] кужмогес, тросгес лыдо калык потто».


  15 Мон берытски но гурезь улэ лэзиськи, нош гурезь тылын ӝуаса улӥз; кыказ ик киям сӥзён-косонэн изпулъёс вал; 16 мон адӟи, кызьы тӥ Инмардылы Кузё-Инмарлы пумит сьӧлыкады, – ӵыжатыса асьтэлы ошпи лэсьтӥды, Кузё-Инмарлэн сӥзьыса тӥледлы сётэм сюрес вылысьтыз ӝог кожиды; 17 соку мон кыксэ ик изпулъёсты киосысьтым куштӥ но тӥляд син азяды пыргытӥ. 18 Соку мон тӥляд вань сьӧлыкъёсты понна, [Инмарды] Кузё-Инмар азьын уродзэ лэсьтыса сьӧлыкамды понна, Солэсь вожзэ поттыса улэмды понна [нош ик] Кузё-Инмар азе пыдесъяськи но азьло кадь ик ньыльдон нунал но ньыльдон уй вӧсяськи, нянь ӧй сиы, ву ӧй юы; 19 уго Кузё-Инмарлэн тӥ вылэ вожпотонэз, йыркурез ӝуатскем понна мон туж кышкаса улӥ, Со тӥледыз быдтыны малпа вал ини. Нош Кузё-Инмар та радаз но мынэсьтым куриськемме санэ понӥз. 20 Ааронлы но Кузё-Инмарлэн туж вожез потӥз, сое но быдтыны малпаз вал, мон со виын Аарон понна но вӧсяськи. 21 Нош тӥлесьтыд лэсьтэм сьӧлыктэс – ошпи сульдэрдэс – кутыса тылын сутӥ, пыргытӥ сое, пыры кари сое, сюй пыры кадь луиз но со векчи пырыосты гурезьысь васькись шуре кисьтӥ.


  22 Тавераысен но, Массаысен но, Киброт-Гаттааваысен но [Инмардылэсь] Кузё-Инмарлэсь вожзэ поттыса улӥды. 23 Кадес-Варниысь Кузё-Инмар тӥледыз тазьы вераса лэзиз вал: «Мынэлэ, тӥледлы сётоно музъемме киулады басьтэ», нош тӥ Инмардылэн Кузё-Инмарлэн косонэзлы пумит кариськиды, Солы ӧд оске, Солэсь верам кылзэ санэ ӧд понэ. 24 Тӥледыз тодэм дырысеным тӥ котьку но Кузё-Инмарлы тэрытскисьтэмесь вал.


  25 Кузё-Инмар азе уськытскыса, ньыльдон нунал но ньыльдон уй ӵоже мон вӧсяськыса улӥ, уго Кузё-Инмар малпа вал тӥледыз быдтыны; 26 Кузё-Инмар азьын вӧсяськыса, мон шуи: «Кузёе Кузё-Инмаре [инмаръёслэн эксэйзы], эн быдты Аслэсьтыд калыктэ, Аслэсьтыд люкеттэ, сое Тон [кужымедлэн] быдӟымлыкеныз мозмытӥд, Аслад кужмо киыныд, [юн суйбыгытэныд] Египетысь поттӥд; 27 тодад вай Аслэсьтыд ляльчиостэ Авраамез, Исаакез, Иаковез, [соос азьын Тон Аслад нимыныд кыл сётӥд]; эн учкы та калыклэн тэрытскытэк вог сюлмын улэмез шоры, сьӧлыклэсь кышкатэк улэмез шоры, солэн сьӧлыкъёсыз шоры, 28 милемыз поттэм музъемын [улӥсьёс] шуоно медаз луэ: ”Кузё-Инмар сӥзем музъемаз соосты пыртыны ӧз быгаты, соосты адӟемпотостэм карыса быдтон вылысь луоё кыр дуннее поттӥз”; 29 нош соос Тынад калыкед, Тынад люкетэд, соосты Тон быдӟым кужыменыд, юн суйбыгытэныд [Египет музъемысь] поттӥд».

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  10-тӥ ЛЮКЕТ


  1 Со виын Кузё-Инмар мыным шуиз: «Нырысьёсызлы укшась кык изпулъёс аслыд вӧл но Мон доры гурезь йылэ туб, аслыд пу ковчег лэсьты; 2 азьвылаз тынад пыргытэм изпулъёсыд вылын мар гожтэмын вал, со кылъёсты ик таосыз вылэ но Мон гожто; соосты ковчег пушкы пон». 3 Сӥттимпулэсь мон ковчег лэсьтӥ, азьвылъёсызлы укшасесь кык изпулъёс вӧлӥ но гурезь йылэ тубыны вырӟи; та кык изпулъёс мынам киям вал. 4 Со изпулъёс вылэ азьвыл мар гожтэмын вал, со кылъёсты ик Со гожтӥз: Кузё-Инмар тӥледлы люкаськон нуналэ, гурезь йылысен, тыл пушкысен со дас курон-косонъёсты вераз, изпулъёсты Кузё-Инмар мыным сётӥз. 5 Соку мон берытски но гурезь улэ васьки, со изпулъёсты аслам лэсьтэм ковчег пушкам понӥ, кызьы Кузё-Инмар монэ соосты возьыны косӥз.


  6 Соку израиль пиос Беероф-Бене-Яаканысь Мозере кошкизы; отысен Аарон кулӥз, отчы сое ватӥзы, со интые священник луиз солэн Елеазар пиез. 7 Отысен Гудгодэ, Гудгодысен – Иотвафае, ошмесо-вуо музъеме, кошкизы.


  8 Со виын Кузё-Инмар Левийлэсь выжызэ Кузё-Инмарлэсь сӥзён-косонэн ковчегзэ нуллыны висъяз, Кузё-Инмар азьын сылыны, Солы ужаны-тыршыны [но вӧсяськыны] висъяз, Солэн нимыныз бакель карыны лэзиз, та нуналозь но тазьы лэсьтӥське. 9 Соин ик левитлэн агай-вынъёсыз пӧлын люкетэз, люкет музъемез ӧвӧл: Ачиз Кузё-Инмар солэн люкетэз луэ, кызьы Инмаред Кузё-Инмар солы вераз вал. 10 Азьвыл кадь ик гурезь йылын мон ньыльдон нунал но ньыльдон уй улӥ; та радаз но Кузё-Инмар мынэсьтым куронме санэ понӥз, Кузё-Инмарлэн тонэ быдтэмез ӧз ни поты; 11 соку Кузё-Инмар мыным шуиз: «Султы но [та] калыклэн азьпалтӥз мын, соос мед мынозы но Мынэсьтым атайёссылы сётыны сӥзем музъемез мед киултозы».


  12 Озьыен, Израиль, Инмаред Кузё-Инмар мар тынэсьтыд куре? Тае гинэ куре: Инмаредлэсь Кузё-Инмарлэсь кышканэн мед улод, Солэн вань сюресъёсыз кузя мед ветлод, Сое мед яратод, вань лулыныд, вань сюлмыныд Инмаредлы Кузё-Инмарлы ужаса-тыршыса мед улод, 13 [Инмаредлэсь] Кузё-Инмарлэсь курон-косонъёссэ быдэсъяса мед улод, Солэсь пуктон-косонъёссэ быдэсъяса мед улод, кудъёссэ мон туннэ тыныд верасько. Озьы улӥд ке, тыныд умой луоз. 14 Тани, Инмаредлэн Кузё-Инмарлэн киулаз ин но инъёслэн инъёссы, музъем но мар со вылын вань, 15 но Кузё-Инмар тӥлесьтыд атайёстэс гинэ кабыл басьтӥз, соосты яратӥз, соос бере тӥледыз, соослэсь кидыссэс, вань калыкъёс пӧлысь Аслыз бырйиз, кызьы тон али адӟиськод. 16 Озьыен, сюлэмдылэсь вогъяськон сямзэ уретыса куштэ, азьланяз чурыт сюлэмоесь эн ни луэ, 17 уго тӥляд Инмарды Кузё-Инмар – со инмаръёслэн Инмарзы*а, кузёослэн Кузё-Атайзы, быдӟым, кужмо, кышкыт Инмар, Со ымныр шоры уг учкы, кузьымъёс уг окты, 18 Со анайтэм-атайтэм нылпиослы, палкышноослы дурбасьтэ, сьӧрлось лыктэм муртэ яратэ, солы нянь, дӥськут сётэ. 19 Тӥ но сьӧрлось лыктэм муртъёсты яратэ, уго тӥ но Египет музъемын сьӧрлось лыктэм муртъёс вал.


  20 Инмаредлэсь Кузё-Инмарлэсь курда, Солы [гинэ] ужаса-тыршыса ул, Со борды лулыныд-сюлмыныд лякиськы, Солэн нимыныз кыл сёт: 21 Со тынад ушъяськонэд, Со тынад Инмаред, тон ас синмыныд адӟид, макем быдӟымесь но кышкытэсь ужъёс со тон понна лэсьтӥз. 22 Тынад атайёсыд сизьымдон [вить] ӵошен Египетэ лыктӥзы, нош та дырлы Инмаред Кузё-Инмар тонэ йылэтӥз, инмысь кизилиос мында луид.

  


  *а10:17 Инмар – дунне вылын одӥг гинэ Дунне Кутӥсь Быдӟым Кузё-Инмар вань. Язычникъёслэн ”инмар” шуонзы – со идолъёс, соос зэм Инмар ӧвӧл. Инмар Кузё-Инмар гинэ зэм Инмар. Таӵе пуштросэн валаны кулэ «Бог богов = инмаръёслэн Инмарзы» выражениез (Библиын со 6 пол пумиське)

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  11-тӥ ЛЮКЕТ


  1 Яраты аслэсьтыд Инмардэ Кузё-Инмарез, мае Со утьыны косӥз – Солэсь пуктон-косонъёссэ но, Солэсь законъёссэ но, Солэсь курон-косонъёссэ но – вань нуналъёс ӵоже утьыса ул.


  2 Туннэ тодады возе, – али мон тӥляд пиосыныды уг вераськиськы, кудъёсыз Инмардылэсь Кузё-Инмарлэсь вӧсь каремзэ уг тодо, ӧз но адӟе сое, – тодады возе Солэсь быдӟымлыксэ, Солэсь кужмо кизэ, юн суйбыгытсэ, 3 Солэсь Египетын, Египетлэн эксэеныз, фараонэн, солэн быдэс музъем вылаз лэсьтэм Солэсь паймымонэсь тодметъёссэ, Солэсь ужъёссэ, 4 мар Со кариз Египетлэн ожгарчиосыныз, валъёсыныз, ожмаськон уробоосыныз, кызьы Со соосты Горд Кам зарезьлэн вуосаз выйытӥз соослэн тӥ сьӧры уйиськон дыръязы, – [Инмар] Кузё-Инмар соосты туннэ нуналозьлы быдтӥз; 5 та интые вуытозяды, мар Со луоё кыр дуннеын тӥледлы лэсьтӥз, 6 мар Со кариз Рувимлэн Елиав пиезлэн Дафан но Авирон пиосыныз, – музъем ымзэ усьтӥз но израиль калык пушкысь соосты, соослэсь семьяоссэс, соослэсь балаганъёссэс, кыӵе гинэ ваньбурзы вал, – ваньзэ ньылӥз; 7 тӥ уго Кузё-Инмарлэсь лэсьтэм вань быдӟым ужъёссэ ас синмыныды адӟиды. 8 Соин ик [Солэсь] вань курон-косонъёссэ утелэ-быдэсъялэ, соосты мон [улэп мед кылёды], мед юнмалоды но мыныса, [Иордан сьӧры] потыса, отысь музъемез киулады мед басьтоды шуыса, туннэ тӥледлы ивортӥсько; 9 Кузё-Инмарлэн тӥляд атайёстылы, соослэн кидыссылы-выжызылы сётыны сӥзем йӧлын чечыен бызись музъем вылэ пырыса, тӥ кема аръёс-вапумъёс отын мед улоды.


  10 Тынад киултыны пыроно музъемед Египет музъемлы уг укша, кытысь тӥ потӥды, отын тон кидыстэ кизиськод но, бакчаез кадь, пыдъёсыд вылэ пыкиськыса, [со вылэ] ву киськаськод вал; 11 али киултыса улыны интыяськоно музъемды нёжало, гурезё, со инмысь виясь вуэн мускыта, – 12 со музъем сярысь Инмаред Кузё-Инмар сюлмаське: Инмаред Кузё-Инмар со шоры арлэн кутсконысеныз арлэн пумозяз, синзэ кыньылытэк, учкыса улэ. 13 Туннэ верам курон-косонъёсме кабыл басьтыса улӥды ке, Инмардэс Кузё-Инмарез яратӥды ке, вань сюлмыныды, вань лулыныды Солы ужаса-тыршыса улӥды ке, 14 соку Мон тӥляд музъемдылы вазьзэ но, берзэ но зорез ас дыраз сёто, нош тон ю-нянен, винаен, вӧйын узыр луод; 15 пудодэ сюдыны бусыяд турын сёто, – кӧттыро улоды, сиёнлы уд ёрме.


  16 Утиське-чаклаське: сюлэмды медаз сӧриськы но кырыже медад кошке, мурт инмаръёслы ужаны-тыршыны, йыбыртъяны медад кутске; 17 соку уго Кузё-Инмарлэн вожпотонэз тӥ вылэ ӝуатскоз но Со инэз ворсалоз: куазь уз ни зоры, музъем емышсэ уз ни будэты, соин ик Кузё-Инмарлэн тӥледлы сётэм ӟеч музъем вылысьтыз тӥ ӝоген кулыса быроды.


  18 Озьыен, Мынэсьтым та верам кылъёсме сюлмады понэ, лулады пыртэ, пусэз-тодметэз кадь соосты ки вылады думе, син йылады йыркерттэт интыын соос мед луозы; 19 та кылъёсты нылпиостылы вералэ, нылпиостэс дышетэ, – коркад пукыкуд но, сюрес кузя мыныкуд но, изьыны выдыкуд но, изьыса султыкуд но; 20 со кылъёсты коркаедлэн ӧс янакъёсыз борды, ӟезьыосыд борды гожъя, 21 музъем йылын кӧня нунал инбам возиськоз, Кузё-Инмарлэн атайёстылы сётыны сӥзем музъем вылаз сыӵе ик трос тӥляд улоно нуналъёсты, нылпиостылэн улоно нуналъёссы мед луозы.


  22 Уго вань та курон-косонъёсты быдэсъяса улӥды ке, кудъёссэ быдэсъяны курисько, Инмардэс Кузё-Инмарез яратӥды ке, Солэн вань сюресъёсыз кузя ветлӥды ке, Со борды лякиськыса улӥды ке, 23 соку Кузё-Инмар вань та калыкъёсты тӥляд азьысьтыды уллялоз, соку тӥ асьтэлэсь кужмоесьгес, трос лыдоесьгес калыкъёсты киулады басьтоды. 24 Кыӵе гинэ интые пыдтышкыныды уд лёгиське, со инты тӥляд луоз: луоё кыр дуннеысен, Ливан дорысен, шур дурысен, Ефрат шур дурысен, шундыпуксёнпал зарезь дорозь ик кыстӥськозы улоно интыостылэн йыранъёссы-межаоссы. 25 Нокин но тӥледлы пумит сылыны уз быгаты: Инмарды Кузё-Инмар тӥляд азьпалтӥды, кытчы гинэ тӥ уд лёгиське, кызьы Со тӥледлы вераз ни, кышкан, куалекъян лэзёз.


  26 Тани, мон туннэ тӥледлы бакель карон яке карган ӵектӥсько: 27 туннэ тӥледлы мынэсьтым ивортэм Инмардылэсь Кузё-Инмарлэсь курон-косонъёссэ кабыл басьтӥды ке, бакель карон басьтоды, 28 нош Инмардылэсь Кузё-Инмарлэсь курон-косонъёссэ кабыл ӧд ке басьтэ, туннэ тӥледлы быдэстыны возьматэм сюрес вылысь кожиды ке, тӥледлы тодмотэм, мурт инмаръёс сьӧры мынӥды ке, карган басьтоды.


  29 Киултыны мыноно музъемад Инмаред Кузё-Инмар тонэ пыртӥз ке, соку тон Гаризим гурезь йылысен бакель карон кылъёсты вера, нош Гевал гурезьысен карган кылъёсты вера; 30 тани со гурезьёс Иордан шур сьӧрын, шундыпуксён пала мынон сюрес дурын, Море тыпы сурдлы матысь интыын, Галгаллы ваче беринын, ӵошкыт интыосын улӥсь хананейёслэн музъем вылазы.


  31 Уго тӥ Иордан шур сьӧры выжиськоды Инмардылэсь Кузё-Инмарлэсь тӥледлы [пумтэм вапумъёс ӵожелы люкетлы] сётоно музъемзэ киултыны, сое тӥ киулады басьтоды но отын улоды. 32 Соин ик тӥ [Солэсь] вань пуктон-косонъёссэ, законъёссэ, кудъёссэ мон туннэ тӥледлы кабыл басьтыны ӵектӥсько, быдэсъяны тырше.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  12-тӥ ЛЮКЕТ


  1 Тани Атайёсыдлэн Инмарзылэн Кузё-Инмарлэн тынад киулад сётэм музъем вылаз вань улоно нуналъёсады быдэсъяса улыны сётэм пуктон-косонъёс но законъёс.


  2 Киулады басьтоно музъем вылысь ӝужытэсь гурезьёсы, мувыр йылъёсы, вань ваё-куаро писпу улъёсы мукет калыкъёслэсь асьсэ инмаръёссылы лэсьтэм йыбыртъян интыоссэс – ваньзэ, одӥгтэм быдтэ; 3 курбон сётон интыоссэс куашкатэ, юбооссэс пыргытэ, вӧсяськон сурдъёссэс тылын сутэ, инмаръёссылэсь сульдэръёссэс сузмытэ, со интыысь соослэсь нимзэс ик быдтэ. 4 Сыӵе макеосты, Инмардылы Кузё-Инмарлы сӥзьыса, ноку но эн лэсьтэ; 5 нош вань выжыостылэн музъем вылазы Инмардылэн Кузё-Инмарлэн нимыз мед улоз шуыса, Солэн быръем интыяз вӧсяське, со интые ветлэ, 6 отчы тӥ тылын сутӥськись курбонъёстэс, салам-кузьымъёстэс, дасэтӥ люкет сётондэс вае, вылэ ӝутон курбонъёстэс, сӥзиськемъёстэс, ас мылкыдыныды курбонъёс сётондэс, [тупаса улонлы сӥзем курбонъёстэс] вае, нырысь вордскем ошпиостэс, такапиостэс вае; 7 отын Инмарды Кузё-Инмар азьын соосты сие, шулдыръяське вань ӵыжы-выжыосыныды ӵош, шумпотэ асьтэ киосыныды быдэстэм ужъёсты понна, кудъёссэ бакель кариз Инмаред Кузё-Инмар.


  8 Кызьы али татын асьмеос лэсьтӥськомы, отын тӥ озьы лэсьтыны кулэ ӧвӧл; татын уго котькудӥз лэсьтэ, кызьы солы аслыз шонер кадь потэ, 9 уго тӥ али каньылэн улон интые ӧд на пыре, Инмаредлэн Кузё-Инмарлэн тыныд сётоно люкет музъемаз ӧд на пыре. 10 Нош тӥ Иордан шур сьӧры выжиды но Инмардылэн Кузё-Инмарлэн тӥледлы сётоно люкет музъемаз улыны интыяськиды ке, Со тӥледыз котырады улӥсь вань тушмонъёстылэсь мозмытэм бере каньылэн, кышкатэк улыны кутскиды ке, 11 соку Инмардылэн Кузё-Инмарлэн Аслаз нимызлы улыны быръем интыяз вае ваньзэ, мае [али] мон тӥледлы вайыны косо: тылын сутӥськись курбонъёстэс, салам-кузьымъёстэс, сётоно дасэтӥ люкеттэс, вылэ ӝутон курбонъёстэс, вань сӥзиськемъёстэс, мае бырйыса [Инмардылы] Кузё-Инмарлы вайыны кыл сётӥды; 12 Инмарды Кузё-Инмар азьын шулдыръяське, – асьтэос но, пиосты но, нылъёсты но, ляльчи пиосты, ляльчи нылъёсты но, тӥ пӧлын улӥсь левит но, уго солы тӥ пӧлы люкет но, люкет музъем но сётэмын ӧвӧл.


  13 Утиськы-чакласькы: кытчы сюрем, отын тылын сутӥськись курбонъёстэ эн сётъя; 14 [Инмаредлэн] Кузё-Инмарлэн быръем интыяз гинэ, одӥгезлэн выжыедлэн музъем вылаз, тылын сутӥськись курбонъёстэ сёт, мар [туннэ] тыныд верало, сое ваньзэ лэсьты.


  15 Нош тон куке сюлмыд куриз, соку ик Инмаредлэн Кузё-Инмарлэн бакель каремезъя пудодэ вандыны но Солэсь тыныд сётэм сӥльзэ сиыны быгатод вань улон интыосад: чылкыт муртъёс но, кырсь луэм муртъёс но кыркечлэсь яке пужейлэсь сӥльзэ кадь ик тае сиыны быгатозы; 16 только вирзэ эн сие, вуэз кадь сое музъем вылэ кисьтэ. 17 Нош ю-нянед пӧлысь, винаед пӧлысь, вӧед пӧлысь сётоно дасэтӥ люкеттэ тыныд улоно интыяд уг яра сиыны, нырысь вордскем ошпиостэ, такапиостэ, вань сӥзиськемъёстэ, мае вайыны кыл сётӥд, мылкыдыныд ваем салам-кузьымъёстэ, вылэ ӝутон курбонъёстэ но тыныд улоно интыяд уг яра сиыны; 18 тон таосты Инмаредлэн Кузё-Инмарлэн быръем интыяз, Солэн азяз [гинэ] си-ю, озьы мед карозы тонэн ӵош пиед но, нылыд но, ляльчи пиед, ляльчи нылыд но, тон пӧлын улӥсь левит но, [лыктэм мурт но]; Инмаред Кузё-Инмар азьын шумпот-шулдыръяськы ваньмыз понна, мар лэсьтэмын тынад киыныд. 19 Ас музъемад [улыкуд], ноку но эн вунэты левитэз.


  20 Инмаред Кузё-Инмар, кызьы Со тыныд кыл сётыса вераз, улоно музъемдэ паськытатӥз ке, тон шуид ке: «Сӥль сиё», уго сюлмыд сӥль сиыны куроз, – соку сюлмыд куремъя сӥль си. 21 Инмаредлэн Кузё-Инмарлэн Аслаз нимызлы улыны быръем интыез тынад улон интыедлы кыдёкын ке, соку [Инмаредлэн] Кузё-Инмарлэн тыныд сётэм сюро таза, сюро векчи пудоез пӧлысь кудзэ ке ванды, кызьы мон тыныд косӥ, сое улон интыяд си, кызьы тынад лулыд-сюлмыд куре; 22 но тон соосты си, кызьы кыркеч, пужей сӥлез сиё; кырсь мурт чылкыт мурт кадь ик [тон дорын] тае сиыны быгатэ; 23 но юн чакла: вирзэс эн си, малы ке шуоно вир – со лул, лулэз сӥлен валче эн сиы; 24 вирез эн си, вуэз кадь сое сюй вылэ кисьты; 25 эн си сое, тыныд аслыд но, тон бере улӥсь нылпиосыдлы но [пумтэм вапумъёс ӵоже] ӟеч мед луоз, [Инмаредлэн] Кузё-Инмарлэн азяз шонерлыко, [ӟечлыко] ужъёс лэсьтыса улӥд ке.


  26 Но святыня шуыса нимаськись курбонъёстэ, сӥзиськемъёстэ но [Инмаредлэн] Кузё-Инмарлэн быръем интыяз вай, [Солэн нимызлы вазиськон интые]; 27 тылын сутӥськись курбонъёстэ, сӥльзэ но, вирзэ но, Инмаредлы Кузё-Инмарлы курбон сётон ӝӧк вылын сут; нош мукет курбон пудоедлэн вирыз Инмаредлы Кузё-Инмарлы курбон сётон ӝӧклэн вӧзаз кисьтэмын мед луоз, нош солэсь сӥльзэ си. 28 Кылзы, вань та верам кылъёсме быдэсъя, тыныд аслыд но, тон бере улоно нылпиосыдлы но пумтэм вапумъёс ӵоже ӟеч мед луоз, – Инмаред Кузё-Инмар азьын ярамонэсь, ӟечлыкоесь ужъёс лэсьтыса улӥд ке.


  29 Инмаред Кузё-Инмар тынад азьысьтыд калыкъёсты быдтӥз ке, кудъёсыз доры тон мынӥськод соосты аслад киулад басьтон понна, тон соосты киултод но соослэн музъемазы улыны интыяськод; 30 но соку утиськы: калтонэ медад сюры, соосты азьысьтыд быдтэм бере, соослэсь адӟем карыса, соослэсь инмаръёссэс эн утча, тазьы эн шуы: «Кызьы со калыкъёс инмаръёссылы ужаса-тыршыса улӥзы, озьы ик мон но лэсьто»; 31 Инмаредлы Кузё-Инмарлы тазьы эн лэсьты, уго мае синазькыль каре Кузё-Инмар, марлэсь Со юрдэ, со ужъёсты та калыкъёс инмаръёссылы лэсьто: соос асьсэлэсь пиоссэс но, нылъёссэс но, тылын сутыса, инмаръёссылы курбон сёто.


  32 Мае быдэсъяса улыны сӥзисько, тырше соосты быдэсъяны; со борды номыр но эн ватсалэ, со бордысь номырзэ но эн куштэ.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  13-тӥ ЛЮКЕТ


  1 Тӥ пӧлысь ӧрекчи пророк яке уйвӧтъёсты валэкъясь потӥз ке, паймымон тодмет яке паймымон уж возьматӥз ке, 2 нош со паймымон тодмет, паймымон уж быдэсмоно луиз ке, кудъёсыз сярысь со тыныд вераз, эшшо ке со тазьы шуиз ке: «Ойдо мукет инмаръёс бӧрсьы мыном, кудъёсыз сярысь тон уд тодӥськы, соослы йыбыртъяса улом», – 3 соку тон та пророклэсь яке уйвӧтъёсты валэкъясьлэсь верамзэс эн кылзы; уго та пыр Инмарды Кузё-Инмар тӥледыз эскере, тодыны турттэ: Инмардэс Кузё-Инмарез вань сюлмысьтыды, лулыныды-мылкыдыныды яратӥськоды-а, уд-а; 4 Инмарды Кузё-Инмар сьӧры мынэ но Солэсь кышкалэ, Солэсь курон-косонъёссэ быдэсъялэ, верам кылзэ санэ понэ, Солы ужалэ-тырше, Со борды думиське; 5 нош Египет музъемысь тонэ поттӥсь, ляльчиын улон юртысь мозмытӥсь Инмаредлэсь Кузё-Инмарлэсь палэнскыны либатэм ӧрекчи пророкез яке уйвӧтъёсты валэкъясез виыны кулэ, со малпаз уго тонэ Инмаредлэн Кузё-Инмарлэн сӥзем сюрес вылтӥ ветлонлэсь палэнэ кожытыны; озьы ас пӧлысьтыд уродэз-лекез быдты.


  6 Тонэ братэд, [атаедлэн пиез яке] анаедлэн пиез, яке аслад пиед, яке аслад нылыд, яке яратоно кышноед, яке эшед, кудзэ тон аслэсьтыд лулдэ кадь ик яратӥськод, лушкемен либатыса тыныд тазьы шуиз ке: «Ойдо мыном но мукет инмаръёслы йыбыртъяса уломы», кудъёссэ тон но, атайёсыд но уг тодо вал, 7 тынад котырад, матад яке кыдёкын, музъемлэн огпал пумысеныз мукет палозяз улӥсь калыкъёслэн инмаръёссылы йыбыртъяны либатӥз ке, 8 соин соглаш эн луы, солэсь верамзэ санэ эн пон; синмыд сое медаз жаля, эн дурбасьты солы, ватыса эн возьы сое, 9 тон сое ви; ваньмызлэсь азьло тон сое виыны кидэ ӝут, тон бӧрсьы вань мукетъёс но кизэс мед ӝутозы; 10 виытозяд со вылэ изъёс зӥръя, уго со Египет музъемысь, ляльчиын улон юртысь, поттӥсь Инмаредлэсь Кузё-Инмарлэсь тонэ палэнтыны ӝутскемын вал; 11 та сярысь быдэс Израиль кылоз но кышкатскоз, азьло-берло тон пушкын таӵе уродэсь-лекесь ужъёс уз ни лэсьтэ.


  12 Тон таӵе ивор кылӥд ке: Инмаредлэн Кузё-Инмарлэн тыныд улыны сётэм кудаз ке но городад 13 тынад пӧлысьтыд сьӧлыклэсь кышкасьтэм кыӵе ке но муртъёс вуиллям но «Ойдолэ мыноме, тӥледлы тодмотэм инмаръёслы йыбыртъяса уломе» шуыса городын улӥсьёслэсь визьзэс тугаллям, – 14 соку тон эскеры-чакла, ӟеч-ӟеч юалляськы; та зэмзэ но озьы ке, та юрӟым уж зэмзэ ик тон пӧлын ортчемын ке, 15 соку со городын улӥсьёсты лэчыт меч йылыныд виылы, карган улэ сое сёт, со бордысь вань макеосты но, солэсь пудо-животсэ но мечен виылы; 16 вань люкам ваньбурез кар падвожлэн шораз вай но городэз, солэсь вань ваньбурзэ, Инмаредлы Кузё-Инмарлы сӥзьыса, тылын сут, пумтэм вапумъёс ӵоже куашкаса со мед улоз, ноку но сое выльдыса ӝутыны кулэ ӧвӧл ини; 17 каргам макеос пӧлысь номыр но тӥляд ки бордады медаз лякиськы, Кузё-Инмар Аслэсьтыз ӝуась вожпотонзэ мед кысоз, тонэ мед жалялоз, сьӧлыкъёстэ мед куштоз но тонэ мед йылэтоз, [кызьы Со тыныд вера вал,] кызьы атайёсыдлы кыл сётыса вералля вал, 18 Инмаредлэсь Кузё-Инмарлэсь верам кылъёссэ санэ поныса улӥд ке, Солэсь вань курон-косонъёссэ быдэсъяд ке, кудъёссэ мон али тыныд быдэсъяса улыны сӥзисько: Инмаред Кузё-Инмар азьын [ӟечлыкоесь,] ярамонэсь ужъёс лэсьтыса мед улод.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  14-тӥ ЛЮКЕТ


  1 Тӥ – Инмардылэн Кузё-Инмарлэн пиосыз; кулэм муртлы сӥзьыса, мугор вылдэс эн вандылэ, кымес вылысьтыды йырсидэс эн ӵышке; 2 уго тон Инмаредлэн Кузё-Инмарлэн святой калыкез, музъем вылысь вань калыкъёс пӧлысь Аслыз калык карон понна Кузё-Инмар тонэ бырйиз.


  3 Нокыӵе но юрӟым макеосты эн сиы. 4 Тани тӥледлы сиыны ярано пудоос: ошъёс, ыжъёс, кечъёс, 5 пужей, кыркеч, вуош (буйвол), лань, зубр, антилопа, гурезь така. 6 Пудолэн гижыосыз вайяськемын ке, гижыосаз мур кыретэз вань ке, таӵезэ ваньзэ сыскиськись пудоез сиыны яра; 7 сыскиськись, мур кырето, вайяськем гижыё пудоос пӧлысь эн сиы верблюдэз, лудкечез, тушканчикез, соос но сыскисько ке но, но соослэн гижыоссы вайяськымтэ: таос тӥ понна кырсь пудоос; 8 парсез эн сиы, малы ке шуоно гижыосыз вайяськемын ке но, со уг сыскиськы: со тӥ понна кырсь пудо; соослэсь сӥльзэс эн сие, шӧй бордазы эн йӧтӥське.


  9 Вуын улӥсь вань улэп макеос пӧлысь сие сыӵеоссэ, кудъёсызлэн бурдъёссы, сьӧмзы вань; 10 нош кудъёсызлэн бурдъёссы, сьӧмзы ӧвӧл, сыӵеоссэ эн сие: тӥ понна соос кырсесь.


  11 Вань чылкыт тылобурдоосты сие; 12 нош таоссэ тылобурдоосты тӥледлы сиыны уг яра: ӧрӟиез, грифез, зарезь ӧрӟиез, 13 пиякушез, пӧйшурась ӧрӟиез, кречетэз – соослэсь выжыоссэс, 14 пӧртэм пумо куакаосты, 15 страусэз, кучыранэз, чарланэз, душесэз – соослэсь выжыоссэс, 16 пелёкучыранэз, ибисэз, юсез, 17 пеликанэз, ванемез, бакланэз, 18 каксяез (цапляез), туриез – соослэсь выжыоссэс, варышез, урткыӵез эн сие. 19 Нюж кыстӥськыса ветлӥсь бурдо кибыосты эн сие, соос тӥ понна юрӟым мед потозы. 20 Ваньзэ чылкыт тылобурдоосты сие.


  21 Нокыӵе но кулэм пудоез эн сие; мурт музъемысь вуэм, тӥляд улон интыосады учырам муртлы сое сёт, мед сиёз, яке солы вуза, уго тон Инмаредлэн Кузё-Инмарлэн святой калыкез. Кечпиез анаезлэн йӧлыз пӧлын эн пӧзьты.


  22 Арлы быдэ бусыысьтыд бичам вань ю кидысэд пӧлысь дасэтӥ люкетсэ нимаз висъя, 23 Аслаз нимызлы улон понна Инмаредлэн Кузё-Инмарлэн быръем интыяз Солэн азяз си; нянедлэсь, винаедлэсь, вӧедлэсь дасэтӥ люкетсэ, сюро таза пудоедлэсь, сюро векчи пудоедлэсь нырысь вордскем пиоссэс татчы [вай], вань улон нуналъёсыд ӵоже Инмаредлэсь Кузё-Инмарлэсь кышкаса улыны мед дышод шуыса. 24 Тыныд сюрес кузь ке потӥз, тае тон нуыны ик ӧд ни ке вормы, малы ке шуоно Инмаредлэн Кузё-Инмарлэн Аслэсьтыз нимзэ буре вайытыса возьыны быръем интыез кыдёкын, Инмаред Кузё-Инмар тонэ бакель кариз ке, 25 ваёно люкеттэ тон азвесен вошты, кияд азвесь кут но Инмаредлэн Кузё-Инмарлэн быръем интыяз лыкты; 26 мае лулыд-сюлмыд кулэ каре, ошъёсты, ыжъёсты, вина, сӥкера – ваньзэ таосты азвесь тырыса басьты; отын Инмаред Кузё-Инмар азьын сие, ачид но, семьяосыд но – ваньды шулдыръяське. 27 Вӧзады улӥсь левитэз но, пӧлады ӧтьытэк, эн кельтэ, уго солэн люкет музъемез но, тонэн ӵош басьтӥськись люкетэз но ӧвӧл.


  28 Куинь ар ортчем бере та аре будэтэм емышъёсыдлэсь дасэтӥ люкетсэ висъя улон интыосад тырыны; 29 левит мед лыктоз, уго солэн тонэн валче люкетэз ӧвӧл, люкет музъемез но солэн ӧвӧл, пӧлады улӥсь сьӧрлось вуэм мурт, анайтэм-атайтэм нылпи но, палкышно но мед лыктозы, мед сиёзы, кӧтсэс мед тырозы, вань ужъёстэ киыныд быдэсъякуд, Инмаред Кузё-Инмар со понна тонэ бакель мед кароз.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  15-тӥ ЛЮКЕТ


  1 Сизьым ар ортчыса, пунэм тыронъёсты куштэ. 2 Пунэм тыронъёсты куштонлэн пуштросэз таӵе: котькудӥз матысь муртэзлы пунэмен сётӥсь солэсь пунэм тыронзэ куштэ, матысь муртэзлэсь яке агай-вынызлэсь пунэм тыронзэ утчаса уг улы, уго [Инмаредлэн] Кузё-Инмарлэн нимыз понна пунэм тыронъёсты куштон сярысь ялэмын; 3 сьӧрлось вуэм муртлэсь пунэм тыронзэ тырыты, нош агай-выныдлэсь пунэм тыронзэ кушты.


  4 Тӥляд пӧлады кураськисьты уз луы, уго Инмаредлэн Кузё-Инмарлэн тыныд люкетлы, пумтэм вапумъёс ӵожелы киулад басьтыны сётэм музъемаз Кузё-Инмар тонэ бакель кароз, 5 Инмаредлэсь Кузё-Инмарлэсь верамзэ санэ поныса улӥд ке, Солэсь вань курон-косонъёссэ быдэсъяса улӥд ке, кудъёссэ мон тыныд туннэ ивортӥсько; 6 Инмаред Кузё-Инмар тонэ бакель кариз ке, кызьы Со тыныд вераз вал, соку тон трос калыкъёслы пунэмен сётъялод, нош ачид пунэмаськыса уд улы, трос калыкъёсын кузёяськыса улод, нош соос тонэн уз кузёяське.


  7 Нош Инмаредлэн Кузё-Инмарлэн тыныд сётэм музъемаз интыяськем кудаз ке но гуртын я городын агай-вынъёсыд пӧлысь кудзы ке но кураськись луизы ке, соку тон сюлмад вожпотонэз пырыны эн лэзьы, кураськись агай-выныд азьын аслэсьтыд кидэ эн ваты, 8 со азе тон киостэ вӧлъя но, мар солы кулэ, малы со ӟудыса улэ, солы пунэмен сёт; 9 чакласькы, сюлмад таӵе йӧнтэм малпан медаз пыры: «Сизьыметӥ ар матэ вуэ, пунэм тыронэз куштон ар матэ вуэ», со пумысен кураськись агай-выныд шоры лек синмын медад учкы, солы пунэмен сётытэк медад кельты, уго со тон пумысен Кузё-Инмарлы тэльмырыса вазиськоз но, тон вылэ [туж бадӟым] сьӧлык вуоз; 10 [кӧня со куре, кӧня солы кулэ, сомында] солы сёт, [пунэмен но солы сёт,] солы сётыкуд, сюлмыд медаз куректы, уго сётэмед понна Инмаред Кузё-Инмар тонэ бакель кароз вань ужъёстэ быдэсъякуд, ас киыныд вань ужъёсты быдэсъякуд; 11 кураськисьёс [тынад улоно] музъемад котьку но луозы уго, соин ик мон тонэ косӥсько: музъем вылад улӥсь агай-вынъёсыдлы – кураськыса, куанер улӥсь муртэдлы – юрттыны кидэ мыч.


  12 Еврей пи яке еврей ныл ляльчие тыныд вузаськиз ке, куать ар ӵоже со тыныд ляльчи мед луоз, нош сизьыметӥяз аре тон сое дорысьтыд эрике лэзь; 13 дорысьтыд сое эрике лэзьыкуд, буш киын сое эн келя, 14 пудо уллёысьтыд мардэ ке но сёт, итымысьтыд, вина виятон гуысьтыд но мардэ ке но солы сёт: Инмаред Кузё-Инмар маин тонэ бакель кариз, со бордысь солы сёт. 15 Тодад вай: тон [но] Египет музъемын ляльчиын вал, но тонэ Инмаред Кузё-Инмар мозмытӥз, соин ик мон туннэ тыныд тае сӥзьыса верасько. 16 Нош со тыныд шуиз ке: «Мон тон дорысь уг кошкы, малы ке шуоно мон тонэ но, тынэсьтыд семьяостэ но яратӥ», уго солы умой потэ тон дорын улыны, 17 соку тон пежъян басьты но пельзэ ӧс борды карыса пася, – табере со пырак ӵожелы тынад ляльчиед луоз. Тазьы ик кар ляльчи нылыныд но. 18 Та уж тон понна секыт луэ шуыса эн лыдъя, тон сое дорысьтыд эрике лэзьыны кулэ ке луид, уго со куать ар куспын медъям муртлы тырон сярысь кык пол тросгес ваньбур тыныд люказ; мар гинэ тон уд лэсьты, Инмаред Кузё-Инмар тонэ бакель кароз.


  19 Сюро таза пудоедлэсь, сюро векчи пудоедлэсь нырысь вордскем ошъёссэ, такаоссэ, кечтакаоссэ Инмаредлы Кузё-Инмарлы сётыны сӥзь: нырысь вордскем ошеныд эн ужа, нырысь вордскем такаосыдлэсь, кечтакаосыдлэсь гонзэс эн ӵышкы; 20 арлы быдэ таосты Инмаред Кузё-Инмар азьын си ачид но, семьяосыд но, си [Инмаредлэн] Кузё-Инмарлэн быръем интыяз; 21 нош та пудоосыдлэн шексы луиз ке, – чуто ке, синтэмесь ке, [яке] кыӵе ке мукет шексы вань ке, соку таӵе пудоез Инмаредлы Кузё-Инмарлы курбонлы эн вайы, 22 соосты дорад си; чылкытлыкез утисьтэм мурт чылкытлыкез утись мурт кадь ик таӵе пудоосты, кыркечез, пужеез сием кадь ик [мед сиёз]; 23 но соослэсь вирзэс эн сиы: вуэз кадь сюй вылэ сое кисьты.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  16-тӥ ЛЮКЕТ


  1 Авив толэзез чакла-уть, Инмаредлы Кузё-Инмарлы Пасха праздникез ортчыты, Инмаред Кузё-Инмар Авив толэзе тонэ Египетысь уйин поттӥз уго. 2 Кузё-Инмаредлэн Аслаз нимызлы улыны быръем интыяз Инмаредлы Кузё-Инмарлы сюро векчи но таза пудоос пӧлысь Пасхалы курбон пудо ванды. 3 Соин ӵош чырсатэм сиёнэз эн сиы; сизьым нунал ӵоже соин ӵош юмал нянь си, курадӟонлэсь няньзэ си, тон дыртыса Египет музъемысь потӥд уго, вань улоно нуналъёсыд ӵоже тодад мед возёд Египет музъемысь потэмдэ. 4 Сизьым нунал ӵоже вань улоно интыосады чырсатыса лэсьтэм сиёнды медаз луы; ӝытазе, нырысетӥ нуналэ, курбонлы вандэм пудодылэсь сӥльзэ ӵукнаозьлы кельтыны уг яра.


  5 Инмаредлэн Кузё-Инмарлэн тыныд улыны сётэм котькуд интыяз Пасхалы курбон пудо вандыны уг яра. 6 Инмаредлэн Кузё-Инмарлэн Аслаз нимызлы улыны быръем интыяз гинэ, ӝыт шунды пуксён вакытэ, Египетысь потэм дырад ик, Пасхалы курбон пудо ванды. 7 Сӥльдэ пыж но Инмаредлэн Кузё-Инмарлэн быръем интыяз со сиёндэ си, нош мукетаз нуналэ дорад берт, балаганъёсад мын. 8 Куать нунал ӵоже юмал нянь си, нош сизьыметӥ нуналаз Инмарлэсь Кузё-Инмарлэсь праздниксэ келян, со нуналэ номыр но эн ужа.


  9 Сюрлоен араны кутскон дырысен сизьым арня ортчиз ке, 10 Арняослэсь праздниксэс Инмаредлы Кузё-Инмарлы сӥзьыса ортчыты, Инмаред Кузё-Инмар мае тыныд бакель карыса сётӥз, со пӧлысь, ӟеч мылкыдын кияд кӧня тэре, сомында саламъёс-кузьымъёс вай. 11 Инмаред Кузё-Инмар азьын тон ачид но, пиед но, нылыд но, ляльчи пимуртэд но, ляльчи кышномуртэд но, тон пӧлын улӥсь левит но, сьӧрлось вуэм мурт но, анай-атайтэм нылпи но, палкышно но – ваньды огазьын Инмаредлэн Кузё-Инмарлэн Аслаз нимызлы улыны быръем интыяз шулдыръяське. 12 Тодад возь: Египетын тон ляльчи-вар вал, та пуктон-косонъёсты быдэсъяса ул.


  13 Итымысьтыд, вина лёган гуысьтыд ужъёстэ быдэстэм берад Тылыс Пуктон праздниктэ сизьым нунал ӵоже ортчыты. 14 Тон ачид но, пиед но, нылыд но, ляльчи пимуртэд но, ляльчи кышномуртэд но, тӥ пӧлын улӥсь левит но, сьӧрлось лыктэм мурт но, анай-атайтэм нылпи но, палкышно но та праздник нуналъёсы шумпотэ, шулдыръяське. 15 Инмаредлэн Кузё-Инмарлэн быръем интыяз, [Солэн нимызлы вазиськон интыын], сизьым нунал ӵоже Инмаредлы Кузё-Инмарлы сӥзьыса праздник ортчыты, уго Инмаред Кузё-Инмар вань ужрадъёсад, вань быдэсъяно ужъёсад тонэ бакель кароз, соку тон шулдыръяськыса гинэ улод.


  16 Инмаредлэн Кузё-Инмарлэн быръем интыяз, Солэн азяз, вань пимуртъёс арлы быдэ куинь пол султыны кулэ: Юмал Нянь Сиён празднике, Арняослэн праздниказы, Тылыс Пуктон празднике; одӥг адями но Кузё-Инмар азе буш киын лыктыны кулэ ӧвӧл, 17 котькуд адямилэн кияз саламез-кузьымез луыны кулэ, маин Инмаред Кузё-Инмар тонэ бакель кариз, мае Со тыныд сётӥз.


  18 Инмаредлэн Кузё-Инмарлэн тыныд сётэм вань улон интыосад, калыкез шонер судэн судить мед карозы шуыса, ас выжыысьтыд судьяосты, эскерись-чакласьёсты пукты. 19 Законэз мыдланьтыса эн улы, ымнырызъя адямиез эн дунъя, саламъёс-кузьымъёс эн окты, саламъёс-кузьымъёс визьлыко муртъёслэсь синъёссэс адӟисьтэм каро, шонер улӥсьёслэсь ужъёссэс судын мыдланьто уго; 20 зэмлыкез, зэмлыкез утча, соку тон кема улод, Инмаредлэсь Кузё-Инмарлэсь сётоно музъемзэ ас киулад басьтод.


  21 Инмаредлэн Кузё-Инмарлэн курбон сётон ӝӧк вӧзаз нокыӵе но писпуосты эн мерттылы, вӧсяськон сад эн лэсьты, 22 йыбыртъян юбо но эн пукты, соосты Инмаред Кузё-Инмар адӟемпотостэм каре.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  17-тӥ ЛЮКЕТ


  1 Ошедлэн яке ыжедлэн мугор вылаз шекез вань ке, яке солэн мугор вылаз маке но уродэз вань ке, сыӵе пудоез Инмаредлы Кузё-Инмарлы курбонлы эн вайы, уго та Инмаред Кузё-Инмар понна юрӟым.


  2 Инмаредлэн Кузё-Инмарлэн тыныд сётэм музъем вылысьтыз кудаз ке но улон интыяд пиосмурт яке кышномурт Инмаред Кузё-Инмар азьын кыӵе ке но йӧнтэм уж лэсьтӥз ке, Солэсь сӥзён-косонзэ сӧриз ке, 3 мыноз но мурт инмаръёслы ужаны-тыршыны кутскиз ке, соослы йыбырттӥз ке, яке шундылы, яке толэзьлы, яке вань ин кужымъёслы йыбырттӥз ке, озьы мынэсьтым косымтэ ужме лэсьтӥз ке, 4 со сярысь тыныд ивортӥзы ке, со уж сярысь кылӥд ке, соку тон пыр-поч эскеры-чакла: зэмзэ ик со луэмын ке, та юрӟым уж Израильын лэсьтэмын ке, 5 со йӧнтэм ужез лэсьтӥсь пиосмуртэз яке кышномуртэз капка дорад потты но вылазы изъёсын зӥръяса ви.


  6 Кык яке куинь адӟись муртъёслэн ивортэмзыя адямиез виыны луэ, нош одӥг адӟись муртлэн ивортэмезъя виыны уг яра. 7 Адӟись муртъёс виёно мурт вылэ нырысь кизэс вуттыны кулэ, нош мукетъёсыз – таос бере кизэс мед вуттозы; озьы ас пӧлысьтыд уродэз-лекез быдты.


  8 Вир кисьтонэн вир кисьтон вискын, суд ужен суд уж вискын, жугиськонэн жугиськон вискын со уж пумысен шонер суд лэсьтыны тыныд секыт йӧтӥз ке, капка дорад та пумысен пӧртэм пумо малпанъёс луизы ке, соку султы но Инмаредлэн Кузё-Инмарлэн быръем интыяз [Солэн нимызлы вазиськон интые] мын, 9 левит священникъёс, со нуналъёсы отын улӥсь судья доры мын но соослэсь юа, соос тыныд вералозы, кызьы-мар карыны кулэ; 10 [Инмаредлэн] Кузё-Инмарлэн быръем интыяз, [Солэн нимызлы вазиськон интыын], мар соос тыныд вералозы, верам кылзыя лэсьты, марлы соос тонэ дышетозы, тыршы ваньзэ сое быдэсъяса улыны. 11 Соослэн тонэ дышетэм законзыя, соослэн тыныд верам пуктон-косонзыя ваньзэ лэсьты, мар соос тыныд вералозы, солэн сьӧраз – бурпалаз но, паллян палаз но – эн кожылы. 12 Нош кин таӵе йӧнтэм ужез лэсьтӥз ке: Инмаред Кузё-Инмар азьын ужась-тыршись священниклэсь яке [со нуналъёсы отын улӥсь] судьялэсь верамзэ ӧз ке быдэсты, со муртэ виыны кулэ, – тазьы Израиль бордысь уродлыкез быдты; 13 вань калык кылоз но кышкатскоз, азьланяз озьы йӧнтэм ужъёс лэсьтыса уз ни улы.


  14 Инмаредлэн Кузё-Инмарлэн сётоно музъемаз вуид ке, сое киулад басьтӥд ке, отчы улыны интыяськид ке, шуод: «Котырысьтым мукет калыкъёс сямен ик аслым эксэй пукто», 15 Инмаредлэсь Кузё-Инмарлэсь быръем муртсэ аслыд эксэй пукты; аслад агай-вынъёсыд пӧлысь эксэй бырйы; агай-вын луисьтэм мурт калык пӧлысь потэмез аслыд [эксэй] бырйыны уд быгатӥськы. 16 Только со укыр трос валъёс медаз возьы, валъёсты йылэтон понна со калыкез берен Египетэ медаз келя, уго Кузё-Инмар тӥледлы шуиз: «Та сюрес вылтӥ берен эн ни берытске»; 17 эксэйлэн укыр трос кышноосыз луыны кулэ ӧвӧл, – сюлмыз соин медаз сӧриськы; азвесьсэ но, зарнизэ но укыр медаз йылэты. 18 Эксэй пукон вылэ со пуксиз ке, левит священникъёс киын возиськись законэн книгаысь кылъёсты аслаз книгаяз со гожъяны кулэ. 19 Та книгазэ со ас дораз возьыны, вань улоно нуналъёсыз ӵоже лыдӟыса улыны кулэ, соя со Инмарезлэсь Кузё-Инмарлэсь кышканэн улыны мед дышетскоз, со законысь вань кылъёсты, вань пуктон-косонъёсты но быдэсъяса улыны мед тыршоз; 20 агай-вынъёсыз азьын сюлмыз вылтӥяськыса медаз улы, законлэсь бурпала но, паллян пала но медаз палэнскы, озьы улыса, со ачиз но, пиосыз но кема аръёс ӵоже Израилен кивалтыса мед улозы.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  18-тӥ ЛЮКЕТ


  1 Левит священникъёслы, Левий выжыысь одӥг муртлы но Израильын люкет музъем уз сётӥськы: соос Кузё-Инмарлы ваем курбонъёсын, салам-кузьымъёсын кӧтсэс тырыса улыны кулэ; 2 агай-вынъёсыз пӧлын Левий выжылэн люкетэз уз луы: Кузё-Инмар Ачиз – солэн люкетэз, кызьы Со вераз вал солы.


  3 Тани калык курбонлы ваем ошъёсызлэсь, ыжъёсызлэсь священникъёслы мар сётыны кулэ: пельпумзэс, анзэс, ӝушсэз; 4 озьы ик нырысь вуэм ю-няньдэ, выль винадэ, выль вӧйдэ, нырысь ӵышкем ыжгондэ священниклы сёт, 5 уго вань израиль выжыос пӧлысь Левий выжыез тынад Инмаред Кузё-Инмар бырйиз, со [Инмаредлэн Кузё-Инмарлэн азяз] мед сылоз, мед ужалоз-тыршоз, Кузё-Инмарлэн нимыныз [бакель мед кароз] со ачиз но, солэн пиосыз но вань дауръёс ӵоже.


  6 Кудысьтыз ке но улоно интыысьтыды, Израиль [пиослэн] музъемысьтызы левит лыктӥз ке, лулызлэн-сюлмызлэн куремезъя Кузё-Инмарлэн быръем интыяз лыктӥз ке, 7 Инмарезлэн Кузё-Инмарлэн нимыз понна ужаса-тыршыса улӥз ке, Кузё-Инмар азьын сылӥсь вань левит агай-вынъёсыз сямен ик, – 8 соосын одӥг мында со сиён-юон басьтыны кулэ, атаезлэсь юртъерзэ вузаса поттэм ваньбур люкетэз солэн кияз кылемын ке но.


  9 Инмаредлэн Кузё-Инмарлэн сётэм музъемаз пырид ке, соку татын улэм калыкъёслэсь юрӟым ужъёссэс лэсьтыны эн дышетскы: 10 тон дорын луыны кулэ ӧвӧл пизэ я нылзэ тыл вамен поттась, азьпалзэ тунаса верась, туно, пелляськись, ведӥн мурт, 11 пелляськон кылъёс верась, урод духъёсын кусып возись, син пӧртмась, кулэмлэсь духсэ ӧтьылӥсь; 12 уго таӵе ужъёсын вырись котькудӥз адями Кузё-Инмарлы юрӟым потэ, таӵе юрӟым-кырсь ужъёс понна Инмаред Кузё-Инмар со калыкъёсты тынад азьысьтыд улля; 13 Инмаред Кузё-Инмар азьын дун-шектэм лу; 14 уго тынад улляно калыкъёсыд туноослэсь, пелляськисьёслэсь верамзэс кылзо, нош тынад Инмаред Кузё-Инмар тыныд таӵе ужъёсын вырыны ӧз лэзьы.


  15 Инмаред Кузё-Инмар тон пӧлысь, агай-вынъёсыд пӧлысь, монэ кадь ик Пророкез ӝутоз, – Солэсь верамзэ кабыл басьтэ, – 16 тон ачид уго Хорив гурезь выжые люкаськон нуналэ Инмаредлэсь Кузё-Инмарлэсь курид но тазьы шуид: «Медам кулы шуыса, азьланяз Инмарелэсь Кузё-Инмарлэсь куаразэ медам ни кылы, та быдӟым тылэз но азьланяз медам ни адӟы». 17 Соку Кузё-Инмар мыным шуиз: «Умой соиз, мар соос [тыныд] веразы; 18 соослы Мон агай-вынъёссы пӧлысь тыныд укшасьсэ Пророкез ӝуто но Солэн кылаз-ымаз Аслэсьтым кылъёсме поно, соослы Со вералоз ваньзэ, мар Мон Солы вераны косо; 19 нош кин Мынэсьтым верам кылъёсме кабыл ӧз ке басьты, кудъёссэ [со Пророк] Мынам нимыным вералоз, со муртлэсь Мон кылзэ юало; 20 нош кыӵе ке пророк Мынэсьтым вераны косымтэме Мынам нимыным вераны дӥсьтӥз ке, яке мурт инмаръёслэн нимынызы вералляз ке, сыӵе пророкез вие».


  21 Сюлэм пушкад шуид ке: «Кузё-Инмарлэсь верамтэ кылзэ кызьы тодмаломы?» 22 Кузё-Инмарлэн нимыныз пророк вераз ке, нош верам кылыз ӧз ке быдэсмы, ӧз ке пӧрмы, соку тод: та кылъёсты Кузё-Инмар ӧз вера, со кылъёсты Инмарлэсь кышкасьтэм пророк вераз, – солэсь эн кышка.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  19-тӥ ЛЮКЕТ


  1 Инмаредлэн Кузё-Инмарлэн тыныд сётоно музъем вылаз улӥсь калыкъёсты Инмаред Кузё-Инмар быдтӥз ке, соос бере со музъемез киулад басьтӥд ке, соослэн городъёсазы, коркаосазы улыны интыяськид ке, 2 соку Инмаредлэн Кузё-Инмарлэн тынад киулад сётэм музъем вылысьтыз аслыд куинь городъёсты висъя; 3 аслыд сюрес лэсьты но Инмаредлэсь Кузё-Инмарлэсь тынад киулад сётоно музъемез быдэсаксэ куинь люкетлы люк; адями виисьёслы соос ватӥськон-пегӟон инты луозы. 4 Тани адями виисьёс пӧлысь кыӵеез отчы ватӥськыса улэп кыльыны быгатоз: кин матысьсэ янгышен вииз ке, кин солы толон но, толон валлян но тушмон ӧй ке вал; 5 кин матысь муртэныз нюлэскы пу кораны мыноз но, тӥрзэ вылэ ӝутыса, сэзъялскоз писпуэз погыртон вылысь, соку тӥр ныдысь корт палдыса матысез вылэ усёз, – соиз кулӥз ке, соку та мурт улэп кыльыны мед быгатоз шуыса, та городъёс пӧлысь одӥгаз мед ватскоз, 6 вир понна пунэмзэ берыктӥсь пӧсекъяса со сьӧры медаз уйиськы но, пегӟон-ватӥськон интые мынон сюрес кузь ке, та адями виисез сутыса медаз виы, нош та адями виисез виыны кулэ ӧвӧл, уго та кулэм муртлы со толон но, толон валлян но тушмон ӧй вал; 7 со понна ик уго мон тыныд таӵе косон сётыса шуи: «Аслыд куинь городъёсты висъя».


  8 Нош куке Инмаред Кузё-Инмар улоно музъемдэ паськытатӥз ке, кызьы Со атайёсыдлы кыл сётыса вераз, атайёсыдлы сӥзем музъемез быдэссэ тыныд сётӥз ке, 9 туннэ тыныд сётэм вань та курон-косонъёсты быдэсъяса улыны тыршид ке, Инмардэ Кузё-Инмарез яратыса улӥд ке, вань улоно нуналъёсыд ӵоже Солэн возьматэм сюрес вылтӥз ветлӥд ке, – соку та куинь городъёс борды эшшо куинь городъёсты ватса на, 10 Инмаредлэн Кузё-Инмарлэн тыныд люкетлы сётэм музъем вылаз янгыштэм муртлэн вирыз медаз кисьтӥськы, вир кисьтон [сьӧлыкез] вылад басьтоно медад луы.


  11 Нош [тӥ дорын] кин ке но матысезлы тушмон луиз ке, сое лушкемен возьмаса улыны кутскиз ке, со вылэ урдскыса вииз ке, собере та городъёс пӧлысь одӥгаз пегӟиз ке, 12 соку со муртлэн городысьтыз тӧроос сое кутыса вайыны адямиосты мед ыстозы но вир понна пунэм берыктӥсьлэн киулаз мед сётозы, со мед кулоз; 13 синмыд сое медаз жаля; янгыштэм муртлэсь кисьтӥськем вирзэ Израиль вылысь ӵуш, соку тыныд умой луоз.


  14 Инмаредлэн Кузё-Инмарлэн тынад киулад сётэм музъемысьтыз тыныд люкетлы сюрем музъемлэсь но матыседлэн музъемез вискы вашкала атайёслэсь пуктэм межазэс-йыранзэс эн сӧры.


  15 Кыӵе ке янгыш ужез, йыружез, сьӧлык лэсьтэмез судын сэрттыку-пертчыку, кинэ ке янгыше уськытон понна одӥг адӟисьлэн ивортэмез тырмыт уг луы: кык яке куинь адӟисьёслэн огкадь верамзыя гинэ [котькыӵе] суд ужез быдэстыны луэ.


  16 Шонертэм верась кинлы ке пумит адӟись кариськыса вераськиз ке, йыруж лэсьтэ шуыса, янгыше уськытӥз ке, 17 соку та ченгешись муртъёс кыкназы ик Кузё-Инмар азе, священникъёс азе, со нуналэ ужась судьяос азе мед султозы; 18 судьяос пыр-поч эскерыны-чакланы кулэ: адӟись-верась ӧрекчаськись мурт ке, братэз вылэ ӧвӧлтэмзэ вань карыса вераз ке, 19 соку солы лэсьтэ сое, мар со братэзлы лэсьтыны малпаз вал; озьы ас пӧлысьтыд уродэз-лекез быдты; 20 мукетъёс соку кылозы но кышкатскозы, азьланяз тон пӧлын таӵе уродэз-лекез уз ни лэсьтэ; 21 тынад синмыд [сое] медаз жаля: лул понна лул, син понна син, пинь понна пинь, ки понна ки, пыд понна пыд. [Матысь муртэзлы кин кыӵе изъян лэсьтӥз, сыӵе изъянэныз ик солы пунэмзэ берыктоно.]

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  20-тӥ ЛЮКЕТ


  1 Тушмонэдлы пумит ожмаськыны потӥд ке, отысен валъёсты, ожмаськон уробоосты, тынад сярысь соослэсь тросгес калыксэс адӟид ке, соослэсь эн кышка, уго тонэн ӵош тонэ Египет музъемысь поттӥсь Инмаред Кузё-Инмар луоз. 2 Ожмаськыны кутскон азяды дорады священник мед лыктоз но калыклы мед вералоз, 3 тазьы мед шуоз: «Израиль, кылзы! Туннэ тӥ тушмонъёсыныды ожмаськыны кутскиськоды, сюлэмды медаз куалекты, эн кышкалэ, эн куалектэ, соос азьын шимес кышканлы эн сётске, 4 уго тӥ понна тушмонъёсыныды ожмаськыны, тӥледыз утьыны Инмарды Кузё-Инмар мынэ».


  5 Эскерись-чакласьёс, калыклы ялыса, тазьы мед шуозы: «Кин выль корка пуктӥз но сое ӧз на ке вӧся на, со мед мыноз, дораз мед бертоз, ожмаськыку быроно медаз луы, мукетыз солэсь выль корказэ медаз вӧся; 6 кин виноград бакча мерттӥз но отысь емышсэ ӧз на веръя ке, со мед мыноз, дораз мед бертоз, ожмаськыку быроно медаз луы, мукет мурт отысь емышъёссэ веръяса, бичаса медаз улы; 7 кин нылэз кышнолы басьтыны вераськиз ни но сое кышно ӧз на басьты ке, соку со мед мыноз, дораз мед бертоз, ожмаськыку кулоно-быроно медаз луы, солэсь кышно луонзэ мукет мурт медаз басьты». 8 Эскерись-чакласьёс калыклы, тазьы шуыса, мед ялозы на: «Кин кышкась, куалекъясь, со мед кошкоз, дораз мед бертоз, агай-вынъёслэсь сюлэмзэс аслаз кадь куалекъясь медаз кары». 9 Эскерись-чакласьёс ваньзэ тае калыклы веразы ке, соку ожен кивалтӥсь йыръёсты калыклы тӧрое пуктылоно.


  10 Городэз киултыны лыктӥд ке, отын улӥсьёсты сётӥськыны кур; 11 соос тыныд сётӥськыны соглаш луизы ке, капказэс усьтӥзы ке, отын улӥсь вань калык тыныд выт тырыса улоз, тыныд ужаса-тыршыса улоз; 12 нош соос тыныд сётӥськыны соглаш ӧз ке луэ, тонэн ожмаськыса улыны кутскизы ке, со городэз котыртыса возь, 13 нош Инмаред Кузё-Инмар со городэз тынад киулад сётӥз ке, лэчыт меченыд отысь вань пиосты-пиосмуртъёсты виылы; 14 нош кышноосты, нылпиосты, пудо-животэз, городысь кыӵе ваньбур люкады, ваньзэ аслыд басьты, Инмаредлэсь Кузё-Инмарлэсь тон киулэ сётэм тушмонъёсыдлэсь ваньбурзэс асьтэлы каре; 15 тӥлесьтыд кыдёкын сылӥсь вань городъёслы но тазьы ик кар, соос татысь калыкъёслэн городъёссы пӧлысь ӧвӧл ке но. 16 Нош Инмаредлэн Кузё-Инмарлэн тынад киулад сётэм татысь калыкъёслэн городъёсысьтызы одӥг лулэз но улэп эн кельты, 17 соосты каргаса быдты: хеттейёсты, аморрейёсты, хананейёсты, ферезейёсты, евейёсты, иевусейёсты, [гергесейёсты,] Инмаредлэсь Кузё-Инмарлэсь тыныд сётэм косонзэ быдэстыса ул, 18 соос тӥледыз асьсэлэн инмаръёссылы лэсьтӥськись юрӟымесь ужъёссылы медаз дышетэ, Инмарды Кузё-Инмар азьын сьӧлыкаса медад улэ шуыса.


  19 Кема дыр ӵоже городэз киултон вылысь котыртыса возид ке но, котырысьтыз писпуосты эн кора, соослэн емышенызы кӧттэ тырыны быгатод, город котырез тырттэм эн кельты, уго бусыысь писпу адями ӧвӧл, со уг быгаты тынэсьтыд город пушкы пырыса ватӥськыны; 20 тодӥськод ке, та писпуос сиён сётӥсьтэмесь шуыса, соку быгатӥськод ини соосты кораны, погыръяны, тонэн ожмаськись городлы пумит сое вормытозядлы со коръёслэсь ожмаськыны юрттӥсь юнматэм борддоръёс ӝут.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  21-тӥ ЛЮКЕТ


  1 Инмаредлэн Кузё-Инмарлэн тынад киулад улыны сётэм музъем вылысьтыз сюй вылын кыллись вием мурт шедьтэмын луиз ке, тодмо но ӧвӧл ке, кин сое вием, 2 соку тынад тӧроосыд, судьяосыд мед потозы но вием муртлэн котырысьтыз городъёсы мынӥсь сюресъёслэсь кузьдалазэс мед мерталозы; 3 кулэм муртлы тужгес но матысь городысь тӧроос ужамтэ, чыртыяз сиес тырылымтэ ветылэз мед басьтозы, 4 со городысь тӧроос та ветылэз кыр нёжалэ мед нуозы, кытын музъемез но гырымтэ, кизьымтэ, со нёжалын та ветылэз мед вандозы; 5 соку Левий пиос, священникъёс, лыктозы, уго соосты Инмарды Кузё-Инмар бырйиз Аслыз ужатыны-тыршыны, Кузё-Инмарлэн нимыныз бакель карыны, соослэн верам кылзыя вань ченгешон ужпумъёсты сэрттыны-пертчыны, вань изъян ваемъёсты эскерыны кулэ, 6 со городысь вань тӧроос, кулэм муртлэн матаз улӥсьёс, нёжалын вандэм ветыллэн [йыр] вылаз кизэс мед миськозы, 7 тазьы вераса мед ялозы: «Та вирез милям киосмы ӧз кисьтэ, синъёсмы но ӧз адӟе; 8 Аслэсьтыд израиль калыктэ, Кузё-Инмаре, кудзэ Тон [Египет музъемысь] мозмытӥд, сузя-чылкытаты, янгыштэм вир кисьтӥськем понна Аслэсьтыд израиль калыктэ янгыше эн уськыты». Соку соос вирлэсь сузяськозы. 9 [Инмаред] Кузё-Инмар азьын [ӟечлыко,] шонерлыко ужъёс лэсьтыса улэмед потэ ке, янгыштэм муртлэн кисьтӥськем вирызлэсь чылкытатӥськы.


  10 Тушмонъёсыдлы пумит ожен потӥд ке, Инмаред Кузё-Инмар соосты тынад киулад сётӥз ке, соосты тон пленэ басьтӥд ке, 11 пленэ шедемъёс пӧлысь чебер кышномуртэз адӟид ке, сое яратӥд ке, сое аслыд кышнолы басьтэмед потӥз ке, 12 соку сое тон дорад вай, нош со йырзэ мед ӵышкоз, гижыоссэ мед вандылоз, 13 пленын улэм дӥськутсэ мед воштоз, тынад коркад мед улоз, толэзь ӵоже атаез понна, анаез понна жаляса мед бӧрдоз; собере ини тон со доры пырыны но солы кузпал луыны быгатӥськод, со тынад кышноед луоз; 14 нош бӧрысь со тыныд кельшемысь дугдӥз ке, соку тон сое кошкыны лэзь, мед мыноз, кытчы мынэмез потэ, азвесен сое эн вуза, ляльчи-вар кышно эн кары, малы ке шуоно тон сое ултӥяд.


  15 Кинлэн ке кык кышноез луиз ке, соос пӧлысь одӥгзэ яратӥз, нош мукетсэ ӧз ке яраты, яратоноез но, яратымтэез но кышноосыз пи нуны вайизы ке, нырысь ик яратымтэ кышноезлэсь пиез вордскиз ке, 16 соку, ваньбурзэ пиосызлы люкылон дыръя, яратоно кышноезлэсь пизэ яратымтэ кышноезлэсь нырысь вордскем пиезлэсь вылӥегес пуктыны уг быгаты. 17 Та учыре со яратымтэ кышноезлэсь пизэ аслаз нырысь вордскем пиез шуыса мед лыдъялоз, ваньбурез пӧлысь солы кык полэс мед сётоз, уго со кужымезлэн кутсконэз луэ, нырысь вордскем пилэн правоез со кие сюре.


  18 Нош кинлэн ке пиез керетӥсь-бугыръяськись, тэрытскисьтэм луиз ке, атаезлэсь но, анаезлэсь но верамзэс санэ понӥсьтэм луиз ке, сое вӧсь карыса но утчазы, нош со таослэсь верамзэс пеляз но уг ке поны, – 19 соку талэн атаеныз анаез сое мед кутозы но асьсэ городзылэн тӧрооссы доры мед ваёзы, улон городзылэн капкаез доры, 20 татысен городзылэн тӧрооссылы тазьы мед шуозы: «Милям та пимы керетӥсь-бугыръяськись, тэрытскисьтэм, милесьтым верам кылъёсмес санэ уг поны, ваньбурез быдтӥсь, юись», 21 соку та городын улӥсьёс та пиез, изэн вылаз зӥръяса, мед виёзы; озьы ас пӧлысьтыд уродэз-лекез быдты, та сярысь вань израиль калык кылоз но куалектоз.


  22 Кин виыны ярамон йыруж лэсьтӥз, сое виизы но солэсь шӧйзэ тон писпуэ ошид ке, 23 солэн мугорыз писпу бордын уйзэ потыны кулэ ӧвӧл, солэсь шӧйзэ со нуналэ ик сюе ват, уго [котькудӥз но писпуэ] ошем мурт Инмар азьын каргамын, Инмаредлэсь Кузё-Инмарлэсь тыныд люкетлы сётэм музъемзэ эн сапта.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  22-тӥ ЛЮКЕТ


  1 Агай-выныдлэсь йыромем ошсэ яке ыжзэ адӟид ке, асьсэ понназэс эн кельты, агай-выныд доры соосты берыкты; 2 нош агай-выныд тыныд кыдёкын ке улэ, яке тон сое уд тодӥськы, соку соосты аслад гидад вай, агай-выныд утчаны кутскытозь соосты дорад возь, соку ини соосты солы берыкты; 3 тазьы ик кар солэн ишакеныз, тазьы ик кар солэн дӥськутэныз но, озьы кар, шедьтӥд ке, агай-выныдлэн ыштэм вань тӥрлыкеныз но, таӵе ужлэсь тон палэнскыны кулэ ӧвӧл.


  4 Агай-выныдлэсь сюрес вылэ пограм ишаксэ яке ошсэ адӟид ке, вӧзтӥзы эн кошкы, агай-выныныд ӵош соосты ӝут.


  5 Кышномурт пиосмурт дӥськутэз вылаз медаз дӥся, пиосмуртлы но кышномурт дӥськутэз вылаз дӥсяны уг яра, уго Инмаред Кузё-Инмар азьын тазьы лэсьтӥсь мурт юрӟым.


  6 Сюрес вылысен писпу борды лэсьтэм тылобурдо карез адӟид ке, яке музъем вылысь адӟид ке, отын пиосыз яке пузъёсыз вань ке, анаез пиосыз вылын яке пузъёсыз вылын пуке ке, анайзэ пиосыныз валче эн басьты: 7 анайзэ эрике лэзь, нош пиоссэ аслыд басьтыны быгатӥськод. Кузё-Инмарлэсь курон-косонъёссэ быдэсъяса улӥд ке, тыныд умой луоз, улоно нуналъёсыд кузялозы.


  8 Выль корка пуктыны кутскид ке, липет бордад кутэт пул шуккы: соку липет йылысьтыд кин ке но усёно луиз ке, коркадэ вирен уд сапта.


  9 Виноград бакчаяд мукет будослэсь кидыссэ но эн кизьы, кизид ке, соку тыныд [аслад] виноград бакчаысьтыд мульыосты но бичаны уг яра, отчы кизем мукет будослэсь емышсэ но бичаны уг яра. 10 Ошен но ишакен ӵош бусыдэ эн гыры. 11 Пӧртэм арбериослэсь – ыжгонлэсь, етӥнлэсь – ӵош куыса вурем дӥськутэз вылад эн дӥся.


  12 Шобыръяськон выл дӥсянэдлэн ньыль сэрегаз ик туго чукъёс лэсьты.


  13 Кин кышно ваем бераз кышноез доры пыроз но сое адӟемпотостэм кариз ке, 14 со сярысь умойтэм, урод кылъёс вӧлмытыны кутскиз но тазьы шуиз ке: «Мон та муртэ кышно басьтӥ, со доры пыри, нош со ныллыксэ ыштэмын вылэм ини». 15 Соку та ныллэн атаеныз анаез нылзы ныллыксэ ыштэмын ӧй вал шуыса возьматӥсь тодметэз мед басьтозы но кар капка доры карлэн тӧроосыз доры сое мед ваёзы; 16 ныллэн атаез тӧроослы мед шуоз: «Нылме мон та пилы кышнолы сётӥ вал, нош со [али] сое синазькыль каре, 17 тани табере со [нылы вылэ] пож ву киська но шуэ: ”Тынад нылыд ныллыксэ ыштэмын вылэм ини”; нош мынам нылылэн ныллыкез ыштэмын ӧй вал, тани солэн тодметэз». Соку городысь тӧроос азе дӥськутсэ вӧлдо. 18 Соку та городысь тӧроос та пимуртэз мед кутозы, вӧсь мед карозы, 19 израиль ныл сярысь йӧнтэм кылъёс верамез понна та пи вылэ сю сӥкль азвесь пени тырон мед понозы но со дунэз нылашлэн атаезлы мед сётозы; нош та нылаш солы кышно луыса ик мед кылёз, быдэс даураз соин люкиськыны со уг быгаты ни.


  20 Нош пимуртлэн верамез зэм ке, ныллэн ныллыксэ возьматӥсь тодметэз ӧвӧл ке, 21 соку та нылэз атаезлэн ӧс выжыяз мед ваёзы но городын улӥсь калык сое, изэн зӥръяса, мед виёз, уго со израиль калык пӧлын юрӟым уж лэсьтӥз, атаезлэн юртаз азыса-калгыса улӥз; озьы ас пӧлысьтыд уродэз-лекез быдты.


  22 Пиосмуртэз мукет муртлэн кышноеныз кыллемысь учыртӥзы ке, соку кыксэс но виыны кулэ: кышномуртэн кыллись пиосмуртэз но, кышномуртэз но; озьы Израиль бордысь уродэз-лекез быдты.


  23 Картлы курам нылмуртэз кыӵе ке пиосмурт городысен пумитаса соин артэ выдӥз ке, 24 нылмуртэз юрттэт курыса кесяськымтэез понна, нош пиосмуртэз матысезлэсь кышнозэ саптамез понна кыкназэс ик кар капка доры вае но, изэн зӥръяса, соосты вие; озьы ас пӧлысьтыд уродэз-лекез быдты.


  25 Картлы курам нылмуртэз кыӵе ке пиосмурт бусыысен пумитаса кутӥз но сое эриктэмаз ке, соку эриктэмась пиосмуртэз гинэ виыны кулэ, 26 нош нылашлы номыр но эн кар; нылмурт виыны ярамон йыруж ӧз лэсьты, уго та учыр укша кин ке матысез вылэ урдскыса виён учырлы; 27 уго пиосмурт нылашен бусыысен пумиськиз но, картлы курам нылаш черекъяз ке но, нокинлы вал сое мозмытыны.


  28 Курамтэ нылмуртэз пумитаса, пиосмурт сое кутӥз но азон сьӧлык лэсьтыны ас вӧзаз выдтӥз ке, соосты адӟизы ке, 29 соку нылашен изись пиосмурт нылашлэн атаезлы витьтон [сӥкль] азвесь сётыны кулэ, нылаш солэн кышноез мед луоз, малы ке шуоно со нылмуртэз сантэмаз; вань улытозяз со та нылашлэсь люкиськыны уг ни быгаты.


  30 Нокин но атаезлэсь кышнозэ кузпаллы басьтыны кулэ ӧвӧл, атаезлэсь дӥськут дурзэ ӝутыны кулэ ӧвӧл.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  23-тӥ ЛЮКЕТ


  1 Пузэз паньгатэм яке кизянэз вандэм пиосмурт Кузё-Инмарлэн калыкез пӧлы пырыны уг быгаты. 2 Азыса-калгыса улӥсь кышномуртлэн пиез Кузё-Инмарлэн калыкез пӧлы пырыны уг быгаты, дасэтӥ ёзэз-выжыез но Кузё-Инмарлэн калыкез пӧлы пырыны уг быгаты. 3 Аммон калык, моав калык пӧлысь адями Кузё-Инмарлэн калыкез пӧлы пырыны уг быгаты, дасэтӥ ёзэз-выжыез но пумтэм вапумъёс ӵоже Кузё-Инмарлэн калыкез пӧлы пырыны уг быгаты, 4 малы ке шуоно, Египетысь лыктыкуды, соос тӥледыз сюрес вылысен нянен, вуэн ӧз пумиталэ, тонэ карган понна, тыныд пумит мыныны Месопотамияысь Пефор городысь Веорлэсь Валаам пизэ уксё тырыса вайизы; 5 нош Инмаред Кузё-Инмар Валаамлэсь верамзэ санэ ӧз поны, тынад Инмаред Кузё-Инмар Валаамлэсь карганзэ тонэ бакель каронлы пӧрмытӥз, уго Инмаред Кузё-Инмар тонэ яратэ. 6 Вань улон нуналъёсыд ӵоже, пумтэм вапумъёсы соослы каньыллык, ӟечлык эн сӥзьы. 7 Идумей калыкез кулэтэм эн кары, уго соос тынад агай-вынъёсыд; эн палэнскы египет калыклэсь, уго тон соослэн музъемазы мыныса улӥд; 8 куинетӥ ёзысен-выжыысен кутскыса соослэн вордскем нылпиоссы Кузё-Инмарлэн калыкез пӧлы пырыны быгато.


  9 Тушмонъёсыдлы пумит ожен мыныкуд, вань аламалэсь-уродлэсь утиськы. 10 Кинэд ке уйин кидысэз кисьтӥськыса саптаськиз ке, со мурт станлэн сьӧраз кошкыны кулэ, станэ пырыны уг яра, 11 нош ӝыт вуыку, [мугорзэ] вуэн миськыны кулэ, шунды пуксем бере со станэ пырыны быгатэ ини. 12 Педло потаны ветлон интыды станлэн сьӧраз луыны кулэ; 13 ожмаськон тӥрлыкед сяна, лопаткаед луыны кулэ, педло потан интыяд [гоп] гудӟы, педло потад ке, со гоптэ сюен ӵокса; 14 уго Инмаред Кузё-Инмар тонэ мозмытон но тушмонъёстэ [тынад киулад] сётон вылысь станэд пушкытӥ ветлэ, соин ик тынад станэд дун-чылкыт луыны кулэ, тон дорысь Со нокыӵе но юрӟым макеосты медаз адӟы но тон дорысь медаз палэнскы.


  15 Кузёез дорысь тон доры пегӟем ляльчиез кузёезлэн киулаз эн ни сёты. 16 Тон дорын со мед улоз, тӥ пӧлын, улон интыосты пӧлысь кудзэ ке но аслыз улыны бырйиз ке, кытын солы кельшиз, отын [мед улоз]; сое ёртыса-ӝикатыса эн возь.


  17 Израиль нылъёс пӧлын азыса-калгыса улӥсьёс луыны кулэ ӧвӧл, израиль пиос пӧлын но азыса-калгыса улӥсьёс луыны кулэ ӧвӧл. 18 Ныллэсь азыса-калгыса поттэм дунзэ (коньдонзэ) но, айы пуныез вузаса поттэм дунэз (коньдонэз) но нокыӵе но сӥзиськонъёсты быдэстыку, Инмаредлэн Кузё-Инмарлэн корказ пыртыны уг яра, уго соиз но, таиз но Инмаред Кузё-Инмар азьын юрӟым макеос луо.


  19 Барыш поттон вылысь, бадӟымгес дун басьтыны малпаса, азвесьтэ но, няньдэ но, мукет мадэ ке но агай-выныдлы пунэмен эн сёты; 20 мурт музъемысь вуэм муртлы пунэмдэ барыш поттон вылысь сётыны быгатӥськод, нош агай-выныдлы пунэмен сётыкуд, барыш поттыны малпаса эн сёты, Инмаред Кузё-Инмар тонэ бакель мед кароз, киулады басьтыны мыноно музъемад киыныд лэсьтӥськись вань ужъёсты бакель мед кароз.


  21 Инмаред Кузё-Инмар азьын кыл сётӥд ке, чик ӝегатскытэк сое быдэсты, уго Инмаред Кузё-Инмар сётэм кылыдлэсь быдэсмемзэ юалоз, тон вылын сьӧлык луоз; 22 тон кыл ӧд ке сёты, соку тон вылын сьӧлык уз луы. 23 Кылысьтыд-ымысьтыд мар потӥз, сое чакла-уть, быдэсты озьы, кызьы тон ас мылкыдыдъя Инмаред Кузё-Инмар азьын сӥзиськид, со сярысь аслад кылыныд-ымыныд кыл сётыса верад ук.


  24 Матысь муртэдлэн виноград бакчаяз пырид ке, кӧтыд тырытозь мульыоссэ сиыны быгатӥськод, кӧня сиемед потэ – си, нош сосудад соосты эн бича. 25 Матысь муртэдлэн арано ана вылаз лыктӥд ке, шепъёсты киыныд ишка, нош сюрлодэ матысь муртэдлэн ана вылаз эн пырты.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  24-тӥ ЛЮКЕТ


  1 Кышно басьтэм мурт кышноезлы карт луэ, нош кышномурт картэзлы уг ке кельшы, – со кышно луонэзлэсь урод палъёссэ шедьтэ ке, – соку со кышноеныз люкиськон сярысь гожтэт гожтэ но солэн кияз сое сётэ, дорысьтыз кошкыны лэзе, 2 кышномурт та коркась кошкоз но мукет пиосмуртлы бызёз, 3 нош таиз но, берпуметӥез картэз, сое синазькыль кариз ке, люкиськон сярысь гожтэт гожтыса, солэн кияз сётӥз но дорысьтыз кошкыны лэзиз ке, яке таиз, берпуметӥез картэз, сое кышно басьтӥсь, кулӥз ке, 4 сое кошкыны лэзем нырысетӥ картэз берен кышно карыны сое уг ни быгаты, – саптаськем бераз, уго таӵе уж [Инмаред] Кузё-Инмар азьын юрӟым луэ; Инмаредлэсь Кузё-Инмарлэсь тыныд сётоно музъемзэ эн сапта.


  5 Алигес гинэ кышно ваем пиосмурт оже медаз мыны, со вылэ нокыӵе но секытлыкъёс тырыны кулэ ӧвӧл; ар ӵоже аслаз юртаз эркын мед улоз, ваем кышноезлэсь мылкыдзэ лӧпкытыса мед улоз.


  6 Пунэмо луись муртлэсь кикӧезлэсь улысь иззэ, вылысь иззэ (пунэмзэ тырытозьлы) залоглы эн басьты, озьы карид ке, тон солэсь лулзэ залоглы басьтод.


  7 Израиль пиос пӧлысь, аслаз агай-вынъёсыз пӧлысь, кинэ ке но кин ке но лушкам ке, сое ляльчи карем но вузам ке, таӵе лушкаськисез виыны кулэ; озьы ас пӧлысьтыд уродэз-лекез быдты.


  8 Гижлочерен висьыкуд, левит священникъёс [законъя] мар лэсьтыны, мар карыны косозы, дышетозы, ваньзэ тыршыса быдэсъя; мае мон соослы лэсьтыны косӥ, тыршыса быдэсъялэ; 9 тодад вай, Инмаред Кузё-Инмар Мариамлы мар кариз, Египетысь сюрес кузя лыктыкуды.


  10 Матысь муртэдлы пунэмен мар ке сётӥд ке, эн пыры солэн корказ пунэмзэ тырытозь марзэ ке басьтыны, 11 ульчаын сыл, нош кинлы тон пунэмен сётӥд, со пунэмзэ тырытозязлы кияд сётыса кельтоно арберизэ (залогзэ) ульчае тыныд поттоз; 12 нош со адями куанер улӥсь ке, солэн пунэмзэ тырытозязлы сётыса кельтэм арбериез тынад кияд дыръя изьыны эн выды; 13 шунды пуксён вакытэ выл дӥсьсэ солы берыкты, выл дӥсеныз шобырскыса изьыны мед выдоз, соку со тон понна тонэ Инмар бакель мед кароз шуыса вӧсяськоз, Инмаред Кузё-Инмар азьын тыныд та шонерлык шуыса гожтӥськоз.


  14 Тынад музъем вылад, тынад юртад улӥсь медо муртэз, куанер, начар улӥсез, кураськисез, – агай-вынъёсыд пӧлысь-а со, сьӧрлось улыны тынад музъемад вуэм мурт-а со, – эн ултӥя соосты; 15 шунды пуксемлэсь азьло, со нуналэ ик, уждунзэ солы тыр, уго со куанер, солэн лулыз-сюлмыз уждундэ возьма; ӧд ке тыры, со Кузё-Инмарлы тэльмырыса вазиськоз но, тон ас вылад сьӧлык басьтод.


  16 Нылпиоссы понна атайёсты виыны уг яра, нылпиосты но атайёслэн урод ужъёссы понна виыны уг яра; котькудзэ но йыруж лэсьтӥсь муртэ йыружез понна виыны кулэ.


  17 Сьӧрлось лыктэм муртэ, анайтэм-атайтэм нылпиез, [палкышноез] умойтэм судить эн кары, пунэмзэ тырытозязлы палкышнолэсь дӥськутсэ ас кияд эн басьты; 18 тодад возь: тон но Египет музъемын ляльчи вал, нош Инмаред Кузё-Инмар отысь тонэ мозмытӥз: со понна ик та ужез тонэ лэсьтыны косӥсько.


  19 Бусыяд аракуд, культодэ ана вылад вунэтӥд ке, сое басьтыны эн ни берытскы, со мед кылёз сьӧрлось лыктэм муртлы, [кураськисьлы,] анайтэм-атайтэм нылпилы, палкышнолы, Инмаред Кузё-Инмар тонэ, ас киыныд ужъёстэ быдэсъякуд, бакель мед кароз. 20 Вӧйпу мульыостэ октэм берад аслад берысьтыд улвайёс шоры утчаськыса эн улы: мульыосыз сьӧрлось лыктэм муртлы, анайтэм-атайтэм нылпилы, палкышнолы мед кылёзы. [Тодад возь: Египет музъемын тон ляльчи вал, соин ик мон тонэ тазьы карыны косӥсько.] 21 Виноград бакчаысьтыд мульыосты октыкуд, бервылад кылем пурыосты эн окты: сьӧрлось лыктэм муртлы, анайтэм-атайтэм нылпилы, палкышнолы мед кылёз; 22 тодад возь: Египет музъемын тон ляльчи вал, соин ик тонэ тазьы карыны косӥсько.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  25-тӥ ЛЮКЕТ


  1 Адямиос куспын ченгешон потӥз ке, соосты судэ вайыны кулэ, отын мед чаклалозы-эскерозы: шонер лэсьтӥсьсэ шонере мед поттозы, нош янгышозэ судить мед карозы; 2 янгыше сюрем мурт жугыны ярамон уж лэсьтэм ке, судья сое муз вылэ выдтыны мед косоз но аслаз азяз мед жугытоз, янгыш ужзэ лыдэ басьтыса, кӧня пол шукконо, сомында пол сое мед шуккозы; 3 ньыльдон пол сое шуккыны яра, тросгес уг яра, талэсь но тросгес пол шуккылыса, агай-выныдлэн тусбуез тынад син азяд тодмантэм медаз шушекты.


  4 Кутсаськись ошедлэсь ымзэ эн кортна.


  5 Агай-вынъёс огазьын улӥзы но соос пӧлысь одӥгез, пи кельтытэк, кулӥз ке, соку талэн кышноез палэнысь пиосмуртлы медаз бызьы, шыднарез со доры пырыны но сое аслыз кышно басьтыны кулэ, соин мед улоз, – 6 нырысь вордскем пизылы кулэм братсылэсь нимзэ мед сётозы, Израильын солэн нимыз медаз ӵушиськы. 7 Нош та пиосмуртлэн братэзлэсь палкышнозэ аслыз басьтэмез ӧз ке поты, соку та кышно кар капка доры, тӧроос доры, мед мыноз но мед шуоз: «Шыднаре братэзлэсь нимзэ Израиле кельтыны пумитъяське, монэ кышно басьтыны уг малпа»; 8 соку городысь тӧроос со пиосмуртэз ӧтьыса мед ваёзы, мед либатозы, нош соку со султыса тазьы шуиз ке: «Сое кышно басьтэме уг поты», 9 соку та ичимень шыднарез доры мед мыноз но тӧроослэн син азязы солэсь пыдкутчанзэ мед кылёз но солэн ымныраз мед сялӟоз, мед шуоз: «Братэзлэсь выжызэ ӝутӥсьтэм муртэн [Израильын] тазьы каро»; 10 Израильын солэн выжыезлы таӵе ним сётозы: «Пыдкутчанзэ кылем муртлэн выжыез».


  11 Куспазы кык пиосмуртъёс жугиськыку, [соос пӧлысь] одӥгезлэн кышноез картсэ жугись муртлэн киулысьтыз таланы лыктӥз но, кизэ урдыса, жугись муртлэн кизян бордаз кутӥськиз ке, 12 соку та кышномуртлэсь кизэ ӵогыса кушты: синмыд [сое] медаз жаля.


  13 Пуйыяд кык пумо гираосыд медаз луэ – бадӟымгесъёсыз но, пичигесъёсыз но; 14 тынад коркад кык пумо ефаос медаз возиське – бадӟымез но, пичиез но; 15 гираед тынад шонер мертась мед луоз, ефаед но озьы ик чик алдасьтэм, шонер мертась мед луоз, соку Инмаредлэн Кузё-Инмарлэн тыныд [люкетлы] сётэм музъемаз улон нуналъёсыд кема кыстӥськозы; 16 котькудӥз но адями Инмаред Кузё-Инмар азьын шонертэмесь ужъёс лэсьтэ ке, юрӟым шуыса лыдъяське.


  17 Тодад вай, мар лэсьтӥз тонэн Амалик, Египетысь потыса, сюрес кузя мыныкуды; 18 кызьы со тонэ, жадем, калсырам калыкез, сюрес вылысен пумитаз но вань лябӟем муртъёсты, бертӥды лыктыса, жугыса виылӥз, Инмарлэсь ӧз кышка; 19 озьыен, котыр ласянь котыртэм вань тушмонъёсыдлэсь Инмаред Кузё-Инмар тыныд кышкатэк улон сётӥз ке, Кузё-Инмарлэн тыныд люкетлы, киулад возьыны сётэм музъем вылаз каньыллык луиз ке, амалик калыкез быдты, соосты тодэ ваёнэз но инбам улысь ӵуш, тае лэсьтыны эн вунэты.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  26-тӥ ЛЮКЕТ


  1 Инмаредлэн Кузё-Инмарлэн тыныд люкетлы сётэм музъемаз вуиды ке, сое киулады басьтыса, отчы улыны интыяськиды ке, 2 Инмаредлэн Кузё-Инмарлэн тыныд люкетлы сётэм музъем вылысьтыз нырысь будэм вань емышъёсыдлэсь люкетсэс мушкояд тыр но Инмаредлэн Кузё-Инмарлэн Аслаз нимызлы улон интылы быръем азе мын; 3 со нуналъёсы отын улӥсь священник доры лыктыса шу: «Туннэ мон Инмаред Кузё-Инмар азьын танытэк верасько: Кузё-Инмарлэн атайёсмылы верам милемлы сётыны сӥзем музъемаз мон пыри». 4 Священник тынад киысьтыд мушкоез басьтоз но Инмаредлэн Кузё-Инмарлэн курбон сётон ӝӧк азяз сое пуктоз. 5 Нош тон Инмаред Кузё-Инмар азьын тазьы шу: «Мынам атае пыдйылчи арамей пи вал, Египетэ мыныса, отчы улыны интыяськиз, бордаз трос ик калыкез ӧй вал, нош отысен со бордысь быдӟым, кужмо, трос лыдо калык потӥз; 6 нош египет калык милемын ассэ урод возиз, ӝикатыса-ёртыса возизы, секытэсь ужъёсты ужатыса возизы; 7 соку ми атайёсмылэн Инмарзылы Кузё-Инмарлы тэльмырыса вазиськимы но, Кузё-Инмар кылӥз милесьтым тэльмырыса вазиськеммес, адӟиз шугадӟонъёсмес, ужам-тыршеммес, милемыз ултӥяса возёнэз; 8 соку Кузё-Инмар милемыз Египетысь поттӥз [Аслаз быдӟым кужыменыз,] кужмо киыныз, юн суйбыгытэныз, быдӟымесь кышкатонъёсын, паймымон тодметъёсын, ужъёсын, 9 Со милемыз вайиз та интые, та музъемез – йӧлын, чечыен бызись музъемез – милемлы сётӥз; 10 тани, мон табере, Кузё-Инмаре, мыным сётэм музъемысьтыд нырысь вуэм-кисьмам емышъёсме Тыныд вайи [йӧлын, чечыен бызись музъем вылысь]». Тае тон Инмаред Кузё-Инмар азе пукты но Инмаред Кузё-Инмар азе йыбыртты, 11 Инмаредлэн Кузё-Инмарлэн тыныд, тынад юртэдлы-семьяедлы сётэм вань ӟечлыкъёсыз понна левитэн ӵош, дорады улӥсь сьӧрлось вуэм муртэн ӵош шумпот-шулдыръяськы.


  12 Куинетӥ аре, дасэтӥ люкетэз сётон аре, вань будэтэм емышед пӧлысь дасэтӥ люкетсэ левитлы, сьӧрлось вуэм муртлы, анайтэм-атайтэм нылпилы, палкышнолы висъяд ке, соос тынад улон интыяд кӧтсэс тырытозь сиыса мед улозы, 13 соку Инмаред Кузё-Инмар азьын тазьы шу: «[Аслам] коркасьтым сётоно святой люкетме басьтӥ но сое левитлы сётӥ, сьӧрлось лыктэм муртлы, анайтэм-атайтэм нылпилы, палкышнолы сётӥ – ваньзэ Тынад косонъёсыдъя, Тынад монэ быдэстыны сӥземедъя лэсьтӥ: Тынад курон-косонъёсыдлэн сьӧразы ӧй поты, соосты ӧй вунэты; 14 бӧрдыса улыкум, святынялэсь люкетсэ ӧй сиы, кырсь дыръям сое ӧй люкылы, кулэм муртлы солэсь люкетсэ ӧй сётылы; Инмарелэсь Кузё-Инмарлэсь верам кылзэ кабыл басьтылӥ, мае Тон монэ быдэсъяны косӥд, ваньзэ сое мон быдэсъяй; 15 Аслад святой улон интыысеныд, инмысен, учкы но Аслэсьтыд калыктэ, Израилез, милемлы сётэм музъемдэ но бакель кар, уго Тон йӧлын чечыен бызись музъемез [милемлы сётыны] атайёсмы азьын кыл сётӥд».


  16 Туннэ Инмарды Кузё-Инмар [вань] та пуктон-косонъёсты но законъёсты быдэсъяны косэ: вань сюлэмдэ поныса, вань лулдэ поныса чакла-уть, быдэсъя соосты. 17 Кузё-Инмарлы тон туннэ шуид, Со тынад Инмаред луоз, Солэн возьматэм сюресъёсыз кузя ветлод, Солэсь пуктон-косонъёссэ быдэсъялод, Солэсь курон-косонъёссэ, законъёссэ утьыса улод, Солэсь верам кылъёссэ санэ поныса улод, тон шуид; 18 Кузё-Инмарлэсь вань курон-косонъёссэ быдэсъяд ке, тон Солэн калыкез луод шуыса, туннэ Со тыныд кыл сётӥз – кызьы Со тыныд азьвыл ик вераз вал, 19 вань кылдытэм калыкъёсызлэсь Со тонэ вылӥе пуктоз, шуиз, сӥё-сано, данлыко, быдӟымлыко кароз, Инмаред Кузё-Инмар азьын, кызьы Со вераз, тон святой калык луод.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  27-тӥ ЛЮКЕТ


  1 Моисей израиль [пиослэн] тӧроосынызы ӵош калыклы таӵе косон сётыса шуизы: «Туннэ ивортэм вань курон-косонъёсты быдэсъяса улыны тӥледыз косӥсько. 2 Иордан тупала, Инмаредлэн Кузё-Инмарлэн тыныд сётэм музъем вылаз, выжид ке, соку аслыд бадӟымесь изъёс пукты но соосты избурен зыра; 3 со [изъёс] борды та законысь вань кылъёсты гожъя; [Иордан] тупала выжемед бере ик, Инмаредлэн Кузё-Инмарлэн тыныд сётэм йӧлын чечыен бызись музъемаз пырем берад ик, та ужез лэсьты, кызьы тыныд вераз вал вашкала атайёсыдлэн Инмарзы Кузё-Инмар.


  4 Иордан тупала выжиды ке, туннэ верам косонме быдэстыса, Гевал гурезе изъёс пуктэ но избурен соосты буялэ. 5 Отчы Инмаредлы Кузё-Инмарлы курбон сётон ӝӧк лэсьты, курбон сётон ӝӧкез изъёслэсь ӝут, соос борды корт арбериос медаз йӧтӥське; 6 Инмаредлы Кузё-Инмарлы курбон сётон ӝӧкез пильылымтэ быдэс изъёслэсь лэсьты, со вылын Инмаредлы Кузё-Инмарлы тылын сутӥськись курбонъёс сётылы, 7 тупаса улонлы сӥзем курбонъёс сётылы, отын [кӧтыд тырымон] си, Инмаред Кузё-Инмар азьын шулдыръяськы; 8 [та] изъёс вылэ законысь вань кылъёсты адӟиськымон, лыдӟыны луымон гожъя».


  9 Моисей левит священникъёсын ӵош вань израиль калыклы тазьы шуизы: «Пеляд пон, кылзы, Израиль: та нуналысен тон Инмаредлэн Кузё-Инмарлэн калыкез луид; 10 озьыен, кылзы Инмаредлэсь Кузё-Инмарлэсь верам кылзэ, Солэсь [вань] курон-косонъёссэ быдэсъя, Солэсь пуктон-косонъёссэ быдэсъя, соосты мон тыныд али верасько».


  11 Со нуналэ Моисей калыклы таӵе косонъёс сётыса шуиз: 12 «Иордан тупала выжиды ке, Симеон, Левий, Иуда, Иссахар, Иосиф, Вениамин выжыос Гаризим гурезь йылэ мед султозы но калыкез бакель мед карозы. 13 Нош Рувим, Гад, Асир, Завулон, Дан, Неффалим выжыос Гевал гурезь йылэ мед султозы но карган кылъёс мед вералозы.


  14 Левитъёс бадӟым куараен вань израиль калыклы тазьы мед шуозы: 15 ”Кузё-Инмар азьын юрӟым макеез – киын вӧлыса яке ӵыжатыса сульдэрез-идолэз – лэсьтӥсь, сое лушкем интыын пуктыса возись мурт каргамын!” Вань калык, бадӟым куаразэ поттыса, мед шуоз: ”Аминь!”


  16 ”Аслаз атаез яке анаез сярысь урод кылъёс верась мурт каргамын!” Вань калык мед шуоз: ”Аминь!”


  17 ”Матысь муртэзлэсь йыранзэ-межазэ интыысьтыз вырӟытӥсь мурт каргамын!” Соку вань калык мед шуоз: ”Аминь”.


  18 ”Синтэм муртэ кырыж сюрес вылэ келясь мурт каргамын!” Соку вань калык мед шуоз: ”Аминь”.


  19 ”Сьӧрлось вуэм муртэ, анайтэм-атайтэм нылпиез, палкышноез шонертэм судить карись мурт каргамын!” Соку вань калык мед шуоз: ”Аминь”.


  20 ”Атаезлэн кышноеныз артэ выдэм мурт каргамын, аслаз атаезлэсь дӥськут сӧзызэ ӝутӥз ук!” Соку вань калык мед шуоз: ”Аминь”.


  21 ”Пудоен-животэн артэ выдэм мурт каргамын!” Соку вань калык мед шуоз: ”Аминь”.


  22 ”Аслаз сузэреныз, атаезлэн нылыныз, анаезлэн нылыныз артэ выдэм мурт каргамын!” Соку вань калык мед шуоз: ”Аминь”.


  23 ”Вармуминыз выдэм мурт каргамын!” Соку вань калык мед шуоз: ”Аминь”. [”Кышноезлэн сузэреныз выдэм мурт каргамын!” Соку вань калык мед шуоз: ”Аминь”.]


  24 ”Матысь муртсэ лушкемен виись каргамын!” Соку вань калык мед шуоз: ”Аминь”.


  25 ”Адями лулэз уксёен быдтӥсь, янгыштэм вирез дун тырыса кисьтӥсь каргамын!” Соку вань калык мед шуоз: ”Аминь”.


  26 ”Та законлэсь [вань] кылъёссэ быдэсъясьтэм, соосъя улӥсьтэм [котькудӥз адями] каргамын!” Соку вань калык мед шуоз: ”Аминь”».

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  28-тӥ ЛЮКЕТ


  1 [Инмардылэн Кузё-Инмарлэн Иордан сьӧрысь тӥледлы сётэм музъем вылаз улыны выжиды ке], Инмаредлэсь Кузё-Инмарлэсь верам кылзэ тон санэ поныса улӥд ке, Солэсь вань курон-косонъёссэ, кудъёссэ мон туннэ тыныд верасько, быдэсъяса улӥд ке, соку Инмаред Кузё-Инмар тонэ музъем вылысь вань калыкъёслэсь вылӥе пуктоз; 2 тон вылэ вань та бакель каронъёс вуозы, тон вылын соос быдэсмозы, Инмаредлэсь Кузё-Инмарлэсь верам кылзэ кабыл басьтыса улӥд ке.


  3 Городын тон бакель каремын луод, бусыын но бакель каремын луод.


  4 Бакель каремын пушкысьтыд потэм емышед, музъем вылад будэм емышед, пудоедлэн вордосъёсыз – ошедлэсь-скалэдлэсь вордскем кунянъёс, ыжъёсыдлэсь вордскем ыжпиос.


  5 Бакель каремын тынад ю кеносъёсыд, сиён возён интыосыд.


  6 Коркад пырыкуд, тон бакель каремын, коркасьтыд потыкуд но, тон бакель каремын.


  7 Тон вылэ урдскись тушмонъёстэ Кузё-Инмар тон азе погыртоз; одӥг сюрес вылтӥ лыктыса, соос тон вылэ урдскозы, нош сизьым сюрес кузя тон дорысь пегӟыса кошкозы.


  8 Кузё-Инмар бакель каронзэ ыстоз ю кеносъёсыд вылэ, ас киыныд вань ужано ужъёсыд вылэ; Аслаз тыныд улыны сётэм музъем вылаз Инмаред Кузё-Инмар тонэ бакель кароз. 9 [Инмаред] Кузё-Инмар тонэ Аслаз святой калыкез кароз, кызьы Со тыныд но, [тынад атайёсыдлы но] кыл сётӥз, Инмаредлэсь Кузё-Инмарлэсь курон-косонъёссэ быдэсъяса улӥд ке, Солэн возьматэм сюресъёсыз кузя ветлӥд ке; 10 музъем вылысь вань калыкъёс адӟозы, [Инмаредлэн] Кузё-Инмарлэн нимыз тынад вылад возиське шуыса, соку соос тынэсьтыд кышкаса улозы. 11 Соку [Инмаред] Кузё-Инмар тыныд пачыл ваньбур сётоз: трос нылпиосыд вордскозы, трос пудо-животэд вордскоз, Кузё-Инмарлэн атайёсыд азьын тыныд сётыны сӥзем музъем вылысьтыд бусыос трос емыш, ю-нянь сётозы. 12 Кузё-Инмар ваньбур возён ӟеч шыкыссэ тыныд усьтоз, инэз усьтоз ас дыраз бусыосыдлы зор вуоссэ сётыны, киыныд ужано вань ужъёстэ бакель карыны: трос калыкъёслы пунэмен сётъялод, нош ачид пунэмен уд окты, [трос калыкъёсын кузёяськыса улод, нош соос тонэн кузёяськыса уз улэ]. 13 [Инмаред] Кузё-Инмар тонэ йыр кароз, быж уз кары, вылӥын гинэ луод, улӥын уд луы, туннэ тыныд утьыны, быдэсъяны сётэм Инмаредлэн Кузё-Инмарлэн курон-косонъёсызлы тэрытскыса улӥд ке, 14 туннэ тӥледлы быдэсъяны косыса сётэм кылъёсылэсь бурпала но, паллян пала но ӧд ке кожылы, мурт инмаръёс бӧрсьы ӧд ке мыны, соослы йыбыртъяса ӧд ке улы.


  15 Нош Инмаредлэсь Кузё-Инмарлэсь верам кылъёссэ кабыл ӧд ке басьты, Солэсь вань курон-косонъёссэ, пуктон-косонъёссэ быдэсъяса улыны ӧд ке сюлмаськы, кудъёссэ мон туннэ тыныд верасько, соку вань та карганъёс, тон доры вуыса, тонэ котыртозы.


  16 Каргамын тон [луод] городын но, бусыын но.


  17 Каргамын [луозы] тынад ю кеносъёсыд, сиён возён интыосыд.


  18 Каргамын [луоз] пушкысьтыд емышед, музъем вылад будэм емышед, ошъёсыдлэн-скалъёсыдлэн, ыжъёсыдлэн вордскем пиоссы.


  19 Каргамын [луод] тон коркад пырыкуд но, коркасьтыд потыкуд но. 20 Мар гинэ лэсьтыны уд кутскы, вань ужъёстэ быдэсъякуд, Кузё-Инмар тон вылэ карган, куалекъян, шугадӟонъёс лэзёз, озьы луоз тонэ быдтытозь, лек ужъёсыд понна, Мон бордысь палэнскемед понна тон ӝоген кулод-бырод. 21 Кузё-Инмар тон доры сьӧдчер лэзёз, киулад басьтыны мыноно музъем вылысь Со тонэ быдтытозь озьы луоз. 22 Кузё-Инмар тон вылэ куасьмыса висён, ӟырдаса, кезегъяса висёнъёс, воспаление лэзёз, кӧс аръёс, сутӥсь-ӵушкась тӧлъёс, сынэм висёнъёс*а лэзёз, кулытозяд-бырытозяд та черъёс-шугадӟонъёс тынад бӧрсяд ветлозы. 23 Йыр йылысьтыд инбам ыргонлы пӧрмоз, пыд улысьтыд сюй корт кадь чурыт луоз; 24 [тонэ быдтытозяз,] зор интые Кузё-Инмар музъем вылдэ тузонэн шобыртоз, инмысь тузон тынад вылад виялоз, кисьтӥськоз, музъем вылысь тонэ быдтытозь озьы луоз.


  25 Кузё-Инмар тонэ тушмонъёсыдлы погыртыны сётоз; одӥг сюрес кузя соослы пумит ожмаськыны мынод, нош сизьым сюрес кузя соос дорысь пегӟыса кошкод; музъем вылысь вань эксэйлыкъёсы пазьгиськыса улоно луод. 26 Шӧйёстэс вань ин тылобурдоос, кыр пӧйшуръёс сиёзы, соосты уллясь-кышкатӥсь уз луы.


  27 Кузё-Инмар тонэ Египетлэн гижло череныз погыртоз, лыдонэн курадӟод, мугор вылад пыктосъёс потылозы, гижлоё-яраё луод, та висёнъёслэсь эмъяськыны уд ни быгаты; 28 Кузё-Инмарлэн эрикезъя тон визьдэ ыштод, синтэм кылёд, сюлмыд путоз, – 29 нуназе шорын тон, пеймыт азьтӥ ветлӥсь синтэм мурт кадь, киыныд утчаськыса ветлод; улон сюрес вылад азинлыкез уз луы, котькуд нуналэ тонэ ӝикатыса, ултӥяса возёзы, нокин но тыныд уз дурбасьты.


  30 Кышно ваёд, нош соин мукет пиосмурт кӧлалоз; корка пуктод, нош отын уд улы; виноград мерттод, нош солэсь емышъёссэ уд бича. 31 Син азяд оштэ вандозы, солэсь сӥльзэ уд сиы; ишактэ гидысьтыд нуозы но тыныд уз ни берыктэ; ыжъёстэ тушмонъёсыдлы сётозы, нокин но тыныд уз дурбасьты. 32 Пиостэ, нылъёстэ мурт калыкъёс кие сётозы; соослэсь бертэмзэс возьмаса улод но нуналлы быдэ соосты витьыса синъёсыд катьтэммозы, киосад кужымез уз ни кыльы. 33 Музъемедлэсь емышъёссэ, вань ужам уждэ тодымтэ калыкед сиёз; нош тонэ нуналлы быдэ ӝикатыса, курадӟытыса возёзы. 34 Ваньзэ тае ас синмыныд адӟыса, визьтэммод.


  35 Пыдесъёсад, пыдъюмылъёсад туж лек гижло чер сётыса, Кузё-Инмар тонэ погыртоз, солэсь тон бурмыны уд ни быгаты, пыдтышкысен кутскыса йыр пыдесозяд гижло чер вӧлмоз. 36 Тонэ но, асэныд кивалтыны пуктэм эксэйдэ но Кузё-Инмар тыныд но, вашкала атайёсыдлы но тодмотэм калык доры келялоз, отын тон мурт инмаръёслы – пулэсь, излэсь лэсьтэм сульдэръёслы-идолъёслы – йыбыртъяса улод; 37 [Инмарлэн] Кузё-Инмарлэн тонэ келям вань калыкъёсыз дорын тон кышкатонлы, серекъян-веранлы, унь-мань каронлы пӧрмод. 38 Бусыяд кизьыны трос ю поттод, но ӧжыт ю кутсалод: кизем ю-няньдэ саранча сиёз. 39 Виноград бакчаос мерттод, утялтод соосты, нош соослэсь виназэс уд юы, мульыоссэс но уд бича: нумыр соосты сиёз. 40 Быдэс шаерад вӧйпуос будозы, нош вӧйын уд зыраськы: вӧйпу мульыосыд дырызлэсь вазь вияса-кисьтӥськыса бырозы. 41 Пиосыд, нылъёсыд вордӥськозы, но соос тон дорын уз улэ: соосты пленэ нуозы. 42 Вань писпуостэ, музъемад будэм емыштэ сынэм висён быдтоз. 43 Сьӧрлось лыктыса тон пӧлын улӥсь вылэгес но вылэгес ӝутскоз, нош тон солэсь улэгес но улэгес лэзиськод; 44 со тыныд пунэмен сётъялоз, нош тон солы пунэмен уд сётъя; со тыныд йыр луоз, нош тон солы – быж.


  45 Вань та карганъёс тон вылэ вуозы, тон бӧрсьы тынэсьтыд кыльытэк соос сьӧрад ветлозы, тонэ котыртозы, Инмаредлэсь Кузё-Инмарлэсь верам кылъёссэ санэ понымтэед понна тон быдтэмын луод, Солэсь тыныд быдэсъяны сётэм курон-косонъёссэ, пуктон-косонъёссэ утьымтэед-чакламтэед понна быдтэмын луод; 46 тон вылэ, тынад кидысэд-выжыед вылэ вуэм карганъёс, паймымон тодметъёс, кышкатонъёс пумтэм вапумъёс ӵоже улозы.


  47 Тынад котьмаид но пачыл ке но вал, тон Инмаредлы Кузё-Инмарлы сюлмыныд шумпотыса, капчи мылкыдын ӧд ужа-тыршы, соин ик 48 [Инмаредлэн] Кузё-Инмарлэн тон доры лэзем тушмонъёсыдлы ужаса-тыршыса улод, сютэм улыса, сюэд куасьмыса, гольык ветлыса, котьмарлы но ӟудыса-ёрмыса улод; тушмон чырты вылад корт сиес поноз, курадӟытыса калдэ быдтоз. 49 Кыдёкысь, музъемлэн пумысьтыз, калыкез Кузё-Инмар тон вылэ ыстоз: кинлэсь вераськон кылзэ уд валаськы, со калык тон вылэ ӧрӟи кадь урдӥськоз, 50 возьыттэм калык со: пересь муртэ гажаны уз быгаты, егит пияшез но уз жаля; 51 тонэ чылкак номыртэк кельтытозяз, пудоедлэсь вордскем пиоссэ, бусыяд будэтэм емыштэ сиыса со улоз, со нянь но, вина но, вӧй но, скалъёсыдлэсь кунянзэс но, ыжъёсыдлэсь ыжпиоссэ но тыныд уз кельты, – тонэ быдтытозяз со озьы лэсьтоз; 52 вань улоно интыосад со тонэ ӝикатыса-ёртыса возёз, улон музъем вылысьтыд тынэсьтыд оскиськыса улоно ӝужытэсь, юнэсь борддоръёстэ куашкатытозяз озьы лэсьтоз; вань улоно интыосад, Инмаредлэн Кузё-Инмарлэн тыныд улыны сётэм музъем вылаз тонэ ӝикатыса-ёртыса возёз.


  53 Тушмон тонэ ёртыса, котыртыса возьыку, ас пушкысьтыд потэм емыштэ сиёд, Инмаредлэсь Кузё-Инмарлэсь тыныд вордыны сётэм пиосыдлэсь, нылъёсыдлэсь мугорзэс сиёд. 54 Тӥ пӧлын туж бадӟым узырлыкен эркияськыса улэм пиосмурт агай-выныз шоры, аслаз кышноез, бордаз кылем нылпиосыз шоры лек синмын учкоз, 55 вань улоно интыостэ тушмон котыртыса, ӝикатыса-ёртыса возьыку, нокыӵе но мукет сиёнэз луымтэен сэрен нылпиосызлэсь мугорзэс сиыса улоз, нош мукетъёслы сиыны уз сёты. 56 Тон дорын эркияськыса, узырлык пӧлын улэм кышномурт, эрки, узыр улэмысьтыз музъем вылэ пыдыныз но лёгиськылымтэ мурт, аслаз кузпалыз шоры, пиез, нылыз шоры лек синмын учкоз, 57 нылпи вайыкуз пушкысьтыз усись макезэ но, ваем нунызэ но мукетъёслы сиыны уз сёты, сютэм улэмезлы чидатэк, ачиз лушкемен сиёз, – улоно интыостэ тушмон котыртыса, ӝикатыса возьыку, озьы луоз.


  58 Та книгае гожъям законлэсь вань кылъёссэ быдэсъяса улыны ӧд ке сюлмаськы, Инмаредлэн Кузё-Инмарлэн данлыко но кышкыт нимызлэсь кышкатэк улӥд ке, 59 соку Кузё-Инмар тонэ, тынэсьтыд нылпиостэ но чидантэм секыт курадӟонъёсын погыртоз, бырылӥсьтэм, туж бадӟым курадӟонъёсын, бырылӥсьтэм лек висёнъёсын погыртоз; 60 Египетысь вань [лек], туж секыт курадӟонъёсты, кудъёсызлэсь тон кышкаськод вал, Со тон вылэ лэзёз, со курадӟонъёс тон борды лякиськозы; 61 та законэн книгае [вань гожтэм но] гожтымтэ, котькыӵе но висёнъёсты, котькыӵе но курадӟонъёсты Кузё-Инмар тон вылэ лэзёз, – тонэ быдтытозь озьы лэсьтоз; 62 трос дыръяды тӥ инмысь кизилиос мында ке но вал, Инмаредлэсь Кузё-Инмарлэсь верам кылъёссэ пеляд понымтэед понна тӥ ӧжыт кузя гинэ кылёды. 63 Кызьы шумпотэ вал Кузё-Инмар тӥледлы ӟеч карыкуз, тӥледыз йылэтыкуз, таре тазьы ик шумпотоз Кузё-Инмар тӥледыз погыртыкуз, тӥледыз быдтыкуз; киулады басьтыны мыноно музъем вылысьтыды тӥ сэрпалтэмын луоды.


  64 [Инмаред] Кузё-Инмар тонэ музъемлэн пумысеныз музъемлэн пумозяз, вань калыкъёс пӧлы пазьгоз, отын тон пулэсь, излэсь лэсьтэм мурт инмаръёслы йыбыртъяса улод, соосты азьвыл тон но, тынад атайёсыд но уд тодӥське вал. 65 Но со калыкъёс пӧлын но уд буйгатскы, тынад пыдъёсыд отысь но каньыллык уз шедьтэ, отын улыкуд, Кузё-Инмар сюлэмдэ куалекъятоз, лулыд курадӟоз, синмыд урод адӟоз.


  66 Азьпал улонэдлы оскиськонэд ӧвӧл, уйин но, нуназе но куалекъяса улод, уд тоды – улэп кылёд на-а, уд ни-а; 67 дугдылытэк сюлмыд куалекъяса улэмен сэрен, ваньзэ таосты ас синмыныд адӟыса, амалтэк соку ӵукна шуод: «Э, ӝоггес ӝыт мед вуоз ни вал!», нош ӝытазе шуод: «Э, ӝоггес ӵукна мед вуоз ни вал!» 68 Кузё-Инмар бадӟым пыжъёсын тонэ Египетэ берыктоз мынам тыныд верам сюресэ кузя, кудӥз сярысь мон шуи вал: «Со сюресэз тон азьланяз ноку но уд ни адӟы»; отысен тӥ асьтэдыз асьтэос тушмонъёстылы ляльчи луонлы вузалоды, нош басьтӥсьёс уз сюре.

  


  *а28:22 сынэм висён – ржавчина – вож будосъёслэн, ю-няньлэн висёнзы, (кылдэмыны сыномыны ’ржаветь, стать ржавым’ кыл бордысь)

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  29-тӥ ЛЮКЕТ


  1 Хорив гурезьын Кузё-Инмарлэн сётэм сӥзён-косонэз сяна, тани таиз Кузё-Инмарлэн Моисей пыр израиль пиосын кусып кылдытон понна Моав музъемын сётэм сӥзён-косонэзлэн кылъёсыз луо.


  2 Соку Моисей вань израиль [пиосты] котыраз люкатӥз но соослы шуиз: «Тӥ ваньзэ адӟиды, тӥляд син азяды Египет музъемысен Кузё-Инмар фараонэн но солэн вань ляльчиосыныз, солэн быдэс музъеменыз мар кариз: 3 тон ас синмыныд адӟид со быдӟымесь вӧсь каронъёсты, со быдӟымесь паймымон тодметъёсты, паймымон ужъёсты, [кужмо киез, юн суйбыгытэз]; 4 но туннэ нуналозь [Инмар] Кузё-Инмар тӥледлы валаны сюлэм ӧз сёты, адӟыны син ӧз сёты, кылыны пель ӧз сёты.


  5 Ньыльдон ар ӵоже Со тӥледыз луоё кыр дуннеетӥ нуллӥз, вылысьтыды дӥськутты но ӧз пӧсьты, пыдкукты но ӧз сурыкмы; 6 тӥ нянь ӧд сие, вина но, сӥкера но ӧд юэ, мед тододы, Мон тӥляд Инмарды Кузё-Инмар луисько шуыса.


  7 Та интые вуэм берады Есевонлэн Сӥгон эксэез, Васанлэн Ог эксэез асьме вылэ ожмаськыны урдскизы, но асьмеос соосты погыртӥмы; 8 соослэсь музъемзэс кутӥмы но Рувим выжылы, Гад выжылы, Манассиялэн ӝыны выжыезлы люкетлы сётӥмы. 9 Та сӥзён-косонысь [вань] кылъёсты уте, соосты вань лэсьтоно ужъёсады азинлыкез мед луоз шуыса быдэсъялэ.


  10 Туннэ тӥ ваньды Инмардылэн Кузё-Инмарлэн син азяз сылӥськоды – выжыостылэн кивалтӥсьёссы, тӧроосты, [судьяосты,] эскерись-чакласьёсты – вань израиль воргоронъёс, 11 нылпиосты но, кышноосты но, сьӧрлось лыктэм муртъёсыд но станын улӥсьёс – пу корась бордысен кутскыса вудэ омыръясь дорозь, 12 татын сылӥськод Инмареныд Кузё-Инмарен сӥзён-косон пыр кусып кылдытон понна, туннэ Инмареныд Кузё-Инмарен сётэм сӥзён-косонэз утьыса-быдэсъяса улыны кыл сётон понна, 13 озьы Со туннэ тонэ Аслыз калык кароз, нош Со тыныд Инмар луоз, кызьы Со тыныд азьвыл ик вераз, кызьы Со тынад атайёсыдлы Авраамлы, Исааклы, Иаковлы кыл сётӥз.  14-15 Тӥледлы, Инмармы Кузё-Инмар азьын али сылӥсьёслы гинэ, та сӥзён-косонэз, кыл сётоно договорез уг сётӥськы, сое сётӥсько соослы но, кинъёс али асьме пӧлын ӧвӧл.


  16 Тӥ тодӥськоды ук, кызьы ми Египет музъемын улӥмы, кызьы мукет калыкъёс пӧлтӥ потыса кошкимы, 17 соослэсь юрӟым макеоссэс адӟимы, соос дорын возиськись пулэсь, излэсь, азвесьлэсь, зарнилэсь лэсьтэм сульдэръёссэс-идолъёссэс адӟимы. 18 Тӥ пӧлын медаз луэ Инмармылэсь Кузё-Инмарлэсь сюлмынызы палэнскемъёс, мурт калыкъёслэн инмаръёссылы йыбыртъяны кутскем пиосмуртъёс, кышномуртъёс, выжыос, улыос-бечеос, тӥляд пӧлады медаз луы ядэн курытпот будэтӥсь будос выжы, 19 карган кылъёсты кылыса, сюлмыныз ушъяськыса тазьы шуись мурт но медаз луы: ”Мон шудо луо, вог сюлмылэн курем-косэмезъя улӥ ке но”; тазьы луиз ке, соку тыр улӥсь мурт сютэм муртэн ӵош кулоз; 20 таӵе адямиез Кузё-Инмар простить уз кары, соку ик Кузё-Инмарлэн йыркурез, вожпотонэз таӵе адями вылэ ӝуатске, та [закон] книгаын гожтэм [сӥзён-косонлэн] вань карганэз таӵе адями вылэ усёз, солэсь нимзэ Кузё-Инмар ин улын улӥсь калыкъёс пӧлысь ӵушоз; 21 вань израиль выжыос пӧлысь Кузё-Инмар та адямиез быдтыны висъялоз, та закон книгаын гожтэм сӥзён-косонлэсь вань карганъёссэ со вылэ лэзёз.


  22 Вуоно выжы, тӥляд бӧрсяды улоно нылпиосты, кыдёкысь музъемысь вуэм сьӧр мурт Кузё-Инмарлэсь та музъемез куашкатэмзэ, сое курадӟытыны лэзем висёнъёссэ адӟыса, тазьы шуоз: 23 ”Ӵуждари но сылал, быдэс музъем – ӝуам-сутскем бервыл; отчы уг но кизё ни, со вылэ турын-куар но уг ни буды, туж вожзэ поттыса, бадӟым йыркурен Кузё-Инмарлэн Содомез, Гоморраез, Адмаез, Севоимез куашкатэм бервылаз кызьы номыр но уг ни буды, татын но озьы ик луоз”. 24 Соку вань калыкъёс шуозы: ”Мар понна Кузё-Инмар та музъемез тазьы кариз? Макем бадӟым Солэн вожпотонэзлэн лекез!” 25 Соку шуозы: ”Атайёссылэн Инмарзылэсь Кузё-Инмарлэсь, Египет музъемысь соосты поттыкуз, соосын сӥзён-косон пыр кылдытэм кусыпсэ кулэтэм каремзы понна, 26 мукет инмаръёслы ужаны-тыршыны, йыбыртъяны мынэмзы понна, со инмаръёсты соос уг но тодо вал, соослы йыбыртъяса улыны но Кузё-Инмар ӧз косы вал: 27 со понна та музъемлы Кузё-Инмарлэн йыркурез ӝуатскиз но та [закон] книгаын гожтэм [сӥзён-косонлэсь] вань карганъёссэ Со та музъем вылэ лэзиз, 28 туж вожез потыса, йыркурен, лекъяськыса, кызьы али асьмеос адӟиськомы, Кузё-Инмар соосты музъем вылысьтызы мурт музъем вылэ улляз”.


  29 Ватӥськыса улӥсез – Инмармы Кузё-Инмар киын, нош усьтӥськыса улӥсез асьмелы, асьмелэн нылпиосмылы пумтэм вапумъёс ӵожелы сётэмын, та законлэсь вань кылъёссэ быдэсъяса мед уломы шуыса».

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  30-тӥ ЛЮКЕТ


  1 Тыныд верам вань та кылъёсы – бакель карон но, карган но – тон доры вуизы ке, тон соосты сюлмыныд кабыл басьтӥд ке, Инмаредлэн Кузё-Инмарлэн тонэ мурт калыкъёс пӧлы улыны пазьгыса лэзем бераз 2 Инмаред Кузё-Инмар пала берытскид ке, Солэсь верамзэ, мынэсьтым тыныд али сётэм косонъёсме, кабыл басьтӥд ке, тон но, нылпиосыд но сюлмыныды, лулыныды соосты быдэсъяса улӥды ке, 3 соку Инмаред Кузё-Инмар пленэ шедемъёстэ берыктоз, тонэ жалялоз но нош ик пазьгыса улыны лэзем вань калыкъёс пӧлысь израиль калыксэ Инмаред Кузё-Инмар Ас бордаз люкалоз. 4 Инлэн [огпал пумысеныз мукет пал] пумозяз тон пазьгемын ке но луысалыд, отысь но тонэ Инмаред Кузё-Инмар ваёз, отысь но Со тонэ басьтоз, 5 [отысь] тонэ Инмаред Кузё-Инмар атайёсыдлэн киулазы возем музъемазы ваёз, со музъемез ас киулад басьтод, Кузё-Инмар тыныд ӟечлык сётоз, атайёсыдлэсь но трослыгес тонэ йылэтоз; 6 Инмаред Кузё-Инмар сюлмыдлэсь вог сямзэ вандыса басьтоз, тон бере вордскем выжыедлэсь но сюлэмзэ тэрытскись-кылзӥськись кароз, тон вань сюлмыныд, вань лулыныд Инмардэ Кузё-Инмарез мед яратод, кема мед улод шуыса; 7 соку Инмаред Кузё-Инмар вань та карганъёсты тонэ уллясь, тонэ адӟемпотостэм карись тушмонъёсыд вылэ берыктоз, 8 нош тон [Инмаред] Кузё-Инмар пала берытскод, Солэсь верам кылъёссэ пеляд понод, Солэсь вань курон-косонъёссэ быдэсъяса улод, кудъёссэ мон туннэ тыныд иворто; 9 Инмаред Кузё-Инмар тыныд ас киыныд быдэсъяно вань ужъёсад, кидыстэ-выжыдэ йылэтыны, пудо вордыны, ю-нянь, емыш будэтыны пачыл азинлык сётоз, уго [Инмаред] Кузё-Инмар тыныд ӟеч карылоз, тон понна нош ик шумпотыса улоз, кызьы Со атайёсыд понна шумпотылӥз, 10 озьы луоз, Инмаредлэсь Кузё-Инмарлэсь верам кылъёссэ санэ поныса улӥд ке, Солэсь та закон книгае гожтэм [вань] курон-косонъёссэ, пуктон-косонъёссэ, [законъёссэ] утьыса, [быдэсъяса] улӥд ке, Инмаред Кузё-Инмар пала вань сюлмыныд, вань лулыныд берытскид ке.


  11 Туннэ тыныд быдэсъяса улыны сётэм курон-косон тон понна валантэм луэ уд шуы, тыныд кыдёкын ӧвӧл со; 12 со Инмын ӧвӧл, соин ик тазьы верамед уз луы: «Ми понна кин меда Инме тубоз но сое милемлы ваёз, милемлы кылыны луонлык сётысал ке, ми сое быдэсъяса улысалмы?» 13 Со зарезь сьӧрын но ӧвӧл, соин ик тазьы но верамед уз луы: «Ми понна кин меда зарезь сьӧры мыноз но сое милемлы ваёз, милемлы кылыны луонлык сётысал ке, ми сое быдэсъяса улысалмы?» 14 Тыныд туж матын та кыл: сое быдэсъяса улон понна со тынад кылад-ымад, сюлмад улэ.


  15 Тани, мон туннэ тыныд ӵектӥсько улон но ӟечлык, кулон но леклык. 16 Туннэ тыныд [Инмаредлэсь Кузё-Инмарлэсь быдэсъяса улыны сётэм курон-косонъёссэ кабыл басьтӥд ке,] Инмардэ Кузё-Инмарез яратыса улӥд ке, Солэн возьматэм сюресъёсыз кузя ветлыса улӥд ке, Солэсь курон-косонъёссэ, пуктон-косонъёссэ, законъёссэ быдэсъяса улӥд ке, соку кема улод, йылод, Инмаред Кузё-Инмар киулад басьтыны мыноно музъемад тонэ бакель кароз; 17 нош сюлмыд мыдлане берытскиз ке, Кузё-Инмарлэсь ӧд ни ке кылзӥськы, йыромыса ветлыны кутскид ке, мурт инмаръёслы йыбыртъяны кутскид ке, соослы ужаса-тыршыса улыны кутскид ке, 18 туннэ мон тӥледлы ялӥсько: тӥ кулоды-быроды, [Инмарлэн Кузё-Инмарлэн тӥледлы сётэм] музъем вылаз кема уд улэ, кудзэ киултыны тӥ Иордан тупала выжиськоды.


  19 Туннэ мон тӥляд азяды инмез но музъемез адӟисе ӧтисько: мон тыныд бырйыны ӵектӥ улон но кулон, бакель карон но карган. Улонэз бырйы – тон но, вуоно выжыосыд но кема мед улоды, 20 Инмардэ Кузё-Инмарез мед яратоды, Солэсь верам кылзэ санэ поныса мед улоды, Со борды мед лякиськоды; уго та бордын возиське тынад улонэд, улоно нуналъёсыдлэн кузьдалазы, [Инмарлэн] Кузё-Инмарлэн атайёсыдлы Авраамлы, Исааклы, Иаковлы кыл сётыса сӥзем музъем вылаз кема мед улод шуыса.

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  31-тӥ ЛЮКЕТ


  1 Моисей мынӥз но та кылъёсты вань израиль [пиослы] вераз, 2 со шуиз: «Табере мыным сю кызь арес тырмиз ини, табере мон пыраны но, потаны но уг ни быгатӥськы; Кузё-Инмар мыным шуиз: ”Тон та Иорданлэн сьӧраз уд поты”; 3 Инмаред Кузё-Инмар Ачиз тынад азьпалад мыноз; Со та калыкъёсты тынад азьысьтыд быдтоз, соосты тон киулад басьтод; кызьы Кузё-Инмар вераз вал, Иисус тынад азьпалтӥд мыноз; 4 Кузё-Инмар соослы озьы ик лэсьтоз, мар лэсьтӥз Со [Иорданлэн тапалаз улӥсь] аморрейёслэн Сӥгон но Ог эксэйёсынызы, соосты но, соослэсь музъемзэс но Со быдтӥз; 5 Кузё-Инмар соосты тӥляд киулады сётоз, соослы тӥ мынам вань верам курон-косонъёсыя лэсьтэ; 6 кышкасьтэмесь, юн сюлэмоесь луэ, соослэсь эн кышкалэ, эн куалекъялэ, [эн курдалэ], уго Инмаред Кузё-Инмар Ачиз тонэн ӵош мыноз, тон бордысь уз палэнскы, тонэ уз кельты».


  7 Моисей Иисусэз дораз ӧтиз но вань израиль калыклэн азяз солы шуиз: «Юн лу, кышкасьтэм лу, уго тон Кузё-Инмарлэн атайёссылы кыл сётыса сӥзем музъемаз та калыкен ӵош пырод, сое тон та калыклы люкетъёслы люкылод. 8 Кузё-Инмар Ачиз тынад азьтӥд мыноз, Ачиз Со тонэн огазьын луоз, тон бордысь уз палэнскы, тонэ огнаддэ уз кельты; эн кышка, эн куалекъя».


  9 Та законэз Моисей гожтӥз но Кузё-Инмарлэсь сӥзён-косонэн ковчегзэ нуллӥсь Левий пиослы, священникъёслы, сётӥз, израиль [пиослэн] вань тӧрооссылы сётӥз. 10 Моисей соослы курон-косон сётыса шуиз: «Сизьым арлы одӥг пол, пунэм тыронэз куштон аре, Тылыс Пуктон праздник дыръя, 11 [Кузё-Инмарлэн] быръем интыяз Инмаредлэн Кузё-Инмарлэн син азяз вань израиль калык люкаськем бере та законэз вань израиль калыклы кылӥськымон шара лыдӟы; 12 калыкез люка, пиосмуртъёсты но, кышномуртъёсты но, нылпиосты но, сьӧрлось дорад лыктэм калыктэ но, кинъёс тынад улон интыосад луозы, мед кылзӥськозы, мед дышетскозы, Инмардылэсь Кузё-Инмарлэсь мед кышкалозы но та законысь вань кылъёсты быдэсъяны мед дышетскозы; 13 законэз тодӥсьтэм нылпиоссы но тае кылозы но вань нуналъёссы ӵоже, Иордан тупала выжыса, киулады басьтоно музъем вылын улытозяды Инмардылэсь Кузё-Инмарлэсь кышкаса улыны дышетскозы».


  14 Соку Кузё-Инмар Моисейлы шуиз: «Тани, улоно нуналъёсыд кулонлы матэ вуо ини; Иисусэз ӧть но вӧсяськон скинияе [пырон] доры султэ, Мон солы визь-кенешъёс сёто». Моисеен Иисус лыктӥзы но вӧсяськон скинияе [пырон] доры султӥзы. 15 Кузё-Инмар скинияысен, пилем юбо пушкысен, возьматскиз, пилем юбо [вӧсяськон] скинияе пырон дорын сылӥз.


  16 Соку Кузё-Инмар Моисейлы шуиз: «Тани, тон ӝоген кулыса атайёсыд доры мынод но, та калык со мыноно музъемысьтызы калыкъёслэн инмаръёссы сьӧрын азыса ветлыны кутскоз, Мынэсьтым куштӥськоз, соин ӵош кутэм сӥзён-косонме сӧроз; 17 со нуналэ Мынам вожпотонэ та калык вылэ ӝуатскоз, соку Мон соос дорысь кошко, ымнырме соослэсь вато, соос быдтэмын луозы, соос доры трос шугадӟонъёс, ӝожлыкъёс вуозы, со нуналэ та калык шуоз: ”Инмаре Кузё-Инмар асьме пӧлын ӧвӧлысь вань та шугадӟонъёс асьме доры ӧз вуэ меда?” 18 Мурт инмаръёс пала кожыса, законлы пумит лэсьтэм вань ужъёсыз понна со нуналэ Мон [солэсь] ымнырме вато.


  19 Та кырӟанлэсь [кылъёссэ] асьтэлы гожтэ, израиль пиосты та кырӟанэз кырӟаны дышеты, кылазы-ымазы пон, та кырӟан израиль пиослы пумит верась-тодытӥсь мед луоз; 20 уго Мон соосты [ӟеч] музъеме пырто, отӥ йӧлын чечы бызе, соослэн атайёссылы Мон тазьы кыл сётыса сӥзи вал, соос сиськозы, кӧтсы тыр луоз, куаёзы но мурт инмаръёс пала берытскозы, соослы йыбыртъяса улозы, нош Монэ кулэтэм карозы, [соослы утьыны-быдэсъяны сётэм] сӥзён-косонме сӧрозы; 21 соос доры трос шугадӟонъёс, ӝожлыкъёс вуизы ке, соку та кырӟан, адӟись-тодытӥсь луыса, соослы пумит вералоз, со уго [соослэн,] соослэн нылпиоссылэн кылысьтызы-ымысьтызы уз поты, [соослэн атайёссылы] кыл сётыса сӥзем [ӟеч] музъемам соосты вуттэмелэсь азьло ик Мон тодӥсько ини соослэсь мылкыдзэс».


  22 Со нуналэ Моисей та кырӟанэз гожтӥз но израиль пиосты та кырӟанэз кырӟаны дышетӥз.


  23 Кузё-Инмар Навинлэн Иисус пиезлы сӥзьыса шуиз: «Юн лу, кышкасьтэм лу, уго тон израиль пиосты Мынам соослы кыл сётыса сӥзем музъемам пыртод, Мон тонэн огазьын луо».


  24 Та законлэсь вань кылъёссэ пумозяз Моисей книгае гожтэм бере 25 Моисей Кузё-Инмарлэсь сӥзён-косон ковчегзэ нуллӥсь левитъёслы таӵе косон сётыса шуиз: 26 «Та закон книгаез басьтэ но Инмардылэн Кузё-Инмарлэн сӥзён-косон ковчегезлэн бурпалаз понэ, отын со тӥледлы пумит адӟись-тодытӥсь луоз. 27 Уго мон тодӥсько тынэсьтыд вог сямдэ, пумитъяськись сямо луэмдэ: тани, али но, тӥледын огазьын луон дыръям, Кузё-Инмар азьын тӥ вогъяськисесь; нош кулӥ ке, макем вогъяськисесь луоды? 28 Вань выжыостылэсь тӧрооссэс, [судьяостэс,] эскерись-чакласьёстэс мон котыре люкалэ но, мон соку соослы та кылъёсты шара верало, соослэсь янгышъёссэс усьтон понна инэн музъемез адӟисе ӧтё. 29 Мон тодӥсько уго, кулӥ ке, тӥ сӧриськоды, сӥзьыса сётэм сюрес вылысьтым кожоды, [Инмар] Кузё-Инмар азьын урод ужъёс лэсьтыса, ас киыныды лэсьтэм ужъёсын Солэсь вожзэ поттыса улэмды понна азьпалан тӥ доры шугадӟонъёс вуозы».


  30 Вань люкаськем израиль калык азьын Моисей та кырӟанлэсь кылъёссэ кутсконысен пумозяз шара лыдӟиз:

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  32-тӥ ЛЮКЕТ


  1 «Кылзы, инбам, мынэсьтым верам кылъёсме; кылзы, музъем,

  мынам ымысьтым потэм кылъёсты.

  2 Зор ву кадь кисьтӥськоз мынам дышетонэ, лысву кадь,

  векчи зор шапыкъёслэн вож турын вылэ виямзы кадь,

  кужмо зорлэн возь вылэ кисьтӥськемез кадь мынам вераськонэ.

  3 Кузё-Инмарлэсь нимзэ данъяло; асьмелэсь Инмармес данъялэ.

  4 Со пырдылӥсьтэм изгурезь; дун-шектэмесь Солэн ужъёсыз,

  Солэн вань сюресъёсыз шонересь; Инмар оскиськымон,

  [Со бордын] ӧрекчаськон ӧвӧл; Со – шонерлык но зэмлык;

  5 нош та калык сьӧриськемын,

  соос Инмар азьын ярантэмесь луэмын,

  соослэсь шекъёссэс учконо ке, соос Солэн нылпиосыз но ӧвӧл,

  номырлы ярасьтэм, азэм выжы.

  6 Тазьы-а тӥ Кузё-Инмарлы пунэмдэс берыктӥськоды,

  укылтэм, номыр валасьтэм калык?

  Со тынад Атаед ӧвӧл-а, тынад кылдытӥсед, пӧрмытӥсед,

  юнматӥсед Со ӧвӧл-а?

  7 Вашкала нуналъёсты тодад вай,

  валляна выжыослэсь улэмзэс тодад вай;

  атаедлэсь юа, со тыныд ивортоз, пересьёслэсь юа,

  соос тыныд вералозы.

  8 Вылысь Инмар калыкъёслы люкет музъем сётъяку,

  адями пиосты улыны интыялляку,

  Со, израиль пиослэсь лыдзэс санэ поныса,

  калыкъёслэсь межаоссэс-йыранъёссэс тупатӥз-пуктӥз;

  9 Кузё-Инмарлэн люкетэз – Аслаз калыкез;

  Иаков – Солэн выжыысь выжые возиськись люкетэз.

  10 Та калыкез Со луоё кыр дуннеысь, мӧзмыталэс,

  кырмем дуннеысь шедьтӥз, Ас котыраз, син азяз сое возиз,

  Аслэсьтыз синчеберзэ кадь тыршыса утиз.

  11 Кызьы ӧрӟи карзэ уте, пиосыз йылтӥ лобаса ветлэ,

  бурдъёссэ вайя, соосты кутэ но тылыосыз вылын нуллэ,

  12 тазьы Кузё-Инмаре сое огназ нуллӥз, Соин ӵош мурт инмар ӧй вал.

  13 Аслэсьтыз калыксэ Кузё-Инмар музъемлэн вылӥ интыосаз ӝутӥз,

  бусыосын будэтэм емышъёсын сюдӥз,

  излэн вискысьтыз люкам чечыен сюдӥз,

  чурыт изгурезьын будӥсь вӧйпуослэн мульыысьтызы вӧйын сюдӥз,

  14 скал вӧйын, кеч йӧлын, Васанысь ыжпиослэн, такаослэн

  кӧйынызы, кечтакаослэн кӧйынызы, ческыт чабеен сюдӥз,

  тон вина юид,

  виноград мульыослэсь вирзэс юид.

  15 [Иаков сииз,] куайиз Израиль, вог сямо луиз;

  тазамиз, зӧкомиз, куайиз;

  аслаз кылдытӥсь Инмарез дорысь палэнскиз,

  аслэсьтыз утиськон, юнматскон интызэ кулэ ӧз кары.

  16 Мурт инмаръёсын соос Солэсь вожзэ поттӥзы,

  юрӟым макеосынызы Солэсь йырзэ кур каризы:

  17 Инмарлы курбон ӧз сётэ, периослы курбон сётъязы,

  бускельёссы дорысь вуэм выль, тодмотэм инмаръёслы

  курбон сётъязы,

  атайёстылэн таослы курбон сётъяны тодазы но ӧй вал.

  18 Нош тыныд улон сётӥсь Дурбасьтӥсьтэ вунэтӥд,

  тыныд лул сётӥсь Инмарез тодад ӧд ни возьы.

  19 Кузё-Инмар тае адӟиз но туж-туж вожез потӥз,

  вожез потыса, Аслэсьтыз пиоссэ, Аслэсьтыз нылъёссэ

  кулэтэм кариз но

  20 шуиз: Аслэсьтым ымнырме соослэсь вато [но] учко,

  кыӵе луоз улонзылэн пумыз,

  уго соос азэм выжы, чик оскиськыны луонтэм нылпиос;

  21 ӧвӧлтэм инмарен Мынэсьтым вожме поттылӥзы,

  чик кулэтэм сульдэръёсынызы йырме кур карылӥзы:

  соин ик Мон но калык пыр, кудзэ калык но шуыны уг луы,

  соослэсь вожзэс потто, укылтэм калык пыр йырзэс кур каро;

  22 воже потэмен, пушкам тыл ӝуатскиз,

  дунне пыдсысь ад дорозь ваньзэ ӵушка,

  музъемез но мар со вылын будэ – ваньзэ ньылэ,

  гурезьёслэсь выжыоссэс сутэ;

  23 шугадӟонъёс соос вылэ люкало, пукыӵен ньӧлъёсме соос вылэ лэзё;

  24 сютэм улыса начармозы,

  кезегъятӥсь черен, палась урод висёнэн быдтэмын луозы;

  лэчыт пинё пӧйшуръёсты, музъем вылтӥ нюж кыстӥськыса ветлӥсь

  ядо макеосты соос вылэ лэзё;

  25 кыре потӥзы ке, меч соосты погыръялоз,

  корка пушказы кылизы ке,

  шимес кышкан соосты погыртоз –

  егит пиез, егит нылэз, нонӥсь нуныез но, пурысьтам пересез но.

  26 Мон малпасько вал, соосты пазьго,

  адямиос пушкысь соосты тодэ ваёнэз быдто шуыса,

  27 но тушмонъёсы медаз лекоме шуыса, та малпанме ӧй быдэсты,

  солэн тушмонъёсыз йырзэс вылэ урдыса шуоно медаз луэ:

  ”Милям кимы вормон вайиз, та ужез Кузё-Инмар ӧз лэсьты”.

  28 Соос визьзэс ыштэм калык ук, номыре но валаны уг быгато.

  29 Э, соос визьмоесь луысалзы ке, та сярысь малпасалзы ке,

  валатскысалзы ке, мар соосты азьпалан возьма!

  30 Кызьы быгатысал одӥг мурт сюрс мурт сьӧры уйиськыны,

  кык мурт дас сюрс муртэз улляны,

  Дурбасьтӥсь соосты тушмонъёссылэн киулазы ӧй ке сётысал,

  Кузё-Инмар соосты тушмон кие ӧй ке сётысал!

  31 Уго тушмонъёсмылэн дурбасьтӥсьсы

  милям Дурбасьтӥсьмы кадь ӧвӧл;

  тушмонъёсмы со ужын асьсэос судьяос.

  32 Уго соослэн виноградзы

  Содомысь виноградпуд бордысь пушъемын,

  Гоморраысь бусыосын будэмын;

  соослэн мульыоссы ядоесь, пурыоссы курытэсь;

  33 виназы – лобась кыйлэн ядэз, сьӧд кыйлэн виись ядэз.

  34 Мон дорын со ватэмын ӧвӧл-а?

  Мынам кеносъёсам со, печатен нюртыса, тунгонамын ӧвӧл-а?

  35 Пыдъёссы куалекъяны кутскизы ке, Мон киын пунэм берыктон,

  пунэм тырон, уго матын ини соослэн кулон-бырон нуналзы,

  соос понна дасям вӧсь каронъёс матын ини.

  36 Но Кузё-Инмар Аслэсьтыз калыксэ судить кароз,

  Аслэсьтыз ляльчиоссэ Со жалялоз,

  соослэн киоссы лябӟемын шуыса адӟиз ке, пытсэтэ сюремъёс но,

  сюрымтэос но кылиллямтэ ни шуыса адӟиз ке.

  37 Соку [Кузё-Инмар] шуоз: ”Кытын соослэн инмаръёссы,

  кытын юнматскон интызы, кудӥз вылэ соос оскиськыса уло вал;

  38 кытын курбон пудозылэсь кӧйзэ сиисьёс,

  курбон-салам виназэс юисьёс?

  Соос султыса тӥледлы мед юрттозы,

  тӥ понна соос утиськон шобрет мед луозы!

  39 Адӟиськоды туннэ, [адӟиськоды,] та – Мон шуыса,

  Мон сяна, мукет Инмар ӧвӧл:

  Мон виисько но, улӟытӥсько но, Мон яраё карисько,

  Мон ик бурмытӥсько но,

  Мынам киулысьтым нокин но мозмытыны уз быгаты.

  40 Мон киме ин пала ӝутӥсько но [бур киыным кыл сётыса] шуисько:

  ”Пумтэм вапумъёс Мон улӥсько!

  41 Пиштӥсь-чилясь мечме йылсо каро, суд лэсьтыны кутско,

  киыным тушмонъёсме вӧсь каро,

  Монэ синазькыль карисьёслы пунэмзэ берыкто;

  42 пукыӵ ньӧлъёсме вирен кудӟыто, мече-пуртэ виылэмъёслэн,

  пленэ шедемъёслэн мугоръёсынызы, вирынызы кӧтсэ тыроз,

  тушмонъёслэн кузёйыръёссылэн йыръёсынызы кӧтсэ тыроз”.

  43 [Инъёс, Соин ӵош шулдыръяське,

  Солы йыбырттэ, Инмарлэн вань Кылчинъёсыз.]

  Вань выжыос, Инмарлэн калыкеныз ӵош

  шумпотэ-шулдыръяське, [мед юнматскозы вань Инмар пиос]!

  Уго Со пунэмзэ берыктоз Аслаз ляльчиосызлэн вирзы понна,

  Аслаз тушмонъёсызлы пунэмзэ берыктоз,

  [Сое синазькыль карисьёслы пунэмзэ берыктоз,

  Кузё-Инмар] чылкытатоз-сузялоз Аслэсьтыз музъемзэ,

  Аслэсьтыз калыксэ!»


  44 [Со нуналэ Моисей та кырӟанэз гожтӥз но израиль пиосты солы дышетӥз.] Моисей Навинлэн Иисус пиеныз ӵош [калык доры] лыктӥз но та кырӟанлэсь вань кылъёссэ калыклы кылӥськымон шара лыдӟиз.


  45 Вань израиль калыклы вань та кылъёсты верамез бере Моисей 46 соослы шуиз: «Туннэ тӥледлы верам кылъёсме ваньзэ сюлмады понэ, соосты нылпиостылы быдэстыны сӥзе, соос но та законлэсь вань кылъёссэ быдэстыны мед тыршозы; 47 уго та юнме гинэ верам кылъёс ӧвӧл, та тӥляд улонды, та кылъёсты быдэсъяды ке, тӥ со музъем вылын кема улоды, кудзэ тӥ али Иордан сьӧры киултыны мынӥськоды».


  48 Со нуналэ ик Кузё-Инмар Моисеен вераськиз но солы Со тазьы шуиз: 49 «Моав музъемысь Иерихонлы ваче беринэ интыяськем Аварим гурезе, Нево гурезе, тубыса, Ханаан музъем шоры учкы, сое Мон израиль пиослы асьсэлы карыны сётӥсько; 50 гурезь йылэ туб но отчы кул, ас калыкед пӧлысь кулэмъёс доры пыр, кызьы Ор гурезь йылэ Аарон агаед кулӥз но ас калыкез пӧлы пыриз, 51 озьы луоз та понна: тӥ израиль пиос пӧлын, Сӥн луоё кыр дуннеын, Кадесысь Мерива вуос дорын, Мыным пумит сьӧлыкады, Мынэсьтым дун-сьӧлыктэм луэмме израиль пиос пӧлын ӧд возьматэ; 52 азьпалысьтыд музъемез адӟод, но тон отчы, израиль пиослы сётоно музъемам, уд пыры».

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  33-тӥ ЛЮКЕТ


  1 Тани Инмар адямилэн, Моисейлэн, кулон азяз израиль пиосты бакель каронэз. 2 Со шуиз:


  «Кузё-Инмар Сӥнайысь лыктӥз, Сеирысен соослы возьматскиз,

  Фаран гурезьын пиштыны кутскиз,

  дасо сюрс святойёсын ӵош лыктӥз;

  Солэн бурпалаз законлэн тылыз ӝуаса улӥз.

  3 [Аслэсьтыз] калыксэ Со юн яратэ;

  вань святойёстэ Тон киулад утьыса возиськод,

  Тынэсьтыд кылъёстэ валан понна соос Тынад пыд выжыяд лыктӥзы.

  4 Моисей милемлы, Иаковлэн калыкезлы, люкетлы закон сётӥз.

  5 Калыклэн йыръёсыз Израильысь выжыосын огазе люкаськылыку,

  со Израильлэн эксэез вал.

  6 Мед улоз Рувим, со медаз кулы, [Симонлэн] но лыдыз медаз кулэсмы!»

  7 Нош Иуда сярысь тазьы шуиз:

  «Кузё-Инмаре, кыл Иудалэсь куаразэ, аслаз калыкез доры сое вай;

  аслаз киыныз со ассэ мед утёз, аслаз тушмонъёсыныз

  нюръяськыны солы юрттӥськись лу».

  8 Левий сярысь тазьы шуиз:

  «Тынад туммимед, Тынад уримед оскиськымон адямиед киын,

  сое Масса дурысен Тон эскерид-чаклад,

  соин Тон Мериваысь ву дурын ченгешид,

  9 со аслаз атаез, аслаз анаез сярысь шуэ:

  ”Мон соос шоры уг учкиськы”, аслэсьтыз агай-вынъёссэ но

  санэ уг поны, аслэсьтыз нылпиоссэ но уг тоды;

  соос – левитъёс,

  Тынэсьтыд кылдэ утисьёс, сӥзён-косондэ быдэсъясьёс,

  10 Иаковез Тынад законъёсыдлы дышето,

  Израилез Тынад курон-косонъёсыдлы дышето,

  Тон азьын ческыт зыно ладан ӵын потто,

  курбон сётон ӝӧк вылад тылын сутӥськись курбон тыро;

  11 Кузё-Инмаре, солэсь кужымзэ бакель кар,

  солэн киыныз лэсьтэм ужлы ӟеч эриктэ возьматы,

  со вылэ урдскисьёслэсь, сое адӟемпотостэм карисьёслэсь

  макесъёссэс сузмыты,

  султыны медаз ни быгатэ».

  12 Вениамин сярысь шуиз:

  «Кузё-Инмарлэн яратэм муртэз Со дорын кышкатэк улэ,

  Инмар сое нуналлы быдэ утьыса возе,

  Солэн пельпумъёсыз вискын каньылэн со улэ».

  13 Иосиф сярысь шуиз:

  «Кузё-Инмар солэсь музъемзэ инмысь туж возьмано саламъёсын,

  лысвуэн, улӥысь, пыдэстэм дуннеысь,

  саламъёсын бакель мед кароз,

  14 шундылэн пиштыса кисьматэм туж ӟеч емышъёсыныз,

  толэзьлэн туж ӟеч саламъёсыныз,

  15 вашкала гурезьёслэн устолэсь но усто емышъёсынызы,

  пумтэм вапумъёс улӥсь мувыръёслэн туж возьмам саламъёсынызы,

  16 музъемлэн, солэн тыр луонэзлэн туж кулэ луись саламъёсыныз

  бакель мед кароз;

  тёрнпу куак пушкысен Возьматскисьлэн бакель каронэз

  Иосифлэн йыр вылаз мед вуоз,

  агай-вынъёсыз пӧлысь тужгес умоезлэн йыртыш вылаз мед вуоз;

  17 кужымез солэн нырысь вордскем ошпилэн кадь,

  солэн сюръёсыз ву ошлэн кадесь;

  Иосиф ас кужыменыз –

  Ефрем пиезлэн дасо сюрс муртъёсыныз ӵош,

  Манассия пиезлэн сюрс муртъёсыныз ӵош –

  со музъемлэн пумозяз мурт калыкъёсты улляса лэзёз».

  18 Завулон сярысь тазьы шуиз:

  «Сюрес вылъёсад шулдыръяськы, Завулон,

  балаганъёсад-тылысъёсад шулдыръяськы, тон но, Иссахар;

  19 соос гурезь йылэ калыкез люкало но отын

  законъя кулэ луись курбонъёс сёто,

  соос зарезьлэн узырлыкъёсыныз,

  луо пушкы ватӥськем байлыкъёсын кӧтсэс тыро».

  20 Гад сярысь тазьы шуиз:

  «Гадлэсь улон интызэ паськытатӥсь бакель каремын;

  со сьӧсь пӧйшур кадь шутэтске, суйбыгытэз, йырез куашкатэ;

  21 со аслыз музъемлэсь ӟеч интызэ нырысь басьтӥз,

  та закон сётӥсьлэн висъям люкетэз;

  калыклэн кивалтӥсь йыръёсыныз ӵош лыктӥз но

  Кузё-Инмарлэсь быдэстыны сётэм шонерлыко ужъёссэ быдэстӥз,

  Израилен ӵош судъёсты ортчытӥз».

  22 Дан сярысь тазьы шуиз:

  «Дан – пинал лев, Васанысь тэтчыса потӥсь левпи».

  23 Неффалим сярысь тазьы шуиз:

  «Неффалим Кузё-Инмарлэн бакель каронэныз тыр луэмын,

  ӟеч эрикеныз пачылмемын;

  зарезь пал но лымшор дунне солэн киулаз».

  24 Асир сярысь тазьы шуиз:

  «Израиль пиос пӧлын Асир бакель каремын,

  сое агай-вынъёсыз яратыса улозы, вӧй пӧлы со пыдзэ веттоз;

  25 кортэн ыргон – тынад тунгонъёсыд;

  нуналлы быдэ узырлыкед йылоз».

  26 «Израильлэн Инмарезлы укшась мукет инмар ӧвӧл,

  Со тыныд юрттӥськыны инъёс вылтӥ лыктэ,

  пилемъёс вылын Аслаз пиштӥсь данлыкеныз лыктэ;

  27 [тынад] ватӥськон интыед

  пумтэм вапумъёс ӵоже улӥсь Инмар дорын,

  Солэн котьку кужмо луись суйбыгыт улаз утиськиськод,

  Со тынад азьысьтыд тушмонъёсты уллялоз но шуоз: ”Быдты!”

  28 Израиль кышкатэк улэ, огназ;

  Иаковлэн синмыз ас азьысьтыз нянен, винаен узыр музъемез адӟе,

  солэн инъёсыз шапыкен лысву виято.

  29 Шудо тон, Израиль! Кин тыныд укшасез вань,

  Кузё-Инмарлэн утёно калыкез?!

  Кузё-Инмар – тынад щитэд, утисед,

  Со – тынад данлыкедлэн мечез!

  Тушмонъёсыд азяд ляльчи кариськыса пыдесъясько,

  соослэн чырты вылазы тон лёгиськиськод».

  

  
  

  МОИСЕЙЛЭН НЬЫЛЕТӤ КНИГАЕЗ

  КЫКЕТӤ ЗАКОН


  34-тӥ ЛЮКЕТ


  1 Моисей Моав нёжалысен Нево гурезе, Фасгилэн йылӥяз, тубиз, со Иерихонлэн ваче бериназ интыяськемын, отысен Кузё-Инмар солы быдэс Галаад музъемез возьматӥз, Дан дорозь кыстӥськись быдэс музъемез возьматӥз, 2 быдэс Неффалим [музъемез], [быдэс] Ефрем но Манассия музъемъёсты, быдэс Иуда музъемез, шундыпуксён палась зарезь дорозь кыстӥськись музъемез возьматӥз, 3 лымшорпал музъемез, Иерихон нёжаллэсь ӵошкыт интыоссэ, Пальмаё городэз, Сӥгор городозь кыстӥськись музъемез. 4 Соку Кузё-Инмар солы шуиз: «Тани Мынам Авраамлы, Исааклы, Иаковлы тазьы вераса сӥзем музъеме: ”Тынад кидысэдлы-выжыедлы сое сёто”; аслад синмыныд сое адӟыны Мон тыныд луонлык сётӥ, но тон отчы уд пыры».


  5 Кызьы вераз вал Кузё-Инмар, отчы, Моав музъеме, кулӥз Моисей, Кузё-Инмарлэн ляльчиез; 6 сое ватӥзы Моав музъемысь нёжалэ, Беф-Фегорлы ваче беринэ, но сое ватэм интыез туннэ нуналозь но нокин но уг тоды. 7 Моисейлы кулыкуз сю кызь арес вал; нош солэн синмыз ӟеч адӟе вал, кужмыз но солэн ӧз лябӟы.


  8 Израиль пиос Моав нёжалын, [Иерихон вӧзын, Иордан дурын] куамын нунал ӵоже Моисеез жаляса бӧрдӥзы, буре вайизы. Моисей пумысен бӧрдон, ӝожъяськон нуналъёс ортчизы.


  9 Навинлэн Иисус пиез визьлыклэн духеныз тыр луиз, малы ке шуоно Моисей со вылэ кизэ понӥз, израиль пиос солы тэрытскизы, лэсьтӥзы озьы, кызьы Кузё-Инмар Моисейлы косон сётӥз.


  10 Израильлэн Моисей кадь пророкез ноку но ӧй ни вал, сое Кузё-Инмар ваче ымныр адӟыса тодэ вал, 11 Кузё-Инмар сое Египет музъеме фараонлы, солэн вань ляльчиосызлы, быдэс музъем вылаз улӥсьёслы паймымон тодметъёс, паймымон ужъёс возьматыны ыстӥз, 12 быдэс израиль калык азьын Моисей кужымзэ, быдӟымесь паймымон ужъёс возьматъяз.

  

  

  

  ИИСУС НАВИНЛЭН КНИГАЕЗ


  1-тӥ ЛЮКЕТ


  1 Кузё-Инмарлэн ляльчиез Моисей кулэм бере Навинлэн Иисус пиезлы, Моисейлэн ужась-тыршисезлы, Кузё-Инмар шуиз: 2 «Моисей, Мынам ляльчие, кулӥз: султы но Иордан вамен выж, тон но, тынад вань калыкед но израиль пиослы Мынам сётэм музъемам пыре. 3 Кыӵе гинэ инты вылэ пыдтышты уз лёгиськы, сое Мон тӥледлы сёто, кызьы Мон Моисейлы верай: 4 луоё кыр дунне бордысен кутскыса, Ливанысен кутскыса быдӟым шур дорозь, Евфрат шур дорозь, хеттейёслэн быдэс музъемзы, быдӟым зарезьлэн, шундылэн пуксён палыз, тӥляд улон интыды луоз. 5 Вань улон нуналъёсыд ӵоже тыныд пумит сылыны нокин но уз чида. Кызьы Мон Моисеен огазьын вал, озьы ик тонэн но валче луо: тон дорысь уг палэнскы, тонэ огнаддэ уг кельты. 6 Юн сыл, кышкасьтэм лу; уго тон та калыклы киулаз музъем сётод, сое Мон соослы сёто шуыса, атайёссылы кыл сётыса сӥзи. 7 Тон гинэ юн сыл, чик кышкасьтэм лу, Моисей ляльчиелэсь тыныд сётэм быдэссэ законэз туж тыршыса уть, быдэсъяса ул; со бордысь бурпала но, паллян пала но эн кожылы, ваньзэ быдэсъяно ужъёстэ визьлыко мед лэсьтод шуыса. 8 Та законэн книгаез кылыд-ымыд верамысь медаз дугдылы; нош тон соя уй но, нунал но дышетскы, мар отын гожтэмын, ваньзэ сое ӝик-ӝик быдэсъяса мед улод: соку тынад улон сюресэд азинлыко мыноз, визьлыко улод-вылод. 9 Тани Мон тыныд косон сётӥсько: юн сыл, кышкасьтэм лу, эн курда, эн куалекъя; уго кытчы гинэ тон уд мыны, котьку но тонэн огазьын луоз Инмаред Кузё-Инмар».


  10 Соку Иисус калыклэн эскерись-чакласьёсызлы косон сётыса шуиз: 11 «Стан пыр ортче но калыклы косон сётыса шуэ: ”Сюрес вылэ потыны асьтэлы сиён дасялэ, уго куинь нунал ортчыса, [атайёстылэн] Инмарзылэсь Кузё-Инмарлэсь тӥледлы люкетлы сётэм музъемзэ басьтон понна тӥ Иордан сьӧры мыноды”».


  12 Нош Рувимен Гад выжыослы, Манассия выжылэн ӝыны люкетэзлы Иисус шуиз: 13 «Тодады вае али Кузё-Инмарлэн ляльчиезлэсь Моисейлэсь тӥледлы тазьы вераса косэмзэ: ”Инмарды Кузё-Инмар тӥледлы та музъемез сётӥз, отын каньылэн, кышкатэк улыны мед быгатоды шуыса”. 14 Кышноосты, нылпиосты, пудо-животты мед кылёз Иордан сьӧры, Моисейлэн тӥледлы сётэм музъемаз; нош тӥ ваньды, ожмаськыны быгатӥсьёс, ожмаськон тӥрлыкъёс кутыса, агай-вынъёстылэн азьпалазы мыныса, Иордан шур вамен потэ но соослы юрттӥське, 15 [Инмарды] Кузё-Инмар агай-вынъёстылы но тӥледлы кадь ик каньыл улон сётытозь; Инмардылэсь Кузё-Инмарлэсь соослы сётоно музъемез соос но люкетлы басьтытозь; соку тӥ асьтэлэн люкет музъем вылады берытске но Кузё-Инмарлэн Моисей ляльчиезлэсь Иордан сьӧры, шундыӝужан пала тӥледлы сётэм музъемзэ киулады басьтэ».


  16 Соос Иисуслы ответ сётыса шуизы: «Мар гинэ тон милемлы уд косы, ваньзэ быдэстомы, кытчы гинэ тон милемыз уд ысты – мыномы; 17 кызьы ми Моисейлэсь котьку но кылзӥськыса улӥмы, озьы ик тынэсьтыд но верамъёстэ кылзӥськыса уломы: Инмаред Кузё-Инмар гинэ тонэн валче мед луоз, кызьы Со Моисеен огазьын вал; 18 кин ке тынад косонэдлы пумит султӥз ке, тынэсьтыд солы быдэстыны косыса верам кудзэ ке но кылдэ ӧз ке быдэсты, – ваньзы сыӵе муртъёс виемын луозы. Но юн сыл, кышкасьтэм лу!»

  

  
  

  ИИСУС НАВИНЛЭН КНИГАЕЗ


  2-тӥ ЛЮКЕТ


  1 Иисус, Навинлэн пиез, Сӥттимысь лушкемен кык чакласькись-утчаськись муртъёсты ыстыса шуиз: «Мынэлэ, учкелэ-эскере музъемез, Иерихонэз но». [Кык егит пиос] мынӥзы но, [Иерихонэ вуыса], калгись кышномуртлэн юртаз пыризы, солэн нимыз Раав, уйзэс потыны солэн корказ кылизы. 2 Иерихон эксэйлы тазьы верамын вал: «Тани, израиль калык пӧлысь кыӵе ке но пиос татчы та уе музъеммес учкыны-чакланы вуылӥзы».


  3 Иерихон эксэй Раав доры тазьы вераны ыстӥз: «Мон кие сёт [та уе] тынад коркад, тон доры вуылэм муртъёсты, уго соос быдэс музъемез эскерыны-чакланы вуылӥзы». 4 Нош кышномурт со кык муртъёсты ватӥз но шуиз: «Зэм ик, мон доры вуылӥзы адямиос, но мон ӧй тоды, кытысь соос; 5 ӝомал усем бере, капкаосты пытсаллян вакытэ, соос кошкизы; уг тодӥськы, кытчы соос кошкизы; ӝоггес уйиське сьӧразы, тӥ соосты сутоды».


  6 Нош ачиз та кышномурт таосты липет йылаз тубытӥз но отчы тырем етӥн культоос пӧлы ватӥськытӥз.


  7 Ыстэм муртъёс соос сьӧры уйиськыса, Иордан дуре нуись сюрес кузя шур вамен выжон дорозь ик мынӥзы; израиль пиос сьӧры уйиськыса мынӥсьёс Иерихонысь потэм бере соку ик кар капкаосты пытсазы.


  8 Та пиос изьыны выдэмлэсь азьло кышномурт соос доры липет йылэ тубиз но 9 соослы шуиз: «Мон тодӥсько, та музъемез Кузё-Инмар тӥледлы сётӥз шуыса, уго тӥ милемыз шимес кышкатӥды, та музъемын улӥсьёс ваньзы йырзэс ошизы; 10 уго ми кылӥмы, кызьы [Инмар] Кузё-Инмар, Египетысь потыкуды, тӥляд азьысьтыды Горд Кам зарезьысь вуэз куасьтӥз, мар кариды тӥ кык аморрей эксэйёслы – Сӥгонэн Оглы – Иордан сьӧрысен, тӥ соосты быдэсак быдтӥды; 11 ми та сярысь кылӥмы но, лябӟиз милям сюлэммы, [милям] огмылэн но тӥледлы пумит султыны кужыммы ӧз ни кыльы; уго тӥляд Инмарды Кузё-Инмар – инмын вылӥын но, музъем вылын улӥын но – Инмар; 12 озьыен, тӥ [Инмардылэн] Кузё-Инмарлэн нимыныз мыным кыл сётэ, кызьы мон тӥледыз жаляй, тӥ но мынэсьтым атай выжыме жалялэ, мыным оскиськымон тодмет возьматэ, 13 мынэсьтым атайме но, анайме но, агай-вынъёсме, сузэр-апайёсме но, кинзы соослэн вань, – ваньзэс улэп кельтоды, милесьтым лулъёсмес кулонлэсь-быронлэсь мозмытоды шуыса».


  14 Та пиос Раавлы шуизы: «Милям лулмы тӥляд лулды интые кулон киулэ сётэмын мед луоз, [та нуналэ] милесьтым ужмес шарае ӧд ке потты; Кузё-Инмар милемлы та музъемез сётӥз ке, соку ми тонэ гажалом-жалялом, оскиськымон луомы».


  15 Раав соосты укно пыр гозы кузя васькытӥз, уго солэн коркаез кар борддор пушкын вал, со борддор пушкын улӥз; 16 пиослы со шуиз: «Гурезьёсы мынэ но отын куинь нунал ватӥськыса улэ, [тӥ сьӧрын] уйиськыса ветлӥсьёс тӥледыз медаз пумиталэ, соос доразы берытскытозь отын улэ; собере мыноно сюрес вылады потэ».


  17 Та адямиос Раавлы шуизы: «Тазьы ӧд ке лэсьты, соку ми тынад сётытэм кылыдлэсь мозмытскомы: 18 тани, та музъеме ми лыктӥмы ке, укно бордад, кудӥз пыр тон милемыз улӥе васькытӥд, горд гозы дум, нош атайдэ, анайдэ, агай-вынъёстэ, атаедлэсь вань семьязэ аслад коркад люка; 19 нош кин ке тынад корка ӧсэд пыр потыса виемын луиз ке, со понна со ачиз янгыш луоз, нош ми [тыныд сётэм кылмылэсь] соку мозмытскомы; нош [тынад] коркад тонэн ӵош луэм мурт борды кудмылэн ке кимы йӧтӥськиз ке, солэн вирыз милям йыр выламы луоз; 20 нош [кин ке асьмеды вӧсь кариз ке, яке] асьмелэсь та ужмес шарае поттӥд ке, соку но ми тынад милемыз кыл сётытэмед улысь мозмытскиськомы». 21 Раав шуиз: «Кызьы тӥ вераськоды, озьы мед луоз!» Соосты келяз, соос кошкем бере со укно бордаз горд гозы думиз.


  22 Отысь кошкыса, соос гурезё интые вуизы, сьӧразы уйиськисьёс соосты шедьтытэк берен гуртазы кошкытозь, соос отын куинь нунал улӥзы. 23 Табере та кык адямиос бертыны потӥзы; гурезьысь васькыса, [Иордан вамен] выжизы но Навинлэн Иисус пиез доры вуизы, отысен соос веразы ваньзэ, мар соосын луиз. 24 Иисуслы шуизы: «[Инмармы] Кузё-Инмар быдэс музъемез асьмелэн киуламы сётӥз, со музъемын вань улӥсьёс асьмелэсь туж кышкаса уло».

  

  
  

  ИИСУС НАВИНЛЭН КНИГАЕЗ


  3-тӥ ЛЮКЕТ


  1 Иисус ӵукна вазь ик султӥз, Сӥттимысь потыса, со но, вань израиль пиос но Иордан дуре вуизы; шур сьӧры потытэк, отчы станэн дугдӥзы.


  2 Куинь нунал ортчыса, стан пыр эскерись-чакласьёс ортчизы но, 3 калыклы косон сётыса, тазьы шуизы: «Инмардылэсь Кузё-Инмарлэсь сӥзён-косонэн ковчегзэ, сое нуись священникъёсмес но левитъёсты адӟиды ке, соку тӥ но ас интыысьтыды вырӟе, со сьӧры мынэ; 4 ковчеген тӥ куспын кык сюрс гырпум вис мед луоз; солэн матаз эн мынэ – мед тододы, кудтӥз сюрестӥ тӥледлы мыныны кулэ луоз; уго та сюрес кузя тӥляд толон но, толон валлян но ветлэмды ӧй вал».


  5 Иисус калыклы шуиз: «[Ӵукналы] дун-чылкытатӥське, уго ӵуказе тӥ пӧлын Кузё-Инмар паймымон ужъёс возьматоз». 6 Нош священникъёслы Иисус шуиз: «[Кузё-Инмарлэсь] сӥзён-косонэн ковчегзэ басьтэ но калыклэн азьпалтӥз мынэ». [Священникъёс Кузё-Инмарлэсь] сӥзён-косонэн ковчегзэ басьтӥзы но калыклэн азьпалтӥз мынӥзы.


  7 Соку Кузё-Инмар Иисуслы шуиз: «Та нуналысен Мон кутско тонэ вань израиль [пиос] азьын данъяса вылэ ӝутыны, соос мед тодозы: кызьы Мон Моисеен огазьын вал, озьы ик тонэн ӵош луо; 8 нош тон сӥзён-косонэн ковчегез нуись священникъёсты тазьы кос: ”Иордан вуэ пыриды ке, соку ик отчы дугдэ”».


  9 Иисус израиль пиослы шуиз: «Татчы лыктэ но Инмардылэсь Кузё-Инмарлэсь верам кылъёссэ кылзэ». 10 Иисус шуиз: «Тӥ пӧлын улэп Инмар вань но Со тӥ дорысь хананейёсты, хеттейёсты, евейёсты, ферезейёсты, гергесейёсты, аморрейёсты, иевусейёсты уллялоз шуыса, та бордысь тододы: 11 тани, быдэс музъемлэн Кузё-Инмарезлэн сӥзён-косонэн ковчегез тӥляд азьтӥды Иордан вамен потоз; 12 Израиль выжыос пӧлысь асьтэ борды дас кык адямиез басьтэ, котькуд выжыысь одӥг муртэ; 13 быдэс музъемлэн Кузёезлэсь, Кузё-Инмарлэсь, ковчегзэ нуись священникъёс пыдтышкынызы Иордан ву вылэ лёгиськизы ке, Иорданысь ву быроз, вылӥ палтӥз бызись ву борддор кадь султоз».


  14 Калык, балаганъёсысьтыз потыса, Иордан вамен выжыны султэм бере священникъёс [Кузё-Инмарлэсь] сӥзён-косонэн ковчегзэ калыклэн азьпалтӥз нуизы. 15 [Кузё-Инмарлэсь сӥзён-косонэн] ковчегзэ нуисьёс Иорданэ пыризы гинэ, ковчег нуись священникъёслэн пыдъёссы Иордан вуэ колӥськыса гинэ вуизы, – чабей аран вакытлэн вань нуналъёсаз Иорданлэн вуэз ӧрысьтыз ярдуре ӝутске, – 16 Иорданлэн потон палысьтыз лыктӥсь ву дугдӥз: со туж кыдёке, Цартан вӧзысь Адам городозь, кыстӥськиз, борддор кадь султӥз, нош нёжал зарезе, Сылало зарезе, бызись ву кошкиз, быриз.


  17 Калык Иерихонлы ваче беринтӥ выжиз; Кузё-Инмарлэсь сӥзён-косонэн ковчегзэ нуись священникъёс Иордан шорын сюй вылын пыд вылазы йыг-йыг сылӥзы. Вань израиль [пиос], вань калык Иордан вамен сюй вылтӥ выжизы.

  

  
  

  ИИСУС НАВИНЛЭН КНИГАЕЗ


  4-тӥ ЛЮКЕТ


  1 Вань калык Иордан тупала выжем бере Кузё-Инмар Иисуслы шуиз: 2 «Калык пӧлысь дас кык муртэ басьтэ, котькуд выжыысь быдэн одӥг адямиен, 3 соослы косон сётыса шуэ: ”Татысь, Иордан шорысь, священникъёслэн пыдъёссылэн йыг-йыг сылон интыысьтызы, басьтэ дас кык из, соосты бӧрсяды поттэ но та уе кӧлон интыяды понэ”».


  4 Иисус Израиль пиос пӧлысь дас кык быръем адямиоссэ ӧтиз, котькуд выжыысь быдэн одӥг адямиен, 5 Иисус соослы шуиз: «Инмардылэн Кузё-Инмарлэн ковчегез азе Иорданлэн шорозяз мынэлэ, израиль пиослэн выжыоссы мында ваньды отысь из басьтэ но пельпум вылады поныса нуэ, 6 соос [котьку но] тӥ дорын [кыллись] тодмет мед луозы; дыр ортчыса, тӥляд пиосты тӥлесьтыд тазьы шуыса юазы ке: ”Малы люкамын тӥляд та изъёсты?” 7 Тӥ соослы шуэ: ”[Быдэс дуннелэн] Кузё-Инмарезлэн сӥзён-косонэн ковчегез азьын Иорданысь вулэсь шори люкиськемзэ тодэ ваён понна; Иордан вамен сое поттыку, Иорданлэн вуэз шори люкиськиз”; озьы, [тӥ дорысь] та изъёс израиль пиос понна пумтэм вапумъёс ӵожелы синпелет луозы».


  8 Израиль пиос Иисуслэн косэмезъя лэсьтӥзы: Иорданысь дас кык из басьтӥзы, кызьы Кузё-Инмар Иисуслы вераз, израиль пиослэн выжыоссылэн лыдзыя; соосты бордазы кӧлан интыязы нуизы но отчы понӥзы. 9 [Мукетъёссэ] дас кык изъёсты Иисус Иордан шоры тыриз, – [Кузё-Инмарлэсь] сӥзён-косонэн ковчегзэ нуись священникъёслэн пыдъёссылэн сылон интыязы. Со изъёс отын туннэ нуналозь сыло.


  10 [Кузё-Инмарлэсь сӥзён-косонэн] ковчегзэ нуись священникъёс Иордан шорын сылӥзы, Кузё-Инмарлэсь Иисус пыр калыклы быдэстыны косэм вань ужъёссэ [Иисус] быдэстытозь – озьы, кызьы Моисей Иисуслы быдэстыны косӥз; соку калык дыртыса тупала выжылӥз. 11 Вань калык [Иордан] тупала выжем бере Кузё-Инмарлэн [сӥзён-косонэн] ковчегез но тупала выжиз, священникъёс калыклэн азьпалаз выжизы; 12 Рувимлэн пиосыз, Гадлэн пиосыз, Манассия выжылэн ӝыны люкетэз ожмаськон тӥрлыкъёсын израиль пиослэн азьпалазы потӥзы, кызьы соослы Моисей вераз вал. 13 Ог ньыльдон сюрс мурт, ожмаськон тӥрлыкъёс дӥсяса, Кузё-Инмарлэн азьтӥз Иерихон ӵошалысь ож бусые ожмаськыны потӥз.


  14 Со нуналэ Кузё-Инмар быдэс Израильлэн син азяз Иисусэз данэ поттӥз, – солэсь кышкаса улыны кутскизы, кызьы Моисейлэсь солэн вань улоно нуналъёсыз ӵоже кышкаса улӥзы.


  15 Кузё-Инмар Иисуслы тазьы шуиз: 16 «Сӥзён-косонэн ковчегез нуись священникъёсты Иорданысь потыны кос». 17 Иисус священникъёслы косон сётыса шуиз: «Иорданысь потэ», 18 Кузё-Инмарлэсь сӥзён-косонэн ковчегзэ нуись священникъёс Иорданысь потэм бере пыдтышъёсынызы музъем вылэ лёгиськыса вуизы гинэ, соку ик Иорданысь ву азьвыл интытӥз ик бызьыны кутскиз, толло кадь, толон валлян кадь бызиз но яр йылаз ӝутскыса бызьыны кутскиз.


  19 Нырысетӥ толэзьлэн дасэтӥ нуналаз калык Иорданысь потӥз но Иерихонлэн шундыӝужан палаз, Галгалэ, стан пуктӥз. 20 Соослэсь Иорданысь басьтэм дас кык изъёссэс Иисус Галгалэ пуктӥз но 21 израиль пиослы шуиз: «Дыръёс-аръёс ортчем бере пиосты атайёссылэсь юазы ке: ”Мае возьмато та изъёс?” 22 Тӥ пиостылы шуэ: ”Соос Израильлэсь Иордан вамен сюй вылтӥ выжемзэ возьмато”. 23 Уго тӥляд Инмарды Кузё-Инмар тӥ понна Иорданлэсь вузэ куасьтӥз, со вамен тӥ тупала выжытозь, – озьы ик, кызьы Инмарды Кузё-Инмар Горд Кам зарезен кариз: [Инмарды Кузё-Инмар] милям азьтӥмы, со вамен тупала выжытозямы, сое куасьтӥз, 24 музъем вылысь вань адямиос мед тодозы, Кузё-Инмарлэн киыз кужмо, вань улоно нуналъёсты ӵоже тӥ Инмардылэсь Кузё-Инмарлэсь кышкаса мед улоды шуыса».

  

  
  

  ИИСУС НАВИНЛЭН КНИГАЕЗ


  5-тӥ ЛЮКЕТ


  1 Иорданлэн зарезь пал люкетаз улӥсь вань аморрей эксэйёс, зарезь дурысь вань ханаан эксэйёс [Инмар] Кузё-Инмар израиль пиослэн азьысьтызы Иордан вуэз со вамен выжытозязы куасьтыса возиз шуыса кылӥзы но, сюлэмзы куалектӥз, [соос туж кышкатскизы], израиль пиослы пумит султыны соослэн кужымзы ӧз ни кыльы.


  2 Со виын Кузё-Инмар Иисуслы шуиз: «Аслыд [излэсь] лэчыт пуртъёс лэсьты но израиль пиослы кыкетӥ ползэ вандӥськон сямез ортчыты». 3 Иисус аслыз [излэсь] лэчытэсь пуртъёс лэсьтӥз но израиль пиослы вандӥськон сямез ортчытӥз «Вандӥськон вырйыл» [шуыса нимаськись интыын].


  4 Тани ма бордын вал Иисуслэн израиль пиослы вандӥськон сямез ортчытонэзлэн мугез [Египетысь потэм беразы сюрес вылын вордӥськемъёслы вандӥськон сям ортчытэмын ӧй вал, ваньмызлы соослы Иисус вандӥськон сямез ортчытӥз]: Египетысь потэм калык – пиосмуртъёс, ваньмыз ожмаськыны быгатоно муртъёс – Египетысь потэм беразы кыр дуннеетӥ мынон-ветлон сюрес вылэ кулыса кылизы; 5 вань потэм калыклы вандӥськон сям ортчытэмын вал, нош Египетысь потэм бере кыр дуннеетӥ ветлон сюрес вылын вордскем калыклы одӥгезлы но вандӥськон сям ортчытэмын ӧй вал; 6 уго израиль пиос ньыльдон [кык] ар ӵоже кыр дуннеетӥ ветлӥзы, [соин ик тросэзлы вандӥськон сям ортчытэмын ӧй вал], – ваньмыз Египетысь потэм, ожмаськыны ярамон муртъёс кулыса бырытозь, соос Кузё-Инмарлэсь верам кылъёссэ санэ ӧз понэ, соин ик Кузё-Инмар кыл сётыса вераз: Кузё-Инмарлэсь атайёссылы кыл сётыса асьмелы сётыны сӥзем музъемзэ, кытӥ бызе йӧлын чечы, соос уз адӟе, 7 соос интые соослэсь пиоссэс ӝутӥз. Соослы Иисус вандӥськон сямез ортчытӥз, уго соослы та дырозь вандӥськон сям ортчытэмын ӧй на вал; малы ке шуоно, сюрес вылын [вордӥськемын шуыса], вандӥськон сямез соос вылын ӧз ортчытэ.


  8 Вань калыклы вандӥськон сямез ортчытэм бере со бурмытозяз станын ас интыяз улӥз. 9 Кузё-Инмар Иисуслы шуиз: «Туннэ мон тӥ вылысь Египетлэсь сантэманзэ басьтӥ». Соин ик та инты туннэ нуналозь но «Галгал» шуыса нимаське.


  10 Израиль пиослэн станзы Галгалын сылӥз; толэзьлэн дас ньылетӥ нуналаз, ӝытазе, Иерихон ёросысь нёжалъёсын Пасхаез ортчытӥзы; 11 Пасхалэн ӵуказеяз, самой со нуналэ ик, та музъемын будэм емышез, юмал нянь, пырсатэм ю тысь сиизы; 12 нош манна кисьтӥськемысь дугдӥз музъемын будэм емышез сиыны кутскемзылэн ӵуказеяз, та бере израиль пиослэн манназы ӧй ни вал, таяз аре соос Ханаан музъемын будэм емышез сиыса улӥзы.


  13 Иисус, Иерихон вӧзын улыкуз, адӟиз: тани, солэн азяз адями сылэ, сепыс-пуртэсысь поттэм мечсэ кияз возе. Иисус, солэн матаз лыктыса, солы шуиз: «Тон милямъёс пӧлысь-а яке тушмонъёсмы радысь-а?» 14 Со шуиз: «Тӥ пӧлысь но, тушмонъёсты пӧлысь но мон ӧвӧл, мон Кузё-Инмарлэн ожгарчиосызлэн азьвалтӥсьсы, али [татчы] лыктӥ». Иисус музъем вылэ пыдесъяськыса йыбырттӥз но солы шуиз: «Аслаз ляльчиезлы мар шуоз кузёе?» 15 Кузё-Инмарлэн ожгарчиосызлэн азьвалтӥсьсы Иисуслы шуиз: «Пыдысьтыд пыдкутчандэ кушты, уго тынад сылон интыед – святой инты». Иисус озьы ик кариз.


  16 Иерихон ворсаськиз, израиль пиослэсь кышкаса ворсаськиз: нокин но [со пушкысь] ӧз поты, нокин но со пушкы ӧз пыра.

  

  
  

  ИИСУС НАВИНЛЭН КНИГАЕЗ


  6-тӥ ЛЮКЕТ


  1 Соку Кузё-Инмар Иисуслы шуиз: «Тани, Мон тынад киулад Иерихонэз сётӥсько, солэсь эксэйзэ но, [отын улӥсь] кужмо адямиосты но; 2 ваньды ожмаськыны быгатоно муртъёс город котыртӥ мынэ, [нуналлы быдэ] город котыртӥ одӥг пол ортче; тазьы куать нунал ӵоже лэсьты; 3 сизьым священникъёс ковчеглэн азьтӥз юбилей арын пелляно сизьым гумыосты мед нуозы; нош сизьыметӥ нуналэ городлэн котыртӥз сизьым пол ортче, священникъёс гумыоссэс мед пеллялозы; 4 юбилейлы сӥзем сюрен пелляны кутскизы ке, гумыослэсь куараоссэс кылӥды ке, вань калык бадӟым куараен мед кеськоз, соку кар борддор выжыозяз ик куашкалоз но, [вань] калык [бызьыса город пушкы] пыроз, котькудӥз ас паласеныз пыроз».


  5 Навинлэн пиез Иисус [Израиль] священникъёсты дораз ӧтьыса шуиз: «Сӥзён-косонэн ковчегез вае; нош сизьым священникъёс юбилейлы сӥзем сизьым гумыосты Кузё-Инмарлэн ковчегезлэн азьтӥз мед нуозы».


  6 Калыклы [та кылъёсты вераны] косӥз: «Мынэлэ, город котыртӥ ортче; ожмаськон тӥрлыкъёсын адямиос Кузё-Инмарлэн ковчегезлэн азьпалтӥз мед мынозы».


  7 Иисус калыклы верам бере ик Кузё-Инмарлэн азьтӥз юбилейлы сӥзем сизьым гумыосты нуись сизьым священникъёс интыысьтызы вырӟизы, [бадӟым куара поттыса,] гумыоссэс пелляны кутскизы, Кузё-Инмарлэн сӥзён-косонэныз ковчег соос бӧрсьы мынӥз; 8 нош ожмаськон тӥрлыкъёсын адямиос гумы пеллясь священникъёслэн азязы мынӥзы; нош бераз мынӥсьёс [Кузё-Инмарлэн сӥзён-косонэн] ковчегез бӧрсьын мынӥзы, мыныкузы гумыосын пеллязы.


  9 Калыклы косон сётыса, Иисус шуиз: «Эн кесяське, куарадэс медаз кылэ, мон тӥледлы ”кеське!” шуон нунал вуытозь, тӥляд ымысьтыды куара-ланга медаз поты, со нунал вуиз ке, кеськоды». 10 Таӵе амалэн Кузё-Инмарлэн [сӥзён-косонэн] ковчегез город котыртӥ мынӥз, одӥг пол ортчиз; станэ вуизы но отын кӧлӥзы.


  11 [Мукетаз нуналэ] Иисус ӵукна вазь ик султӥз, священникъёс Кузё-Инмарлэсь [сӥзён-косонэн] ковчегзэ нуизы; 12 Кузё-Инмарлэн ковчегезлэн азьпалтӥз юбилейлы сӥзем гумыос нуыса мынӥсь сизьым священникъёс вамышъязы но гумыоссэс пеллязы; ожмаськон тӥрлыкенъёс соослэн азьпалазы мынӥзы, нош соослэн беразы интыяськемъёс Кузё-Инмарлэн [сӥзён-косонэн] ковчегез бере мынӥзы но гумыоссэс пеллязы. 13 Тазьы ик мукетаз нуналэ но город котыртӥ одӥг пол ортчизы, собере станэ лыктӥзы. Тазьы куать нунал ӵоже лэсьтӥзы.


  14 Сизьыметӥяз нуналэ ӵукна вазь ик, сактыны кутскыку ик, султӥзы но тазьы соос городлэн котыртӥз сизьым пол ортчизы; одӥг та нуналэ гинэ город котыртӥ сизьым пол ортчизы.


  15 Священникъёс сизьыметӥ ползэ гумыен пелляны кутскем бере Иисус калыклы шуиз: «Бадӟым куарадэс поттыса кеське, Кузё-Инмар городэз тӥ киулэ сётӥз! 16 Город каргаса быдтэмын луоз, маиз со пушкын вань – ваньзэ [кужымъёслэн] Кузё-Инмарзылы сӥзьыса быдтыны кулэ; одӥг Раав гинэ, калгись кышномурт, улэп мед кылёз, со но соин валче солэн корказ вань учырамъёс; уго со милесьтым ыстэм муртъёсмес ватыса возиз; 17 нош тӥ каргаса быдтон улэ сюронлэсь утиське: каргаса быдтоноос пӧлысь мае ке басьтӥды ке, соин асьтэос но каргаса быдтон улэ сюроды но израиль [пиослэсь] станзэс каргаса быдтон улэ вуттоды, озьы со доры курадӟон ваёды; 18 вань азвесь, зарни, озьы ик ыргон, корт сосудъёс Кузё-Инмарлы сӥзьыса сётэмын мед луозы, Кузё-Инмарлы ваньбур тырон интые понэмын мед луозы».


  19 Калык черектӥськиз но, священникъёс гумыоссэс пелляны кутскизы. Гумы куараез кылэм бераз ик калык [ваньзы ӵош] бадӟым, [кужмо] куараен черектӥськиз но, соку [быдэс кар] борддор выжыозяз куашказ, [вань] калык город пушкы пыриз, котькудӥз ас паласеныз пыриз, – городэз киултӥзы. 20 Мар вал городын, ваньзэ быдтӥзы, пиосмуртъёсты но кышномуртъёсты, егитъёсты но пересьёсты, ошъёсты но ыжъёсты, ишакъёсты – [ваньзэ] мечен виылӥзы.


  21 Нош музъемез учкыны-чакланы ветлэм кык егит пиослы Иисус шуиз: «Мынэлэ со калгись кышномуртлэн корказ, со дорын вань пукисьёсты, сое ассэ но отысь поттэ, уго тӥ со азьын кыл сётӥды». 22 [Городэз] учкыны-чакланы ветлэм егит пиос [кышномуртлэн корказ] мынӥзы но Раавез, [калгись кышномуртэз], солэсь атайзэ, анайзэ, агай-вынъёссэ, ас дораз люкам вань адямиосты, вань ӵыжы-выжыоссэ отысь поттӥзы но Израильлэн стан сьӧраз соосты интыязы.


  23 Нош городэз но мар со пушкын вал, ваньзэ тылын сутӥзы; азвесез, зарниез, ыргон но корт сосудъёсты сётӥзы Кузё-Инмарлэн коркасьтыз ваньбур тыронэ [Кузё-Инмарлы сётон понна]. 24 Раавез, калгись кышномуртэз, солэн атаезлэсь семьязэ, со дорысь вань адямиосты Иисус улэп кельтӥз, израиль калык пӧлын со та дырозь улэ, малы ке шуоно Иисуслэсь Иерихонэз учкыны-чакланы ыстэм муртъёссэ со ватӥз.


  25 Со виын Иисус кыл сётыса шуиз: «Кин та Иерихон городэз пуктоз, выльдоз, Кузё-Инмар азьын каргамын луоз; нырысь вордскем пиез вылэ со инъетсэ пуктоз, покчиез вылэ капкаоссэ пуктоз». [Тазьы ик лэсьтӥз Вефильысь потэм Азан: нырысь вордскем Авирон пиез вылэ сое со кылдытӥз, покчиез вылэ, утиськемез вылэ, солэсь капкаоссэ пуктӥз.]


  26 Кузё-Инмар Иисусэн огазьын вал, солэн данэз быдэс музъем вылтӥ ветлӥз.

  

  
  

  ИИСУС НАВИНЛЭН КНИГАЕЗ


  7-тӥ ЛЮКЕТ


  1 Нош израиль пиос [туж бадӟым] йыруж лэсьтӥзы, Кузё-Инмарлы кыл сётыса сӥзем арбериос пӧлысь мае ке [басьтӥзы]. Иуда выжыысь Заралэн Завдий пиезлэн, Хармий пиезлэн Ахан пиез Кузё-Инмарлы кыл сётыса сӥзем арбериос пӧлысь мае ке аслыз басьтӥз, со понна Кузё-Инмарлэн вожпотонэз израиль пиос вылэ ӝуатӥськиз.


  2 Иерихонысен Иисус адямиосты Гай городэ ыстӥз, со интыяськемын вал Вефильлэн шундыӝужан палаз, Беф-Авенэн артэ, Иисус соослы шуиз: «Мынэлэ, учкелэ отысь музъемез». Соос мынӥзы но Гаез учкизы. 3 Берытскем беразы Иисуслы шуизы: «Вань калык медаз мыны, ог кык сюрс яке куинь сюрс адями гинэ мед мыноз но Гаез мед куашкатозы; вань калыкез уже эн куты, уго [отын] ӧжыт калыксы».


  4 Озьы, ог куинь сюрс адями мынӥз, но гай калыклэсь бызьыса чигнано луизы; 5 Гайын улӥсьёс таослэсь ог куамын куать адямизэс виизы но кар капка дорысен Севаримозь таос сьӧры уйиськыса мынӥзы, гурезь бамалын соосты пазьгизы; та понна калыклэн сюлмыз куалектӥз, ву кадь сылмиз. 6 Иисус дӥськутсэ кесиз но Кузё-Инмарлэн ковчегез азе ымныр вылаз сюй вылэ выдӥз, ӝыт вуытозь озьы кыллиз, со но, Израильлэн тӧроосыз но; соос йыр вылазы сюй пызьназы.


  7 Соку Иисус шуиз: «Э, Кузё-Инмаре, Кузё-Атае! Малы Тон та калыкез Иордан тупала выжытӥд, аморрейёслэн киулазы сётыны но милемыз быдтыны-а? Э, Иорданлэн сопалаз ик ми кыльысалмы но отын ик улысалмы ке! 8 Э, Кузё-Инмаре! Мон мар вералом на Израиль тушмонэзлы мышсэ возьматэм бере? 9 Хананейёс но та музъем вылын вань улӥсьёс кылозы со сярысь, котыртозы милемыз но музъем вылысь милесьтым ниммес быдтозы. Соку Тон мар карод на Аслад быдӟым нимыныд?»


  10 Кузё-Инмар Иисуслы шуиз: «Султы, малы тон ымныр вылад выдӥд? 11 Израиль сьӧлыказ, соослы сётэм сӥзён-косонэлэн сьӧраз потӥзы: Кузё-Инмарлы кыл сётыса сӥзем арбериос пӧлысь басьтӥзы, лушказы, ватӥзы, асьсэлэн тӥрлыкъёссы пӧлы понӥзы; 12 со понна ик израиль пиос тушмонъёссы азьын сылыны ӧз чидалэ, мышкынызы тушмонъёссы пала берытскизы, уго соос карган улэ сюризы; тӥледын валче уг ни луы, пӧлысьтыды каргамез ӧд ке быдтэ. 13 Султы, дун-чылкыт кар калыкез, солы шу: ”Ӵукнаозь дун-чылкытатӥське, уго тазьы шуэ Израильлэн Инмарез Кузё-Инмар: тон пушкын, Израиль, Кузё-Инмарлы кыл сётыса сӥзем арбериос вань; соин ик тон тушмонъёсыд азьын сылыны уд быгатӥськы, – Кузё-Инмарлы кыл сётыса сӥзем арбериосты ас бордысьтыд палэнтытозь”. 14 Ӵуказе ӵукна [ваньды] выжыен-выжыен татчы лыктэ, нош Кузё-Инмарлэн соку пӧлысьтыды возьматэм выжыез улы-бечеосыныз ӵош матэ мед лыктоз; Кузё-Инмарлэн соос пӧлысь возьматэм улы-бечеез семьяосыныз ӵош матэ мед лыктоз; нош Кузё-Инмарлэн возьматэм семьяысьтыз адямиос одӥген-одӥген мед лыктозы; 15 Кузё-Инмарлы кыл сётыса сӥзем макеосыз пӧлысь мае ке аслыз басьтэм мурт сюриз ке, тылын мед сутозы, сое но, солэн маиз вань, ваньзэ мед сутозы Кузё-Инмарлэсь сӥзён-косонзэ сӧрыса солэн сьӧраз потэмез понна, Израильын законлы пумит уж лэсьтэмез понна».


  16 Иисус ӵукна вазь ик султӥз но израиль калыкез выжыен-выжыен лыктыны косӥз, возьматэмын вал Иуда выжы шоры; 17 собере лыктыны косӥз Иуда выжыысь улы-бечеосты; Зара улы-бече шоры возьматэмын вал, Зара улы-бечеез матэ лыктыны косӥз, семьяосын-семьяосын люкиськыса; Завдий [семья] шоры возьматэмын вал; 18 солэн семьяезлы одӥген-одӥген лыктыны косэмын вал, Иуда выжыысь Заралэн Завдий пиезлэн, Хармий пиезлэн Ахан пиез шоры возьматэмын вал. 19 Иисус Аханлы шуиз: «Пие! Израильлэсь Инмарзэ Кузё-Инмарез данъя, Со азьын сьӧлыкъёстэ вера, вера мыным, мар тон лэсьтӥд; мынэсьтым эн ваты».


  20 Иисуслы ответ сётыса, Ахан шуиз: «Зэм ик, Израильлэн Инмарез Кузё-Инмар азьын мон сьӧлыкай, сое но, сое но лэсьтӥ: 21 ож бере бичам тӥрлыкъёс пӧлысь мон адӟи туж чебер Сеннаар дӥськутэз, кык сю сӥкль азвесь, витьтон сӥкль кыскись зарни комок; мон соослы синмаськи но аслым кари; тани, соос мынам балаган пушкам сюе ватэмын, азвесь улынгес [ватэмын]». 22 Иисус адямиосты ыстӥз, соос [станысь] балаган доры бызьыса мынӥзы; ваньмыз та солэн балаган пушказ ватэмын вал, азвесь улынгес ватэмын вал. 23 Балаган пушкысь соос ваньзэ тае басьтӥзы но Иисус доры, вань израиль пиос доры вайизы, Кузё-Инмар азе понӥзы.


  24 Иисус но, вань израиль пиос но кутӥзы Заралэсь Ахан пизэ, – азвесез но, дӥськутэз но, зарни комокез но, солэсь пиоссэ, солэсь нылъёссэ, ошъёссэ но, ишакъёссэ но, ыжъёссэ но, балаганзэ но, ваньзэ, маиз солэн вал, [ваньзэсты] таосты Ахор нёжалэ поттӥзы.


  25 Соку Иисус шуиз: «Ми вылэ шугадӟон ваемед понна та нуналэ Кузё-Инмар тон вылэ шугадӟон ыстэ». Вань израиль калык сое изъёсын тышкаса вииз, тылын соосты сутӥзы, соос вылэ изъёс куязы. 26 Со вылэ бадӟым люк изъёс куязы, со из люк та дырозь но возиське на. Та бере Кузё-Инмарлэн лек вожпотонэз кысӥз. Соин ик та интыез туннэ нуналозь но Ахор нёжал шуыса нимало.

  

  
  

  ИИСУС НАВИНЛЭН КНИГАЕЗ


  8-тӥ ЛЮКЕТ


  1 Кузё-Инмар Иисуслы шуиз: «Эн кышка, эн куалекъя; ас бордад ожмаськыны быгатӥсь вань калыкез кут, султы но Гае мын; тани, Мон тынад кияд Гайлэсь эксэйзэ сётӥсько, солэсь калыксэ но, городзэ но, музъемзэ но; 2 Гайлы но, солэн эксэезлы но лэсьты озьы ик, кызьы, мар карид Иерихонлы но, солэн эксэезлы но, нош ож бере люкам ваньбурез, пудо-животэз но асьтэлы люкылэ; ожгарчиостэ город сьӧрысь лушкем интыосы ватӥськыты».


  3 Иисус но, ожмаськыны вань ярамон калык но султӥзы Гае мынон вылысь; Иисус куамын сюрс кышкасьтэм адямиосты бырйиз, уйин соосты ыстӥз но 4 соослы косон сётыса шуиз: «Учкелэ, тӥ город сьӧрын, город вӧзын ватӥськыса улӥсь ожгарчиос луоды; городлэн сьӧраз кыдёке эн кошке, ваньды дась улэ; 5 нош мон но, монэн ӵош ветлӥсь вань калык но город доры лыктомы; [Гайын улӥсьёс] милемлы пумит ожмаськыны потӥзы ке, азьло сямен ик, соку ми соос дорысь бызьыса кошкомы; 6 соос ми сьӧры мынозы, озьы ми соосты городлэсь палэнэ нуомы; уго соос шуозы: ”Асьмелэсь кышкаса пегӟо, азьвыл кадь ик”; соослэсь бызьыса кошкыны кутскимы ке, 7 соку тӥ ватӥськыса улон интыысьтыды султэ но городэз киулады басьтэ, Инмарды Кузё-Инмар сое тӥляд киулады сётоз; 8 городэз киултӥды ке, сое тылын сутэ, – Кузё-Инмарлэн верам кылызъя лэсьтэ; учкелэ, мон тӥледыз косӥсько». 9 Озьы Иисус соосты ыстӥз; соос ватӥськон интые пыризы, Гаен Вефиль вискы интыяськизы – Гайлэн шундыпуксён палаз; нош Иисус со уе калык пӧлын кӧлӥз.


  10 Ӵукна вазь ик султыса, Иисус калыкез учкиз-эскериз но Израильысь тӧроосын ӵош калыклэн азьпалаз Гай пала вамыштӥз; 11 соин ӵош ветлӥсь ожмаськыны быгатӥсь вань калык городлы матэ вуиз, матаз лыктӥз [шундыӝужан палтӥз лыктӥзы, нош ватӥськыса улӥсь ожгарчиоссы городлэн шундыпуксён палаз интыяськемын вал], 12 ожгарчиослы дугдон инты Гайлэн уйпалаз лэсьтӥзы, нош соос но Гай вискын нёжал вал; собере со ог вить сюрс муртэ кутӥз но Вефилен Гай вискы, городлэн шундыпуксён палаз, ватӥськыса улыны косӥз. 13 Вань калык городлэн уйпалаз станэн интыяськиз, станлэн мышкыз сылӥз городлэн шундыпуксён палаз. Со уе Иисус нёжал шоры лыктӥз.


  14 Гайлэн эксэез тае адӟем бераз соку ик городын улӥсьёсын ӵош вазь ик султӥзы но Израиль вылэ ожен вырӟизы, со но, солэн вань калыкез но нёжал азьысь пусъем интые вуизы; нош со ӧз тоды, [солэн] городэзлэн сьӧраз солы пумит ватӥськыса ожгарчиос сыло шуыса. 15 Иисус но, вань израиль ожгарчиос но, соос азьын кышкам улэ аналскыса, кыр дуннее бызьыса пегӟыны кутскизы; 16 таосыз городысь вань калыкез чортыса кеськизы, израиль калык сьӧры уйиськыса мед мынозы шуыса, Иисус бӧрсьы уйиськон сямен городлэсь кыдёке ортчоно луизы; 17 Гае, Вефиле одӥг адями но ӧз кыльы – ваньзы израиль калык сьӧры уйиськыса мынӥзы; израиль калык сьӧры уйиськыса мынон сяменызы соос кар капкаоссэс ворсатэк кельтӥллям. 18 Соку Кузё-Инмар Иисуслы шуиз: «Киысьтыд шибодыдэ Гай вылэ ӝут, уго Мон сое тон кие сёто, [ватӥськыса улӥсьёс со виын ик интыысьтызы султозы]». Иисус [кизэ,] киысьтыз шибодызэ город вылэ ӝутӥз. 19 Город шоры кизэ мычем бере ик ватӥськыса улӥсь ожгарчиос соку ик интыысьтызы султӥзы, бызьыса мынӥзы, городэ пырыса, сое киултӥзы но соку ик, тыл поныса, городэз сутӥзы. 20 Гайын улӥсьёс мышказы учкизы но городлэсь ӝуамзэ, ӵынлэсь инме ӝутскемзэ адӟизы. Пегӟон интызы ӧй ни вал, – отчы но ватӥськыны уг луы, татчы но уг луы: уго кыр дуннее пегӟись калык берытскиз но уйиськыса лыктӥсь калык вылэ урдскиз.


  21 Иисус но вань израиль калык, ватӥськыса улӥсь ожгарчиос городэз киултӥзы, город пушкысь ӵын [инме] ӝутске шуыса адӟизы но берытскыса Гайын улӥсьёсты виылыны кутскизы; 22 нош соосыз городысь потӥзы таослэн пумитазы, озьы гай калык израиль ожгарчиос шоры ӝиптэмын вал, – одӥгъёсыз огласянь, мукетъёсыз – мукет ласянь; озьы соосты погыръязы – одӥгез но улэп ӧз кыльы, пегӟыны но ӧз быгаты; 23 нош Гайлэсь эксэйзэ, улэпкын кутыса, Иисус доры вайизы.


  24 Израиль пиос Гайын вань улӥсьёсты, кыр дуннее сьӧразы уйиськыса мынэм муртъёсты, бусыын виылэм бере, меч улэ соосты ваньзэс одӥгтэм погыртэм бере вань израиль пиос Гай пала берытскизы но сое мечен кораса виизы. 25 Со нуналэ Гайын вань улӥсьёс – пиосмуртъёс но, кышномуртъёс но – дас кык сюрс мурт виемын вал. 26 Гайын вань улӥсьёсты одӥгтэм быдтытозяз, Иисус шибоды кутыса ӝутэм кизэ улэ ӧз лэзьы; 27 пудоез, городысь люкам ваньбурез израиль [пиос] куспазы люкылӥзы Кузё-Инмарлэн Иисуслы верам кылызъя. 28 Иисус Гаез сутӥз, пумтэм вапумъёс ӵожелы куашкам бервыллы, кыр дуннелы пӧрмытӥз, туннэ нуналэ но озьы ик улэ, 29 нош Гайлэсь эксэйзэ писпуэ ошизы, [писпуын со] ӝытозь [улӥз]; шунды пуксем бере Иисус косэмъя, шӧйзэ писпуысь басьтӥзы но кар капка азе куштӥзы, со вылэ бадӟым из люк куязы, со туннэ нуналозь но возиське на.


  30 Соку Иисус Гевал гурезе Израильлэн Инмарезлы Кузё-Инмарлы курбон сётон инты лэсьтӥз, 31 кызьы Кузё-Инмарлэн ляльчиез Моисей Израиль пиослы сӥзиз, – та сярысь Моисейлэн закон книгаяз гожтэмын, – быдэс изъёслэсь, корт тӥрлыкен вӧлымтэ изъёслэсь, лэсьтӥз; со вылын Кузё-Инмарлы тылын сутӥськись курбонъёс сётӥзы, тупаса улонлы сӥзем курбонъёс сётӥзы.


  32 Отысен изъёс вылэ Моисейлэн законысьтыз кылъёссэ [Иисус] гожтӥз, сое со израиль пиослэн син азязы гожтӥз. 33 Быдэс Израиль – солэн тӧроосыз, эскерись-чакласьёсыз, судьяосыз – ковчеглэн мыд-мыд палаз, Кузё-Инмарлэсь сӥзён-косонэн ковчегзэ нуллӥсь священникъёслэн, левитъёслэн ваче пумитазы султӥзы, кызьы ке лыктэм муртъёс, озьы ик татын пырак ӵоже улӥсьёс но, одӥг люкетэз Гаризим гурезь дорын, нош мукет люкетэз – Гевал гурезь дорын, кызьы азьвыл ик косӥз Кузё-Инмарлэн ляльчиез Моисей израиль калыкез бакель карыны. 34 Собере [Иисус] лыдӟиз законысь вань кылъёсты, бакель каронэз, карганэз, кызьы ваньмыз гожтэмын закон книгаын. 35 Ваньзэ, мае Моисей [Иисуслы] сӥзьыса сётӥз, ваньзэ – котькуд кылзэ – Иисус вань люкаськем израиль калык азьын – пиосмуртъёс, кышномуртъёс, нылпиос, израиль калык пӧлын сылӥсь лыктэм калык азьын – лыдӟиз.

  

  
  

  ИИСУС НАВИНЛЭН КНИГАЕЗ


  9-тӥ ЛЮКЕТ


  1 Та сярысь кылэм беразы Иордан сьӧрысь, гурезьёсын, нёжалъёсын, быдӟым зарезьлэн кузянаяз, Ливан вӧзын улӥсь вань [аморрей] эксэйёс, хеттей, аморрей, [гергесей], хананей, ферезей, евей, иевусей калыкъёс, 2 огазе люкаськизы, огкылысь кариськыса, Иисусэн но вань израиль калыкен ожмаськон вылысь.


  3 Нош Гаваонын улӥсьёс Иисуслэсь Иерихонэн но Гай карен мар лэсьтэмез сярысь кылӥзы но 4 кескич амалэз уже кутӥзы: сюрес вылэ запас нянь дасязы но вужмем пуйыосты ишакъёссы вылэ тыризы, вужмем, кесяськем, кышъям сепысъёсазы вина лэзьяса тыризы; 5 пыдысьтызы кутчанъёссы но вужесь, кышъямын вал ни соос, дӥськутсы но вужмемын; сюрес вылэ дасям няньзы куасьмемын, пурысьтамын, [пырдэмын] вал. 6 Соос Галгалэ [израиль калыклэн] дугдон интыяз, Иисус доры лыктӥзы но солы, вань израиль калыклы веразы: «Туж кыдёкысь музъемысь ми лыктӥмы; озьыен, милемын кусып кылдытэ». 7 Нош израиль пиос евейёслы шуизы: «Оло, тӥ милемын артэ улӥськоды? Кызьы ми тӥледын кусып кылдытомы?»


  8 Соос Иисуслы шуизы: «Ми тынад ляльчиосыд». Нош Иисус соослы шуиз: «Кинъёс тӥ, кытысен лыктӥды?» 9 Соос солы шуизы: «Туж кыдёкысь музъемысь тынад ляльчиосыд лыктӥзы тынад Инмаредлэн Кузё-Инмарлэн нимыз понна; уго ми Солэн данлыкез сярысь кылӥмы, ваньзэ, мар Со лэсьтӥз Египетын, со сярысь ваньзэ ми кылӥмы, 10 ваньмыз сярысь но, мар Со лэсьтӥз Иордан тупалан улӥсь кык аморрей эксэйёслы, Есевонлэн Сӥгон эксэезлы, Васанлэн Астарофын, [Едреяын] улӥсь Ог эксэезлы. 11 [Та сярысь кылэм беразы] милям тӧроосмы, музъем выламы вань улӥсьёс милемлы шуизы: ”Сюрес вылэ потыкуды, сьӧрады нянь кутэ, соослэн пумитазы мыныса шуэлэ: ”Ми тӥляд ляльчиосты; озьы тӥ милемын эшъяськыса улыны кыл сётэ”. 12 Та няньмес ми коркасьтымы шуныт дыръяз басьтӥмы тӥ доры лыктыны потон нуналамы, нош тани табере со куасьмиз, пурысьтаз ини; 13 тани та вина лэзем сепысъёсмы но вылесь вал, табере кесяськизы; туж кузь сюрес кузя ветлыса, та дӥськутмы но, пыдкукмы но пӧсьтӥзы».


  14 Израиль пиос соослэсь няньзэс басьтӥзы, нош Кузё-Инмарлэсь ӧз юалэ. 15 Иисус соосын тупаса улон гожтӥз, соослэсь улонзэс утёз шуыса, соосын огкыл гожтӥз; калыклэн кивалтӥсь йыръёсыз тае соослы кыл сётыса юнматӥзы.


  16 Нош соосын кусып кылдытэмзы бере, куинь нунал ортчыса, соос бускельёс луо, соослы матын уло шуыса кылӥзы; 17 уго израиль пиос сюрес вылэ потэм беразы, куинь нунал ортчыса, соослэн городъёсазы вуизы; соослэн таӵе городъёссы [вал]: Гаваон, Кефира, Беероф но Кириаф-Иарим. 18 [Иисус но,] израиль пиос но соосты ӧз виылэ, малы ке шуоно калыклэн [вань] кивалтӥсь йыръёсыз Израильлэн Инмарезлэн Кузё-Инмарлэн нимыныз соослы кыл сётӥзы. Та понна быдэс [израиль] калык кивалтӥсь йыръёс вылэ йыркуръяськыны-ӟургетыны кутскиз. 19 Вань кивалтӥсь йыръёс калыклы шуизы: «Ми соослы Израильлэн Инмарезлэн Кузё-Инмарлэн нимыныз кыл сётӥмы, соин ик соос борды йӧтӥськыны ум быгатӥське; 20 тани мар каромы соосын: соослы кыл сётыса вераммес быдэстымтэмы понна вожпотон асьме вылэ медаз вуы шуыса, соосты ум виылэ». 21 Кивалтӥсь йыръёс соослы шуизы на: «Мед улозы, но со понна соос калыклы пу кораса, ву омыръяса улозы». [Вань калык лэсьтӥз] озьы, кызьы соослы кивалтӥсь йыръёс веразы.


  22 Иисус Гаваонын улӥсьёсты ӧтьыса шуиз: «Ми тӥлесьтыд туж кыдёкын улӥськомы шуыса, малы милемыз пӧяды, – нош асьтэос милемын артэ улӥськоды ук? 23 Со понна тӥ каргамын! Пумтэм дыръёс ӵоже тӥ ляльчи радын улоды, [мыным но,] Инмарелэн юртэзлы [но] пу кораса, ву омыръяса улоды!» 24 Соос Иисуслы ответ сётыса шуизы: «Тынад ляльчиосыд доры ивор вуиз, Инмаред Кузё-Инмар Аслаз Моисей ляльчиезлы, [милемыз,] та музъем вылын вань улӥсьёсты тӥляд азьысьтыды быдтыса, вань та музъемез тӥледлы сётыны косэм; тӥ милемыз медад быдтэ шуыса, ми туж кышкаса улӥмы, соин ик ми та ужмес лэсьтӥмы. 25 Тани табере ми тынад киулад: кызьы умойгес, шонергес кадь тыныд потоз, озьы тон милемлы лэсьты».


  26 Соосын тазьы кариз: израиль пиослэн киулысьтызы мозмытӥз, соос соосты ӧз виылэ. 27 Со нуналэ Иисус таӵе пуктон-косон сётӥз: [быдэс] калыклы, Кузё-Инмарлэн курбон сётон интыезлы но пу кораса, ву омыръяса мед улозы; [соин ик Гаваонын улӥсьёс Кузё-Инмарлэн курбон сётон интыезлы пу корасьёс, ву нуллӥсьёс луизы, Кузё-Инмарлэн] быръем интыяз туннэ нуналозь но тазьы ужаса уло.

  

  
  

  ИИСУС НАВИНЛЭН КНИГАЕЗ


  10-тӥ ЛЮКЕТ


  1 Иерусалимлэн Адони-Седек эксэез доры таӵе ивор вуиз: Иисус Гаез киултэм, сое каргам, Иерихонэз кадь ик Гаез но пазьгем, Иерихонлэсь эксэйзэ кадь ик Гайлэсь но эксэйзэ вием. Адони-Седек кылӥз на, Гаваонын улӥсьёс [Иисусэн], Израилен эшъяськыса улыны кыл сётӥллям, израиль пиос пӧлы, пе, соос улыны кылиллям. 2 Соку со туж кышказ, уго Гаваон город туж бадӟым, – эксэй городъёслы укша вал со, Гайлэсь со бадӟымезгес, отын улӥсь адямиос ваньзы кышкасьтэмесь вал. 3 Соин ик Иерусалимлэн Адони-Седек эксэез Хевронлэн Гогам эксэезлы, Иармуфлэн Фирам эксэезлы, Лахислэн Яфий эксэезлы, Еглонлэн Девир эксэезлы тазьы вераны ыстӥз: 4 «Лыктэ мон доры, юрттэ Гаваонэз та понна погыртыны: со Иисусэн, израиль пиосын тупаса улон сярысь огкыл гожтӥз».


  5 Соос огазе люкаськизы но вить аморрей эксэйёс сюрес вылэ потӥзы: Иерусалимлэн эксэез, Хевронлэн эксэез, Ярмуфлэн эксэез, Лахислэн эксэез, Еглонлэн эксэез, вань ожгарчиоссы соосын валче вал; соос Гаваон вӧзы солы пумит ожмаськон понна станэн дугдӥзы. 6 Гаваонын улӥсьёс [израиль калыклэн] дугдон интыязы (станэ) Иисус доры, Галгалэ, тазьы вераны ыстӥзы: «Аслэсьтыд ляльчиостэ куштыса эн кельты; ӝоггес ми доры лыкты, уть милемыз, милемлы юртты; уго гурезьёсын улӥсь вань аморрей эксэйёс милемлы пумит ожмаськыны ӝутскизы». 7 Галгалысен Иисус ачиз мынӥз, со бӧрсьы вань ожмаськыны быгатӥсь калык, ваньзы кышкасьтэм пиосъёс вырӟизы.


  8 Кузё-Инмар Иисуслы шуиз: «Эн кышка соослэсь, соосты Мон тынад киулад сётӥ: соос пӧлысь одӥгез но тон азьын сылыны уз чида». 9 Соос доры Иисус шӧдтэк шорысь вуиз, [уго] со быдэс уй ӵоже Галгалысь лыктӥз, 10 израиль пиосты адӟыкузы, Кузё-Инмар соосты куалектытӥз, туж кужмо шуккетэн соосты Гаваонысен погыртӥзы, бӧрсязы уйиськыса Веф-Орон вырйылозь сюрес кузя мынӥзы, Азеке, Македэ вуытозь соосты погыртылӥзы. 11 Веф-Орон гурезь бамалтӥ израиль пиослэсь пегӟыкузы, Азеке вуытозь Кузё-Инмар соос вылэ инмысен бадӟымесь [йӧ] комокъёс куяз, озьы соос кулылӥзы; израиль ожгарчиослэн [жугиськыку] мечен виылэмзылэсь но тросгес быризы, йӧ комокъёс вылазы усьылыку.


  12 [Инмар] Кузё-Инмар Аморреез израиль пиос кие сётыку, [Гаваонын соосты виылыку, но соос израиль пиос азьын виылэмын вал], со нуналэ Иисус Кузё-Инмарлы вазиськиз, израиль пиос азьын со шуиз: «Шунды, Гаваон йылын дугдыса сыл, нош толэзь, – Аиалон нёжал йылын!» 13 Калык тушмонъёсызлы пунэмзэ берыктытозь, шунды азьлань мынэмысь дугдӥз, толэзь но огинтыяз сылӥз. Та сярысь гожтэмын ӧвӧл-а Шонер Улӥсьлэн книгаяз: «Инлэн шораз шунды быдэс нунал пала сылӥз, шундыпуксёнэ мыныны ӧз дырты»? 14 Адямилэсь курись куаразэ Кузё-Инмар [сокем] мед кылысал, – азьло но, та учыр бере но сыӵе нунал ӧй вал. Кузё-Инмар Израиль палан нюръяськиз.


  15 Собере Иисус но, ваньзы израиль пиос но соин ӵош станэ, Галгалэ, берытскизы. 16 Нош соосыз, витез эксэйёс, бызьыса кошкизы но Македысь гуэ-пещерае ватӥськизы. 17 «Со вить эксэйёс шедизы, соос Македысь гуын-пещераын ватӥськыса уло» шуыса Иисуслы ивортэм бере 18 Иисус шуиз: «Гуэ-пещерае пырон пасез бадӟымесь изъёсын пыкъялэ, со доры возьмаськисьёсты пуктэ; 19 нош тӥ [татчы] эн дугдэ, тушмонъёсты сьӧры уйиськыса мынэ, мышказ мынӥсь ожгарчиоссэс виылэ, городъёсазы кошкыны эн лэзе, уго тӥляд Инмарды Кузё-Инмар соосты тӥляд киулады сётӥз».


  20 Иисус израиль пиосын ӵош соослы туж бадӟым шуккет лэсьтэм бере кылем люкетэз юнматэм каръёсы пегӟылӥзы. 21 Вань калык станэ, Иисус дӥне, Македэ, каньыл мылкыдын берытскиз, нокин но израиль пиослы пумит кыл вераны ымзэ ӧз усьты.


  22 Соку Иисус шуиз: «Гулэсь-пещералэсь пырон пасьсэ усьтэ но отысь со вить эксэйёсты мон доры поттэ». 23 Озьы ик каризы: гуысь-пещераысь со доры та вить эксэйёсты поттӥзы: Иерусалимлэсь эксэйзэ, Хевронлэсь эксэйзэ, Иармуфлэсь эксэйзэ, Лахислэсь эксэйзэ, Еглонлэсь эксэйзэ. 24 Та эксэйёсты Иисус доры поттэм бере Иисус вань израиль калыкез ӧтьытӥз но соин ӵош ветлэм ожгарчиослэн азьвалтӥсьёссылы шуиз: «Лыктэ но та эксэйёслэн чырты вылазы пыдъёсыныды лёгиське». Соос лыктӥзы но чыртыоссы вылэ лёгиськизы.


  25 Иисус соослы шуиз: «Эн кышкалэ, эн куалекъялэ, юнэсь, кышкасьтэмесь луэ; Кузё-Инмар ваньмызлы тушмонъёстылы тазьы кароз, соосын ожмаськыны кутскиды ке». 26 Собере Иисус соосты погыртӥз, виылӥз, вить писпуэ ошылӥз; ӝытозь писпуын ошиськыса улӥзы. 27 Шунды пуксьыку Иисус косэмъя соосты писпуосысь басьтӥзы но ватӥськыса улон гуазы-пещераязы куязы; гуэ-пещерае пырон пасез бадӟымесь изъёсын ӵоксазы, туннэ нуналозь но соос отын возисько.


  28 Со нуналэ ик Иисус Македэз киултӥз, [сое] мечен кораз, эксэйзэ но; соосты, солэн пушказ улӥсь вань шокасьёсты каргаз-быдтӥз: нокинэ но улэп ӧз кельты, [нокин но пегӟыны ӧз быгаты]; Иерихонысь эксэйлы кадь ик Македысь эксэйлы но озьы ик лэсьтӥз.


  29 Иисус но, вань израиль пиос но соин ӵош Македысь Ливна доры кошкизы, Ливналы пумит ожмаськизы; 30 та городэз но, солэсь эксэйзэ но Кузё-Инмар Израиль киулэ сётӥз, [киултӥзы сое]; Иисус мечен сое быдтӥз, та город пушкысь вань шокась макеосты быдтӥз: нокинэ но улэп ӧз кельты, [нокин но пегӟыны ӧз быгаты], Иерихонлэн эксэеныз мар кариз, таизлы но озьы ик кариз.


  31 Иисус но, вань израиль ожгарчиос но соин ӵош Ливнаысь Лахисэ кошкизы но со вӧзы станэн дугдӥзы, Лахислы пумит ожмаськизы; 32 Кузё-Инмар Лахисэз Израильлэн киулаз сётӥз, мукетаз нуналэ сое киултӥз, вань шокась макеосты мечен кораз, мар вал со пушкын, [ваньзэ быдтӥз], Ливналы кадь ик таизлы но озьы ик кариз. 33 Со виын Газерлэн Горам эксэез Лахислы юрттӥськыны лыктӥз; нош Иисус сое но, солэсь калыксэ но [мечен] погыртӥз, нокинэ но улэп ӧз кельты, [нокин но пегӟыны ӧз быгаты].


  34 Иисус но, вань израиль пиос но соин ӵош Лахисысь Еглонэ мынӥзы но со вӧзы станэн дугдӥзы, солы пумит ожмаськизы; 35 [Кузё-Инмар сое Израильлэн киулаз сётӥз], со нуналэ ик сое киултӥзы но со пушкысь вань улэп-шокась макеосты мечен коразы, кызьы азьвыл Лахисэз каргаз-быдтӥз, тае но озьы ик кариз.


  36 Иисус но, вань израиль пиос но соин ӵош Еглонысь Хевронэ мынӥзы, солы пумит ожмаськизы; 37 киултӥзы сое, мечен коразы, эксэйзэ но, вань городъёссэ но, со пушкысь вань улэп-шокась макеоссэ но; нокинэ но улэп ӧз кельты, кызьы лэсьтӥз Еглонын но: со пушкысь вань улэп-шокась макеосты каргаз-быдтӥз.


  38 Собере Иисус, вань израиль пиос но соин ӵош Давир пала берытскизы, солы пумит ожмаськизы. 39 Сое но, эксэез но, солэсь вань городъёссэ но басьтӥз, соосты мечен коразы, [соосты], со пушкысь вань улэп-шокась макеосты каргазы-быдтӥзы: нокин но улэп ӧз кыльы; кызьы Хевронлы, солэн эксэезлы лэсьтӥз, кызьы Ливналы, солэн эксэезлы лэсьтӥз, озьы ик Давирлы но солэн эксэезлы лэсьтӥз.


  40 Иисус вормиз-погыртӥз быдэссэ гурезё шаерез, лымшорпал музъемез, улыго шаерез, гурезь вӧзысь улосэз, соослэсь эксэйёссэс: нокинэ но улэп ӧз кельты, вань улэп-шокась макеоссэс каргаз-быдтӥз, кызьы косӥз Израильлэн Инмарез Кузё-Инмар; 41 Кадес-Варниысен кутскыса Газаозь кыстӥськись музъемез, быдэссэ Гошен музъемез но Гаваонозь ик Иисус погыртӥз-виылӥз; 42 вань та эксэйёсты, соослэсь музъемъёссэс Иисус огкутскемен киултӥз, уго Израильлэн Инмарез Кузё-Инмар Израиль палан ожмаськиз.


  43 Собере Иисус, вань израиль пиос но соин ӵош Галгалысь станэ берытскизы.

  

  
  

  ИИСУС НАВИНЛЭН КНИГАЕЗ


  11-тӥ ЛЮКЕТ


  1 Та сярысь Асорлэн Иавин эксэез кылӥз но Мадонлэн Иовав эксэез доры, Шимронлэн эксэез доры, Ахсафлэн эксэез доры иворчиоссэ ыстӥз, 2 озьы ик уйпал гурезьёсын, Киннерефлэн лымшор паласьтыз нёжалын, улыг интыосын, шундыпуксён палась Нафоф-Дорын улӥсь эксэйёс доры иворчиоссэ ыстӥз, 3 шундыӝужан палан но, зарезь палан но улӥсь хананейёс доры, гурезьын улӥсь аморрейёс, хеттейёс, ферезейёс, иевусейёс доры; Ермон вӧзысь Массифа музъемын улӥсь евейёс доры но иворчиоссэ ыстӥз. 4 Соос но, соосын огазе люкаськем вань ожгарчиоссы, туж трос калык – лыдзыя зарезь дурысь луо мында вал соос, оже вырӟизы; валъёс но, ожмаськон уробоос но тачак вал. 5 Вань та эксэйёс, огазе люкаськыса, ӵош лыктӥзы но израиль калыкен ожмаськон понна станэн Меромысь вуос доры дугдӥзы.


  6 Нош Кузё-Инмар Иисуслы шуиз: «Соослэсь эн кышка, уго ӵуказе, та дыре ик, Мон соосты ваньзэсты израиль [пиослэн] киулазы виыны сёто; нош валъёссылэсь сӧнзэс (сӥнырзэс) вандылы, ожмаськон уробооссэс тылын сут».


  7 Иисус но соин огазе люкаськем ожмаськыны быгатӥсь вань калык малпамтэ шорысь Мерим вуос дорысен соослы пумит потӥзы но соос вылэ урдскизы. 8 Кузё-Инмар израиль пиослэн киулазы соосты сётӥз, соосты вормизы-погыртӥзы, быдӟым Сӥдон карозь, Мисрефоф-Маимозь, шундыӝужанысь Мицфа нёжалозь сьӧразы уйиськыса мынӥзы, соосты вормизы-погыртӥзы, одӥг мурт но соос пӧлысь улэп ӧз кыльы, [утиськыны ӧз быгатэ]. 9 Иисус соослы озьы лэсьтӥз, кызьы Кузё-Инмар косӥз: валъёссылэсь пыд сӧнзэс вандылӥз, ожмаськон уробооссэс тылын сутӥз.


  10 Со виын ик, отысь берытскыса, Иисус Асорез киултӥз, солэсь эксэйзэ мечен вииз. Вазен Асор вань та эксэйлыкъёслэн шоркарзы вал. 11 Со пушкысь вань улэп-шокась макеосты мечен виылӥзы, [ваньзэс] быдтӥзы: одӥг улэп лул но ӧз кыльы; нош Асорез тылын сутӥз.


  12 Та эксэйёслэсь вань городъёссэс, соослэсь вань эксэйёссэс Иисус кутылӥз но мечен кораз, каргаз-быдтӥз, кызьы косӥз Кузё-Инмарлэн Моисей ляльчиез; 13 со дыре ик вырйылъёсын сылӥсь городъёсты израиль ожгарчиос ӧз сутэ, одӥг Асорез сяна, сое Иисус сутӥз. 14 Нош со городъёслэсь вань ваньбурзэс, [вань] пудозэс израиль пиос талазы; соослэсь вань калыксэс мечен виылӥзы, озьы ваньзэсты быдтӥзы: соос пӧлысь одӥгзэ но лулэз улэп ӧз кельтэ. 15 Кызьы Кузё-Инмар Аслаз Моисей ляльчиезлы косӥз, озьы ик Моисей Иисуслы курон-косон сётӥз, нош Иисус озьы ик лэсьтӥз: Кузё-Инмарлэн Моисейлы сётэм косонъёсыз пӧлысь одӥг кылызлэсь но ӧз куштӥськы.


  16 Таӵе амалэн Иисус быдэс гурезё шаерез киултӥз, быдэс лымшор шаерез, быдэссэ Гошен музъемез, улыго интыосты но, ӵошкыт интыосты но, Израиль гурезез но, [гурезь вӧзысь] улыго интыосты но, 17 Сеир дорозь кыстӥськись Халак гурезь дорысен Ливан нёжалысь Ермон гурезь вӧзысь Ваал-Гадозь; соослэсь вань эксэйёссэс кутылӥз но ваньзэс погыртӥз, виылӥз. 18 Трос аръёс ӵоже Иисус вань та эксэйёсын ожмаськылӥз. 19 Гаваонын улӥсь евейёс сяна, одӥг город но израиль пиосын тупаса улон сярысь огкыл ӧз гожты: ваньзэ ожен басьтоно луиз; 20 уго Кузё-Инмар дорысь вал та: соос сюлэмзэс лекомытӥзы но израиль пиосын ожмаськыны кутскылӥзы, каргамын-быдтэмын мед луозы, соос доры гажан-жалян медаз вуы шуыса, быдтэмын-виылэмын мед луозы озьы, кызьы Кузё-Инмар Моисейлы косон сётӥз.


  21 Со виын ик Иисус лыктӥз но гурезё шаерысь, Хевронысь, Давирысь, Анавысь, быдэс Иудей гурезьысь, быдэс Израиль гурезьысь [вань] енакимъёсты погыртӥз-виылӥз; городъёсынызы валче Иисус соосты каргаз-быдтӥз; 22 израиль пиослэн улоно музъемазы одӥг енаким но ӧз кыльы, Газае, Гефе, Азотэ гинэ кылизы.


  23 Тазьы Иисус быдэс музъемез киултӥз, кызьы вераз Кузё-Инмар Моисейлы; та музъемез Иисус израиль калыклы люкетлы сётӥз, вань выжыослы люкылӥз. Ожмаськонъёс дугдӥзы, музъем каньылэн улыны кутскиз.

  

  
  

  ИИСУС НАВИНЛЭН КНИГАЕЗ


  12-тӥ ЛЮКЕТ


  1 Израиль пиос асьсэлы Иордан шурлэн тупалысьтыз, шундылэн ӝужан палысьтыз, люкетлы музъем басьтӥзы. Та вал израиль пиослэн виылэм эксэйёссылэн музъемзы. Со Арнон ӧр дурысен кутске но шурлэн шундыӝужан палысьтыз ӵошкыт интытӥ Ермон гурезь дорозь кыстӥське вал.


  2 Есевонын кивалтыса улӥз аморрейёслэн Сӥгон эксэйзы. Солэн музъемез Арнон ӧрлэн ярдураз сылӥсь Ароерысен, Арнон ӧрлэн шор люкетысеныз кутскыса Галаадлэн ӝыны люкеттӥз Иавок ӧр дорозь, аммон калыклэн улон интыозяз, кыстӥськиз. 3 Иордан нёжаллэн шундыӝужан палась музъем но солэн киулаз вал: со Киннереф зарезь дурысь ӵошалысен Сылало зарезь дорозь, солэн шундыӝужан палысьтыз Беф-Иешимофозь кыстӥськиз, нош лымшор паласез Фасги гурезьлэн выжыозяз кыстӥськиз.


  4 Сӥгон эксэйлэн музъемез вӧзын Васанлэн Ог эксэезлэн музъемез вал. Ог – со рефаимъёс пӧлысь кылем берпуметӥез адями. Со ку Астарофын, ку Едреяын улӥз. 5 Солэн музъемаз пыро вал Ермон гурезь, Салха кар – быдэс Васан шаер. Со гессурен мааха калыкъёслэн улон интыоссы дорозь кыстӥськиз. Галаадлэсь ӝыны люкетсэ но со киулаз возиз, со Есевонлэн Сӥгон эксэезлэн музъемез дорозь кыстӥськиз.


  6 Кузё-Инмарлэн Моисей ляльчиез, израиль пиос Сӥгонэн Огез виизы, Кузё-Инмарлэн Моисей ляльчиез сое Рувимен Гад выжыослы, Манассия выжылэн ӝыны палызлы люкетлы сётӥз.


  7 Иисус израиль пиосын Иорданлэн шундыпуксён палысьтыз, Ливан нёжалысь Ваал-Гад дорысен Сеир пала кыстӥськись Халак гурезь дорозь, [Аморрей] музъемысь эксэйёсты виылӥзы. Соослэсь музъемзэс Иисус израиль выжыослы люкетлы сётъяз, котькуд выжылы сюроно люкетсэ сётӥз. 8 Гурезьёсын, улыго интыосын, ӵошалын, гурезь бамалъёсын, кыр дуннеын, лымшорын улӥсь хеттейёслэсь, аморрейёслэсь, хананейёслэсь, ферезейёслэсь, евейёслэсь, иевусейёслэсь музъемзэс сётъяз.


  9 Тани погыртэм эксэйёс: одӥгез Иерихонлэн эксэез, одӥгез Вефиль вӧзысь Гай городлэн эксэез,


  10 одӥгез Иерусалимлэн эксэез, одӥгез Хевронлэн эксэез,

  11 одӥгез Иармуфлэн эксэез, одӥгез Лахислэн эксэез,

  12 одӥгез Еглонлэн эксэез, одӥгез Газерлэн эксэез,

  13 одӥгез Давирлэн эксэез, одӥгез Гадерлэн эксэез,

  14 одӥгез Хормалэн эксэез, одӥгез Арадлэн эксэез,

  15 одӥгез Ливналэн эксэез, одӥгез Одолламлэн эксэез,

  16 одӥгез Македлэн эксэез, одӥгез Вефильлэн эксэез,

  17 одӥгез Таппуахлэн эксэез, одӥгез Хеферлэн эксэез,

  18 одӥгез Афеклэн эксэез, одӥгез Шаронлэн эксэез,

  19 одӥгез Мадонлэн эксэез, одӥгез Асорлэн эксэез,

  20 одӥгез Шимрон-Меронлэн эксэез, одӥгез Ахсафлэн эксэез,

  21 одӥгез Фаанахлэн эксэез, одӥгез Мегиддонлэн эксэез,

  22 одӥгез Кедеслэн эксэез, одӥгез Кармил вӧзысь Иокнеамлэн эксэез,

  23 одӥгез Нафаф-Дор вӧзысь Дорлэн эксэез, одӥгез Галгалысь Гоимлэн эксэез,

  24 одӥгез Фирцалэн эксэез. Ваньмыз куамын одӥг эксэй.

  

  
  

  ИИСУС НАВИНЛЭН КНИГАЕЗ


  13-тӥ ЛЮКЕТ


  1 Иисус пересьмем, бадӟым арлыдэ вуэм бере Кузё-Инмар солы шуиз: «Тон пересьмид ни, бадӟым арлыдэ вуид ни, нош люкетлы басьтоно музъем туж трос на. 2 Кылё на та музъемъёс: филистим калыклэн вань улосвылъёсыз, быдэс Гессур [но Хананей] музъем. 3 Египет азьысь Сӥхор бордысен кутскыса Екрон ёрослэн уйпал люкетозяз кыстӥськись шаер Ханаан музъеме пыре, отын вить филистим кузёос: Газалэн, Азотлэн, Аскалонлэн, Гефлэн, Екронлэн кузёйыръёссы, аввейёслэн но кузёйыръёссы; 4 нош лымшор палаз быдэс музъем ханаан калык киын, – Сӥдонысь Меара дорысен кутскыса Афекозь, аморрейёслэн музъемзы дорозь, 5 озьы ик [Филистим] Гевла музъем, быдэсыз шундыӝужанпал Ливан, Ермон гурезь вӧзысь Ваал-Гадысен Емафе пырон дорозь. 6 Ливанысен Мисрефоф-Маимозь кыстӥськись гурезьёсын вань улӥсьёсты, Сӥдонын вань улӥсьёсты израиль пиослэн син азьысьтызы улляло. Кызьы Мон тонэ косӥ, Израильлы та музъемез люкетлы сётъя; 7 та музъемез Израильлэн укмыс выжыосызлы люк, озьы ик Манассия выжылэн ӝыны люкетэзлы [Иордан дорысен кутскыса быдӟым зарезь дорозь кыстӥськись музъемлэсь шундыпуксён палзэ соослы сёт, быдӟым зарезь дорозь со кыстӥськоз]».


  8 Нош Рувим но Гад выжыос Манассиялэн ӝыны люкетыныз ӵош Моисей киысь асьсэлы люкет басьтӥзы Иорданлэн тупаласьтыз, шундыӝужан палаз интыяськем музъемез, Кузё-Инмарлэн ляльчиез Моисей тазьы сётӥз, 9 Арнон ӧр дурысь Ароер дорысен, ӧр шорысь городэз но, быдэссэ Медева ӵошал интыез но Дивон дорозь; 10 озьы ик аморрейёслэн Есевонын кивалтыса улэм Сӥгон эксэйзылэсь вань городъёссэ – аммонъёслэн улоссы дорозь, 11 озьы ик Галаадэз, гессур но мааха калыкъёслэсь улосвылъёссэс, быдэс Ермон гурезез, Салхаозь кыстӥськись быдэссэ Васанэз, 12 Аштарофын но Едреяын эксэйын пукем Васанлэн Ог эксэезлэсь быдэс кунзэ. Моисейлэн виылэм, уллям рефаимъёсыз пӧлысь со одӥгназ кылемын вал. 13 Нош израиль пиос Гессурын, Маахаын улӥсьёсты, [хананейёсты] ӧз уллялэ, гессур но мааха калыкъёс та дырозь израиль калык пӧлын уло.


  14 Левийлэн выжыезлы гинэ со люкетлы музъем ӧз сёты: Израильлэн Инмарезлы Кузё-Инмарлы ваем курбонъёс – соослэн со люкетсы, кызьы соослы Кузё-Инмар вераз.


  [Тани Иордан тупалась Моав нёжалъёсысь Иерихонлы ваче беринысь, Моисейлэн израиль пиослы выжыен-выжыен люкылэм, сётъям музъемез:]


  15 Рувим выжыысь пиослэн улы-бечеоссылы Моисейлэн люкетлы сётэм музъемез: 16 Арнон ӧр дурысь Ароер город дорозь кыстӥськиз, ӧр шорысь город дорозь кыстӥськиз, Медева вӧзысь быдэс нёжал солы сётэмын вал, 17 Есевон но ӵошкыт интыысь солэн вань городъёсыз, Дивон но, Вамоф-Ваал но, Беф-Ваал-Меон но, 18 Иааца, Кедемоф но Мефааф, 19 Кириафаим, Сӥвма но Емек гурезьысь Цереф-Шахар, 20 Беф-Фегор но Фасга гурезь выжыысь интыос, Беф-Иешимоф, 21 ӵошкыт интыысь вань городъёс, аморрейёслэн Сӥгон эксэйзылэн быдэс кунэз, со Есевонын эксэйын пукиз вал, но сое Моисей вииз, кызьы вииз мадиан калыклэсь азьвалтӥсьёссэ: Евиез но, Рекемез но, Цурез но, Хурез но, Реваез но, [со] музъемын улӥсь Сӥгонлэсь кивалтӥсьёссэ; 22 та виылэм муртъёсынызы огазе ик израиль пиос Веорлэсь Валаам пизэ, туно-пеллёез, мечен виизы. 23 Рувим пиослэн музъемзы Иордан дурозь кыстӥськиз. Рувим пиослэн улы-бечеоссы люкетлы таӵе музъем, городъёс, гуртъёс басьтӥзы.


  24 Гад выжыысь Гад пиослэн улы-бечеоссылы но озьы ик Моисей люкетлы музъем сётъяз: 25 соослы сётэм люкетэ пыризы Иазер кар, Галаадысь вань городъёс; аммон пиослэн Равва азьысь Ароер город дорозь кыстӥськись ӝыны музъемзы, 26 Есевонысен Рамаф-Мицфаен Ветонимозь, Маханаимысен Давир дорозь кыстӥськись музъемъёс, 27 нёжалысь Беф-Гарам, Беф-Нимра, Сокхоф но Цафон городъёс – Есевон эксэйлэн, Сӥгонлэн, эксэйлыкезлэн кылем бервылыз; люкетлы басьтэм музъемзы Иордан дорозь, Иорданлэн шундыӝужан палысьтыз Киннереф зарезь дорозь кыстӥськиз. 28 Тани Гад пиослэн улы-бечеоссылэн люкетлы басьтэм городъёссы, гуртъёссы.


  29 Манассиялы но, Манассиялэн ӝыны выжыезлы но Моисей люкет сётӥз, Манассия выжы пиослэн ӝыны люкетсылэн улы-бечеоссылы сётӥз; 30 люкет музъемзы кыстӥськиз Маханаим дорысен кутскыса, отчы пыре быдэс Васан, Васанлэн Ог эксэезлэн быдэс эксэйлыкез, Иаирлэн Васанысь вань гуртъёсыз, куатьтон городъёс; 31 нош Галаадлэн ӝыны люкетэз, Астарофен Едрея, Васанысь Ог эксэйлэн кивалтон городъёсыз Манассиялэн Махир пиосызлы, Махир пиослэн ӝыны люкетэзлэн улы-бечеоссылы сётэмын вал.


  32 Тани та музъемъёс Иорданлэн тупалаз Иерихонлы ваче беринэ, шундыӝужан палаз, Моав нёжалэ интыяськемын, со музъемез Моисей люкетлы сётылӥз. 33 Нош Левийлэн выжыезлы Моисей люкет ӧз сёты: Израильлэн Инмарез Кузё-Инмар Ачиз соослэн люкетсы луэ, кызьы соослы Со вераз.

  

  
  

  ИИСУС НАВИНЛЭН КНИГАЕЗ


  14-тӥ ЛЮКЕТ


  1 Тани, Ханаан музъемысь израиль пиос люкетлы мар басьтӥзы, тани мар соослы Елеазар священник но Навинлэн Иисус пиез, израиль пиослэн выжыысьтызы улы-бечеосын кивалтӥсь кузёйыръёс люкетлы сётӥзы; 2 кызьы Кузё-Инмар Моисей пыр косӥз, озьы укмыс выжыослы, [Манассия] выжылэн ӝыны люкетызлы но, пус чӧлтыса, музъем люкылӥзы, 3 уго кык выжыослы, [Манассиялэн] ӝыны выжыезлы но Моисей Иордан шур сьӧры люкет музъем сётӥз, нош левитъёслы соос пӧлы люкет ӧз сёты; 4 Иосиф бордысь кык выжы потӥз: Манассия но Ефрем; соин ик левитъёслы музъем люкет ӧз сётэ, нош улыны городъёс, соос котыре пудооссэс возьманы, мукет пайдаё ужъёс быдэсъяны интыос сётӥзы, 5 кызьы Кузё-Инмар Моисей пыр косӥз, озьы израиль пиос музъемез люкылыса сётъяку лэсьтӥзы.


  6 Иуда выжыысь пиос Галгалэ Иисус доры лыктӥзы. Соку солы Кенезлэн Иефонний пиезлэн Халев пиез шуиз: «Кузё-Инмар Кадес-Варниысен Моисейлы, Инмарлэн адямиезлы, мон сярысь но, тон сярысь но мар вераз, тон тодӥськод. 7 Мыным ньыльдон арес вал Кузё-Инмарлэн Моисей ляльчиез монэ Кадес-Варниысен музъем учкыны ыстылыкуз, нош мон вань адӟеме сярысь солы ваньзэ чылкыт сюлмын ивортӥ. 8 Монэн огазьын ветлэм агай-вынъёсы калыклэсь сюлэмзэ ӝоже уськытылӥзы, нош мон Инмарелэсь Кузё-Инмарлэсь котьмар ласянь кылзӥськыса улӥ. 9 Со нуналэ Моисей кыл сётыса шуиз: ”Пыдыныд лёгиськем музъем выл – со тынад, тынад пиосыдлы пумтэм вапумъёс ӵожелы люкетлы сётӥськоз, уго тон Инмарелэсь Кузё-Инмарлэсь котьмар ласянь кылзӥськыса улӥд”. 10 Озьы тани, Кузё-Инмар монэ, кызьы Со вераз, улэп кельтӥз; Кузё-Инмарлэн Моисейлы та кылъёсты верамез дырысен, Израильлэн луоё кыр дуннеетӥ ветлон дырысеныз ньыльдон вить ар ортчиз ини; тани, табере мыным тямыстон вить арес ини. 11 Соку кадь ик, Моисей монэ ыстон вакытэ кадь ик, али но мон сыӵе ик кужымо: кӧня кужыме вал со виын, али но сомында ик ожмаськон понна, потон но пырон понна; 12 озьыен, та гурезез сёт мыным, кудӥз сярысь со нуналэ Кузё-Инмар вераз; уго тон со нуналэ кылӥд, отын Енаклэн пиосыз [уло] шуыса, соослэн бадӟымесь, юнматэм городъёссы вань; оло нош Кузё-Инмар мыным юрттоз но, мон соосты улляса лэзё, кызьы вераз Кузё-Инмар».


  13 Иисус бакель кариз сое, [Кенез выжыысь] Иефоннийлэн Халев пиезлы Хевронэз люкетлы сётӥз. 14 Озьы Хеврон Кенез выжыысь Иефоннийлэн Халев пиезлы люкетлы сюриз, туннэ нуналозь но озьы – Израильлэн Инмарезлэн Кузё-Инмарлэн [косонэзъя] туж шонер улэмез понна со. 15 Хевронлэн азьвыл нимыз Кириаф-Арба вал – енак пиос пӧлын одӥг быдӟым адямилэн таӵе нимыз вылэм.


  Ожмаськонъёс-жугиськонъёс бере музъем выл каньылэн улыны кутскиз.

  

  
  

  ИИСУС НАВИНЛЭН КНИГАЕЗ


  15-тӥ ЛЮКЕТ


  1 Иуда пиослэн выжыысьтызы улы-бечеослы таӵе пус усиз: соослэн музъемзы Идумея дорысен Сӥн нимо кыр дуннетӥ лымшор пала, Феман дорозь, кыстӥськиз; 2 лымшор ласянь музъемзылэн пумыз Сылало зарезьлэн лымшор пала кыстӥськись сюм (залив) дорысеныз кутскыса; 3 лымшор палтӥз со, Акраввим вырйылозь кыстӥськыса, Сӥн пыр ортче, лымшор палтӥз Кадес-Варни пала тубе, Хецрон пыр ортче, Аддарозь тубе, [Кадеслэн шундыпуксён палтӥз со кунгож мынэ,] Каркай пала кожытске, 4 собере Ацмон пыр ортче, Египет ӧр пала мынэ, озьыен, солэн пумыз – зарезь. Таиз музъемдылэн лымшор палызлэн пумыз луэ.


  5 Нош шундыӝужан палыз [быдэсак] Сылало зарезь борды пыкиське, Иордан шурлэн усёнозяз кыстӥське; нош уйпал ласянь кунгож кутске Иордан шурлэн усёнысеныз, Сылало зарезьлэн сюмез (заливез) бордысен; 6 татысен люкет музъемлэн пумыз вуэ вал Беф-Хоглаозь, Беф-Араваез со уйпалтӥз ортче, отысен кунгож йылэ тубе Рувимлэн Боган пиезлэн изэз дорозь; 7 собере кунгож Ахор нёжалысен Давир пала тубе, отысен со уйпала, ву ӧрлэн лымшор палаз интыяськем Адуммим вырйыллэн ваче бериназ сылӥсь Галгал пала коже; татысен кунгож мынэ Ен-Шемешлэн ошмесъёсыз пала, нош йылпумъяське Ен-Рогел дорын; 8 татысен кунгож вылӥе тубе Енном пилэн нёжалэз пала, Иевуслэн – Иерусалимлэн – лымшор палтӥз, кунгож гурезьлэн йылӥозяз тубе, собере кунгож Енном нёжаллэн ваче бериназ, шундыпуксён палаз, Рефаим нёжаллэн уйпалаз сылӥсь гурезьлэн йылӥозяз тубе; 9 гурезь йылысен кунгож Нефтоахысь потӥсь ошмес вуос пала коже но Ефрон гурезьысь городъёс пала мынэ, отысен кунгож берытске Ваал пала, – со ик Кириаф-Иарим луэ; 10 собере Ваал дорысен кунгож зарезь пала берытске но Сеир гурезь пала мынэ, Иеарим, яке Кесалон, гурезьлэн уйпалтӥз мынэ, отысен Вефсамис пала лэзиське но Фимна пыр ортче; 11 татысен кутскыса кунгож мынэ Екронлэн уйпалтӥз, собере кунгож коже Шикарон пала, Ваал [музъемысь] гурезь вамен ортче, Иавнеил дорозь вуэ но зарезь дурысен кунгож быре. Шундыпуксёнпал кунгож кыстӥське быдӟым зарезь ярдуртӥ.


  12 Тӥни Иуда пиослэн улы-бечеосынызы ӵош люкетлы басьтэм музъемзылэн котыр ласянь кыстӥськись кунгожез.


  13 Иефоннийлэн Халев пиезлы [Иисус] Иуда пиос пӧлы люкет сётӥз, кызьы Кузё-Инмар Иисусэз косӥз; [Иисус солы сётӥз] Енаклэн атаезлэсь, Арбалэсь, Кириаф-Арба городзэ, мукет нимыз – Хеврон. 14 [Иефоннийлэн пиез] Халев Енаклэсь куинь пиоссэ – Шешаез, Ахиманэз, Фалмаез – отысь улляз.


  15 Отысен [Халев] Давирын улӥсьёслы пумит ожен мынӥз, – азьвыл Давирлэн нимыз Кириаф-Сефер вал. 16 Соку Халев шуиз: «Кин Кириаф-Сеферез киултыны быгатӥз ке, солы Ахса нылме кышнолы сёто». 17 Сое киултӥз Гофониил, Халевлэн Кеназ вынызлэн [покчи] пиез, Халев Ахса нылзэ Гофонииллы сётӥз.


  18 Картэз сьӧры кошкон азяз Гофониил Ахсаез атаезлэсь аслыз бусы люкет курыны ӝутказ. Ахса ишак вылысьтыз васькиз. Соку Халев солэсь юаз: «Мар тыныд кулэ?» 19 Нылаш шуиз: «Бакель кар монэ; тон мыным лымшорпал музъемез сётӥд, вай мыным ву сётӥсь ошмесъёстэ но». Солы вылӥысьсэ но, улӥысьсэ но ошмесъёсты сётӥз.


  20 Тани Иуда пиослэн выжыысьтызы улы-бечеослэн басьтэм люкетсы: 21 Лымшор палаз Идумеяен артэ Иуда пиослэн выжызылы сюризы Кавцеил, Едер но Иагур городъёс, 22 Кина, Димона, Адада, 23 Кедес, Асор но Ифнан, 24 Зӥф, Телем но Валоф, 25 Гацор-Хадафа, Кириаф, Хецрон, мукет нимыз – Гацор, 26 Амам, Шема но Молада, 27 Хацар-Гадда, Хешмон но Веф-Палет, 28 Хацар-Шуал, Вирсавия но Визӥофея [гуртъёсынызы, кар котырысь интыосынызы валче], 29 Ваала, Иим но Ацем, 30 Елфолад, Кесӥл но Хорма, 31 Циклаг, Мадманна но Сансана, 32 Леваоф, Шелихим, Аин но Риммон: ваньмыз-ӧвӧлэз кызь укмыс городъёс гуртъёсынызы валче.


  33 Улыг интыосысь: Ештаол, Цора но Ашна, 34 Заноах, Ен-Ганним, Таппуах но Гаенам, 35 Иармуф, Одоллам, [Немра], Сохо но Азека, 36 Шаараим, Адифаим, Гедера яке Гедерофаим – дас ньыль городъёс гуртъёсынызы валче. 37 Ценан, Хадаша, Мигдал-Гад, 38 Дилеан, Мицфе но Иокфеил, 39 Лахис, Воцкаф но Еглон, 40 Хаббон, Лахмас но Хифлис, 41 Гедероф, Беф-Дагон, Наема но Макед – дас куать городъёс гуртъёсынызы валче. 42 Ливна, Ефер но Ашан, 43 Иффах, Ашна но Нецив, 44 Кеила, Ахзив но Мареша [но Едом] – укмыс городъёс гуртъёсынызы валче, 45 Екрон солы тэрытскись городъёсыныз, гуртъёсыныз валче; 46 Азот пала зарезь дуре нуись сюрес кузя Екрон аслаз вань городъёсыныз, гуртъёсыныз валче, 47 Азот аслаз городъёсыныз, гуртъёсыныз валче, Газа аслаз городъёсыныз, гуртъёсыныз валче, – Египет ӧр дорозь, быдӟым зарезь дорозь, – со ини пумыз.


  48 Гурезьёсысь городъёс: Шамир, Иаттир но Сохо, 49 Данна, Кириаф-Санна, мукет нимыз Давир, 50 Анаф, Ештемо но Аним, 51 Гошен, Холон но Гило: дас одӥг городъёс гуртъёсынызы валче. 52 Арав, Дума но Ешан, 53 Ианум, Беф-Таппуах но Афека, 54 Хумта, Кириаф-Арба, мукет нимыз Хеврон, но Цигор – укмыс городъёс гуртъёсынызы валче. 55 Маон, Кармил, Зӥф, Ютта, 56 Изреель, Иокдам но Заноах, 57 Каин, Гива но Фимна – дас городъёс гуртъёсынызы валче. 58 Халхул, Беф-Цур но Гедор, 59 Маараф, Беф-Аноф но Елтекон – куать городъёс гуртъёсынызы валче. [Феко, Ефрафа, мукет нимыз Вифлеем, Фагор, Етам, Кулон, Татами, Сорес, Карем, Галлим, Вефир но Манохо – дас одӥг городъёс гуртъёсынызы валче.] 60 Кириаф-Ваал, мукет нимыз Кириаф-Иарим, но Аравва: кык городъёс гуртъёсынызы, [город вӧзысь интыосынызы].


  61 Луоё кыр дуннеын: Беф-Арава, Миддин но Секаха, 62 Нившан, Ир-Мелах но Ен-Геди – куать городъёс гуртъёсынызы валче.


  63 Нош иевусейёсты, Иерусалимын улӥсьёсты, Иуда пиос улляны ӧз быгатэ, соин ик иевусейёс Иуда пиосын Иерусалимын огазьын уло, туннэ нуналозь но озьы.

  

  
  

  ИИСУС НАВИНЛЭН КНИГАЕЗ


  16-тӥ ЛЮКЕТ


  1 Табере пус усиз Иосиф пиослы: соослэн музъемзы Иерихон дорысь Иордан дурысен шундыӝужанысь Иерихон вуос доры кыстӥське, Иерихон дорысен со кыр дуннетӥ Вефиль гурезь дорозь тубе; 2 Вефиль дорысен кунгож Луз пала мынэ но архиослэн музъем дорозязы Атарофозь мынэ, 3 отысен Иафлет выжылэн улон инты палаз, зарезь дуре, ваське, улӥ Беф-Орон ёросозь, отысен кунгож Газер дорозь мынэ, зарезь дурысен йылпумъяське. 4 Тае асьсэлы люкетлы басьтӥзы Иосиф пиос: Манассия но Ефрем.


  5 Ефрем пиослэн улы-бечеоссылэн люкет музъемзы тазьы интыяськемын вал: шундыӝужанпал ласянь кунгожзы ортчиз Атароф-Адар дорысен вылӥе интыяськем вылӥ Беф-Оронозь, [Газарозь но]; 6 собере кунгож кыстӥське зарезь пала, Михмефафлэн уйпалтӥз, собере кожытске Фаанаф-Сӥломлэн шундыӝужан палаз, сое ортче Ианохлэн шундыӝужан палтӥз; 7 Ианохысен Атароф но Наараф пала лэзиське, Иерихон вӧзы вуэ, Иордан дорозь вуэ; 8 Таппуахысен кутскыса кунгож зарезь пала мынэ, Кан ӧр пала, зарезь борды пыкъяське. Тани Ефрем пиослэн выжыысьтызы улы-бечеослэн люкетлы басьтэм музъемзы. 9 Ефрем пиослы Манассия пиослэн люкет музъемысьтызы куд-ог городъёс висъямын, вань та городъёс гуртъёсынызы валче сётэмын.


  10 [Ефрем пиос] Газерын улӥсь хананей калыкез ӧз уллялэ, соин ик туннэ нуналозь но хананейёс Ефрем пиос пӧлын уло но соослы выт тыро. [Нош бӧрысь Египетлэн эксэез, фараон, лыктӥз, городэз киултыса тылын сутӥз; хананейёсты, ферезейёсты, Газерын улӥсьёсты виылӥзы, фараон сое нылызлы йырдун интые сётӥз.]

  

  
  

  ИИСУС НАВИНЛЭН КНИГАЕЗ


  17-тӥ ЛЮКЕТ


  1 Пус чӧлтыса, Манассия выжылы но люкетлы музъем сюриз, уго со Иосифлэн нырысетӥ пиез вал. Манассиялэн нырысь вордскем пиезлы, Махирлы, Галаадлэн атаезлы, ожъёс дыръя кышкасьтэм муртлы, Галаадэн Васан сюризы.


  2 Манассиялэн мукет пиосызлэн улы-бечеоссылы но люкет музъем сюриз, Авиезерлэн пиосызлы но, Хелеклэн пиосызлы но, Асрииллэн пиосызлы но, Шехемлэн пиосызлы но, Хеферлэн пиосызлы но, Шемидалэн пиосызлы но. Тани Иосифлэн Манассия пиезлэн пиосызлэн улы-бечеоссы.


  3 Нош Салпаадлэн – Манассиялэн Махир пиезлэн, солэн Галаад пиезлэн Хефер пиезлэн пиез – пиосыз ӧй вал, нылъёсыз гинэ вал. Тани нылъёсызлэн нимъёссы: Махла, Ноа, Хогла, Милка но Фирца. 4 Соос лыктӥзы Елеазар священник доры, Навинлэн Иисус пиез доры, кузёйыръёс доры но соослы шуизы: «Кузё-Инмар Моисеез милемлы агай-вынъёсмы пӧлы люкет музъем сётыны косӥз». Кузё-Инмарлэн косонэзъя атайзылэн агай-вынъёсыз пӧлы соослы люкет музъем сётэмын вал.


  5 Иордан шур сьӧрысь Галаад но Васан музъемъёс сяна, Манассиялы мукет дас люкетъёс сюризы; 6 уго Манассиялэн [пиосызлэн] нылъёссы пиосыз пӧлы люкет музъем басьтӥзы, нош Галаад музъем Манассиялэн мукет пиосызлы сюриз.


  7 Манассиялэн [пиосызлэн] кунгожзы мынэ Асирысен Михмефаф пала, кудӥз интыяськемын Сӥхемлы ваче беринын; татысен кунгож мынэ бурпала, Ен-Таппуахын улӥсьёс доры. 8 Таппуах музъем Манассиялы шедиз, нош ачиз Таппуах, Манассиялэн кунгож дураз сылӥсь город, Ефрем пиослы сюриз. 9 Татысен кунгож Кана ӧр пала лэзиське, ӧрлэн лымшор палтӥз. Та Ефремлэн городъёсыз, Манассиялэн городъёсыз пӧлын ке но соос сыло. Манассиялэн люкет музъемезлэн кунгожез ӧрлэн уйпалтӥз мынэ но зарезь борды пыкъяськыса йылпумъяське. 10 Лымшор палан ке, со Ефремлэн, нош мар вань уйпалан, со Манассиялэн; шундыпуксён палан музъемзы зарезёзь кыстӥськиз; Асир люкет музъем борды соос уйпал ласянь пыкъясько, нош Иссахар люкет музъем борды шундыӝужан паласен пыкъясько.


  11 Иссахарлэн но Асирлэн люкет музъемъёсазы Манассия киулэ шедизы, Беф-Сан но солы тэрытскись интыос, Ивлеам но солы тэрытскись интыос, Дорын улӥсьёс но солы тэрытскись интыос, Ен-Дорын улӥсьёс но солы тэрытскись интыос, Фаанахын улӥсьёс но солы тэрытскись интыос, Мегиддонын улӥсьёс но солы тэрытскись интыос, Нафефлэн куинетӥ люкетэз [солэн гуртъёсыныз ӵош]. 12 Манассия пиос та городъёсын улӥсьёсты улляны ӧз быгатэ, соин ик хананейёс та музъем вылэ улыны кылизы. 13 Израиль пиос кужым люкамзы бере хананейёсты выт тырись калык каризы, нош улляны ке, ӧз уллялэ.


  14 Иосифлэн пиосыз Иисуслы шуылӥзы: «Малы тон мыным люкетлы одӥг жеребе сётӥд, одӥг музъем люкет, – мон трос адямиё выжы ук, малы ке шуоно тазьы монэ Кузё-Инмар бакель кариз?» 15 Иисус соослы шуиз: «Тынад выжыяд калыкед трос ке, мын нюлэсъёсы но отын, ферезейёслэн, рефаимъёслэн музъемазы, аслыд инты сайкы, Ефрем гурезь тыныд ёркыт-ӟоскыт ке потэ». 16 Иосифлэн пиосыз шуизы: «Ефрем гурезез ми киултыны ум быгатэ, малы ке шуоно Беф-Санын, солэн котыраз улӥсьёслэн, Изреельын но мукет нёжалъёсын улӥсь вань хананей выжыослэн кадь ик ожмаськыны корт уробооссы вань». 17 Нош Иисус Иосиф выжылы, Ефремен Манассиялы, шуиз: «Тон трос калыко, кужымед тынад туж бадӟым; тынад одӥг гинэ жеребеед уз луы: 18 гурезь но тынад луоз, та нюлэс но; тон сое сайкод но самой пумозяз со тынад луоз; уго тон хананейёсты уллялод, соослэн ожмаськон корт уробооссы вань ке но, соос кужмоесь ке но, [тон соосты вормод]».

  

  
  

  ИИСУС НАВИНЛЭН КНИГАЕЗ


  18-тӥ ЛЮКЕТ


  1 Вань израиль пиос Сӥломе лыктӥзы, отчы вӧсяськон скиния пуктӥзы, уго та музъем соосын киултэмын вал. 2 Израиль пиос пӧлысь эшшо сизьым выжы аслыз люкет музъем басьтытэк кылиз на. 3 Соку израиль пиослы Иисус шуиз: «Кема-а сюлмаськытэк-тыршытэк улоды на атайёстылэн Инмарзылэсь Кузё-Инмарлэсь тӥледлы сётэм люкетсэ асьтэлы киултыны мынытэк? 4 Котькудӥз выжы быдэн куинь адямидэс сётэ; мон соосты ысто, соос султозы но музъем вылтӥ мынозы, со сярысь пыр-поч гожъялозы, кызьы сое люкетъёслы люкылоно, собере мон доры лыктозы; 5 сое сизьым люкетлы мед люкозы; Иуда ас палаз – лымшоре – мед кылёз, нош Иосифлэн выжыез ас палаз – уйпала – мед кылёз; 6 нош тӥ со музъемлэсь сизьымзэ ик люкетъёссэ пыр-поч гожъялэ но мыным вае: мон татын Инмармылэн Кузё-Инмарлэн азяз тӥ понна пус чӧлто; 7 нош левитъёслы тӥ пушкын люкет ӧвӧл, уго Кузё-Инмарлэн священникез луон – соослэн люкетсы со; нош Гад, Рувим, Манассиялэн ӝыны люкетэз асьсэлы люкет музъем басьтӥзы Иорданлэн шундыӝужан палаз, сое соослы Кузё-Инмарлэн Моисей ляльчиез сётӥз».


  8 Та адямиос султыса кошкизы, нош Иисус музъем гожъяны мынӥсьёслы таӵе косон сётӥз: «Мынэлэ, музъемез котырак ортче, адӟемды сярысь пыр-поч гожтэ но мон доры берен лыктэ; нош мон татын, Сӥломын, Кузё-Инмар азьын тӥ понна пус чӧлто».


  9 Соос мынӥзы но со музъем вылтӥ ортчизы, – [чаклазы-эскеризы] но со музъемез сизьым люкетлы люкылӥзы, отысь вань городъёс сярысь адӟемзэс-тодэмзэс книгае пыр-поч гожъязы, собере Иисус доры станэ, Сӥломе, лыктӥзы. 10 Кузё-Инмар азьын Сӥломын Иисус соос понна пус чӧлтӥз, отысен Иисус израиль пиослы музъемез люкетэн-люкетэн сётъяз.


  11 [Нырысетӥ] пус Вениамин выжыысь пиослэн улы-бечеоссылы усиз. Люкет музъемзы пус чӧлтэм бере Иуда пиослэн но Иосиф пиослэн люкет музъемзы вискы интыяськиз; 12 кунгожзы уйпал ласянь Иордан дурысен кутскиз, та кунгож Иерихон вӧзтӥ уйпалтӥз ортче, отысен шундыпуксён пала гурезе тубе но Беф-Авен луоё кыр дуннее вуыса дугдэ; 13 отысен кунгож Луз пала мынэ, Лузлэн, мукет сямен вераса, Вефильлэн, лымшор палаз, собере кунгож лэзиське Атароф-Адар пала, улӥ Беф-Оронлэн лымшор палысьтыз гурезь доры; 14 собере кунгож кожытске, мынэ зарезь пала, лымшоре, Беф-Оронлэн азьысьтыз, лымшор палысьтыз гурезь дорысь, Кириаф-Ваал, – мукет нимыз Кириаф-Иарим, – иуда пиослэн городзы дорын йылпумъяське. Та шундыпуксён палыз.


  15 Нош лымшор ласянь кунгож Кириаф-Иарим дорысен зарезь пала мынэ но Нефтоахысь потӥсь ошмес вуос доры вуэ; 16 собере кунгож лэзиське Рефаим нёжаллэн уйпалась, Енном пилэн нёжалэз азьысь гурезьлэн выжыяз, отысен Енном нёжал кузя лэзиське Иевуслэн лымшор палаз, отысен мынэ Ен-Рогел доры; 17 собере уйпалась кожытске но Ен-Шемеш пала мынэ, собере мынэ Гелилоф доры, кудӥз интыяськемын Адуммим вырйыллы ваче беринэ, отысен Рувимлэн Боган пиезлэн изэз доры ваське; 18 собере ӵошал вӧзтӥ уйпала кыстӥське, отысен ӵошалэ лэзиське; 19 татысен кунгож Беф-Хогла вӧзтӥ уйпала мынэ но Сылало зарезьлэн уйпалысьтыз сюм (залив) доры дугдэ, – Иорданлэн лымшор пал пумаз. Тани та лымшор палтӥз мынӥсь кунгож. Шундыӝужан палтӥз кунгож ортче Иордан шур кузя. 20 Тани Вениамин пиослэн улы-бечеоссылэн люкетлы басьтэм музъемзы, солэн котыр ласянь кыстӥськись кунгожъёсыз.


  21 Вениамин выжыысь пиослэн улы-бечеоссылы таӵе городъёс сюремын: Иерихон, Беф-Хогла но Емек-Кециц, 22 Беф-Арава, Цемараим но Вефиль, 23 Аввим, Фара но Офра, 24 Кефар-Аммонай, Афни но Гева – дас кык городъёс гуртъёсынызы валче. 25 Гаваон, Рама но Бероф, 26 Мицфе, Кефира но Моца, 27 Рекем, Ирфеил но Фарала, 28 Цела Елеф но Иевус, мукет нимыз Иерусалим, Гивеаф, Кириаф – дас ньыль городъёс гуртъёсынызы валче. Тӥни сыӵе Вениамин пиослэн улы-бечеоссылэн люкетлы басьтэм музъемзы.

  

  
  

  ИИСУС НАВИНЛЭН КНИГАЕЗ


  19-тӥ ЛЮКЕТ


  1 Кыкетӥез пус Симеонлы, Симеонлэн выжыысь пиослэн улы-бечеоссылы усиз; соослэн люкет музъемзы Иуда пиослэн люкетлы сюрем музъемзы пушкын вал. 2 Соослэн люкет музъем вылазы таӵе городъёс сюризы: Вирсавия яке Шева, Молада, 3 Хацар-Шуал, Вала но Ацем, 4 Елтолад, Вефул но Хорма, 5 Циклаг, Беф-Маркавоф но Хацар-Суса, 6 Беф-Леваоф но Шарухен – дас куинь городъёс гуртъёсынызы валче, 7 Аин, Риммон, Ефер но Ашан – ньыль городъёс гуртъёсынызы валче, 8 та городъёс котырысь вань гуртъёс Ваалаф-Беер яке лымшор Рама дорозь ик кыстӥсько. Тӥни сыӵе со Симеон выжыысь пиослэн улы-бечеоссылы люкетлы сюрем музъем. 9 Иуда пиослэн люкет музъемзы бордысь Симеон [выжыысь] пиослы люкетлы музъем висъямын. Иуда пиослэн люкетлы сюрем музъемзы соос понна укыр бадӟым вал бере, соин ик Симеон пиос соослэн люкетлы сюрем музъемзы пушкысь люкет музъем басьтӥзы.


  10 Куинетӥез пус Завулон пиослэн улы-бечеоссылы усиз, люкет музъемзылэн кунгожез Саридозь кыстӥськиз; 11 кунгожзы ӝутске зарезь пала, Марала пала, Дабешеф доры вуэ, Иокнеам вӧзысь ӧр борды донгиське; 12 Сарид дорысен берлане мынэ, шундыӝужан пала, шундылэн ӝужан палаз, Кислоф-Фавор музъемозь; отысен Давраф доры мынэ но Иафиа доры ӝутске; 13 отысен шундыӝужан пала, Геф-Хефер, Итта-Кацин пала, отысен мынэ Риммон, Мифоар но Нея пала мынэ; 14 уйпаласен кунгож Ханнафон пала коже но Ифтах-Ел нёжалысен йылпумъяське; 15 собере: Каттаф, Нагалал, Шимрон, Идеала но Вифлеем – дас кык городъёс гуртъёсынызы валче. 16 Тӥни сыӵе Завулон пиослэн улы-бечеоссылэн басьтэм люкет музъемзы; тани городъёссы но гуртъёссы.


  17 Ньылетӥ пус усиз Иссахарлы, Иссахар пиослэн улы-бечеоссылы; 18 соослэн люкетазы пыро вал Изреель, Кесуллоф но Сунем, 19 Хафараим, Шион но Анахараф, 20 Раввиф, Кишион но Авец, 21 Ремеф, Ен-Ганним, Ен-Хадда но Беф-Пацец; 22 кунгож вуэ Фавор доры, Шагацима, Вефсамис доры, кунгожзы йылпумъяське Иордан дурын, дас куать городъёс гуртъёсынызы валче соослы сюризы. 23 Тани таӵе луэ Иссахар выжыысь пиослэн улы-бечеоссылэн люкетлы басьтэм музъемзы; тани та соослэн городъёссы но гуртъёссы.


  24 Витетӥез пус усиз Асир выжыысь пиослэн улы-бечеоссылы; 25 соослэн люкет музъемазы пыро вал: Хелкаф, Хали, Ветен но Ахсаф, 26 Аламелех, Амад но Мишал; кунгожзы вуэ Кармил дорозь шундыпуксёнпал ласянь но Шихор-Ливнаф дорозь; 27 отысен берлань шундылэн ӝужан палаз Беф-Дагон доры мынэ, вуэ Завулон доры, уйпал ласянь – Ифтах-Ел нёжал дорозь, [вуэ Асафлэн люкет музъемез доры] Беф-Емеке, Неиелэ, собере мынэ Кавул вӧзтӥ, паллян палтӥз; 28 собере: Еврон, Рехов, Хаммон но Кана, быдӟым Сӥдон дорозь; 29 собере кунгож Рама пала берытске, юнматэм Тир город дорозь вуэ, собере кунгож кожытске Хосса пала, зарезь дурысь Ахзив гурт дорын йылпумъяське; 30 собере: Умма, Афек, Рехов – кызь кык городъёс гуртъёсынызы валче соослы сюризы. 31 Тӥни сыӵе Асир выжыысь пиослэн улы-бечеоссылэн басьтэм люкет музъемзы; тани соослэн городъёссы, гуртъёссы.


  32 Куатетӥез пус усиз Неффалим пиослы, Неффалим пиослэн улы-бечеоссылы; 33 соослэн кунгожзы мынӥз Хелеф дорысен, Цананним тыпы сурд дорысен Адами-Некевен Иавнеил пала, Лаккум дорозь, Иордан дурын со йылпумъяське; 34 татысен кунгож шундыпуксён пала, Азноф-Фавор доры, берытске но отысен Хуккок доры мынэ, лымшор палтӥз Завулон музъем борды пыкиське, шундыпуксён палтӥз Асир музъем борды пыкиське, шундылэн ӝужан палтӥз, Иордан дурысен, Иуда музъем борды пыкиське. 35 Таӵе юнматэм городъёссы вань: Циддим, Цер, Хамаф, Раккаф но Киннереф, 36 Адама, Рама но Асор, 37 Кедес, Едрея но Ен-Гацор, 38 Иреон, Мигдал-Ел, Хорем, Беф-Анаф но Вефсамис – дас укмыс городъёс гуртъёсынызы валче соослы сюризы. 39 Тани таӵе Неффалим выжыысь пиослэн улы-бечеоссылэн басьтэм люкет музъемзы; тани соослэн городъёссы, гуртъёссы.


  40 Дан пиослэн выжызылы, соослэн улы-бечеоссылы сизьыметӥез пус усиз; 41 люкет музъемазы пыро вал: Цора, Ештаол но Ир-Шемеш, 42 Шаалаввин, Аиалон но Ифла, 43 Елон, Фимнафа но Екрон, 44 Елтеке, Гиввефон но Ваалаф, 45 Игуд, Бене-Верак но Гаф-Риммон, 46 Ме-Иаркон но Ракон – Иоппия вӧзысь город. Дан пиослы люкетлы басьтэм музъемзы туж пичи луиз.


  47 Дан пиос Ласеме ожмаськыны мынӥзы, киултӥзы сое, мечен коразы, сое асьсэлы люкетлы басьтӥзы, отчы улыны интыяськизы, Ласемез Дан шуыса нимазы – атайзылэн, Данлэн, нимызъя. [Аморрейёс Еломе но Саламинэ улыны кылизы, нош Ефремлэн киыз соосты вормиз, Ефрем выжылы соос выт тырись луизы]. 48 Тани таӵе Дан выжыысь пиослэн улы-бечеоссылэн люкетлы басьтэм музъемзы; тани соослэн городъёссы но гуртъёссы. [Гурезьын ӝикатыса возись аморрейёсты Дан пиос ӧз виылэ, аморрейёс соослы нёжалэ потыны луонлык ӧз сётэ, люкетлы сюрем музъемзылэсь оглюкетсэ талазы.]


  49 Музъем люкылонэз йылпумъямзы бере, кунгожъёс тодмо луэм бере израиль пиос асьсэ пӧлы Навинлэн Иисус пиезлы люкет музъем сётӥзы: 50 Кузё-Инмарлэн косэмезъя, аслаз куремезъя солы Ефрем гурезьысь Фамнаф-Сараи городэз сётӥзы, со город пуктӥз но отын улӥз.


  51 Тани тазьы Елеазар священник, Навинлэн Иисус пиез, выжыослэн кивалтӥсьёссы, пус чӧлтыса, израиль пиослэн выжыоссылы люкетлы музъемъёс люкылӥзы; та уж ортчиз Сӥломын, Кузё-Инмарлэн син азяз, вӧсяськон скинияе пырон дорын. Табере музъем люкылон йылпумъяськиз.

  

  
  

  ИИСУС НАВИНЛЭН КНИГАЕЗ


  20-тӥ ЛЮКЕТ


  1 Кузё-Инмар, тазьы шуыса, Иисуслы вазиськиз: 2 «Израиль пиослы тазьы шу: ”Асьтэ доры ватӥськон-пегӟон городъёс лэсьтэ, та сярысь Мон тӥледлы Моисей пыр верай, 3 отчы янгышен, малпаськытэк адямиез виись мурт пегӟыны мед быгатоз; [та городъёс] тӥледлы ватӥськон-пегӟон инты мед луозы, [адями виись кулоно медаз луы], вир понна пунэм берыктӥсьлэсь [калык азе судэ султытозяз]. 4 Кин одӥгаз та городъёс пӧлы пегӟиз ке, кар капка азе мед султоз но городлэн тӧроосызлы аслаз та ужез сярысь кылӥськымон мед вералоз; соку соос сое городазы улыны басьтозы, отчы солы улыны инты сётозы; 5 вир понна пунэмзэ берыктӥсь со сьӧры уйиськыса лыктӥз ке, городын улӥсьёс солэн кияз адями виисез медаз сётэ, малы ке шуоно со малпаськытэк, янгышен матысь муртсэ вииз, толон но, толон валлян но солэн со вылэ йыркурез пӧзьыса ӧз улы; 6 калык азе судэ султытозяз, собере со нуналъёсы быдӟым священник кулон дырозь та городын со мед улоз. Нош собере адями виись аслаз пегӟыса кошкем городаз, аслаз дораз, мед бертоз”».


  7 Таӵе учырлы висъязы: Галилеяысь Неффалим гурезьысь Кадесэз, Ефрем гурезьысь Сӥхемез, Иуда гурезьысь Кириаф-Арбаез, мукет нимыз Хеврон; 8 Иордан шурлэн шундыӝужан палаз, Иерихонлы ваче беринысь луоё кыр дуннеысь ӵошкыт интыысь Бецерез висъязы – Рувим выжылэсь городзэ, Галаадысь Рамофез – Гад выжылэсь городзэ, Васанысь Голанэз – Манассия выжылэсь городзэ – висъязы; 9 янгышен адями вием мурт калык азе судэ султэмезлэсь азьло, вир понна пунэм берыктӥсь сое медаз виы, отчы пегӟыны мед быгатоз шуыса, та городъёс вань израиль пиослы, соос доры улыны лыктэм калыклы сётыны дасямын.

  

  
  

  ИИСУС НАВИНЛЭН КНИГАЕЗ


  21-тӥ ЛЮКЕТ


  1 Левий выжыысь кивалтӥсьёс Елеазар священник доры, Навинлэн Иисус пиез доры, израиль пиослэн выжыоссылэн кивалтӥсьёссы доры лыктӥзы, 2 Ханаан музъемысь Сӥлом карын соослы тазьы шуыса веразы: «Кузё-Инмар Моисей пыр милемлы улыны городъёс, соос котырысь пудо возьман интыосын ӵош сётыны косӥз». 3 Израиль пиос левитъёслы Кузё-Инмарлэн косэмезъя ас люкет музъем вылысьтызы таӵе городъёсты котырысьтызы музъеменызы валче сётӥзы.


  4 Кааф улы-бечеослы пус усиз; пус чӧлтыса, Аарон священниклэн пиосызлы, левитъёслы, Иуда выжылэсь, Симеон выжылэсь, Вениамин выжылэсь дас куинь городъёс сюризы; 5 Каафлэн нош мукет пиосызлы Ефрем выжылэн улы-бечеосызлэсь, Дан выжылэсь, Манассия выжылэн ӝыны люкетэзлэсь, пус чӧлтыса, дас городъёс сюризы; 6 Гирсон пиослы – Иссахар выжылэн улы-бечеосызлэсь, Асир выжылэсь, Неффалим выжылэсь, Манассия выжылэн Васанысь ӝыны люкетэзлэсь, пус чӧлтыса, дас куинь городъёс сюризы; 7 Мерар пиослэн выжыоссылы Рувим выжылэсь, Гад выжылэсь, Завулон выжылэсь дас кык городъёс сюризы. 8 Израиль пиос левитъёслы та городъёсты котырысьтызы музъеменызы валче сётӥзы, кызьы Кузё-Инмар Моисей пыр пус чӧлтыса сётыны косӥз.


  9 Иуда пиослэн выжызылэсь, Симеон пиослэн выжызылэсь, [Вениамин пиослэн выжызылэсь] нимын-нимын верам та городъёссэс сётӥзы: 10 Ааронлэн пиосызлы, Кааф улы-бечеос пӧлысь, Левийлэн пиосыз пӧлысь, уго таослэн пуссы нырысез вал, 11 Иудея гурезьысь Кириаф-Арбаез, Енаклэн атаезлэсь городзэ, мукет нимыз Хеврон, но со котырысь музъемез сётӥзы; 12 нош та городлэсь бусызэ, гуртъёссэ Иефоннийлэн Халев пиезлы сётӥзы.


  13 Адями виисьёслы ватӥськон-пегӟон городзэс, Хевронэз, котырысьтыз музъеменыз валче, нош озьы ик Ливнаез котырысьтыз музъеменыз валче Аарон священниклэн пиосызлы сётӥзы, 14 Иаттирез котырысьтыз музъеменыз валче, Ештемоез котырысьтыз музъеменыз валче, 15 Холонэз котырысьтыз музъеменыз валче, Давирез котырысьтыз музъеменыз валче, 16 Аинэз котырысьтыз музъеменыз валче, Юттаез котырысьтыз музъеменыз валче, Беф-Шемешез котырысьтыз музъеменыз валче – озьы та кык выжыослэсь укмыс городэз Аарон священниклэн пиосызлы сётӥзы; 17 нош Вениамин выжылэсь: Гаваонэз котырысьтыз музъеменыз валче, Геваез котырысьтыз музъеменыз валче, 18 Анафофез котырысьтыз музъеменыз валче, Алмонэз котырысьтыз музъеменыз валче – ньыль город сётӥзы.


  19 Аарон священниклэн пиосызлы котырысьтызы музъеменызы валче ваньмыз-ӧвӧлэз дас куинь город сюриз.


  20 Кааф пиослэн улы-бечеоссылы, левитъёслы, Каафлэн мукет пиосызлы, пус чӧлтыса, Ефрем выжылэн городъёсыз сюризы; 21 соослы Ефрем гурезьысь Сӥхемез, адями виисьлы ватӥськон-пегӟон городэз, котырысьтыз музъеменыз ӵош, Гезерез котырысьтыз музъеменыз ӵош сётӥзы, 22 Кивцаимез котырысьтыз музъеменыз валче, Беф-Оронэз котырысьтыз музъеменыз валче – ньыль город сётӥзы; 23 Дан выжылэсь: Елфекеез котырысьтыз музъеменыз валче, Гиввефонэз котырысьтыз музъеменыз валче, 24 Аиалонэз котырысьтыз музъеменыз валче, Гаф-Риммонэз котырысьтыз музъеменыз валче – ньыль город сётӥзы; 25 Манассиялэн ӝыны выжыезлэсь: Фаанахез котырысьтыз музъеменыз валче, Гаф-Риммонэз котырысьтыз музъеменыз валче – кык город сётӥзы.


  26 Кааф пиослэн мукет улы-бечеоссылы котырысьтызы музъеменызы валче ваньзэ-ӧвӧлзэ дас городъёс сюризы. 27 Нош левит улы-бечеос пӧлысь Гирсон пиослы сётӥзы: адями виисьлы ватӥськыны-пегӟыны Манассиялэн ӝыны выжыезлэсь городзэ – Васанысь Голанэз котырысьтыз музъеменыз валче, Беештераез котырысьтыз музъеменыз валче – кык городэз сётӥзы; 28 Иссахар выжылэсь: Кишионэз котырысьтыз музъеменыз валче, Даврафез котырысьтыз музъеменыз валче, 29 Иармуфез котырысьтыз музъеменыз валче, Ен-Ганнимез котырысьтыз музъеменыз валче – ньыль город сётӥзы; 30 Асир выжылэсь: Мишалэз котырысьтыз музъеменыз валче, Авдонэз котырысьтыз музъеменыз валче, 31 Хелкафез котырысьтыз музъеменыз валче, Реховез котырысьтыз музъеменыз валче – ньыль город сётӥзы; 32 адями виисьлы ватӥськыны-пегӟыны сётэмын Неффалим выжылэсь Галилеяысь Кедес городэз котырысьтыз музъеменыз валче, Хамоф-Дорез котырысьтыз музъеменыз валче, Карфанэз котырысьтыз музъеменыз валче – куинь город сётӥзы.


  33 Гирсон пиослэн улы-бечеоссылы котырысьтызы музъеменызы валче ваньмыз-ӧвӧлэз дас куинь город сюриз. 34 Мерарилэн пиосызлэн улы-бечеоссылы, кылемъёсызлы левитъёслы, сётӥзы: Завулон выжылэсь Иокнеамез котырысьтыз музъеменыз валче, Каффаез котырысьтыз музъеменыз валче, 35 Димнаез котырысьтыз музъеменыз валче, Нагалалэз котырысьтыз музъеменыз валче – ньыль город сётӥзы; 36 [Иордан тупалась, Иерихонлы ваче беринысь] Рувим выжылэсь [адями виисьлы ватӥськыны-пегӟыны сётэмын] Бецер город [со Мисор луоё кыр дуннеын] котырысьтыз музъеменыз валче, Иааца котырысьтыз музъеменыз валче, 37 Кедемоф котырысьтыз музъеменыз валче, Мефааф котырысьтыз музъеменыз валче – ньыль город сётэмын; 38 Гад выжылэсь: адями виисьлы ватӥськон-пегӟон городъёс – Галаадысь Рамоф котырысьтыз музъеменыз валче, Маханаим котырысьтыз музъеменыз валче, 39 Есевон котырысьтыз музъеменыз валче, Иазер котырысьтыз музъеменыз валче – ваньмыз ньыль город сётэмын.


  40 Мерарилэн пиосызлэн улы-бечеоссылы, левитъёслэн мукет выжыоссылы, пус чӧлтыса, дас кык городъёс сюризы.


  41 Израиль пиос пӧлын левитъёслэн котырысьтызы музъеменызы валче ваньмыз-ӧвӧлэз ньыльдон тямыс городъёссы вал. 42 Та городъёс бордын котькудӥзлэн городлэн котыраз музъемъёсыз вал, озьы та вань городъёс бордын вал, [люкет-музъемез люкылонэз Иисус йылпумъям бере израиль пиос Кузё-Инмарлэн косэмезъя Иисуслы люкет сётӥзы, куроно городзэ сётӥзы – Ефрем гурезьысь Фимнаф-Сараез; Иисус куроно городзэ пуктӥз но отын улӥз. Иисус из пуртъёс басьтӥз, соосын со кыр дуннеетӥ ветлон дыръя вордскем израиль пиослы вандӥськон сямез ортчытӥз, уго луоё кыр дуннеын соослы вандӥськон сям ортчытэмын ӧй вал; из пуртъёсты Фимнаф-Сарае понӥз.]


  43 Таӵе амалэн атайёссылы сӥзьыса верам вань музъемез Кузё-Инмар Израильлы сётӥз, сое соос люкетлы басьтӥзы но отчы улыны интыяськизы. 44 Котыр ласянь Кузё-Инмар соослы каньыллык сётӥз, кызьы соослэн атайёссылы сӥзьыса вераз вал; вань тушмонъёссы пӧлысь одӥгез но соослы пумитъяськыны ӧз чида; вань тушмонъёссэс Кузё-Инмар соослэн киулазы сётӥз. 45 Кузё-Инмарлэн израиль калыклы верам ӟеч кылъёсыз пӧлысь одӥгез но быдэсмытэк ӧз кыльы; ваньмыз быдэсмиз.

  

  

  

  СУДЬЯОСЛЭН КНИГАЗЫ


  1-тӥ ЛЮКЕТ


  1 Иисус*а кулэм бере израиль пиос Кузё-Инмарлэсь юаса шуизы: «Ми пӧлысь кин нырысь ик мыноз хананейёс вылэ – соосын ожмаськыны?» 2 Кузё-Инмар шуиз: «Иуда мыноз, тани, Мон музъемез со киулэ сётӥсько».


  3 Нош Иуда аслаз Симеон братэзлы шуиз: «Люкет басьтонам пыриськы: хананейёсын ожмаськыны кутском; мон но тынад люкет басьтонад пырисько». Симеон соин ӵош мынӥз.


  4 Иуда ожмаськыны мынӥз; хананейёсты, ферезейёсты Кузё-Инмар соос киулэ сётӥз; соос пӧлысь дас сюрссэ соос Везеке погыртӥзы. 5 Везекысен соос Адони-Везекен ваче пумиськизы, ожмаськыны кутскизы, хананейёсты, ферезейёсты соос вормизы. 6 Адони-Везек бызьыса кошкиз, нош таос со сьӧры уйиськыса мынӥзы но кутӥзы сое, киысьтыз пӧлызэ, пыдысьтыз бадӟым чиньызэ ӵогыса куштӥзы. 7 Соку Адони-Везек шуиз: «Киысьтызы пӧлызы, пыдысьтызы бадӟым чиньызы ӵогем сизьымдон эксэйёс ӝӧк улысьтым нянь пыры бичаса улӥзы; кызьы мон лэсьтӥ, озьы ик мыным но Инмар пунэмзэ берыктӥз». Сое Иерусалиме вайизы, отысен со кулӥз.


  8 Иуда пиос Иерусалимлы пумит ожмаськизы, сое киултӥзы, мечен-палашен коразы, городэз тылын сутӥзы. 9 Собере Иуда пиос гурезьёсын, лымшорпал музъемын, улыго интыосын улӥсь хананейёсын ожмаськыны мынӥзы.


  10 Собере Иуда Хевронын улӥсь хананейёслы пумит ожмаськыны вырӟиз, – азьвыл Хеврон Кириаф-Арба шуыса нимаське вал, – отысен со погыртӥз Шешаез, Ахиманэз но Фалмаез [Енак выжыысь]. 11 Отысен со Давирын улӥсьёс вылэ ожмаськыны мынӥз; Давирез азьвыл Кириаф-Сефер шуыса нимало вал. 12 Халев шуиз: «Кин Кириаф-Сеферез киултыны быгатӥз ке, солы Ахса нылме кышнолы сёто». 13 Сое Гофониил, Халевлэн Кеназ вынызлэн пиез, киултӥз, соку Халев Ахса нылзэ Гофонииллы сётӥз.


  14 Картэз сьӧры кошкон азяз Гофониил Ахсаез атаезлэсь аслыз бусы люкет курыны ӝутказ. Ахса ишак вылысьтыз васькиз. Соку Халев солэсь юаз: «Мар тыныд кулэ?» 15 Ахса солы шуиз: «Бакель кар монэ: тон мыным лымшорпал музъемез сётӥд, вай мыным ву сётӥсь ошмесъёстэ но». [Солэсь мылкыдзэ-куронзэ тодыса], Халев Ахса нылызлы вылӥысьсэ но, улӥысьсэ но ошмесъёсты сётӥз.


  16 Кеней [Иофорлэн], Моисейлэн варматаезлэн, пиосыз Пальмаё карысь Иуда нылпиосын ӵош Арадлэн лымшор палаз интыяськем Иудей кыре кошкизы: татчы вуыса, израиль калык пӧлы улыны интыяськизы.


  17 Иуда Симеон братэныз ӵош мынӥз но Цефафын улӥсь хананейёсты погыртӥзы, соослэсь городзэс каргаса куашкатӥзы, соин ик со ”Хорма” шуыса нимаське.


  18 Иуда Газаез но со котырысь музъемез, Аскалонэз но со котырысь музъемез, Екронэз но со котырысь музъемез [Азотэз но со котырысь музъемез] аслыз кариз.


  19 Кузё-Инмар Иуда палан вал, соин ик со гурезез аслыз кариз; нош нёжалын улӥсьёсты улляны ӧз быгаты, малы ке шуоно соослэн ожмаськыны корт уробооссы вал.


  20 Халевлы Хевронэз сётӥзы, кызьы шуэ вал Моисей, [отын аслыз люкетлы со Енак пиослэсь куинь городзэс басьтӥз] но отысь Енаклэсь куинь пиоссэ улляз.


  21 Иерусалимын азьвыл улэм иевусейёсты Вениамин пиос ӧз уллялэ; Вениамин пиосын ӵош иевусейёс туннэ нуналозь но Иерусалимын уло на.


  22 Иосифлэн пиосыз но Вефильлы пумит мынӥзы, Кузё-Инмар соос палан вал. 23 [Дугдыса] Иосиф пиос Вефиль каре (азьвыл со Луз шуыса нимаське вал) эскерись-чаклась муртъёсты ыстӥзы. 24 Возьмаськисьёс городысь лыктӥсь адямиез адӟизы, [сое киулазы басьтӥзы] но солы шуизы: «Возьматы милемлы городэ пыронэз, соку ми тонэ вӧсь ум каре».


  25 Со соослы городэ пыронэз возьматӥз, соос городын улӥсьёсты меч улэ погыртӥзы, нош та адямиез, солэсь вань ӵыжы-выжыоссэ лэзизы. 26 Та адями хеттейёслэн музъемазы мынӥз но город пуктӥз, солы Луз ним сётӥз. Та ним туннэ нуналозь улэ.


  27 Манассия Беф-Санын, [мукет нимыз Скифополь], улӥсьёсты ӧз улля, со котырысь гуртъёсын улӥсьёсты но, Фаанахын но со котырысь гуртъёсын улӥсьёсты, Дорын но со котырысь гуртъёсын улӥсьёсты, Ивлеамын но со котырысь гуртъёсын улӥсьёсты, Мегиддонын но со котырысь гуртъёсын улӥсьёсты ӧз улля; хананейёс та музъеме улыны кылизы. 28 Израильлэн кужымез юнмам бере со хананей калыкез аслыз выт тырись кариз, нош улляны ӧз улля. 29 Ефрем выжы но Газерын улӥсь хананейёсты улляса ӧз лэзьы; соос пӧлын, Газерын, улӥзы хананейёс, [солы выт тыризы].


  30 Завулон но Китронын, Наглолын улӥсьёсты ӧз улля, хананей калык соос пӧлын улӥз но соослы выт тыриз.


  31 Асир но Аккоын улӥсьёсты ӧз улля, [соос солы выт тыризы, Дорын улӥсьёсты но], Сӥдонын, Ахлавын, Ахзивын, Хелваын, Афекын, Реховын улӥсьёсты но ӧз улля. 32 Асир выжы улӥз та музъемын улӥсь хананейёс пӧлын, уго соосты улляны ӧз быгаты.


  33 Неффалим но Вефсамисын, Беф-Анафын улӥсьёсты ӧз улля, хананейёс пӧлын – та музъемын улӥсь калык пӧлын – улӥз; Вефсамисын, Беф-Анафын улӥсьёс солы выт тыризы.


  34 Аморрейёс Дан пиосты гурезьёсын ӝикатыса возизы, нёжалэ васькыны ӧз лэзе. 35 Аморрейёс Херес гурезе улыны кылизы, [кытын уло гондыръёс, ӟичыос], Аиалонэ, Шаалвиме; но Иосиф пиослэн кизы вормиз [аморрейёсты], соос выт тырыса улӥсь калык луизы. 36 Аморрейёслэн улон интызы Акравим вырйылысен Селаозь, эшшо кыдёкегес но кыстӥськиз.

  


  *а1:1 татын Иисус Навин сярысь вераськон мынэ

  

  
  

  СУДЬЯОСЛЭН КНИГАЗЫ


  2-тӥ ЛЮКЕТ


  1 Кузё-Инмарлэн Кылчинэз Галгалысь Бохиме, [Вефиле но, Израиль юрт доры но] лыктӥз но шуиз [соослы: «Тазьы шуэ Кузё-Инмар]: Мон тӥледыз Египетысь поттӥ но атайёсты азьын [тӥледлы сётыны] сӥзем музъеме пыртӥ, Мон шуи: ”Сӥзён-косон пыр кылдытэм кусыпме тӥледын ноку но уг сӧры. 2 Нош тӥ та музъемын улӥсь калыкен кусыпъёс эн кылдытъялэ; [соослэн инмаръёссылы эн йыбыртъялэ, сульдэръёссэс-идолъёссэс пыргытылэ], курбон тыронъёссэс сӧрылэ”. Нош тӥ Мынэсьтым верам кылме санэ ӧд понэ. Мар тӥ лэсьтӥды? 3 Соин ик Мон шуисько: [улляны малпам калыкез мукет азе улыны уг ни интыя], тӥ дорысь соосты уг улля, тӥледлы соос кыӵес интыын луозы, соослэн инмаръёссы тӥ понна калтон интыын луозы».


  4 Кузё-Инмарлэн Кылчинэз та кылъёсты вань израиль пиослы верам бере калык, бадӟым куаразэ поттыса, зар бӧрдыны кутскиз. 5 Соин ик та интыез Бохим*а шуизы. Отын соос Инмарлы курбон сётӥзы.


  6 Иисус*б калыкез кошкыны лэзем бере израиль пиос [котькудӥз ас дораз], аслаз люкетлы басьтоно музъем вылаз кошкиз. 7 Иисуслэн вань улон нуналъёсаз, Иисус бере улыны кылем тӧроослэн, Кузё-Инмарлэсь Израильлы возьматэм вань быдӟымесь ужъёссэ адӟемъёсызлэн, вань улоно нуналъёсазы калык Кузё-Инмарлы ужаса-тыршыса улӥз.


  8 Сю дас арес луыса, Кузё-Инмарлэн ляльчиез, Навин пи Иисус, кулӥз. 9 Сое Фамнаф-Сараиысь люкетлы басьтэм музъем вылаз, Ефрем гурезе, Гааш гурезьлэн уйпалаз ватӥзы. 10 Вань та калык асьсэлэн атайёссы доры кошкем бере вордӥськиз мукетыз выжы, кудъёсыз уг тодо вал Кузё-Инмарез, Солэсь Израильлы возьматэм ужъёссэ но уг тодо вал.


  11 Соку израиль пиос Кузё-Инмарлэн син азяз лекесь ужъёс лэсьтыны, ваалъёслы йыбыртъяны кутскизы. 12 Соос атайёссылэсь Инмарзэс – соосты Египет музъемысь поттӥсь Кузё-Инмарез – палэнтӥзы; соос мукет инмаръёс пала берытскизы, котыразы улӥсь калыкъёслэн инмаръёссы пала, соослы йыбыртъяны кутскизы, – озьы соос Кузё-Инмарлэсь вожзэ поттылӥзы. 13 Кузё-Инмарлэсь палэнскизы, Вааллы, астартаослы йыбыртъяны кутскизы.


  14 Израиль вылэ Кузё-Инмарлэн вожпотонэз ӝуатскиз, соосты Со лушкась-таласьёс киулэ сётӥз – соос соосты лушкаса-таласа возизы; котыразы улӥсь тушмонъёс киулэ соосты сётӥз, соку соослэн тушмонъёссы азьын сылыны кужымзы ӧз ни тырмы. 15 Кытчы гинэ соос ӧз мынэ, котькытын но Кузё-Инмарлэн киыз соослы пумит вал, кызьы Кузё-Инмар соослы шуылӥз, кызьы соос азьын Кузё-Инмар кыл сётӥз. Соослы туж ӝикыт-ёркыт вал.


  16 Соку Кузё-Инмар [соослы] судьяос сётӥз, соос лушкась-таласьёслэн киулысьтызы соосты утьылӥзы. 17 Нош соос судьяослэсь но ӧз кылзӥське, азыса-калгыса ветлӥзы мукет инмаръёс сьӧры, соослы йыбыртъязы, [озьы Кузё-Инмарлэсь вожзэ поттылӥзы], ӝоген атайёссылэн Кузё-Инмарлэн курон-косонъёсызлы тэрытскыса ветлон сюрес вылысьтызы кожизы. Соос атайёссы кадь ӧз улэ.


  18 Кузё-Инмар соослы судьяос пуктэм бере Ачиз Кузё-Инмар судьяосын ӵош вал, судьяослэн вань улоно нуналъёссы ӵоже Со соосты тушмонъёссылэсь утиз, уго Кузё-Инмар, ултӥясьёслэн, ӝикатыса-ёртыса возисьёслэн курадӟытэмзылы чидатэк ӝуштэмзэс-лулӟылӥськемзэс кылыкуз, соосты жаля вал. 19 Нош судья кулэ ке, соку ик соос атайёссылэсь но уродэсь ужъёс лэсьтылӥзы: мукет инмаръёс пала берытско но, соослы ужаса-тыршыса, йыбыртъяса улыны кутско. Урод ужъёс лэсьтэмысь ӧз дугдылэ, кырыж сюрес вылысьтызы [ӧз но кожылэ].


  20 Соку Кузё-Инмарлэн вожпотонэз Израиль вылэ ӝутскиз но Со шуиз: «Атайёссылы сётэм сӥзён-косонэз сӧрыса улэмзы понна, Мынэсьтым верамме кылзӥськымтэзы понна, 21 та калык пӧлысь [Навинлэн пиез] Иисус кулыкуз [та музъем вылэ] кельтэм мукетъёссэ калыкъёсты уг ни улля, 22 со калыкъёсын Израильлэсь визьзэ сынало, учко-чаклало: Кузё-Инмарлэн сюрес вылаз возиськозы-а, уз-а, Солэн сюресъёсыз кузя ветлозы-а, уз-а, кызьы ветло-возисько вал соослэн атайёссы?» 23 Кузё-Инмар та калыкъёсты кельтӥз, соку ик соосты ӧз улля, Иисуслэн киулаз ӧз сёты.

  


  *а2:5 Бохим – «бӧрдӥсьёс» шуэм луэ


  *б2:6 татын Иисус Навин сярысь вераськон мынэ

  

  
  

  СУДЬЯОСЛЭН КНИГАЗЫ


  3-тӥ ЛЮКЕТ


  1 Тани со ханаан калыкъёс, кудъёссэ Кузё-Инмар Ханаан музъемын ортчем ожмаськонъёсты тодӥсьтэм израиль пиослэсь визьзэс сынан понна кельтӥз, – 2 тае Со Израиль выжыослэн вордӥськоно, ожмаськонэз азьвыл тодӥсьтэм пиоссы мед тодозы, ожмаськыны мед дышетскозы шуыса лэсьтӥз: 3 филистим пиослэн вить кивалтӥсьёссы, вань хананей выжыос, Сӥдонын улӥсьёс, Ваал-Ермонысен Емафе пырон дорозь, Ливан гурезьын улӥсь евейёс. 4 Соос улыны кельтэмын вал израиль пиослэсь визьзэс сынан понна, – Кузё-Инмарлэн Моисей пыр соослэн атайёссылы сӥзьыса сётэм курон-косонъёсызлы тэрытскозы-а, уз-а шуыса тодыны.


  5 Израиль пиос хананей, хеттей, аморрей, ферезей, евей, [гергесей], иевусей калыкъёс пӧлын улӥзы. 6 Соослэсь нылъёссэс асьсэлы кышнолы вайылӥзы, асьсэлэсь нылъёссэс соослэн пиоссылы кышнолы сётылӥзы, соослэн инмаръёссылы йыбыртъяса улӥзы. 7 Кузё-Инмар азьын израиль пиос лек уж лэсьтӥзы: вунэтӥзы асьсэлэсь Инмарзэс Кузё-Инмарез, ваалъёслы, астартаослы йыбыртъяны кутскизы.


  8 Израиль вылэ Кузё-Инмарлэн йыркурез ӝуатскиз, соку Со соосты Месопотамияысь Хусарсафем эксэйлэн киулаз сётӥз; Хусарсафемлы израиль пиос тямыс ар ӵоже ужаса-тыршыса улӥзы. 9 Соку израиль пиос Кузё-Инмарлы тэльмырыса вазиськизы, Кузё-Инмар соослы утись сётӥз, Халевлэн Кеназ вынызлэсь Гофониил пизэ. Со соосты утиз. 10 Со бордын Кузё-Инмарлэн Духез улӥз, со Израиль калыклэн судьяез вал. Со [Хусарсафемлы пумит] ожмаськыны ӝутскиз, Кузё-Инмар Месопотамиялэсь Хусарсафем эксэйзэ солэн киулаз сётӥз, солэн киыз Хусарсафемез вормиз. 11 Ньыльдон ар ӵоже та музъем каньылэн улӥз. Собере Гофониил, Кеназлэн пиез, кулӥз.


  12 Израиль пиос нош ик Кузё-Инмар азьын лек ужъёс лэсьтыны кутскизы, соку Кузё-Инмар Моав кунлэсь Еглон эксэйзэ, кужым сётыса, Кузё-Инмарлэн син азяз лек ужъёс лэсьтыса улэмзы понна Израильлы пумит лэзиз. 13 Еглон эксэй ас котыраз аммон, амалик калыкъёсты люказ но, ожен мыныса, Израилез погыртӥз, Пальмаё карез киултӥз.


  14 Моав кунлэн Еглон эксэезлы израиль пиос дас тямыс ар ӵоже ужаса-тыршыса улӥзы. 15 Соку израиль пиос Кузё-Инмарлы тэльмырыса вазиськизы но, Кузё-Инмар соослы утись сётӥз – Иеминийлэсь Гера пиезлэсь Аод пизэ, со паллян ки вал. Моав кунлэн Еглон эксэезлы израиль пиос со сьӧры саламъёс-кузьымъёс лэзизы. 16 Аод аслыз мыд-мыд палтӥз шерем меч лэсьтӥз, кузьдалаез гырпум кузьда, дӥсян улаз бурпалаз сое е бордаз шӧдьытӥз. 17 [Лыктыса] Моав кунлэн Еглон эксэезлы саламъёс-кузьымъёс вайиз; нош Еглон эксэй туж кӧй маке вал.


  18 Аод вань саламъёссэ-кузьымъёссэ сётӥз но соосты вайись муртъёсты сюрес вылэ келяз. 19 Галгалысь сульдэръёс-идолъёс дорысь берытскем бераз со шуиз: «Эксэй, мынам тыныд лушкем веран кылы вань». Со шуиз: «Чус кариське!» Соку ваньзы со вӧзын сылӥсьёс коркась потӥзы. 20 Аод со доры пыриз: со нимаз пуктэм сайкыт комнатаяз пуке вал ини. Аод шуиз: «[Эксэй], мынам вань тон понна Инмарлэн верам кылыз». [Еглон] пукон вылысьтыз [со азе] султӥз. 21 [Еглон султэм бере] Аод паллян киыныз бурпалаз ошем мечсэ поттӥз но Еглонлэн кӧтаз бышкалтӥз. 22 Меч пыдло бышкалскиз, кутонэныз валче, кӧйын шобырскиз меч. Аод мечсэ солэн пушкысьтыз ӧз потты, пыдлось ӧстӥ потыса, со кошкиз. 23 Корказе потэм бераз коркалэн бадӟым палаз пырон ӧсэз ворсаз, тунгоназ. 24 Со отысь потэм бере Еглонлэн ляльчиосыз лыктыса адӟизы: ӧсъёс ӵогамын. Куспазы верасько: «Зэм но, педло потан понна эксэй сайкыт комнатаяз ворсаськем». 25 Кема возьмаса улӥзы, но адӟо, бадӟым комнатае пырон ӧсэз нокин но уг усьты бере, усьтон кутӥзы но усьтӥзы, но тани, адӟо: кузёзы кулэмын, выж вылын кылле. 26 Соос паймыса улон дыръя Аод кошкиз [со сярысь ваньзы вунэтӥзы], сульдэръёс-идолъёс вӧзтӥ ортчиз но Сейрафе ватӥськиз. 27 Израиль музъеме вуэм бераз Ефрем гурезьысен [Аод] гумыен пелляны кутскиз. Израиль пиос соин ӵош гурезьысь васькизы, со соослэн азьпалазы мынӥз.


  28 Соослы со шуиз: «Мон бӧрсьы мынэ, [Инмар] Кузё-Инмар тӥлесьтыд тушмонъёстэс, моав калыкез, тӥляд киулады сётӥз». Со бӧрсьы мынӥзы, Моаве мынон Иордан вамен выжон интыез киултӥзы, со вамен нокинэ но потаны ӧз ни лэзе. 29 Со виын ог дас сюрс пала Моав пиосты погыртӥзы, ваньзы соос сӥльвироесь, кужмоесь пиос вал, одӥгзы но пегӟыны ӧз быгатэ. 30 Озьы моав калык израиль пиос азьын тэрытскыса улыны кутскиз. Тямыстон ар ӵоже та музъем вылын каньылэн улӥзы. [Аод кулытозяз соослэн судьязы вал]. 31 Со бере судья луиз Самегар, Анафлэн пиез; со куать сю филистим муртъёсты, ошъёсты уллян йылсо бодыен жугыса, вииз; со но Израилез утиз.

  

  
  

  СУДЬЯОСЛЭН КНИГАЗЫ


  4-тӥ ЛЮКЕТ


  1 Аод кулэм бере израиль пиос нош ик Кузё-Инмар азьын лек ужъёс лэсьтыса улыны кутскизы. 2 Соку соосты Кузё-Инмар Асорын кузёяськыса улӥсь ханаан эксэйлэн, Иавинлэн, киулаз сётӥз; армиеныз Сӥсара нимо мурт кивалтӥз, со Харошеф-Гоимын улӥз. 3 Израиль пиос Кузё-Инмарлы тэльмырыса вазиськизы; Иавинлэн укмыс сю ожмаськон корт уробоосыз вал, израиль пиосты со кызь ар ӵоже туж курадӟытыса возиз.


  4 Со виын Израильын Лапидофлэн кышноез, азьпалзэ тодытыса верась Девора, судья луиз. 5 Со улӥз Деворалэн Пальма улаз, Рамаен Вефиль каръёс вискын, Ефрем гурезьын; израиль пиос со доры судэ лыкто вал.


  6 Девора Варакез, Неффалимлэн Кедес карысьтыз Авиноамлэсь пизэ, ӧтьыны лэзиз, солы шуиз: «Израильлэн Инмарез Кузё-Инмар тыныд таӵе косон сётэ: мын, Фавор гурезь йылэ туб, Неффалим выжыысь, Завулон выжыысь дас сюрс адямиез ас сьӧрад басьты; 7 нош мон тон дӥне, Киссон ӧр доры, Иавинлэсь армиен кивалтӥсьсэ Сӥсараез ваё, ожмаськон уробооссэ но туж трос ожгарчиоссэ, соосты тон кие сёто».


  8 Варак солы шуиз: «Тон монэн ӵош мынӥд ке, мон но мыно; ӧд ке мыны, мон но уг мыны; [уго мон уг тодӥськы, кудаз нуналэ Кузё-Инмар Кылчинзэ мон сьӧры ыстоз]». 9 Девора солы шуиз: «Тонэн ӵош мыныны мон мыно, но тод: та ветлон сюресэд тыныд данлык уз вайы; Кузё-Инмар Сӥсараез кышномуртлэн киулаз сётоз». Девора султӥз но Варакен ӵош Кедесэ мынӥз. 10 Завулон пиосты, Неффалим пиосты Варак Кедесэ ӧтчаз; соку со бӧрсьы дас сюрс адями мынӥз; Девора но соин ӵош мынӥз.


  11 Со вакытэ Моисейлэн ӵыжы-выжыезлэн, Ховавлэн, кеней пиосыз бордысь потэм Хевер ас выжыысьтыз люкиськиз; со аслэсьтыз балаганзэ Кедес вӧзысь Цааннимысь тыпы сурдэ пуктӥз.


  12 Сӥсаралы ивор вуттӥзы, Авиноамлэн Варак пиез Фавор гурезе, пе, тубем. 13 Сӥсара вань ожмаськон уробооссэ, укмыс сю ожмаськон корт уробоосты, Харошеф-Гоимысь вань калыксэ Киссон ӧр дуре люкатӥз. 14 Соку Девора Вараклы шуиз: «Султы, туннэ нуналэ Кузё-Инмар Сӥсараез тон кие сётоз уго; Ачиз Кузё-Инмар тынад азьтӥд мыноз». Варак Фавор гурезьысь васькиз, со бӧрсьы дас сюрс адями васькиз. 15 Соку Кузё-Инмар Сӥсараез куалектытӥз, вань ожмаськон уробоосыз, вань ожгарчиосыз Вараклэсь мечсэ адӟыса куалектӥзы; Сӥсара ожмаськон уробоысьтыз васькиз но пыдын бызьыса кошкиз. 16 Варак солэн ожмаськон уробоосыз, ожгарчиосыз сьӧры Харошев-Гоим дорозь уйиськиз; Сӥсаралэн ожмаськыны люкам калыкез одӥгтэм тӥр-пурт улын быриз, нокин но улэп ӧз кыльы.


  17 Нош Сӥсара пыдын Кеней пи Хеверлэн Иаиль кышноезлэн балаганаз бызьыса кошкиз; уго Асорысь Иавин эксэй но Кеней пи Хеверлэн семьяосыз куспазы тупаса улӥзы. 18 Иаиль Сӥсаралэн пумитаз потыса шуиз: «Пыр мон доры, кузёе, пыр, эн кышка». Со балаган пушкы пыриз, соку Иаиль сое шобретэныз биняз. 19 [Сӥсара] солы шуиз: «Вай мыным ӧжытак вудэ сюме юзматыны, сюэ куасьме». Йӧлын тырмытэм ку сепыссэ пертчиз но сое йӧлын сектаз, собере нош ик сое шобретэныз биняз.


  20 [Сӥсара] солы шуиз: «Балаганэ пырон ӧс дорад султы, кин ке но пырыса тынэсьтыд юаз ке: ”Татын нокин но ӧвӧл-а?”, тон шу: ”Ӧвӧл”». 21 Хеверлэн Иаиль кышноез балаган бордысь йылсо пуӵ басьтӥз, кияз молот кутӥз но шыпытэн со доры мынӥз. Соку со йылсо пуӵен йырвекчияз бышкалтӥз, музъем борды Сӥсараез ӝиптӥз, нош со жадьыса изе вал, озьы со кулӥз. 22 Тани, Варак Сӥсара сьӧры уйиське. Иаиль солэн пумитаз потыса шуиз: «Пыр, мон тыныд утчано адямидэ возьмато». Со Иаиль бӧрсьы пыриз но адӟиз: Сӥсара кулэмын, йылсо пуӵ солэн йырвекчияз бышкалтӥськыса улэ.


  23 Со нуналэ Инмар [Кузё-Инмар] ханаан калыклэсь Иавин эксэйзэ израиль пиос азьын зӥбыт-востэм кариз.


  24 Израиль пиослэн кужымзы юнгес но юнгес луиз ханаан калыклэн Иавин эксэез вылын; ханаан калыклэсь Иавин эксэйзэ быдтытозязы, кужымзы ялан юнмаз.

  

  
  

  СУДЬЯОСЛЭН КНИГАЗЫ


  5-тӥ ЛЮКЕТ


  1 Со нуналэ Девора но Авиноамлэн Варак пиез тазьы кырӟаса веразы:


  2 «Израиль понна тушмонлы пунэм берыктэмын,

  калык аслэсьтыз сюлмаськемзэ-тыршемзэ возьматӥз;

  Кузё-Инмарез данъялэ!

  3 Кылзӥське, эксэйёс, пеляды понэ, кузёйыръёс!

  Мон Кузё-Инмарлы кырӟасько, шудыса кырӟасько Израильлэн

  Инмарезлы Кузё-Инмарлы.

  4 Сеирысь Тон потыку, Кузё-Инмаре, Едом бусыысь лыктыкуд,

  музъем зурказ,

  инбамысь шапыкъёс виязы, пилемысь ву вияз;

  5 Кузё-Инмар азьын гурезьёс сылмизы,

  та Сӥнай но – Израильлэн Инмарез Кузё-Инмар азьын сылмиз.

  6 Анафлэн Самегар пиезлэн но Иаильлэн улон нуналъёсазы

  сюресъёс кузя ветлӥсьёс ӧй вал,

  азьвыл шонер сюресъёс кузя ветлӥсьёс котыр сюрес кузя

  ветлыны кутскизы.

  7 Израильлэн гуртъёсаз улӥсьёсыз ӧз ни кыле,

  мон, Девора, ӝутскытозь, мон, Израильлэн анаез, ӝутскытозь,

  ӧз ни кыле.

  8 Бырйизы асьсэлы выль инмаръёс, соин ик ожмаськон

  капка выжыязы вуиз.

  Израильлэн ньыльдон сюрс пиосызлэн киысьтызы

  кин ке адӟиз шат щитъёссэс, шибодыоссэс?

  9 Израильлэн кивалтӥсьёсыз, калык понна сюлмаськисьёс-

  тыршисьёс, мынам сюлмы тӥледын;

  Кузё-Инмарез данъялэ!

  10 Тӧдьы ишакъёс вылын ветлӥсьёс, ковер вылын пукисьёс,

  сюрес кузя мынӥсьёс, кырӟалэ-вералэ!

  11 Пудо уллёзэс гудӟемъёс доры люкасьёс но Кузё-Инмарез

  ушъяса мед кырӟалозы,

  Израильлэсь кивалтӥсьёссэ но мед ушъялозы!

  Соку капка доры Кузё-Инмарлэн калыкез султӥз.

  12 Султы ук, султы, Девора! Султы ук, султы! Данъян гурдэ кырӟа!

  Султы, Варак, пленэ шедемъёстэ вай, Авиноамлэн пиез!

  13 Соку Со кужмоос пӧлысь куд-огезлы калыкез тэрытскись кариз:

  кышкасьтэмъёсты Кузё-Инмар мыным тэрытскись кариз.

  14 Ефрем выжыысь Амаликлэн музъемаз интыяськемъёс лыктӥзы;

  тон бӧрсьы Вениамин, тынад калыкед пӧлын;

  Махир выжыысь кивалтӥсьёс лыктӥзы,

  Завулон выжыысь ортчись ужпумъёсты гожъяны пуктэм

  муртъёс лыктӥзы.

  15 Иссахарлэн кивалтӥсьёсыз Девораен ӵош лыктӥзы;

  Иссахар выжы но, Варак кадь ик,

  нёжалэ пыдын ожмаськыны кошкиз.

  Рувимлэн выжыосыз пӧлын бадӟым ченгешон мынэ.

  16 Малы тон, ыж уллёлэсь бӧксэмзэ кылзӥськыса,

  ыж гидъёс вискын пукиськод?

  Рувимлэн выжыосыз пӧлын бадӟым ченгешон мынэ.

  17 Галаад Иордан сьӧрын сюлмаськытэк улэ,

  Дан но малэсь кышкалоз бадӟым пыжъёсыз вань дыръя?

  Асир пуке зарезь дурын, озонъёсыз*а котырын каньылак улэ.

  18 Завулон – ас калыксэ утён понна лулзэ сётыны дась,

  сыӵе ик Неффалим выжы но – гурезь йылъёсын улӥсь калыкъёс.

  19 Эксэйёс лыктыса ожмаськизы, соку ханаан эксэйёс Фанаахын,

  Мегиддонысь ву дурын ожмаськизы, нош пичи но азвесь ӧз басьтэ.

  20 Инмысьёс ожмаськизы, инмысь кизилиос сюрес вылысенызы

  Сӥсараен ожмаськизы.

  21 Киссон ӧрысь бадӟым ву, Кедумим ӧр, Киссон ӧр соосты нуиз.

  Лулы, тушмон кужымез лёга!

  22 Со виын валъёслэн ворттыкузы гижыоссы

  чигиськыса усьыло кужмоосызлэн ворттэменызы сэрен.

  23 Мероз карез каргалэ, – шуэ Кузё-Инмарлэн Кылчинэз, –

  солэсь улӥсьёссэ Кузё-Инмарлы юрттӥськыны потымтэзы понна,

  кышкасьтэмъёсыныз ӵош Кузё-Инмарлы юрттӥськыны

  потымтэзы понна каргалэ, каргалэ.

  24 Вань кышноос пӧлын данъямын мед луоз Иаиль,

  Кеней выжыысь Хеверлэн кышноез;

  балаганъёсын улӥсь кышноос пӧлын со данъямын мед луоз!

  25 Со ву куриз, нош Иаиль солы йӧл сётӥз,

  кузёйыръёсты сектан сур сюмыкен солы со йӧлвыл вайиз.

  26 [Паллян] кизэ йылсо пуӵ доры мычиз,

  нош бур киыныз ужасьёслэсь молотсэс кутӥз;

  Сӥсараез бышкалтӥз, йырзэ сузмытӥз, йырвекчизэ пась кариз.

  27 Пыд выжыяз мыкырскиз, усиз но кылле, пыд выжыяз мыкырскиз,

  усиз; кытчы мыкырскиз, отчы ик усиз но кулӥз.

  28 Укное учке, корт решётка пыр Сӥсаралэн анаез бӧрдыса,

  викышъяса шуэ:

  ”Малы таӵе кема уг лыкто вал вылын ожмаськисьёсыз,

  ожмаськон уробоосыз но малы ӝегаса уло?”

  29 Солэн котырысьтыз визьмоосыз кышномуртъёс солы ответ сёто,

  со ачиз ас кылъёсызлы ответ сётэ:

  30 ”Зэм, соос шедьтӥзы, киултэм ваньбурез куспазы люко,

  котькуд ожгарчилы ныл яке кык ныл сюре;

  пӧртэм буёлэн ворекъясь дӥськут – Сӥсаралы, –

  киултэм ваньбур пӧлысь пӧртэм буёло дӥськут,

  мыд-мыд палтӥз пужъятыса чеберъямын,

  пленэ шедем муртлэн пельпум вылысьтыз со басьтэмын”.

  31 Кузё-Инмаре, тазьы мед бырозы Тынад тушмонъёсыд!

  Нош Тонэ яратӥсьёс ӝужась шунды кадь кужмоесь мед луозы!»


  Ньыльдон ар ӵоже музъем каньылэн улӥз.

  


  *а5:17 озон – пристань; гавань; переправа

  

  
  

  СУДЬЯОСЛЭН КНИГАЗЫ


  6-тӥ ЛЮКЕТ


  1 Израиль пиос Кузё-Инмар азьын нош ик урод ужъёс лэсьтыны кутскизы, соку Кузё-Инмар соосты сизьым ар ӵожелы мадиан калыклэн киулаз сётӥз. 2 Израиль понна секыт вал мадиан калыклэн киызлэн зӥбетэз; израиль пиос мадиан выжылэсь утиськон понна гурезьёсы ватӥськон гуос гудылӥзы, каланчаос-каръёс ӝутылӥзы. 3 Израиль пиос бусыоссэс кизем бере мадиан калык, амалик калык, шундыӝужан палан улӥсьёс, лыкто но соослэн музъем вылтӥзы ветло; 4 балаганъёссэс пуктыса, отын уло, та музъемын будэтэм емышез Газа дорозь ваньзэ быдто, израиль пиослы кӧттыро улыны ыж но, ош но, ишак но уг ни кельто. 5 Соос уго пудо уллёосынызы, балаганъёсынызы лыкто вал; саранча мында трос вал соос; соос асьсэос но, верблюдъёссы но лыдъяны луонтэм трос вал; ваньзэ быдтон вылысь Израиль музъемез лёгаса ветлылӥзы. 6 Мадиан калыкен сэрен Израиль туж начар улыны кылиз, соку израиль пиос Кузё-Инмарлы тэльмырыса вазиськизы.


  7 Мадиан калык вылэ урттылӥськыса, израиль пиос Кузё-Инмарлы тэльмырыса вазиськем бере 8 Кузё-Инмар израиль пиос доры пророк ыстӥз но со соослы шуиз: «Тазьы шуэ Израильлэн Инмарез Кузё-Инмар: Мон тӥледыз Египетысь поттӥ, ляльчиын улонлэн коркасьтыз поттӥ; 9 Египет калыклэн киулысьтыз мозмытӥ, вань ултӥясьёслэн киулысьтызы мозмытӥ, тӥ котырысь соосты улляй, соослэсь музъемзэс тӥледлы сётӥ. 10 Соку тӥледлы шуи: ”Мон тӥляд Инмарды Кузё-Инмар; аморрей музъем вылын улыса, аморрей калыклэн инмаръёсызлы эн йыбыртъялэ”, нош тӥ Мынэсьтым верамме санэ ӧд понэ».


  11 Кузё-Инмарлэн Кылчинэз лыктӥз но Офраысь тыпы улэ пуксиз, со инты Авиезер выжыысь потэм Иоас пилэн вал; соку солэн Гедеон пиез мадиан выжыослэсь ватскон понна вина поттон гуаз чабейзэ кутсаса улэ вал. 12 Кузё-Инмарлэн Кылчинэз со доры лыктыса шуиз: «Кузё-Инмар тонэныд, кужмо воргорон!» 13 Гедеон солы шуиз: «Кузёе! Кузё-Инмар милемын огазьын ке, соку малы бен ми доры таӵе [секыт шугадӟон] вуиз, кытын Солэн вань паймымон ужъёсыз, кудъёсыз сярысь милемлы атайёсмы верало вал, соос шуо вал, милемыз, пе, Египетысь Кузё-Инмар поттӥз? Табере милемыз Кузё-Инмар кулэтэм кариз, мадиан калыклэн киулаз сётӥз».


  14 Кузё-Инмар со шоры учкыса шуиз: «Та кужыменыд мын но Израилез мадиан калыклэн киулысьтыз уть; Мон тонэ ыстӥсько». 15 [Гедеон] Солы шуиз: «Кузё-Инмаре! Кызьы мон Израилез утьыны быгато? Тани, мынам выжы-кумыосы но Манассия выжыын тужгес начаръёсыз луо, атаелэн но мон покчиез пиез луисько». 16 Кузё-Инмар солы шуиз: «Мон тонэн огазьын луо, одӥг адямиез кадь вань мадиан калыкез тон погыртод». 17 [Гедеон] Солы шуиз: «Тон азьын мон таӵе дэлет басьтӥсько бере, Аслэсьтыд монэн вераськемдэ тодытыса, мыным паймымон тодмет возьматы: 18 Татчы лыктыса аслэсьтым салам-кузьымъёсме Тыныд сётытозям, эн кошкы татысь». Со шуиз: «Тон лыктытозь, Мон татын луо».


  19 Гедеон мынӥз но кечпизэ дасяз, одӥг мертэт пызьлэсь чырсатытэк юмал нянь пыжиз; сӥльзэ мушкое*а понӥз, нош шыдзэ горшоке понӥз но, Солы шуыса, тыпы улэ вайыса пуктӥз. 20 Инмарлэн Кылчинэз солы шуиз: «Сӥльдэ, юмал няньдэ басьты но та из вылэ пон, шыддэ кисьты». Со озьы ик лэсьтӥз. 21 Кузё-Инмарлэн Кылчинэз кияз кутэм бодызэ ӝутыса, солэн йылыныз сӥль борды, юмал нянь борды йӧтӥськиз; соку из пушкысь тыл потӥз но сӥлез, нянез сииз-ньылӥз. Собере Кузё-Инмарлэн Кылчинэз солэн син азьысьтыз ышиз.


  22 Гедеон адӟиз, та Кузё-Инмарлэн Кылчинэз вал шуыса, соку со шуиз: «Дунне Кутӥсь Кузё-Инмаре! Кузё-Инмарлэсь Кылчинзэ мон туж матысен ас синмыным адӟи». 23 Кузё-Инмар солы шуиз: «Каньыллык тыныд, эн кышка, уд кулы».


  24 Гедеон отчы Кузё-Инмарлы курбон сётон ӝӧк лэсьтӥз но сое «Иегова Шалом»*б шуыса нимаз. Со туннэ нуналозь Авиезер выжылэн Офра караз сылэ.


  25 Со уе Кузё-Инмар солы шуиз: «Атаедлэн пудо уллёысьтыз ошсэ басьты, мукетсэ сизьым аресъем ошсэ басьты, собере атаедлэсь Вааллы сӥзем курбон тыронзэ куашкаты, со вӧзысь йыбыртъян писпузэ кора; 26 [тыныд возьматскем] Инмаредлы Кузё-Инмарлы та изгурезьлэн йылӥяз чаклам радызъя курбон сётон ӝӧк пукты; кыкетӥ оштэ вай но, корам пудэ аратыса, со вылын тылын сутыса, сое курбон сёт».


  27 Гедеон дас ляльчиоссэ басьтӥз но лэсьтӥз озьы, кызьы Кузё-Инмар косӥз; та ужез нуназе лэсьтыны ас семьяосызлэсь, городын улӥсьёслэсь кышкаменыз, уйин лэсьтӥз. 28 Городын улӥсьёс ӵукна султэм беразы адӟизы: Вааллы сӥзем курбон сётон ӝӧк куашкатэмын, со вӧзысь писпу погыртэмын, кыкетӥез ош, выль пуктэм курбон сётон ӝӧк вылын тылын сутыса, курбонлы сётэмын. 29 Огзылы огзы шуизы: «Кин тае лэсьтӥз?» Утчазы, юалляськизы но шуизы: «Гедеон, Иоаслэн пиез, тае лэсьтӥз».


  30 Городын улӥсьёс Иоаслы шуизы: «Потты аслэсьтыд пидэ, Вааллы сӥзем курбон тыронэз куашкатэм но со вӧзысь писпуэз корамез понна сое виыны кулэ». 31 Иоас вань люкаськем калыклы шуиз: «Тӥ-а кулэ Вааллэн палаз пырыны, солы дурбасьтыны? Кин со пала пыриз, со мурт туннэ ик виемын луоз; со Инмар ке, аслыз ачиз мед дурбасьтоз но курбон тыронзэ куашкатӥсьлы пумит мед султоз». 32 Со нуналысен Гедеонэз Иероваал*в шуыса ниманы кутскизы, малы ке шуоно Иоас шуиз: Ваал аслыз ачиз мед дурбасьтоз но курбон тыронзэ куашкатӥсьлы пумит мед султоз.


  33 Со куспын мадиан калык, амалик калык, шундыӝужан палан улӥсьёс, огазе люкаськыса, шур вамен выжизы но Изреель нёжалэ станэн интыяськизы. 34 Кузё-Инмарлэн Духез Гедеонэз котыртӥз; со гумызэ пелляны кутскиз но, Авиезер выжы со сьӧры мыныны ӝутэмын вал. 35 Быдэс Манассия выжы пӧлы ӧтисьёсты ыстӥз, сое но Гедеон сьӧры мыныны ӝутказы; озьы ик Асир, Завулон, Неффалим выжыос доры ӧтисьёсты ыстӥз, соосыз таослэн пумитазы лыктӥзы.


  36 Соку Гедеон Инмарлы шуиз: «Израилез мынам киыным Тон утид ке, кызьы Тон верад, 37 соку, тани, мон итыме ӵышкем ыжгон вӧлдо: лысву ыжгон вылын гинэ луиз ке, нош быдэс музъем вылын кӧс ке луиз, соку тодо, Тон мынам киыным Израилез утёд шуыса, кызьы Тон мыным верад». 38 Озьы ик луиз: мукетаз нуналэ, ӵукна вазь султыса, ыжгонзэ пызьыръяны кутскиз, – ыжгонысь быдэс тусьты тыр лысвуэз пызьыртӥз.


  39 Соку Гедеон Инмарлы шуиз: «Мыным вождэ эн потты, эшшо одӥг пол верай на ке, эшшо одӥг пол ыжгонэз тазьы эскери на ке: ыжгон вылын гинэ кӧс мед луоз, нош быдэс музъем вылын лысву мед луоз». 40 Инмар со уе озьы ик лэсьтӥз: ыжгон вылын гинэ кӧс вал, нош быдэс музъем вылын лысву вал.

  


  *а6:19 мушко – корзина, куды (плетёнка)


  *б6:24 Иегова Шалом – «Кузё-Инмар – со каньыллык» шуэм луэ


  *в6:32 Иероваал – «Ваал аслыз ачиз мед дурбасьтоз» шуэм луэ

  

  
  

  СУДЬЯОСЛЭН КНИГАЗЫ


  7-тӥ ЛЮКЕТ


  1 Иероваал, со ик Гедеон, со доры люкаськем вань калык но, ӵукна вазь султыса, станзэс Харод ошмес доры пуктӥзы; мадиан ожгарчиослэн станзы соослэн уйпалазы, Море нимо вырйыл дорысь нёжалын сылӥз.


  2 Кузё-Инмар Гедеонлы шуиз: «Тон котырын укыр трос калык, соослэн киулазы мадиан калыкез Мон сётыны уг быгатӥськы, Израиль выжы Мон азьын вылтӥяськыны медаз кутскы шуыса, медаз шуэ: ”Асьмемыз асьмеос утимы”. 3 Озьыен, бадӟым куараен калыклы кылӥськымон вера: ”Кин кышкась, дӥсьтӥсьтэм, со мурт мед берыктӥськоз, Галаад гурезьысь берен мед кошкоз”». Соку кызь кык сюрс мурт берытскизы, нош дас сюрсэз интыязы кылизы.


  4 Кузё-Инмар Гедеонлы шуиз: «Трос на татчы кылем калык; ву дуре соосты ну, отысен Мон тыныд соосты быръё; кин сярысь Мон шуо: ”Тон бӧрсьы мед мыноз”, со мурт тон бӧрсьы мед мыноз; нош кин сярысь тыныд тазьы шуо: ”Тон бӧрсьы мыныны кулэ ӧвӧл”, со мурт медаз мыны».


  5 Со калыкез ву дуре вайиз. Соку Кузё-Инмар Гедеонлы шуиз: «Кин вуэз кылзэ веттыса, пуны кадь чапкетыса юиз ке, сыӵе муртъёсты нимаз султыты, озьы ик нимаз султыты ваньзэс пыдесъяськыса ву юисьёсты». 6 Кырыменызы омыръяса ву юисьёс куинь сю мурт вал; нош кылемез вань калык пыдесъяськыса ву юиз. 7 Кузё-Инмар Гедеонлы шуиз: «Вузэс чапкетыса юись куинь сю муртэн Мон тӥледыз утё, мадиан калыкез тӥляд киулады сёто, нош кылемез вань калык котькудӥз ас интыяз мед мыноз».


  8 Соос калыклэсь сиён люкетсэс басьтӥзы, соослэсь гумыоссэс басьтӥзы, собере Гедеон ваньзэс израиль пиосты балаганъёсазы бертыны косӥз, ас бордаз куинь сю муртэ кельтӥз; мадиан калыклэн ожгарчиосыз улӥын, нёжалын сылӥзы.


  9 Со уе Кузё-Инмар солы шуиз: «Султы, мадиан пиослэн станзы доры васькы, сое Мон тон кие сётӥсько. 10 Одӥгнад мыныны кышкаськод ке, сьӧрад Фура медодэ басьты; 11 кылод, мар верало, соку тынад киосыд юнмалозы, мадианъёслэн сылон интыязы мынод». Соку со Фура медоеныз ожмаськон тӥрлыкъёсын возьмаськись ожгарчиослэн сылон интызы дурозь васькиз. 12 Мадиан калык, амалик калык, шундыӝужан палась лыктэмъёс, саранча кадь трос кузя, нёжалын сыло вал; верблюдъёссы лыдъяны луонтэм трос вал, зарезь дурысь луо мында, трос вал соос. 13 Гедеон лыктӥз. Тани, одӥгез мукетызлы уйвӧт адӟемзэ вера, шуэ: «Уйвӧтам адӟисько: котырес йыды нянь погылляськыса мынӥз мадиан ожгарчиослэн сылон интыетӥзы, балаганзы доры вуиз но сыӵе зол со борды шуккиськиз, – кымалтӥз сое, балаган куашказ». 14 Мукетыз солы ответ сётыса шуиз: «Мукет номыр ӧвӧл, та – израиль калык пӧлысь Иоаслэн Гедеон пиезлэн мечез; Инмар солэн киулаз мадиан калыкез, вань ожгарчиосты сётӥз».


  15 Уйвӧт сярысь вераськемзэс, солэсь пуштроссэ валэктэмзэс кылӥз но Гедеон [Кузё-Инмарлы] йыбырттӥз, собере израиль ожгарчиослэн сылон интыязы лыктыса шуиз: «Султэлэ! Мадиан калыклэсь ваньзэ оже султэм калыксэ Кузё-Инмар асьме кие сётэ». 16 Куинь сю муртэ куинь отрядлы люкиз, котькудзылэн кияз пеллян гумы сётӥз, тырттэм кунганъёс, нош кунган пушкы ӝуась сэрегпумъёс пуктытӥз. 17 Соослы шуиз: «Мон шоры учкыса улэ – мар лэсьто, тӥ но сое ик лэсьтэ; тани, мон ожгарчиослэн сылон инты доразы лыкто, соку тӥ но, мар мон каро, каре. 18 Мон, монэн артэ сылӥсьёс гумыоссэс пелляны кутскимы ке, тӥ но, гумыостэс пелляса, мадиан ожгарчиослэн сылон интызы котырын сылэ но кесяськыса вералэ: ”Кузё-Инмарлэн но Гедеонлэн [мечсы]!”»


  19 Гедеон сю ожгарчиосыныз ӵош мадианъёслэн сылон инты доразы вуизы, соос уйшор уйин возьмаськисьёслэн воштӥськонзы дыръя отчы вуизы, ожгарчиос возьмаськыны сайкатэмын вал ни; соку соос гумыоссэс пелляны кутскизы, киязы кутэм кунганъёссэс сӧрылӥзы. 20 Куинез ик отрядъёс гумыоссэс пелляны кутскизы, кунганъёссэс сӧризы, ӝуась сэрегпумъёссэс паллян киязы кутыса возизы, нош бур киязы – гумыоссы, пеллязы но бадӟым куараен кесяськизы: «Кузё-Инмарлэн но Гедеонлэн мечсы».


  21 Котькудӥз стан котырын ас интыяз сылӥз; мадиан ожгарчиос алекъяськыса азьлань-берлань бызьылыны кутскизы, кесяськизы но бызьыса пегӟыны кутскизы. 22 Куинь сю адями гумыоссэ пелляны кутскем бере тушмон ожгарчиосты Кузё-Инмар огзы вылэ огзэс меченызы урдскытӥз, ожмаськыны люкаськемъёс пегӟыса кошкизы Царера пала Беф-Шиттаозь, Табафа вӧзысь Авел-Мехолалэн пумозяз.


  23 Ӧтемын вал израиль калыклэн Неффалим, Асир, Манассиялэн быдэс выжыосысьтыз адямиос, соос мадиан ожгарчиос сьӧры уйиськыса мынӥзы. 24 Гедеон аслэсьтыз адямиоссэ быдэс Ефрем гурезьтӥ вераны ыстӥз: «Мадиан ожгарчиослэн пумитазы потэ но соос азьысь Беф-Вараозь ву вамен выжон интыосты, Иорданлэсь ярдурзэ но киултэ». Ефрем выжыысь вань калык ӝутэмын вал, Беф-Вараозь ву вамен выжон интыосты, Иорданэз но соос киултӥзы;


  25 мадиан калыклэсь кык кивалтӥсьёссэ-эксэйёссэ, Оривез но Зӥвез, кутӥзы; Оривез Цур-Оривын виизы, нош Зӥвез – Иекев-Зӥвын; мадиан ожгарчиосты уйыса мынӥзы; Оривлэсь но Зӥвлэсь йырзэс Гедеонлы Иордан сьӧры вайизы.

  

  
  

  СУДЬЯОСЛЭН КНИГАЗЫ


  8-тӥ ЛЮКЕТ


  1 Ефрем выжыысь адямиос солы шуизы: «Малы тон тазьы лэсьтӥд: мадиан калыкен ожмаськыны мыныкуд, малы милемыз ӧд чорты?» Соин туж даллашизы. 2 Гедеон, ответ сётыса, соослы шуиз: «Мае ке но сыӵезэ мон лэсьтӥ-а, мае тӥ туннэ лэсьтӥды? Ефремлэн бичам бере кылем виноград пурыосыз ӟечесьгес ӧвӧл-а Авиезерлэн бичам виноградэз сярысь? 3 Инмар мадиан калыклэсь кивалтӥсьёссэ-эксэйёссэ Оривез но Зӥвез тӥляд кияды сётӥз. Тӥ кадьзэ мае мон лэсьтыны быгатӥ?» Таӵе кылъёсты со верам бере соослэн сюлэмзы буйгаз, солы вожпотонзы сӥяз.


  4 Гедеон Иордан дуре лыктӥз, ачиз выжиз, соин ӵош ветлӥсь куинь сю мурт но выжизы. Тушмон сьӧрын уйылӥськыса соос катьтэммемын, [сютэмесь но] вал.


  5 Сокхофын улӥсьёслы со шуиз: «Мон сьӧры лыктӥсь калыклы нянь сётэ; соос жадемын, нош мон уйиськисько мадиан калыклэн эксэйёсыз, Зевеен Салман, сьӧры». 6 Сокхофлэн кивалтӥсьёсыз шуизы: «Малы ми тынэсьтыд ожгарчиостэ сюдыса возьыны кулэ, оло, Зевеен Салманъёс тынад киулад сюризы ни?» 7 Гедеон шуиз: «Та понна, Кузё-Инмар Зевеен Салманэз мынам киулам сётӥз ке, мон тӥлесьтыд мугордэс луоё кырын будӥсь бышкись венё будосэн, пинё-пинё кутсаськон пулэн мугордэс кесяло». 8 Отысен со Пенуэлэ кошкиз, та кылъёсты ик вераз отын улӥсьёслы; Пенуэлын улӥсьёс веразы со кылъёсты ик, кудъёссэ Сокхофын улӥсьёс веразы. 9 Пенуэлын улӥсьёслы но со шуиз: «Вормон басьтыса, берен татчы вуи ке, та каланчаез куашкато».


  10 Зевеен Салман Каркорын вал, соосын ӵош ожмаськыны люкаськемъёс ог дас вить сюрс мурт – шундыӝужанысь ожмаськыны лыктэмъёслэн улэп кылем люкетэз; нош сю кызь сюрсэз ожмаськыны меч кутэмъёс быризы. 11 Гедеон Новалэн но Иогбегалэн шундыӝужан палаз балаганъёсын улӥсьёс доры нуись сюрес кузя мынӥз, сюлэмшугъяськытэк улӥсь ожгарчиосты со ваньзэс погыртӥз. 12 Зевеен Салман бызьыса кошкизы; со соос сьӧры уйиськиз, кыксэс ик мадиан калыклэсь эксэйёссэ, Зевеез но Салманэз, киулаз басьтӥз, вань ожгарчиоссэс куалекъятӥз-тэтчатӥз.


  13 Иоаслэн Гедеон пиез ожысь Херев вырйыл вӧзысен дор палаз берытскиз. 14 Сокхофын улӥсьёс пӧлысь егит пиез кутӥзы но солэсь мар кулэ вал, сое юазы; со гожтыса сётӥз Сокхофын улӥсь сизьымдон сизьым кузёйыръёслэсь но тӧроослэсь нимъёссэс. 15 Гедеон Сокхофын улӥсьёс доры лыктыса шуиз: «Тани, Зевей но Салман. Соос пумысен, монэ серем карыса, тӥ шуиды вал: ”Тынад катьтэммем ожгарчиосыдлы ми нянь мед сётомы шуыса, Зевеен Салман тынад киулад сюризы ни шат?”» 16 Городлэсь тӧрооссэ кутӥз, Сокхофын улӥсьёсты бышкись венё будосэн, пинё-пинё кутсаськон пулэн жугиз. 17 Пенуэлысь каланчаез куашкатӥз, городын улӥсьёсты быдтӥз.


  18 Соку Зевеен Салманлы шуиз: «Кыӵеесь вал Фаворын виылэм муртъёсты?» Соос шуизы: «Соос тыныд укшасесь вал, ваньзы соос эксэй пиослы кельшо вал». 19 [Гедеон] шуиз: «Соос мынам агай-вынъёсы вал, анаелэн нылпиосыз! Улэп Кузё-Инмар; тӥ соосты ӧй ке быдтысалды, мон тӥледыз улэп кельтысал».


  20 Иеферлы, нырысь вордскем нуныезлы, со шуиз: «Султы, виылы соосты». Нош егит пи мечсэ ӧз потты – кышказ, уго со пинал на вал. 21 Зевеен Салман солы шуизы: «Султы но милемыз ачид ви, уго адямиезъя кужымез но». Гедеон султӥз но Зевеен Салманэз вииз, верблюдъёссылэн чыртыысьтызы чеберъян арбериоссэс басьтӥз. 22 Соку израиль пиос Гедеонлы шуизы: «Милемлы кузё лу, тынад пиед но, пиедлэн пиез милемын кузёяськыса мед улозы, уго тон милемыз мадиан калыклэн киулысьтыз мозмытӥд». 23 Гедеон соослы шуиз: «Мон но тӥледын кузёяськыса уг улы, пие но кузёяськыса уз улы; Кузё-Инмар тӥледлы кузё мед луоз».


  24 Гедеон соослы шуиз: «Одӥгзэ гинэ мон тӥлесьтыд курисько: тушмонлэсь басьтэм ваньбурды пӧлысь ваньды быдэн угы вае». (Тушмонлэн трос вал зарни угыосыз, малы ке шуоно ваньзы соос измаил выжы калык вал.) 25 Соос шуизы: «Сётомы». Шобыр вӧлдӥзы но котькудӥз ваньбурлы басьтэм тӥрлык пӧлысь одӥгзэ угызэ отчы куштӥз. 26 Бичам зарни угыоссылэн секталаез сюрс сизьым сю зарни сӥкль*а кыскиз; та сяна, люкамын вал на е бычыос, бирдыос, мадиан эксэйёслэн дарали дӥськутсы, верблюдъёссылэн чыртыязы ошылэм [зарни] жильыоссы. 27 Талэсь Гедеон ефод*б лэсьтӥз но вордскем Офра городаз интыяз; израиль калык отчы ветлыса, азыса улӥз, Гедеонлы но, солэн ӵыжы-выжыосызлы но со канжаськон макелы пӧрмиз.


  28 Мадиан калык израиль пиос азьын тэрытскыса улыны кутскиз, йырзэс урдыса ӧз ни ветлэ, Гедеон улон аръёсы ньыльдон ар ӵоже та музъем каньылэн улӥз. 29 Иероваал (Гедеон), Иоаслэн пиез, бертӥз, ас юртаз улӥз.


  30 Гедеонлэн сизьымдон пиосыз вал, солэн макес вискысьтыз потэмъёс, – уго трос вал солэн кышноосыз. 31 Солэн Сӥхемын улӥсь ляльчи кышноез но пи нуны вайиз, Гедеон солы Авимелех ним сётӥз. 32 Пересь-пересь луэм бераз Гедеон, Иоаслэн пиез, кулӥз; сое Авиезер выжылэн Офра карысьтыз Иоаслэн атаеныз артэ ватӥзы.


  33 Гедеон кулэм бере израиль пиос нош ик азон сьӧлыке пыризы: ваалъёслы йыбыртъяса улыны кутскизы, Ваал-Верифез асьсэлы инмар каризы. 34 Израиль пиос асьсэлэсь Инмарзэс Кузё-Инмарез тодазы ӧз ни вае, соосты котыразы улӥсь вань тушмонъёслэсь Утисез. 35 Иеровааллэн (Гедеонлэн) выжыезлы но тау ӧз каре солэн ас калыкезлы сокем трос ӟеч ужъёс лэсьтэмез понна.

  


  *а8:26 сюрс сизьым сю зарни сӥкль – ог 20 килограмм


  *б8:27 ефод – архиерейлэн выл дӥсез

  

  
  

  СУДЬЯОСЛЭН КНИГАЗЫ


  9-тӥ ЛЮКЕТ


  1 Иеровааллэн Авимелех пиез Сӥхеме ӵужмуртъёсыз доры мынӥз но ӵужатаезлэн вань выжы-кумыосызлы шуиз: 2 «Сӥхемын вань улӥсьёслэн сюлмазы таӵе малпан пыртэ: тӥледлы кудӥз умойгес луоз – Иеровааллэн сизьымдон пиосыз тӥледын кивалтӥзы ке-а, яке кудӥз ке огез мед кивалтоз-а? Тодады вае: мон – тӥляд лыды, тӥляд мугорды».


  3 Ӵужмуртъёсыз Сӥхемын улӥсь калыклэн сюлмаз со сярысь вань та кылъёсты пыртӥзы, соослэн сюлэмзы Авимелех пала берытскиз, уго соос шуо вал: «Со милям братмы». 4 Ваал-Верифлэн юртысьтыз солы сизьымдон сӥкль азвесь сётӥзы; та азвесен Авимелех ужез яратӥсьтэм, ас эрикенызы улӥсь муртъёсты медъяз, соос со сьӧрын ветлӥзы. 5 Со Офраысь атаезлэн юртаз лыктӥз но вань агай-вынъёссэ виылӥз, Иеровааллэсь сизьымдон пиоссэ одӥг из вылын виылӥз. Иеровааллэн покчи пиез Иофам гинэ улэп кылиз, ватӥськыса улӥз. 6 Соку Сӥхемысь, юнматэм Милло изкарысьтыз вань улӥсьёс лыктӥзы но Сӥхем вӧзысь тыпы доры огазе люкаськизы, отын соос Авимелехез эксэе пуктӥзы.


  7 Та сярысь Иофамлы верам бере со Гаризим гурезь йылэ мыныса султӥз но, бадӟым куаразэ поттыса, кесяськыса вераз: «Сӥхемын улӥсьёс, кылзӥське монэ, соку тӥледыз Инмар кылзоз! 8 Куке но писпуос асьсэлы вӧйын зырӟыса эксэй пуктыны мынӥллям, вӧйпулы соос шуиллям: ”Милемлы эксэй лу”. 9 Вӧйпу соослы шуэм: ”Инмарез но, адямиосты но сӥлы карон вӧйтэк асме кельто но мукет писпуосын кузёяськыса улом-а?”


  10 Соку писпуос смоквапулы шуиллям: ”Лыкты, милемлы эксэй лу”. 11 Смоквапу соослы шуэм: ”Аслэсьтым ческытлыкме, ӟеч емышме кельто но мукет писпуосын кузёяськыса улом-а?” 12 Соку писпуос виноградпудлы шуиллям: ”Лыкты, лу милемлы эксэй”. 13 Виноградпуд соослы шуэм: ”Инмарлэсь но, адямиослэсь но мылкыдзэс шулдыр карись сокме кельто но мукет писпуосын кузёяськыса улом-а?”


  14 Пумаз ини вань писпуос тёрнпулы шуиллям: ”Лыкты, милемлы эксэй лу”. 15 Тёрнпу писпуослы шуэм: ”Зэмзэ ик тӥ монэ эксэе пуктӥськоды ке, соку мынэ, мынам вужерам шутэтске; ӧд ке, соку тёрнпуысь тыл потоз но Ливанысь кедырпуосты ӵушкалоз”.


  16 Озьыен, учкелэ: шонер-а, кызьы кулэ вал, озьы-а лэсьтӥды – Авимелехез эксэе пуктӥды? Ӟеч-а лэсьтӥды Иеровааллы, солэн семьяезлы, солэсь ӟеч ужъёссэ лыдэ басьтыса, пунэмдэс берыктӥськоды-а? 17 Тӥ понна мынам атае нюръяськиз, улонзэ но ӧз жаля, со тӥледыз мадиан калыклэн киулысьтыз мозмытӥз; 18 нош тӥ али мынам атаелэн выжыезлы пумит урдӥськиды, атаелэсь сизьымдон пиоссэ одӥг из вылын виылӥды, солэн ляльчи кышноезлэсь Авимелех пизэ Сӥхем калыклы эксэе пуктӥды, малы ке шуоно со тӥляд братты.


  19 Туннэ тӥ шонер, кызьы кулэ вал, озьы Иеровааллы, солэн выжыезлы лэсьтӥды ке, соку [тӥ вылын дэлетлык мед улоз,] Авимелех понна шумпотэ, нош со тӥ понна мед шумпотоз; 20 нош тазьы ке ӧвӧл, соку Авимелех бордысь тыл мед потоз но Сӥхемын улӥсьёсты мед сутоз, юнматэм Милло изкарын улӥсьёсты но; Сӥхем карын улӥсьёс бордысь тыл мед потоз, юнматэм Милло изкарысь но, – Авимелехез мед ӵушкалоз». 21 Иофам бызьыса кошкиз, Беэр каре пегӟиз, Авимелех братэзлэсь со отын пегаса улӥз.


  22 Израиль музъемын Авимелех куинь ар ӵоже эксэйын пукиз. 23 Авимелехен Сӥхемын улӥсьёс вискы Инмар урод духез лэзиз, соку Сӥхемын улӥсьёс Авимелехлы тэрытскемысь дугдӥзы. 24 Тазьы Иеровааллэн сизьымдон пиосыз понна пунэм берыктӥськиз, соослэн вирзы соосты вием Авимелех братсы вылэ вуиз, озьы ик Сӥхемын улӥсьёс вылэ – асьсэлэсь агай-вынъёссэс виыны Авимелехлы юрттӥсьёс вылэ. 25 Сӥхемын улӥсьёс солы пумит гурезь йылъёсы, лушкем интыосы адямиоссэс пуктылӥзы, соос сюрес кузя вань мынӥсь-ветлӥсьёсты талало вал. Та пумысен Авимелехлы ивортӥзы.


  26 Аслаз агай-вынъёсыныз Сӥхеме Еведлэн пиез Гаал лыктӥз, соос Сӥхеме улыны выжизы, Сӥхемын улӥсьёс солы оскиськизы. 27 Бусыосазы потыса, виноград емышсэс бичазы, виноград лёган гуысьтызы вина поттӥзы, шулдыръяськон дыръёс ортчытъязы, инмарзылэн корказ ветлӥзы, сиизы, юизы но Авимелехез каргаса улӥзы. 28 Еведлэн Гаал пиез тазьы вералляз: «Кин со сыӵе Авимелех, мар со Сӥхем? Малы асьмеос солы ужаса-тыршыса улыны кулэ? Иеровааллэн пиез ӧвӧл-а со, солэн пуктэм кузёйырыз Зевул ӧвӧл-а? Эсьмаса Сӥхемлэн атаезлэн, Емморлэн, пиосызлы ужаса-тыршыса улэ, нош солы малы бен асьмеос тэрытскыса улыны кулэ? 29 Кин ке но та калыкез мынам киулам сётысал ке, мон Авимелехез уллясал». Авимелехлы верамын вал: «Ожгарчиостэс люка но ожмаськыны пот».


  30 Городлэн кивалтӥсез Зевул Еведлэн Гаал пиезлэсь верам кылъёссэ кылӥз но йыркурен ӝуатскиз. 31 Со кескич амалэн Авимелех доры адямиоссэ тазьы вераны ыстылӥз: «Тани, Еведлэн пиез Гаал агай-вынъёсыныз Сӥхеме лыктӥзы но городын улӥсьёсты тыныд пумит узато; 32 соин ик уйин ачид но, ас котырысьтыд калык но султыса бусые лушкемен возьмаськисьёсты пуктэ; 33 ӵукна, шунды ӝужам бере, вазь ик султыса, город котыре лыктэ, нош со ас котыраз люкам калыкен тон доры потӥз ке, лэсьты солы сое, мар лэсьтыны кужымез вань киыдлэн».


  34 Авимелех но соин ӵош люкаськем калык уйин султӥзы но Сӥхем вӧзы ватӥськем ньыль отряд пуктӥзы. 35 [Ӵукна вазь ик] Еведлэн пиез Гаал султӥз но кар капка доры интыяськиз; соку Авимелех но соин огазе люкаськем калык ватӥськон интыысьтызы султӥзы. 36 Калыкез адӟыса, Гаал Зевуллы шуиз: «Тӥни, гурезь йылысь калык ваське». Нош Зевул солы шуиз: «Гурезьёслэсь вужеръёссэс тон адямиос кожаськод». 37 Гаал нош ик солы шуиз: «Тӥни, калык вырйылысь ваське, одӥгез отряд Меонним тыпы дорысь лыктэ». 38 Зевул солы шуиз: «Кытын али тынад тазьы шуись ымыд: ”Кин со сыӵе Авимелех, малы ми солы ужаса-тыршыса улыны кулэ?” Та тынад кулэтэм карем калыкед; табере султы но кутскы соин нюръяськыны».


  39 Гаал Сӥхемын улӥсьёслэн азьпалазы мынӥз, со Авимелехен ожмаськыны кутскиз. 40 Авимелех со сьӧры уйиськиз, Гаал солэсь бызьыса кошкиз, кар капка доры вуытозь, трос калык быриз. 41 Авимелех Арумае улыны кылиз, нош Гаалэз но солэсь агай-вынъёссэ Зевул улляз, Сӥхемын улыны ӧз лэзьы.


  42 Мукетаз нуналэ калык бусые потӥз, со сярысь Авимелехлы ивортӥзы. 43 Со аслэсьтыз калыксэ люказ но куинь отрядлы люкиз, бусые ватӥськон инты дасяз. Калык городысь потэм шуыса адӟиз но соос вылэ урдскиз, соосты виылӥз. 44 Со куспын, Авимелех ас отрядэныз кар капка доры вуэм бере, мукетыз кык отрядъёс бусые потэм калык вылэ урдскизы, соосты соос виылӥзы. 45 Авимелех быдэс нунал ӵоже городэн ожмаськиз, сое киултӥз, отчы кылем калыкез виылӥз, городэз куашкатӥз, бервылаз сылал пызьназ.


  46 Та сярысь кылэм беразы ваньзы Сӥхем каланчаысь муртъёс Ваал-Верифлы сӥзем вӧсяськон интыын сылӥсь каланчае мынӥзы. 47 Авимелехлы ивор вуттӥзы, отчы, пе, Сӥхем каланчаысь вань калык люкаськиз. 48 Авимелех Селмон гурезе мынӥз, со сьӧры вань калык мынӥз; Авимелех бордаз тӥр кутӥз, писпу вайёсты кораз но пельпумаз ӝутӥз, соку со бӧрсяз лыктэм калыклы шуиз: «Адӟиды, мар мон лэсьтӥ, ваелэ, ӝоггес тӥ но озьы ик лэсьтэ». 49 Вань калык улвай кораз но, Авимелех сьӧры мыныса, улвайёссэс каланча вӧзы тыризы, собере тыл понӥзы но каланчаез сутӥзы; Сӥхем каланчаысь вань калык, ог сюрс пала пиосмуртъёс но, кышномуртъёс но ваньзы быризы.


  50 Собере Авимелех Тевеце мынӥз, Тевецез котыртӥз но киулаз басьтӥз. 51 Город шорын юн каланча сылэ вал, вань пиосмуртъёс, кышномуртъёс, городысь вань улӥсьёс отчы пырыса ворсаськизы но каланча липет йылэ тубизы. 52 Каланча доры вуэм бераз Авимелех сое котыртӥз, каланчае пырон ӧс доры вуыса, малпаз отчы тыл поныны. 53 Соку одӥг кышномурт изон кӧлэсь люкетсэ Авимелехлэн йыр вылаз куштӥз но йыркобызэ сузмытӥз.


  54 [Авимелех] со куспын ик ӧтиз бӧрсяз ожмаськон тӥрлыксэ нуллӥсь егит пиез но солы шуиз: «Потты мечтэ но ви монэ, нокин медаз шуы, монэ, пе, кышномурт вием». 55 Авимелехлэсь кулэмзэ адӟем беразы израиль пиос ваньзы ас доразы кошкизы. Егит пи сое бышкалтӥз, со кулӥз.


  56 Озьы Инмар Авимелехлы лек ужъёсыз, атаезлы пумит улэм, аслэсьтыз сизьымдон агай-вынъёссэ виемез понна пунэмзэ берыктӥз. 57 Сӥхемын улӥсьёслэсь вань сьӧсь ужъёссэс Инмар соослэн йыр вылазы берыктӥз; соос доры Иеровааллэн Иофам пиезлэн каргамез вуиз.

  

  
  

  СУДЬЯОСЛЭН КНИГАЗЫ


  10-тӥ ЛЮКЕТ


  1 Авимелех бере Израилез утён понна Иссахар выжыысь Додолэн Фуа пиезлэн Фола нимо пиез султӥз. Со Ефрем гурезьысь Шамир карын улӥз. 2 Израиль калыклы со кызь куинь ар судья вал; кулӥз но, сое Шамире ватӥзы.


  3 Со бӧрсьы потӥз Галаадысь Иаир, Израильын со кызь кык ар судья вал. 4 Солэн куамын [кык] пиосыз вал, соос куамын [кык] пинал ишак вылын ветлӥзы, соослэн куамын [кык] городзы вал; та дырозь Галаадын соосты Иаирлэн гуртъёсыз шуо. 5 Иаир кулэм бере сое Камонэ ватӥзы.


  6 Кузё-Инмар азьын израиль пиос ялан сьӧсь ужъёс лэсьтыса улӥзы: ваалъёслы, астартаослы, арамей калыклэн инмаръёсызлы, сӥдонъёслэн инмаръёссылы, моав калыклэн инмаръёсызлы, аммон калыклэн инмаръёсызлы, филистим калыклэн инмаръёсызлы йыбыртъязы; Кузё-Инмарез вунэтӥзы, Солы ужамысь-тыршемысь дугдӥзы. 7 Кузё-Инмарлэн йыркурез Израиль вылэ ӝуатскиз, соосты Со филистим калыклэн, аммон калыклэн киулазы сётӥз. 8 Со арысен кутскыса, дас тямыс ар ӵоже Иордан шур сьӧрын Галаадысь Аморрей музъемын улӥсь ваньзэс израиль пиосты соос ӝикатыса, курадӟытыса возизы. 9 Табере аммонъёс Иорданлэн та палаз выжизы Иудаен, Вениаминэн, Ефрем выжыен нюръяськон понна. Израиль пиослэн улонзы туж ӝикыт-ёркыт луиз.


  10 Соку израиль пиос Кузё-Инмарлы сюлворыса тазьы вазиськизы: «Тон азьын ми сьӧлыкамы, асьмелэсь Инмармес вунэтӥмы но ваалъёслы йыбыртъяса улыны кутскимы». 11 Кузё-Инмар израиль пиослы шуиз: «Ултӥяса-сантэмаса ӧз возе-а тӥледыз египет калык, аморрейёс, аммон калык, филистим калык, 12 Сӥдон калык, амалик калык, моав калык? Тэльмырыса Мыным вазиськыкуды, соослэн киулысьтызы Мон тӥледыз ӧй мозмытылы-а? 13 Нош тӥ Монэ вунэтӥды, мукет инмаръёслы йыбыртъяса улыны кутскиды, – Мон тӥледыз уг ни мозмыты: 14 мынэ табере, асьтэлы быръем инмаръёстылы вазиське, ӝикаса-ёрмыса улон дыръяды соос тӥледлы мед юрттозы».


  15 Израиль пиос Кузё-Инмарлы шуизы: «Сьӧлыкамы ми; милемлы мар лэсьтэмед потэ, лэсьты, но только уть али милемыз». 16 Мурт инмаръёсты-сульдэръёсты соос дорысьтызы палэнтӥзы но Кузё-Инмарлы [гинэ] вӧсяськыса улыны кутскизы. Соку Израильлэн курадӟемез шоры учкыса улыны Со ӧз ни чида.


  17 Аммонъёс огазе люкаськизы но Галаадэ отрядъёсынызы интыяськизы; израиль пиос но отрядъёсынызы Массифа кар вӧзы султӥзы. 18 Калык но Галаадысь кивалтӥсьёс ог-огзылы шуизы: «Кин аммон калыклы пумит ожмаськыны кутскоз, со ваньмызлы Галаадын улӥсьёслы кузёйыр луоз».

  

  
  

  СУДЬЯОСЛЭН КНИГАЗЫ


  11-тӥ ЛЮКЕТ


  1 Галаад пи Иеффай кышкасьтэм адями вал; солэн анаез азыса-калгыса улӥз. Галаадлэсь вордскиз Иеффай. 2 Галаадлэн аслаз кышноез но пи нуныос вайиз. Соос быдэ вуэмзы бере Иеффаез атай юртысьтыз уллязы, солы шуизы: «Атай юртысьтымы тон люкет басьтыны кулэ ӧвӧл, тон уго мукет кышномуртлэн пиез». 3 Иеффай агай-вынъёсыз дорысь пегӟиз но Тов музъеме улыны интыяськиз; ужатэк улӥсьёс со котыре люкаськылӥзы, соин ӵош ож сюресъёс вылэ потылӥзы.


  4 Кӧня ке но дыр ортчыса, аммон калык Израильлы пумит ожмаськыны мынӥз. 5 Аммонъёс израиль калыкен ожмаськыку, Галаадысь тӧроос Иеффаез Тов музъемысь басьтыны лыктӥзы, 6 соос Иеффайлы шуизы: «Ойдо ми доры, милемлы азьветлӥсь лу, аммон калыкен нюръяськомы». 7 Галаадысь тӧроослы Иеффай шуиз: «Тӥ ӧвӧл-а монэ синазькыль карисьёс, атай юртысьтым уллясьёс? Али, шугадӟон тӥ доры вуыку, малы мон доры лыктӥды?» 8 Галаадысь тӧроос Иеффайлы шуизы: «Со понна ми тон доры лыктӥмы: милемын ӵош ойдо аммон калыкен жугиськыны, Галаадын вань улӥсьёслы тон кузёйыр лу». 9 Галаадысь тӧроослы Иеффай шуиз: «Монэ аммон калыклы пумит ожмаськыны берыктӥды ке, Кузё-Инмар соосты мон кие сётӥз ке, соку мон тӥледлы кузёйыр луо-а?» 10 Галаадысь тӧроос Иеффайлы шуизы: «Асьмелэн куспамы адӟисьмы Кузё-Инмар мед луоз, мае ке ми лэсьтӥмы, тынад верамедъя лэсьтомы!»


  11 Соку Иеффай Галаадысь тӧроосын ӵош кариськыса мынӥз, калык сое аслыз кузёйыр, азьветлӥсь кариз; Иеффай вань кылъёссэ Массифаын Кузё-Инмар азьын вераз. 12 Иеффай иворчиоссэ аммон эксэйлы вераны ыстӥз: «Мар тыныд мынэсьтым кулэ, малы тон мынам музъем вылам ожмаськыны лыктӥд?» 13 Иеффайлэн иворчиосызлы аммон эксэй шуиз: «Израиль Египетысь лыктыкуз, Арнонысен Иавокозь, Иордан дорозь кыстӥськись музъемме киултӥз; ӟечкын мыным сое берыкты, [соку мон кошко]».


  14 [Иворчиос Иеффай доры берытскизы.] Иеффай нош ик иворчиосты аммон эксэй доры 15 вераны ыстӥз: «Тазьы шуэ Иеффай: Израиль моав калыклэсь, аммон калыклэсь музъемзэ ӧз киулты; 16 татчы Египетысь лыктыкуз, израиль калык кыр дуннетӥ Горд Кам зарезь дуре кошкиз, Кадесэ лыктӥз; 17 отысен Израиль иворчиоссэ Едомысь эксэйлы вераны ыстӥз: ”Лэзь монэ музъем ваментӥд ортчыны”, нош Едомысь эксэй сое санэ ӧз поны; Моавысь эксэй доры но со иворчиоссэ ыстӥз, нош со но соглаш ӧз луы; соин ик Израиль Кадесэ кылиз. 18 Кыр дуннее кошкиз, Едом музъеме, Моав музъеме ӧз пыры, вӧзтӥз ортчиз; Моав музъемлэн шундыӝужанпал люкетэз доры вуыса, Арнон сьӧры со станэн дугдӥз; Моав музъемлэн люкетаз ӧз пыры, уго Арнон шур Моавлэн бесменэз*а луэ. 19 Израиль иворчиоссэ ыстӥз Сӥгон доры, Есевонысь аморрей эксэй доры; солы Израиль шуиз: ”Лэзь милемыз, музъем ваментӥд потыса, асьмелэн музъемамы мыныны”, 20 нош Сӥгон Израилез ас музъемез пыр потыны соглаш ӧз луы; Сӥгон, вань калыксэ люкаса, Иааца дуре интыяськиз, отысен Израильлы пумит ожмаськон ӝутӥз. 21 Соку Израильлэн Инмарез Кузё-Инмар Сӥгонэз вань калыкеныз валче Израиль киулэ сётӥз но соосты со погыртӥз. Табере Израиль татын улӥсь аморрей калыклэсь быдэс музъемзэ люкетлы басьтӥз. 22 Аморрейёслэсь быдэс музъемзэс – Арнон дурысен Иавок шур дурозь, кыр дуннеысен кутскыса Иордан шур дорозь – люкетлы басьтӥз. 23 Озьы, Израильлэн Инмарез Кузё-Инмар аморрейёсты Аслаз израиль калыкезлэн азьысьтыз улляз, нош тон сое люкетлы басьтыны малпаськод? 24 Хамос инмаред мар тыныд сётӥз, со тон киын ӧвӧл-а? Милям но киуламы вань со гинэ, мае милемлы люкетлы сётӥз Инмармы Кузё-Инмар. 25 Тон Сепфорлэн Валак пиезлэсь, Моав эксэйлэсь, умойгес шат? Израилен со ченгешыса улӥз-а, яке соин ожмаськыса со улӥз-а? 26 Куинь сю ар ӵоже ини израиль калык Есевонын но со котырысь гуртъёсын, Ароерын но со котырысь гуртъёсын улэ, Арнонлы матысь вань городъёсын со улэ; малы бен тӥ со виын ӧд талалэ [соосты]? 27 Мон тон азьын янгыш ӧвӧл, нош тон мыным урод ужъёс лэсьтӥськод – мыным пумит ожмаськыны султӥськод. Судить карись Кузё-Инмар туннэ израиль пиос но аммон калык вискын судья мед луоз!» 28 Аммон эксэй Иеффайлэсь солы вераны ыстэм кылъёссэ санэ ӧз поны.


  29 Иеффай вылын Кузё-Инмарлэн Духез улӥз; со ортчиз Галаад пыр, Манассия пыр, Галаадысь Массифаез пыр потӥз, отысен аммон калык доры мынӥз. 30 Кузё-Инмар азьын Иеффай тазьы кыл сётӥз: «Аммон калыкез мынам киулам сётӥд ке; 31 Аммон музъемысь вормонэн берытскыкум, мынам пумитам юртэлэн капкатӥз кин нырысь потоз, со Кузё-Инмарлы сётэмын луоз, тылын сутӥськись курбон каро сое».


  32 Иеффай аммон калыкен ожмаськыны лыктӥз, Кузё-Инмар соосты Иеффай киулэ сётӥз; 33 Аммон калык туж зол куашкатэмын вал, Ароер карысен Минифозь, Авель-Керамим кар дорозь ик кызь городъёс куашкатэмын вал; израиль пиос азьын аммон калык йырзэ ошиз.


  34 Табере Иеффай дораз Массифае берытскиз; соку солэн пумитаз тимпан шудыса, кырӟаса-эктыса нылыз потӥз: солэн со одӥг гинэ нуныез вал, со сяна пиосыз но, мукет нылъёсыз но солэн ӧй вал. 35 Сое Иеффай адӟиз но дӥськутсэ кесьыса шуиз: «Эй, нылы! Тон монэ погыртӥд; тон сюлмам куректон вайид! Кузё-Инмар азьын [тон сярысь] ымме усьтӥ, табере сётэм кылылэсь куштӥськыны уг ни быгатӥськы».


  36 Нылыз солы шуиз: «Атае! Тон Кузё-Инмар азьын ымдэ усьтӥд – быдэсты ук сое, мае вераз тынад кылыд-ымыд Кузё-Инмар азьын, соку тон пыр Кузё-Инмар тушмонъёсыдлы – аммон калыклы – пунэмзэ берыктӥз». 37 Атаезлы со шуиз: «Тае гинэ лэсьты мыным: кык толэзьлы монэ лэзь, мон мыно, гурезьёс йылэ тубо но, эшъёсыным огазьын бӧрдыса, ныл дырме келяло».


  38 Атаез солы шуиз: «Мын». Сое кык толэзьлы лэзиз. Эшъёсыныз ӵош мынӥз но, гурезьёсын бӧрдыса, пинал дырзэ келяз. 39 Кык толэзь ортчем бере со атаез доры берытскиз. Атаез Кузё-Инмар азьын сётэм кылзэ быдэстӥз; та ныл борды одӥг пиосмурт но ӧз йӧтӥськылы. Израильлы таӵе сям кылдӥз: 40 Израиль нылъёс арлы быдэ ньыль нунал ӵоже Галаадысь Иеффайлэсь нылзэ бӧрдыса буре вайыны ветло вал.

  


  *а11:18 бесмен – межа, граница

  

  
  

  СУДЬЯОСЛЭН КНИГАЗЫ


  12-тӥ ЛЮКЕТ


  1 Ефрем выжыысь калык люкаськыса шур вамен Севинае выжизы но Иеффайлы шуизы: «Малы тон аммон калыкен ожмаськыны ветлӥд, нош милемыз сьӧрад ӧд ӧтьы? Тани ми тынэсьтыд коркадэ асэныд валче сутомы». 2 Иеффай соослы шуиз: «Монэн, калыкеным аммон калык куспын кужмо керетон потӥз; мон тӥледыз ӧтисько вал, нош тӥ монэ соослэсь ӧд уте. 3 Адӟи, тӥ монэ уд утиське шуыса, соку мон, улонме бырон калэ вуттыса, аммон калыклы пумит ӝутски; Кузё-Инмар соосты мынам киулам сётӥз. Табере нош малы бен монэн жугиськыны лыктӥды?»


  4 Галаадын ваньзэс улӥсьёсты Иеффай котыраз люказ но Ефрем выжыен ожмаськиз; Галаадын улӥсьёс Ефрем пиосты вормизы, соос шуизы: «Тӥ, Ефрем выжылэн пегаса ветлӥсьёсыз, нош табере галаадъёс Ефрем выжы пӧлын но, Манассия выжы пӧлын но улозы». 5 Галаадын улӥсьёс Ефрем пиосты кутылон понна Иордан вамен выжонэз киултӥзы; Ефрем пиос пӧлысь улэп кылемъёс тазьы шуо ке вал: «Лэзе монэ тупала выжыны», соку Галаадын улӥсьёс со муртлэсь юало вал: «Ефрем пи ӧвӧл-а тон?» Со шуэ: «Ӧвӧл». 6 Галаадын улӥсьёс солы шуо вал: «Шу: шибболет*а», нош Ефрем пи шуэ: «сӥбболет»*, – мукет сямен вераны уг быгаты вал. Соку сое Иордан вамен выжон дорын кутӥзы но бышкалтыса виизы. Со виын Ефрем выжыысь ньыльдон кык сюрс мурт быриз.


  7 Иеффай куать ар ӵоже Израильын судья вал. Галаад пи Иеффай кулӥз но, сое Галаадысь одӥгаз городэ ватӥзы. 8 Со бере Израильын Вифлеемын вордскем Есевон судья луиз. 9 Солэн куамын пиосыз вал, куамын нылъёссэ юртысьтыз [кузпаллы] сётӥз; пиосызлы палэнысь куамын ичимень вайиз; со сизьым ар ӵоже Израильын судья вал. 10 Есевон кулӥз но, сое Вифлееме ватӥзы. 11 Со бере Израильын Завулон выжыысь потэм Елон судья луиз, со дас ар ӵоже Израильын судья вал. 12 Завулон пи Елон кулӥз но, сое Завулон выжылэн музъемаз интыяськем Аиалон каре ватӥзы.


  13 Со бере Израильлэн судьяез луиз Авдон, Пирафон карысь Гиллеллэн пиез. 14 Солэн ньыльдон пиосыз вал, куамын кузя вал пиосызлэн пиоссы, соос сизьымдон пинал ишак вылын ветлылӥзы; Израильын со тямыс ар ӵоже судья вал. 15 Авдон, Пирафон карысь Гиллеллэн пиез, кулӥз но, сое Пирафонэ, Ефрем музъемысь Амалик гурезе ватӥзы.

  


  *а12:6 шибболет, сӥбболет – «ю шеп» шуэм луэ

  

  
  

  СУДЬЯОСЛЭН КНИГАЗЫ


  13-тӥ ЛЮКЕТ


  1 Израиль калык Кузё-Инмар азьын лек ужъёс лэсьтыса улӥз, со понна Кузё-Инмар соосты филистим калыклэн киулаз ньыльдон арлы сётӥз.


  2 Со виын Цора карын Дан выжыысь потэм Маной нимо адями улӥз; кышноез нылпи вайисьтэм вал, нылпи ӧз вайы. 3 Кузё-Инмарлэн Кылчинэз кышноез доры лыктӥз но солы шуиз: «Тани, тон нылпи вайисьтэм, нылпи вайыны уд быгатӥськы; но секытэн луод, пи нуны ваёд. 4 Озьыен, утиськы, вина но, сур но эн юы, дун-чылкыт луисьтэм сиёнэз эн сиы. 5 Тани, тон секытэн луод, пи нуны ваёд, бритва солэн йыр бордаз уз йӧтӥськы, вордӥськем дырысеныз ик со Инмарлэн назореез*а луоз, со Израилез филистим калыклэсь мозмытыны кутскоз».


  6 Кышноез лыктӥз но кузпалызлы шуиз: «Инмарлэн адямиез мон доры ветлӥз, солэн тусбуез Инмарлэн Кылчинэзлы укша, йӧно адӟиське; мон ӧй юа, кытысь со, со но ӧз вера аслэсьтыз нимзэ. 7 Со мыным шуиз: ”Тани, тон секытэн луод, пи нуны ваёд. Вина но, сур но эн юы, дун-чылкыт луисьтэм сиёнэз эн сиы, малы ке шуоно нуныед вордскем дырысеныз кулытозяз Инмарлэн назореез луоз”».


  8 Маной Кузё-Инмарлы вӧсяськыса шуиз: «Кузё-Инмаре! Ми доры нош ик мед лыктоз Инмарлэн адямиез, кудзэ Тон ыстылӥд, со милемыз мед дышетоз, вордӥськоно нуныенымы мар кароно».


  9 Манойлэсь куаразэ Инмар кылӥз, соку Инмарлэн Кылчинэз нош ик кышномурт доры, бусыын ужан дораз, лыктӥз, нош солэн картэз, Маной, соин ӵош ӧй вал. 10 Кышномурт соку ик картэз доры бызьыса мынӥз но ивортӥз: «Тани, нош ик азьвыл ветлэм мурт мон доры вуылӥз». 11 Маной султӥз но кышноеныз ӵош вамыштӥз, со адями доры вуыса, со шуиз: «Та кышномуртэн вераськись мурт тон-а со?» [Кылчин] шуиз: «Мон». 12 Соку Маной шуиз: «Озьыен, тынад верам кылыд быдэсмиз ке, со нуныен милемлы мар кароно, мар лэсьтоно?» 13 Кузё-Инмарлэн Кылчинэз Манойлы шуиз: «Кышноедлы малэсь утиськыны косӥ, мед утиськоз: 14 виноградпуд мар будэтэ, сое медаз сиы; вина но, сур но медаз юы; мар дун-чылкыт ӧвӧл, сое медаз сиы; кыӵе курон-косонъёс солы верай, ваньзэ быдэсъяса мед улоз».


  15 Маной Кузё-Инмарлэн Кылчинэзлы шуиз: «Яралоз ке, ми тонэ ӧжытак ӝегатысалмы: тыныд кечпи сӥль дасясалмы». 16 Кузё-Инмарлэн Кылчинэз Манойлы шуиз: «Тон монэ ӝегатыса возид ке но, мон тынэсьтыд няньдэ уг сиы; Кузё-Инмарлы тылын сутӥськись курбон сётэмед ке потэ, сёт сое». Маной ӧз тоды, та Кузё-Инмарлэн Кылчинэз луэ шуыса. 17 Маной Кузё-Инмарлэн Кылчинэзлы шуиз: «Кызьы тынад нимыд? Верам кылыд быдэсмиз ке, тыныд тау карыны мед быгатысалмы». 18 Кузё-Инмарлэн Кылчинэз солы шуиз: «Мар тон мынэсьтым нимме юаськод? Со паймымон».


  19 Маной кечпизэ, няньзэ кутӥз но соосты из вылысен Кузё-Инмарлы курбон сётӥз. Инмар паймымон уж лэсьтӥз, сое Маной кышноеныз ӵош адӟизы. 20 Курбон сётон интыысен тыл кылъёс ин пала ӝутскыны кутскем бере Кузё-Инмарлэн Кылчинэз курбон сётонысь потӥсь тылын ӝутӥськиз. Тае адӟыса, Маной кышноеныз ӵош ымныр вылазы выдӥзы. 21 Манойлэн, солэн кышноезлэн син азьысьтызы Кузё-Инмарлэн Кылчинэз ышиз. Соку Маной тодӥз, та Кузё-Инмарлэн Кылчинэз вал шуыса. 22 Маной кышноезлы шуиз: «Зэм, асьмеос куломы, Инмарез адӟимы ук». 23 Кышноез солы шуиз: «Кузё-Инмар асьмемыз виыны малпасал ке, асьме киысь тылын сутӥськись курбонэз, нянь курбонэз кабыл ӧй басьтысал, ӧй но возьматысал ваньзэ тае, ӧй но усьтысал ваньзэ тае».


  24 Кышноез нуны вайиз но солы Самсон ним сётӥз. Нуны будӥз, Кузё-Инмар сое бакель карыса будэтӥз. 25 Кузё-Инмарлэн Духез со пыр Цораен Естаол вискысь Дан выжылэн сылон интыяз кужымзэ возьматыны кутскиз.

  


  *а13:5 назорей – Инмарлы сӥзиськем мурт (Лыд. 6:1-5)

  

  
  

  СУДЬЯОСЛЭН КНИГАЗЫ


  14-тӥ ЛЮКЕТ


  1 Самсон Фимнафае мынӥз, Фимнафаын филистим кышноос пушкысь нылмуртэз адӟиз, [солы синмаськиз]. 2 Со бертӥз но атаезлы, анаезлы тазьы ялӥз: «Фимнафаысь филистим кышноос пӧлысь нылмуртэз синйылтӥ, сое мыным кышно басьтэ».


  3 Атаеныз анаез солы шуизы: «Быдэс калыкмы пушкын, асьме кышноос пушкын кельшымон нылъёс ӧвӧл шат, малы тон вандӥськымтэ филистим адямиослэсь нылзэс кышно вайыны мынӥськод?» Соку Самсон атаезлы шуиз: «Сое мыным кышно басьты, мон солы синмаськи».


  4 Атаез но, анаез но ӧз тодэ уго, та Кузё-Инмарлэн эрикез луэ, Со филистим калыклы пунэм берыктыны амал утча шуыса. Нош со вакытэ филистим калык Израилез киултыса, соин кузёяськыса улӥз. 5 Самсон атаеныз, анаеныз ӵош Фимнафае мыныны потӥз; Фимнафаысь виноград бакчаос доры вуэм беразы, тани, солэн пумитаз пинал лев бурсыса лыктэ. 6 Соку Самсон вылэ Кузё-Инмарлэн Духез васькиз но со левез, кечпиез кадь, кесяса куштӥз, нош солэн кияз номыриз но ӧй вал. Атаезлы но, анаезлы но ӧз вера, мар со лэсьтӥз. 7 Мынӥз но нылмуртэн вераськиз, со Самсонлы кельшиз.


  8 Кӧня ке нунал ортчыса, со нош ик мынӥз, нылэз кышнолы вайыны шуыса; мыныкуз левлэсь шӧйзэ учкыны кожиз, но тани, лев вылын муш палэп пуке, чечыез вань. 9 Чечызэ кияз понӥз но сюрес кузя сое сиыса мынӥз; атаез, анаез доры вуэм бераз соослы но чечызэ сётӥз, соос сиизы; но соослы со ӧз вера, чечыез левпилэн шӧй вылысьтыз басьтэмын шуыса.


  10 Атаез курано ныл доры лыктӥз; Самсон отын [сизьым нуналъем] юондыр ортчытӥз, кызьы лэсьто мукет эмеспиос но. 11 Сое отысь адӟемзы бере солы куамын сюанчи пиосты эшлы бырйизы.


  12 Самсон соослы шуиз: «Тӥледлы мон мадиськон верало, сое тӥ сизьым юон нунал куспын шонер тодыны быгатӥды ке, соку мон тӥледлы куамын мертчан шортлэсь куэм дуно дэрем но куамын воштос дӥськут кузьмало; 13 нош мадиськонлэсь пуштроссэ тодыны ӧд ке быгатэ, соку тӥ мертчан шортлэсь куэм куамын дэрем, куамын воштос дӥськут мыным сётэ». Соос шуизы: «Мадиськондэ вера, ми кылзӥськом».


  14 Самсон соослы шуиз: «Сиись пушкысь сиыны ярамон сиён потӥз, кужмо пушкысь ческыт маке потӥз». Куинь нунал ӵоже мадиськонлэсь пуштроссэ усьтыны ӧз быгатэ. 15 Сизьыметӥ нуналаз соос Самсонлэн кышноезлы шуизы: «Кузпалдэ либаты, мадиськонлэсь пуштроссэ со милемлы мед вералоз, яке ми тонэ, атаедлэсь юртсэ но тылын сутомы; мар-о тӥ милемыз качаны ӧтиды-а?» 16 Самсон кышно картэз азьын бӧрдӥз, со шуиз: «Тон синазькыль кариськод, уд яратӥськы монэ; филистим калыкелэн пиосызлы тон мадиськон верад, нош мыным солэсь пуштроссэ уд вераськы». Со шуиз: «Атаелы, анаелы ӧй усьты пуштроссэ, тыныд-а усьтом?»


  17 Сизьым нунал юондыр мыныку, со ялан Самсон азьын бӧрдыса улӥз. Сизьыметӥ нуналаз мадиськонлэсь пуштроссэ кышно луонэзлы усьтоно луиз, со уго туж ёртыса куриз сое, нош та кышномурт ас филистим калыкезлэн пиосызлы мадиськонлэсь пуштроссэ усьтӥз.


  18 Сизьыметӥ нуналаз, шунды пуксемлэсь азьло, солы филистим пиос шуизы: «Мар ческытгес чечылэсь, кин кужмогес левлэсь!» Самсон соослы шуиз: «Мынам ветылэным тӥ ӧй ке гырысалды, мадиськонлэсь пуштроссэ усьтыны ӧй быгатысалды».


  19 Самсон вылэ Кузё-Инмарлэн Духез васькиз но, со Аскалон каре кошкиз, отысь куамын муртэ вииз но соослэсь дӥськутсэс кылиз, воштос дӥськутъёс но мадиськонлэсь пуштроссэ верасьёслы сётӥз. Пушказ йыркурез ӝуатскиз но, со атаез доры кошкиз. 20 Нош Самсонлэн кышноез сюан юонэ солы эшлы быръемъёс пӧлысь одӥгезлы бызиз.

  

  
  

  СУДЬЯОСЛЭН КНИГАЗЫ


  15-тӥ ЛЮКЕТ


  1 Кӧня ке нунал ортчыса, чабей аран вадесэ, Самсон кышно луонэныз адӟиськыны мынӥз, сьӧраз кечпи вайиз; соку со шуиз: «Пыро кышное доры, пыро солэн кӧлан интыяз», нош вылькенлэн атаез сое пырыны ӧз лэзьы. 2 Вылькенлэн атаез шуиз: «Мон малпай, тон сое адӟемпотостэм кариськод ни шуыса, соин ик мон сое тынад эшедлы сётӥ; тани солэн покчи сузэрез солэсь чебергес, со тыныд кышно мед луоз».


  3 Но Самсон соослы шуиз: «Филистим калык азьын мон табере янгыш уг луы, соослы мар ке но уродзэ лэсьтӥ ке». 4 Самсон потӥз но куинь сю ӟичыосты кутӥз; сэрегпумъёс басьтӥз, быжез быж борды думиз, кык быжъёс вискы сэрегпум думылӥз; 5 собере сэрегпумъёсты ӝуатӥз но ӟичыосты филистим калыклэн арано бусыосаз лэзиз; ӝуаса быризы ю кабанъёс но, арамтэ ю-нянь но, виноград бакчаос но, вӧйпу садъёс но.


  6 Филистим калык юалляськиз: «Кин тае лэсьтӥз?» Шуизы: «Фимнафа пилэн эмеспиез, Самсон, уго со кутӥз но Самсонлэсь кышно луонзэ солэн эшезлы сётӥз». Соку филистим калык мынӥз но кышномуртэз сутӥз, атаезлэсь [юртсэ] но.


  7 Самсон соослы шуиз: «Тае тӥ лэсьтӥды ке но, но мон тӥледлы асьтэлы пунэмзэ берыкто, соку гинэ буйгатско». 8 Соослэсь пыдъюмылъёссэс, кусъёссэс пыргытӥз, туж трос муртэ вииз, кошкиз но Етам изгурезьысь гуэ-пещерае улыны интыяськиз.


  9 Филистим пиос ӝутскизы но, Иудеяе мыныса, стан пуктӥзы, балаганъёссы Лехи дорозь кыстӥськизы. 10 Иудеяын улӥсьёс шуизы: «Мар пумысен тӥ милемлы пумит ӝутскиды?» Соос шуизы: «Ми Самсонэз кутыса думылыны лыктӥмы, лэсьтыны солы озьы, кызьы со милемлы лэсьтӥз».


  11 Иудеяысь куинь сюрс адями Етам изгурезьысь гу-пещера доры лыктӥз но Самсонлы шуиз: «Тон уд тодӥськы шат, филистим калык асьмемын кузёяськыса улэ шуыса? Мар тон таӵе милемлы дасяд?» Со соослы шуиз: «Мар монэн соос каризы, сое ик мон но соослы лэсьтӥ».


  12 Солы шуизы: «Ми тонэ думылыса филистим пиос кие сётыны лыктӥмы». Самсон соослы шуиз: «Монэ уд вие шуыса, кыл сётэ». 13 Солы шуизы: «Ум, ми тонэ думыломы но соослэн киулазы гинэ сётомы, нош виыны тонэ ми ум вие». Кык выль гозыен сое думылӥзы но изгурезьысь сое сьӧразы нуизы. 14 Лехи доры вуэм беразы филистим калык сое кесяськыса пумитаз. Со вылэ Кузё-Инмарлэн Духез васькиз но, соку кизэ думылэм гозыос ӝуам етӥн кадесь луизы, ки вылысьтыз думетъёсыз усьылӥзы. 15 Со ишаклэсь анлызэ шедьтӥз, кизэ кузь карыса, сое басьтӥз но со выль лыэн сюрс адямиез вииз. 16 Соку Самсон шуиз: «Ишаклэн анлыэныз адями уллёез, кык уллёез, ишаклэн анлыэныз сюрс адямиез мон вии». 17 Та кылъёссэ верам бере киысьтыз анлызэ куштӥз но та интыез Рамаф-Лехи*а шуыса нимаз.


  18 Ньылоныз пашмиз но, Кузё-Инмарлы вазиськыса, со шуиз: «Аслад ляльчиед пыр та бадӟым вормонэз Тон сётӥд, нош табере сюэ куасьмыса куло но вандӥськымтэослэн киулазы сюро». 19 Лехиын гу пасез Инмар усьтӥз но, отысь ву бызьыны кутскиз. Сюэз юзматозь юэм бераз солы кужым пыриз, улӟиз. Соин ик та интыез «Вазиськисьлэн ошмесэз» шуыса нимазы. Али но Лехиын та ошмес вань на.


  20 Филистим пиос кузёяськон вакытэ со кызь ар ӵоже Израильлэн судьяез вал.

  


  *а15:17 Рамаф-Лехи – «куштэм анлы» шуэм луэ

  

  
  

  СУДЬЯОСЛЭН КНИГАЗЫ


  16-тӥ ЛЮКЕТ


  1 Огпол Самсон Газае лыктӥз, отысь азыса-калгыса улӥсь кышномуртэ адӟиз но со доры пыриз. 2 Газаын улӥсьёслы шуизы: «Самсон татчы лыктӥз». Сое котыртӥзы, кар капка дорын сое быдэс уй возьмаса потӥзы, быдэс уй ватӥськыса улӥзы, куспазы вераськизы: «Ӵук ӟардытозь витём, соку виём сое».


  3 Нош Самсон уйшорозь изиз, уйшор уе со султыса кар капкаез кутӥз, янакъёсыныз, ӟырыосыныз, тунгонъёсыныз валче сое ӝутӥз но, пельпумаз поныса, Хевронэ мынон сюрес дурысь гурезь йылэ нуиз, [отчы понӥз]. 4 Собере со синмаськиз Сорек нёжалын улӥсь ныллы, солэн нимыз Далида вал. 5 Нылмурт доры филистим калыклэн кузёйыръёсыз лыктӥзы но солы шуо: «Либаты сое, тод: кытысь потэ солэн бадӟым кужымез, кызьы сое милемлы вормоно но думылыса зӥбыт-востэм кароно, нош со понна ми тыныд котькудмы быдэн сюрс сю сӥкль азвесь сётомы».


  6 Далида Самсонлы шуиз: «Вера мыным, кытысь потэ тынад та туж бадӟым кужымед, маин тонэ думылоно зӥбломытон понна?» 7 Самсон солы шуиз: «Монэ сизьым куасьмымтэ вуӝ-гозыен*а думылӥзы ке, соку мон мукет адямиос кадь ик кужымтэм луо». 8 Филистим калыклэн кузёйыръёсыз сизьым куасьмымтэ вуӝ-гозыосты вайизы, нош Далида соосын Самсонэз думылӥз. 9 Соос пӧлысь одӥгез ныллэн кӧлан интыяз ватӥськыса пукиз; Далида шуиз: «Самсон! Филистим пиос тон вылэ урдскыны лыкто». Со вуӝ-гозызэ тӥяз, тылын сутскыкуз кужлэсь черсэм сӥньыслэн тӥяськемез кадь. Самсонлэн кытысь потэ кужымез, соос тодыны ӧз быгатэ.


  10 Соку Далида Самсонлы шуиз: «Тон монэ ӧрекчад, пӧяськыса вераськид; вера мыным табере, маин тонэ думылоно?» 11 Со солы шуиз: «Кутылымтэ выль гозыосын монэ думылӥзы ке, соку мон мукет адямиос кадь ик кужымтэм луо». 12 Далида выль гозыос басьтӥз но Самсонэз думылӥз; солы шуиз: «Самсон! Филистим пиос тон вылэ урдскыны лыкто». Нош соос пӧлысь одӥгез ныллэн кӧлан интыяз ватӥськыса пукиз. Киысьтыз гозыоссэ Самсон сӥньысэз кадь чигтылӥз.


  13 Соку Далида Самсонлы шуиз: «Тон ялан монэ ӧрекчаськод, пӧяськыса вераськиськод; вера мыным, маин тонэ думылоно?» Самсон солы шуиз: «Йырысьтым сизьым йырси пунэтъёсме куоно дэраяд куид [но сое есо*б борды кортӵогад ке, соку мон мукет адямиос кадь ик кужымтэм луо]». 14 [Ал вылаз пуктыса, Далида сое умме уськытӥз. Со изьыку, Далида солэсь сизьым йырси пунэтсэ кияз кутыса,] соосты есо борды юнматӥз но Самсонлы шуиз: «Самсон! Филистим пиос тон вылэ урдскыны лыкто». Со сайказ но есоез дэраеныз валче ишкалтӥз; [Самсонлэн кытысь потэ кужымез соос тодыны ӧз быгатэ].


  15 Соку [Далида] Самсонлы шуиз: «Кызьы тон мыным вераны быгатӥськод ”яратӥсько” шуыса, нош сюлмыд мон бордын ӧвӧл? Тани, тон монэ куинь пол алдад ини, таки ӧд вера, кытысь потэ тынад та туж бадӟым кужымед». 16 Нуналлы быдэ кылыныз ёртыса, курадӟытыса воземезлы чидатэк, Самсонлэн лулыз-сюлмыз кулоно кадь ик секыт луиз. 17 Соку со, сюлэмзэ быдэсак усьтыса, Далидалы шуиз: «Бритва мынам йыр бордам ӧз на йӧтӥськылы, уго мон анаелэн пушкысьтыз потэме дырысен Инмарлэн назореез луисько; йырсиме ӵышкид ке, кужыме быроз, соку мон мукет адямиос кадь ик кужымтэм луо».


  18 Со сюлэмзэ быдэсак усьтӥз шуыса, Далида адӟиз но филистим кузёйыръёсты ӧтьыны ыстӥз, соослы шуиз: «Лыктэлэ табере, со мыным сюлэмзэ быдэсак усьтӥз». Далида доры филистим кузёйыръёс лыктӥзы, ки вылазы солы азвесь вайизы. 19 [Далида] ал вылаз Самсонэз умме уськытӥз, адямиез ӧтиз но Самсонлэсь сизьым йырси пунэтсэ ӵышкыны косӥз. Самсон лябӟыны кутскиз, солэн бордысьтыз кужымез кошкиз.


  20 Далида шуиз: «Самсон! Филистим пиос тон вылэ урдскыны лыкто». Самсон сайказ, со шуиз: «Мыно но азьло кадь ик мозмытско». Со ӧз тоды, Кузё-Инмар со дорысь палэнскиз шуыса.


  21 Филистим пиос сое кутӥзы но синъёссэ бышказы, Газае нуизы, отысен сое кык ыргон жильыен дурылӥзы; пытсэтэ сюремъёслэн юртазы со пызь изыса улӥз.


  22 Со виын ик йырысьтыз, ӵышкем бервылысьтыз, йырсиосыз будыны кутскизы.


  23 Филистим калыклэн кузёйыръёсыз асьсэлэн инмарзылы, Дагонлы, туж бадӟым курбон сётыны, шулдыръяськыны люкаськизы, соос шуизы: «Милям инмармы милесьтым тушмонмес, Самсонэз, киуламы сётӥз».


  24 Озьы ик калык но, сое адӟыса, инмарзэс данъяса шуизы: «Милям инмармы милесьтым тушмонмес, музъеммес тырттэм кельтӥсез, трос калыкмес виылӥсез, киуламы сётӥз».


  25 Сюлэмзы шулдырмем бере соос шуизы: «Татчы Самсонэз ӧте [пытсэт коркась], милемыз мед серекъятоз». Пытсэт коркась Самсонэз ӧтьыса вайизы, соосты со серекъятӥз, [мыскылляса бамаз чабкылӥзы], сое юбоос вискы султытӥзы. 26 Сое китӥз валтыса нуллӥсь егит пинал пилы Самсон шуиз: «Юртэз вылаз возись юбоос доры монэ ну, киыным йӧтӥськеме потэ, соос борды пыкъяськыса улыны мед быгатом». [Егит пи озьы ик лэсьтӥз]. 27 Коркан тросаз пиосмуртъёс, кышномуртъёс вал; филистим калыклэн вань кузёйыръёсыз отын вал, липет йылын ог куинь сюрс пиосмуртъёс, кышномуртъёс Самсонлэсь калыкез серекъятэмзэ учкыса сылӥзы.


  28 Соку Самсон Кузё-Инмарлы вазиськыса шуиз: «Инмаре Кузё-Инмаре! Тодад вай вал монэ, кужым сёт вал мыным пичи дырлы ке но, эй, Инмаре! Кык синъёсы понна огкутскемен филистим калыклы пунэмме берыктыны мед быгатысал». 29 Коркалэн шораз сылӥсь кык юбоосты Самсон интыысьтызы вырӟытӥз, соос вылын юрт возиське вал; соос вылэ пыкиськыса, огзэ бур киыныз ӟыгыртӥз, мукетсэ – паллян киыныз. 30 Соку Самсон шуиз: «Филистим калыкен ӵош мон но мед кулом!» Вань кужмыныз юбоос борды пыкиськиз но кузёйыръёс вылэ, отчы учырам калык вылэ юрт пограз. Кулыкуз сомында калык быриз – улытозяз вань виылэм муртъёсызлэсь но тросгес.


  31 Агай-вынъёсыз, атай юртысьтыз вань калык лыктыса солэсь мугорзэ басьтӥзы но Цораен Естаол вискы атаезлэн, Манойлэн, шайгу вӧзаз ватӥзы. Со Израильын кызь ар ӵоже судья вал. [Самсон бере Емегар потӥз, Енанлэн пиез; со куать сю мурт калык пиосты вииз, пудоез лыдъятэк. Со Израилез утиз.]

  


  *а16:7 вуӝ-гозы – тетива


  *б16:13 есо (ткацк.) – навой; пришвица

  

  
  

  СУДЬЯОСЛЭН КНИГАЗЫ


  17-тӥ ЛЮКЕТ


  1 Ефрем гурезьын улӥз Миха нимо адями. 2 Со анаезлы шуиз: «Сюрс сю сӥкль азвесьтэ лушкамзы понна соосты каргамдэ мон кылӥ, нош со азвесь мон киын, мон сое басьтӥ». Соку солэн анаез шуиз: «Кузё-Инмар пиме бакель мед кароз». 3 Сюрс сю сӥкль азвесез со анаезлы берыктӥз. Анаез шуиз: «Та азвесез мон Кузё-Инмарлы сӥзисько пие понна, солэсь сульдэрзэ лэсьтыны, азвесез ӵыжатыса, йыбыртъян сульдэр лэсьтыны; тае тон кие сётӥсько». 4 Азвесьсэ анаезлы берыктӥз. Анаез кык сю сӥкль азвесьсэ кутӥз но азвесь ӵыжатӥсь кие сётӥз. Солэсь со сульдэр лэсьтӥз, азвесьлэсь ӵыжатэм йыбыртъян сульдэр, со Михалэн корказ сылӥз. 5 Михалэн вӧсяськон коркаез вал. Ефод*а, терафим*б лэсьтӥз но одӥгзэ пизэ священник луыны сӥзиз.


  6 Со вапумъёсы Израильлэн эксэез ӧй вал; котькуд адями малпа вал, шонер уж лэсьтӥсько шуыса. 7 Отын улӥз Иуда выжыысь Иудеяысь Вифлеем карын вордскем пинал пи, левит. 8 Та адями Иудеяысь Вифлеем карысь потӥз, со малпаз озьы улыны, кызьы кылдоз; сюрес кузя мынон сямен со вуиз Ефрем гурезьысь Михалэн корка дораз. 9 Миха солы шуиз: «Кытысь тон потӥд?» Со шуиз: «Мон – левит, Иудеяысь Вифлеем карысь; кызьы кылдоз, озьы улыны потӥ».


  10 Миха солы шуиз: «Кыль мон доры улыны, тон мыным атай но, священник но лу, арлы быдэ мон тыныд дас сӥкль азвесь тыро, улыны тырмымон дӥськут, сиён сёто». 11 Левит со доры пыриз, со мылкыд кариз та адями доры кыльыны; со Михалы вордэм нылпиез радэ пыриз. 12 Миха та пинал левитэз священнике пуктӥз, со Миха дорын улӥз. 13 Соку Миха шуиз: «Табере мон тодӥсько, Кузё-Инмар мыным ӟеч ужъёс лэсьтоз шуыса, уго мон дорын священникын – левит».

  


  *а17:5 ефод – архиерейлэн выл дӥсянэз;


  *б17:5 терафим – корка пушкын возиськись, мунёлы укшась сульдэр-идол

  

  
  

  СУДЬЯОСЛЭН КНИГАЗЫ


  18-тӥ ЛЮКЕТ


  1 Со вапумъёсы Израильлэн эксэез ӧй вал; со вакытэ Дан выжы аслыз улыны инты утчаса ветлӥз, уго солы та дырозь Израиль выжыос пӧлын улон инты ӧз на сюры. 2 Дан пиос ас выжыысьтызы, Цораысь, Естаолысь, вить кужмоесь воргоронъёсты музъем учкыны, тодыны ыстӥзы; соослы шуизы: «Мынэлэ, музъем учкелэ». Соос Ефрем гурезьысь Михалэн корка дораз вуизы, отын ик кӧлӥзы. 3 Михалэн корказ пукыкузы, егит левитлэсь куаразэ тодмазы, со доры пырыса юазы: «Кин тонэ татчы вайиз? Мар тон татын кариськод, малы тон татын?» 4 Со соослы шуиз: «Миха мыным сое но сое лэсьтӥз, со монэ медъяз, мон со дорын священник луисько».


  5 Соос солы шуизы: «Инмарлэсь юа, милям тодэммы потэ, кулэ интые мынон сюресмылэн азинлыкез луоз-а». 6 Священник соослы шуиз: «Каньылэн мынэ; кулэ интые мынон сюресты Кузё-Инмар азьын».


  7 Та вить воргоронъёс сюрес вылэ потӥзы но Лаисэ вуизы, отысь калыкез адӟизы; соос дыртӥсьтэмесь, шыпытэсь, уло каньылак, Сӥдонысь калыклэн сямъёсызъя; со музъемын ӧй вал соосты ултӥясьёс, соосын кузёяськисьёс; Сӥдонлы соос кыдёкын вал, нокинэн но нокыӵе ужъёс ӧз нуэ.


  8 [Та вить адямиос] асьсэлэн агай-вынъёссы доры Цорае, Естаолэ берытскизы; агай-вынъёссы соослэсь юазы: «Кыӵе иворен тӥ вуиды?» 9 Соос шуизы: «Ваелэ султоме но соос вылэ мыноме; музъем учкимы, со туж кельшымон; нош тӥ малпаськыса улӥськоды, ӝегатскыса эн улэ со музъемез люкетлы басьтыны. 10 Отчы вуиды ке, сюлэмшугъяськытэк улӥсь калыкез адӟоды, музъем отын бадӟым; Инмар сое тӥ киулэ сётэ; со сыӵе инты, кытын номырлы но ёрмыса улон ӧвӧл, музъем ваньзэ сётэ».


  11 Дан выжыысь Цора, Естаол каръёсысь куать сю воргоронъёс, ожмаськон тӥрлыкъёссэс кутыса, оже потӥзы. 12 Соос мынӥзы но Иудеяысь Кириаф-Иарим кар доры вуыса дугдӥзы. Соин ик со интыез туннэ нуналозь но «Данлэн сылон интыез» шуыса нимало. Со инты Кириаф-Иарим сьӧрын. 13 Отысен соос Ефрем гурезь пала кошкизы, Михалэн коркаез доры вуизы. 14 Лаис музъемез учкыны ветлэм вить воргоронъёс агай-вынъёссылы шуизы: «Тодӥськоды-а, татысь одӥгаз коркан вань ефод, терафим, сульдэр но ӵыжатыса лэсьтэм йыбыртъян маке? Озьыен, малпалэ, мар кароно».


  15 Сюрес вылысь отчы кожизы, Миха дорын улӥсь пинал левитлэн корказ пыризы, солы ӟеч кылъёс веразы. 16 Нош Дан выжыысь куать сю пиос, ожмаськон тӥрлыкъёссэс кутыса, капка дорын сылӥзы. 17 Музъем учкыны ветлэм вить пиосмуртъёс, корка пырыса, сульдэрез, ефодэз, терафимез, ӵыжатыса лэсьтэм йыбыртъян макеез кутӥзы. Священник капка дорын ожмаськон тӥрлыкъёсын сылӥсь куать сю воргоронъёс пӧлын сылӥз. 18 Михалэн корказ пырыса, соос сульдэрез, ефодэз, терафимез, ӵыжатыса лэсьтэм йыбыртъян макеез киязы кутэм бере священник соослы шуиз: «Мар тӥ лэсьтӥськоды?» 19 Соос солы шуизы: «Шып ул, ымдэ киыныд ворса но ми сьӧры мын, милемлы атай но, священник но лу; тыныд умойгес шат одӥг муртлэн корказ священник луыны, быдэс выжылы, Израильысь улылы-бечелы священник луон сярысь?»


  20 Священник шумпотӥз, ефодэз, терафимез, сульдэрез, [ӵыжатыса лэсьтэм йыбыртъян макеез] кутӥз но калыкен ӵош кошкиз. 21 Отысь потыса, соос азьлане кошкизы, азязы нылпиосты, пудоосты но секыт арбериосты лэзизы.


  22 Михалэн корка дорысьтыз кошкем бере [Миха но] солэн бускель коркаосысьтыз улӥсьёс, огазе люкаськыса, Дан пиос сьӧры уйиськыса мынӥзы. 23 Дан пиослы кесяськизы. [Дан пиос] берытскыса Михалы шуизы: «Мар тыныд кулэ, малы сокем черекъяськод?» 24 [Миха] шуиз: «Тӥ мынэсьтым лэсьтэм инмаръёсме басьтӥды, священникез но, асьтэос кошкиды; мар эшшо кулэ на? Малы юаськоды на, мар мыным кулэ шуыса?»


  25 Дан пиос солы шуизы: «Шып ул, куарадэ но медам кылэ, а то ми пӧлысь куд-огезлэн вожез потоз но тӥ вылэ урдскозы, озьы тон астэ но, семьяостэ но быдтод». 26 Дан пиос мыноно сюрессы кузя азьлань вамыштӥзы; нош Миха адӟиз, соос солэсь кужмоесьгес шуыса, соку со гуртаз берытскиз.


  27 Нош [Дан пиос] Михалэсь лэсьтэм макеоссэ, со дорын улӥсь священникез бордазы кутӥзы но Лаисын улӥсь дыртӥсьтэм, шыпыт калык доры мыныса, вылазы урдскизы, мечъёсынызы соосты погыртӥзы, нош городзэс тылын сутӥзы. 28 Соослы нокин но юрттӥськыны ӧз быгаты, уго соос Сӥдонлы кыдёкын улӥзы, нокинэн но кусып ӧз возе. Лаис кар нёжалын, Беф-Рехов карлы матын сылэ вал. Выльысен город пуктӥзы но отчы улыны интыяськизы. 29 Городзылы ним сётӥзы: Дан, Израильлэн пиезлэсь, Дан атайзылэсь, нимзэ; азьвыл со город Лаис шуыса нимаськиз.


  30 Дан пиос асьсэлы сульдэр пуктӥзы; Манассиялэн Гирсон пиезлэн Ионафан пиез, солэн пиосыз, соосты та музъемысь мукет интые улыны интыятозь, Дан выжыын священникъёс вал. 31 Инмарлэн коркаез Сӥломын луон дыръя Дан пиос пырак ӵоже доразы Михалэсь лэсьтэм сульдэрзэ возизы.

  

  
  

  СУДЬЯОСЛЭН КНИГАЗЫ


  19-тӥ ЛЮКЕТ


  1 Со вакытэ, куке Израильлэн эксэез ӧй на вал, Ефрем гурезь бамалын улӥз одӥг левит. Иудеяысь Вифлеем карысь аслыз ляльчи кышно вайиз. 2 Ляльчи кышноез соин споре пыриз но Иудеяысь Вифлеем каре атаез доры кошкиз; отын со ньыль толэзь улӥз. 3 Кузпалыз султӥз но со доры сюлмысьтыз вераськыны шуыса кошкиз, берен дораз ваемез потӥз. Бӧрсяз медозэ но кык ишакъёссэ кутӥз. Ляльчи кышноез сое атаезлэн юртаз пыртӥз. 4 Та пинал кышномуртлэн атаез сое адӟиз но шумпотыса пумитаз; варматаез, пинал кышномуртлэн атаез, сое кошкыны лэзьытэк гуртаз возиз. Левит отын куинь нунал улӥз; сиизы-юизы, отын ик кӧлӥзы. 5 Ньылетӥ нуналаз соос вазь ик султӥзы но кошкыны дасяськизы. Егит кышномуртлэн атаез эмеспиезлы шуиз: «Шорем нянен кӧттэ тыр, собере кошкоды».


  6 Ӧз кошке, кылизы, ӵош сиизы-юизы. Егит кышномуртлэн атаез со муртлы шуиз: «Эшшо одӥг уй кыль, лулыд-сюлмыд шумпотыса мед улоз». 7 Со адями султэм вал ини кошкыны шуыса, но варматаез туж кыльыны куриз но, со нош ик татын уйзэ потӥз.


  8 Витетӥ нуналаз кошкыны шуыса, со вазь ик султӥз. Соку егит кышномуртлэн атаез солы шуиз: «Лулдэ-сюлэмдэ [нянен] юнматы, эн дыртэ нуназе вуытозь кошкыны». Кыксы ик сиськизы, [юизы но]. 9 Со адями султӥз кошкыны шуыса, ляльчи кышноез но, медоез но. Егит кышномуртлэн атаез, талэн варматаез, шуиз: «Тани, нунал ӝыт пала вырӟиз ини, кӧлэ, мон тӥледыз курисько; ӝоген шунды пуксёз ини, кӧл татын, лулыд-сюлмыд мед шулдыръяськоз; ӵуказе вазь ик султод но гуртад бертод».


  10 Но воргорон кӧлыны соглаш ӧз луы, султӥз но кошкиз; Иевус доры вуиз, кудзэ али Иерусалим шуо; соин ӵош тӥрлык вайись кык ишакъёс, ляльчи кышноез но вуизы.


  11 Иевуслы матэ вуыкузы, ӝыт вуэ вал ини. Медо пи кузёезлы шуиз: «Ойдо, иевусейёслэн городазы пырыса, отын кӧлом». 12 Кузёез солы шуиз: «Ум, мурт выжылэн, израиль калык пӧлысь луымтэ муртъёслэн, городазы ум пыре, Гивае вуттӥськом». 13 Аслаз ляльчиезлы левит шуиз: «Вуттӥськом Гивае яке Рамае, кудаз ке но огаз кӧломы». 14 Кошкизы, мынон сямен, Вениамин выжылэн Гива карез доры вуыкузы, шунды пуксиз. 15 Уйзэс потыны соос Гивае кожизы. Городэ вуыса, ульчаязы пуксизы; нокин но соосты гуртаз кӧлыны ӧз чорты.


  16 Но, тани, ӝытозь ужаса, бусыысьтыз бертэ одӥг пересь мурт; со вордскемын вал Ефрем гурезьын, нош ачиз улӥз Гиваын. Та интыын улӥз Вениамин выжыысь калык. 17 Пересь мурт синъёссэ ӝутӥз но, кар ульчаын пукись сюресчиез адӟыса, солы шуиз: «Кытчы мынӥськод? Кытысь татчы вуид?» 18 Со солы шуиз: «Иудеяысь Вифлеем карысь ми Ефрем гурезе мынӥськомы, отын мон улӥсько; мон Иудеяысь Вифлеем каре ветлӥ, али Кузё-Инмарлэн корказ мынӥсько, нош нокин но монэ уйме потыны дораз уг ӧтьы. 19 Ишакъёсмес сюдыны куромы но, сиёнмы но вань; аслым сиыны-юыны няне но, винае но вань, ляльчи кышноелы но, медоелы но тырмыт; ми, тынад ляльчиосыд, номырлы ёрмыса ум улӥське». 20 Солы пересь мурт шуиз: «Эн сюлмаськы, маид ӧвӧл, сое шедьто, только ульчаын эн кӧлы».


  21 Сое корказ пыртӥз, ишакъёсызлы сиён сётӥз, асьсэос пыдъёссэс миськизы но сиськизы, юизы. 22 Шулдыр мылкыдын пукон дыръязы та городын улӥсьёс, азэм муртъёс, коркаез котыртӥзы но, ӧсэ йыгаськыса, коркалэн кузёезлы, пересь пиосмуртлы, шуизы: «Коркад пырем пиосмуртэз татчы потты, милям сое тодэммы потэ».


  23 Коркалэн кузёез соос доры потыса шуиз: «Уг яра, агай-вынъёсы, урод уж эн лэсьтэ, та адями мынам коркам пыриз, таӵе юрӟым-укылтэм ужез эн лэсьтэ. 24 Тани, мынам бызьымтэ нылы вань, нош солэн – ляльчи кышноез, соосты потто тӥ доры, мар каремды потэ, каре соосын, сантэма соосты, нош та пиосмуртлы таӵе юрӟым-укылтэм ужез эн лэсьтэ». 25 Нош соос сое кылэм но уг каро. Соку левит ляльчи кышнозэ кутӥз но соос доры ульчае поттӥз. Соос сое мыскыллязы, быдэс уй, ӵукнаозь сое курадӟытӥзы. Ӵукна ӟардыку гинэ, дораз бертыны лэзизы. 26 Куазь ӟардыку, пересь муртлэн корка дораз вуыса, кытын вал солэн кузёез, кышномурт ӧс выжые пограз но отын, куазь югыт луытозь, кыллиз.


  27 Кузёез ӵукна султӥз, сюрес вылэ потыны дасяськыса, корка ӧсэз усьтӥз но, тани, ляльчи кышноез ӧс выжыын кылле, киосыз ӧс янак вылэ понэмын. 28 Со ляльчи кышноезлы шуиз: «Султы, кошкомы ни». Но вазись ӧйлась: [со кулэмын вал ини]. Ляльчи кышнозэ ишакез вылэ понӥз но султыса ас интыяз кошкиз. 29 Дораз вуэм бере кияз пурт кутӥз но ляльчи кышнозэ дас кык люкетлы вандылӥз, люкетэн-люкетэн соосты ыстӥз Израильлэн вань палъёсаз. 30 Ваньзы тае адӟыса шуизы: «Египет музъемысь потэммы дырысен та нуналозь таӵеез адӟеммы но, кылэммы но ӧй вал». [Аслаз ыстэм муртъёсызлы таӵе косон сётӥз: «Вань Израиль выжыослы вералэ: куке но соку та выллем ужъёс вал-а ни?] Учкелэ, куспады кенеше но вералэ».

  

  
  

  СУДЬЯОСЛЭН КНИГАЗЫ


  20-тӥ ЛЮКЕТ


  1 Вань израиль пиос султӥзы – огкылысь, одӥг адями кадь, Дан музъемысен Вирсавияозь, Галаад музъемысь но потэмъёс огазе, Массифа каре, Кузё-Инмар азе люкаськизы. 2 [Кузё-Инмар азе] люкаськизы быдэс калыклэн кивалтӥсьёсыз, вань Израиль выжыос, Инмар калыклэн кенешаз люкаськизы, ньыль сю сюрс мурт пыдын ожмаськисьёс мечъёссэс кутӥзы.


  3 Вениамин пиос кылӥзы, израиль пиос Массифае лыктӥллям шуыса. Израиль пиос шуизы: «Вералэ, кызьы ортчиз та лек уж?» 4 Вием кышномуртлэн картэз, левит, ответ сётыса шуиз: «Ляльчи кышноеным мон Вениаминлэн Гива караз уйме ортчытыны пыри, 5 соку мон вылэ Гиваын улӥсьёс урдӥськизы, мыным луыса юртэз уйин котыртӥзы; малпало вал монэ виыны, ляльчи кышноме курадӟытӥзы, [мыскыллязы], ӧз чида, кулӥз. 6 Ляльчи кышноме мон люкетэн-люкетэн вандылӥ но вань Израиль выжыос доры лэзи, уго со муртъёс Израильын юрӟым, кырсь уж лэсьтӥзы. 7 Тани, тӥ ваньды, израиль пиос, учке-эскере та ужез но вералэ, мар кароно».


  8 Быдэс калык, ваньзы одӥгтэм ӝутскизы но шуизы: «Огмы но улон интыямы ум берытске, гуртамы ум мынэ. 9 Тани, табере мар каромы Гивалы: жеребе кутыса, со вылэ [мыномы]; 10 вань Израиль выжыослэсь сю мурт пӧлысь дассэ, сюрс мурт пӧлысь сюзэ, дас сюрс мурт пӧлысь сюрс муртсэс бырйыса басьтомы; калыкез сюдыны сиён-юон мед ваёзы, соос мынозы Вениамин выжылэн Гива городэзлы пумит, Израильын юрӟым-кырсь ужъёс лэсьтэмзы понна соосты вӧсь карыны».


  11 Вань израиль калык огкылысь, одӥг адями кадь, Гива городлы пумит мыныны люкаськизы. 12 Израиль выжыос быдэс Вениамин выжылы вераны адямиоссэс ыстӥзы: «Кыӵе юрӟым-кырсь уж тӥ дорын лэсьтэмын! 13 Гиваын улӥсь юрӟым-кырсь ужъёсын ашкынэм адямиостэс ми кие сётэ, ми соосты виёмы, таӵе юрӟым ужез Израильысь выжытэм быдтомы». Нош Вениамин пиос агай-вынъёссылэсь, израиль пиослэсь верамзэс кылэм-адӟем ӧз каре. 14 Пӧртэм городъёсын улӥсь Вениамин пиос Гивае люкаськизы израиль пиослы пумит ожен мынон вылысь. 15 Со нуналэ пӧртэм городъёсысь, мечъёссэс кутыса, кызь куать сюрс Вениамин пиос вуизы; со сяна, Гиваысь сизьым сю йыг-йыгесь ожгарчиос быръемын вал. 16 Вань та калык пӧлын вал сизьым сю паллян киын ожмаськисьёс, ваньзы соос из зӥръянысьтызы изэз туж шонер зӥрто, йӧтытэк уг кылё вал.


  17 Вениамин пиосты лыдъятэк, израиль пиос пӧлысь меч кутэмъёссылэн лыдзы ньыль сю сюрс мурт вал; ваньзы соос ожмаськыны ярамонэсь.


  18 Израиль пиос султӥзы но Инмар корка мынӥзы, Инмарлэсь тэльмырыса юазы: «Ми пӧлысь кин нырысь ик Вениамин пиосын ожмаськыны мыноз?» Кузё-Инмар шуиз: «Нырысь радын [мынозы] Иуда пиос».


  19 Ӵукна вазь ик израиль пиос султӥзы но Гива вӧзы станэн интыяськизы. 20 Израиль пиос Вениамин пиосын ожмаськыны ӝутскизы, израиль пиос, ожмаськыны дась луыса, Гива вӧзы султӥзы, 21 Вениамин пиос Гиваысь потӥзы но со нуналэ кызь кык сюрс израиль пиосты погыртӥзы.


  22 Но израиль калыклэн мылкыдыз ӧз куашка, соос нош ик азьвыл сылэм интыязы радэн-радэн ожмаськыны интыяськизы. 23 Израиль пиос мынӥзы но ӝытозь Кузё-Инмар азьын бӧрдыса улӥзы, Кузё-Инмарлэсь тэльмырыса юазы: «Вениамин братэлэн пиосызлы пумит эшшо мыноно на-а ожмаськыны?» Кузё-Инмар шуиз: «Мынэлэ соин ожмаськыны».


  24 Кыкетӥ нуналаз израиль пиос Вениамин пиос доры вуизы. 25 Кыкетӥ нуналаз Вениамин соослы пумит Гиваысь потӥз, соку эшшо дас тямыс сюрс мечен сылӥсь израиль пиосты музъем вылэ погыртӥзы.


  26 Соку вань израиль пиос, вань калык Инмар корка мынӥзы, отын пукизы, Кузё-Инмар азьын бӧрдыса улӥзы; со нуналэ ӝытозь визяса улӥзы, Кузё-Инмар азьын тылын сутӥськись курбонъёс, тупаса улонлы сӥзем курбонъёс сётӥзы. 27 Израиль пиос тэльмырыса Кузё-Инмарлэсь юазы (со дыре Инмарлэн сӥзён-косонэныз ковчег отын вал, 28 Ааронлэн Елеазар пиезлэн Финеес пиез со азьын сылӥз): «Потоно на-а мыным эшшо Вениамин братэлэн пиосыныз ожмаськыны, яке кулэ ӧвӧл ни-а?» Кузё-Инмар шуиз: «Потэлэ; ӵуказе сое тӥляд киулады сёто».


  29 Гива котыре израиль ожгарчиоссэ ватӥськытӥз. 30 Куинетӥ нуналаз израиль пиос Вениамин пиослы пумит ожмаськыны мынӥзы, Гива доры вуыса, азьвыл кадь ик радэн-радэн султӥзы. 31 Вениамин пиос израиль калык вылэ урдскизы, городлэсь палэнэ кариськизы но азьло кадь ик израиль пиосты сюресъёс вылысен виылыны кутскизы; соос пӧлысь огез сюрес Вефиле, мукетыз бусы кузя Гивае мынэ; ог куамын израиль пиосты виизы. 32 Вениамин пиос шуизы: «Соос азьло кадь ик асьме азе пограло». Нош израиль пиос шуизы: «Ваелэ соос дорысь бызьыса кошкоме но соосты городлэн палэназ, сюресъёс вылэ, поттоме». [Озьы ик каризы].


  33 Вань израиль пиос интыысьтызы султӥзы но Ваал-Фамаре огазе, радэн-радэн султӥзы. Ватӥськыса улӥсь израиль ожгарчиос ас интыысьтызы, Гивалэн шундыпуксён паласеныз, потыса азьлане вырӟизы. 34 Гива азе быдэс Израильысь быръем дас сюрс ожгарчиос вуизы, туж кужмо ожмаськон кутскиз; Вениамин пиос ӧз тодэ, соосты шугадӟон вите шуыса. 35 Кузё-Инмар Вениаминэз израиль пиос азе погыртӥз; со нуналэ израиль ожгарчиос кызь вить сюрс сю меч кутэм Вениамин пиосты погыртӥзы.


  36 Вениамин пиос асьсэлэсь пограмзэс адӟемзы бере израиль пиос интызэс Вениамин пиослы сётӥзы, уго соос оскиськизы Гива вӧзын ватӥськыса улӥсь ожгарчиоссылы. 37 Ватӥськыса улӥсь ожгарчиос Гива вылэ урдскыны дыртӥзы, город пушкы пыризы но вань улӥсьёссэ меченызы погыртӥзы. 38 Израиль пиос ватӥськыса улӥсь ожгарчиослы веразы, ожмаськыны кутсконо шуыса тодмет мед сётозы – городысь ӵын ӝутӥськыны мед кутскоз. 39 Израиль пиос ожмаськон интыысь берлане чигнамзы бере Вениамин пиос израиль калыклэсь куамын муртсэ погыртыны вуизы, соку соос шуизы: «Азьло ожмаськонъёс дыръя кадь ик таосыз асьме азе усьыло». 40 Со виын городысь юбо кадь ӵын ӝутскыны кутскиз. Вениамин пиос мышказы учкизы но адӟизы: быдэс городысь ӵын инме ӝутске. 41 Израиль пиос берытскизы, нош Вениамин куалектӥз – адӟиз уго, со доры шугадӟон вуиз шуыса. 42 Израиль пиослэсь кышкаса, соос сюрес кузя кыр дуннее пегӟыны ӧдъязы, но тӥр-пурт соосты сутӥз, городъёсысь потэмъёс соосты отчы виылӥзы.


  43 Вениаминэз котыртӥзы, Менухаозь уйыса мынӥзы, Гивалэн самой шундыӝужан палозяз соосты погыръязы. 44 Вениамин выжылэн дас тямыс сюрс кужмо пиосыз виемын вал.


  45 [Кылемез] берыктӥськыса кыр дуннеысь Риммон изгурезь доры бызьыны кутскиз, нош сюрес вылысен эшшо вить сюрс муртсы виемын на вал; Гидомозь соосты уйыса мынӥзы, эшшо кык сюрс муртсэс виизы. 46 Со нуналэ Вениаминлэн меч кутэм кызь вить сюрс пиосыз быризы, ваньзы соос кужмоесь пиосмуртъёс вал.


  47 [Кылем люкетэз], куать сю мурт, берыктӥськыса кыр дуннеысь Риммон гурезе пегӟизы, Риммон изгурезьын соос ньыль толэзь ӵоже улӥзы. 48 Израиль пиос нош ик Вениамин пиослы пумит ожен мынӥзы но мечъёсын соосты коразы – городысь адямиосты но, пудо-животэз но, – ваньзэ, мар соослэн пумитазы сюриз [вань городъёсын тазьы каризы], городэ мынон сюрес вылын мар шедиз, ваньзэ тылын сутӥзы.

  

  
  

  СУДЬЯОСЛЭН КНИГАЗЫ


  21-тӥ ЛЮКЕТ


  1 Массифаысен израиль пиос кыл сётӥзы: ми пӧлысь одӥг мурт но нылзэ Вениамин пиослы кышнолы уз сёты.


  2 Калык Инмар корка лыктӥз но отын ӝытозь Инмар азьын пукиз, куаразэс бадӟым карыса, кужмо бӧрдыны кутскизы, 3 шуизы: «Кузё-Инмармы, Израильлэн Инмарез! Малы Израильын тазьы луиз – ӧвӧл ни табере Израильлэн одӥгез выжыез».


  4 Ӵуказеяз ӵукна калык вазь ик султӥз но курбон сётон ӝӧк лэсьтӥз, собере тылын сутӥськись курбонъёс, тупаса улонлы сӥзем курбонъёс сётӥзы.


  5 Израиль пиос шуизы: «Кузё-Инмар азе Израильлэн вань выжыосыз пӧлысь та люкаськонэ кин ӧз лыкты?» Туж секытэсь карган кылъёс верамын вал Массифае, Кузё-Инмар азе лыктымтэослы, верамын вал, соос виемын луозы шуыса.


  6 Израиль пиослы Вениамин братсы жаль потӥз, соос шуизы: «Туннэ Израиль бордысь одӥг выжы ӵогыса уськытэмын; 7 кышноос пумысен, кылем люкетэныз ма кароно асьмелы, Кузё-Инмар азьын кыл сётӥмы уго, нылъёсмес соослы кышнолы ум сётэ шуыса?» 8 Шуизы: «Массифае, Кузё-Инмар азе Израиль выжыос пӧлысь ваньмыз ветлӥз-а?» Тодмо луиз: Кузё-Инмар азе Галаадысь Иавис карысь та люкаськонэ нокин но ветлымтэ. 9 Котыр ласянь калыкез эскеризы-чаклазы но тодӥзы: Галаадысь Иавис карысь одӥг адями но ӧй вал.


  10 Люкаськем калык отчы дас кык сюрс кужмоесь воргоронъёсты ыстӥз но таӵе косон сётӥз: «Мынэлэ, Галаадысь Иавис карын улӥсьёсты – кышномуртъёссэс но, нылпиоссэс но – мечен коралэ. 11 Тани, тӥ мар каре: вань пиосмуртъёсты, пиосмуртэн кӧлам вань кышномуртъёсты виылэ, [нош пиосмуртэз тодымтэ нылъёсты улэп кельтэ». Озьы ик каризы].


  12 Галаадысь Иавис карысь соос пиосмуртэн кӧламтэ ньыль сю егит нылъёсты шедьтӥзы, соосты сылон интыязы, Ханаан музъемысь Сӥлом каре, вайизы. 13 Вань люкаськем калык Риммонысь изгурезе пегӟем Вениамин пиосын вераськыны ас адямиоссэ ыстӥз, соослы тупаса улон ялӥз. 14 Соку Вениамин пиос [израиль пиос доры] берытскизы, нош [израиль пиос] соослы Галаадысь Иавис карысь улэп кылем нылкышноосты сётӥзы; но соос ваньмызлы ӧз сюре.


  15 Калыклэн Вениамин выжы пумысен сюлмыз вӧсь луиз, Кузё-Инмар Израиль выжыосты ваньзэс быдэс ӧз возьы шуыса. 16 Люкаськонысь тӧроос шуизы: «Мар кароно кышнотэк кылем воргоронъёсын, Вениамин выжыысь нылкышноос быдтэмын уго?» 17 Соку шуизы: «Люкет музъем улэп кылем Вениамин пиос кие мед кылёз, Израильлэн выжыез медаз быры; 18 нош ми нылъёсмес соослы кышнолы сётыны ум быгатӥське, уго израиль пиос кыл сётыса шуизы: ”Вениамин выжые кин нылзэ кышнолы сётоз, со мурт каргамын мед луоз”».


  19 Соку шуизы: «Арлы быдэ Сӥломын Кузё-Инмарлэн праздникез луэ; Сӥлом интыяськемын Вефильлэн уйпалаз, Вефильысь Сӥхеме нуись сюреслэн шундыӝужан палаз, Левоналэн лымшораз».


  20 Вениамин пиослы таӵе косон сётӥзы: «Мынэлэ виноград бакчае но отчы ватӥське. 21 Чаклаське, Сӥломысь нылъёс шудон пӧлы эктыны люкаськизы ке, соку тӥ виноградпуд улъёсысь потэлэ но ваньды асьтэлы Сӥлом нылэз кышнолы кутэ, собере Вениамин музъемады мынэ. 22 Со нылъёслэн атайёссы, агай-вынъёссы ми доры урттылӥськыны лыктӥзы ке, ми соослы шуомы: ”Соос понна милемыз простить каре, уго ожмаськон дыръя котькудзылы соослы ми кышно ӧм басьтэ, тӥ но соослы ӧд сётэ; табере тӥ янгыш луиськоды”».


  23 Вениамин пиос озьы ик каризы: ваньзы соос эктӥсьёс пӧлысь асьсэлы кышно лушказы, собере ас музъемазы берытскизы, городъёс пуктылӥзы, отын улыны кутскизы.


  24 Со виын ик израиль пиос ваньзы асьсэлэн выжыоссы, улыоссы доры берытскизы, асьсэлэн вордскем музъемазы берытскизы.


  25 Со вапумъёсы Израильлэн эксэез ӧй вал; ваньзэ ас тодэмзыя лэсьтылӥзы, мае соос та шонер уж луэ шуыса лыдъяло вал.

  

  

  

  РУФЬЛЭН КНИГАЕЗ


  1-тӥ ЛЮКЕТ


  1 Судьяос кивалтон аръёсы музъем вылэ сютэм ар вуиз. Соку Иудеяысь Вифлеем карысь одӥг адями аслаз кышноеныз но кык пиосыныз ӵош Моав музъеме улыны кошкиз. 2 Со муртлэн нимыз вал Елимелех, кышноезлэн нимыз Ноеминь, нош кык пиосызлэн нимъёссы – Махлон но Хилеон; соос вал Иудеяысь Вифлеем карысь Ефрафа выжыысь. Соос Моав музъеме лыктӥзы но отчы улыны кылизы.


  3 Ноеминьлэн кузпалыз Елимелех кулӥз, кык пиосыныз со улыны кылиз. 4 Моав нылъёсты соос кышно басьтӥзы, огезлэн нимыз Орфа, нош мукетызлэн – Руфь; отын соос ог дас ар пала улӥзы. 5 Бӧрысьгес [солэн] кыкез ик [пиосыз], Махлон но Хилеон, кулӥзы; та кышномурт пиосыз бере, картэз бере но улыны кылиз на.


  6 Кенъёсыныз ӵош со Моав музъемысь берен кошкиз, уго Моав шаерын со кылӥз, Инмар Аслаз калыкез доры вуылӥз но соослы нянь сётӥз шуыса. 7 Азьвыл улэм интыысьтыз со кошкиз, кыкез ик кенъёсыз но со сьӧры мынӥзы. Иудей музъеме берытскон дыръязы, сюрес кузя мыныкузы, 8 Ноеминь кык кенъёсызлы шуиз: «Мынэлэ, анайёстылэн юртазы берытске; Кузё-Инмар тӥледлы гажан-жалянзэ мед возьматоз, кызьы тӥ гажан-жаляндэс возьматӥды кулэмъёслы но, мыным но. 9 Кузё-Инмар тӥледлы кыкнадылы ик кузпал дорын каньылэн, кышкатэк улон инты мед сётоз!» Кыксэс ик чупаз, нош соос куараен бӧрдыны кутскизы. 10 Соос шуизы: «Ум берытске, ми тонэн ӵош тынад калыкед доры мыномы».


  11 Нош Ноеминь шуиз: «Берытске, нылъёсы. Малы кулэ тӥледлы мон сьӧры мыныны? Тӥледлы кузпал луон понна мынам пушкам пи нуныосы вань шат? 12 Берытске, нылъёсы, берытске, мон уго пересь ини бызьыны; мон шуысал ке но, мынам вань али оскиськонэ, та уез кузпалэн ке но кӧлысал, собере пи нуныос вайысал ке, – 13 соос быдэ вуытозь, возьмаса улысалды-а? Ӝегатӥськыса, бызьытэк улыны тӥледлы яра шат? Ӧвӧл, нылъёсы, тӥ понна мон туж чигиськисько, уго Кузё-Инмарлэн киыз мон доры вӧсь карыны вуиз».


  14 Соос нош ик куараен бӧрдыны кутскизы. Соку Орфа картэзлэн анаеныз люкиськиз, [со ас калыкез доры берытскиз], нош Руфь анайзы борды кылиз. 15 [Ноеминь Руфьлы] шуиз: «Тани, кенакед ас калыкез доры, аслаз инмаръёсыз доры берытскиз, тон но кенакед бӧрсьы ас калыкед доры берытскы». 16 Нош Руфь шуиз: «Эн ёрты монэ, дорысьтыд кошкыны косыса, гуртам бертыны косыса; кытчы тон мынод, мон но отчы ик мыно, кытын тон улод, мон но отын ик уло; тынад калыкед – мынам калыке луоз, тынад Инмаред – мынам Инмаре луоз; 17 кытчы тон кулод, мон но отчы ик мед кулом, отчы ик монэ но мед ватозы; Кузё-Инмар мыным сое но, тае но лэсьтӥз ке, эшшо но тросгес лэсьтоно луиз ке; кулон гинэ монэ тынэсьтыд мед люкоз». 18 [Ноеминь] солэсь бӧрсяз мыныны юн мылкыдзэ адӟиз но сое либатэмысь дугдӥз.


  19 Кыкназы ик ӵош вамыштӥзы, Вифлееме вуизы. Вифлееме вуэм беразы быдэс город бугырскиз, ог-огзылэсь юазы: «Та Ноеминь-а?» 20 Ноеминь соослы шуиз: «Эн нималэ монэ Ноеминь*а шуыса, нималэ монэ Мара*б шуыса, уго Дунне Кутӥсь Инмар мон доры туж бадӟым куректон-кайгу лэзиз; 21 татысь мон ваньбурен потӥ вал, нош берыктӥз монэ Кузё-Инмар буш киын; малы монэ Ноеминь шуыса ниманы кулэ, куке мыным Кузё-Инмар курадӟон сётӥз, Дунне Кутӥсь Инмар шудтэм улон лэзиз?»


  22 Ноеминь дораз бертӥз, солэн сьӧраз кенэз – моав ныл, Руфь – лыктӥз, Моав музъемысь со лыктӥз; Вифлееме соос йыды аран кутскон вакытэ вуизы.

  


  *а1:20 Ноеминь – «синмаськымон» шуэм луэ;


  *б1:20 Мара – «курыт» шуэм луэ

  

  
  

  РУФЬЛЭН КНИГАЕЗ


  2-тӥ ЛЮКЕТ


  1 Ноеминьлэн картэзъя туж сӥё-дано, Елимелех выжыысь ӵыжы-выжыез вал, солэн нимыз Вооз. 2 Моав ныл Руфь Ноеминьлы шуиз: «Бусые мыныса утчало ай, кин мыным ӟеч мылкыдзэ возьматӥз, солэн пытьы кузяз шеп бичаса мыно». Ноеминь солы шуиз: «Мын, нылы». 3 Бусые вуиз но арасьёслэн бервылысьтызы шеп бичаны кутскиз. Озьы кемдӥз: та бусылэн люкетэз Елимелех выжыысь Воозлэн вал. 4 Тани, Вооз Вифлеемысь вуиз но арасьёслы шуиз: «Кузё-Инмар тӥледын!» Соос шуизы: «Кузё-Инмар тонэ бакель мед кароз!»


  5 Арасьёсын кивалтыны пуктэм медоезлэсь Вооз юаз: «Кинлэн та нылмуртэз?» 6 Арасьёсын кивалтӥсь медо шуиз: «Та – моав ныл, со Ноеминь сьӧры Моав музъемысь татчы лыктӥз; 7 со мыным шуиз: ”Арасьёслэн культо октэм бервылысьтызы мыныса шеп бичало ай”; лыктӥз но вазь ӵукнаысен ик ини со татын; дораз ӧжыт гинэ улэ».


  8 Вооз Руфьлы шуиз: «Кылзы, нылы, мукет бусыосы бичаськыны эн ветлы, татысь эн кошкылы, мынам медо нылъёсыным огазьын ужа. 9 Соослэсь арано бусызэс син азяд возь, соос сьӧрын ветлы; медоосылы верай, соос тонэ медаз йӧтылэ шуыса; сюэд куасьмиз ке, ву возён сосудъёс доры мын но ю, кытысь омыръяло мынам медоосы». 10 Руфь ымныр вылаз выдӥз, музъемозь йыбырттӥз но солы шуиз: «Мар понна тон та быдӟа гажан-жаляндэ мыным возьматӥськод, монэ санэ понӥськод, мон мурт калык пӧлысь потэмын ук?» 11 Вооз, ответ сётыса, солы шуиз: «Мыным ваньзэ веразы, кызьы тон кузпалыд кулэм бере анаеныды улӥд, кызьы тон вордэм атайдэ, анайдэ, вордскем шаердэ кельтӥд но мурт калык доры лыктӥд, кудзэ тон толон но, толон валлян но уд тодӥськы вал; 12 та ужед понна Кузё-Инмар тыныд тыр берекетсэ мед сётоз, Израильлэн Инмарез Кузё-Инмар, Кин доры тон лыктӥд Солэн бурд улаз буйгатскон шедьтон понна, бадӟым медзэ-кузьымзэ тыныд мед сётоз!» 13 Руфь Воозлы шуиз: «Тынад гажась-жалясь син азьысьтыд медам усьы, кузёе! Тон монэ буйгатӥд, ляльчиедлэн сюлмызлы кельшымон кылъёс верад, одӥг ляльчиеныд но оградэ султыны мон уг сылӥськы ке но».


  14 Солы Вооз шуиз: «Нуназе карон дыр вуиз, лыкты татчы, уксусэ веттылыса, няньдэ си». Руфь арасьёс вӧзы пуксиз. Вооз солы нянь сётӥз; сииз, кӧтыз тыриз, эшшо кылиз на. 15 Руфь бичаськыны султӥз. Аслаз медоосызлы Вооз таӵе косон сётӥз: «Культоос вискысь но мед бичалоз, сое унь-мань эн каре, 16 культо пушкысь но шепез ишкалтыса солы кельтылэ, мед бичалоз [но мед сиёз], эн тышкаське сое».


  17 Озьы со ӝытозь бусыын бичаськиз, бичамзэ кутсаз, одӥг ефа мында йыды тысь люкаськиз. 18 Тысьсэ ӝутыса, город пала вамыштӥз, анайзы солэсь бичам ю тысьсэ адӟиз. Кӧтыз тырем бере кылем люкетсэ [Руфь гадьысьтыз] поттӥз но солы сиыны сётӥз. 19 Анайзы солы шуиз: «Кытын тон туннэ бичаськид, кытын ужад? Бакельлыко мед луоз тонэ кабыл басьтӥсь мурт!» [Руфь] анайзылы вераз кин дорын ужамзэ, со шуиз: «Кин дорын мон туннэ ужай, солэн нимыз Вооз». 20 Ноеминь кенэзлы шуиз: «Кузё-Инмар сое бакель мед кароз улэпъёсты но, кулэмъёсты но гажам-жалямез понна!» Ноеминь шуиз: «Со – асьмелэн матысь муртмы; ӵыжы-выжыосмы пӧлысь одӥгез». 21 Моав ныл Руфь [анайзылы] шуиз: «Со эшшо тазьы но шуиз на: ”Аранме быдтытозязы, медо кышномуртъёсыным огазьын лу”». 22 Руфь кенэзлы Ноеминь шуиз: «Туж умой луоз, нылы, солэн медо кышноосыныз огазьын ветлӥд ке, мукет бусыосын соку тонэ уз ни ултӥялэ». 23 Озьы со, йыды аран бырытозь, чабей аран бырытозь, Воозлэн медоосыныз валче ужаз, [ю шеп] бичаз; картэзлэн анаез дорын улӥз.

  

  
  

  РУФЬЛЭН КНИГАЕЗ


  3-тӥ ЛЮКЕТ


  1 Ноеминь, картэзлэн анаез, солы шуиз: «Нылы, тыныд умой мед луоз шуыса, тыныд каньылэн, кышкатэк улон инты ум утча-а? 2 Тани, Вооз, асьмелэн ӵыжы-выжымы, кинлэн медоосыныз огазьын тон ужад, та уй итымаз йыдызэ тӧлэ. 3 Мисьтӥськы, ческыт зыно вӧен зыраськы, [чебер] дӥськуттэ дӥся, итыме мын, со сиыса, юыса дугдытозяз, солы эн возьматскы; 4 изьыны выдӥз ке, тод выдон интызэ; соку мын но пыд дорысьтыз шобретсэ ӝут, пыд выжыяз выд; со вералоз, мар тыныд карыны кулэ». 5 [Руфь] шуиз: «Мар тон мыным верад, ваньзэ быдэсто».


  6 Итыме мынӥз но лэсьтӥз ваньзэ озьы, кызьы косӥз анайзы. 7 Вооз кӧтсэ тыриз, сюзэ юзматӥз но мылкыдыз капчи луиз, мыныса кабан выжые изьыны выдӥз. Руфь шыпытэн лыктӥз, пыд выжыысьтыз шобретсэ ӝутӥз но шыпытак отчы выдӥз. 8 Уйшоре Вооз куалектыса сайказ, ӝутскиз но адӟиз: солэн пыд выжыяз кышномурт кылле. 9 [Вооз солэсь] юаз: «Кин тон?» Со шуиз: «Мон – Руфь, тынад ляльчиед, бурдыныд ляльчидэ шобырты, тон милям ӵыжы-выжымы ук». 10 [Вооз] шуиз: «Нылы, тонэ [Инмар] Кузё-Инмар бакель мед кароз! Та берпуметӥзэ ӟеч уждэ, азьвылэз сярысь но ӟечгес лэсьтӥд – егит пиосты утчаны ӧд мыны – начаръёссэ но, узыръёссэ но. 11 Нылы, эн кышка, мае тон курид, ваньзэ быдэсто, уго мынам калыкелэн вань капка выжыосаз, тон ӟеч сямо кышномурт луиськод шуыса, ваньмыз тонэ тодо. 12 Зэм, мон тӥляд ӵыжы-выжыды луисько, но вань на мынэсьтым но матысез ӵыжы-выжыды. 13 Та уйдэ татын ик ортчыты, нош ӵуказе со тонэ кутӥз ке, умой луоз, ас бордаз мед кутоз; со тонэ кулэ ӧз ке кары, мон тонэ ас бордам куто. Улэп Кузё-Инмар! Ӵукнаозь кӧл».


  14 Руфь солэн пыд выжыяз ӵукнаозь кӧлӥз, ог-огзэс тодмамлэсь азьло Руфь пыд йылаз султӥз. Соку Вооз шуиз: «Нокин но медаз тоды, кышномурт итымам вуылӥз шуыса». 15 Вооз солы шуиз: «Вылысь дӥсяндэ вай татчы, кутыса возь». Руфь кутыса возиз. Вооз [солы] куать мертэт йыды сётӥз, Руфь вылэ ошиз но городэ кошкиз.


  16 Нош [Руфь] анайзы доры берытскиз. Анайзы [солы] шуиз: «Мар ни, нылы?» Руфь ваньзэ вераз, ма кариз Вооз. 17 Руфь [анайзылы] шуиз: «Со мыным та куать мертэт йыды сётӥз но шуиз: ”Анайды доры буш киын эн мыны”». 18 Ноеминь солы шуиз: «Ужъюгдурлэсь йылпумъяськемзэ тодытозяд, возьма, нылы, уго та адями туннэ ужзэ йылаз-пумаз вуттытозь, тэк уз пукы».

  

  
  

  РУФЬЛЭН КНИГАЕЗ


  4-тӥ ЛЮКЕТ


  1 Вооз кар капка доры потӥз но отчы пуксиз. Тани, вӧзтӥз ортче ӵыжы-выжыез, со сярысь вераз вал Вооз. Со муртлы [Вооз] вазиськиз: «Пыр татчы, пуксьы». Со пыриз но пуксиз. 2 Кар тӧроос пӧлысь [Вооз] дас муртэ люказ но соослы шуиз: «Татчы пукселэ». Соос пуксизы. 3 [Вооз] ӵыжы-выжы пиезлы шуиз: «Моав бусыысь берытскем бераз Ноеминь Елимелех агаймылэсь бусы люкетсэ вуза; 4 тынад пеляд пырымон вераськоно кариськи: татын пукисьёслэн син азязы, калыкелэн тӧроосызлэн син азязы басьты; басьтэмед ке потэ, басьты, нош уг ке поты басьтэмед, мыным вера, мон соку тодо; уго тон сяна, нокинлы сое басьтыны, нош тон бере – мон». Соиз шуиз: «Мон басьтӥсько».


  5 Вооз шуиз: «Ноеминьлэсь бусызэ басьтӥд ке, Руфьлэсь но, моав ныллэсь, люкетсэ басьтыны кулэ луод, со (Ноеминьлэн) кулэм пиезлэн кышноез, сое тон кышно басьтыны кулэ кулэм муртлэсь нимзэ ас люкет музъемаз улӟытон понна». 6 Ӵыжы-выжы луись пи шуиз: «Аслэсьтым люкет музъемме куашкатонтэм понна сое кышно басьтыны уг быгатӥськы; тон сое ас бордад кут, мон сое ас бордам кутыны уг быгатӥськы».


  7 Вазен Израильын басьяськыкузы, вошъяськыкузы, ужлэсь ортчемзэ возьматон понна таӵе сям вал: одӥг мурт пыдкутчанзэ кыле но мукетызлы сётэ вал [ӵыжы-выжы луон правозэ уже кутӥсь муртлы], Израильын ужъёсты тазьы юнматылӥзы. 8 Ӵыжы-выжы луись пи Воозлы шуиз: «Аслыд басьты». Пыдкутчанзэ кылиз [но Воозлы сётӥз].


  9 Соку Вооз тӧроослы, вань люкаськем калыклы шуиз: «Табере тӥ адӟисьёс луиськоды, кызьы мон Ноеминьлэсь быдэссэ Елимелех киулэ шедем музъемзэ басьтӥсько, Хилеонлэсьсэ но, Махлонлэсьсэ но басьтӥсько; 10 Махлонлэсь кышнозэ моав нылэз Руфез аслым кышнолы басьтӥсько, кулэм картэзлэсь нимзэ солэн люкет музъемаз кельтон понна, солэн нимыз агай-вынъёсыз пӧлысь, улон интыезлэн капка дорысьтыз медаз ышы-быры; туннэ тӥ тае адӟисьёс луиськоды».


  11 Капка дорын сылӥсь вань калык, тӧроос шуизы: «Ми – адӟисьёс луиськомы; тынад коркад пырись кышномуртэз Кузё-Инмар Рахилен Лияез кадь мед кароз, соос Израиль выжыез юнматӥзы; Ефрафаысь узырлыкед мед потоз, Вифлеемын нимыд дано мед луоз; 12 тынад выжыед Фамарьлэн Иудалы вордскытэм Фареслэн выжыез кадь мед луоз, Кузё-Инмарлэн ӟечлыкеныз та егит кышномуртлэсь тыныд кужмо выжы мед потоз».


  13 Вооз Руфез кутӥз, со солы кышно луиз. Вооз со доры пыриз, Кузё-Инмарлэн ӟеченыз со секытэн луиз, пи нуны вайиз. 14 Кышномуртъёс Ноеминьлы шуизы: «Данлыко Кузё-Инмар, Со тонэ юрт утисьтэк ӧз кельты! Солэн нимыз Израильын дано мед луоз! 15 Со тынад шумпотон вайисед, пересьмон даурад сюдӥсед луоз, уго со нуныез тонэ яратӥсь кенэд вайиз, сизьым пиослэсь но со тон понна умойгес». 16 Та нуныез Ноеминь кияз кутӥз но гадь бордаз ӝиптыса нуллӥз, нуны утись луиз. 17 Бускель кышномуртъёс нунылы ним сётыса шуизы: «Ноеминьлэн пи нуныез вордскиз», солы Овид ним сётӥзы. Со Давидлэн атаезлэн Иессейлэн атаез луэ.


  18 Тани, Фареслэн выжыез: Фареслэсь Есром вордскиз; 19 Есромлэсь Арам вордскиз; Арамлэсь Аминадав вордскиз; 20 Аминадавлэсь Наассон вордскиз; Наассонлэсь Салмон вордскиз; 21 Салмонлэсь Вооз вордскиз; Воозлэсь Овид вордскиз; 22 Овидлэсь Иессей вордскиз; Иессейлэсь Давид вордскиз.

  

  

  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  1-тӥ ЛЮКЕТ


  1 Ефрем гурезьысь Рамафаим-Цофимын улӥз адями, солэн нимыз Елкана, со вал Цуфлэн Тоху пиезлэн Илий пиезлэн Иерохам пиезлэн пиез – Ефрафа карын вордскем мурт. 2 Солэн кык кышноез вал: огезлэн нимыз Анна, мукетызлэн – Феннана. Феннаналэн нылпиосыз вал, нош Анналэн – ӧй вал. 3 Кулэ нуналъёсы та адями Саваоф Кузё-Инмарлы йыбыртъяны, курбон сётъяны ас городысьтыз Сӥлом каре ветлылӥз. Отын вал [Илий] кык пиосыныз ӵош – Офниен но Финеесэн, соос Кузё-Инмарлэн священникъёсыз вал.


  4 Елкана курбон сётон дыръяз Феннана кышноезлы, вань пиосызлы, нылъёсызлы люкет сётылӥз. 5 Нош Анналы со нимысьтыз люкет сётылӥз, уго Аннаез со юнгес яратэ вал [Феннанаез сярысь, солэн нылпиосыз ӧй ке но вал], Кузё-Инмар солы нылпи вайыны быгатонлык ӧз сёты. 6 Феннана Аннаез туж ӝоже уськытылӥз, Анна ӝожъяськыны мед кутскоз шуыса, Кузё-Инмар солы нуны вайыны луонлык ӧз сёты шуыса. 7 Тазьы луэ вал арлы быдэ Кузё-Инмарлэн корказ ветлон дыръя: Феннана Аннаез ӝоже уськытылӥз, соин ик бӧрдэ, [ӝожъяське], уг но сиськы вал. 8 Соку солэн кузпалыз, Елкана, шуылӥз: «Анна!» [Анна шуэ вал: «Мон кылзӥсько». Елкана солы шуэ:] «Малы тон бӧрдӥськод, малы уд сиськиськы? Мар пумысен тынад сюлмыд куректэ? Тон понна мон дас пиослэсь умойгес ӧвӧл шат?»


  9 Сӥломын сиемзы, юэмзы бере Анна [Кузё-Инмар азе вӧсяськыны] султӥз. Со вакытэ Илий священник Кузё-Инмарлэн храмаз пырон дорысь пукон вылын пуке вал. 10 Лулыныз-сюлмыныз ӝожомыса, Анна Кузё-Инмар азьын вӧсяськиз, туж бӧрдӥз; 11 соку со тазьы кыл сётӥз: «[Ваньмызлэсь Кужмо Инмаре,] Саваоф Кузё-Инмаре! Ляльчиедлэн ӝожомыса улэмез шоры учкид ке, монэ тодад вайид ке, Ас ляльчидэ ӧд ке вунэты, ляльчи кышномуртэдлы пи нуны сётӥд ке, соку мон сое вань улон даурез ӵожелы Кузё-Инмарлы сёто; [вина но, сур но со уз юы], йырси бордаз качы но уз йӧтӥськы».


  12 Кузё-Инмар азьын кема вӧсяськыса улон дыръяз Илий солэн ым шораз учкыса улӥз. 13 Анна сюлмыныз куриськиз, ымзэ ӧжыт гинэ выретӥз, солэн куараез ӧз кылӥськы, соин ик Илий малпаз, та кышномурт кудӟемын, дыр, шуыса. 14 Соку Илий солы шуиз: «Кудӟем куеныд кема-а татын улод на? [Кузё-Инмарлэн син азьысьтыз кошкы.] Мын сазьтӥськы». 15 Анна ответ сётыса шуиз: «Ӧвӧл, кузёе, мон кудӟемын ӧвӧл, вина но, сур но мон ӧй юы, мон лулыным-сюлмыным куректыса улӥсь кышномурт; Кузё-Инмар азьын лулме-сюлэмме усьтӥсько. 16 Монэ, ляльчидэ, окты-калты кышномурт шуыса эн лыдъя, туж бадӟым куректонэ, ӝожен-курен улонэ сярысь татын мон вераса улӥ». 17 Илий солы ответ сётыса шуиз: «Каньылэн мын, Израильлэн Инмарез курондэ быдэстоз, мар тон Солэсь курид». 18 Анна шуиз: «Тон ляльчидэ гажаса-жаляса возь!» Собере со отысь кошкиз; сиськиз, азьло кадь ымнырыз ӝож тусъем ӧй ни вал.


  19 Ӵукна вазь ик султӥзы, Кузё-Инмарлы йыбырттӥзы но гуртазы, Рамае, берытскизы. Елкана Анна кышноеныз кӧлӥз, Аннаез Кузё-Инмар тодаз вайиз. 20 Кӧня ке дыр ортчыса, Анна секытэн луиз, пи нуны вайиз, солы Самуил ним сётӥз, уго со шуэ вал, Кузё-Инмарлэсь [Саваоф Инмарлэсь] мон сое курыса басьтӥ. 21 Солэн картэз, Елкана, быдэс семьяеныз ӵош мынӥз [Сӥломе], арлы быдэ сётоно курбонзэ, сӥзиськемъёссэ, [музъемысьтызы поттэм узырлыксылэсь дасэтӥ люкетсэ] нуыса. 22 Анна картэныз ӵош ӧз мыны, солы со шуиз: «Нуные нонэмысь дугдӥз ке, ӧжытак будӥз ке, мон сое нуо, со Кузё-Инмар азе султоз но пырак ӵожелы отчы кылёз». 23 Картэз, Елкана, солы шуиз: «Кызьы тыныд кулэ, озьы лэсьты; нонтыса будэтытозяд ул татын, [ымысьтыд потэм] кылъёстэ Кузё-Инмар кабыл мед басьтоз». Солэн кышноез гуртаз кылиз, нунызэ нонтыса пыд йылаз султытозязлы.


  24 Нуныез пыд йылаз султэм бере Анна Елканаен ӵош Сӥломе мынӥз, куинь ошпи, [няньёс], одӥг ефа пызь, одӥг сепыс вина сьӧраз нуиз. Сӥломе, Кузё-Инмарлэн корказ, вуиз, [пиез соин ӵош вал]; со пичи на вал. 25 [Пизэс Кузё-Инмар азе султытӥзы; Кузё-Инмарлы кыӵе кулэ со дыре ялан сётӥськись курбон, сыӵезэ атаез али но сётӥз. Пичи пиез татчы вайизы,] ошпиез вандӥзы; [Анна] пизэ Илий азе вайыса 26 шуиз: «Э, кузёе! Кема аръёс тон мед улод, кузёе! Мон – самой со кышномурт, кин тон вӧзын сылӥз но Кузё-Инмарлы вӧсяськиз; 27 та пие пумысен мон вӧсяськи, Кузё-Инмар мынэсьтым куронме быдэстӥз, мар мон Солэсь кури вал. 28 Мон сое вань улон даурез ӵожелы Кузё-Инмар кие сётӥсько, Кузё-Инмарлы ужаса-тыршыса мед улоз». Отысен со Кузё-Инмарлы йыбырттӥз.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  2-тӥ ЛЮКЕТ


  1 Анна вӧсяськиз, со шуиз:

  «Кузё-Инмар бордын сюлмы шумпотэ;

  Инмаре бордын кужыме юнма;

  тушмонъёсылы пумит ымы паськыт усьтӥськиз,

  уго мон Тынад утиськон сётонэдлы шумпотӥсько.

  2 Кузё-Инмар кадь дун-сьӧлыктэмез нокин но ӧвӧл;

  уго Тон сяна, мукет Инмар ӧвӧл;

  Инмармы кадь юнматскон инты ӧвӧл.

  3 Вылтӥяськыса трос эн вераське;

  лекесь кылъёс ымысьтыды медаз потэ;

  уго Кузё-Инмар ваньзэ тодӥсь Инмар,

  вань ужъёс Со дорын мертасько.

  4 Кужмоослэн пукыӵсы чигиське,

  нош кужымтэмъёс кужымен думисько.

  5 Кӧтсы тыремъёс нянь понна ужано луозы,

  нош сютэмъёс – шутэтскозы;

  нуны вайисьтэм сизьым пол нуны ваёз,

  нош трос нылпиё мурт – шудэз уз адӟы.

  6 Кузё-Инмар вие, Со ик улӟытэ но,

  адэ куштэ, Со ик отысь ӝутэ но.

  7 Кузё-Инмар кураськисе кельтэ, Со ик узырмытэ но,

  покчи каре, Со ик ӝутэ но.

  8 Сюй пӧлысь Со куанерез ӝутэ, дэриысь кураськисез поттэ,

  кузёйыръёсын соосты артэ пуктэ,

  данлыклэсь престолзэ соослы люкетлы сётэ;

  уго Кузё-Инмар киын музъемлэн инъетэз,

  со вылэ Со быдэс дуннеез юнматӥз.

  9 Дун-чылкыт муртъёсызлэсь вамышъёссэс Со чакла-уте,

  нош сьӧлыклэсь кышкасьтэмъёс пеймыт азе ышо-быро:

  уго адями ас кужыменыз гинэ кужмо ӧвӧл.

  10 Кузё-Инмар Соин ченгешисьёсты ӵушыса куштоз;

  инмысен соос вылэ гудыртоз.

  [Кузё-Инмар дун-сьӧлыктэм.

  Визьнодо аслаз визьмыныз медаз ушъяськы,

  кужмо мурт но аслаз кужмыныз медаз ушъяськы,

  узыр мурт но ас узырлыкеныз медаз ушъяськы;

  ушъяськемез потӥсь мурт мед ушъяськоз Кузё-Инмарез тодэменыз, валаменыз.]

  Кузё-Инмар быдэс дуннеез судить кароз,

  Аслаз эксэезлы юнлык сётоз,

  вӧйын зырӟыса пуктэмезлэсь кужымзэ вылэ ӝутоз».


  11 [Самуилэз отчы Кузё-Инмар азе кельтӥзы.] Соку Елкана ас дораз Рамае кошкиз, нош солэн пиез Илий священник вӧзы Кузё-Инмарлы ужаны-тыршыны кылиз.


  12 Нош аслаз Илийлэн пиосыз йӧнтэм адямиос вал; соос Кузё-Инмарез ӧз тодэ, 13 священникъёслэсь калык азьын лэсьтоно ужзэс но ӧз тодэ. Кин ке курбон вае ке, священник дорысь пинал пи, сӥль пӧзьыку, кияз вилка кутыса лыктэ но 14 сое пуртые, я кастрюляе, я табае, я горшоке донге, – мар сюре вилкае, сое священник аслыз басьтэ. Сӥломе лыктӥсь вань израиль калыклы тазьы лэсьтылӥзы. 15 Кӧй-вӧйзэ тылын сутэмлэсь азьло священник дорысь пинал пи лыктэ но курбон вайисьёслы шуэ: «Священниклы тыл вылын сӥльдэ пыжыны вай; пӧзьтэм сӥльдэ со уз басьты, ыльзэ вай». 16 Нош кин ке солы шуиз ке: «Нырысь ик, кызьы кулэ, озьы кӧй-вӧез мед сутозы, нош собере, кӧня тыныд кулэ, сомында ик басьты», соку со шуэ: «Ӧвӧл, али ик вай, ӧд ке сёты, кужмысь талало». 17 Та егит пиослэн Кузё-Инмар азьын сьӧлыксы туж бадӟым вал, уго соос Кузё-Инмарлы курбон сётонъёсты санэ ӧз понылэ.


  18 Самуил, егит пи, етӥнлэсь куэм ефод дӥсяса, Кузё-Инмар азьын служить кариз. 19 Вылысьтыз пичизэ дӥсянзэ солы анаез дасяз, арлы быдэ со выльзэ вайылӥз – сётоно курбонзэс вайыса картэныз лыктылыкуз. 20 Елканаез но солэсь кышнозэ Илий бакель карыса шуиз: «Кузё-Инмарлы пидэ сётэмед понна та кышномурт пыр Кузё-Инмар тыныд нылпиос мед сётоз!» Собере соос доразы бертӥзы. 21 Кузё-Инмар Анналы ӟечлыксэ возьматӥз но, та кышномуртлэн эшшо куинь пиез, кык нылыз вордскиз; нош Самуил, пинал пи, Кузё-Инмар азьын будӥз.


  22 Нош Илий туж пересь вал ини. Со кылӥз, кызьы солэн пиосыз израиль калыкен асьсэзыз возё, кызьы вӧсяськон скинияе пырон доры люкаськем нылкышноосын кӧлало. 23 Соку со соослы шуиз: «Малы тӥ таӵе ужъёсты лэсьтӥськоды? [Кузё-Инмарлэн] вань калыкезлэсь тӥ сярысь урод верамъёссэ мон кылӥсько? 24 Эй, нылпиосы, умойтэм ивор кылӥсько [тӥ сярысь, озьы эн ни лэсьтэ, умойтэм мынам кылэм иворе]; Кузё-Инмарлэсь калыксэ тӥ сьӧлыке пыртӥськоды. 25 Адями адямилы пумит сьӧлыказ ке, со адями понна Кузё-Инмар азьын вӧсяськозы; нош адями Кузё-Инмарлы пумит луись сьӧлык лэсьтӥз ке, со мурт понна кин дурбасьтоз?» Нош соос атайзылэсь верам кылзэ пелязы ӧз понэ, уго Кузё-Инмар малпаз ни соосты быдтыны. 26 Нош Самуил, егит пи, арескын бадӟымгес но бадӟымгес луиз, Кузё-Инмарлы но, адямиослы но ярамон будӥз.


  27 Инмар адями Илий доры лыктыса шуиз: «Тазьы шуэ Кузё-Инмар: атаедлэн выжыезлы Мон ӧй усьтӥськы-а, соос Египетын, фараон дорын улон дыръя? 28 Вань Израиль выжыос пӧлысь Мон сое Аслым священнике ӧй бырйы-а, курбон сётон интыям мед тубалоз, фимиамен мед ӵындытоз, Мон азьын ефод дӥсь мед нуллоз шуыса? Израиль пиослэн тылын сутэм вань курбонъёссы пӧлысь атаедлэн выжыезлы люкет ӧй сётылы-а? 29 Малы тӥ Мынэсьтым курбонъёсме, улон интыелы сӥзем салам няньёсме пыдыныды лёгаськоды, малы тон аслэсьтыд пиостэ Мынэсьтым вылӥе пуктӥськод, израиль калыкелэсь ваем курбонъёсызлэсь самой ческыт люкетъёссэ сиыса астэ куайытӥськод? 30 Соин ик Кузё-Инмар Израильлэн Инмарез тазьы шуэ: Мон соку шуи: тынад выжыед, атаедлэн выжыез пумтэм вапумъёс ӵоже Мынам азьтӥм ветлозы; нош али Кузё-Инмар шуэ: озьы медаз луы, уго Мон Монэ данъясьёсты данэ потто, нош Монэ сантэмасьёс возьытэ вуттэмын луозы. 31 Тани, тынэсьтыд выжыдэ, атаедлэсь выжызэ Мынам быдтон нуналъёсы вуо. Озьы луоз: тынад выжыяд [ноку но] пересь мурт уз ни луы; 32 Мынам улон юртэлэсь шугадӟонзэ тон адӟод, Кузё-Инмар Израильлы ӟечлык лэсьтыса улэ ке но, тынад выжыяд ноку но пересь мурт уз луы. 33 Аслам курбон тыронэ дорысь тынэсьтыдъёссэ ваньзэ уг быдты, тынэсьтыд синъёстэ уг жадьыты, лулдэ уг курадӟыты; тынад юртысьтыд вань выжы-кумыосыд шоро-куспо арлыдэ вуыса кулылозы.


  34 Тани, Офни но Финеес пиосыд вылын возьматсконо тодмет: кыксы но соос одӥг нуналэ кулозы. 35 Аслым оскиськымон священник пукто; со Мынам сюлмылы, лулылы ярамон ужъёс лэсьтыса улоз; солэсь выжызэ юнмато; вань нуналъёс ӵоже Мынам вӧйын зырӟыса пуктэме азьтӥ ветлоз. 36 Ваньзы тынад выжыысьтыд улэп кылемъёс, азвесь пыры понна, шорем нянь понна лыктыса, солы йыбыртъяса шуозы: ”Сиён-юон басьтыны мед быгатом шуыса, левийёслэсь ужзэс быдэсъясьёс пӧлысь кудзы ке но пӧлы монэ гожты”».

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  3-тӥ ЛЮКЕТ


  1 Егит пи Самуил Илий бордын Кузё-Инмарлы ужаз-тыршиз; со виын Кузё-Инмар дорысь потӥсь кылэз шер луэ вал кылыны, адӟонъёс но ӵем ӧз луылэ. 2 Илийлэн синъёсыз лябӟыны кутскизы, со адӟемысь дугдӥз; со вакытэ со ас интыяз выдыса кылле вал, 3 Инмарлэн лампадаез ӧз на кысы вал, – Кузё-Инмарлэн храмаз Самуил выдыса кыллён дыръя отын Инмарлэн ковчегез сылӥз, 4 Кузё-Инмар Самуиллы вазиськиз: [«Самуил, Самуил!»] Нош Самуил шуиз: «Мон татын!» 5 Илий доры со бызьыса лыктӥз но шуиз: «Тани, мон татын! Тон монэ ӧтид-а?» Илий шуиз: «Мон тонэ ӧй ӧтьы; мын берен, изьыны выд». Со кошкиз, изьыны выдӥз.


  6 Мукетъят Кузё-Инмар нош ик Самуиллы вазиськиз: [«Самуил, Самуил!»] Со султӥз но кыкетӥ ползэ ини Илий доры лыктыса шуиз: «Тани, мон татын! Тон монэ ӧтид-а?» Нош соиз шуиз: «Мон тонэ ӧй ӧтьы, пие; мын, бертыса изьыны выд». 7 Самуил соку уг на тодма вал Кузё-Инмарлэсь куаразэ, та дырозь Кузё-Инмарлэн верам кылыз со доры ӧз на вуылы на вал.


  8 Кузё-Инмар куинетӥ ползэ Самуиллы вазиськиз. Со султӥз но Илий доры лыктыса шуиз: «Тани, мон татын! Тон монэ ӧтид-а?» Соку Илий валаз, егит пиез Кузё-Инмар ӧте шуыса. 9 Соку Илий Самуиллы шуиз: «Мын, берт, изьыны выд, нош [Ӧтись] тыныд вазиськиз ке, тон шу: ”Вера, Кузё-Инмаре, ляльчиед Тонэ кылзэ”». Самуил кошкиз, со аслаз интыяз выдӥз.


  10 Кузё-Инмар лыктӥз но, азьвыл радъёсаз кадь ик, султыса солы вазиськиз: «Самуил, Самуил!» Соку Самуил шуиз: «Вера, [Кузё-Инмаре], ляльчиед Тонэ кылзэ». 11 Кузё-Инмар Самуиллы шуиз: «Тани, Мон Израильын сыӵе уж лэсьто, кин со сярысь кылоз, со муртлэн кыкез ик пельыз жонгетоз. 12 Со нуналэ, Илийлы но семьяезлы мар лэсьто шуи, ваньзэ быдэсто; Мон кутско, Мон ик йылпумъяло. 13 Мон солы ялӥ: пумтэм вапумъёс ӵожелы выжыдэ вӧсь каро, уго тон пиосыдлэсь йӧнтэм ужъёсын выремзэс тодӥд ке но, соосты ӧд алы. 14 Со понна ик Илийлэн семьяезлы кыл сётыса верасько: дауръёс ӵоже но Илий юртлэн сьӧлыкъёсыз курбон сётыса но, саламъёс вайыса но уз ӵушиське».


  15 Самуил ӵукнаозь изиз, [вазь ик султӥз], собере Кузё-Инмарлэн коркаезлэсь ӧсъёссэ усьяз; аслэсьтыз адӟемзэ Илийлы вераны Самуил кышказ. 16 Илий Самуилэз дораз ӧтьыса шуиз: «Пие, Самуил!» – «Мон кылзӥсько!» – соиз шуиз. 17 Илий шуиз: «Мар тыныд верамын вал? Мынэсьтым сое эн ваты; сое но сое тыныд Инмар лэсьтоз, эшшо троссэгес лэсьтоз, тыныд верам пӧлысь марзэ ке созэ мынэсьтым ватӥд ке». 18 Самуил солы ваньзэ вераз, номырзэ но ӧз ваты. Соку [Илий] шуиз: «Со – Кузё-Инмар; мар Солы кулэ, сое ик мед лэсьтоз».


  19 Самуил быдэ вуиз, Кузё-Инмар соин валче вал; одӥг кылыз но быдэсмытэк ӧз кыльы. 20 Быдэс Израиль, Дан дорысен кутскыса Вирсавияозь, тодӥз, Самуил Кузё-Инмарлэн пророкез луыны дэлет басьтӥз шуыса. 21 Кузё-Инмар верам кылыз пыр Ассэ Самуиллы Сӥломысен возьматэмез бере Кузё-Инмар Сӥломын ялан возьматскылӥз на. [Быдэс Израильын, музъемлэн пумысеныз пумозяз, ваньмыз оскыны кутскизы, Самуил Кузё-Инмарлэн пророкез луэ шуыса. Илий туж пересьмиз ини, нош пиосыз Кузё-Инмар азьын ялан законлы пумит ужъёс лэсьтыса улӥзы на.]

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  4-тӥ ЛЮКЕТ


  1 [Филистим ожгарчиос израиль калыкен ожмаськыны дасяськизы.] Самуил быдэс Израильлы кыл вераз. Израиль пиос филистим калыклы пумит ожен ӝутскизы, соос Авен-Езер вӧзы интыяськизы, нош филистим ожгарчиос Афек вӧзы интыяськизы. 2 Филистим ожгарчиос израиль ожгарчиослэн пумитазы султӥзы, ожмаськон пуромиз, филистим ожгарчиос израиль пиосты вормизы, ог ньыль сюрс пиоссэс погыртӥзы. 3 Калык лагере люкаськиз; израиль калыклэн тӧроосыз шуизы: «Филистим калык азе Кузё-Инмар туннэ малы асьмеды погыртӥз? Кузё-Инмарлэн сӥзён-косонэныз ковчегез асьмелы Сӥломысь басьтоме, со асьме пӧлтӥ мыноз но тушмонъёсмылэн кизылэсь утёз». 4 Калык воргоронъёсты Сӥломе ыстӥз, отысь херувимъёс вылын пукись Саваоф Кузё-Инмарлэсь ковчегзэ вайизы; Инмарлэн сӥзён-косонэныз ковчег вӧзын Илийлэн кык пиосыз Офни но Финеес сылӥзы.


  5 Лагере Кузё-Инмарлэн сӥзён-косонэныз ковчегез ваем бере быдэс Израиль сыӵе куашетон ӝутӥз – музъем ик зурказ. 6 Филистим калык куаш поттыса кырӟам куараосты кылэм бераз шуиз: «Еврейёслэн лагерязы мар пумысен куаш поттыса кырӟало?» Тодӥзы: Кузё-Инмарлэн ковчегез лагере вуэм. 7 Филистим калык куалектыса шуиз: «Соослэн лагерязы Инмар лыктэм». Шуизы: «Куректон-кайгу асьмелы! Толон но, тӥзьнал но номыр сыӵе-таӵеос ӧй вал. 8 Куректон-кайгу асьмелы! Та кужмо Инмарлэн киулысьтыз кин асьмеды мозмытоз на? Та – со – кыр дуннеысен египет калыкез пӧртэм курадӟонъёсын погыртӥсь Инмар со. 9 Филистим калык, юнматскы, кышкасьтэм лу, еврейёслы медо-ляльчи луыны медад кыле, кызьы али соос тӥ дорын медо-ляльчи радын уло; кышкасьтэмесь луэ, соослы пумит ожмаськыны ӝутске». 10 Филистим пиос ожмаськыны кутскизы, израиль пиосты погыртӥзы, ваньзы асьсэлэн балаганъёссы доры бызьыны кутскизы, туж тросэз виемын вал, израиль калыклэн пыдын ожмаськисьёсыз пӧлысь куамын сюрсэз погыртэмын вал. 11 Инмарлэсь ковчегзэ киултӥзы, Илийлэн кык пиосыз, Офни но Финеес, кулӥзы.


  12 Вениамин выжыысь одӥг мурт ож бусыысь бызьыса кошкиз но со нуналэ ик Сӥломе вуиз; выл дӥськутэз кесяськемын, йыр вылаз тузон пызьнамын вал. 13 Со вуыку, Илий пуке вал сюрес дурын капка вӧзысь пукон вылын, со учкыса улӥз, уго солэн сюлмыз Инмарлэн ковчегез понна куалекъяз. Со адями, городэ вуыса, ковчег сярысь ялэм бере быдэс город бадӟым куараен кесяськыса бӧрдыны кутскиз. 14 Викышъям куараосты кылыса, Илий шуиз: «Мар таӵе куашетон та?» Соку ик со адями вуиз но Илийлы ялӥз. 15 Илийлы соку укмыстон тямыс арес вал; синъёсыз бездӥзы, адӟемысь дугдӥз. 16 Со адями Илийлы шуиз: «Ожгарчиослэн сылон интыысьтызы мон лыктӥ, туннэ ож бусыысь мон пегӟи». Соку Илий шуиз: «Пие, мар луиз?» 17 Иворчи ответ сётыса шуиз: «Филистим калык азьысь израиль пиос пегӟоно луизы, туж трос калыкмы быдтэмын, кыкез ик пиосыд, Офниен Финеес, кулӥзы, Инмарлэн ковчегез мурт кие сюриз». 18 Инмар ковчег сярысь верам бере Илий капка выжыын сылӥсь пукон вылысь ымныр вылаз усиз, сюрлызэ тӥяз но кулӥз; уго со пересь, секыт мугоро вал. Ньыльдон ар ӵоже со Израильлэн судьяез вал.


  19 Кенэз, Финееслэн кышноез, секытэн вал, нуны ваён дырыз вуэмын ни вал. Инмар ковчегез киултэм сярысь, картэзлэн атаезлэн, аслаз кузпалызлэн кулэмзы сярысь ивор кылэм бераз пыдес вылаз усиз но нуны вайиз, – вӧсь луон со доры вуиз уга. 20 Кулыны курадӟыкуз, со вӧзын сылӥсь кышномуртъёс солы шуизы: «Эн кышка, тынад пи нуныед вордскиз». Нош со номыр но ӧз вазьы, нокыӵе но ӧз кариськы. 21 Пичи нунылы Ихавод*а ним сётыса шуиз: «Израиль бордысь данлык кошкиз» – Инмарлэсь ковчегзэ басьтэм бере, картэзлэн, картэзлэн атаезлэн кулэмзы бере. 22 Со шуиз: «Израиль бордысь данлык кошкиз, Инмарлэн ковчегез мурт кие сюриз».

  


  *а4:21 Ихавод – «данлыктэк кылён» шуэм луэ

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  5-тӥ ЛЮКЕТ


  1 Нош филистим пиос Инмар ковчегез басьтӥзы но Авен-Езерысь Азотэ вайизы. 2 Филистим пиос Инмар ковчегез басьтӥзы но Дагонлы сӥзем курбон сётон корка пыртӥзы, Дагонлэн сульдэреныз артэ пуктӥзы. 3 Мукетаз нуналэ ӵукна вазь ик Азотын улӥсьёс султӥзы но, тани: Кузё-Инмарлэн ковчег азяз Дагон ымнырыныз сюй вылын кылле. Соос Дагонэз ӝутӥзы но ас интыяз пуктӥзы. 4 Мукетаз нуналэ ӵукна вазь ик соос султӥзы но, тани: Кузё-Инмарлэн ковчег азяз Дагон ымнырыныз сюй вылын кылле; Дагонлэн йырыз, [кык пыдыз но], кык киыз но ӵогыса уретэмын, ӧс выжыын нимаз-нимаз кыллё, Дагонлэн мугорыз гинэ кылем. 5 Со дырысен Дагонлэн вӧсясьёсыз, Дагонлы сӥзем Азотысь куалаяз лыктӥсьёс Дагон куалалэн ӧс янак бордаз уг лёгисько, [со вамен вамыштыса пыро].


  6 Кузё-Инмарлэн киыз зӥбыса возиз Азотын улӥсьёсты, соосты Со вӧсь карылӥз, курадӟытӥсь пыктосъёс ыстылӥз, Азотын но солэн котыраз, [та кунын шыръёс йылӥзы, соин сэрен городын улӥсьёс туж кышкаса улӥзы]. 7 Азотын улӥсьёс тае адӟыса шуизы: «Израиль Инмарлэн ковчегез асьме дорын медаз ни возиськы, уго Солэн киыз асьмемыз но, Дагон инмармес зӥбыса возе».


  8 Вань филистим кивалтӥсьёсты ӧтьыны ыстӥзы, соосты ваньзэс огазе, асьсэ доры люкаса шуизы: «Израиль Инмарлэн ковчегеныз асьмелы мар кароно?» [Гефын улӥсьёс] шуизы: «Израиль Инмарлэсь ковчегзэ [ми доры], Гефе, ваёно». Соку Израиль Инмарлэсь ковчегзэ Гефе келязы.


  9 Сое отчы вуттэм бере Кузё-Инмарлэн киыз город вылын улӥз – шимес куалекъян вуиз, пичиез бордысен кутскыса бадӟымез дорозь – городын вань улӥсьёс вылэ Кузё-Инмар пыктос висёнъёс лэзиз. 10 Соку соос Инмарлэсь ковчегзэ Аскалонэ келязы. Инмар ковчег Аскалонэ вуэм бере отын улӥсьёс тазьы шуыса кесяськизы: «Милемды, калыкмес быдтон понна Израиль Инмарлэсь ковчегзэ ми доры вайизы». 11 Вань филистим кивалтӥсьёсты ӧтьыны ыстӥзы, соосты ваньзэс огазе люкаса шуизы: «Израиль Инмарлэсь ковчегзэ ас интыяз берыктоно, ми но, калыкмы но медам быре шуыса». Городысь вань калык кулоно кадь кышкаса улӥз: [Израиль Инмарлэн ковчегез отчы вуэм бере] Инмарлэн киыз соосты юн зӥбыса возиз. 12 Кинъёс ӧз кулэ, соос вылэ пыктосъёс потӥзы – городлэн ӝуштэмез инмозь вуиз.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  6-тӥ ЛЮКЕТ


  1 Озьы Кузё-Инмарлэн ковчегез Филистим ёросын сизьым толэзь ӵоже улӥз, [соку со музъем вылэ пачылаз шыръёс вӧлмизы]. 2 Соку филистим калык вӧсясьёсты, тунаськисьёсты, пелляськисьёсты ӧтьыса вайиз но соослы шуиз: «Кузё-Инмарлэн ковчегеныз милемлы мар кароно? Дышетэ милемыз, кызьы сое ас интыяз берыктыны». 3 Соосыз шуизы: «Израиль Инмарлэсь [Кузё-Инмарлэн сӥзён-косонэныз] ковчегзэ тӥляд лэземды потэ ке, сое номыртэк эн келялэ, Солы янгыш ужды понна курбон сётэ; соку бурмоды но тододы, мар понна Солэн киыз тӥ вылысь уг басьтӥськы». 4 Соос шуизы: «Янгыш уж понна кыӵе курбон сётоно Солы?» Соосыз шуизы: «Филистим кивалтӥсьёслэн лыдзыя, – вить зарни пыктосъёс, вить зарни шыръёс курбонлы сётоно; уго ваньды вылын, кивалтӥсьёсты вылын одӥг кадь вӧсь карон. 5 Озьыен, пыктосъёстэс, музъемез тырттэм кельтӥсь шыръёслэсь тусбуйзэс ӵыжатыса лэсьтэ но Израиль Инмарлы данъян кылъёстэс вералэ; оло нош Со Аслэсьтыз тӥ вылын, инмаръёсты вылын, музъемды вылын улӥсь кизэ капчигес кароз. 6 Кулэ-а тӥледлы египет калык музэн, фараон музэн сюлэмдэс лекомытыны? Кузё-Инмар Аслэсьтыз кужымзэ соос азьын возьматэм бере соку соос соосты кошкыны лэзизы, соос кошкизы. 7 Одӥг выль уробо лэсьтэ, али гинэ кунян ваем, сиес тырылымтэ кык скалъёсты уробое кытке, нош кунянъёссэс, бордысьтызы басьтыса, гуртэ нуэ. 8 Кузё-Инмарлэсь ковчегзэ басьтыса, уробо вылэ пуктэ, нош янгыш уж понна курбонлы дасям зарни арбериосты уроболэн урдэскысьтыз ящике понэ; лэзе сое, мед мыноз. 9 Учкелэ, со ас ёросаз, Вефсамисэ, мынӥз ке, соку со асьмелы та туж урод ужез лэсьтӥз шуыса тодомы; нош ӧз ке мыны, соку асьмеос тодомы, Солэн киыз асьмеды вӧсь ӧз кары, со так гинэ тупам учыр вал шуыса тодомы».


  10 Соос тазьы каризы: али гинэ кунян ваем кык скалъёсты кутӥзы но уробое кыткизы, нош кунянъёссэс ас доразы кельтӥзы. 11 Кузё-Инмарлэсь ковчегзэ уробое пуктӥзы, отчы ик пуктӥзы пыктослэн, шыръёслэн тусбуйёссылы укшатыса ӵыжатэм зарни арбериосты. 12 Скалъёс Вефсамисэ мынӥсь сюрес вылэ меӵак потӥзы: одӥг сюрес кузя мынӥзы но мынӥзы, бурсӥзы, бурпала но, паллян пала но чик но ӧз кожылэ; филистим кивалтӥсьёс, Вефсамис ёросэ вуытозь, ялан соослэн бӧрсязы мынӥзы.


  13 Соку Вефсамисын улӥсьёс улыг интыын чабейзэс арало вал. Йырзэс ӝутыса учкизы но Кузё-Инмарлэсь ковчегзэ адӟизы, сое адӟыса шумпотӥзы. 14 Кыткем уробо, Вефсамисын улӥсь Иисуслэн бусыяз вуыса, отчы дугдӥз. Отын бадӟым из кылле вал, уробоез пулы коразы, нош скалъёсты Кузё-Инмарлы, тылын сутыса, курбон сётӥзы. 15 Кузё-Инмарлэсь ковчегзэ, зарни арбериосын ящикез левийёс басьтӥзы но сое бадӟым из вылэ пуктӥзы. Вефсамисын улӥсьёс со нуналэ тылын сутӥськись курбонъёс сётӥзы, Кузё-Инмарлы, пудо вандыса, курбонъёс сётӥзы. 16 Филистим калыклэн вить кивалтӥсьёсыз тае адӟизы но та нуналэ Аккаронэ берытскизы.


  17 Янгыш уж понна Кузё-Инмарлы пыктослы укшатыса лэсьтэм зарни арбериосты вайизы: одӥгез Азот понна, одӥгез Газа понна, одӥгез Аскалон понна, одӥгез Геф понна, одӥгез Аккарон понна сётэмын вал. 18 Нош зарни шыръёс вить филистим кивалтӥсьёслэн городъёссылэн лыдзы мында дасямын вал – юнматэм каръёслэн но, юнматымтэ гуртъёслэн но лыдзы мында. Бадӟым из но, кудӥз вылэ Кузё-Инмарлэсь ковчегзэ пуктӥзы, та дырозь со Вефсамисысь Иисуслэн музъем вылаз сылэ.


  19 [Вефсамис воргоронъёсын ӵош Иехониялэн пиосыз, Кузё-Инмарлэсь ковчегзэ адӟиськомы шуыса, шум ӧз потэ.] Соку Со Вефсамисын улӥсьёсты Кузё-Инмарлэн ковчегез пушкы утчаськемзы понна погыртӥз, та калык пӧлысь витьтон сюрс сизьымдон муртэ вииз. Калык зар бӧрдӥз, уго Кузё-Инмар калыкез туж вӧсь кариз. 20 Соку Вефсамисын улӥсьёс шуизы: «Кузё-Инмар азьын, Та Дун-Сьӧлыктэм Инмар азьын, сылыны кин чидалоз? Асьме дорысь кин доры Со мыноз». 21 Соку Кириаф-Иарим карын улӥсьёс доры ас адямиоссэ тазьы вераны ыстӥзы: «Филистим калык Кузё-Инмарлэсь ковчегзэ берыктӥз; лыктэлэ ми доры, басьтэ сое асьтэ доры».

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  7-тӥ ЛЮКЕТ


  1 Кириаф-Иаримын улӥсьёс лыктӥзы но Кузё-Инмарлэсь ковчегзэ басьтӥзы, сое вырйылысь Аминадавлэн юртаз вайизы, нош солэсь Елеазар пизэ Кузё-Инмарлэсь ковчегзэ утисе пуктӥзы. 2 Ковчегез Кириаф-Иариме интыям бере трос дыр ортчиз, ог кызь аръёс. Вань израиль калык Кузё-Инмар пала берытскиз.


  3 Вань израиль калыклы Самуил таӵе кылъёс вераз: «Вань сюлмыныды Кузё-Инмар пала берытскиськоды ке, соку асьтэ пӧлысь мурт калыкъёслэсь инмаръёссэс, астартаосты палэнтэ, сюлэмдэс Кузё-Инмарлы усьтэ, одӥг Солы гинэ ужаса-тыршыса улэ, соку Со тӥледыз филистим калыклэн киулысьтыз мозмытоз». 4 Соку израиль пиос асьсэ пӧлысь ваалъёсты, астартаосты палэнтӥзы но одӥг Кузё-Инмарлы ужаса-тыршыса улыны кутскизы. 5 Самуил шуиз: «Вань израиль калыкез Массифае люкалэ, соку мон тӥ понна Кузё-Инмарлы вӧсясько». 6 Массифае люкаськизы, ву омыръязы, Кузё-Инмар азе киськазы, со нуналэ визяса улӥзы но тазьы шуизы: «Кузё-Инмар азьын ми сьӧлыкамы». Самуил израиль пиослэсь ужъёссэс Массифаын тупатъяз-радъяз.


  7 Филистим калык израиль пиос Массифае люкаськиллям шуыса кылэм бераз филистим калыклэн кивалтӥсьёсыз Израиль вылэ урдскизы. Та сярысь кылэмзы бере израиль пиос филистим калыклэсь кышкатскизы. 8 Израиль пиос Самуиллы шуизы: «Инмармылы Кузё-Инмарлы ми понна вӧсяськемысь эн дугды, Со милемыз мед утёз филистим калыклэн киулаз сюронлэсь». [Соку Самуил шуиз: «Инмарелэсь Кузё-Инмарлэсь ноку но медам палэнскы, тӥ понна вӧсяськытэк ноку но медам улы!»] 9 Соку Самуил нонӥсь ыжпиез кутӥз но [вань калыкен ӵош] Кузё-Инмарлы тылын сутӥськись курбон сётӥз; Израиль понна Самуил вӧсяськыса Кузё-Инмарлэсь куриз но, Кузё-Инмар солэсь куриськемзэ кабыл басьтӥз. 10 Тылын сутӥськись курбонзэ Самуил сётыку, филистим калык Израилен ожмаськыны лыктӥз. Но со нуналэ филистим калыклэн йыр йылаз Кузё-Инмар кужмо гудыртӥз но соосты туж кышкатӥз, Израиль азьын соос погыртэмын вал. 11 Израиль пиос, Массифаысь потыса, филистим калык бӧрсьы уйиськыса мынӥзы, соосты погыртӥзы, Вефхорлэн матаз вуизы.


  12 Самуил одӥг изэз кияз кутӥз но Массифаен Сен вискы пуктӥз, сое Авен-Езер*а шуыса нимаз. Со шуиз: «Та дорозь Кузё-Инмар асьмелы юрттӥз». 13 Тазьы филистим калык чусомытэмын вал, та бере Израиль улос вылэ ӧз ни чуртнаськылэ; Самуил улон нуналъёсы Кузё-Инмарлэн киыз филистим калыкез зӥбыса возиз. 14 Аккаронысен Гефозь филистим калыклэн Израильлэсь талам городъёсыз Израильлы берыктэмын вал, филистим калыклэн киулысьтыз та улосъёсты Израиль мозмытӥз. Израиль калык аморрейёсын тупаса улӥз.


  15 Вань улытозяз Самуил Израильлэн судьяез вал: 16 Арысь аре Вефиль пыр, Галгал пыр, Массифа пыр со ветлылӥз но вань интыосын израиль калыклэсь улон-вылонзэ тупатъяз-радъяз. 17 Собере со Рама каре берытскылӥз, уго отын солэн дорез вал. Отысен но со израиль калыкез нодъяз, отчы Кузё-Инмарлы курбон сётон инты пуктӥз.

  


  *а7:12 Авен-Езер – «юрттонлэн изэз» шуэм луэ

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  8-тӥ ЛЮКЕТ


  1 Пересьмем бераз Самуил аслэсьтыз пиоссэ Израильлы судьяе пуктӥз. 2 Бадӟым пиезлэн нимыз Иоиль, кыкетӥезлэн – Авия; соос Вирсавияын судья вал. 3 Но пиосыз солэн сюрестӥз ӧз мынэ, узырлык люкан пала мылкыдзэс берыктӥзы, кузьымъёс октылӥзы, мыдлань судить карылӥзы.


  4 Соку Израильлэн вань тӧроосыз, огазе люкаськыса, Рама каре Самуил доры лыктӥзы но 5 солы шуизы: «Тӥни, тон пересьмид, нош пиосыд тынад сюрестӥд уг мыно; милемлы эксэй пукты, мукет калыкъёслэн кадь ик со милемын мед кивалтоз». 6 Соослэн тазьы шуэмзы: «Вай милемлы эксэй, со милемыз судить мед кароз» – Самуиллы ӧз кельшы. Самуил Кузё-Инмарлы вӧсяськиз.


  7 Кузё-Инмар Самуиллы шуиз: «Калык мар вера, ваньзэ кылзӥськы; соос тонэ кулэтэм ӧз каре, соослы мон Кузё медам ни луы шуыса, соос Монэ кулэтэм каризы; 8 Египетысь поттэм нуналысеным та нуналозь соос Мынэсьтым куштӥськылӥзы, мурт инмаръёслы ужаса-тыршыса улӥзы, кызьы Мыным лэсьтылӥзы, тыныд но озьы ик лэсьто. 9 Озьыен, кылзы соослэсь верамзэс; но возьматы, вера соосын кивалтыны пуктэм эксэйлэн правоосыз сярысь».


  10 Кузё-Инмарлэсь вань верам кылзэ Самуил эксэй курись калыклы вераз. 11 Соослы со шуиз: «Тани тӥледын кивалтӥсь эксэйлы кыӵе эрик сётэмын луоз: кутоз но тӥлесьтыд пиостэс аслаз ожмаськон уробо бордаз султытоз, вал вылъёсаз пуксьытоз, соку соос ожмаськон уробо азьтӥ бызьылозы; 12 соосты сюрс адямиен, витьтон адямиен кивалтӥсь кароз; бусызэ мед кизёзы-гырозы, мед аралозы, солы ожмаськон тӥрлык, ожмаськон уробоезлы арбериос мед лэсьтозы шуыса; 13 нылъёстэс басьтоз, ческыт зыно арбериос мед лэсьтозы, сиён мед пӧзьтозы, нянь мед пыжозы шуыса; 14 умойзэгес бусыостэс, виноград бакчаостэс, вӧйпу садъёстэс басьтоз но аслаз медоосызлы сётъялоз; 15 кизем ю-няньдылэсь, виноград емыштылэсь дасэтӥ люкетсэ басьтоз но евнух пиосызлы, медоосызлы сётъялоз; 16 ляльчи пиостэс, ляльчи нылъёстэс, устоесьёссэ егит пиостэс, ишакъёстэс басьтоз но аслыз ярамон уже кутоз; 17 ыжъёстылэсь, кечъёстылэсь дасэтӥ люкетсэ аслыз кароз, тӥ солэн ляльчиосыз луоды. 18 Соку асьтэлы быръем эксэйды ваньысь ӝуштыны кутскоды, но тӥледлы Кузё-Инмар ответ уз сёты».


  19 Но калыклэн Самуиллэсь верамзэ кылзэмез ӧз поты, со шуиз: «Ӧвӧл, эксэй милемын кузё мед луоз. 20 Ми мукет калыкъёс кадь ик луомы: эксэймы милемын кивалтоз, со милям азьпаламы луоз, ожъёс нуоз». 21 Калыклэсь вань верамзэ Самуил кылзӥз но Кузё-Инмарлы вераз. 22 Соку Кузё-Инмар Самуиллы шуиз: «Соослэсь куремзэс санэ пон, соослы эксэй пукты». Самуил израиль калыклы шуиз: «Ваньды асьтэлэн городъёсады мынэ».

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  9-тӥ ЛЮКЕТ


  1 Вениамин выжыын кыӵе ке но адями вал, солэн нимыз Кис, нимо-дано адями, Афийлэн Бехораф пиезлэн, солэн Церон пиезлэн Авиил пиезлэн пиез вал со. 2 Солэн чебер, егит Саул нимо пиез вал; израиль пиос пӧлын солэсь чеберез ӧй вал; быдэс йырлы со ас калыкезлэсь ӝужытгес вал.


  3 Кислэн, Сауллэн атаезлэн, ишакъёсыз ышизы. Соку Кис Саул пиезлы шуиз: «Одӥгзэ медоез бордад кут но мын, ишакъёсты утча». 4 Ефрем гурезез ортчиз, Шалиша музъемез пыр потӥз, но ишакъёссэс ӧз шедьтэ; Шаалим музъемез ортчизы, отын но соос ӧвӧл; Вениамин музъемез пырпотӥз, но отысь но ӧз шедьтэ. 5 Цуф музъеме вуэмзы бере Саул ӵош ветлӥсь медоезлы шуиз: «Ойдо, бертом, ишакъёсын сэрен атае асьме понна сюлмаськоно медаз луы». 6 Нош медо солы шуиз: «Тани та городын Инмарлэн адямиез вань, гажано мурт; мар гинэ со уг вера, ваньмыз быдэсме. Ойдо со доры ветлом, оло нош вералоз, кудтӥз сюрестӥ асьмелы мыноно». 7 Саул медоезлы шуиз: «Тани асьмеос со доры мынӥмы ке, мар солы нуомы? Ныпъетамы няньмы ӧвӧл ини, кузьыммы но ӧвӧл Инмар адямилы сётыны. Мармы вань асьмелэн?» 8 Нош ик медо Сауллы ответ сётыса шуиз: «Мынам киям азвесь сӥкльлэн ньылетӥ люкетэз вань; сое мон Инмар адямилы сёто но, со асьмелы сюрес возьматоз». 9 Вазен израиль калык пӧлысь кин ке Инмарлэсь куриськыны мынон азяз тазьы шуоз вал: «Азьпалзэ адӟись доры мыном». Уго али кинэ ”пророк” шуо, вазен сое ”азьпалэз адӟись” шуозы вал. 10 Соку Саул медоезлы шуиз: «Умой тон вераськод; ойдо мыном». Инмар адямилэн улон городаз мынӥзы.


  11 Вылӥе, городэ тубыкузы, вулы лыктӥсь нылъёсты пумитазы, соослэсь юазы: «Татын азьпалзэ адӟись вань-а?» 12 Нылъёс соослэн пумитазы тазьы шуизы: «Вань. Тани со, тынад азьпалад, но дырты, уго со городэ туннэ соин лыктӥз: гурезь йылын туннэ калык курбон сётэ. 13 Городэ пыриды ке, сое учыртоды, гурезь йылэ нуназе карыны тубемезлэсь азьло; уго солэн вуэмезлэсь азьло калык сиськыны уз кутскы, малы ке шуоно со курбонэз бакель кароз, собере ӧтем калык сиськыны кутскоз. Мынэлэ, сое учыртоды на». 14 Соос городэ мынӥзы. Городэ вуэм бере, тани, Самуил, гурезь йылэ мыныны шуыса, соослэн пумитазы потэ.


  15 Сауллэн лыктэмезлэсь нунал азьло Кузё-Инмар Самуиллы усьтӥз, Со шуиз: 16 «Ӵуказе та вакытэ тон доры Мон Вениамин выжыысь адямиез лэзё, тон сое израиль калыкелы кивалтӥсь карыны вӧйын зырӟы, со Мынэсьтым калыкме филистим калыклэсь утёз; Ас калыке шоры учки, уго солэн викышъямез Мон доры вуиз».


  17 Саулэз адӟем бераз Самуиллы Кузё-Инмар шуиз: «Тани со Мынам верано адямие, со Мынам калыкеным кивалтоз». 18 Соку Саул, кар капка пыр Самуил доры лыктыса, солэсь юаз: «Вера мыным, кытын азьпалзэ адӟисьлэн коркаез?» 19 Сауллы ответ сётыса, Самуил шуиз: «Мон азьпалзэ адӟись, мынам азьпалтӥм гурезь йылэ мын; туннэ тӥ монэн ӵош нуназе кароды, ӵукна дорад бертыны лэзё, мар тынад сюлэмад, ваньзэ верало. 20 Нош куинь нунал талэсь азьвыл ышем ишакъёсыд сярысь эн сюлмаськы, соос сюризы ни. Израильлэсь вань дунолэсь но дунозэ кинлы сётоно? Тыныд но, тынад атаедлэн выжыезлы ӧвӧл-а?» 21 Саул ответ сётыса шуиз: «Израиль калыклэн тужгес пичи Вениамин выжыысьтыз мон ӧвӧл-а? Мынам выжые Вениамин выжылэн самой покчиез улы-бечеез ӧвӧл-а? Малы тон мыным та кылъёсты вераськод?»


  22 Самуил Саулэз, солэсь медозэ кутӥз но корка пыртӥз, ог куамын ӧтем куноос азьын соосты нырысетӥ интые пуктӥз. 23 Сиён пӧрасьлы Самуил шуиз: «Тыныд сётэм люкетэз сёт, кудӥз сярысь мон тыныд шуи: ”Ас дорад сое пон”». 24 Сиён пӧрась пельпумез со бордысь люкетъёсын басьтӥз но Саул азе понӥз. [Самуил] шуиз: «Та люкет нимаз понэмын вал, сое ас азяд поныса си, уго со тон понна та дырозь воземын, калыкез ӧтчам дырысен». Та нуналэ Саул Самуилэн ӵош сиськизы. 25 Собере гурезь йылысь городэ васькизы, Самуил Саулэн липет йылын вераськизы, [Сауллы отчы валиськизы, со отын изиз].


  26 Ӵукна соос тазьы султӥзы: куазь ӟардэм бере Самуил корка йылэ Сауллы вазиськыса шуиз: «Султы, мон тонэ келяло». Саул султӥз, кыкназы ик коркась потӥзы, со но, Самуил но. 27 Город пуме вуыкузы, Самуил Сауллы шуиз: «Медоедлы вера, со азьпаламы мед мыноз». Со азязы мынӥз. «Тон али дугды, мон тыныд Инмарлэсь верамзэ иворто».

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  10-тӥ ЛЮКЕТ


  1 Самуил вӧйын сосуд кутӥз но Сауллэн вылаз кисьтӥз, чупаса солы шуиз: «Тани, Кузё-Инмар Аслыз люкетлы басьтэм калыкезлы тонэ кивалтӥсь карыны вӧйын зырӟе [Израильын, тон Кузё-Инмарлэн калыкеныз кузёяськод, котыртэм тушмонъёссылэн киулысьтызы соосты утёд. Кузё-Инмар Аслыз люкетлы басьтэм калыкезлы тонэ эксэй кариз шуыса, тани паймымон тодмет]: 2 мон дорысь кошкыкуд, Вениамин музъемысен, Целцахысен, Рахильлэн шайгу вӧзысеныз кык адямиосты пумиталод, соос тыныд шуозы: ”Утчано мумы ишакъёсыд сюризы, атаед ишакъёсыз сярысь вунэтӥз ни, табере со тӥ сярысь сюлмаське, шуэ: ”Мар луиз пиеным?” 3 Отысен азьпала вамыштод, Фаворысь тыпы сурд доры вуод, отысен Инмар доры Вефиле мынӥсь куинь адямиосты пумиталод: одӥгез куинь кечпи нуэ, мукетыз куинь бискыли нянь, куинетӥез винаен тырмытэм сепыс нуэ. 4 Тонэн соос ӟечбуръяськозы, тыныд кык бискыли нянь сётозы, соослэн киысьтызы сое басьтод. 5 Инмар вырйылэ (Гивае) вуэм берад, отын филистим ожгарчиослэн возьмаськисьёссы сыло, [филистим калыклэн кузёйыръёсыз но], городэ пырод но отысен гурезь йылысь васькись пророкъёсты пумиталод, соослэн азязы – псалтирь, тимпан, чипчирган, крезь, – соос азьпалзэ тодытыса верало; 6 Кузё-Инмарлэн Духез тон вылэ лэзиськоз но тон соосын ӵош азьпалзэ тодытыса вералод, мукет адями луод. 7 Та паймымон тодметъёс быдэсмем бере, соку ваньзэ, мае быгатэ киыд, лэсьты, уго тонэн огазьын Инмар. 8 Мынэсьтым азьлогес тон Галгалэ мын, отчы мон но тылын сутӥськись курбонъёс, тупаса улонлы сӥзем курбонъёс сётыны тон доры мыно; тон доры вуэмме сизьым нунал возьма, лыктӥ ке, возьмато, мар тыныд лэсьтыны кулэ луоз».


  9 Самуил дорысь кошкыны берытскем бераз ик Инмар солэсь сюлэм малпанзэ воштӥз; вань со верам паймымон тодметъёс со нуналэ ик быдэсмизы. 10 Вырйыл доры вуэмзы бере соосын пророкъёс пумисько, соку со вылэ Инмарлэн Духез васькиз но со соос пӧлын азьпалзэ тодытыса улӥз. 11 Толон но, тӥзьнал но сое тодӥсьёс пророкъёсын ӵош азьпалзэ тодытыса верамзэ кылӥзы но калык пӧлын ог-огзылы тазьы шуыны кутскизы: «Мар таӵе та Кислэн пиеныз луиз? Оло, Саул но пророк луиз-а?» 12 Калык пӧлысь одӥгез ответ сётыса шуиз: «Нош соосызлэн кин атайзы?» Соин ик таӵе веран кылдӥз: «Оло, Саул но пророк луиз-а?» 13 Азьпалзэ тодытыса верамысь дугдэм бераз гурезь йылэ кошкиз.


  14 Сауллэн агаез солы но, солэн медоезлы но шуиз: «Кытчы тӥ ветлӥды?» Со шуиз: «Мумы ишакъёсты утчаны ветлӥмы, ӧм шедьтэ соосты но Самуил доры пыримы». 15 Сауллэн агаез шуиз: «Вера, мар тӥледлы Самуил мадиз». 16 Соку Саул агаезлы шуиз: «Вераз, ишакъёсты сюризы ни, пе». Нош эксэй луон сярысь мар солы Самуил мадиз, со сярысь номыр ӧз вера, ватӥз.


  17 Самуил калыкез Кузё-Инмар доры Массифае люказ но 18 израиль пиослы шуиз: «Тазьы шуэ Израильлэн Инмарез Кузё-Инмар: израиль калыкез Мон Египетысь поттӥ, египет калыклэн, тӥледыз ултӥясь вань эксэйёслэн киулысьтызы мозмытӥ. 19 Нош табере тӥ вань шугадӟонъёстылэсь, ӝоже-куре усёнъёстылэсь мозмытӥсь Инмардылэсь куштӥськиды но Солы шуиды: ”Милемлы эксэй пукты”. Табере Кузё-Инмар азе выжыен, улыен-бечеен султэ».


  20 Самуил Израиль выжыосты матэ лыктыны косӥз, пус усиз Вениамин выжылы. 21 Вениамин выжылы вань улыосыныз-бечеосыныз ӵош матэгес лыктыны косӥз, Матрий бечелы пус усиз; Матрий бечеысь пиосмуртъёсты султытӥз но Кислэн Саул пиезлэсь нимзэ поттӥз; сое утчазы, но ӧз шедьтэ. 22 Эшшо Кузё-Инмарлы вазиськизы: «Лыктоз на-а со татчы?» Кузё-Инмар шуиз: «Тӥни со воз пушкы пегӟем».


  23 Бызьыса мынӥзы но сое отысь поттӥзы, со калык шоры султӥз, быдэс йырлы котырысьтыз калыклэсь со ӝужытгес вал. 24 Самуил вань калыклы шуиз: «Адӟиськоды-а, кинэ Кузё-Инмар бырйиз? Со кадез быдэс калык пӧлын ӧвӧл». Соку вань калык бадӟымен черектӥськиз: «Кема мед улоз эксэй!»


  25 Эксэйлэсь правооссэ Самуил калыклы тодытӥз но книгае гожтӥз, сое Кузё-Инмар азе понӥз. Собере вань калыкез, вань адямиосты доразы бертыны лэзиз. 26 Саул но Гивае дораз бертӥз; соин ӵош кышкасьтэм пиос мынӥзы, соослэн сюлэмзы борды Инмар йӧтӥськиз. 27 Нош лэсянтэм адямиос вераськизы: «Со-а асьмеды утёз?» Соос сое кулэтэм каризы, саламъёс-кузьымъёс ӧз вае. Нош со та пумысен нокыӵе но ӧз кариськы.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  11-тӥ ЛЮКЕТ


  1 [Одӥг толэзь мында улыса,] Аммон музъемысь Наас вуиз но Галаадысь Иавис карез котыртӥз. Иависын вань улӥсьёс Нааслы шуизы: «Милемын кусып кылдыты, соку ми тыныд ужаломы-тыршомы». 2 Аммон пи Наас соослы шуиз: «Мон тӥледын кусып кылдыто, но со понна ваньдылэсь бур синдэс бышкалтыса потто, озьы быдэс Израиль сӥтэм-сантэм каремын луоз». 3 Соку Иависысь тӧроос солы шуизы: «Сизьым нуналлы эрик сёт, соку ми Израильлэн вань палъёсаз иворчиосты ыстомы, нокин но милемлы ӧз ке юртты, соку ми тон доры потомы».


  4 Ыстэм муртъёс Сауллэн Гиваяз вуизы но та кылъёсты калыклы шара веразы; вань калык куаш поттыса викышъяны, зар бӧрдыны кутскиз. 5 Бусыысь ошъёсыз бӧрсьы Саул вуиз, со юаз: «Мар луиз калыклы, малы со бӧрдэ?» Иависын улӥсьёслэсь иворзэс солы веразы. 6 Та кылъёсты кылэм бераз Инмарлэн Духез Саул вылэ васькиз но солэн пушказ йыркурез ӝуатскиз. 7 Кык ошъёсты поттыса вандӥз но, люкетъёслы кораса, ыстэм муртъёс пыр, Израильлэн вань палъёсаз келяз но ялӥз: «Кин Саулэн Самуил сьӧры ӧз мыны, со муртлэн ошъёсыз тазьы ик ӵогыса куштэмын луозы». Кузё-Инмарлэсь кышкан калык доры вуиз, соку ваньзы огкылысь ӝутскизы. 8 Саул Везекысен соосты учкиз-чаклаз, израиль пиос куинь сю сюрс мурт люкаськизы, Иуда выжыысь – куамын сюрс. 9 Ыстэм муртъёслы шуизы: «Галаадысь Иавис карын улӥсьёслы шуэ: ”Ӵуказе, шунды шунтыны кутскем бере, тӥ доры юрттэт вуоз”». Ыстэм муртъёс Иависын улӥсьёслы ивор вуттӥзы, соосыз шумпотӥзы. 10 Иависын улӥсьёс [Нааслы] шуизы: «Ӵуказе тӥ доры потомы, милемын мар каремды потэ, каре».


  11 Мукетаз нуналэ Саул калыкез куинь люкетлы люкиз, соос ӵукна возьмаськисьёслэн воштӥськонзы дыръя аммон ожгарчиослэн шоразы пыризы но соосты погыртӥзы, нуназе пӧсь вуэмлэсь азьлогес вал со; кылемез пазьгиськиз кин кытчы сюрем, огазьысь кык муртэ шедьтыны ӧй луысал. 12 Соку калык Самуиллы шуиз: «Кин шуиз: ”Саул-а милемын кузёяськыны кулэ?” Ваелэ соосты ми азе, ми соосты виёмы». 13 Но Саул шуиз: «Та нуналэ нокинэ но виыны кулэ ӧвӧл, уго туннэ Кузё-Инмар Израильлы утиськон сётӥз».


  14 Самуил калыклы шуиз: «Ойдолэ Галгалэ мыноме, отысь эксэйлыкез выльдоме». 15 Соку вань калык Галгалэ вамыштӥз, отысен, Галгалысен, Саулэз Кузё-Инмар азьын асьсэлы эксэе пуктӥзы но Кузё-Инмар азьын тупаса улонлы сӥзем курбонъёс сётӥзы. Саул но, вань израиль калык но отын туж шулдыръяськизы.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  12-тӥ ЛЮКЕТ


  1 Быдэс Израильлы Самуил шуиз: «Тани, мар тӥ мыным верады, ваньзэ мон санэ понӥ но тӥледлы эксэй пуктӥ. 2 Тани, табере тӥляд азьпалтӥды эксэй ветлэ, нош мон пересьми ни, пурысьтай; пиосы тӥледын огазьын; нош мон пинал дырысеным та нуналозь тӥляд азьтӥды ветлӥ. 3 Тани мон; мон сярысь Кузё-Инмар но Солэн вӧйын зырӟемез азьын вералэ: кинлэсь мон ошсэ басьтӥ, кинлэсь ишаксэ басьтӥ, кинэ ӝоже уськытӥ, кинэ ӝикатыса-ёртыса вози, кинлэсь саламзэ-кузьымзэ басьтӥ но солэн ужез шоры ӧй учкы, синме кыни, – сое мон тӥледлы берыкто».


  4 Солы ответ сётыса шуизы: «Тон милемыз вӧсь ӧд карылы, ӝикатыса-ёртыса ӧд возьы, нокинлэсь но номырзэ ӧд басьты». 5 Со соослы шуиз: «Туннэ Кузё-Инмар адӟись луэ, Солэн вӧйын зырӟемез но адӟись луэ: мынэсьтым нокыӵе шекме ӧд шедьтэ». Соос шуизы: «Адӟись».


  6 Соку Самуил калыклы шуиз: «Моисеен Ааронэз пуктӥсь, атайёстэс Египет музъемысь поттӥсь Кузё-Инмар – адӟись. 7 Нош али султэ: Кузё-Инмар азьын мон тӥледын судэ пыро тӥледлы но, тӥляд атайёстылы но вань ӟечсэ лэсьтэмез понна. 8 Иаков Египетэ лыктэм бере, атайёсты сюлворыса Кузё-Инмарлы вазиськем бере, Кузё-Инмар Моисеен Ааронэз ыстӥз но соос, атайёстэс Египетысь поттыса, та интые улыны интыязы. 9 Нош соос асьсэлэсь Инмарзэс Кузё-Инмарез вунэтӥзы. Со понна Со соосты Асорысь ожен кивалтӥсь Сӥсаралэн киулаз сётӥз, филистим калыклэн киулаз, Моав эксэйлэн киулаз сётӥз, кудъёсыз соослы пумит ожмаськизы. 10 Соос Кузё-Инмарлы сюлворыса тазьы вазиськизы: ”Кузё-Инмар бордысь палэнскыса, ми сьӧлыкамы – ваалъёслы, астартаослы йыбыртъяса улӥмы, нош али милемды тушмонлэн киулысьтыз мозмыты, соку ми Тыныд ужаса-тыршыса уломы”. 11 Соку Кузё-Инмар Иероваалэз, Варакез, Иеффаез, Самуилэз ыстӥз но тӥледыз котыртӥсь тушмонъёстылэсь мозмытӥз, тӥ кышкатэк улӥды. 12 Эксэйды Кузё-Инмар, тӥляд Инмарды, вал ке но, тӥ Аммон эксэйлэсь, Нааслэсь, тӥледлы пумит лыктэмзэ адӟыса, мыным шуиды: ”Ӧвӧл, эксэй милемын мед кивалтоз”. 13 Озьыен, тани тӥляд быръем эксэйды, курем эксэйды; тани, Кузё-Инмар тӥледлы эксэй пуктӥз. 14 Кузё-Инмарлэсь кышкаса, Солы ужаса-тыршыса улӥды ке, Солэсь верамзэ кабыл басьтӥды ке, Кузё-Инмарлэн косонъёсызлы пумитъяськыса ӧд ке улэ, соку тӥ но, тӥляд пуктэм эксэйды но Инмардылэн Кузё-Инмарлэн сюрес кузяз ветлоды, [соку Кузё-Инмарлэн киыз тӥледлы пумит уз ӝутскы]. 15 Нош Кузё-Инмарлэсь верамзэ санэ ӧд ке понэ, Кузё-Инмарлэн косонъёсызлы пумитъяськыса улӥды ке, соку Кузё-Инмарлэн киыз тӥледлы пумит ӝутскоз атайёстылы пумит ӝутскем кадь ик. 16 Нош али султэ но Кузё-Инмарлэн син азяды лэсьтоно быдӟым ужез шоры учке. 17 Али чабей аран ӧвӧл-а? Мон Кузё-Инмарлы вазисько но, Со гудыриен зор лэзёз, соку тӥ тододы, адӟоды, асьтэлы эксэй курыса, Кузё-Инмар азьын макем бадӟым сьӧлык лэсьтӥды».


  18 Самуил Кузё-Инмарлы вазиськиз но, со нуналэ Кузё-Инмар гудыриен зор лэзиз. Вань калык Кузё-Инмарлэсь туж кышказ, Самуиллэсь но.


  19 Вань калык Самуиллы шуиз: «Инмаред Кузё-Инмар азьын ас ляльчиосыд понна вӧсяськы, ми медам кулэ-быре; асьмелы эксэй курыса, вань сьӧлыкъёсмы борды эшшо сьӧлык ватсамы на». 20 Калыклы ответ сётыса, Самуил шуиз: «Эн кышкалэ, та сьӧлыкез тӥ лэсьтӥды, но тӥ Кузё-Инмарлэсь эн гинэ куштӥське, вань лулыныды-сюлмыныды Кузё-Инмарлы ужаса-тыршыса улэ. 21 Ӧвӧлтэм инмаръёс пала эн берытске, соос пайда уз вае, уз но мозмытэ, уго соос ӧвӧлтэм макеос. 22 Аслаз быдӟым нимыз понна Кузё-Инмар Ас калыксэ уз кушты, уго Кузё-Инмар тӥледыз Аслыз калык карыны бырйиз. 23 Тӥ понна вӧсяськемысь дугдыса, Кузё-Инмар азьын аслым сьӧлык лэсьтэме уг поты; ӟечлыко, шонер сюрес вылэ султыны мон тӥледыз дышето. 24 Но Кузё-Инмарлэсь кышканэн улэ, чылкыт сюлмын, пӧяськытэк Солы ужалэ-тырше, уго тӥ асьтэос адӟиды: тӥ азьын Со макем быдӟымесь ужъёс лэсьтӥз. 25 Урод-лек уж лэсьтыса улӥды ке, тӥ но, тӥляд эксэйды но кулоды-быроды».

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  13-тӥ ЛЮКЕТ


  1 Сауллэн эксэе пуксемез дырысен ар ортчиз, вуоно араз но со Израилен кивалтӥз, соку со израиль пиос пӧлысь куинь сюрс муртэ бырйиз: 2 кык сюрсэз Саулэн ӵош Михмасын но Вефиль гурезьын вал, сюрсэз Ионафанэн ӵош Вениамин музъемысь Гива карын вал; мукетсэ калыкез Саул гуртаз бертыны лэзиз.


  3 Гиваын сылӥсь филистим пиослэсь возьмаськись отрядзэс Ионафан пазьгиз; та сярысь филистим калык кылӥз, нош Саул быдэс кунэ гумыен пелляз, бадӟымен черекъяса: мед кылозы еврейёс! 4 Филистим пиослэсь возьмаськись отрядзэс Саул пазьгем бере филистим калык израиль калыкез адӟемпотостэм карыны кутскиз, вань израиль калык та сярысь кылӥз но Галгалэ Саул доры люкаськиз.


  5 Соку филистим калык Израильлы пумит ожен лыктыны дасяськиз: куамын сюрс ожмаськон уробоосын, куать сюрсэз вал вылын, – туж трос калык люкаськиз – зарезь дурысь луо мында; Беф-Авенлэн шундыӝужан палысьтыз Михмасэ вуыса, асьсэлы инты дасязы. 6 Кышкытлыке сюремзэс шӧдыса, израиль пиос уго котыртэмын вал, кин пещераосы, кин изгурезьёс вискы, каланчаос йылэ, гопъёсы пегӟылӥзы. 7 Еврейёс пӧлысь куд-огез, Иордан вамен потыса, Гад, Галаад шаеръёсы кошкизы; нош Саул соку Галгалын вал на, со котыре люкаськем вань калык туж кышкаса улӥз. 8 Самуиллэн пуктэм нуналозяз – сизьым нунал ӵоже – Саул сое витиз, нош Самуил Галгалэ ӧз вуы. Соку калык Саул дорысь пегӟыса кошкыны кутскиз. 9 Саул шуиз: «Тылын сутоно курбонэз, тупаса улон понна дасям курбонэз мон доры вае». Тылын сутӥськись курбонэз сётӥз. 10 Тылын сутӥськись курбонэз сётыса гинэ вуиз, тани, Самуил лыктэ. Сое ӟечкыланы шуыса, солэн пумитаз Саул потӥз. 11 Но Самуил шуиз: «Мар тон лэсьтӥд?» Саул тазьы ответ сётӥз: «Мон адӟи, кызьы мон дорысь калык пегӟе, нош тон верам дырад ӧд лыкты, филистим пиос нош Михмасэ люкаськизы. 12 Соку мон ас поннам малпай: ”Тани табере Галгалысен мон вылэ филистим пиос урдскозы, нош мон Кузё-Инмарлэсь ӧй куриськы на”, соин ик малпай тылын сутӥськись курбон сётыны».


  13 Самуил Сауллы шуиз: «Инмаредлэсь Кузё-Инмарлэсь тыныд сётэм косонзэ быдэстымтэеныд, урод лэсьтӥд. Соку Кузё-Инмар Израильын эксэй луыса пукондэ пырак ӵожелы юнматысал. 14 Нош табере эксэй луондэ утемед уз ни луы: Кузё-Инмар Ас сюлэмызлы кельшись пиосмуртэ шедьтоз, Ас калыкезлы кивалтӥсь луыны косоз, малы ке шуоно Кузё-Инмарлэсь косонзэ ӧд быдэсты». 15 Самуил султӥз но Галгалысь Вениамин музъеме, Гива каре, кошкиз; [кылемез калык Саул бӧрсьы соос вылэ урдскем тушмонлэн пумитаз Галгалысен Вениамин музъеме интыяськем Гива каре мыно вал]. Саул асэныз ӵош мынӥсьёсты лыдъяз: ог куать сю мурт вал.


  16 Саул Ионафан пиеныз, калыкен ӵош Вениамин музъемысь Гива каре дугдӥзы [но бӧрдӥзы]; филистим ожгарчиос Михмасын сылӥзы. 17 Филистим ожгарчиос пӧлысь музъемез тырттэм кельтыны куинь отряд потӥз: одӥгез Суаль ёросэ, Офрае нуись сюрес кузя мынӥз, 18 мукетыз отряд Веф-Орон сюрес кузя мынӥз, нош куинетӥез луоё кыр дунне пала, Цевоим нёжаллэн межа палаз нуись сюрес кузя мынӥз.


  19 Быдэс Израиль музъеме дурисьёс ӧз кыле, уго еврейёслэсь меч, шибоды лэсьтэмзылэсь филистим калык кышказ. 20 Израиль калык амезьёссэ, тӥръёссэ, вӧлӥськон-кораськон арбериоссэ, кукчооссэ шерыны филистим калык доры ветлыны кулэ вал, 21 куке амезьёссы, вӧлӥськон-кораськон арбериоссы, саникъёссы, тӥръёссы ныжомо яке йылсо корт бодыез тупатыны кулэ вал. 22 Соин ик [Михмасын] жугиськон дыръя Саулэн Ионафанэн огазе люкаськем калыклэн мечез но, шибодыез но ӧй вал, Сауллэн но солэн Ионафан пиезлэн гинэ вал; 23 филистим ожгарчиослэн азьпалаз мынӥсь отрядзы Михмасэ выжон доры вуиз.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  14-тӥ ЛЮКЕТ


  1 Одӥгаз нуналэ Сауллэн пиез Ионафан ожмаськон арберизэ нуллӥсь медоезлы шуиз: «Лык, тупалан сылӥсь филистим ожгарчиос доры потом». Нош атаезлы та сярысь ӧз вера. 2 Нош Саул соку Гива карлэн пумаз, Мигронын, гранат писпу улын сылӥз; соин ӵош ог куать сю мурт вал. 3 Соос пӧлын ефод нуллӥсь Ахия но вал, со Кузё-Инмарлэн Сӥломысь священникезлэн Илийлэн Финеес пиезлэн Иохаведлэн Ахитув братэзлэн пиез вал. Нош калык ӧз тоды Ионафанлэсь отчы мынэмзэ.


  4 Выжонъёс вискын, кытӥ Ионафан филистим ожгарчиос доры потон утчаз, огпалтӥз йылсо изгурезь вал, мукет палтӥз но йылсо изгурезь вал: огезлэн нимыз Боцец, мукетызлэн – Сене. 5 Одӥгез изгурезь уйпаласен Михмас пала мычиськыса улӥз, мукетыз – лымшор палась Гива пала. 6 Ионафан ожмаськон арберизэ нуллӥсь медоезлы шуиз: «Ойдо, вандӥськымтэослэн отрядзы доры выжом; оло нош Кузё-Инмар асьмелы юрттоз, уго тросэз пыр но, ӧжытэз пыр но Кузё-Инмарлы калыкез секыт ӧвӧл утьыны». 7 Ожмаськон арберизэ нуллӥсь шуиз: «Мар сюлмыдлы кельше, сое ик лэсьты; мын, мон тонэн ӵош, мын, кытчы тыныд кулэ». 8 Ионафан шуиз: «Тани, асьмеос со адямиос доры потомы, соослы адӟиськон интые султомы. 9 Соос асьмелы тазьы шуизы ке: ”Ми тӥ доры вуытозьлы, дугдэ”, соку асьмеос со интыямы дугдомы, соос доры ум тубе. 10 Нош тазьы шуизы ке: ”Ми доры тубе”, соку асьмеос соос доры тубомы, уго Кузё-Инмар соосты асьме киулэ сётӥз; та асьмелы тодмет луоз».


  11 Филистим ожгарчиослы адӟиськон интые вуэм беразы филистим пиос шуизы: «Тӥни, ватӥськем интыосысьтызы, гурезь висъёсысь, еврейёс пото». 12 Ионафанлы но, солэн ожмаськон арбери нуллӥсезлы но филистим отрядысь адямиос черекъяны кутскизы: «Ми доры тубе, ми тӥледлы маке но вераломы». Соку Ионафан ожмаськон арбери нуллӥсезлы шуиз: «Мон бӧрсьы мын, уго Кузё-Инмар соосты Израильлэн киулаз сётӥз». 13 Киыныз, пыдыныз ӵабъяськыса, Ионафан вылӥе ӝутскыны кутскиз, со бӧрсьы ик ожмаськон арбери нуллӥсез но. Ионафан азе филистим ожгарчиос усьылӥзы, нош ожмаськон арбери нуллӥсь соосты виылӥз.


  14 Ионафан но солэн ожмаськон арбери нуллӥсез, ожмаськыны кутскыкузы ик, ог кызь муртэ погыртӥзы – бусылэн ӝыны люкетаз, кык ошен нунал ӵоже гырымон интые. 15 Туж шимес кышканы кутскиз бусыын сылӥсь филистим отряд, вань калык куалектӥз. Азьпалаз мынӥсь, музъемез тырттэм кельтӥсь отряд но кышканы-куалекъяны кутскиз, [ожмаськемзы ӧз ни поты]; быдэс музъем зурказ, Кузё-Инмар дорысь туж шимес кышкан вуиз.


  16 Вениамин музъемысь Гива карын сылӥсь Сауллэн возьмаськисьёсыз адӟизы, кызьы калык пазьгиське, отчы-татчы бызьыса кошке. 17 Асэныз ӵош сылӥсь калыклы Саул шуиз: «Эскере, тодэ: кин асьме пӧлысь потӥз». Ваньзэ учкизы-эскеризы но тодӥзы: пӧлазы Ионафан но солэн ожмаськон арбери нуллӥсез ӧвӧл. 18 Саул Ахиялы шуиз: «Инмарлэсь кивотсэ вай», уго Инмарлэн кивотэз со виын израиль пиос киын вал. 19 Саул священниклы эшшо вераз на, нош филистим ожгарчиос пӧлын бугыръяськон эшшо но эшшо золгес вӧлмыны кутскиз. Соку Саул священниклы шуиз: «Дугды, эн куты».


  20 Соку Саул калыкен ӵош кесяськыса мынӥзы но ожмаськон интые вуизы. Отын ваньмызлэн мечез артэ сылӥсь муртэзлы пумит урдскемын вал. Туж зол бугыръяськон ӝутскемын вал. 21 Соку толон но, тӥзьнал но филистим калык пӧлын, соос бӧрсьы отӥ но, татӥ но ветлӥсь еврейёс израиль пиос пала кариськизы, Саулэн Ионафанэн ӵош ветлӥсь калык пала кариськизы. 22 Филистим ожгарчиос пегӟо шуыса, Ефрем гурезьын ватӥськыса улӥсь израиль калык кылӥз но соос ваньзы ожмаськись калыксы пала кариськизы. 23 Кузё-Инмар со нуналэ Израилез утиз; ожмаськон Беф-Авенозь вуиз. [Саулэн ӵош ог дас сюрс мурт вал, Ефрем гурезьысь городын быдэсказ ожмаськон мынӥз.]


  24 Израиль калык со нуналэ катьтэммемын вал; нош Саул [чик малпаськытэк] калыкез кыл сётытӥз: «Ӝытозь, тушмонъёсылы пунэм берыктытозям, кин ке нянь шӧмъяз ке, каргамын луоз». Калык пӧлысь нокин но ымаз сиён ӧз поны. 25 Вань калык нюлэскы мынӥз, нюлэс кушын чечы вал. 26 Калык тазьы шуыса нюлэскы пыриз: «Тани, чечы бызе». Но нокин но кизэ ым дораз ӧз вутты, малы ке шуоно калык сётэм кылзэ быдэстытэк кельтонлэсь кышказ. 27 Нош Ионафан атаезлэсь калыкез кыл сётытэмзэ ӧз кылы; киысьтыз боды йылзэ чечыен карасэ донгиз но ым дораз вайиз, синъёсыз югектӥзы. 28 Калык пӧлысь одӥгез солы тазьы шуиз: «Атаед тазьы вераса калыкез кыл сётытӥз: ”Кин ке туннэ сиён веръяз ке, каргамын луоз”; тазьы улыса, калык катьтэммиз». 29 Соку Ионафан шуиз: «Атае музъемлы ӟеч ӧз лэсьты; учкелэ ук – мынам синъёсы югектӥзы та чечыез ӧжытак оскалтэм берам. 30 Тушмонъёсызлэсь кылем сиён-юонзэс калык туннэ шедьтыса сиысал ке, филистим ожгарчиослэн ыштонзы бадӟымгес ӧй луысал-а?»


  31 Со нуналэ филистим ожгарчиосты Михмасысен кутскыса Аиалонозь виыса уськытъязы, соин ик калык туж катьтэммиз. 32 Соку калык талам ваньбур борды урдӥськиз: ыжъёсты, ошъёсты, кунянъёсты кутылыса музъем вылын вандылӥзы, вирен сӥлез калык сииз. 33 Сауллы таӵе ивор вуттӥзы: «Тани, калык Кузё-Инмар азьын сьӧлыка, вирен сӥль сие». Саул шуиз: «Тӥ сьӧлыкады. Мон доры бадӟым из бекмылляса вае». 34 Собере Саул шуиз: «Калык вискытӥ ортче но солы шуэ: ”Котькудӥз мед ваёз аслэсьтыз ошсэ, аслэсьтыз ыжзэ, татын вандэ но сие, Кузё-Инмар азьын эн сьӧлыкалэ, вирыныз сӥлез эн сие”». Калык пӧлысь котькудӥз ас киыныз уйин валтыса вайиз ошсэ, [ыжзэ], отын соосты вандылӥзы. 35 Кузё-Инмарлы Саул курбон сётон инты лэсьтӥз; со вал Кузё-Инмарлы нырысетӥ курбон сётон инты, кудзэ со лэсьтӥз.


  36 Саул шуиз: «Ваелэ уйин филистим ожгарчиос сьӧры уйиськыса мыноме, куазь сактытозь соосты номыртэк кельтомы, соослэсь одӥг адямизэс но улэп ум кельтэ». Солы шуизы: «Мар тыныд ярамон, ваньзэ лэсьты». Нош священник шуиз: «Татын Инмар доры кариськоме». 37 Саул Инмарлэсь юаз: «Филистим ожгарчиос сьӧры мыным уйиськыса мыноно-а, ӧвӧл-а? Израильлэн киулаз соосты сётод-а?» Но со нуналэ Кузё-Инмар ӧз вазьылы.


  38 Соку Саул шуиз: «Калыклэн вань кузёйыръёсыз татчы мед лыктозы но мед эскерозы-чаклалозы, тодозы, кин вылын туннэ сьӧлык? 39 Уго улэп Кузё-Инмар, Израилез утись, – Ионафан пие вылын ке но луиз, со но одно ик виемын луоз». Вань калык пӧлысь солы нокин ӧз вазиськы.


  40 Вань израиль калыклы Саул шуиз: «Ваньды тӥ огпалаз султэ, нош мон Ионафан пиеным мукет палаз султомы». Калык Сауллы ответ сётыса шуиз: «Лэсьты, мар тыныд ярамон». 41 Саул шуиз: «Кузё-Инмаре, Израильлэн Инмарез! [Малы Тон туннэ ляльчиедлы уд вазиськиськы? Мынам-а янгыше вань яке Ионафан пиелэн-а? Кузё-Инмаре, Израильлэн Инмарез!] сёт тодмет. [Израиль калыкед бордын ке янгыш, дун-шектэм кар сое]». Ионафанэн Сауллэн янгышъёссы шарае поттэмын вал, нош калык шонере потӥз. 42 Соку Саул шуиз: «Мон куспын, Ионафан пие куспын пус чӧлтэ, [кинэ Кузё-Инмар ялӥз ке, со ик мед кулоз». Калык Сауллы шуиз: «Озьы медаз луы!» Но Саул ас нырзэ кариз. Со куспын но Ионафан пиез куспын пус чӧлтӥзы], пус Ионафан вылэ усиз.


  43 Саул Ионафанлы шуиз: «Вера, мар тон лэсьтӥд?» Ионафан солы тазьы вераз: «Ас киысьтым боды йылын пичи гинэ чечы веръяй, тани, табере мон кулыны кулэ». 44 Соку Саул шуиз: «Инмар мыным сое но сое мед лэсьтоз, эшшо но тросгес мед лэсьтоз; тон, Ионафан, туннэ кулыны кулэ!» 45 Но калык Сауллы шуиз: «Израильлы сыӵе бадӟым утиськон ваем Ионафан-а кулыны кулэ? Озьы медаз луы! Улэп Кузё-Инмар, солэн йырысьтыз йырсиез но музъем вылэ уз усьы, уго солы туннэ Инмар юрттӥз». Калык Ионафанэз мозмытӥз, со ӧз кулы. 46 Филистим калык сьӧрын уйиськонысь Саул берытскиз; филистим калык ас интыяз кошкиз.


  47 Израилен кивалтонзэ Саул кужмоятӥз, котырысьтыз вань тушмон калыкъёсын ожмаськыса улӥз: Моавен но аммон калыкен, Едомен, [Вефорен но], Соваысь эксэйёсын но, филистим калыкен но, кинлы гинэ пумит ӧз мыны, азинлыкез вал. 48 Армия кылдытӥз, Амаликез погыртӥз, Израилез таласа возисьёс киулысь мозмытӥз.


  49 Сауллэн таӵе пиосыз вал: Ионафан, Иессуи, Мелхисуа; нош кык нылъёсызлэн таӵе нимъёссы: бадӟымезлэн – Мерова, покчиезлэн – Мелхола. 50 Сауллэн кышноезлэн нимыз – Ахиноам, со Ахимаацлэн нылыз вал; ожгарчиосын кивалтӥсезлэн нимыз – Авенир, со вал Сауллэн агаезлэн Нирлэн пиез. 51 Сауллэн атаез Кис но Авенирлэн атаез Нир Авииллэн пиосыз вал.


  52 Саул вакытэ филистим калыклы пумит ялан кужмо ожмаськон мынӥз. Кужмо, ожмаськыны быгатӥсь муртэ адӟе ке, сое Саул ас бордаз басьтэ вал.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  15-тӥ ЛЮКЕТ


  1 Самуил Сауллы шуиз: «Кузё-Инмар Ас калыкезлы, Израильлы, тонэ эксэе пуктон понна вӧйын зырӟыны монэ лэзиз; табере Кузё-Инмарлэсь верамзэ кылзӥськы. 2 Тазьы шуэ Саваоф Кузё-Инмар: ”Тодам вайи амалик калыклэсь Израильлы мар лэсьтэмзэ, кызьы со, израиль калык Египетысь бертыку, солэн пумитаз султӥз. 3 Табере мын Амаликез, [Иеримез но] погырты, маиз солэн вань, ваньзэ быдты; [соослэсь номырзэс но эн басьты, маиз вань быдты, карган улэ сёт], сое чик эн жаля, виылы пиосмуртсэ но, кышнозэ но, егит муртсэ но, нонӥсь нуныоссэ но, ошъёссэ но, ыжъёссэ но, верблюдъёссэ но, ишакъёссэ но”».


  4 Саул калыкез люказ, Телаимысен лыдъяз кык сю сюрс пыдын мынӥсь израиль ожгарчиосты, дас сюрсэз Иуда выжыысь вал. 5 Саул Амаликлэн городэз доры вуиз но нёжалэ ватӥськон инты дасяз. 6 Киней выжылы Саул шуиз: «Амалик калык пӧлысь люкиське, потыса кошке, со калыкен ӵош тӥледыз но виёно медам луы, уго тӥ вань израиль калыклы, соос Египетысь бертыку, ӟечлыктэс возьматӥды». Киней выжы амалик калык пӧлысь висъяськиз.


  7 Хавилаысен Египет вӧзысь Сурозь Амаликез Саул погыртӥз. 8 Нош Амаликлэсь Агаг эксэйзэ улэпкын киултӥз, вань калыксэ мечен быдтӥз, [Иеримез но быдтӥз]. 9 Нош Саул, калыкен огкылысь луыса, Агагез, озьы ик устооссэ ыжъёсты, ошъёсты, куайытэм ыжпиосты – мар вал умоез, быдэс кельтӥзы, нош туж ик кулэ луисьтэмзэ, аламазэ, быдтӥзы.


  10 Самуиллы Кузё-Инмар дорысь тазьы верамын вал: 11 «Саулэз эксэе пуктӥ шуыса жалясько, уго со Мон бордысь палэнскиз, Мынэсьтым кылме ӧз быдэсты». Самуил ӝоже усиз, уйбыт Кузё-Инмарлы тэльмырыса вӧсяськиз. 12 Ӵукна вазь ик султӥз но Самуил Сауллэн пумитаз мыныны потӥз. Самуиллы ивортӥзы, Саул Кармилэ, пе, ветлӥз, отын со аслыз памятник пуктӥз, [ожмаськон уробоосты отысь берыктӥз], отысен Галгалэ васькиз шуыса веразы.


  13 Саул доры Самуил вуэм бере Саул шуиз: «Кузё-Инмар тонэ бакель мед кароз. Кузё-Инмарлэсь верам кылзэ мон быдэстӥ». 14 Соку Самуил шуиз: «Мар таӵе та ыжъёслэсь бӧксэмзэс, ошъёслэсь бурсэмзэс мынам пельёсы кыло?» 15 Саул шуиз: «Соосты Амалик дорысь вайизы, ӟечъёссэ ыжъёсты, ошъёсты Кузё-Инмарлы Инмаредлы курбон сётыны кельтӥзы; мукетъёссэ ми быдтӥмы». 16 Самуил Сауллы шуиз: «Вить ай, мон тыныд верало, мар мыным уйин Кузё-Инмар вераз». Саул солы шуиз: «Вера». 17 Соку Самуил Сауллы шуиз: «Кузё-Инмар тонэ Израильлы эксэе вӧйын зырӟыку, Израиль выжыослы йыр луэм берад, аслад син азяд тон покчи уд адӟиськиськы вал-а? 18 Кузё-Инмар тонэ, тазьы шуыса, сюрес вылэ лэзиз: ”Мын но сьӧлыклэсь кышкасьтэм амалик калыкез карган улэ сёт, быдтытозяд соосын ожмаськы”. 19 Малы бен тон Кузё-Инмарлэсь верамзэ санэ ӧд поны, ваньбур борды басьтӥськид но Кузё-Инмар азьын лек уж лэсьтӥд?» 20 Соку Саул Самуиллы шуиз: «Мон Кузё-Инмарлэсь верамзэ кылзӥськи но Кузё-Инмарлэн косэм интыяз мыныны сюрес вылэ потӥ, Амаликлэсь Агаг эксэйзэ кутыса вайи, нош ассэ Амаликез быдтӥ. 21 Нош быдтыны дасям ваньбур – ыжъёс, ошъёс пӧлысь Галгалын тынад Инмаредлы Кузё-Инмарлы курбон сётон понна калык вань умойзэ гинэ бырйиз».


  22 Самуил тазьы ответ сётӥз: «Кузё-Инмарлэсь верамзэ кылзӥськон кадь, тылын сутӥськись курбонъёс, мукет курбонъёс Кузё-Инмарлы сыӵе ик ярамонэсь-а? Кылзӥськон – курбонлэсь ӟечгес, тэрытскон – ыжъёслэн кӧйзылэсь ӟечгес. 23 Уго тэрытскытэк улон – со веднаськон кадь ик сьӧлык; пумитъяськон – сульдэръёслы-идолъёслы йыбыртъянэн одӥг кадь сьӧлык; Кузё-Инмарлэсь кылзэ кулэтэм каремед понна Со тонэ кулэтэм кариз, [Израильлы] эксэй луонлэсь тонэ палэнтӥз».


  24 Соку Саул Самуиллы шуиз: «Сьӧлыкай мон, Кузё-Инмарлэн косон сьӧраз потӥ, тынэсьтыд верамдэ но санэ ӧй поны; мон калыклэсь кышкай, соослэсь верамзэс кылзӥ. 25 Нош али мон вылысь сьӧлыкез кушты, монэн ӵош берытскы, Кузё-Инмарлы [тынад Инмаредлы] мон йыбырттыны мед быгатом». 26 Сауллы Самуил таӵе ответ сётӥз: «Тонэн ӵош мон уг берытскы, уго тон Кузё-Инмарлэсь кылзэ кулэтэм карид, со понна Кузё-Инмар тонэ, Израильлы эксэй медад ни луы шуыса, кулэтэм кариз».


  27 Самуил кошкыны вырӟиз. Нош [Саул] солэн дӥськут сӧзы бордаз кырмиськиз но кесиз сое. 28 Соку Самуил шуиз: «Туннэ Кузё-Инмар Израиль эксэйлыкез тон киысь басьтӥз но тынад матыседлы, тынэсьтыд умойгес муртлы сётӥз. 29 Ӧрекчаськон кыл уз вера, уз но ӧкыны Израильлэн Оскымонэз, уго Со адями ӧвӧл ӧкынон понна». 30 [Саул] шуиз: «Мон сьӧлыкай, но монэ ас калыкелэн тӧроосыз азьын, Израиль азьын санэ пон, монэн ӵош мын, мон Кузё-Инмарлы тынад Инмаредлы йыбыртто». 31 Соку Самуил Саул сьӧры берытскиз, Саул Кузё-Инмарлы йыбырттӥз.


  32 Собере Самуил шуиз: «Мон доры Амалик эксэез, Агагез, вае». Со доры куалекъясь Агаг лыктыса шуиз: «Кулонлэн курытэз палэнэ кошкиз-а?» 33 Но Самуил шуиз: «Кызьы тынад мечед кышномуртъёсты нылпиостэк кельтылӥз, озьы ик тынад анаед кышномуртъёс пӧлын питэк кылемын мед луоз». Галгалын Кузё-Инмар азьын Самуил Агагез ӵогыса куштӥз.


  34 Самуил Рамае кошкиз, нош Саул дораз бертӥз, Сауллэн Гиваяз. 35 Та бере Самуил Саулэн кулытозяз ӧз ни адӟиськы; но Самуил Саул пумысен ӝожомыса улӥз, малы ке шуоно Кузё-Инмар ӧкынӥз Саулэз Израильлы эксэе пуктэмез понна.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  16-тӥ ЛЮКЕТ


  1 Кузё-Инмар Самуиллы шуиз: «Саул пумысен кема на-а ӝожомыса улод, кинэ Мон кулэтэм кари Израильлы эксэй луыны? Сюрдэ вӧйын тырмыты но мын. Мон тонэ ысто Вифлеемын улӥсь Иессей доры, уго солэн пиосыз пӧлысь Мон эксэй луоноез синйылтӥ». 2 Самуил шуиз: «Кызьы мон мыном: Саул кылӥз ке, виёз монэ». Кузё-Инмар шуиз: «Пудо уллёысь ветылэз басьты но шу: ”Кузё-Инмарлы курбон сётыны мон лыктӥ”. 3 Иессеез но, [солэсь пиоссэ но] курбон сётон доры ӧть. Мон тыныд возьмато, мар тон лэсьтыны кулэ, тон Мыным вӧйын зырӟод сое, кудӥз сярысь Мон тыныд верало».


  4 Кызьы солы Кузё-Инмар вераз, озьы ик Самуил лэсьтӥз. Со Вифлееме вуэм бере карлэн тӧроосыз куалектыса солэн пумитаз потӥзы но шуизы: «Ӟеч малпанэн-а тон ми доры вуид?» 5 Со тазьы ответ сётӥз: «Ӟеч малпанэн, Кузё-Инмарлы курбон сётыны мон лыктӥ; дун-чылкыт кариське но монэн ӵош курбон сётон доры мынэ». Иессеез но, солэсь пиоссэ чылкытатӥз но соосты курбон сётон доры ӧтиз. 6 Соос вуэм бере, Елиавез адӟыса, малпаз: «Зэм, та Кузё-Инмар азьын вӧйын зырӟоно мурт!» 7 Но Кузё-Инмар Самуиллы шуиз: «Солэн тусбуез шоры, ӝуждалаез шоры эн учкы; Мон сое кулэ ӧй кары; Мон уг учкиськы адями кадь, уго адями ымныр шоры учке, нош Кузё-Инмар сюлэм шоры учке». 8 Иессей Аминадавез ӧтиз но сое Самуил доры вайиз, нош Самуил шуиз: «Тазэ но Кузё-Инмар ӧз бырйы». 9 Иессей Саммаез вайиз, но Самуил солы шуиз: «Тазэ но Кузё-Инмар ӧз бырйы». 10 Тазьы Иессей Самуил доры сизьым пиоссэ вайылӥз, но Самуил Иессейлы шуиз: «Таос пӧлысь огзэс но Кузё-Инмар ӧз бырйы».


  11 Соку Самуил Иессейлы шуиз: «Ваньмыз-а пиосыд татын?» Иессей ответ сётӥз: «Эшшо вань на пичиез, со ыж возьма». Самуил Иессейлы шуиз: «Мын, вай сое татчы, со татчы вуытэк, сиськыны ум пуксе». 12 Иессей сое вайыны ыстӥз; сое татчы вуттӥзы. Со ӵыжыт бамо, чебер синмо, чебер ымныро вал. Кузё-Инмар шуиз: «Султы, сое вӧйын зырӟы, со – со ик вань». 13 Вӧен сюрез Самуил кутӥз но сое агайёсыз азьын вӧйын зырӟиз. Со нуналысен, берло но Давид вылын Кузё-Инмарлэн Духез улӥз. Нош Самуил султӥз но Рама каре кошкиз.


  14 Нош Саул бордысь Кузё-Инмарлэн Духез кошкиз, сое лек дух Кузё-Инмарлэн эрикезъя бугыръяны кутскиз. 15 Соку Сауллэн медоосыз солы шуизы: «Тани, Инмарлэн эрикезъя лэзем лек дух тонэ бугыръя. 16 Милям кузёмы ас азьысьтыз медооссэ крезен усто шудӥсь муртэ утчаны мед косоз; тон доры Инмарлэн эрикезъя лек дух лыктӥз ке, со мурт ас киыныз шудыса тонэ буйгатоз». 17 Медоосызлы Саул шуиз: «Усто шудӥсь муртэ шедьтэ но сое мон доры вае». 18 Соку медоосыз пӧлысь одӥгез солы шуиз: «Тани, Вифлеемысь Иессейлэсь пизэ адӟи, со шудыны быгатэ, кышкасьтэм, ожмаськыны быгатӥсь пи, кыллы усто, чебер тусбуё, Кузё-Инмар со бордын улэ».


  19 Саул иворчиосты Иессей доры ыстӥз но шуиз: «Пудо возьмась пидэ, Давидэз, ысты мон доры». 20 Ишаклэн тыбыр вылаз ю-няньзэ, винаен сепыссэ, одӥг кечпизэ Иессей понӥз но Давид пиез бӧрсьы Саул доры ыстӥз. 21 Давид Саул доры вуиз но солы ужаса-тыршыса улыны кутскиз, солы со туж кельшиз, солы ожмаськон арберизэ нуллӥсь луиз. 22 Саул Иессей доры тазьы вераны ыстӥз: «Давид мон бордын ужаса-тыршыса мед улоз, со мыным сюлмыя луиз». 23 Инмарлэн эрикезъя лэзем дух Саул вылэ вуыку, Давид крезьзэ кияз кутыса шудэ ке, Сауллы капчигес, умойгес луэ, лек дух со бордысь соку палэнскылэ.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  17-тӥ ЛЮКЕТ


  1 Филистим калык ожгарчиоссэ ожен мыныны люказ, соос Иудеяысь Сокхоф каре люкаськизы, Сокхофен Азек вискысь Ефес-Даммиме интыяськизы. 2 Нош Саул но израиль ожгарчиос, огазе люкаськыса, Тыпы нёжалэ интыяськизы но филистим калыкен ожмаськыны дасяськизы. 3 Филистим ожгарчиос одӥгаз гурезе интыяськизы, израиль ожгарчиос мукетаз гурезе интыяськизы, нош висказы нёжал вал.


  4 Филистим ожгарчиос пӧлысь азьпалаз нюръяськыны потӥз Геф карысь Голиаф нимо адями; солэн ӝуждалаез куать гырпум но одӥг кикур кузьда вал. 5 Йыраз ыргон изьы понэмын, чорыг сьӧм кадь адӟиськись корт дӥсь вылаз дӥсямын; дӥсезлэн секталаез – вить сюрс ыргон сӥкль. 6 Пыдесъёссэ утись ыргон шобрет понэмын, пельпум сьӧраз ыргон щит ошемын. 7 Шибодыезлэн ныдыз куиськисьёслэн есозы кадь; нош ачиз шибодыез куать сю корт сӥкль тыр. Солэн азьпалаз ожмаськон арбери нуллӥсез мынӥз. 8 Со султӥз но израиль ожгарчиос шоры тазьы кесяськыны кутскиз: «Малы тӥ ожмаськыны потӥды? Мон филистим пи ӧвӧл-а, нош тӥ Сауллэн ляльчиосыз ӧвӧл-а? Асьтэ пӧлысь адямиез быръе, со мон азе мед лыктоз. 9 Со монэн ожмаськыны быгатӥз ке, монэ вииз ке, соку ми тӥледлы ляльчиос луомы; нош мон сое ворми ке, вии ке, соку тӥ милям ляльчиосмы луоды, милемлы ужаса-тыршыса улоды».


  10 Филистим пи шуиз: «Туннэ мон израиль ожгарчиосты возьытэ вутто; вае мон доры адямидэс, ми ӵошеннамы ожмаськомы». 11 Саул но, вань израиль пиос но филистим пилэсь та верам кылъёссэ кылӥзы, туж кышказы, куалектӥзы.


  12 Давид вал Иуда музъемысь Вифлеем карысь Ефрафа выжысь Иессейлэн пиез; Иессейлэн тямыс пиез вал. Саул улон нуналъёсы Иессей пересьмемын, воргоронъёс пӧлын со самой мӧйыез вал ини. 13 Иессейлэн куинез бадӟымъёсыз пиосыз Саулэн ӵош оже мынӥзы; оже мынэм куинь пиосызлэн таӵеесь нимъёссы: бадӟымезлэн – Елиав, кыкетӥезлэн – Аминадав, куинетӥезлэн – Самма. 14 Давид ваньзылэсь покчиез вал. Куинез, бадӟымъёсыз, Саул бӧрсьы мынӥзы, 15 нош Давид Саул дорысь дораз бертылӥз, Вифлеемын атаезлэсь ыжъёссэ возьман понна.


  16 Со филистим пи ӵукна но, ӝыт но калык азе потылӥз, ньыльдон нунал ӵоже ассэ возьматылӥз.


  17 Соку Иессей Давид пиезлы шуиз: «Агайёсыдлы одӥг ефа куасьтэм ю ну, та дас сукыри нянез кут но ӝоггес ожгарчиослэн сылон интыязы агайёсыдлы ну; 18 нош тазэ дассэ сырез сюрс муртэн кивалтӥсьлы ну; агайёсыдлэсь тазалыксы сярысь юалляськы; тод, малы ке но ёрмыса уг уло-а». 19 Саул но, соос но, вань израиль ожгарчиос Тыпы нёжалын сылӥзы, соос филистим калыкен ожмаськыны дасясько вал.


  20 Давид ӵукна вазь ик султӥз, ыжъёссэ возьмаськись кие кельтӥз но, ныпъетсэ кутыса, Иессейлэсь косонзэ быдэстыны кошкиз. Ожгарчиос строе султыса, кесяськыса ожмаськыны дасяськыку, со тыриськем уробоос доры вуиз. 21 Израиль но, филистим ожгарчиос но огзылы огзы ваче пумитэ радэн султӥзы. 22 Давид ныпъетсэ уробо возьмасьлы кельтӥз но ожгарчиос пӧлы бызьыса мынӥз, вуэм бераз агайёсызлэн тазалыксы сярысь юаз. 23 Тани, со агайёсыныз вераськыку, Голиаф нимо нюръяськись, Геф карысь филистим пи, филистим ожгарчиос пӧлысь потэ но со кылъёссэ ик вера. Давид соосты кылӥз.


  24 Вань израиль пиос, та адямиез адӟыса, со дорысь пегӟыса кошкылӥзы, солэсь туж кышкало вал. 25 Израиль пиос шуылӥзы: «Адӟиськоды-а калык азе потэм та адямиез? Со потэ Израилез сантэман вылысь. Кин ке та адямиез виысал ке, со муртлы эксэй туж трос узырлык сётысал, нылзэ солы кышнолы сётысал, атаезлэсь выжызэ Израильын эрико карысал».


  26 Давид асэныз артэ сылӥсь муртъёслы шуиз: «Мар карозы та филистим пиез виисен, кин Израилез сантэманэз палэнтоз? Кин со сыӵе вандӥськымтэ филистим пи – сокем со сантэма улэп Инмарлэсь ожгарчиоссэ?» 27 Со кылъёсты ик калык солы вераз: «Тани мар сётэмын луоз сое виись муртлы».


  28 Давидлэн бадӟымез агаез, Елиав, кылӥз солэсь калыкен вераськемзэ, Елиав Давидлы вожзэ поттыса шуиз: «Малы тон татчы лыктӥд? Кыр дуннее кин кие кельтӥд со ӧжыт ыжъёсмес? Мон тодӥсько тынэсьтыд вылтӥяськон сямдэ, урод сюлэмдэ, тон лыктӥд ожмаськон шоры учкыны». 29 Давид шуиз: «Мар мон лэсьтӥ? Юаны но уг яра-а, мар-а?» 30 Со палась мукет пала берытскиз но со кылъёсты ик вераз, азьло сямен ик калык солы ответ сётылӥз. 31 Давидлэсь верам кылъёссэ кылӥзы но Сауллы веразы, соиз ас дораз ӧтиз.


  32 Давид Сауллы шуиз: «Соин сэрен нокинлэн но мылкыдыз медаз куашка; тынад ляльчиед мыноз но со филистим пиен ожмаськоз». 33 Соку Саул Давидлы шуиз: «Та филистим пиен ожмаськыны мыныны тон уд быгатӥськы, тон уго укыр егит на, нош со пинал дырысеныз ини ожгарчи».


  34 Давид Сауллы шуиз: «Тынад ляльчиед ас атаез дорын ыж возьмаса улӥз, лев яке гондыр лыктыса уллёысь ыжез нуэ ке, 35 мон со сьӧры уйиськыса мынӥсько но, со вылэ урдскыса, ымысьтыз ыжме таласько; нош со мон вылэ урдске ке, соку мон сое гонтӥз кутӥсько но виыса куштӥсько. 36 Левез но, гондырез но ляльчиед виылӥз, соосын кадь ик та вандӥськымтэ филистим пиен но луоз, малы ке шуоно со сокем сантэма улэп Инмарлэсь ожгарчиоссэ. [Мыныса быдтоно ӧвӧл-а сое Израиль вылысь сантэманэз палэнтон понна? Уго кин со сыӵе вандӥськымтэ пи?]»


  37 Давид шуиз: «Левлэсь, гондырлэсь монэ мозмытӥсь Кузё-Инмар та филистим пилэн но киулысьтыз мозмытоз». Саул Давидлы шуиз: «Мын, Кузё-Инмар тонэ мед утёз».


  38 Саул Давидэз ас дӥськутэныз дӥсяз: йыраз ыргон изьы изьыяз, вылаз корт дӥсь дӥсяз. 39 Давид Сауллэсь мечсэ кутӥз но азьлань-берлань ветлыны кутскиз, уго со таӵе ожмаськон арбериослы дышемын ӧй вал. Соин ик Давид Сауллы шуиз: «Тазьы дӥсяськыса ветлыны уг быгатӥськы, дышемын ӧвӧл». Давид ваньзэ тае вылысьтыз куштӥз. 40 Бодызэ кияз кутӥз но шурысь вить тэгызэсь изъёс бырйиз, бордаз нуллон пастукан сумкаяз соосты тыриз: сумкаеныз, из зӥръян арбериеныз филистим пилэн пумитаз потӥз.


  41 Филистим пи но султӥз, Давидлэн матаз лыктыны кутскиз, ожмаськон арберизэ нуллӥсез азьпалаз мынӥз. 42 Филистим пи учкиз но, Давидэз адӟыса, унь-мань карыса, со шоры учкиз, уго со егит вал, ӵыжыт бамо, чебер ымныро. 43 Филистим пи Давидлы шуиз: «Малы тон мон вылэ бодыен, [изъёсын] лыктӥськод? Мон пуны шат?» [Давид солы шуиз: «Ӧвӧл, тон пунылэсь но аламагес».] Аслаз инмаръёсызлэн нимынызы филистим пи Давидэз каргаз. 44 Филистим пи Давидлы шуиз: «Матам лыкты, тынэсьтыд мугордэ мон ик инмысь тылобурдоослы, бусыысь пӧйшуръёслы сиыны сёто».


  45 Нош Давид филистим пилы тазьы шуиз: «Тон мыным пумит мечен, шибодыен, щитэн мынӥськод, нош мон тыныд пумит Саваоф Кузё-Инмарлэн нимыз понна, израиль ожгарчиослэн Инмарзы понна мынӥсько, Со вылэ тон сантэман кылъёс вералляд. 46 Кузё-Инмар туннэ тонэ мынам киулам сётоз, мон тонэ виё, бордысьтыд йырдэ басьто но [шӧйдэ], филистим ожгарчиослэсь шӧйёссэс ин тылобурдоослы, музъем пӧйшуръёслы кесяны сёто, соку быдэс музъем выл тодоз, Израильлэн Инмарез вань шуыса. 47 Вань та люкаськемъёс тодозы, мечен но шибодыен Кузё-Инмар уг утьы шуыса, уго та Кузё-Инмарлэн ожмаськонэз, Со тӥледыз милям киуламы сётоз».


  48 Филистим пи султыса Давидлэн матаз вуыны кутскем бере Давид дыртыса бызиз ожгарчиос пала, филистим пилэн пумитаз. 49 Давид, кизэ сумкаяз лэзьыса, отысь изэз басьтӥз но из лэзьянысеныз зӥртӥз, филистим пилэсь кымессэ пась кариз – из кымес пушказ пыриз но, со ымнырыныз музъем вылэ усиз. 50 Тазьы Давид филистим пиез вормиз из зӥръянэн но изэн, вииз сое; Давидлэн кияз мечез ӧй вал. 51 Соку Давид бызьыса лыктӥз, филистим пи вылэ пыдыныз лёгиськиз, мечсэ басьтӥз, сое меч тырон сепысысьтыз поттӥз, соин шуккиз но йырзэ уретӥз. Батырзылэсь кулэмзэ адӟыса, филистим ожгарчиос бызьыса кошкыны кутскизы.


  52 Израиль воргоронъёс, иудей воргоронъёс ӝутскыса черектӥськизы но филистим ожгарчиосты нёжалэ пырон дорозь, Аккарон капка дорозь улляса мынӥзы. Шаарим сюрес кузя, Гефозь, Аккаронозь филистим ожгарчиос кулыса усьылӥзы. 53 Филистим ожгарчиосты улляса лэзем беразы израиль пиос ас доразы берытскизы, соослэсь станзэс тарказы. 54 Давид филистим пилэсь йырзэ басьтыса Иерусалиме нуиз, нош ожмаськон арберизэ аслаз балаганаз понӥз.


  55 Филистим пилэн пумитаз Давидлэсь потэмзэ Саул адӟиз но ожгарчиосын кивалтӥсезлы, Авенирлы, шуиз: «Кинлэн пиез та егит мурт луэ?» Авенир шуиз: «Мон уг тодӥськы. Кема ул, эксэй». 56 Эксэй шуиз: «Юа ук, та егит пи кинлэн пиез луэ».


  57 Филистим пиез погыртыса Давид берытскем бере Авенир сое кутӥз но Саул доры вуттӥз. Филистим пилэн йырыз солэн кияз вал. 58 Саул солэсь юаз: «Пияш, кинлэн тон пиез луиськод?» Давид шуиз: «Вифлеемысь Иессей ляльчиедлэн пиез».

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  18-тӥ ЛЮКЕТ


  1 Давид Саулэн вераськемысь дугдэм бере Ионафан лулыныз-сюлмыныз со борды лякиськиз, Ионафан сое ас лулзэ кадь яратӥз. 2 Саул со нуналэ сое бордаз басьтӥз, атаезлэн юртаз берытскыны ӧз лэзьы. 3 Ионафан кыл сётӥз Давидэн кулытозяз эш луыны, сое со аслэсьтыз лулзэ кадь яратӥз. 4 Аслаз вылысьтыз выл дӥсянзэ Ионафан кылиз но Давидлы сётӥз, озьы ик мукет дӥськутъёссэ но, мечсэ но, пукыӵсэ но, езэ но.


  5 Кытчы гинэ Саул ӧз лэзьылы, Давид ваньзэ визьмын лэсьтылӥз. Саул сое ожен вырись муртъёслы кузёйыр кариз; та вань калыклы, Сауллэн медоосызлы но яраз. 6 Филистим пиез вормыса Давид ожгарчиосын ӵош бертыку, Израильлэн вань городъёсысьтыз кышномуртъёс Саул эксэйлэн пумитаз кырӟаса, эктыса потылӥзы, жингрес тимпанъёсын, кимвалъёсын шудылӥзы. 7 Шумпотӥсь кышномуртъёс тазьы шуыса кырӟазы: «Саул сюрссэ вормиз, нош Давид – дас сюрсъёссэ!» 8 Сауллэн туж вожез потӥз, та кыл солэн сюлмызлы ӧз кельшы, соин ик со шуиз: «Давидлы дасо сюрсъёс сётӥзы, нош мыным – сюрссэ; солы эксэйлык гинэ уг тырмы на». 9 Со нуналысен кутскыса, берло но Саул Давид шоры чакласькыса учкыны кутскиз.


  10 Мукетаз нуналэ тазьы вал: Инмарлэн эрикезъя лэзем лек дух Саул вылэ урдскиз но со ас корказ перияськыса укылтэмъяськыны кутскиз, нош Давид азьло нуналъёсы кадь ик ас киыныз сиосын шудӥз, Сауллэн кияз шибоды вал. 11 Саул шибодызэ зӥртӥз, малпаз: «Борддор борды Давидэз кортӵогало», нош Давид кык пол палэнскыны вуылӥз.


  12 Саул Давидлэсь кышканы кутскиз, уго Кузё-Инмар со бордын вал, нош Саул бордысь Со палэнскиз. 13 Саул Давидэз ас бордысьтыз палэнтӥз, сое ас дораз сюрс муртэн кивалтӥсе пуктӥз, со пыраз, потаз калык азьтӥ. 14 Давид вань ужъёссэ визьмын лэсьтылӥз, Кузё-Инмар со бордын вал. 15 Саул адӟиз, со туж визьмо-нодо шуыса, солэсь кышкаса улӥз. 16 Нош быдэсак Израиль но Иуда Давидэз яратӥзы, уго со соослэн азьтӥзы пыралляз, поталляз.


  17 Соку Саул Давидлы шуиз: «Тани мынам бадӟымез нылы, Мерова; сое мон тыныд кышнолы сёто, но только кышкасьтэм лу, Кузё-Инмарлэсь ожзэ ну». Уго Саул малпаз: «Мынам киы со вылэ медаз ӝутскы, филистим калыклэн киыз со вылэ мед ӝутскоз». 18 Нош Давид Сауллы шуиз: «Кин мон, мынам улонэ, атаелэн выжыез – мар со – Израильысь эксэйлы эмеспи луон понна?» 19 Сауллэсь Мерова нылзэ Давидлы сётон дыр вуэм бере сое Мехолаысь Адриэллы сётӥзы.


  20 Нош Давидэз Сауллэн мукетыз нылыз, Мелхола, яратӥз; та сярысь Сауллы ивортэмзы бере та ивор солы кельшиз. 21 Саул малпаз: «Солы сёто, нылы солы сьӧлтэт луоз, филистим калыклэн киыз Давид вылын луоз». Соку Саул Давидлы шуиз: «Мукетыз нылы пыр тон таре монэн ӵыжы-выжы луод». 22 Медоосызлы Саул таӵе косон сётӥз: «Давидлы лушкемен вералэ: ”Тани, эксэй ӟеч малпанэн тон сярысь улэ, солэн вань медоосыз но тонэ ярато; озьы бере, эксэйлы эмеспи лу”». 23 Сауллэн медоосыз ваньзэ та кылъёсты Давидлэн пеляз вуттӥзы. Давид шуиз: «Капчи-а кожаськоды эксэйлы эмеспи луыны? Мон – куанер, нимо-дано адями ӧвӧл».


  24 Сауллэн медоосыз солы таӵе ивор вуттӥзы: «Тани, Давид мар шуэ». 25 Саул шуиз: «Тазьы шуэ Давидлы: ”Эксэйлэн тушмонъёсызлы пунэм берыктон понна сю филистим пиослэсь пи тодметсылэсь вандэм йылкузэ сяна эксэй мукет йырдондэ кулэ уг кары”». Уго Сауллэн малпанэз вал: филистим пиослэн киынызы Давидэз быдтон.


  26 Та кылъёсты медоос Давидлы веразы, Давидлы кельшиз эксэйлы эмеспи луон. 27 Тупатэм нуналъёс ӧз на вуэ, нош Давид султӥз но аслаз адямиосыныз ӵош мынӥзы – кык сю филистим пиосты виизы, Давид соослэн пи тодметсылэсь вандэм йылкузэ вайиз, кӧня кулэ, сомындазэ ик эксэйлы возьматӥз – эксэйлы эмеспи луон понна. Саул солы кышнолы нылзэ, Мелхолаез, сётӥз. 28 Саул адӟиз, тодӥз, Кузё-Инмар Давидэн огазьын шуыса, [быдэс Израиль сое яратэ], Мелхола, Сауллэн нылыз, сое яратэ шуыса. 29 Саул Давидлэсь эшшо но юнгес кышканы кутскиз, быдэс даурезлы тушмон луиз.


  30 Филистим калыклэн азьветлӥсьёсыз оже потэм бере Давид самой кутсконысеныз ик Сауллэн вань медоосызлэсь со визьмогес лэсьтылӥз, солэн нимыз туж данэ потӥз.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  19-тӥ ЛЮКЕТ


  1 Саул Ионафан пиезлы, вань медоосызлы Давидэз виыны кулэ шуыса вераз. Нош Ионафан, Сауллэн пиез, туж яратӥз Давидэз. 2 Ионафан Давидлы ивор сётӥз: «Атае, Саул, тонэ виыны ӧдъя; ӵуказе утиськы; ватӥськы, лушкем интыын ул; 3 нош мон пото но бусыын атаелэн вӧзаз султо, отын тон луод, тон сярысь атаеным верасько, мае адӟо, сое тыныд верало».


  4 Ионафан атаезлы, Сауллы, Давид сярысь ӟеч кылъёс вераз, солы шуиз: «Давид ляльчиезлы пумит эксэй медаз сьӧлыка, уго со тон азьын нокыӵе но сьӧлык ӧз лэсьты, тон понна со пайдаё ужъёс гинэ лэсьтэ; 5 улонэзлы кышкытлык кылдэмын шуыса ӧз учкы филистим ожгарчиез погыртон понна. Кузё-Инмар Израильлы бадӟым утиськон сётӥз; тон сое адӟид но шумпотыса улӥд. Малы сьӧлыктэм вирлы пумит сьӧлыканы ӧдъяськод, нокыӵе мугтэк Давидэз виыны малпаськод?»


  6 Ионафанлэсь верамзэ Саул кылзӥськиз, Саул кыл сётӥз: «Улэп Кузё-Инмар, Давид уз кулы». 7 Ионафан Давидэз ӧтиз, ваньзэ та кылъёсты Ионафан Давидлы вераз; Ионафан сое Саул доры вуттӥз, со вӧзын вал со, кызьы толон но, толон валлян но со вӧзын вал. 8 Нош ик ожмаськон кутскиз, Давид филистим калыкен ожмаськыны потӥз, соослы со туж зол шуккет сётӥз, соос азьысьтыз бызьыса кошкизы.


  9 Инмарлэн эрикезъя лэзем лек дух Саул вылэ урдскиз, со корказ пукиз, шибодыез кияз вал, нош Давид сиосты киыныз бичаса шудӥз. 10 Саул Давидэз шибодыеныз борддор борды бышкалтыны турттэ вал, нош Давид Саул дорысь тэтчыны вуиз, шибоды борддоре бышкалскиз. Со уе Давид пегӟиз но утиськыны быгатӥз. 11 Саул медооссэ, Давидлэн юртэз доры возьмаськыса улыны но сое ӵукнаозь виыны шуыса, лэзиз. Кышноез, Мелхола, Давидлы шуиз: «Та уе астэ ӧд ке утьы, ӵуказе виемын луод». 12 Мелхола Давидэз укно пыр лэзиз, со бызьыса кошкиз но утиськиз.


  13 Мелхола из сульдэрез кутӥз но валес вылэ понӥз, йыр палаз кечку понӥз но дӥськутэн шобыртӥз. 14 Давидэз кутыны Саул медооссэ лэзиз, нош Мелхола соослы шуиз: «Со висе». 15 Давидэз эскерыны Саул медооссэ ыстӥз, шуиз: «Мон доры валесэныз валче вае, виыны мед быгатом». 16 Медоос лыктӥзы, но тани: валесын сульдэр, йыр дораз – кечку. 17 Соку Саул Мелхолалы шуиз: «Малы тон тазьы монэ ӧрекчад, тушмонме келяд, пегӟыны лэзид?» Мелхола Сауллы шуиз: «Со мыным шуиз: лэзь монэ, ӧд ке лэзьы, мон тонэ виё».


  18 Давид пегӟиз, утиськиз, Самуил доры Рамае вуиз, мар солы Саул лэсьтӥз, ваньзэ солы вераз. Самуилэн ӵош со кошкиз но, [Рамаысь] Навафе вуыса, соос отчы дугдӥзы.


  19 Сауллы таӵе ивор вуттӥзы: «Тани, Давид Рамаысь Навафын». 20 Давидэз кутыны Саул медооссэ ыстӥз. Соос азьпалзэ тодытӥсь трос-трос пророкъёсты но Самуилэз адӟемзы бере, кудӥз соосын кивалтыса улӥз, Инмарлэн Духез Сауллэн медоосыз вылэ васькиз но соос азьпалзэ тодытыса вераны кутскизы. 21 Та сярысь Сауллы ивор вуттӥзы, соку со мукетъёссэ медооссэ лэзиз, но таосыз но азьпалзэ тодытыны кутскизы. Собере Саул куинетӥ радзэ медооссэ ыстӥз, но таосыз но азьпалзэ тодытыны кутскизы.


  22 [Йырыз курен] Саул ачиз Рамае мынӥз, Сефуысь бадӟым ошмес доры вуыса, тазьы юаз: «Кытын Самуилэн Давид?» Шуизы: «Рамаысь Навафын». 23 Соку со Рамаысь Навафе мынӥз, со вылэ но Инмарлэн Духез васькиз но со, Рамаысь Навафе вуытозяз, азьпалзэ тодытыса вераса мынӥз. 24 Дӥськутсэ со но кылиз, Самуил азьын азьпалзэ тодытыса улӥз, быдэс нунал, быдэс уй но дӥсяськытэк кыллиз; соин ик шуо: «Оло, Саул но пророк луиз-а?»

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  20-тӥ ЛЮКЕТ


  1 Рамае интыяськем Навафысь Давид пегӟиз, вуэм бераз Ионафанлы шуиз: «Мар мон лэсьтӥ, кыӵе мынам янгыше, атаед азьын кыӵе сьӧлык лэсьтӥ – мынэсьтым лулме утча?» 2 [Ионафан] солы шуиз: «Уд, тон уд кулы; тани, мынам атае бадӟымзэ но, пичизэ но ужез, мынам пелям вератэк, огзэ но уг лэсьты; та ужез малы мынэсьтым ватыны кулэ атаелы? Озьы уз луы». 3 Давид кылзэ сётыса шуиз: «Атаед ӟеч тодэ, тынад азяд мон ярамон адями луи шуыса, соин ик со ас понназ шуэ: ”Ионафан та сярысь медаз тоды, кӧтыз урод медаз луы”; но улэп Кузё-Инмар, улэп тынад лулыд! Кулон мынэсьтым одӥг вамыш кемын». 4 Ионафан Давидлы шуиз: «Мар кулэ тынад лулыдлы, ваньзэ лэсьто тон понна».


  5 Давид Ионафанлы шуиз: «Тани ӵуказе выль толэзьлэн потонэз, эксэен одӥг ӝӧк сьӧрын пукыны мон кулэ; лэзь монэ, куинь нунал ӵоже, ӝытозь, мон бусыын ватскыса уло. 6 Атаед мон сярысь юаз ке, тон шу: ”Давид аслаз Вифлеем городаз мыныны мынэсьтым куриськиз, уго отын солэн выжы-кумыосызлэн арлы быдэ курбон сётон интызы”. 7 Та пумысен со шуиз ке: ”Умой”, соку ляльчиедлы каньыллык луоз; нош атаед йырзэ кур кариз ке, соку тод: со лек уж лэсьтыны малпа. 8 Нош тон ляльчиедлы гажась-жалясь луэмдэ возьматы – уго тон монэн, Давид ляльчиеныд, Кузё-Инмар азьын эш луыны кыл сётӥд – мон бордын кыӵе ке янгышлык вань ке, ви монэ; малы тон монэ атаед доры нуыны кулэ?» 9 Ионафан шуиз: «Тазьы нокызьы но тонэн уз луы; уго мон тодоно луи ке, атае тыныд пумит мар ке но урод уж лэсьтыны малпам шуыса, со сярысь тыныд уг иворты шуыса, оло, малпаськод-а?» 10 Соку Давид Ионафанлы шуиз: «Кин мыным ивор сётоз, атаед йырзэ кур кариз ке?»


  11 Нош Ионафан Давидлы шуиз: «Ойдо, бусые потомы». Соос бусые потӥзы. 12 Ионафан Давидлы шуиз: «Израильлэн Инмарез Кузё-Инмар улэп! Ӵуказе та вадесын яке ӵуказе улыса атаелэсь мылкыдзэ кыӵе ке но амалэн тодыны быгато; Давидлы ӟеч мылкыдын ке со улэ, соку тон доры ивор уг ысты, тыныд уг тодыты, 13 Кузё-Инмар мыным, Ионафанлы, сое но сое мед лэсьтоз, эшшо но тросгес мед лэсьтоз. Нош атае тыныд пумит мар ке но уродзэ лэсьтыны турттэ ке, соку сое тыныд верало, тонэ кошкыны лэзё, соку каньылэн мын; Кузё-Инмар тон бордын мед луоз, кызьы вал мынам атаеным! 14 Тон но, мон улэп луи на ке, Кузё-Инмарлэсь гажан-жалянзэ мыным возьматы. 15 Нош мон кулӥ ке, мынам юртам улӥсьёсты гажам-жалямысь ноку но эн дугды, соку но – Давидлэсь вань тушмонъёссэ Кузё-Инмар музъем вылысь быдтӥз ке».


  16 Озьы Ионафан Давид юртэн кусып кылдытэм бераз шуиз: «Кузё-Инмар Давидлэн тушмонъёсызлэсь кылзэс мед юалоз!» 17 Ионафан нош ик Давидэз яратӥсько шуыса кыл сётыса вераз, уго сое со ас лулзэ кадь ик яратӥз.


  18 Ионафан солы шуиз: «Ӵуказе выль толэзь потон нунал, тон сярысь юалозы, уго тынад интыед буш луоз. 19 Соин ик куинетӥ нуналэ лэзиськы но ӝоггес мын азьвыл пегӟыса улэм интыяд, Азель из вӧзы, пуксьы. 20 Нош мон сопала куинь ньӧл ыбыса лэзё, мишене ыбылэм мактал. 21 Собере таӵе косонэн пинал пиез лэзё: ”Мын, ньӧлъёсты шедьты”, нош пинал пилы мон шуи ке: ”Тани, ньӧлъёсыд мышкад, басьты соосты”, соку тон мон доры лыкты, уго тыныд каньыллык луоз, улэп Кузё-Инмар, номыр но тыныд уз луы. 22 Нош пинал пилы тазьы ке шуи: ”Тани, ньӧлъёс тынад азяд”, соку тон кошкы, уго Кузё-Инмар кошкыны лэзе. 23 Нош мар асьмеос вераськимы – мон но тон – мон но тон вискын пумтэм вапумъёслы Кузё-Инмар адӟись луэ».


  24 Давид бусые ватӥськиз. Выль толэзь нунал вуиз, эксэй нуназе карыны пуксиз. 25 Огдышем сяменыз эксэй борддор вӧзысь пукон вылэ ас интыяз пуксиз; Ионафан султӥз, Авенир Саул вӧзы пуксиз, нош Давидлэн интыез буш кылиз. 26 Со нуналэ Саул номыр но ӧз вера, уго со малпаз, та огшоры учыр гинэ шуыса, Давид чылкыт ӧвӧл, ӧз чылкытатӥськы.


  27 Выль толэзьлэн кыкетӥ нуналыз вуиз, нош Давидлэн интыез нош ик буш кылиз. Соку Саул Ионафан пиезлы шуиз: «Малы Иессейлэн пиез туннэ но, толон но нуназе карыны ӧз лыкты?» 28 Ионафан Сауллы таӵе ответ сётӥз: «Давид мынэсьтым Вифлееме мыныны куриськиз. 29 Со шуиз: ”Лэзь монэ, милям городамы ӵыжы-выжыосы курбон сётон ортчыто, монэ агае ӧтиз; озьыен, тон монэ бакель карид ке, мон агайёсыным адӟиськыны ветло”, соин ик со эксэйлэн нуназе кароназ ӧз лыкты».


  30 Соку Саул Ионафанлы туж вожзэ поттыса шуиз: «Ярантэм, тэрытскисьтэм пи! Мон уг тодӥськы шат, тон Иессейлэн пиеныз эшъяськид шуыса, астэ возьытэ вуттонлы, ас анайдэ возьытэ вуттонлы со! 31 Уго Иессейлэн пиез музъем вылын улон дыръя тон но, тынад эксэйлыкед но сылыны уз чидалэ. Нош али Давидэз мон доры вайыны ысты, сое виыны кулэ». 32 Ионафан Сауллы, атаезлы, таӵе ответ сётӥз: «Мар понна сое виыны кулэ? Мар со лэсьтӥз?» 33 Соку Саул сое виён вылысь шибодызэ зӥртӥз. Ионафан валаз, атаез Давидэз виыны турттэ шуыса. 34 Туж вожез потыса, Ионафан ӝӧк сьӧрысь султӥз, выль толэзьлэн кыкетӥ нуналаз со нуназе ӧз кары, малы ке шуоно Давид пумысен со ӝоже усиз, эшшо атаез сое кылыныз вӧсь кариз.


  35 Мукетаз нуналэ, ӵукна, Ионафан бусые потӥз – Давидлы верам дыре, пинал пи соин ӵош вал. 36 Пинал пилы со шуиз: «Мын, бызь, мынэсьтым ыбылэм ньӧлъёсме утча». Пинал пи бызьыса мынӥз, нош Ионафан ньӧлъёссэ пинал пилэн сьӧраз лэзьяз. 37 Ионафанлэн ыбылыса лэзьям ньӧлъёсыз пала пинал пи бызьыса мынӥз. Пинал пилы Ионафан кесиськыса вераз: «Учкы, ньӧлъёс тынад азьпалад». 38 Ионафан нош ик пинал пилэн бӧрсяз кеськыса шуиз: «Ӝоггес бызь, эн дугдылы». Ионафанлэн пинал пиез ньӧлъёсты бичаз но аслаз кузёез доры лыктӥз. 39 Пинал пи номыр но ӧз тоды, Ионафанэн Давид гинэ тодӥзы, мар бордын ужпум.


  40 Ионафан бордысьтыз пинал пилы ожмаськон арбери сётӥз но шуиз: «Мын, городэ ну». 41 Пинал пи кошкиз, нош Давид лымшор палась султӥз но пыдесъяськыса музъемозь куинь пол йыбырттӥз. Ог-огзэс чупазы, ӵошен бӧрдӥзы, Давид золгес бӧрдӥз. 42 Ионафан Давидлы шуиз: «Каньылэн мын; нош Кузё-Инмарлэн нимыныз тазьы кыл сётэммы: ”Асьме куспын но, нылпиосмылэн нылпиоссы куспын но Кузё-Инмар мед луоз”, пумтэм вапумъёс ӵоже мед улоз». 43 [Давид] султыса кошкиз, нош Ионафан городаз берытскиз.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  21-тӥ ЛЮКЕТ


  1 Давид Номвае Ахимелех священник доры лыктӥз, Давидэн пумиськыкуз, Ахимелех куалектыса солы шуиз: «Малы тон огнад, нокин но тонэн ӵош ӧвӧл?» 2 Ахимелех священниклы Давид шуиз: «Эксэй тазьы шуыса мыным уж сётӥз: ”Нокин но медаз тоды, мар понна мон тонэ ыстӥ, кыӵе косон тыныд сётӥ”; соин ик мон адямиосты тодмо интые кельтӥ. 3 Озьыен, мар тынад ки улад вань, вай мыным – ог вить сукыри нянь яке мар шедёз».


  4 Священник Давидлы тазьы ответ сётӥз: «Мынам ки улам огшоры няне ӧвӧл, вӧсямез гинэ няне вань; тынад адямиосыд кышномуртъёсын ӧз ке кӧлэ, [мед сиёзы]». 5 Давид священниклы ответ сётыса шуиз: «Ми пӧлын кышномуртъёс ӧй вал толон но, валлян но, потэме дырысен, пинал пиослэн сосудъёссы чылкытэсь, нош сюрес чылкыт ке но ӧвӧл, соку но сосудъёсы нянь чылкыт куен кылёз».


  6 Священник солы вӧсям нянь сётӥз, уго солэн, курбон няньёс сяна, мукет нянез ӧй вал, со курбон няньёсты Кузё-Инмар азьысь басьтӥз но соос интые выль няньёс понӥз.


  7 Со нуналэ Кузё-Инмар азьын Сауллэн одӥгез, Доик нимо медоез, идумей пи сылӥз, со Сауллэсь пудозэ возьмасьёслэн кузёйырзы вал.


  8 Давид Ахимелехлы шуиз: «Тынад ки улад татын ӧвӧл-а шибодыед яке мечед? Мон сьӧрам меч но, мукет ожмаськон арбери но ӧй басьты, эксэйлэсь косонзэ ӝог быдэстоно вал уго». 9 Священник шуиз: «Тани Голиафлэн, филистим пилэн, мечез, кинэ тон Тыпы нёжалысен виид, со дӥськутэ бинялтэмын, ефод берын. Кулэ ке, басьты сое; мукетыз татын ӧвӧл». Давид шуиз: «Солы укшасез ӧвӧл, вай сое мыным». [Солы сётӥз.] 10 Давид султӥз но со нуналэ ик Сауллэсь пегӟиз, Гефлэн Анхус эксэез доры вуиз.


  11 Анхуслы медоосыз шуизы: «Та Давид ӧвӧл-а, со кунлэн эксэез? Ваче ки кутскыса, тазьы кырӟаса солы ӧз-а вералэ: ”Саул сюрссэ погыртӥз, нош Давид – дасо сюрсъёссэ?”» 12 Давид та кылъёсты сюлмаз понӥз, юн кышказ Анхуслэсь, Геф эксэйлэсь. 13 Ымнырзэ соос азьын воштӥз, визьтэм улэ аналскиз, кар капкалэн ӧсъёсыз борды гожъяз, [киосыз вылэ уськытскылӥз], туш кузяз дыльдызэ чур виятӥз. 14 Анхус ляльчиосызлы шуиз: «Адӟиськоды-а, со визьзэ ыштэм адями; малы сое мон доры вайиды? 15 Ӧжыт шат мынам визьзэс ыштэм муртъёсы, сое мон доры мынам азям мед укылтэмъяськоз шуыса-а вайиды? Оло, со мынам коркам пыроз шуиськоды-а?»

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  22-тӥ ЛЮКЕТ


  1 Отысь потыса, Давид Одоллам пещерае пегӟиз; та сярысь агайёсыз, атай юртысьтыз вань калык кылӥзы но со доры лыктӥзы. 2 Вань ёртыса-ӝикатыса воземъёс, пунэм тыроноос, лулынызы ӝожомыса улӥсьёс со доры люкаськизы, соослы со кузёйыр луиз; со котыре ог ньыль сю мурт люкаськиз.


  3 Отысен Давид Моав музъемысь Массифа каре мынӥз но моав калыклэн эксэезлы шуиз: «Мынам атаеным анае, Инмарлэсь монэн мар лэсьтэмзэ тодытозь, тӥ дорын мед улысалзы». 4 Моав эксэй доры соосты вайиз; Давид со пегӟон интыяз улытозь, соос пырак ӵоже Моавлэн эксэез дорын улӥзы. 5 Гад пророк Давидлы шуиз: «Та пеган интыяд эн ни улы, мын Иудей музъеме». Давид мынӥз но Херет нюлэскы вуиз.


  6 Саул кылӥз, Давид но солэн котыраз люкаськем калык та пала вуиллям шуыса. Саул соку Гиваын гурезь йылысь тыпы улын кияз шибоды кутыса пуке вал, вань медоосыз котыраз сылӥзы. 7 Котыраз сылӥсь медоосызлы Саул шуиз: «Вениамин пиос, кылзэ! Оло, Иессейлэн пиез тӥледлы ваньдылы бусыос, виноград бакчаос сётоз, тӥледыз сюрс муртэн, сю муртэн кивалтӥсьёс кароз шуыса тӥ малпаськоды-а? 8 Мар-о тӥ ваньды мыным пумит кариськиды-а? Одӥгды но ӧд вералэ мынам пиелэсь Иессейлэн пиеныз кусып кылдытэмез сярысь; одӥгды но монэ ӧд жалялэ, одӥгды но шарае ӧд поттэ, мынам пие мыным пумит ляльчиме сьӧлтэтъёс пуктыны ӝутказ шуыса, кызьы али со адӟиське ни».


  9 Сауллэн медоосыз пӧлын сылӥсь идумей пи Доик тазьы ответ сётӥз: «Мон адӟи, кызьы Иессей пи Номвае Ахитувлэн Ахимелех пиез доры ветлӥз. 10 Соиз Кузё-Инмарлэсь со сярысь вӧсяськыса юаз но солы сиён-юон, филистим пи Голиафлэсь мечсэ солы сётӥз».


  11 Эксэй Ахитув священниклэсь Ахимелех пизэ, атаезлэн юртаз улӥсь вань адямиосты, Номваысь священникъёсты, вайыны косӥз. Ваньзы соос эксэй доры лыктӥзы. 12 Соку Саул шуиз: «Ахитувлэн пиез, кылзы». Соиз шуиз: «Мон кылзӥсько, кузёе». 13 Саул солы шуиз: «Малы тӥ, тон но, Иессейлэн пиез но, мыным пумит мыныны вераськиды, тон солы нянь но, меч но сётӥд, со понна Кузё-Инмар азьын вӧсяськыса курид, – мыным пумит мед мыноз шуыса-а, сьӧлтэтъёс мыным мед пуктылоз шуыса-а, кызьы со али адӟиське ини?»


  14 Ахимелех эксэйлы ответ сётыса шуиз: «Вань ляльчиосыд пӧлын вань-а Давид кадь оскиськымонэз? Со эксэйлэн эмеспиез, тынэсьтыд косонъёстэ быдэсъясь, сӥлы каремын тынад юртад. 15 Табере-а Инмар азьын со понна вӧсяськыса юай? Эн, та пумысен янгыше эн уськыты, эксэй, ас ляльчидэ, атаелэн юртаз вань улӥсьёсты, уго ваньзэ та ужез ляльчиед уг тоды – пичизэ но, бадӟымзэ но».


  16 Соку эксэй шуиз: «Ахимелех, тон но, тынад атаедлэн юртаз вань улӥсьёс но виемын луыны кулэ». 17 Вӧзаз сылӥсь мугор возьмасьёсызлы эксэй шуиз: «Мынэлэ, Кузё-Инмарлэсь священникъёссэ виелэ, уго соос но Давидлэн палаз пыризы, со пегӟиз шуыса, соос тодӥзы ке но, мыным ӧз вералэ». Эксэйлэн ляльчиосызлэн Кузё-Инмарлэсь священникъёссэ виыны кизэс ӝутэмзы ӧз поты.


  18 Эксэй Доиклы шуиз: «Мын, священникъёсты виылы». Идумей пи Доик мынӥз но священникъёс вылэ урдӥськиз, со нуналэ тямыстон вить пиосмуртэ, етӥнлэсь ефод нуллӥсьёсты, вииз. 19 Номваез, священникъёслэсь городзэс, мечен кораз; пиосмуртъёсты но, кышномуртъёсты но, егит пиосты но, вож нуныосты но, ошъёсты но, ишакъёсты но, ыжъёсты но мечен кораса погыртӥз. 20 Утиськыны быгатӥз Ахитувлэн Ахимелех пиезлэн Авиафар нимо пиез гинэ, со пегӟиз Давид доры.


  21 Авиафар Давидлы вераз Сауллэн Кузё-Инмарлэсь священникъёссэ виылэмез сярысь. 22 Соку Давид Авиафарлы шуиз: «Идумей пи Доик со нуналэ отын луон дыръя со одно ик Сауллы урттылӥськоз шуыса мон тодӥ; атаелэн юртысьтыз виылэм лулъёс понна мон янгыш. 23 Кыль мон доры, эн кышка, кин мынэсьтым лулме утчалоз, со ик тынэсьтыд но лулдэ утчалоз; мон дорын улыкуд, тонэ утёзы».

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  23-тӥ ЛЮКЕТ


  1 Давидлы таӵе ивор вуттӥзы: «Тани, филистим пиос Кеиль кар вылэ урдскизы, иншыръёсты таркало». 2 Давид вӧсяськыса Кузё-Инмарлэсь юаз: «Мыноно-а мыным, та филистим пиосты пазьгыны быгато-а?» Кузё-Инмар Давидлы таӵе ответ сётӥз: «Мын, филистим пиосты тон пазьгод, Кеиль карез утёд». 3 Нош Давидэн ӵош ветлӥсь муртъёс солы шуизы: «Тани, ми татын, Иудеяын, кышкаськомы ке, соку кызьы Кеиле филистим ожгарчиослы пумит мыныны дӥсьтомы? [Филистим ожгарчиос кие пленэ сюромы]». 4 Соку Давид нош ик вӧсяськыса Кузё-Инмарлэсь юаз, нош Кузё-Инмар солы таӵе ответ сётӥз: «Султы но мын Кеиле, филистим калыкез Мон тынад киулад сёто». 5 Давид ас адямиосыныз Кеиле мынӥз, филистим калыкен ожмаськиз, пудозэс улляса вайиз, соослы туж бадӟым шуккет лэсьтӥз, Кеильын улӥсьёсты Давид утиз. 6 Ахимелехлэн Авиафар пиез Давид доры ватӥськиз, [соин ӵош] Кеиле мыныкуз, сьӧраз ефодзэ басьтӥз.


  7 Давид Кеиле лыктӥз шуыса, Сауллы ивор вуттӥзы, соку Саул шуиз: «Инмар сое мон кие сётӥз, уго со капка пыр, ворсэтъёс пыр городэ пыриз но ворсэтэ сюриз». 8 Кеиле мыныса, Давидэз но солэсь адямиоссэ котыртон понна Саул вань калыкез оже мыныны люказ.


  9 Сауллэсь солы пумит лек уж лэсьтыны малпамзэ тодэм бераз Давид Авиафар священниклы шуиз: «Татчы [Кузё-Инмарлэсь] ефодзэ вай». 10 Давид шуиз: «Кузё-Инмаре Израильлэн Инмарез! Тынад ляльчиед кылӥз, монэн сэрен Саул, Кеиль каре лыктыса, сое куашкатыны медэ шуыса. 11 Кеильын улӥсьёс монэ со кие сётозы-а? Саул лыктоз-а татчы, кудӥз сярысь Тынад ляльчиед кылӥз? Кузё-Инмаре Израильлэн Инмарез, тае Ас ляльчиедлы усьты». Кузё-Инмар шуиз: «Лыктоз». 12 Соку Давид шуиз: «Кеильын улӥсьёс монэ но, мынэсьтым адямиосме но Саул кие сётозы-а?» Кузё-Инмар шуиз: «Сётозы». 13 Соку Давид, солэн адямиосыз но, ог куать сю мурт, султӥзы но Кеильысь потӥзы, кытӥ сюрем отӥ ветлӥзы. Нош Сауллы ивор вуттӥзы, Давид Кеильысь кошкем шуыса, соин сэрен ожен мынонзэ дугдытӥз.


  14 Давид улӥз кыр дуннеосысь пырыны луонтэм интыосын, собере Зӥф кырысь гурезьын. Котькуд нуналэ Саул сое утчаз, нош Инмар Давидэз солэн киулаз ӧз сёты. 15 Давид адӟиз, солэсь лулзэ Саул утчаны потӥз шуыса; Давид соку Зӥф кырысь нюлэскын вал. 16 Сауллэн пиез Ионафан Давид доры нюлэскы лыктӥз но Инмарлы осконэн сое юнматӥз. 17 Солы шуиз: «Эн кышка, атаелэн киыз тонэ уз шедьты, тон Израильлэн эксэез луод, мон тынад юрттӥсед луо; мынам атае, Саул, та сярысь тодэ». 18 Кузё-Инмарлэн азяз соос куспазы кыл сётон гожтӥзы; Давид нюлэскы кылиз, нош Ионафан дораз бертӥз.


  19 Зӥфын улӥсьёс Гивае, Саул доры лыктӥзы но шуизы: «Тани ми дорын, пырыны луонтэм интыосын, нюлэскын, Иесимонлэн бурпалаз, Гахила вырйылын, Давид ватскыса улэ. 20 Мылкыдыд вань ке, мын, эксэй, нош милям ужмы сое тон кие сётон». 21 Саул соослы шуиз: «Кузё-Инмар дорын тӥ бакель каремын монэ жалямды понна. 22 Мынэлэ, пыр-поч эскерелэ на, чаклалэ, кытчы солэн пыдъёсыз вамыштозы, кин сое адӟем, тодэ, уго сое укыр кескич адями, шуо. 23 Чаклалэ, эскере вань ватӥськон интыосты, кытчы со пегӟылэ; шонер иворен мон доры лыктэ, соку мон тӥледын ӵош мыно. Со та музъемын ке, соку мон сое вань Иудей музъемлэн сюрс интыосысьтыз утчало». 24 Султыса Сауллэсь азьлогес Зӥфе кошкизы. Нош Давид ас адямиосыныз ӵош Маон кырын вал, ӵошкыт интыын, Иесимонлэн бурпалаз. 25 Саул ас адямиосыныз сое утчаны мынӥз. Но Давидлы ивор вуттӥзы, соку со Маон кыре ик кылиз, изгурезе выжиз. Саул кылӥз но, Давид сьӧры уйиськыса, Маон кыре мынӥз. 26 Саул ас адямиосыныз гурезьлэн огпалтӥз мынӥз, нош Давид ас адямиосыныз гурезьлэн мукет палтӥз мынӥз. Давид дыртӥз Сауллэсь ӝоггес пегӟыны, нош Саул ас адямиосыныз Давидэз но солэсь адямиоссэ кутон вылысь котыртыса мынӥз. 27 Соку Саул доры иворчи вуыса шуиз: «Дырты, ӝоггес ву, филистим калык асьме музъем вылэ урдскиз». 28 Давид сьӧрын уйиськонысь Саул берытскиз но филистим калыклэн пумитаз мынӥз; соин ик та интыез Села-Гаммахлекоф*а шуыса нимазы.

  


  *а23:28 Села-Гаммахлекоф – «люкиськон изгурезь» шуэм луэ

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  24-тӥ ЛЮКЕТ


  1 Давид отысь потӥз но Ен-Гаддиын кышкыттэм интыосын улӥз. 2 Филистим калык дорысь Саул берытскем бере солы таӵе ивор вуттӥзы: «Давид Эн-Гадди кырын улэ». 3 Быдэс Израильысь куинь сюрс йыг-йыгесь воргоронъёсты Саул бырйиз но кыр кечъёслэн улоно гурезьёсазы Давидэз но солэсь адямиоссэ утчаны мынӥз. 4 Сюрес дурысь ыж возён кенер доры вуиз; отын пещераез вал, отчы Саул педло потаны пыриз; нош Давид но солэн адямиосыз пещералэн пыдсаз пуко вал. 5 Давидлэн адямиосыз солы шуизы: «Тани, Кузё-Инмарлэн верам нуналыз вуиз. Кузё-Инмар шуиз: ”Тушмондэ киулад сёто, мар соин каремед потэ, кар”». Давид султӥз но Сауллэн выл дӥсянэзлэсь дурзэ шыпытак вандӥз. 6 Нош со бере Давидлэн сюлмыз вӧсь луиз, Сауллэн дӥсянэзлэсь дурзэ вандӥз шуыса. 7 Аслаз адямиосызлы шуиз: «Кузёелы, Кузё-Инмарлэн вӧйын зырӟыса пуктэмезлы пумит киме ӝутыны Кузё-Инмар монэ медаз лэзьы, уго со Кузё-Инмарлэн вӧйын зырӟыса пуктэмез». 8 Та кылъёсын Давид ас адямиоссэ кутыса возиз, Сауллы пумит урдскыны ӧз лэзьы. Нош Саул султӥз но пещераысь сюрес вылэ потӥз.


  9 Со бӧрсьы пещераысь Давид потӥз, Сауллэн бӧрсяз кеськиз: «Эксэй, кузёе мынам!» Саул берзэ учкиз, соку Давид [солэн азяз] пыдесъяськыса йыбырттӥз. 10 Давид Сауллы шуиз: «Малы тон ”Давид тыныд пумит урод уж лэсьтыны малпа” шуэмзэс пеляд понӥськод? 11 Тани, тон туннэ ас синмыныд адӟиськод, кызьы Кузё-Инмар пещераысен тонэ мынам киулам сётӥз. Монэ косо вал тонэ виыны, но мон жаляй тонэ, шуи: ”Кузёе вылэ киме уг ӝуты, уго со Кузё-Инмарлэн вӧйын зырӟыса пуктэмез”. 12 Атае! Учкы, дӥсянэдлэн сӧзыез мынам киям: мон вандыса басьтӥ дӥсянэдлэсь дурзэ, нош мон тонэ ӧй виы. Тод, оскы: мынам сюлмам леклык, кескичлык но уг улы, тыныд пумит ӧй сьӧлыка; нош тон лулме быдтыны утчаськод. 13 Кузё-Инмар асьмелэсь кусыпмес мед сэрттоз-пертчоз, мон понна Кузё-Инмар пунэмзэ мед берыктоз; нош мынам киы тон вылэ уз вуы. 14 Кызьы шуэ вашкала мадён: ”Законлы пумит улӥсьёс бордысь законлы пумит улон потэ”. Нош мынам киы тон вылэ уз вуы. 15 Кинлы пумит султӥз Израильлэн эксэез? Кин бӧрсьы тон уйиськыса ветлӥськод? Одӥг кулэм айы пуны бӧрсьы, пыӵ бӧрсьы. 16 Кузё-Инмар судить мед кароз, асьмелэсь кусыпмес со мед сэрттоз-пертчоз. Со учкоз, эскероз мынэсьтым ужме, тынад киулысьтыд монэ утёз».


  17 Давид та кылъёсты Сауллы вераса дугдэм бере Саул шуиз: «Та тынад-а куараед, Давид пие?» Саул куаразэ бадӟым кариз, бӧрдыны кутскиз. 18 Давидлы шуиз: «Тон мынэсьтым шонергес, уго тон мыным пунэмдэ ӟечен берыктӥд, нош мон пунэмме уродэн берыктӥ. 19 Туннэ тон мыным ӟеч мылкыддэ возьматӥд: Кузё-Инмар монэ тон кие сётыку, тон монэ ӧд виы. 20 Кин тушмонзэ шедьтэ ке, вӧсь карытэк ӟеч сюрес вылэ потыны лэзе на? Кузё-Инмар та понна – мыным туннэ тон мар лэсьтӥд – со понна ӟеч лэсьтоз тыныд. 21 Табере мон тодӥсько: тон одно ик эксэе пуксёд, тынад киулад Израиль эксэйлык кужмо луоз. 22 Озьыен, Кузё-Инмарлэн нимыныз мыным кыл сёт, мон бере мынэсьтым выжыме уд быдты, атаелэн юртаз мынэсьтым нимме уд быдты шуыса». 23 Давид Саул азьын кыл сётӥз. Саул дораз бертӥз, нош Давид но солэн адямиосыз юнматэм каре тубизы.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  25-тӥ ЛЮКЕТ


  1 Самуил кулӥз. Вань израиль калык огазе люкаськиз, сое жаляса бӧрдӥзы, сое Рамае ватӥзы, ас городаз. Давид султӥз но Фаран нимо луоё кыр дуннее кошкиз.


  2 Маонын одӥг адями улӥз, солэн юртъерез Кармилын вал, со туж узыр улӥз; солэн куинь сюрс ыжез, сюрс кечез. Со Кармилын ыжъёссэ ӵышке вал. 3 Со адямилэн нимыз – Навал, нош кышноезлэн – Авигея. Со кышномурт укыр визьмо, чебер ымныро, нош пиосмуртэз – жалянэз валасьтэм, лек сямо; Халев выжыысь вал со.


  4 Луоё кыр дуннеысен Давид кылӥз, Навал ыжъёссэ [Кармилын] ӵышке шуыса. 5 Дас егит пиосты Давид ыстӥз, егит пиослы Давид шуиз: «Кармилэ тубе, Навал доры мыныса, мынэсьтым солы салам вералэ. 6 Тазьы шуэ: ”Ӟечбур, каньыллык тыныд, юртэдлы-семьяедлы каньыллык, маид вань – ваньмызлы каньыллык сӥзисько. 7 Али мон кылӥ, тон дорын ыж ӵышко шуыса; тани, ыж возьмасьёсыд милемын огазьын вал, ми соосты ултӥяса ӧм возе, Кармилын улон ӵожозязы соослэн номырзы но ӧз ышы. 8 Медоосыдлэсь юа, соос тыныд вералозы. Тон егит пиослы ӟеч мылкыддэ возьматы, уго ӟеч нуналэ ми лыктӥмы; мар тынад ки улад сюриз, сёт сое аслад ляльчиосыдлы, Давид пиедлы но сёт”».


  9 Давидлэн адямиосыз мынӥзы но Давидлэн нимыныз вань та верам кылъёсты Наваллы веразы, собере чус кариськизы. 10 Навал [тэтчыса султӥз но] Давидлэн медоосызлы ответ сётыса шуиз: «Кин со Давид, кин со Иессейлэн пиез? Та виын трос луизы ни кузёоссылэсь пегась ляльчиос. 11 Оло нош ыжъёсме ӵышкисьёслы дасям няньёсме, вуме, [винаме], сӥльме та тодмотэм адямиослы сётоно, кудъёсызлэн кытысь луэмзы но тодмо ӧвӧл?» 12 Давидлэн адямиосыз берен ас сюрес кузязы кошкизы, бертэм беразы вань та кылъёсты соос Давидлы веразы. 13 Соку Давид ас адямиосызлы шуиз: «Ваньды кускады мечтэс оше». Ваньзы кусказы мечсэс ошизы, Давид но мечсэ кусказ ошиз. Давид бӧрсьы вырӟиз ог ньыль сю мурт, нош кык сюэз уробоос котыре кылиз.


  14 Авигеялы, Наваллэн кышноезлы, одӥгез медо таӵе ивор вуттӥз: «Тани, кыр дуннеысен Давид асьмелэн кузёмылы ӟеч кылъёс вераны иворчиосты ыстӥз, но со ассэ соос азьын умойтэм возиз. 15 Нош та адямиос асьме понна укыр лякытэсь, асьмемыз ӧз ултӥялэ; бусыын улыкумы, соосын ӵош кӧня гинэ ӧм ветлэ, номырмы но ӧз ышы. 16 Уйин но, нуназе но, соосын артэ пудоосмес вань возьман нуналъёсамы соос асьмелы кенер интыын вал. 17 Озьыен, малпаськы, чакла, мар кароно; уго кузёмылы пумит бадӟым кышкытлык кылдэмын, быдэс семьяезлы но, нош со лек адями, соин вераськыны уг луы».


  18 Соку Авигея ӝог-ӝог басьтӥз кык сю сукыри нянь, кык сепыс вина, вить дасям ыжъёсты, вить мертэт куасьтэм ю, сю комок изюм, кык сю комок смоква, соосты ишак вылэ тыриз. 19 Собере медоосызлы шуиз: «Тӥ мынам азям мынэ, мон тӥ бӧрсьы мыно». Нош картэзлы, Наваллы, номыр но ӧз вера.


  20 Ишак вылын пукыса гурезь висъёстӥ васькыкуз, тани, солэн пумитаз Давид аслаз адямиосыныз лыктэ, со соосын пумиськиз. 21 Давид шуиз: «Эк, та адямилэсь ваньбурзэ кыр дуннеын юнме гинэ возьмаськем, маиз вал солэн, номыриз но ӧз ышы; ӟеч лэсьтэме понна со мыным уродэн пунэмзэ берыктӥз. 22 Ӵук ӟардытозь Наваллэсь ваньзэ, маиз солэн вань, ӧй ке быдты, одӥгзэ ке но борддор борды педло потасьсэ улэп кельтӥ ке, Давидлэн тушмонъёсызлы Инмар сое но, сое но мед лэсьтоз, эшшо тросгес мед лэсьтоз».


  23 Авигея Давидэз адӟем бераз дыртыса ишак вылысьтыз васькиз но Давид азе пыдесъяськыса музъем бордозь йыбырттӥз. 24 Пыд азяз йыбырттыса шуиз: «Кузёе, мон вылын сьӧлык улэ; ляльчидэ пеляд вераны лэзь, ляльчиедлэсь верамзэ санэ пон. 25 Кузёе та лек адямилэн, Наваллэн*а, шораз медаз учкы, уго кыӵе солэн нимыз, ачиз но сыӵе ик. Навал солэн нимыз, визьтэмъяськон со бордын улэ. Нош мон, тынад ляльчиед, кузёе, тынэсьтыд ыстылэм медоостэ ӧй адӟылы. 26 Кузёе, улэп Кузё-Инмар, тынад но лулыд улэп! Кузё-Инмар уз лэзьы тонэ вир кисьтыны мыныны, пунэм берыктонлэсь кидэ кутоз, али ик Навал кадь мед луозы тушмонъёсыд, кузёелы уродзэ малпасьёс. 27 Тани ляльчиедлэн кузёелы ваем саламъёсыз, соос кузёелэн ужась-тыршисьёсызлы, егит пиослы сётъяны ваемын. 28 Ляльчи кышномуртэдлэсь янгышсэ простить кар. Кузё-Инмар кузёелэсь эксэй выжызэ юнматоз, уго Кузё-Инмарлэсь ожмаськонъёссэ нуэ мынам кузёе, леклык вань улон даурад тон бордысь уз поты. 29 Тон сьӧры уйиськыны, лулдэ утчаны адями султӥз ке, соку мынам кузёелэн лулыз Инмаредлэн Кузё-Инмарлэн улон гердаз думемын луоз, нош тушмонъёсыдлэсь лулзэс Со из лэзьян арбериен кадь зӥртыса лэзёз. 30 Кузё-Инмар мынам кузёелы азьвыл верам вань ӟечсэ лэсьтӥз ке, Израильлы валтӥсь карыса тонэ пуктӥз ке, 31 соку мынам кузёелэн сюлмыз уз ӝожомы, уз сюлэмшугъяськы, юнме вир кисьтӥ но асме пунэм берыктонлэсь ӧй утьы шуыса. Кузё-Инмар мынам кузёелы ӟечлык сётоз, соку ляльчи кышномурттэ тодад ваёд [но солы гажан-жаляндэ возьматод]».


  32 Давид Авигеялы шуиз: «Данлыко Израильлэн Инмарез Кузё-Инмар, та виын мон доры пумиськыны тонэ Ыстӥсь, 33 бакельлыко тынад визьмыд-нодэд, бакельлыко тон али монэ вир кисьтонэ мыныны но ас киыным пунэм берыктыны монэ лэзьымтэед понна. 34 Израильлэн Инмарез Кузё-Инмар улэп, Со тыныд урод лэсьтыны монэ ӧз лэзьы – тон дыртыса ӧй ке лыктысалыд, монэн ӧй ке пумиськысалыд, Наваллэсь борддор вылэ педло потаса сылӥсьёссэ ӵукна ӟардытозьлы улэп ӧй кельтысал». 35 Мар ваем та кышномурт, ваньзэ сое Давид солэн киысьтыз басьтӥз но шуиз: «Каньыллыкен берт гуртад; тани, мон тынэсьтыд верамдэ санэ понӥ, куремдэ кабыл басьтӥ».


  36 Авигея Навал доры вуиз, но тани, солэн корказ сиён-юон ортчытӥське эксэй юртын кадь. Наваллэн сюлмыз-мылкыдыз шулдыр, со туж кудӟемын вал, соин ик солы со пал кыл но – троссэ но, ӧжытсэ но – ӵукнаозь ӧз вера. 37 Нош ӵукна Навал сайкиськем бере кышноез та сярысь вераз; куалектӥз солэн сюлмыз, со из кадь луиз. 38 Ог дас нунал ортчыса, Кузё-Инмар Навалэз погыртӥз но, со кулӥз.


  39 Навал кулэм шуыса Давид кылэм бераз шуиз: «Данлыко Кузё-Инмар, Наваллэн монэ сантэмамез понна пунэмзэ берыктӥсь, Ас ляльчидэ урод ужлэсь утись; Наваллэсь леклыксэ Со солэн йыр вылаз берыктӥз». Давид Авигеялы вераны ыстӥз, сое со кышно басьтэ шуыса. 40 Давидлэн медоосыз Авигея доры Кармилэ лыктӥзы но тазьы солы шуизы: «Давид милемыз ыстӥз тонэ аслыз кышнолы басьтыны». 41 Со султӥз но музъемозь йыбырттӥз но шуиз: «Тани, ляльчиед медо луыны, кузёелэн медоосызлэсь пыдзэс миськыны дась». 42 Авигея ӝогак дасяськиз, ишак вылэ пуксиз, сое келяса вить медо нылъёс мынӥзы; Давидлэн ыстэм муртъёсыз сьӧры со мынӥз но Давидлы кышно луиз.


  43 Изреельысь Ахиноамаез но Давид кышно басьтӥз, кыксы но соос солы кышно луизы. 44 Нош Саул Мелхола нылзэ, Давидлэсь кышнозэ, Галлимысь Лаишлэн Фалтий пиезлы кышнолы сётӥз.

  


  *а25:25 Навал – «визьзэ ыштэм, укылтэм» шуэм луэ

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  26-тӥ ЛЮКЕТ


  1 Саул доры Гивае [лымшор палась] зӥфейёс лыктӥзы но шуизы: «Тани, Иесимонлэн бурпалаз, Гахила вырйылын, Давид ватӥськыса улэ». 2 Саул султӥз но Зӥф кыре лэзиськиз, соин ӵош вал куинь сюрс быръем израиль воргоронъёс, соос мынӥзы Зӥф кыре Давидэз утчаны. 3 Саул интыяськиз Иесимонлэн бурпалысьтыз Гахила вырйылэ, сюрес дуре. Нош Давид со виын кыр дуннеын вал, со адӟиз, кызьы Саул со бӧрсьы луоё кыре мынӥз. 4 Давид чакласьёсты ыстӥз но тодӥз, Саул зэм ик [Кеильысь] лыктӥз шуыса. 5 Давид султӥз но [лушкемен] Сауллэн дугдэм интыяз мынӥз. Давид адӟиз Сауллэсь но ожгарчиосын кивалтӥсьсылэсь, Нирлэн Авенир пиезлэсь, изем интызэс. Саул кӧлӥз балаган пушкын, нош калык солэн котыраз интыяськиз.


  6 Давид берытскиз но хеттей пилы Ахимелехлы но Иоавлэн братэзлы, Саруялэн пиезлы, Авессалы, вазиськыса шуиз: «Сауллэн сылон интыяз кин монэн ӵош мыноз?» Авесса шуиз: «Мон тонэн ӵош мыно». 7 Давид Авессаен ӵош [Сауллэн] адямиосыз доры уйин лыктӥз. Но, тани, Саул кылле, балаган пушкын изе, шибодыез йыр дораз сюе бышкалтэмын, нош Авенир но вань калык котыраз кыллё. 8 Авесса Давидлы шуиз: «Тынэсьтыд тушмондэ туннэ Инмар тон кие сётӥз; озьыен, лэзь монэ, одӥг пол шуккыса сое шибодыен сюй борды пачкато, кыкетӥ ползэ уг ни шуккы». 9 Давид Авессалы шуиз: «Эн виы. Кузё-Инмарлэн вӧйын зырӟыса пуктэмезлы пумит кизэ ӝутӥсь мурт вӧсь карытэк кельтэмын луоз-а?» 10 Давид шуиз: «Улэп Кузё-Инмар! Кузё-Инмар сое мед погыртоз, яке нуналыз вуыса мед кулоз, яке оже мыныса мед быроз; нош монэ Кузё-Инмар медаз лэзьы Кузё-Инмарлэн вӧйын зырӟыса пуктэмез вылэ киме ӝутыны. 11 Нош тани али солэн йыр дорысьтыз шибодызэ басьты, вуэн сосудэз кут, собере асьме доры бертом». 12 Сауллэн йыр дорысьтыз шибодыез, вуэн сосудэз Давид кутӥз но соос асьсэ доры кошкизы. Нокин но ӧз адӟы, нокин но ӧз тоды, нокин но ӧз сайка – ваньзы шӧдытэк изизы, уго Кузё-Инмарлэн сётэм умменыз соос кӧлӥзы.


  13 Давид тупала выжиз, кыдёкысь гурезь йылэ султӥз; соос куспын бадӟым вис вал. 14 Давид, калыклы но Нирлэн Авенир пиезлы вазиськыса, тазьы шуиз: «Авенир, ответ сёт». Ответ сётыса, Авенир шуиз: «Кин тон сыӵе – кесяськиськод, эксэйлы люкетӥськод?» 15 Давид Авенирлы шуиз: «Воргорон ӧвӧл-а тон, Израильын тыныд укшасез вань-а? Малы бен тон аслэсьтыд кузёдэ, эксэез, уд утиськы? Уго калык пӧлысь кин ке но вуылӥз эксэез, тынэсьтыд кузёдэ, виыны. 16 Умойтэм тон лэсьтӥськод. Улэп Кузё-Инмар! Кузё-Инмарлэсь вӧйын зырӟыса пуктэмзэ, асьтэлэсь кузёдэс, утьымтэды понна тӥ виыны ярамонэсь. Учкы, кытын эксэйлэн шибодыез, вуэн сосудэз, соос солэн йыр дораз сыло вал?»


  17 Давидлэсь куаразэ тодмаса, Саул шуиз: «Тынад-а со куараед, Давид пие?» Давид шуиз: «Кузёе, эксэе, со мынам куарае». 18 Эшшо шуиз на: «Мар мон уродзэ лэсьтӥ, мар понна мон сьӧрын уйылӥськыса ветлэ мынам кузёе? 19 Али мынам кузёе, эксэе, ас ляльчиезлэсь верамзэ мед кылзоз: Кузё-Инмар тонэ мыным пумит ӝутӥз ке, соку та ужед тон дорысь ческыт зын поттӥсь курбон мед луоз; нош адями пиос ке, соку соос Кузё-Инмар азьын каргамын, уго соос та виын монэ уллязы, Кузё-Инмарлэн музъемысьтыз люкет басьтӥсь медам луы шуыса. Соос тазьы шуизы: ”Мын, мурт инмаръёслы ужа-тыршы”. 20 Мынам виры музъем вылэ Кузё-Инмар азе медаз кисьтӥськы; уго Израильлэн эксэез одӥг пыӵез утчаны потӥз, кызьы гурезьёстӥ кыр курег сьӧрын уйылӥсько».


  21 Саул шуиз: «Сьӧлыкай мон; Давид пие, берытскы, тыныд мон табере номыр но уродзэ уг ни лэсьты, уго туннэ мынам лулы тыныд дуно потӥз; укылтэм асме вози, туж трос сьӧлыкай». 22 Давид ответ сётыса шуиз: «Тани эксэйлэн шибодыез; егит пиос пӧлысь одӥгез мед лыктоз но сое мед басьтоз. 23 Зэмлыко, шонерлыко ужъёсызъя Кузё-Инмар ваньмызлы пунэмзэ мед берыктоз, уго Кузё-Инмар тонэ мон киулэ сётылӥз, нош мынам киме ӝутэме ӧз поты Кузё-Инмарлэн вӧйын зырӟыса пуктэмез вылэ. 24 Мынам азям туннэ макем дуно вал тынад лулыд, озьы ик мынам лулы но Кузё-Инмар азьын мед дунъяськоз, [Со монэ мед шобыртоз], вань шугадӟонъёслэсь монэ мед утёз!» 25 Соку Саул Давидлы шуиз: «Бакель каремын мед луод тон, Давид пие; уж но лэсьтод, сое быдэстыны кужымед но тырмоз». Давид ас сюрес кузяз кошкиз, нош Саул ас интыяз берытскиз.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  27-тӥ ЛЮКЕТ


  1 Ас сюлмаз Давид шуиз: «Куке но мон Сауллэн киулаз сюро, соин ик самой умоез – мон али Филистим музъеме пегӟыны кулэ; Саул мон бордысь куштӥськоз, табере быдэс Израиль музъем вылтӥ монэ утчаса уз ни ветлы, солэн киызлэсь мон утисько».


  2 Давид султӥз но соин ӵош ветлӥсь куать сю воргоронъёс кошкизы Маохлэн Анхус пиез, Геф карлэн эксэез, доры. 3 Давид Анхус дорын, Гефын улӥз, ачиз но, солэн адямиосыз но ас семьяосынызы, Давидэн ӵош улӥзы кык кышноосыз: Изреельысь Ахиноама но Наваллэн азьвыл кышноез, Кармилысь Авигея. 4 Сауллы ивор вуттӥзы, Давид Гефе пегӟиз шуыса, азьло-берло сое утчаса ӧз ни улы.


  5 Давид Анхуслы шуиз: «Тынад азяд мон ярамон адями луи ке, сёт вал мыным пичигес городад улон инты, отын мон улысал; малы тынад ляльчиед тонэн ӵош эксэй карын улыны кулэ?» 6 Анхус солы Секелаг карез сётӥз; соин ик Секелаг та дырозь но Иудей эксэйёс киулын улэ. 7 Филистим музъемын ваньзэ-ӧвӧлзэ Давид ар но ньыль толэзь улӥз.


  8 Давид, ас адямиосыныз потыса, урдскылӥз гессур, гирзей, амалик калыкъёс вылэ, кудъёсыз кемалась дырысен та музъем вылын, Сурозь, Египет музъем дорозь улӥзы. 9 Со кунэз Давид тырттэм кельтӥз, пиосмуртъёсты но, кышномуртъёсты но виылӥз; ыжъёссэс, ошъёссэс, ишакъёссэс, верблюдъёссэс, дӥськутсэс сьӧраз нуиз; дораз вуыса, Анхус доры пыралляз. 10 Анхус Давидлы шуиз: «Кинъёс вылэ та дыре урдскылӥды?» Давид шуиз: «Иудеялэн лымшор люкетэз вылэ, иерахмеил но кеней калыкъёслэн лымшор люкетъёссы вылэ». 11 Пиосмуртъёсты но, кышномуртъёсты но Давид Гефе ӧз вайылы, соосты улэп ӧз кельтылы, со шуиз: «Соос ми вылэ урттылӥськыны быгатозы, шуозы: ”Тазьы лэсьтӥз Давид, Филистим музъемын кӧня гинэ со ӧз улы, ялан тазьы лэсьтылӥз”». 12 Анхус Давидлы оскиськыса шуиз: «Аслаз израиль калыкезлы со синазькыль луиз, пырак ӵоже со мынам медое луоз».

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  28-тӥ ЛЮКЕТ


  1 Со виын филистим пиос Израилен ожмаськыны войско люказы. Анхус Давидлы шуиз: «Тод, монэн ӵош тон но аслад адямиосыныд ожмаськонэ мынод». 2 Давид Анхуслы шуиз: «Туннэ тон тодод, тынад ляльчиед мар лэсьтоз». Анхус Давидлы шуиз: «Со понна мон тонэ пырак ӵожелы йырме утись каро».


  3 Самуил кулэм бере быдэс израиль калык сое жаляса бӧрдӥз, сое ас городаз, Рамае, ватӥзы. Нош Саул пӧртмаськон уж лэсьтӥсьёсты, туно-пеллёосты кунысьтыз улляз.


  4 Филистим ожгарчиос огазе Сонаме люкаськизы; Саул вань израиль калыкез люказ, соос Гелвуе интыяськизы. 5 Саул филистим ожгарчиосты адӟыса кышкатскиз, сюлмыз солэн туж куалектӥз. 6 Саул Кузё-Инмарлэсь тэльмырыса куриз, нош Кузё-Инмар солы уйвӧт пыр но, урим пыр но, пророкъёс пыр но ответ ӧз сёты. 7 Соку Саул медоосызлы шуиз: «Шедьтэ мыным пӧртмаськон ужъёс лэсьтӥсь кышномуртэз, со доры мыныса, мон солэсь юало». Медоосыз солы шуизы: «Татын Аэндорын пӧртмаськон ужъёс лэсьтӥсь кышномурт вань».


  8 Саул вылысьтыз дӥськутсэ кылиз, мукетсэ дӥсяз, асэныз ӵош кык мурт мынӥзы, кышномурт доры уйин вуизы. Саул шуиз: «Курисько тонэ: туна, потты сое, кинэ мон тыныд верало». 9 Но кышномурт солы ответ сётӥз: «Тон тодӥськод, кызьы Саул кунысь пӧртмаськон ужъёс лэсьтӥсьёсты, туно-пеллёосты улляса лэзиз; малы тон мыным лулме быдтонлы сьӧлтэт пуктӥськод?» 10 Саул Кузё-Инмарлэн нимыныз кыл сётыса шуиз: «Улэп Кузё-Инмар! Та уж понна тон шугадӟон чидано уд луы». 11 Соку кышномурт юаз: «Кинэ бен тыныд поттоно?» Саул шуиз: «Самуилэз мыным потты». 12 Кышномурт Самуилэз адӟиз но бадӟымен черектӥськиз; кышномурт Саул пала берыктӥськыса шуиз: «Малы тон монэ пӧяд, тон – Саул ук». 13 Эксэй солы шуиз: «Эн кышка; [вера], мар тон адӟиськод?» Кышномурт ответ сётыса шуиз: «Музъемысь потӥсь инмарлы укшась макеез адӟисько». 14 «Кыӵе солэн тусбуез?» – Саул солэсь юаз. Кышномурт шуиз: «Музъемысь туж пересь мурт потэ, кузь дӥськутэн дӥсяськемын». Соку Саул тодӥз, со Самуил шуыса, но ымнырыныз музъем вылэ выдӥз, йыбырттӥз.


  15 Самуил Сауллы шуиз: «Мед потом шуыса, малы тон монэ сюлэмшугъяськытӥськод?» Саул ответ сётӥз: «Мыным туж секыт. Филистим калык мыным пумит ожмаське, нош Инмар мон дорысь палэнскиз, пророкъёс пыр но, уйвӧтын но, [адӟонъёс пыр но] мыным ответ уг сёты; соин ик мон тонэ ӧти, валэкты мыным, мар карыны мон кулэ». 16 Самуил солы шуиз: «Малы тон мынэсьтым юаськод, Кузё-Инмар тон дорысь палэнскиз но тыныд тушмон луиз бере? 17 Кузё-Инмар мар мон пыр вераз, сое ик лэсьтоз: Кузё-Инмар тынад киулысьтыд эксэйлыкез талалоз но тынад матысь муртэдлы, Давидлы, сётоз. 18 Кузё-Инмарлэсь верамзэ ӧд кылзы бере, Солэсь Амалик вылэ вожпотонзэ ӧд быдэсты бере, соин ик али Кузё-Инмар тыныд тае лэсьтэ. 19 Тонэн ӵош израиль калыкез Кузё-Инмар филистим калыклэн киулаз сётоз: ӵуказе тон, пиосыд но, монэн ӵош луоды, израиль ожгарчиосты Кузё-Инмар филистим ожгарчиос киулэ сётоз».


  20 Соку малпамтэ шорысь Саул быдэс мугорыныз музъем вылэ выдӥз, уго Самуиллэн кылъёсызлэсь со укыр кышказ; эшшо ке, кужымез но быриз, уго со быдэс нунал, быдэс уй но ӧз сиськы. 21 Со кышномурт Саул доры лыктыса адӟиз: пиосмурт туж кышкатскемын. Собере со шуиз: «Тани, ляльчи кышномуртэд тынэсьтыд верамдэ кылзӥз но, тынэсьтыд косондэ быдэстыса, аслэсьтыз улонзэ кышкытлыке вуттӥз. 22 Табере курисько: тон но ляльчи кышномуртэдлэсь верамзэ кылзы: мон тыныд шорем нянь сёто, си, сюрес вылэ потон азяд со тонэ юнматоз». 23 Нош со пумит луиз, шуиз: «Уг сиы». Медоосыз либатыны выризы, со кышномурт но; со верамзэс санэ понӥз но, музъем вылысь султыса, валесаз пуксиз. 24 Со кышномуртлэн гуртаз куайытэм кунянэз вал, сое вандыны дыртӥз, пызь басьтыса сое котӥз но чырсатытэк юмал нянь пыжиз. 25 Сауллы но солэн медоосызлы ӵектӥз; соос сиизы но со уе ик султыса кошкизы.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  29-тӥ ЛЮКЕТ


  1 Филистим калык вань ожгарчиоссэ Афеке люказ, нош израиль ожгарчиос Изрееле ошмес доры интыяськизы. 2 Филистим кивалтӥсьёс сю, сюрс ожгарчиосын мынӥзы, нош Давид ас адямиосыныз Анхусэн ӵош ожгарчиос берын мынӥзы. 3 Филистим кивалтӥсьёс шуизы: «Мар еврейёс та?» Анхус филистим кивалтӥсьёслы шуиз: «Тӥ уд тодӥське шат, Давид Сауллэн, Израиль эксэйлэн, ляльчиез луэ шуыса? Со мон бордын арлэсь ятыргес улэ ини, лыктэм дырысеныз та нуналозь солэсь номыр но уродзэ мон ӧй шедьты».


  4 Филистим кивалтӥсьёс солы туж вожзэс поттӥзы, солы филистим кивалтӥсьёс шуизы: «Тон та адямиез лэзь, мед пукоз аслаз интыяз, кудзэ тон солы сётӥд, милемын ӵош со оже медаз мыны, ожысен асьмелы пумит медаз кариськы. Та воргоронъёслэн йыръёсынызы уз-а шумпотты со аслэсьтыз кузёзэ? 5 Та со Давид ӧвӧл-а, кудӥз сярысь, бергаса шудыкузы, тазьы кырӟазы: ”Саул сюрссэ погыртӥз, нош Давид – дасо сюрсъёссэ?”»


  6 Анхус Давидэз ӧтиз но шуиз: «Улэп Кузё-Инмар! Тон оскиськымон адями, мынам син азям ярамон луысал, тон монэн ӵош ожгарчиос пӧлы пырысалыд, соосын ӵош потысалыд ке; уго мон доры лыктэм дырысеныд та нуналозь тынэсьтыд номыр но уродзэ ӧй адӟы, нош кивалтӥсьёслэн син азязы тон ярантэм адями. 7 Нош али берыктӥськы, каньылэн мын, филистим кивалтӥсьёслэсь вожзэс эн потты». 8 Нош Давид Анхуслы шуиз: «Мар мон лэсьтӥ, тынад азяд вуэм дырысеным та нуналозь марзэ шедьтӥд ас ляльчиедлэсь, малы мыным уг яра кузёелэн, эксэйлэн, тушмонъёсызлы пумит ожмаськыны?» 9 Анхус Давидлы ответ сётӥз: «Оскы: мон азьын тон Инмарлэн Кылчинэз кадь ӟеч; но филистим кивалтӥсьёс шуизы: ”Милемын ӵош со оже медаз мыны”. 10 Озьыен, ӵукна вазь ик султы но тон кузёедлы ляльчиосыныз, кинъёс тонэн ӵош лыктӥзы, [мынэ мынам тӥледлы сётэм интыям, сюлмад урод малпан медаз пыры, уго тон мон понна ӟеч адями]; вазь ӵукна султэ но, куазь сактӥз ке, мынэ». 11 Давид ачиз но, солэн адямиосыз филистим музъеме берыктӥськон вылысь ӵукна вазь ик султӥзы. Нош филистим ожгарчиос Изрееле [ожмаськыны] кошкизы.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  30-тӥ ЛЮКЕТ


  1 Давид ас адямиосыныз Секелаге кошкем бере, куинетӥ нуналаз, амалик калык лымшор паласен Секелаг вылэ урдӥськизы, Секелагез киултӥзы но тылын сутӥзы. 2 Нош отысь кышномуртъёсты ӧз виылэ, [ваньзэс] – пичиоссэ но, бадӟым арлыдооссэ но – пленэ нуизы, асьсэ сюрессы кузя кошкизы. 3 Давид ас адямиосыныз город доры вуэм бере адӟо: со сутэмын, нош кышномуртъёссы, пиоссы но, нылъёссы но пленэ нуэмын.


  4 Давид но соин огазе учырам калык викышъяса, куараен бӧрдыны кутскизы, бӧрдыны кужымзы тырмытозь соос бӧрдӥзы. 5 Пленэ нуэмын вал Давидлэн кыкез ик кышноез: Изреельысь Ахиноама но Кармилысь Наваллэн азьвыл кышноез Авигея. 6 Давид туж куалектэмын вал, калык сое изэн зӥръяса виыны медэ вал уго, котькудӥз адями ас пиосыз понна, ас нылъёсыз понна лулыныз-сюлмыныз куректӥз. 7 Давид, Инмарез Кузё-Инмар вылэ оскиськыса, ассэ юнматӥз. Соку Давид Ахимелехлэн пиезлы, Авиафар священниклы, вазиськиз: «Вай мыным ефод». Авиафар Давидлы ефод вайиз. 8 Давид тэльмырыса Кузё-Инмарлэсь куриз: «Мыным уйиськоно-а, ӧвӧл-а та уллё сьӧры, суто-а мон соосты?» Солы верамын вал: «Уйиськы – сутод, сутӥд ке, талалод».


  9 Давид бордысьтыз куать сю муртэн ӵош сюрес вылэ потӥз; Восор ӧр доры вуыса, жадемъёс отчы дугдӥзы. 10 Давид ньыль сю муртэн ӵош уйиськизы, нош кык сю мурт кылизы – Восор ӧрез выжыны кужымзы ӧз тырмы.


  11 Бусыысь египет пиез шедьтыса, Давид доры вайизы, солы нянь сётӥзы, вуэн сектазы. 12 Солы одӥг смоква комок сётӥзы, кык комок изюм сётӥзы, со сииз но кужым люказ, уго со куинь нунал, куинь уй ӵоже нянь ӧз сиы, ву но ӧз юы вал. 13 Солы Давид шуиз: «Кинлэн пиез, кытысь тон?» Со шуиз: «Мон Египетысь потэм егит пи, одӥг амалик пилэн ляльчиез, куинь нунал ӵоже висисько ни шуыса, та кузё монэ куштыса кельтӥз. 14 Ми пыримы Керетилэн лымшор люкетаз, Иудалэн улосвылаз, Халевлэн лымшор люкетаз, нош Секелагез тылын сутӥмы». 15 Давид солы шуиз: «Со уллё дорозь монэ вуттод-а?» Со пи шуиз: «Инмарлэн нимыныз кыл сёт, монэ уд виы, кузёелэн киулаз уд сёты шуыса, соку мон тонэ со уллё дорозь вутто».


  16 [Давид солы кыл сётӥз но], со сое нуиз. Тани, амалик калык быдэс музъемазы пазьгиськыса, Филистим музъемысь, Иудей музъемысь туж бадӟым ваньбур киултӥм шуыса, сие, юэ, шулдыръяське. 17 Давид [соос вылэ урдскиз но], ӝомал усёнысен кутскыса ӵуказе ӝытозь соосты погыръяз, нокин но утиськыны ӧз быгаты, ньыль сю егит пиос сяна, кудъёсыз верблюдъёс вылэ пуксьыса пегӟыны вуизы. 18 Мае амалик пиос талазы, Давид ваньзэ соосты берен талаз; кыксэ ик кышнозэ Давид мозмытӥз. 19 Номырзы но ӧз ышы-быры, пичиез но, бадӟымез но, пиоссы пӧлысь но, нылъёссы пӧлысь но, ваньбурзы пӧлысь но, мае амалик пиос талазы, номырзы но арам ӧз луы; Давид ваньзэ берыктӥз. 20 Ваньзэ, векчиоссэ но, тазаоссэ но пудо-животсэс Давид басьтӥз, соосты асьсэ пудооссы азьын улляса нуизы но шуизы: «Та – Давидлэн поттэм ваньбурез».


  21 Восор ӧр доры кынарзы бырыса кылем кык сю адямиосыз доры Давид вуиз; соос Давидлэн но соин ӵош ветлӥсь адямиослэн пумитазы потӥзы. Соос доры вуыса, Давид соослы ӟеч кылъёс вераз. 22 Соку Давидэн ӵош ветлӥсь куд-ог ярантэм, лек сюлэмо адямиос солы тазьы шуыны кутскизы: «Милемын ӵош ветлымтэзы понна талам ваньбурмес соослы ум люке, котькудӥз аслэсьтыз кышнозэ, нылпиоссэ мед басьтоз но мед мыноз». 23 Но Давид шуиз: «Агай-вынъёсы, озьы эн лэсьтэ, уго Кузё-Инмар тае асьмелы сётӥз, асьмеды утиз, асьмелы пумит урдскем уллёез асьмелэн киямы сётӥз. 24 Та ужын кин тӥледыз кылзоз? [Соос милесьтым уродэсьгес ӧвӧл.] Кӧня басьтозы оже ветлэмъёс, сомында ик басьтозы обозъёс доры кылемъёс: ваньмызлы люконо». 25 Со дырысен та дырозь та сям возиське; тае со законэ пыртӥз, Израиль понна со туннэ нуналозьлы но закон луиз.


  26 Давид Секелаге вуиз, талам ваньбурлэсь оглюкетсэ Иудеяысь тӧроослы, аслаз эшъёсызлы ыстӥз но тазьы шуиз: «Тани Кузё-Инмарлэн тушмонъёсызлэсь талам ваньбур пӧлысь тӥледлы кузьым», 27 Вефильын, лымшор Рамофын, Яттирын, [Гефорын], 28 Ароерын, [Аммадын но], Шифмофын, Естемоаын, [Гефын но], 29 [Кинанын но, Сафенын, Фимафын но], Рахалын, Иерахмеиллэн городъёсаз, Кенейлэн городъёсаз, 30 Хормаын, Хорашанын, Атахын, 31 Хевронын но – Давидлэн но солэн адямиосызлэн вань ветлэм интыосазы улӥсьёслы кузьым.

  

  
  

  ЭКСЭЙЛЫКЪЁСЛЭН НЫРЫСЕТӤ КНИГАЗЫ


  31-тӥ ЛЮКЕТ


  1 Нош филистим калык жугиськиз израиль калыкен, израиль ожгарчиос филистим ожгарчиослэсь пегӟыны кутскизы, Гелвуй гурезе погразы-усьылӥзы. 2 Филистим ожгарчиос Саулэз но солэсь пиоссэ сутӥзы, Ионафанэз, Аминадавез, Малхисуаэз – Сауллэсь пиоссэ – виизы. 3 Сауллы пумит туж лек ож мынӥз, пукыӵен ыбылӥськисьёс сое ыбылӥзы, со туж яраё каремын вал. 4 Ожмаськон тӥрлыксэ нуллӥсьлы Саул шуиз: «Мечтэ потты но бышкалты монэ, та вандӥськымтэос, татчы вуыса, монэ медаз вие, медаз сантэмалэ». Но ожмаськон тӥрлык нуллӥсьлэн тае лэсьтэмез чик ӧз поты, уго со кышка вал. Соку Саул мечсэ кутӥз но со вылэ уськытскиз. 5 Ожмаськон тӥрлык нуллӥсь адӟиз Сауллэсь кулэмзэ но ачиз но меч вылаз уськытскыса кулӥз.


  6 Тазьы со нуналэ кулӥзы Саул, куинь пиосыз, ожмаськон тӥрлыксэ нуллӥсез, вань калыкез огазе кулӥзы-быризы. 7 Нёжалын но Иордан шурлэн тупалаз улӥсь израиль калык адӟиз израиль ожгарчиослэсь бызьыса пегӟемзэс, Сауллэсь но солэн пиосызлэсь быремзэс, соку соос городзэс кельтыса пегӟизы, нош филистим ожгарчиос отчы лыктыса интыяськизы.


  8 Мукетаз нуналэ филистим калык виылэмъёслэсь ваньбурзэс октыны лыктӥз, соку соос Гелвуй гурезе бырем Сауллэсь но солэн куинь бырем пиосызлэсь шӧйзэс шедьтӥзы. 9 [Сое кымалтӥзы], йырзэ ӵогизы, ожмаськон тӥрлыксэ октӥзы но быдэс Филистим музъеме келязы куалаосазы возиськись сульдэръёссылы но калыклы ивортон понна. 10 Ожмаськон тӥрлыксэ Астарталы сӥзем куалае понӥзы, нош мугорзэ Беф-Сан карлэн борддораз ошизы.


  11 Галаадысь Иависын улӥсьёс кылӥзы филистим калыклэсь Саулэн мар каремзэс, 12 вань кужмо адямиос султӥзы, быдэс уй ӵоже мынӥзы но Беф-Сан борддорысь Сауллэсь мугорзэ, пиосызлэсь но мугорзэс басьтӥзы, собере, Иависэ лыктыса, отын соосты сутӥзы. 13 Лыоссэс басьтӥзы но Иависысь тыпы улэ ватӥзы, сизьым нунал ӵоже визяса улӥзы.

  

  

  

  ЭКСЭЙЛЫКЪЁСЛЭН КЫКЕТӤ КНИГАЗЫ


  1-тӥ ЛЮКЕТ


  1 Саул кулэм бере Давид, амалик калыкез вормыса бертэм бераз, Секелагын кык нунал улӥз. 2 Тани, куинетӥ нуналаз Сауллэн ожгарчиосыз пӧлысь одӥгез лыктэ; солэн дӥськутэз кесяськемын, йыр вылаз сюй пызьнамын. Давид доры лыктыса, музъем вылэ уськытскыса йыбырттӥз. 3 Давид солы шуиз: «Кытысь тон вуид?» Со мурт шуиз: «Мон израиль ожгарчиос пӧлысь пегӟи». 4 Давид солы шуиз: «Мар луиз? Вера мыным». Со пи шуиз: «Ож бусыысь калык пегӟиз, туж трос калык погыртэмын, виемын, Саул но, солэн Ионафан пиез но кулӥзы».


  5 Тае верась егит пилы Давид шуиз: «Кызьы тон тодӥськод, Саул но солэн Ионафан пиез кулэмын шуыса?» 6 Солы верась егит пи шуиз: «Озьы гинэ мон Гелвуй гурезе лыктӥ, но тани, Саул аслаз шибоды вылаз усиз, ожмаськон уробоос, вал вылын ожгарчиос со доры вуо вал ини. 7 Соку со берлане учкиз но, монэ адӟыса, дораз ӧтиз. 8 Мон шуи: ”Тани мон”. Со мыным шуиз: ”Кин тон?” Мон шуи: ”Мон – амалик пи”. 9 Соку со мыным шуиз: ”Лыкты матам, ви монэ, кулон монэ кекатэ ни, нош лулы ялан бордам на”. 10 Мон, со доры лыктыса, сое вии, уго мон тодӥ ни: усем бераз со улэп уз кыльы ни; йырысьтыз эксэй изьызэ басьтӥ, киысьтыз поскессэ кутӥ но татчы кузёелы вайи».


  11 Соку Давид дӥськутсэ кутӥз но сое ӵажак кесиз, соин ӵош ветлӥсь калык но [дӥськутсэс кесизы]. 12 Викышъязы, бӧрдӥзы Саул понна, Ионафан пиез понна, Кузё-Инмарлэн калыкез понна, Израиль юрт понна но ӝытозь визязы, соос меч улэ погразы шуыса.


  13 Тае верась егит пилы Давид шуиз: «Кытысь тон?» Со пи шуиз: «Мон – Амалик музъемысь лыктэм муртлэн пиез». 14 Соку Давид солы шуиз: «Кызьы тон ӧд кышка Кузё-Инмарлэсь вӧйын зырӟыса пуктэмез вылэ кидэ ӝутыны но сое виыны?» 15 Давид одӥгзэ егит пиез ӧтьытӥз но солы шуиз: «Лыкты татчы, ви тае». Вииз, со кулӥз. 16 Давид солы шуиз вал: «Аслад вирыд йыр вылад луоз, уго аслад кылыд-ымыд тонэ янгыше уськытэ тазьы шуыкуд: ”Кузё-Инмарлэсь вӧйын зырӟемзэ мон вии”».


  17 Кырӟаса-бӧрдыса Давид Саулэз но солэсь Ионафан пизэ буре вайиз. 18 Давид косон сётӥз иудей пиосты пукыӵен ыбылӥськонлы дышетыны, кызьы Шонер улӥсьлэн книгаяз гожтэмын.


  19 Давид шуиз:


  «Э, Израиль, тынад чеберлыкед гурезь йылъёсад уськытэмын!

  Кызьы кужмоос погразы!

  20 Гефын эн вералэ, Аскалонлэн ульчаосаз эн ивортылэ –

  филистим нылъёс медаз шумпотэ,

  вандӥськымтэослэн нылъёссы шулдыръяськоно медаз луэ.

  21 Гелвуй гурезьёс! Тӥ вылэ лысву но, зор но медаз усе,

  тӥ вылын юо-емышо бусыос медаз луэ,

  уго отын кужмоослэн щитсы сэрпалтэмын вал –

  Сауллэн щитэз вӧйын зырӟемын но ӧй вал кадь.

  22 Яраё каремъёслэн вирзытэк, кужмоослэн кӧйзытэк

  Ионафанлэн пукыӵез берен ӧз берыктӥськылы,

  Сауллэн но мечез огшоры гинэ уг берыктӥськылы вал.

  23 Саул но Ионафан – яратымонэсь, куспазы тупаса улэм муртъёс,

  кулыкузы но ог-огзылэсь ӧз люкиське;

  ӧрӟиослэсь шаплыесьгес, левъёслэсь но кужмоесьгес вал соос.

  24 Израиль нылъёс! Саул понна бӧрдэ,

  со тӥледыз горд дарали дӥськутэн, чеберъянъёсын дӥсялляз,

  дӥсянъёсты вылэ зарнилэсь лэсьтэм чеберъянъёс вайылӥз.

  25 Кызьы усизы ожын кужмоос! Гурезь йылъёсад

  Ионафан погыртэмын.

  26 Ионафан братэ, тон понна кыӵе куректӥсько;

  тон мыным туж дуно мурт вал;

  тынад яратонэд кышномуртлэн яратонэзлэсь но вылӥынгес вал.

  27 Кужмоос погразы, ожмаськон тӥрлыксы но быриз!»

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  2-тӥ ЛЮКЕТ


  1 Та бере Давид Кузё-Инмарлэсь вӧсяськыса тазьы юаз: «Иудей городъёс пӧлысь кудаз ке но мыным мыноно-а, ӧвӧл-а?» Кузё-Инмар солы шуиз: «Мын». Давид юаз: «Кытчы мыноно?» Кузё-Инмар шуиз: «Хевронэ». 2 Отчы мынӥзы Давид но солэн кыкез ик кышноосыз: Изреельысь Ахиноама но Кармилысь Наваллэн азьвыл кышноез Авигея. 3 Асэныз ӵош ветлӥсь адямиосты Давид ваньзэс семьяосынызы валче вайиз, но ваньзы соос Хевронэ интыяськизы.


  4 Иудей воргоронъёс лыктӥзы но иудей калыклы Давидэз эксэй карыны вӧйын зырӟизы. Давидлы ивор вуттӥзы, Галаадысь Иавис карын улӥсьёс Саулэз ватӥзы шуыса. 5 Галаадысь Иавис карын улӥсьёслы Давид адямиосты тазьы шуыны ыстӥз: «Кузё-Инмар тӥледыз асьтэлэн кузёдылы, Сауллы, [Кузё-Инмарлэн вӧйын зырӟыса пуктэмезлы], та гажан-жалянэз возьматэмды понна, сое [но, солэсь Ионафан пизэ но] ватэмды понна бакель мед кароз. 6 Гажан-жалянзэ, шонерлыксэ Кузё-Инмар табере тӥледлы мед возьматоз; тае лэсьтэмды понна мон но тӥледлы ӟеч уж лэсьто. 7 Киосты-суйёсты али мед юнмалозы, кышкасьтэмесь луэ, уго тӥляд кузёды Саул кулӥз, нош Иуда выжы монэ аслыз эксэе вӧйын зырӟыса пуктӥз».


  8 Нош Сауллэн ожгарчиосыныз кивалтӥсез, Нирлэн пиез Авенир, Сауллэсь Иевосфей пизэ кутӥз, сое Маханаиме вайиз но 9 сое Галаадлы, Ашурлы, Изреельлы, Ефремлы, Вениаминлы – быдэс Израильлы эксэе пуктӥз.


  10 Израильлы эксэе пуксьыкуз, Сауллэн Иевосфей пиезлы ньыльдон арес вал, кык ар ӵоже со эксэй пуконын пукиз. Иуда выжы гинэ Давид борды кылиз. 11 Давид Хевронын Иуда выжылэн эксэй пуконаз сизьым ар но куать толэзь ӵоже пукиз.


  12 Нирлэн пиез Авенир, Сауллэн Иевосфей пиезлэн медоосыз Маханаимысь Гаваонэ потӥзы. 13 Саруялэн Иоав пиез, Давидлэн медоосыз потӥзы но Гаваон ӵыпет дорысен соосын пумиськизы, огъёсыз ӵыпетлэн огпалаз пуксизы, мукетъёсыз – мукет палаз.


  14 Авенир Иоавлы шуиз: «Егит пиос мед султозы но асьме азьын мед шудозы». Иоав шуиз: «Мед султозы». 15 Сауллэн Иевосфей пиез ласянь дас кык Вениамин выжыысь пиос но Давидлэн медоосыз пӧлысь дас кык мурт султыса потӥзы. 16 Соос огзэс огзы йыртӥзы кутӥзы но ог-огзылэн кӧтурдэсазы мечен бышкалтӥзы, ӵош погразы. Гаваонысь та интыез Хелкаф-Хаццурим шуыса нимазы.


  17 Со нуналэ туж кужмо ожмаськон пуромиз, Давидлэн медоосыз Авенирез израиль пиосын ӵош погыртӥзы. 18 Отын Саруялэн куинь пиосыз вал: Иоав, Авесса, Асаил. Асаиллэн пыдъёсыз бызьылыны бусыысь кыркечлэн кадесь капчиесь вал. 19 Асаил Авенир сьӧры уйиськыса мынӥз, Авенирлэн пытьы кузяз мыныкуз, бурпалаз но, паллян палаз но ӧз кожылы. 20 Авенир берзэ учкыса шуиз: «Тон-а со, Асаил?» Соиз шуиз: «Мон». 21 Авенир солы шуиз: «Бурпала яке паллян пала кож, одӥгзэ егит пиез бырйы но солэсь ожмаськон тӥрлыксэ басьты». Нош Асаиллэн солэсь бере кылемез ӧз поты. 22 Авенир Асаиллы эшшо одӥг пол вераз на: «Музъем вылэ погыртэмме уд ке возьмаськы, эн мыны мон сьӧры; нош соку мон тонэ погыртӥ ке, кыӵе ымнырын Иоав братэдлы возьматском? 23 [Кытын озьы луэ? Иоав братэд доры берытскы]». Но солэн Авенир сьӧрысь кылемез ӧз поты. Соку Авенир, шибодыез берыктыса, Асаиллэн кӧтаз бышкалтӥз; шибоды кӧт пыртӥз пырак потӥз, но со интые ик усьыса кулӥз. Асаиллэн усем, кулэм интытӥз ортчисьёс дугдыса сылылӥзы.


  24 Иоавен Авесса Авенирез уйыса мынӥзы; Гаваон кыре нуись сюрес дурысь Гиахлы ваче берин Амма вырйылэ вуыкузы, шунды пуксемын вал ни. 25 Вениамин выжы калык Авенир котыре люкаськиз но уллё кылдытӥз, одӥг вырйыллэн йылӥяз интыяськиз. 26 Авенир Иоавлы вазиськыса шуиз: «Пырак ӵоже-а меч адямиосты сиыса улоз? Яке тон уд тодӥськы-а, азьпалан макем секыт адӟонъёс луозы шуыса? Кытчыозь тон вератэк улод на, калык аслаз агай-вынъёсыз сьӧры уйылӥськемысь мед дугдоз шуыса?» 27 Иоав шуиз: «Инмар улэп! Тон ӧд ке верасалыд, соку ӵукна гинэ адямиос ас агай-вынъёссы сьӧрын уйылӥськемысь дугдысалзы». 28 Соку Иоав гумыеныз пелляны кутскиз, но вань калык шып кариськиз, израиль калык сьӧры уйылӥськемысь дугдӥз; ожмаськон чусомиз.


  29 Нош Авенир ас адямиосыныз быдэс уй ӵоже нёжалтӥ мынӥзы, Иорданэз выжыса, быдэс Битрон ёросэз ортчизы, Маханаиме вуизы. 30 Иоав Авенир сьӧры уйылӥськемысь дугдӥз, дораз берытскиз но вань калыкез люказ; Асаил сяна, Давидлэн дас укмыс медоез ӧз сюры. 31 Нош Давидлэн медоосыз Вениамин пиосты, Авенирлэсь адямиоссэ уськытъязы; куинь сю куатьтон мурт погыртэмын вал. 32 Асаилэз Вифлееме атаезлэн шайгуаз ватӥзы. Нош Иоав ас адямиосыныз ӵош быдэс уй ӵоже мынӥз, ӵукна ӟардыку Хевронэ вуизы.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  3-тӥ ЛЮКЕТ


  1 Саул выжыен Давид выжы куспын кема дыр ӵоже тэрытэк улон вал. Давид кужмогес но кужмогес луиз, нош Сауллэн выжыез ялан лябӟиз но лябӟиз.


  2 Давидлэн Хевронын [куать] пиосыз вордскизы. Нырысь Изреельысь Ахиноама кышноезлэсь Амнон вордскиз, 3 кыкетӥзэ пизэ, Далуияез, вайиз Авигея, Кармилысь Наваллэн азьвыл кышноез; куинетӥ пиез – Авессалом, сое вайиз Гессур эксэйлэн, Фалмайлэн, Мааха нылыз; 4 ньылетӥ пиез – Адония, Аггифалэн нуныез; витетӥез – Сафатия, Авиталалэн нуныез; 5 куатетӥ пиез – Ифреам, Давидлэн Эгла кышноезлэн ваем нуныез. Давидлэн таосыз пиосыз Хевронын вордскизы.


  6 Саул выжыен Давид выжы куспазы тэрытэк улон дыръя Авенир Саул выжы пала пырыса улӥз. 7 Сауллэн ляльчи кышноез вал, Айялэн Рицпа нимо нылыз. [Со доры Авенир пыриз. Иевосфей] Авенирлы шуиз: «Малы тон атаелэн ляльчи кышноез доры пырид?» 8 Иевосфейлэн кылъёсызлы Авенир туж вожзэ поттыса шуиз: «Мон – пуны йыр шат? Иуда выжылы пумит мыныса, мон та виын Саул выжыез – атайдэ, солэсь агай-вынъёссэ, солэсь эшъёссэ – гажаса-жаляса улӥ, тонэ Давид киулэ ӧй сёты, нош тон али кышномуртлы луыса сьӧлыкъёсме утчаса улӥськод. 9 Инмар Авенирлы сое но сое мед лэсьтоз, эшшо троссэгес но мед лэсьтоз! Кызьы Кузё-Инмар Давидлы кыл сётӥз, озьы ик мон солы лэсьто [та нуналэ ик]: 10 Саул выжылэсь эксэй луонзэ талало но Давидлэсь эксэй пуконзэ быдэс Израиль вылэ, Иудея вылэ но пукто, Дан музъемысен Вирсавияозь». 11 Иевосфей Авенирлы пумит кыл вераны ӧз быгаты, уго солэсь со кышка вал.


  12 Авенир Давид доры, [солэн улон интыяз, Хевронэ], адямиоссэ тазьы вераны ыстӥз: «Кинлэн та музъемез?» Эшшо тазьы шуыны: «Монэн кусып кылдыты, соку вань израиль калыкез ас палад берыктон понна мынам киы тыныд юрттоз». 13 [Давид] шуиз: «Умой. Мон тонэн кусып кылдыто, но одӥгез пумысен тонэ курисько – монэн адӟиськыны лыктыкуд, Сауллэсь Мелхола нылзэ сьӧрад ӧд ке вайы, мынэсьтым ымнырме уд адӟы». 14 Соку Давид Сауллэн Иевосфей пиез доры адямиоссэ ыстӥз тазьы шуыны: «Сёт мынэсьтым Мелхола кышноме, сое мон сю филистим пиослэсь йылзэ вандэм поннам басьтӥ». 15 Иевосфей адямиоссэ Лаишлэн Фалтий пиез дорысь Мелхолаез басьтыны ыстӥз. 16 Кышноез бӧрсьы картэз но мынӥз, сое Бахуримозь бӧрдыса келяз; Авенир солы шуиз: «Дорад берт». Со дораз бертӥз.


  17 Израильысь тӧроослы Авенир тазьы шуыса вазиськиз: «Толон но, толон валлян но тӥляд Давидэз асьтэлы эксэй каремды потэ вал. 18 Табере сое быдэстэ, уго Кузё-Инмар Давидлы шуиз: ”Аслам Давид ляльчиелэн киыныз Мон Аслэсьтым израиль калыкме филистим калыклэн, солэн мукет вань тушмонъёсызлэн кизылэсь утё”». 19 Авенир Вениамин выжыысь пиослы но тазьы ик вераз. Израильлэсь, быдэс Вениамин выжылэсь мылкыд каронзэс Авенир Хевронэ Давидлы вераны мынӥз. 20 Авенир кызь адямиосыныз ӵош Хевронэ Давид доры лыктӥз, Авенирез но соин ӵош лыктэмъёсты куно карыса, Давид юондыр ортчытӥз. 21 Авенир Давидлы шуиз: «Султыса мыно но кузёе, эксэе, доры вань израиль калыкез люкало, соос тонэн кусып кылдытозы, соку тон кызьы лулыдлы-сюлмыдлы кельше, ваньмызлы соослы эксэй луод». Давид Авенирез лэзиз, со каньыл мылкыдын кошкиз.


  22 Тани, Давидлэн медоосыз Иоавен ӵош ожмаськыны ветлӥзы, бӧрсязы трос талам ваньбур вайизы; нош Авенир Давидэн огазьын Хевронын ӧй ни вал, уго Давид сое лэзиз но со каньыл мылкыдын кошкиз. 23 Иоав но соин ӵош ветлэм ожгарчиос берытскем бере Иоавлы веразы: «Авенир, Нирлэн пиез, эксэй доры вуылӥз, со сое лэзиз но соиз каньыл мылкыдын кошкиз». 24 Соку Иоав эксэй доры лыктыса шуиз: «Мар тон лэсьтӥд? Тани, тон доры Авенир вуылӥз; малы тон сое кошкыны лэзид? 25 Тон тодӥськод Нирлэсь пизэ Авенирез: со тонэ ӧрекчаны ветлӥз, потондэ, пырондэ тодыны ветлӥз, – тодыны ваньзэ, мар тон лэсьтӥськод». 26 Иоав Давид дорысь потӥз но Авенир бӧрсьы уйиськисьёсты ыстӥз; Давидлэсь юатэк, сое Сӥра гудӟем дорысен берыктӥзы. 27 Авенир Хевронэ берытскем бере Иоав сое пуш капка пыр нуиз – лушкемен вераськыны шуыса кадь, нош отысен сое кӧтаз бышкалтыса вииз. Иоавлэн Асаил братэзлэн вирыз понна Авенир кулӥз.


  28 Бӧрысьгес та сярысь кылыса, Давид шуиз: «Нирлэн Авенир пиезлэн вирыз понна мон но, мынам эксэйлыке но Кузё-Инмар азьын пумтэм вапумъёс ӵоже янгыш ӧвӧл; 29 со Иоавлэн йырыз вылэ, солэн атаезлэн быдэс выжыез вылэ мед усёз; Иоавлэн выжыез ноку но медаз кыльы кидысэз кисьтӥськись, я гижлочерен висись, я боды вылэ пыкиськыса ветлӥсь, я меч улэ погрась, я няньлы ёрмыса улӥсь мурттэк». 30 Иоав Авесса братэныз ӵош Авенирез виизы Гаваон дорын ожмаськон дыръя соослэсь Асаил братсэс вием понна.


  31 Иоавлы но соин огазьын сылӥсь вань адямиослы Давид шуиз: «Дӥсяндэс кесялэ но чурыт бышкись дӥськут дӥсялэ, Авенирез жаляса бӧрдэ». Давид эксэй сое келяса мынӥз. 32 Авенирез Хевронэ ватыку, солэн шайгу вылаз эксэй бадӟым куараен бӧрдӥз; вань калык бӧрдӥз.


  33 Авенир понна бӧрдыса, эксэй тазьы шуиз: «Таӵе укылтэм кулонэн кулоно вал-а Авенирлы? 34 Киосыд думылэмын ӧй вал, пыдъёсыд но сьӧлтамын ӧй вал, нош тон усид йырвандӥсьёслэн погыртэмзы кадь». Сое жаляса, вань калык эшшо но золгес бӧрдыны кутскиз.


  35 Нуназе куазьын калык Давидлы сиыны нянь ӵектыны кутскиз, но Давид кыл сётыса шуиз: «Инмар мыным озьы но, озьы но мед кароз, эшшо золгес но мед кароз, шунды пуксьытозь нянь куртчи ке, яке мукетсэ мае ке оскалтӥ ке». 36 Та сярысь вань калык тодӥз но та солы кельшиз, эксэй мар гинэ ӧз лэсьты, ваньмыз калыклы кельшиз. 37 Со нуналэ вань калык, быдэс Израиль тодӥз, Нирлэсь Авенир пизэ виён эксэй дорысь ӧз поты шуыса. 38 Эксэй аслаз медоосызлы шуиз: «Тодӥськоды-а, та нуналэ Израильын азьветлӥсь, бадӟым пиосмурт кулӥз шуыса? 39 Мон ляб на, эксэе вӧйын зырӟыса пуктэмын ке но, нош та адямиос, Саруялэн пиосыз, мынэсьтым кужмоесьгес; Кузё-Инмар урод уж лэсьтӥсьлы уродэн пунэмзэ мед берыктоз!»

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  4-тӥ ЛЮКЕТ


  1 Сауллэн [Иевосфей] пиез кылӥз, Авенир Хевронын кулӥз шуыса, но солэн суйыз-пыдыз юскиськиз, быдэс Израиль но ӝоже усиз. 2 Сауллэн [Иевосфей] пиезлэн ожгарчиосын кивалтӥсьёсыз кык кузя вал; огезлэн нимыз – Баана, мукетызлэн – Рихав, соос Вениамин выжыысь, Беероф карысь Реммонлэн пиосыз луо, уго Беероф Вениамин музъеме интыяськемын вал. 3 Беероф карын улӥсьёс Гиффаиме бызьыса кошкизы, та дырозь но соос отын пыртос калык интыын уло.


  4 Сауллэн Ионафан пиезлэн чут пиез вал. Изреельысь Саулэн Ионафан сярысь ивор вуыку, солы вить арес вал, нуны утисьсы сое кияз кутыса пегӟиз. Нуны утись дыртыса бызьыкуз, нуны киысьтыз усиз но чут кылиз. Солэн нимыз Мемфивосфей.


  5 Беероф карысь Реммонлэн Рихав но Баана пиосыз лыктӥзы, Иевосфейлэн коркаез доры нуналлэн самой пӧсь вакытаз вуизы; нош со нуназе шорын валесаз кӧлэ вал. 6 [Корка возьмась чабей шорӟон куспаз нырулэм, умме усем.] Рихав но солэн Баана выныз корка пушкы пыризы чабей басьтон амалын; кӧтаз бышкалтӥзы но бызьыса кошкизы. 7 Корка пырыкузы, [Иевосфей] кӧлон висъетаз валес вылаз кылле вал; сое погыртӥзы, виизы, йырзэ ӵогизы, йырзэ сьӧразы басьтӥзы но быдэс уй ӵоже кыр дунне пыр мынӥзы.


  8 Иевосфейлэсь йырзэ Хевронэ Давид доры вуттӥзы но эксэйлы шуизы: «Тани лулдэ утчась тушмонэдлэн, Сауллэн Иевосфей пиезлэн, йырыз; туннэ Кузё-Инмар кузёе, эксэй понна Сауллы, [тынад тушмонэдлы], солэн нылпиосызлы пунэмзэ берыктӥз». 9 Беероф карысь Реммонлэн пиосызлы Рихавлы но солэн Баана вынызлы Давид ответ сётыса шуиз: «Котькыӵе но куректон-кайгуослэсь лулме мозмытӥсь Кузё-Инмар улэп! 10 Кин мыным таӵе ивор вайиз: ”Тани Саул [но Ионафан] кулӥз”, ассэ шумпотон ивор вайись шуыса лыдъясез мон кутӥ но, солы мед-кузьым сётэм интые, Секелагысен вии. 11 Нош табере тӥ, ярантэм адямиос, янгыштэм муртэ ас корказ, валес вылаз вииды; тӥляд киысьтыды мон солэсь вирзэ уг утча-а, музъем вылысь уг быдты-а тӥледыз?» 12 Давид медоосызлы косон сётӥз, соосты виизы, суйзэс, пыдзэс ӵогизы, Хевронысь ӵыпет вӧзы соосты ошизы. Нош Иевосфейлэсь йырзэ басьтӥзы но Хевронысь Авенирлэн шайгуаз ватӥзы.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  5-тӥ ЛЮКЕТ


  1 Вань израиль выжыос Хевронэ Давид доры лыктыса шуизы: «Ми – тынад лыосыд, тынад мугорыд. 2 Эшшо толон, толон валлян, Саул милям эксэймы луон дыръя, тон поттад-пыртад, валтылӥд Израилез; ”тон Мынэсьтым израиль калыкме возьмалод, Израильлэн азьветлӥсез тон луод”, – тыныд Кузё-Инмар шуиз». 3 Израильлэн вань тӧроосыз Хевронэ эксэй доры лыктӥзы но, Давид эксэй соосын Хевронын, Кузё-Инмар азьын, сӥзён-косон пыр кусып кылдытӥз; соку Давидэз [быдэс] Израильлы, вӧйын зырӟыса, эксэе пуктӥзы.


  4 Эксэе пуксьыкуз, Давидлы куамын арес вал; ньыльдон ар ӵоже эксэйын пукиз. 5 Хевронын Иудеялы сизьым ар но куать толэзь ӵоже эксэй вал, Иерусалимын быдэс Израилен но Иудеяен со эксэй луыса кивалтӥз куамын куинь ар ӵоже.


  6 Эксэй ас адямиосыныз ӵош Иерусалиме со шаерын улӥсь иевусейёслы пумит ожен мынӥзы; но соос Давидлы шуизы: «Тон татчы уд пыры; тонэ синтэмъёс но, пыдтэмъёс но уллялозы» – та «татчы Давид уз пыры» шуэмез возьматэ. 7 Но Давид Сӥон изкарез киултӥз; со Давидлэн городэз луиз. 8 Со нуналэ Давид шуиз: «Ваньмыз, иевусейёсыз виылӥсьёс, шибодыен мед бышкалтозы чутъёсты но, синтэмъёсты но, Давидлэсь лулзэ адӟонтэм карисьёсты». Соин ик шуэмын уго: синтэм но чут мурт [Кузё-Инмарлэн] корказ уз пыре.


  9 Давид изкаре улыны интыяськиз, сое ”Давидлэн карез” шуыса нимаз, Милло дорысен кутскыса, котыр ласянь, пушсэ но тупатъяз-выльдӥз. 10 Ужаз-улоназ Давидлэн азинлыкез вал, со ӝутскиз, Саваоф Инмар Кузё-Инмар соин ӵош вал.


  11 Тирлэн эксэез Хирам Давид доры адямиоссэ ыстӥз, нош озьы ик кедырпу коръёс келяз, тӥрен ужасьёсты, из ужен вырисьёсты ыстӥз – соос Давидлы корка ӝутӥзы. 12 Давид валатскиз, Кузё-Инмар сое Израильлы эксэе пуктӥз но Аслаз израиль калыкез понна солэсь эксэйлыксэ вылэ ӝутӥз шуыса.


  13 Хевронысь вуэм бераз Давид Иерусалимысь аслыз ляльчи кышноос, эшшо кышноос басьтӥз на. 14 Давидлэн эшшо вордскизы на пиосыз, нылъёсыз. Иерусалимын вордскем нылпиосызлэн тани нимъёссы: Самус, Совав, Нафан, Соломон, 15 Евеар, Елисуа, Нафек, Иафиа, 16 Елисама, Елидае, Елифалеф, [Самае, Иосиваф, Нафан, Галамаан, Иеваар, Феисус, Елифалаф, Нагев, Нафек, Ионафан, Леасамис, Ваалимаф, Елифааф].


  17 Давидэз Израильлы эксэе вӧйын зырӟыса пуктӥллям шуыса, Филистим музъемын улӥсьёс кылэмзы бере быдэс филистим калык Давидэз утчаны ӝутӥськиз. Та сярысь кылэм бераз Давид изкаре мынӥз. 18 Филистим ожгарчиос лыктыса, Рефаим нёжалэ интыяськизы. 19 Давид вӧсяськыса Кузё-Инмарлэсь тазьы юаз: «Филистим калыклы пумит мыным мыноно-а? Соосты мынам киулам сётод-а?» Кузё-Инмар Давидлы шуиз: «Мын, филистим калыкез Мон тынад киулад сёто». 20 Давид, Ваал-Перациме мыныса, соосты отчы погыртӥз, соку Давид шуиз: «Кузё-Инмар тушмонъёсме ву кадь азям пазяз». Соин ик со интылы Ваал-Перацим*а ним сётэмын. 21 [Филистим калык] отчы сульдэръёссэс-идолъёссэс кельтӥллям, нош Давид ас калыкеныз соосты огазе люказ, [соосты тылын сутыны косӥз].


  22 Филистим калык нош ик лыктӥз но Рефаим нёжалэ интыяськиз. 23 Давид Кузё-Инмарлэсь вӧсяськыса юаз: [«Филистим калыклы пумит мыным мыноно-а, соосты мынам киулам сётод-а?»] Солы Со шуиз: «Соослэн пумитазы эн поты, мышкытӥзы пыр, тутпу сурд паласен мын. 24 Тутпуослэн йылтӥзы мынӥсьлэсь куаразэ кылӥд ке, соку вырӟы, соку тынад азьтӥд Кузё-Инмар мыноз филистим ожгарчиосты погыртон понна». 25 Давид Кузё-Инмарлэн верамезъя лэсьтӥз но Гаваысен Газерозь филистим калыкез погыртӥз.

  


  *а5:20 Ваал-Перацим – «пазян; погыртон; куашкатон» шуэм луэ

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  6-тӥ ЛЮКЕТ


  1 Давид нош Израильысь быръем куамын сюрс адямиосты люказ. 2 Давид но со котыре люкаськем вань калык султӥзы но Иудей музъемысь Ваал карысь Инмарлэсь ковчегзэ, херувимъёс вылын пукись Саваоф Кузё-Инмарлэн нимызлы сӥзем ковчегез, вайыны сюрес вылэ потӥзы. 3 Инмарлэсь ковчегзэ выль уробо вылэ пуктӥзы но вырйылэ пуксем Аминадавлэн коркасьтыз поттӥзы. Нош Аминадавлэн Оза но Ахио пиосыз выль уробоез валтӥзы. 4 Аминадавлэн вырйылэ интыяськем коркасьтыз Инмарлэсь ковчегзэ уробоын нуизы; [Кузё-Инмарлэн] ковчегезлэн азьпалтӥз Ахио мынӥз. 5 Нош Давид но вань израиль пиос Кузё-Инмарлэн азяз кипарис пулэсь лэсьтэм пӧртэм шудонъёсын шудӥзы – цитраосын, псалтирьёсын, тимпанъёсын, сӥстраосын, кимвалъёсын.


  6 Нахонлэн итымез доры вуэм бере Оза кизэ Инмарлэн ковчегез пала сое кутыса возьыны мычиз, уго ошъёс огпала мыкыртӥзы сое. 7 Нош Кузё-Инмар Озалы вожзэ поттӥз. Инмар сое укыр кышкасьтэм луэмез понна интыяз ик погыртӥз; Инмарлэн ковчег дораз ик со кулӥз.


  8 Кузё-Инмар Озаез погыртӥз шуыса, Давид ӝоже усиз. Туннэ нуналозь но та инты ”Озалэн погранэз” шуыса нимаське. 9 Со нуналэ Давид Кузё-Инмарлэсь туж кышказ, со шуиз: «Кузё-Инмарлэн ковчегез кызьы мон доры пыроз?» 10 Кузё-Инмарлэсь ковчегзэ Давидлэн ас дораз, Давидлэн городаз, нуэмез ӧз поты, сое Геф карысь Аведдар доры нуытӥз. 11 Кузё-Инмарлэн ковчегез Гефысь Аведдарлэн корказ куинь толэзь улӥз, Аведдарез но солэн юртаз улӥсьёсты Кузё-Инмар бакель кариз.


  12 Давид эксэйлы таӵе ивор вуттэм бере «Инмарлэн ковчегез понна Кузё-Инмар Аведдарез но маиз солэн вал, ваньзэ бакель кариз», Давид шумпотыса-шулдыръяськыса мынӥз но Инмарлэсь ковчегзэ Аведдарлэн коркасьтыз Иерусалиме нуиз. 13 Кузё-Инмарлэсь ковчегзэ нуисьёс куать вамыш лэсьтэм бере со кунянэз но ыжез курбон сётылӥз. 14 Давид Кузё-Инмарлэн азьтӥз вань кужымзэ поныса тэтчаса мынӥз; Давид етӥнлэсь куэм ефод дӥсен дӥсяськемын вал. 15 Озьы Давид но вань израиль калык Кузё-Инмарлэсь ковчегзэ шумпотон куараен кесяськыса, гумыен шудыса нуизы.


  16 Кузё-Инмарлэсь ковчегзэ Давидлэн городаз пыртыку, Сауллэн Мелхола нылыз укное учкыса улэ вал; Кузё-Инмарлэн азьтӥз тэтчаса, эктыса мынӥсь Давид эксэез адӟиз но ас сюлмыныз сое ултӥяз. 17 Кузё-Инмарлэсь ковчегзэ вайизы но Давидлэн ковчеглы сӥзьыса пуктэм скиниялэн шораз интыязы; Кузё-Инмар азьын Давид тылын сутӥськись курбонъёс, тупаса улонлы сӥзем курбонъёс сётӥз. 18 Тылын сутӥськись курбонъёс, тупаса улонлы сӥзем курбонъёс сётэм бераз Давид Саваоф Кузё-Инмарлэн нимыныз калыкез бакель кариз. 19 Вань калыклы, туж трос израиль муртъёслы, [Дан музъемысен кутскыса Вирсавияозь улӥсьёслы], кызьы ке пиосмуртъёслы, озьы ик кышномуртъёслы, быдэн колды нянь, тылын кебатэм сӥль люкет, быдэн уднянь сётъяз. Собере вань калык ас дораз бертӥз.


  20 Аслэсьтыз юртсэ бакель карыны Давид берытскем бере Сауллэн Мелхола нылыз, со доры потыса, [сое ӟечкылаз но] шуиз: «Израильлэн эксэез туннэ макем висъяськиз, ляльчи пиосызлэн ляльчи нылъёссы азьын гольык кыльыса, укылтэм муртлэн гольык кельтӥськемез кадь!» 21 Давид Мелхолалы шуиз: «Кузё-Инмар азьын [экто. Данлыко Кузё-Инмар], Со монэ атаедлэсь, выжы-кумыосызлэсь вылӥгес кариз, Кузё-Инмарлэн израиль калыкезлы азьветлӥсь кариз; Кузё-Инмар азьын крезен шудо, [экто]; 22 асме эшшо покчи каро, асме ярантэм маке луисько шуыса возьмато, тынад верано медо нылъёсыд азьын мон дано луо». 23 Сауллэн Мелхола нылызлэн кулытозяз нылпиез ӧй вал.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  7-тӥ ЛЮКЕТ


  1 Эксэй ас юртаз улӥз, котырын улӥсь тушмонъёслэсь Кузё-Инмар утиз сое. 2 Соку эксэй Нафан пророклы шуиз: «Тани мон кедырпулэсь пуктэм коркан улӥсько, нош Инмарлэн ковчегез балаган пушкын сылэ». 3 Нафан эксэйлы шуиз: «Мар тынад сюлмад, мын, лэсьты, уго Кузё-Инмар тонэныд».


  4 Но со уе ик Нафанлы Кузё-Инмар дорысь тазьы верамын вал: 5 «Мын, Давид ляльчиелы вера: ”Тазьы шуэ Кузё-Инмар: тон-а Мыным улыны Мыным корка пуктод? 6 Израиль пиосты Египетысь поттэм дырысен та нуналозь Мон коркан ӧй улы, балаганын, скинияын улӥ, интыысь интые ветлӥ. 7 Кытӥ но Мон израиль пиосын ӧй ветлылы, Аслэсьтым израиль калыкме возьманы пуктэм выжыысь калыклы одӥг кыл ке но верай-а: ”Малы тӥ Мыным кедырпулэсь корка уд пуктӥське?” 8 Нош али Давид ляльчиелы тазьы шу: ”Тазьы шуэ Саваоф Кузё-Инмар: Мон тонэ ыж уллё пушкысь басьтӥ, тон Мынам израиль калыкелы азьветлӥсь мед луод шуыса; 9 кытчы гинэ тон ӧд ветлы, котькытын но тонэн ӵош вал, тынад азяд вань тушмонъёстэ быдтӥ, музъем вылысь быдӟым адямиослэсь кадь нимдэ быдӟым кари. 10 Израильлы, Ас калыкелы, инты дасяло, пырак ӵожелы отчы выжызэ лэзьыто, ас интыяз со каньылэн улоз, сюлэмшугъяськоно уз ни луы, сьӧлыклэсь кышкасьтэмъёс азьло кадь сое ӝикатыса уз ни возе, 11 кызьы израиль калыкелы судьяос пуктэм дыръёсы ӝикатыса возизы. Вань тушмонъёсыдлэсь тонэ утьыса возё. Кузё-Инмар ивортэ, тынэсьтыд эксэй выжыдэ Со юнматоз шуыса. 12 Улон нуналъёсыд пумаз вуизы ке, атайёсыныд огазе ватозы, тынад кускысьтыд потэм кидыстэ эксэй каро, солэсь эксэйлыксэ юнмато. 13 Со Мынам нимылы сӥзем корка пуктоз, нош Мон солэн эксэйлыкезлэсь престолзэ пумтэм вапумъёслы юнмато. 14 Мон солы атай луо, со Мыным пи луоз; со сьӧлыказ ке, воргоронъёслэн корт бодыенызы сое вӧсь каро, адями пиослэн мыжыкенызы жуго. 15 Тынад азяд кулэтэм карыса, Сауллэсь кызьы талай, озьы Аслэсьтым гажан-жалянме со бордысь уг басьты. 16 Тынад юртэд-выжыед, эксэйлыкед Мынам азям юн сылозы, пумтэм вапумъёс ӵоже престолэд уз погра”». 17 Ваньзэ та кылъёсты, вань та адӟонэз Нафан Давидлы вераз.


  18 Давид эксэй мынӥз но Кузё-Инмарлэн азяз султыса шуиз: «Кин мон? Кузё-Инмаре, Кузё-Инмаре, мар со мынам выжые, сокем Тон монэ вылӥ карид?! 19 Та но пичи кадь потӥз Тынад син азяд, Кузё-Инмаре, Кузё-Инмаре; Ас ляльчиедлэн выжыезлэсь азьпалзэ но Тон ивортӥд! Та адями сямъёсъя лэсьтэмын, Кузё-Инмаре, Кузё-Инмаре. 20 Давид мар Тыныд вераны быгатэ на? Тон Аслэсьтыд ляльчидэ тодӥськод, Кузё-Инмаре, Кузё-Инмаре! 21 Аслад кылыд понна, Аслад сюлэмыдъя тае Тон лэсьтӥськод, вань та быдӟымлыкез Ас ляльчиедлы усьтӥськод. 22 Котьма ласянь но Тон быдӟым, Кузё-Инмаре, Кузё-Инмаре! Асьмелэн пельынымы мае гинэ ми ӧм кылэ, тодӥмы: Тыныд укшасез ӧвӧл, Тон сяна, мукет Инмар ӧвӧл. 23 Тынад израиль калыкедлы вань-а укшасез? Музъем вылын со одӥгназ, кин доры ветлӥз Инмар сое Аслыз калык карыны, Аслэсьтыз нимзэ дано карыны, Ас калыкез азьын быдӟымесь, кышкытэсь ужъёс лэсьтыны. Со калыкез Тон египет калык киулысь басьтӥд, калыкъёсты но соослэсь инмаръёссэс улляд. 24 Аслэсьтыд израиль калыктэ, Аслыд калык карыса, Ас бордад юнматӥд пумтэм вапумъёс ӵожелы, Тон, Кузё-Инмаре, солы Инмар луид. 25 Ас ляльчиед сярысь, солэн выжыез сярысь верам кылдэ пумтэм вапумъёс ӵожелы юнматы, Инмаре Кузё-Инмаре, мар верад, сое быдэсты. 26 Пумтэм вапумъёс ӵожелы Тынад нимыд вылӥлыко мед луоз, тазьы шуыны мед быгатозы: ”Саваоф Кузё-Инмар – Израильлэн Инмарез”. Давид ляльчиедлэн выжыез Тынад азяд юн мед сылоз. 27 Саваоф Кузё-Инмаре, Израильлэн Инмарез, Аслад ляльчиедлы тазьы вераса усьтӥд: ”Эксэй выжыез юнмато”, соин ик Тынад ляльчиед сюлэмзэ Тыныд тазьы вӧсяськыны дасяз. 28 Озьы, Кузё-Инмаре, Кузё-Инмаре! Тон Инмар, Тынад кылъёсыд уг вошъясько, таӵе ӟечлыкез Тон Ас ляльчиедлы ивортӥд! 29 Котьку но Тынад азяд мед луоз шуыса, али Ас ляльчиедлэсь выжызэ бакель кар, уго Тон, Кузё-Инмаре, Кузё-Инмаре, та сярысь ивортӥд, Тынад ляльчиедлэн выжыез Тынад бакель каременыд бакельлыко луоз, пумтэм вапумъёс ӵоже [Тынад азяд луоз]».

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  8-тӥ ЛЮКЕТ


  1 Та бере Давид филистим калыкез погыртӥз, зӥбломытӥз соосты, филистим калыклэн киулысьтыз Давид Мефег-Гаамма городэз басьтӥз. 2 Моав калыкез погыртӥз, соосты, музъем вылэ выдтыса, гозыен мертаз; кык гозыен мертамъёсты виытӥз, одӥг гозыен мертамъёссэ улэп кельтӥз. Моав калык Давидлы ляльчи луиз, соос выт тырисьёс луизы. 3 [Ефрат] шур дурысь эксэйлыксэ берен аслыз карыны мынӥсь Сув кунлэсь эксэйзэ, Реховлэсь Адраазар пизэ, Давид погыртӥз. 4 Давид солэсь сюрс сизьым сю вал вылын мынӥсьёссэ, кызь сюрс пыдын мынӥсь ожгарчиоссэ басьтӥз; ожмаськон уробое кыткем вань валъёслэсь сӧнзэс (сӥнырзэс) Давид вандӥз, аслыз сю ожмаськон уроболы гинэ валъёс кельтӥз.


  5 Дамаскысь сири калык Сув эксэйлы, Адраазарлы, юрттыны лыктӥзы вал, но Давид сири калык пӧлысь кызь кык сюрс ожгарчиоссэ погыртӥз. 6 Дамаск Сирияе Давид возьмаськись ожгарчиосты пуктӥз, сири калык Давидлы ляльчи, выт тырись луиз. Давид кытчы гинэ ӧз мыны, котькытысен но сое Кузё-Инмар утиз. 7 Адраазарлэн ляльчиосызлэсь зарни щитъёссэс Давид басьтӥз но Иерусалиме вайиз. [Бӧрысь соосты, Соломонлэн Ровоам пиез кивалтон аръёсы, Египетлэн Сусаким эксэез, Иерусалим вылэ ожен лыктыкуз, сьӧраз нуиз.] 8 Адраазарлэн городъёсысьтыз, Бефаысь но Берофысь, Давид эксэй туж трос ыргон киултӥз. [Соломон солэсь ыргон зарезь лэсьтӥз, юбоос пуктылӥз, мисьтӥськонъёс, вань сосудъёсты солэсь лэсьтӥз.]


  9 Имафлэн Фой эксэез кылӥз, Давид Адраазарлэсь вань ожгарчиоссэ быдтӥз шуыса. 10 Адраазарен ожмаськемез понна, сое погыртэмез понна Фой Иорам пизэ Давид эксэй доры сое ӟечкыланы, тау карыны ыстӥз; уго Адраазар Фоен ожмаськыса улӥз. Иорамлэн кияз азвесь, зарни, ыргон сосудъёс вал. 11 Вань киултыса тэрытскись карем калыкъёслэсь талам азвесьсэс, зарнизэс кадь ик таосты но Давид эксэй Кузё-Инмарлы сӥзиз: 12 сири, моав, аммон, филистим, амалик калыкъёслэсь, Сув эксэйлэсь, Реховлэн Адраазар пиезлэсь, талам ваньбурзэ.


  13 Дас тямыс сюрс сири пиосты Сылало нёжалэ погыртэм бераз Давидлэн нимыз данэ потӥз. 14 Идумей музъеме возьмаськыны ожгарчиоссэ пуктӥз; быдэс Идумей шаере возьмаськыны ожгарчиоссэ пуктӥз, вань идумей калык Давидлы ляльчи луиз. Давид кытчы гинэ ӧз мыны, котькытысен но сое Кузё-Инмар утиз. 15 Быдэс Израилен Давид кузёяськыса улӥз, ас калыкезлы Давид шонер суд лэсьтыса улӥз. 16 Саруялэн Иоав пиез ожгарчиослэн кузёйырзы луиз; Иосафат, Ахилудлэн пиез, эксэйлэсь ужъёссэ гожъясь луиз; 17 Ахитувлэн Садок пиез, Авиафарлэн Ахимелех пиез священникъёс луизы, Сераия – гожъяськись; 18 Иодайлэн Ванея пиез хелефейёсын, фелефейёсын кивалтӥсь луиз, Давидлэн пиосыз эксэй юртын кивалтӥсь адямиос вал.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  9-тӥ ЛЮКЕТ


  1 Давид шуиз: «Сауллэн семьяысьтыз кин ке кылиз на-а? Ионафан понна мон солы ӟеч уж лэсьтысал». 2 Сауллэн юртаз Сӥва нимо ляльчи улӥз; сое Давид доры ӧтизы но эксэй солы шуиз: «Тон-а со Сӥва?» Соиз шуиз: «Мон, тынад ляльчиед». 3 Эксэй солы шуиз: «Сауллэн юртысьтыз мукет нокин но ӧвӧл ни-а? Мон солы Инмарлэсь гажан-жалянзэ возьматысал». Соку Сӥва эксэйлы шуиз: «Вань Ионафанлэн пиез, чут маке». 4 Эксэй солы шуиз: «Кытын со?» Сӥва эксэйлы шуиз: «Тани, со Лодеварын, Аммииллэн Махир пиезлэн юртаз». 5 Давид эксэй адямиоссэ ыстӥз но, сое Лодеварысь Аммииллэн Махир пиезлэн юртысьтыз басьтӥзы.


  6 Соку Мемфивосфей, Сауллэн Ионафан пиезлэн пиез, Давид доры лыктӥз но ымныр вылаз уськытскиз, [эксэйлы] йыбырттӥз. Давид шуиз: «Мемфивосфей!» Соиз шуиз: «Тани тынад ляльчиед». 7 Давид солы шуиз: «Эн кышка; атаед, Ионафан, понна мон тыныд ӟеч уж лэсьто; Саул пересь атаедлэсь вань бусыоссэс тыныд берыкто, тон котьку но мынам ӝӧк сьӧрам сиськод». 8 [Мемфивосфей] солы йыбырттыса шуиз: «Малы тыныд мон кадь ляльчи кулэ, малы мон кадь кулэм айы пуны шоры тон учкид?» 9 Сауллэсь Сӥва ляльчизэ ӧтьыса эксэй шуиз: «Мар вал Саул киын, солэн семьяосыз киын, ваньзэ сое кузёедлэн пиезлы сётӥсько. 10 Озьыен, тон но, тынад пиосыд но, ляльчиосыд но со понна солэсь бусызэ утялтэ, емышсэ будэтэ, кузёедлэн пиезлэн кӧтсэ тырыны нянез мед луоз. Мемфивосфей, кузёедлэн пиез, котьку но мынам ӝӧк сьӧрам сиськоз». Сӥвалэн дас вить пиез но кызь ляльчиез вал. 11 Сӥва эксэйлы шуиз: «Кузёе ас ляльчиезлы кыӵе гинэ косон уг сёты, ляльчиед ваньзэ быдэстоз». Эксэйлэн огез пиез кадь Мемфивосфей [Давидлэн] ӝӧк сьӧраз сиськыса улӥз.


  12 Мемфивосфейлэн Миха нимо пичи пиез вал. Сӥвалэн юртаз вань улӥсьёс Мемфивосфейлэн ляльчиосыз вал. 13 Мемфивосфей Иерусалимын улӥз, уго со котьку но эксэй ӝӧк сьӧрын сиськыса улӥз. Солэн кыкез но пыдыз чутэ вал.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  10-тӥ ЛЮКЕТ


  1 Кӧня ке дыр ортчыса, аммон калыклэн эксэез кулӥз, солэн интыяз аслаз Аннон пиез пуксиз. 2 Соку Давид шуиз: «Атаезлэн мыным ӟеч ужъёс лэсьтэмез понна Нааслэн Аннон пиезлы ӟеч уж лэсьто». Атаез понна куректэмезлэсь Аннонэз мед буйгатозы шуыса, Давид со доры медооссэ ыстӥз. Давидлэн медоосыз Аммон музъеме вуизы. 3 Нош аммон пиослэн кивалтӥсьёссы кузёзылы, Аннонлы, шуизы: «Давид тынэсьтыд атайдэ яратэменыз тон доры буйгатӥсьёсты ыстӥз шуыса, оло, малпаськод-а? Городэз эскерыны, мар вань пушказ сое чакланы, нош бӧрысь сое куашкатыны мед быгатозы шуыса, Давид аслэсьтыз медооссэ тон доры ӧз ысты-а?» 4 Аннон Давидлэсь медооссэ кутӥз но ваньзылэсь ӝыны тушсэс ӵышкиз, кускемозязы дӥськутсэс шори вандӥз но кошкыны лэзиз. 5 Та сярысь Давидлы ивор вуттэм бере соослэн пумитазы адямиосты ыстӥз, уго соос туж сантэм каремын вал. Эксэй соослы вераны косӥз: «Тушъёсты будытозь Иерихонын улэ, собере бертэ».


  6 Аммон пиос адӟизы, Давид азьын синазькыль макеос луизы шуыса; аммон пиос Беф-Реховысь сири пиосты асьсэлы медъяны ыстӥзы, Суваысь пыдын ожмаськись кызь сюрс сири пиосты медъяны, Маахаысь [амалик калыклэн] эксэезлэсь сюрс адямизэ, Истовысь дас кык сюрс адямиосты медъяны ыстӥзы. 7 Та сярысь ивор кылэм бераз Давид Иоавез кышкасьтэм ожгарчиосын ӵош ыстӥз. 8 Аммон пиос потыса капка доры ожмаськыны султӥзы, нош Суваысь но Реховысь, Истовысь но Маахаысь сири пиос асьсэ понна бусые нимазы султӥзы.


  9 Иоав адӟиз, тушмон ожгарчиос солы пумит азьтӥз но, бертӥз но султытэмын шуыса. Соку со Израильысь люкам самой усто ожгарчиосты бырйиз но сири пиослы пумит мыныны султытӥз. 10 Кылем люкетсэ Авесса братэз киулэ сётӥз, соос аммон пиос пумитэ мыныны мед султозы шуыса. 11 Соку Иоав шуиз: «Сири пиос монэ вормыны кутскизы ке, тон мыным юрттод; нош аммон пиос тонэ вормыны кутскизы ке, мон тыныд юрттӥськыны лыкто. 12 Кышкасьтэм лу, асьмелэн калыкмы понна, Кузё-Инмармылэн городъёсыз понна юн сыломы, нош Кузё-Инмар мар Солы кулэ, сое лэсьтоз». 13 Иоав но солэн котыраз люкаськем калык сири пиосын ожмаськыны кутскизы, соос со дорысь бызьыса кошкыны кутскизы. 14 Нош аммон ожгарчиос адӟизы сири пиослэсь бызьыса кошкемзэс, но соос но Авесса дорысь бызьыса кошкыны кутскизы, ас городазы берытскизы. Аммон ожгарчиос дорысь Иоав дор палаз берытскиз, Иерусалиме вуиз.


  15 Сири пиос, израиль ожгарчиослэсь соосты вормемзэс адӟыса, огазе люкаськизы. 16 Адраазар [Халамак] шур сьӧрысь сири пиосты ӧтьыны лэзиз, соос Еламе люкаськизы; нош Адраазарлэн ож ужъёсын кивалтӥсез Совак соослэн азьветлӥсьсы луиз. 17 Давид та сярысь кылэм бераз вань израиль пиосты люказ но Иордан тупала выжиз, Еламе вуиз. Сири пиос радэн-радэн Давидлы пумит султӥзы, соин ожмаськизы. 18 Сири пиос израиль ожгарчиос дорысь бызьыса кошконо луизы. Давид быдтӥз сири пиослэсь сизьым сю ожмаськон уробооссэс, ньыльдон сюрс вал вылын ожмаськисьёссэс; погыртӥз ож ужъёсын кивалтӥсьсэс, Совакез, со отчы ик кулӥз но. 19 Адраазарлы вань тэрытскыса улӥсь эксэйёс, израиль ожгарчиослэсь соосты погыртэмзэс адӟем беразы израиль калыкен тупаса улон кыл гожтӥзы, соослы тэрытскыса улыны кутскизы. Нош сири пиос азьланяз аммон калыклы юрттӥськыны кышказы ни.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  11-тӥ ЛЮКЕТ


  1 Ар ортчыса, эксэйёс ож сюрес вылэ потон дыръёсы, Давид Иоавез но аслэсьтыз медооссэ, вань израиль пиосты соин ӵош ыстӥз; соос аммон ожгарчиосты погыртӥзы, Равва карез котыртӥзы; нош Давид Иерусалиме кылиз.


  2 Одӥг пол ӝытазе Давид, валесысьтыз султыса, эксэй юртлэн липет вылтӥз лёгаськыса ветлэ вал, соку со пыласькись кышномуртэз адӟиз; со туж чебер кышномурт вал. 3 Давид та кышномуртлэсь кин луэмзэ тодыны ыстӥз. Солы шуизы: «Со Елиамлэн Вирсавия нылыз, хеттей выжыысь Уриялэн кышноез». 4 Сое киултыны Давид медооссэ ыстӥз; со кышномурт Давид доры лыктӥз но, со соин изиз. Кырсезлэсь сузяськем бераз ас дораз бертӥз.


  5 Со кышномурт секытэн луиз, Давидлы ивор лэзиз: «Мон нуны ваёно». 6 Давид Иоавлы ивортыны лэзиз: «Хеттей пи Урияез мон доры ысты». Иоав Урияез Давид доры ыстӥз. 7 Урия со доры лыктӥз, Давид солэсь юаз, кызьы улэ Иоав, кызьы улэ калык, кызьы мынэ ожаськон. 8 Давид Уриялы шуиз: «Дорад бертыса, пыддэ миськы». Урия эксэй юртысь потӥз, нош со бӧрсьы эксэй сиён нуизы. 9 Нош Урия эксэй коркалэн ӟезьы вӧзаз ас кузёезлэн медоосыныз ӵош изиз, ас дораз ӧз берты.


  10 Давид доры ивор вуттыса, тазьы шуизы: «Урия дораз ӧз берты». Давид Уриялы шуиз: «Тани, тон сюрес вылысь вуид; малы нош дорад ӧд берты?» 11 Урия Давидлы шуиз: «[Инмарлэн] ковчегез, Израиль но, Иуда но балаганъёсын уло, Иоав кузёе, кузёелэн ляльчиосыз но бусыын уло, но мон, пе, сиыны, юыны, кышноеным изьыны коркам пыри! Тынад улонэныд, тынад улонэдлэн лулыныз кыл сётӥсько: тазьы мон уг лэсьты». 12 Давид Уриялы шуиз: «Та нуналэ но татчы ик кыль, нош ӵуказе тонэ кошкыны лэзё». Та нуналэ ӵуказе нуналозьлы Урия Иерусалиме кылиз. 13 Давид сое дораз ӧтиз, Урия со азьын сииз, юиз, Давид сое кудӟытозяз сектаз. Нош ӝыт Урия аслаз валесаз кузёезлэн медоосыныз огазьын изьыны кошкиз, ас дораз ӧз берты.


  14 Ӵукна Давид Иоавлы гожтэт гожтӥз, Урия бӧрсьы сое келяз. 15 Гожтэтаз таӵе кылъёс гожтӥз: «Урияез султытэ самой кужмо ожмаськон интые, нош асьтэос со котырысь палэнске, сое мед погыртозы, мед виёзы». 16 Иоав городэз котыртыку, Урияез пуктӥз кышкасьтэмъёслэн сылон интыязы, та инты сярысь со азьвыл ик тодэ вал. 17 Городысь калык потӥз но Иоавен ожмаськыны кутскиз, калык пӧлысь, Давидлэн медоосыз пӧлысь кӧня ке но мурт виемын вал; хеттей пи Урия но виемын вал.


  18 Ожмаськонлэн мынэмез сярысь Иоав Давидлы ивор вераны ыстӥз. 19 Ыстэм муртлы тазьы вераны косӥз: «Ожмаськонлэн кызьы мынэмез сярысь эксэйлы верад ке, 20 адӟид ке, эксэй вожзэ поттэ шуыса, со тазьы шуиз ке: ”Малы тӥ ожмаськыны городлэн сокем матаз мынӥды? Тӥ ӧд тодэ шат, кар борддор вылысен тӥ вылэ оломар но куялозы шуыса? 21 Иеровааллэсь Авимелех пизэ кин вииз? Кышномурт со вылэ борддор йылысен кикӧлэсь люкетсэ куштыса ӧз-а виы? Со Тевецын кулӥз. Малы бен тӥ борддорлэн сокем матаз мынӥды?” Соку тон вера: ”Тынад ляльчиед но, хеттей пи Урия, виемын”».


  22 [Иоавлэн ыстэм муртэз Иерусалиме эксэй доры] мынӥз; отчы вуэм бераз Давидлы ваньзэ вераз, мар понна сое Иоав ыстӥз, ожмаськонлэн мынэмез сярысь ваньзэ пыр-поч вераз. [Давидлэн Иоавлы туж вожез потӥз, ыстэм муртлы со шуиз: «Малы тӥ городлэн матаз мынӥды ожмаськыны? Тӥ ӧд тодэ шат, кар борддор йылысен тӥледыз виылозы шуыса? Кин вииз Иеровааллэсь Авимелех пизэ? Кышномурт ӧз кушты-а со вылэ борддор йылысен кикӧлэсь люкетсэ но, Тевецын со кулӥз? Малы тӥ борддорлэн матаз мынӥды?»] 23 Соку ыстэм мурт Давидлы шуиз: «Со адямиос вормо вал ини милемыз, соос бусые, ми доры, потӥзы, соку ми соос сьӧры уйиськыса капкатӥ пырон дорозь мынӥмы. 24 Соку пукыӵчиос ляльчиосыд шоры борддор йылысен пукыӵенызы ыбылӥзы, эксэйлэн ляльчиосыз пӧлысь кӧня ке но мурт виемын вал; ляльчиед хеттей пи Урия но кулӥз». 25 Соку ыстэм муртлы Давид шуиз: «Иоавлы тазьы шу: ”Та уж тонэ медаз сюлэмшугъяськыты, уго кытӥ-отӥ меч погыртэ я созэ, я тазэ; та городлы золгес ожмаськыны кутскы но куашкаты сое”. Озьы солэсь мылкыдзэ ӝут».


  26 Урия кышно картэз Урия кулэм шуыса кылӥз но картсэ жаляса бӧрдӥз. 27 Бӧрдыса улэмысь дугдэм бераз Давид со доры медозэ ыстӥз, сое ас дораз вайиз. Солы кышно луиз, Давидлы пи нуны вайиз. Давидлэн та ужез Кузё-Инмарлы туж ярантэм вал.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  12-тӥ ЛЮКЕТ


  1 Кузё-Инмар Давид доры Нафан [пророкез] ыстӥз, со Давид доры лыктыса шуиз: «Одӥг городын кык адямиос вал – огез узыр, мукетыз – начар. 2 Узырезлэн туж трос ыжъёсыз, кечъёсыз, скалъёсыз, ошъёсыз вал, 3 нош начарезлэн ыжез сяна номыриз ӧй вал, сое со пичи дыръяз басьтӥз, сюдӥз, со ас нылпиосыныз ӵош будӥз; киысьтыз няньзэ сииз, тусьтыысьтыз юиз, гадь вылаз кӧлаз, солы со вордэм ныл кадь потэ вал. 4 Узыр мурт доры пыдйылчи лыктӥз, но узырлы пырем пыдйылчиез сюдон понна ыжзэ яке ошсэ вандыны жаль потӥз, со куанерлэсь ыжзэ басьтӥз но со доры пырем муртлы сое сиён кариз».


  5 Та адямилы Давидлэн туж вожез потӥз, со Нафанлы шуиз: «Улэп Кузё-Инмар! Та ужез лэсьтӥсь муртэ виыны кулэ. 6 Тазьы каремез понна, жалянэз тодымтэез понна со ыжлэсь дунзэ ньыль полэс карыса берыктыны кулэ».


  7 Соку Нафан Давидлы шуиз: «Тазьы лэсьтӥсь мурт – со тон. Тазьы шуэ Кузё-Инмар Израильлэн Инмарез: ”Мон тонэ, вӧйын зырӟыса, Израильлы эксэе пуктӥ, Мон тонэ Сауллэн киулысьтыз мозмытӥ, 8 кузёедлэсь юртсэ тыныд сётӥ, кузёедлэсь кышнооссэ но тон киулэ сётӥ, Израиль юртэз, Иуда юртэз тыныд сётӥ, со но тыныд уг ке тырмы, эшшо троссэгес ватсасал на. 9 Малы тон Кузё-Инмарлэсь кылзэ санэ ӧд поны, Солэн син азяз урод уж лэсьтӥд? Хеттей пиез Урияез мечен виид; кышнозэ аслыд кышнолы басьтӥд, нош сое аммон пиослэн меченызы виид. 10 Мынэсьтым кылзӥськымтэед понна, хеттей пилэсь Уриялэсь кышнозэ аслыд кышно басьтэмед понна ноку но юрт пушкысьтыд меч уз кошкылы”. 11 Тазьы шуэ Кузё-Инмар: ”Аслад семья пушкысьтыд тыныд пумит лекъяськон ӝуто, син азьысьтыд кышноостэ басьто но матысь муртэдлы сёто; та шунды азьын тынад кышноосыныд со изёз. 12 Тон лушкемен лэсьтӥд, нош Мон та ужез вань израиль калык азьын, шунды азьын лэсьто”».


  13 Соку Давид Нафанлы шуиз: «Кузё-Инмар азьын сьӧлыкай». Нафан Давидлы шуиз: «Кузё-Инмар вылысьтыд сьӧлыктэ басьтӥз; тон уд кулы; 14 но та уженыд Кузё-Инмарлэн тушмонъёсызлы Солэсь нимзэ сантэманы муг сётӥд бере, вордӥськем пи нуныед кулоз».


  15 Нафан дораз бертӥз. Уриялэн кышноез Давидэн нуны ваем бере Кузё-Инмар со вылэ висён лэзиз, сое погыртӥз. 16 Давид Инмар азьын нуны понна вӧсяськиз, Давид визяса улӥз, ас понназ кариськиз но уйзэ муз вылын кылльыса потӥз. 17 Солэн юртысьтыз тӧроос со доры пыризы, сое муз вылысь ӝутыны шуыса; нош солэн султэмез ӧз поты, соосын ӵош нянь но ӧз сиы.


  18 Сизьыметӥ нуналаз пичи пи кулӥз, Давидлэн медоосыз нуны кулӥз шуыса, солы вераны кышказы; уго соос шуо вал: «Нуны улэп дыръя ми солы либатыса вераськомы вал, нош со милесьтым вераммес санэ ӧз понылы, кызьы табере солы шуомы: ”Нуны кулӥз”? Со маке но урод лэсьтоз». 19 Давид адӟиз, кызьы медоос куспазы лушкемен сипырто, соку со валаз, нуны кулӥз шуыса. Соку Давид медоосызлэсь юаз: «Нуны кулӥз-а?» Шуизы: «Кулӥз».


  20 Соку Давид муз вылысь султӥз, мисьтӥськиз, вӧйын зыраськиз, дӥськутсэ воштӥз но Кузё-Инмарлэн корказ мынӥз, отын вӧсяськиз. Дораз бертыса, сиыны нянь куриз, сииз. 21 Медоосыз солы шуизы: «Малы тон озьы лэсьтӥськод, мар шуэм со: пиед улэп дыръя тон кӧс утид, бӧрдӥд, [ӧд изьы], нош нуныед кулэм бере тон нянь сиид, [юид]?» 22 Давид шуиз: «Нуны улэп дыръя мон визяса улӥ, бӧрдӥ, уго малпасько вал: кин тодэ, оло, Кузё-Инмар монэ жалялоз но пичи пи улэп кылёз? 23 Нош со кулӥз; малы мыным визяно на? Мон сое берыктыны быгато на шат? Мон со доры мыно, но со мон доры уз берытскы».


  24 Давид Вирсавияез, кышнозэ, либатӥз, со доры пыриз но соин изиз; со [секытэн луиз], пи нуны вайиз, солы Соломон ним сётӥз. Кузё-Инмар сое яратӥз, 25 Нафан пророкез ыстӥз но, Кузё-Инмарлэн верамезъя, солы Иедидия ним сётӥз.


  26 Иоав аммон калыклэн Равва карезлы пумит нюръяськиз, ӧжыт гинэ ӧз киулты эксэйлэсь карзэ. 27 Иоав Давидлы тазьы вераны ыстӥз: «Мон Равва вылэ ожен мынӥ, городлэсь вузэ киултӥ. 28 Табере, кылемзэ калыкез люкаса, город доры мын, киулты сое; уго мон сое киултӥ ке, солы мынэсьтым нимме сётозы». 29 Давид, вань калыкез люкаса, Равва доры мынӥз, солы пумит ожмаськыса, сое киултӥз. 30 Эксэйзылэн йырысьтыз венец изьызэ басьтӥз, нош со бордын талант зарниез, дуноесь изъёсыз вал. Давид сое ас йыр вылаз понӥз, городысь трос ваньбур поттӥз. 31 Со пушкысь калыкез поттӥз но бычкыос (пилаос) улэ, корт кутэсъёс, корт тӥръёс улэ выдтӥз, ӝуась гуръёсы куштӥз. Аммонлэн вань городъёсызлы озьы лэсьтӥз. Собере Давид вань калыкен ӵош Иерусалиме берытскиз.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  13-тӥ ЛЮКЕТ


  1 Та бере тазьы луиз: Давидлэн Авессалом пиезлэн чебер сузэрез вал, Фамарь нимо, сое Давидлэн Амнон пиез яратӥз. 2 Фамарь сузэрез понна со сокем ӝожомыса улӥз – висьыны кутскиз; уго со нылмурт вал, соин маке лэсьтыны секыт луоз шуыса малпаз Амнон. 3 Но Амнонлэн Ионадав нимо эшез вал, со Давидлэн Самай агаезлэн пиез вал; Ионадав кескич-амало адями. 4 Со солы шуиз: «Эксэй пи, малы тон нуналысь нуналэ начармиськод, – уд вера-а мыным?» Амнон солы шуиз: «Авессалом вынылэн Фамарь сузэрезлы мон синмаськи». 5 Ионадав солы шуиз: «Валесад выд но висись мурт кадь аналтӥськы; атаед тонэ чакланы лыктӥз ке, солы шу: ”Фамарь сузэре, мон доры лыктыса, мед сюдоз, мынам син азям сиён мед дасялоз, мон сое мед адӟом, солэн киысьтыз сиыны мед быгатом”».


  6 Амнон выдӥз, висись мурт кадь аналскиз, эксэй сое чакланы пыриз; соку Амнон эксэйлы шуиз: «Фамарь сузэре, татчы лыктыса, мынам син азям одӥг яке кык уднянь мед пыжоз, мон солэн киысьтыз сиё». 7 Фамарьлэн дораз солы тазьы вераны Давид адямизэ ыстӥз: «Амнон агаедлэн корказ мын, солы сиён дася». 8 Со Амнон агаезлэн корказ мынӥз, нош со валесын кылле. Фамарь пызь басьтыса вуэн сураз но Амнонлэн син азяз уднянь пыжиз, 9 табазэ кутӥз но отысь удняньзэ солэн азяз тыриз; Амнонлэн сиемез ӧз поты. Соку Амнон шуиз: «Вань адямиос мон дорысь мед потозы». Солэн коркасьтыз вань калык потӥз. 10 Соку Амнон Фамарьлы шуиз: «Сиёнэз пыдлось комнатае ну, отысен тынад киысьтыд сиё». Фамарь, пыжем удняньёсты басьтыса, пыдлось комнатае Амнон агаезлы нуиз. 11 Фамарь сиёнзэ со мед сиёз шуыса азяз пуктэм бере Амнон сое кутыса шуиз: «Ойдо, монэн артэ выд, сузэре». 12 Но Фамарь шуиз: «Уг яра, братэ, монэ эн сантэма, уго Израильын тазьы уг лэсьто; та укылтэм ужез эн лэсьты. 13 Данлыкме ыштэм бере кытчы мон мыном? Израильысь вань укылтэмъёс пӧлысь самой укылтэмез тон луод. Тон эксэен вераськы; со пумит уз луы монэ тыныд сётыны». 14 Нош Амнонлэн верамзэ кылэмез но ӧз поты, вормиз сое, сантэмаз, соин артэ кыллиз.


  15 Та бере Амнон Фамарез туж адӟемпотостэм кариз, сое адӟемпотостэм каронэз сое азьвыл яратонэзлэсь кужмогес луиз; Амнон Фамарьлы шуиз: «Султы, кошкы мон дорысь». 16 [Фамарь] солы шуиз: «Эн улля, [братэ]; монэ улляд ке, монэн тон мар лэсьтӥд, со солэсь но уродгес уж луоз». Амнонлэн солэсь верамзэ кылэмез но ӧз поты. 17 Аслыз ужаса-тыршыса улӥсь пинал пиез ӧтьыса, солы шуиз: «Та муртэз мон дорысь улляса лэзь, со бӧрсьы ӧсэз пытса». 18 Со ныл пӧртэм буёло дӥськутэн дӥсяськемын вал, сыӵе выл дӥськутэз нуллӥзы бызьымтэ эксэй нылъёс. Медо со нылэз поттыса лэзиз но ӧсэз пытсаз. 19 Фамарь йыр вылаз пень пызьназ, вылысьтыз пӧртэм буёло дӥсянзэ кесяз, киосыныз йыр бордаз кутӥськыса вузыса мынӥз. 20 Авессалом агаез солы шуиз: «Амнон агаед тонэн огазьын вал-а? Нош али шып кариськы, сузэре; со – тынад агаед; та уж пумысен чигиськыса, бӧрдыса эн улы». Авессалом агаезлэн юртаз Фамарь огназ улӥз.


  21 Та уж сярысь Давид ваньзэ тодэм бере солэн туж вожез потӥз [но Амнон пиезлэсь лулзэ ӝоже ӧз уськыты, уго со аслэсьтыз нырысь вордӥськем пизэ туж яратэ вал]. 22 Нош Авессалом Амнонэн ӟечен но, уродэн но ӧз вераськы; уго Авессалом Амнонэз Фамарь сузэрзэ сантэмамез понна кӧтвеськантэм кариз.


  23 Кык ар ортчыса, Ефрем музъем вӧзысь Ваал-Гацорын Авессалом ыжъёссэ ӵышкиз, отчы эксэйлэсь вань пиоссэ ӧтиз. 24 Авессалом эксэй доры лыктыса шуиз: «Тани, туннэ ляльчиедлэн дораз ыж ӵышке; эксэй аслаз медоосыныз, ляльчиеныд ӵош мед мыноз». 25 Нош эксэй Авессаломлы шуиз: «Ум, пие, ваньмы ӵош ум мынэ, тыныд секыт медаз луы». Нош Авессалом туж-туж куриз сое; но солэн аслаз отчы мынэмез ӧз поты, но бакель кариз. 26 Авессалом солы шуиз: «Соку милемын ӵош Амнон братэ ке но мед мыноз». Эксэй солы шуиз: «Малы со тонэн ӵош мыныны кулэ?» 27 Авессалом сюлворыса курем бере, соин ӵош Амнонэз но, вань эксэй пиосты но мыныны лэзиз. [Соку Авессалом кызьы эксэй юондыр ортчытэ, сыӵе ик юондыр ортчытӥз.] 28 Авессалом егит пиосызлы, тазьы вераса, косон сётӥз: «Чаклаське, вина юыса, Амнонлэн сюлмыз шулдырмиз ке, мон тӥледлы шуо: ”Амнонэз погыртэ”, соку тӥ сое вие, эн кышкалэ; та ужез лэсьтыны мон косӥсько, сэзь кариське, эн кышкалэ». 29 Авессаломлэн егит пиосыз Амнонлы озьы лэсьтӥзы, кызьы соосты Авессалом косӥз. Соку вань эксэй пиос султыса ишакъёссы вылэ пуксизы но ворттыса кошкизы.


  30 Соос сюрес вылын на вал, Давид доры таӵе ивор вуттӥзы: Авессалом вань эксэй пиосты виылӥз, одӥгез но улэп ӧз кыльы. 31 Эксэй султӥз но дӥськутсэ ӵажак кесяз, музъем вылэ выдӥз; соин ӵош сылӥсь вань медоосыз но дӥськутсэс кесязы. 32 Давидлэн Самай агаезлэн Ионадав пиез шуиз: «Кузёе [эксэй] медаз малпа, вань егит пиосты, эксэй пиосты, виизы шуыса; одӥг Амнон гинэ кулӥз, уго Амнон солэсь сузэрзэ сантэмам нуналысен та дырозь Авессалом сыӵе малпанэн улӥз. 33 Озьыен, мынам кузёе эксэй куректыса-кайгырыса медаз улы, вань эксэй пиос кулӥзы шуыса: Амнон гинэ кулӥз».


  34 Авессалом пегӟиз. Возьмаськыса сылӥсь егит пи синзэ ӝутыса учкиз но адӟиз: гурезь бамалтӥ трос калык мынэ. [Возьмаськись лыктыса эксэйлы вераз: «Гурезь бамалысь, Оронэ мынӥсь сюрес вылысь, мон трос калыкез адӟи».] 35 Соку Ионадав эксэйлы шуиз: «Со эксэй пиос мыно; кызьы ляльчиед вераз, озьы ик вань». 36 Тазьы гинэ вераса вуиз, эксэй пиос татчы вуизы но черекъяса бӧрдыны кутскизы. Ачиз эксэй но, солэн вань медоосыз но туж-туж чигиськыса бӧрдӥзы.


  37 Авессалом Гессур эксэй доры пегӟиз, [Хамаахад музъеме], Емиудлэн Фалмай пиез доры. Нуналлы быдэ Давид [эксэй] пиез понна бӧрдыса улӥз. 38 Авессалом пегӟыса Гессуре вуиз, отын куинь ар улӥз. 39 Давид эксэй Авессалом сьӧрын уйиськыса ӧз ни ветлы, уго Амнон кулэм пумысен солэн сюлмыз буйгаз.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  14-тӥ ЛЮКЕТ


  1 Саруялэн Иоав пиез шӧдӥз, эксэйлэн сюлмыз Авессалом пала кариськиз шуыса. 2 Иоав медозэ Фекояе ыстӥз но, отысь визьмо кышномуртэз ваем бере, солы шуиз: «Бӧрдэм улэ аналскы, кӧтӝожен улӥсьлэн кадь дӥськут дӥся, вӧйын эн зыраськы, кулэм мурт понна трос нуналъёс ӵоже бӧрдыса улӥсь кышномуртлы астэ укшась кар; 3 эксэй доры мын, ”озьы но озьы вал” шу». Иоав солы кыӵе кылъёс вераны кулэ дышетӥз.


  4 Фекояын улӥсь кышномурт, эксэй доры лыктыса, ымнырыныз музъем вылэ выдӥз, йыбырттыса шуиз: «Юртты, эксэй, [юртты]!» 5 Эксэй солы шуиз: «Мар тыныд кулэ?» Со кышномурт шуиз: «Мон [кемаласен ини] палкышно, картэ кулӥз. 6 Ляльчи кышноедлэн кык пиосыз вал; бусыысен соос куспазы ченгешон поттӥллям, соосты люкыны ке, отын нокин но ӧй вал, одӥгез огзэ вииз. 7 Вань выжы-кумыос ляльчи кышноед вылэ урдскизы: ”Братсэ виисез вай ми кие; вием братэзлэн лулыз понна ми сое виёмы, люкет басьтоно пиез быдтомы”. Музъем вылысь картэлэсь нимзэ, выжызэ быдтон понна кылем тылгизьыме кысозы».


  8 Эксэй кышномуртлы шуиз: «Каньылэн берт дорад, тон пумысен мон косон сёто». 9 Нош Фекояысь кышномурт эксэйлы шуиз: «Мон вылын, атаелэн выжыез вылын, кузёе эксэй, янгыш мед улоз, нош эксэй но, солэн престолэз но янгыш ӧвӧл». 10 Соку эксэй шуиз: «Кин тыныд пумит мынӥз, сое мон доры вай, азьланяз со тонэ уз ни йӧтылы». 11 Кышномурт шуиз: «Инмардэ Кузё-Инмарез, эксэй, буре вай, вир понна пунэм берыктӥсьёс медаз ни йылэ, пиме медаз вие». Эксэй шуиз: «Улэп Кузё-Инмар! Пиедлэн йырсиез но музъем вылэ уз усьы». 12 Соин кышномурт шуиз: «Кузёелы, эксэйлы, пал кыл вераны ляльчидэ лэзь на». 13 Со шуэ: «Вера». Кышномурт шуиз: «Инмар калыклы пумит сыӵе малпанэн малы тон улӥськод? Та кылъёсыз верась эксэй ассэ ачиз янгыше уськытӥз, малы ке шуоно уллям муртсэ уг берыкты. 14 Ми куломы но сюй вылэ кисьтыса огазе люканы луонтэм ву кадь луомы; нош Инмарлэн лулэз быдтэмез уг поты, Со малпа: кызьы меда палэнтэм муртэз Ас бордысьтыз палэнтытэк кельтыны? 15 Нош али мон лыктӥ эксэйлы, кузёелы, та кылъёсты вераны, малы ке шуоно калык монэ кышкатэ. Ляльчи кышномуртэд шуиз: ”Эксэен вераськыса утчало, ляльчи кышномуртэзлэн верамезъя уз-а меда лэсьты; 16 эксэй монэ кылзоз но ляльчи кышномуртсэ, монэ, Инмарлэн люкетысьтыз мынам пиеным валче виыны малпасьёслэсь мозмытоз”. 17 Ляльчи кышномуртэд шуиз: ”Эксэйлэн, кузёелэн, верам кылыз монэ мед буйгатоз, Инмарлэн Кылчинэз мактал, кузёе, эксэй, ӟечсэ но, уродзэ но валаны быгатоз”. Инмаред Кузё-Инмар тонэн валче луоз».


  18 Эксэй, ответ сётыса, кышномуртлы шуиз: «Мар ке сярысь тынэсьтыд юай ке, эн ваты». Кышномурт шуиз: «Вера, эксэй, кузёе». 19 Соку эксэй шуиз: «Вань та ужъёсын Иоав уг кивалты-а?» Кышномурт ответ сётыса шуиз: «Кема мед улод, эксэй, кузёе мынам; эксэйлэн, кузёелэн, верам сьӧраз бурпала но, паллян пала но кожыны уг яра; шонер, Иоав ляльчиед та косонэз сётӥз, ваньзэ та кылъёсты ляльчи кышноедлэн кыл вылаз со сётӥз. 20 Иоав ляльчиед монэ дышетӥз мадён пыр та ужлы таӵе тусбуй сётыны; нош мынам кузёе, [эксэй], Инмарлэн Кылчинэз кадь ик визьмо, со тодэ ваньзэ, мар вань музъем вылын».


  21 Эксэй Иоавлы шуиз: «Тани, мон [тынад кылыдъя] лэсьтӥ; мын, егит пиез, Авессаломез, берыкты». 22 Соку Иоав музъем вылэ пыдесъяськыса йыбырттӥз, эксэез данъяса шуиз: «Табере ляльчиед тодэ ни, кузёе, эксэй, аслэсьтыд гажан-жаляндэ солы возьматӥд шуыса, уго эксэй ас ляльчиезлэн верам кылызъя лэсьтӥд». 23 Иоав султыса Гессуре кошкиз, отысь Авессаломез Иерусалиме вайиз. 24 Эксэй шуиз: «Со ас дораз мед бертоз, нош ымнырме уз адӟы». Соку Авессалом дораз бертӥз, нош эксэйлэсь ымнырзэ ӧз адӟы.


  25 Быдэс Израильын Авессалом кадь чебер но ушъямон пиосмурт ӧй вал; пыдтышкысеныз йырйылозяз солэн шекез ӧй вал. 26 Йырзэ ӵышкыкуз, нош со арлы быдэ ӵышкиськылӥз, малы ке шуоно солы со секыт луылӥз, йырысьтыз йырсиез эксэй весэн мертаса кык сю сӥкль кыске вал. 27 Авессаломлэн куинь пиез но одӥг Фамарь нимо нылыз вордӥськизы; со чебер кышномурт вал, [со Соломонлэн Ровоам пиезлы кышно луиз, солы Авия пи вайиз].


  28 Авессалом Иерусалимын кык ар улытозяз, эксэйлэсь ымнырзэ ӧз адӟы. 29 Эксэй доры ыстон понна Авессалом Иоавез вайыны ыстӥз, нош соизлэн лыктэмез ӧз поты. Мукетъят но ыстылӥз, нош соизлэн лыктэмез ӧз поты. 30 [Авессалом] медоосызлы шуиз: «Адӟиськоды-а, мынамен артэ Иоавлэн гырон-кизён удысэз, отчы солэн йыдыез киземын; мынэлэ, сое тылын сутэ». Авессаломлэн медоосыз со удысэз тылын сутӥзы. [Иоавлэн медоосыз со доры дӥськутсэс кесяса лыктӥзы но шуизы: «Авессаломлэн медоосыз удыстэ тылын сутӥзы».] 31 Султыса Иоав Авессаломлэн корказ лыктӥз но шуиз: «Малы тынад медоосыд удысме тылын сутӥзы?» 32 Соку Авессалом Иоавлы шуиз: «Тани, мон тон доры тазьы вераны ыстӥ: лыкты татчы, мон тонэ эксэй доры тазьы вераны ысто: ”Малы мон Гессурысь лыктӥ? Эсьмаса мыным отын ик улоно вал. Мынам эксэйлэсь ымнырзэ адӟеме потэ. Мон янгыш ке, ви монэ”».


  33 Соку Иоав эксэй доры мынӥз но ваньзэ вераз. Эксэй Авессаломез дораз ӧтиз. Со, эксэй доры лыктыса, пыдесъяськыса йыбырттӥз. Соку эксэй Авессаломез чупаз.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  15-тӥ ЛЮКЕТ


  1 Та бере Авессалом аслыз ожмаськон уробоос, валъёс, витьтон егит мугор утисьёсты басьтӥз. 2 Авессалом, ӵукна вазь ик султыса, кар капка дурысь сюрес вылэ султылӥз но, кин ке но, кинэн ке тэрытэк улыкуз, эксэй доры судэ мынэ ке вал, Авессалом сое дораз ӧтьыса юалляз: «Кыӵе городысь тон?» Со мурт шуэ ке: «Израильлэн сыӵе-сыӵе выжыысьтыз тынад ляльчиед», 3 соку Авессалом солы шуылӥз: «Тани, тон ӟеч, шонерлыко уж малпамед, но эксэй дорын тонэ нокин но уз кылзы». 4 Авессалом шуылӥз: «Э-э, та музъеме монэ ке судьяе пуктысалзы! Соку мон доры лыктысал котькудӥз ӝоже усем, шонерлык утчась мурт, мон соосты шонерлыко судить карысал». 5 Кин ке со доры лыктыса йыбырттэ ке, со, киоссэ пасьтана вӧлъяса, со муртэ ӟыгыртыса чупалляз. 6 Эксэй доры судэ лыктэм вань израиль пиосын Авессалом тазьы вырылӥз, израиль пиослэн сюлмазы пырыны быгатылӥз.


  7 Давидлэн эксэйын пукемезлы ньыльдон ар тырмем бере Авессалом эксэйлы шуиз: «Мыно, Хевронысен Кузё-Инмарлы сӥзиськонме быдэсто; 8 уго мон, тынад ляльчиед, Сирияысь Гессурын улыкум, кыл сётӥ: Кузё-Инмар монэ Иерусалиме берыктӥз ке, мон Кузё-Инмарлы курбон сёто». 9 Соку эксэй солы шуиз: «Мын каньылэн». Со султӥз но Хевронэ мынӥз. 10 Вань Израиль выжыос пӧлы Авессалом лушкем чакласькисьёсты ыстӥз но шуиз: «Гумы куараез кылӥды ке, шуэлэ: Хевронэ Авессалом эксэе пуксиз». 11 Авессаломен ӵош Иерусалимысь солэн ӧтем кык сю адямиосыз мынӥзы, нокыӵе кескич малпанъёстэк, ужпумлэсь пуштроссэ валатэк мынӥзы. 12 Курбон сётыку, Авессалом Гило карысь Давидлэсь визь-кенеш сётӥсьсэ Ахитофелэз, Гило пиез, ӧтьыса вайиз. Кужмо пумитъяськон кылдыны кутскиз, Авессалом доры трос калык вуыны кутскиз, тросгес но тросгес соос луизы.


  13 Давид доры ивор вайись вуыса шуиз: «Израиль калыклэн сюлмыз Авессалом пала берытскиз». 14 Соку Давид ас бордаз улӥсь Иерусалимысь вань медоосызлы шуиз: «Султэлэ, ойдолэ пегӟоме, Авессалом асьмелы улыны маза уз сёты; дыртэлэ, кошкыны мед вуомы, асьмеды медаз суты, медаз киулты, асьме вылэ курадӟонъёс медаз вутты, городмес мечен медаз кора». 15 Эксэй медоос эксэйлы шуизы: «Кызьы кулэ эксэймылы, кузёмылы, озьы мед луоз, ми – тынад ляльчиосыд». 16 Эксэй, со бӧрсьы вань семьяосыз пыдын потӥзы. Дас ляльчи кышнооссэ юртсэ возьманы кельтӥз. 17 Эксэй потӥз, пыдын мынӥсь калык но, Беф-Мерхат доры вуыса, соос дугдӥзы. 18 Вань медоосыз мыд-мыд палтӥз мынӥзы, вань хелефейёс, вань фелефейёс, Гефысь соин ӵош лыктэм ог куать сю мурт эксэйлэн азьпалтӥз мынӥзы. 19 Гефысь Еффейлы эксэй шуиз: «Малы тон но милемын ӵош мынӥськод? Берытскы, соиз эксэй борды кариськы, тон мурт музъемысь адями ук, ас интыысьтыд татчы лыктоно луид; 20 толон тон лыктӥд, нош туннэ милемын ӵош мыныны косӥсько? Мон мынӥсько отчы, кытчы пӧрмоз; берытскы, ас сьӧрад агай-вынъёстэ но берыкты; Кузё-Инмар тыныд гажан-жалянзэ, шонерлыксэ мед возьматоз!» 21 Эксэйлы ответ сётыса, Еффей шуиз: «Улэп Кузё-Инмар, эксэй но, мынам кузёе, кема мед улоз; эксэй, мынам кузёе, котькытын со мед луоз – отын ик луоз тынад ляльчиед – кулоно ке но луиз». 22 Соку Давид Еффейлы шуиз: «Озьыен, ойдо ветлы мон сьӧрын». Гефысь Еффей, солэн вань адямиосыз, соосын ӵош ветлӥсь вань нылпиос но со бӧрсьы мынӥзы. 23 Быдэс музъем бадӟым куараен бӧрдӥз. Вань калык выжиз, эксэй но Кедрон ӧр сьӧры выжиз; вань калык, [эксэй но], кыр дуннее нуись сюрес кузя вамыштӥз.


  24 Тани Садок [священник], соин ӵош вань левитъёс но [Вефараысь] Инмарлэн сӥзён-косонэныз Инмар ковчегез нуыса пуктӥзы; нош Авиафар, вань калык городысь потытозь, вырйылын сылӥз. 25 Эксэй Садоклы шуиз: «Инмарлэсь ковчегзэ берен городэ ну, [ас интыяз ик со мед сылоз]. Кузё-Инмарлэсь гажан-жалян басьтӥ ке, Со монэ Иерусалиме берыктоз, соку Со мыным луонлык сётоз ковчегез но солэсь возиськон интызэ адӟыны. 26 Нош Со тазьы шуиз ке: ”Ӟеч мылкыдме тыныд уг возьматы, тонэ кулэ уг кары”, соку тани мон: мар Солы кулэ, мед лэсьтоз». 27 Соку эксэй Садок священниклы шуиз: «Адӟиськод-а, каньылэн городэ берытскы, Ахимаас пиед но, Авиафарлэн Ионафан пиез но, асэныды ӵош кыкез но пиосты городэ мед берытскозы. 28 Тодэ, тӥ дорысь мыным ивор вуытозь, мон кыр дуннеысь нёжалын возьмаса уло». 29 Садокен Авиафар Инмарлэсь ковчегзэ Иерусалиме ваем бере соос отын улӥзы.


  30 Нош Давид Елеон гурезе тубиз, бӧрдыса вамышъяз; йырыз шобыртэмын вал; со гольык пыд мынӥз, соин ӵош мынӥсьёс ваньзы йырзэс шобыртӥзы, бӧрдыса мынӥзы. 31 Давидлы ивор вуттыса шуизы: «Пумитъяськисьёс пӧлын Ахитофел но Авессаломен огазьын». Давид шуиз: «[Инмаре] Кузё-Инмаре! Ахитофеллэсь визь-кенешсэ медаз быдэсъялэ». 32 Давид гурезь йылэ тубем бере отын со Инмарлы йыбыртъяса улӥз, тани, солэн пумитаз Архи выжыысь Хусий, Давидлэн эшез, лыктэ; дӥськутэз кесямын, йыр вылаз сюй пызьнамын. 33 Давид солы шуиз: «Тон монэн ӵош мынӥд ке, мыным секыт луоз; 34 нош городэ берытскыса, Авессаломлы шуид ке: ”Эксэй, [тынад агай-вынъёсыд но, атаед эксэй но мон вӧзтӥ кошкизы, табере] мон тынад ляльчиед; [монэ улэп кельты], та дырозь мон тынад атаедлэн ляльчиез вал, нош табере тынад ляльчиед луи”, соку тон мон понна озьы лэсьты: Ахитофеллэсь визь-кенешъёссэ медаз быдэсъялэ. 35 Тани, отын тонэн ӵош Садок но Авиафар священникъёс, эксэй юртысь кыӵе ке ивор кылӥд, ваньзэ Садокен Авиафар священникъёслы вера. 36 Отын, соосын огазьын соослэн кык пиоссы луозы: Садоклэн Ахимаас пиез но Авиафарлэн Ионафан пиез; кыӵе гинэ ивор уд кылэ, ваньзэ соос пыр мыным ыстэлэ». 37 Хусий, Давидлэн эшез, городэ вуиз; со виын Авессалом Иерусалиме пыре вал.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  16-тӥ ЛЮКЕТ


  1 Давид гурезь йылысь ӧжытак лэзиськем бере тани солэн пумитаз шедиз Мемфивосфейлэн медоез Сӥва, солэн ишакъёсыз вылэ тыремын вал кык сю колды нянь, сю комок изюм, сю комок смоква, сепысэн вина. 2 Эксэй Сӥвалы шуиз: «Малы тон таосты люкад?» Сӥва шуиз: «Ишакъёс эксэй семьялы ветлон понна, нош нянь но емышъёс егит пиосты сюдыны, нош вина – кыр дуннеын катьтэммемъёсты сектаны». 3 Эксэй шуиз: «Кытын кузёедлэн пиез?» Эксэйлы ответ сётыса, Сӥва шуиз: «Тани, со Иерусалиме кылиз но шуиз: ”Табере Израиль выжы пересь атаелэсь эксэйлыксэ мыным берыктоз”». 4 Соку Давид эксэй Сӥвалы шуиз: «Тани, ваньмыз мар вал Мемфивосфейлэн, мон тыныд сётӥсько». Сӥва йыбырттыса шуиз: «Кузёе, эксэе, мыным гажан-жалянзэ мед возьматысал!»


  5 Давид эксэй Бахурим доры вуэм бере, тани, отысь потӥз Саул выжыысь адями, Гералэн Семей нимо пиез; со лек кылъёс вераса вамышъяз, 6 Давид вылэ, Давид эксэйлэн вань медоосыз вылэ изъёс зӥръяз; вань адямиос, вань кышкасьтэмъёс [эксэйлэн] бурпалаз но, паллян палаз но сылӥзы. 7 Лек кылъёс вераса, Семей тазьы шуиз: «Кошкы, кошкы, адями виись, законлы пумит улӥсь! 8 Саул интые тон эксэе пуксид, со понна Кузё-Инмар Саул выжылэсь кисьтэм вань вирзэ тон вылэ лэзе; Кузё-Инмар эксэйлыкез Авессалом пиедлэн киулаз сётӥз; табере тон шуге-леке сюрид, уго тон – вир юись». 9 Саруялэн Авесса пиез эксэйлы шуиз: «Малы чоньдэм айы пуны лек кылъёсын куаретэ кузёме, эксэез? Мыно, йырзэ ӵогыса кушто». 10 Соку эксэй шуиз: «Саруялэн пиосыз, тӥляд мон бордын мар ужды? [Эн йӧтылэ сое.] Мед ойдо куаретоз, Давидэз лек кылъёсын куаретыны солы Кузё-Инмар эрик сётӥз. Кин бен тазьы шуыны быгатоз: ”Малы тон тазьы лэсьтӥськод?”» 11 Авессалы но, вань медоосызлы но Давид шуиз: «Тани, мынам макес вискысьтым потэм пие мынэсьтым лулме быдтыны утча ке, соку Вениамин выжыысь потэм пи уката но золгес утчаны кулэ; эн йӧтылэ со борды, лек кылъёсын мед тышкаськоз, уго солы Кузё-Инмар тазьы лэсьтыны косӥз. 12 Оло нош сантэман улэ кылемме Кузё-Инмар адӟоз но туннэ нуналэ лек кылын куаретэмез понна Кузё-Инмар мыным ӟечлык сётоз». 13 Давид но, солэн вань адямиосыз но асьсэ сюрессы кузя мынӥзы, нош Семей гурезь дуртӥ, палэнтӥ мынӥз, лек кылъёс вераса мынӥз, со пала изэн зӥръяз, тузонэн пазяз. 14 Эксэй но, соин ӵош мынӥсь калык но жадьыса вуизы, отын шутэтскизы.


  15 Нош Авессалом, вань израиль калык Иерусалиме лыктӥзы, соос пӧлын ик Ахитофел но вал. 16 Давидлэн эшез Архи выжыысь Хусий, Авессалом доры вуэм бераз, Авессаломлы шуиз: «Мед улоз эксэй, мед улоз эксэй!» 17 Авессалом Хусийлы шуиз: «Эшед понна сыӵе тыршонэд! Малы нош тон эшеныд ӵош ӧд мыны?» 18 Соку Хусий Авессаломлы шуиз: «Уг, [мон мыно со бӧрсьы], кинэ Кузё-Инмар но, та калык но, быдэс Израиль но бырйизы, со муртэн ик мон ӵош луо, соин огазе кылё. 19 Кинлы соку ужалом-тыршом? Солэн пиезлы ӧвӧл-а? Кызьы тынад атаедлы ужай-тырши, табере тыныд но озьы ик ужало-тыршо». 20 Соку Авессалом Ахитофеллы шуиз: «Мар милемлы кароно, сётэ визь-кенеш». 21 Ахитофел Авессаломлы шуиз: «Юртсэ возьманы кельтэм атаедлэн ляльчи кышноосыз доры пыр; вань израиль калык кылоз, тон атаедлэн адӟемпотостэм муртэз луид шуыса, соку бордысьтыд вань адямиослэн киоссы юнмалозы». 22 Липет йылэ Авессаломлы тылыс пуктӥзы, вань израиль калыклэн син азяз Авессалом атаезлэн ляльчи кышноосыз доры пыриз. 23 Нош со виын Ахитофеллэн сётъям визь-кенешъёсыз Инмарлэсь визь-кенеш юам ӵотын вал. Давид понна но, Авессалом понна но сыӵеесь вал Ахитофеллэн вань визь-кенешъёсыз.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  17-тӥ ЛЮКЕТ


  1 Соку Ахитофел Авессаломлы шуиз: «Аслым дас кык сюрс адями быръё, султо но та уе Давид сьӧры уйиськыса мыно. 2 Жадьыса, киоссэ лэзьяса улыкуз, мон со вылэ урдско, куалектыто; со бордысь вань калык пазьгиськоз, соку мон огзэ эксэез виё. 3 Вань калыкез тон пала берыкто; одӥгез ӧз ни ке луы, кудӥзлэсь лулзэ тон утчаськод, соку вань калык каньылэн улоз». 4 Авессаломлы но, Израильлэн вань тӧроосызлы но та кыл кельшиз. 5 Соку Авессалом шуиз: «Архи выжыысь Хусиез ӧте, кылзом, мар со шуоз». 6 Хусий Авессалом доры лыктӥз. Авессалом солы шуиз: «Тани, мар шуэ Ахитофел; солэн кылызъя лэсьтоно-а? Нош ӧвӧл ке, соку вера тон». 7 Хусий Авессаломлы шуиз: «Ахитофеллэн та радаз сётэм визь-кенешез ярантэм». 8 Хусий ватсаз на: «Тон тодӥськод атайдэ, солэсь адямиоссэ но; соос кышкасьтэмесь, пиоссэ талам бусыысь гондыр выллем керӟегесь луэмын, [бусыысь кырпарсь кадь лекесь луэмын], нош тынад атаед ожмаськыны быгатӥсь мурт; калыкен ӵош кӧлыны со уз кыльы. 9 Тани, со та дыре пещераын яке кытын ке мукет интыын ватӥськыса улэ. Соос вылэ нырысьсэ урдскыку, кин ке кулӥз ке, та сярысь кылыса шуозы: ”Авессалом сьӧры мынӥсь адямиос погыртэмын”. 10 Соку самой кышкасьтэмез, левлэн сюлэмез кадь кышкасьтэм сюлэмо адями, лулыныз-сюлмыныз усёз; уго быдэс Израильлы тодмо, макем кышкасьтэм тынад атаед, куалекъясьтэмесь соин ӵош ветлӥсь адямиос. 11 Соин ик мон таӵе визь-кенеш сётӥсько: тон доры быдэс израиль калык мед люкаськоз, Дан бордысен кутскыса Вирсавияозь, зарезь дурысь луо кадь трос мед лыктозы, соку тон ачид соос пӧлын мынод. 12 Соку ми солы пумит мыномы, котькыӵе интыын со мед луоз, лысвулэн музъем вылэ усемез кадь ми со вылэ урдскомы; соин ӵош ветлӥсь адямиос пӧлысь соку одӥгез но улэп уз кыльы. 13 Нош со кыӵе ке городэ пыриз ке, соку быдэс Израиль гозыос ваёз но сое шуре кыскыса куштомы, озьыен, одӥг векчи из но уз кыльы». 14 Авессалом но, вань израиль калык но шуизы: «Архи выжыысь Хусийлэн визь-кенешез Ахитофеллэн кенешез сярысь умойгес». Тазьы Кузё-Инмар малпаз Ахитофеллэсь устозэгес визь-кенешсэ куашкатыны, Кузё-Инмар Авессалом вылэ шугадӟон лэзьыны мед быгатоз шуыса.


  15 Соку Хусий Садокен Авиафар священникъёслы шуиз: «Тазьы но тазьы Ахитофел Авессаломлы, Израильлэн тӧроосызлы визь-кенеш сётӥз, нош мон тазьы но тазьы визь-кенеш сётӥ. 16 Нош али Давидлы, ӝоггес ивор ыстыса, тазьы шуэ: ”Та уйлы кыр дуннеысь ӵошкыт интые эн кыльы, ӝоггес выж”, эксэй но, соин ӵош ветлӥсь калык но медаз быре».


  17 Ионафанэн Ахимаас Рогель ошмес дурын сылӥзы. Медо кышно мыныса соослы вераз, нош соос мынӥзы но Давид эксэйлы ивор вуттӥзы; уго соос городын возьматскыны ӧз быгатэ. 18 Егит пияш соосты адӟиз но Авессаломлы чагиськиз; нош соос ӝоген кыксы ик кошкизы, Бахуриме вуыса, одӥг мурт доры пыризы, солэн азбараз гудӟемез вал, соос отчы лэзиськизы. 19 Нош кышномурт гудӟемлэсь вылзэ шобретэн ворсаз, вылаз кеньыр киськаз, озьы нокыӵе тодметэз ӧз ни кыльы. 20 Авессаломлэн ляльчиосыз кышномуртлэн корказ пырыса юазы: «Кытын Ахимаасэн Ионафан?» Кышномурт шуиз: «Соос коласа шур тупала потӥзы». Соосты утчазы, но ӧз шедьтэ, Иерусалиме берытскизы. 21 Таос кошкем бере Ахимаасэн Ионафан гудӟемысь потӥзы но, Давид эксэй доры мыныса, солы шуизы: «Султэлэ, ӝоггес ву вамен потэ; уго Ахитофел тазьы но тазьы тӥ пумысен визь-кенеш сётӥз». 22 Давид но соин ӵош ветлӥсь вань калык Иордан вамен выжизы; ӵукна ӟардыкулы одӥг мурт но Иордан тупала потытэк ӧз кыльы.


  23 Ахитофел адӟиз, солэн визь-кенешез быдэстымтэ шуыса, соку со ишаксэ энераз, султӥз но ас городаз кошкиз, ас дораз бертыса, семьяосызлы куронъёс-косонъёс гожтыса кельтӥз, нош ачиз ошиськиз, кулэм бераз сое ас атаезлэн шайгу дораз ватӥзы.


  24 Давид Маханаиме вуиз, нош Авессалом ачиз но, соин ӵош ветлӥсь вань израиль калык но Иордан тупала выжизы. 25 Иоав интые армиеныз кивалтыны Авессалом Амессаез пуктӥз. Амессай Изреельысь Иефер нимо пиосмуртлэн пиез вал, со Нааслэн Авигея нылыз доры пыриз. Авигея Саруялэн, Иоавлэн анаезлэн, сузэрез луэ. 26 Израиль ожгарчиос Авессаломен ӵош Галаад музъеме интыяськизы.


  27 Давид Маханаиме вуэм бере аммон калыклэн Равва карысьтыз Нааслэн Сови пиез, Лодеварысь Аммииллэн Махир пиез, Галаад музъемысь Роглим карысь Верзеллий, 28 вайизы [дасям дас] тушак, [дас] тусьты, горд сюй сосудъёсты, чабей, йыды, пызь, тари, емыш кӧжы, яснык, пырсатэм тысь, 29 чечы но вӧй, ыжъёсты, скал йӧллэсь сыр, ваньзэ тае Давидлы но соин ӵош ветлӥсь калыклы сиыны сётӥзы; соос шуо вал: калык сютэм, жадемын, сюэз куасьмыса кыр дуннеын улӥз.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  18-тӥ ЛЮКЕТ


  1 Ас бӧрсяз ветлӥсь калыкез Давид чаклаз-эскериз но соослы сюрс муртэн, сю муртэн кивалтӥсьёсты пуктӥз. 2 Давид адямиоссэ ыстӥз – куинетӥ люкетсэ Иоавлэн кивалтэм улсаз, куинетӥ люкетсэ – Иоавлэн братэзлэн Саруялэн Авесса пиезлэн кивалтэм улсаз, куинетӥ люкетсэ – Гефысь Еффейлэн кивалтэм улсаз. Эксэй калыклы шуиз: «Мон ачим тӥледын ӵош мыно». 3 Калык солэн пумитаз тазьы шуиз: «Эн ветлы, пегӟимы ке но, та шоры уз учке; ми пӧлысь ӝыныез кулӥз ке но, тае уз синйылтэ; нош тон – милям дас сюрс луэменымы ӵошаськод; милемлы умойгес, городысен милемлы юрттыса улӥд ке». 4 Эксэй соослы шуиз: «Кызьы тӥледлы умойгес, озьы ик лэсьто». Соку эксэй кар капка азе султӥз, нош калык, сю муртэн, сюрс муртэн огазе кариськыса, городысь потӥз. 5 Эксэй Иоавлы, Авессалы, Еффейлы тазьы шуыса косон сётӥз: «Мыным Авессалом пияшез уте». Вань калык кылӥз эксэйлэсь Авессалом пумысен кивалтӥсьёслы косон сётэмзэ.


  6 Калык бусые израиль пиослы пумит ожмаськыны потӥз, Ефрем нюлэскын ожмаськон ортчиз. 7 Давидлэн ляльчиосыз израиль калыкез погыртӥзы; туж трос калык быдтэмын вал со нуналэ – кызь сюрс адями виемын вал. 8 Быдэсаз со шаерын ожмаськон мынӥз, со нуналэ нюлэскын тросгес адями быриз, ож бусыын меч улын быремъёс сярысь.


  9 Авессалом Давидлэн ляльчиосыныз пумиськиз; со мул вылын мынэ вал. Соин валче мул бадӟым тыпылэн вайёсыз пушкы ворттыса пыриз, соку Авессаломлэн йырсиосыз тыпылэн вайёсыз борды думылӥськизы, со инэн музъем вискын ошиськыса улӥз, нош солэн улысьтыз мул ворттыса кошкиз. 10 Тае кин ке но адӟыса, Иоавлы ивор вуттӥз: «Тани, тыпыын ошиськыса улӥсь Авессаломез мон адӟи». 11 Ивор вуттӥсь муртлы Иоав шуиз: «Тани, тон сое адӟид, нош малы тон сое музъем вылэ ӧд уськыты? Соку мон тыныд дас азвесь сӥкль, одӥг кускерттон сётысал». 12 Со мурт Иоавлы ответ сётыса шуиз: «Мынам ки вылам сюрс сӥкль азвесь ке но понысалзы, соку но мон эксэй пи вылэ киме ӧй ӝутысал, уго эксэй шара вераз тыныд но, Авессалы но, Еффейлы но: ”Авессалом пиме уте”. 13 Аслам улонэлы кышкытлык кылдытыса, мон мукет сямен лэсьтысал ке, со эксэйлэсь ватӥськыса ӧй кыльысал, тон ик мон вылэ урдскысалыд». 14 Иоав шуиз: «Ӝегатӥськыса уг улы тон котырын». Куинь пукыӵ ньӧл кутӥз но тыпы бордын ошиськыса улӥсь Авессаломлэн сюлмаз соосты мертчытӥз, соку со улэп на вал. 15 Иоавлэн ожмаськон тӥрлык нуллӥсьёсыз, дас егит пиос Авессаломез котыртӥзы но погыртӥзы, виизы.


  16 Иоав гумыеныз пелляны кутскиз, соку израиль калык сьӧрын уйылӥськыса ветлӥсьёс берытскизы, уго Иоавлы калык жаль потӥз. 17 Авессаломез кутӥзы но нюлэскысь мур гуэ куштӥзы, вылаз из куяса бадӟым из люк пӧрмытӥзы. Вань израиль пиос пазьгиськизы, котькудӥз ас дораз бызьыса кошкиз.


  18 Авессалом эшшо улэп дыръяз эксэй нёжалэ аслыз памятник пуктӥз, уго со шуиз вал: «Мынэсьтым нимме буре ваён понна мынам пие ӧвӧл». Со памятниклы аслэсьтыз нимзэ сётӥз, солэн нимыз – ”Авессаломлэн памятникез” – улэ туннэ нуналозь.


  19 Ахимаас, Садоклэн пиез, Иоавлы шуиз: «Бызьыса мыно, эксэйлы иворто: ”Кузё-Инмар Аслаз судэныз сое тушмонъёсызлэн киулысьтызы мозмытӥз”». 20 Нош Иоав солы шуиз: «Туннэ тон ӟеч ивор вайись уд луы; туннэ эн, мукетаз нуналэ ивортод, уго туннэ эксэйлэн пиез кулӥз». 21 Соку Иоав Хусийлы шуиз: «Мын, эксэйлы иворты, мар тон адӟид». Хусий Иоавлы йыбырттӥз но бызьыса кошкиз. 22 Нош Ахимаас, Садоклэн пиез, ас кыл вылаз сылыса, Иоавлы шуиз: «Котьмар мед луоз, но мон но Хусий сьӧры бызё». Но Иоав шуиз: «Пие, малы тон бызьыса мыныны кулэ? Ӟеч ивор тон уд вайы». 23 [Соку Ахимаас шуиз:] «Котьмар мед луоз, но мон мыно». [Иоав] солы шуиз: «Мын». Ахимаас шонер сюрес кузя бызьыса мынӥз но Хусийлэн азьпалаз потӥз.


  24 Со виын Давид кык капкаос вискын пуке вал. Возьмаськись кар капка липет йылэ тубиз но синзэ ӝутыса учкем бераз адӟиз: кыӵе ке но адями бызьыса лыктэ. 25 Возьмаськись кеськыса эксэйлы ивортӥз. Эксэй шуиз: «Огназ ке, соку солэн иворез ымаз». Нош со мурт матэгес но матэгес вуэ ини. 26 Возьмаськись мукетсэ но бызьыса лыктӥсез адӟиз; возьмаськись капка возьмасьлы кеськыса шуиз: «Тӥни, эшшо одӥг адями бызьыса лыктэ». Эксэй шуиз: «Та но ивор вайись». 27 Возьмаськись шуиз: «Нырысь лыктӥсьлэсь вамышъямзэ адӟисько, солэн вамышъямез Садоклэн Ахимаас пиезлы укша». Эксэй шуиз: «Та ӟеч адями, со ӟеч иворен лыктэ». 28 Ахимаас черектӥськыса эксэйлы шуиз: «Каньыллык». Эксэй азе пыдесъяськыса, музъем бордозь йыбырттыса шуиз: «Данлыко тынад Инмаред Кузё-Инмар! Кузёе, эксэе, вылэ кизэс ӝутӥсьёсты Со кулэтэм кариз!» 29 Эксэй шуиз: «Ӟеч-а улэ Авессалом пие?» Ахимаас шуиз: «Бадӟым бугыръяськонэз мон адӟи, эксэйлэн Иоав ляльчиез тынэсьтыд ляльчидэ ыстыкуз; но мон уг тодӥськы, мар [отын] вал». 30 Эксэй шуиз: «Палэнскы, султы татчы». Со палэнэ мыныса султӥз. 31 Тани, Хусий но вуиз [со бӧрсьы ик]. Хусий [эксэйлы] шуиз: «Ӟеч ивор вайи мон тыныд, кузёе, эксэе! Туннэ Кузё-Инмар тыныд пумит вань урдскемъёслэн киулысьтызы тонэ мозмытӥз, озьы Со возьматӥз тыныд дурбасьтэмзэ». 32 Эксэй Хусийлы шуиз: «Ӟеч-а улэ Авессалом пие?» Соку Хусий шуиз: «Мар луиз егит пиосмуртлы, озьы ик мед луоз кузёелэн, эксэелэн, тушмонъёсызлы, тыныд пумит вань урод малпасьёслы!» 33 Эксэй ӝоже усьыса, капка йылысь бадӟым комнатае бӧрдыса тубиз, со тазьы шуыса бӧрдӥз: «Авессалом пие! Пие мынам, Авессалом пие! Э, кин ке но тон интые кулыны мыным эзель сётысал ке, Авессалом пие, пие мынам!»

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  19-тӥ ЛЮКЕТ


  1 Иоавлы шуизы: «Тӥни, эксэй бӧрдэ, Авессалом понна викышъя». 2 Со нуналэ басьтэм вормон вань калык понна бӧрдонлы пӧрмиз, уго со нунал калык кылӥз, эксэй пиез понна куректыса улэ шуыса. 3 Соку калык городэ ватӥськыса кадь пыриз, кызьы ожмаськон мыныку пегӟыса кошкемъёс возьытэ вуо но лушкемен ветлоно луо. 4 Нош эксэй ымнырзэ шобыртӥз но бадӟым куараен чигиськыса бӧрдӥз: «Авессалом пие! Авессалом пие, пие мынам!» 5 Иоав вуиз но эксэй корка пырыса шуиз: «Тон туннэ тынэсьтыд улондэ, пиосыдлэсь, нылъёсыдлэсь улонзэс, кышноосыдлэсь, ляльчи кышноосыдлэсь улонзэ утись медоостэ возьытэ вуттӥд; 6 тон яратӥськод тонэ адӟемпотостэм карисьёсты, нош кинъёс тонэ ярато, соосты синазькыль кариськод, уго тон туннэ ачид возьматӥд азьветлӥсьёсыд но, медоосыд но тон понна нокыӵе но уг поты; туннэ мон тодӥ: Авессалом улэп кыльысал ке, нош ми ваньмы кулысалмы ке, тыныд со ярамонгес-кельшымонгес луысал. 7 Озьыен, султыса пот но ляльчиосыдлэн сюлмазы пырымон вера; уго Кузё-Инмарлэн нимыныз кыл сётӥсько, тон ӧд ке поты, та уе тынад одӥг адямиед но уз кыльы; пинал дырысеныд та дырозь тон чидано луэм вань шугадӟонъёслэсь но со тон понна уродгес луоз». 8 Эксэй султыса капка доры пуксиз, нош вань калыклы шуизы эксэй капка дорын, пе, пуке. Вань калык эксэй доры лыктӥз [капка выжые]; нош израиль пиос асьсэлэн балаганъёсазы бызьыса кошкизы.


  9 Вань калык, вань Израиль выжыос ченгешыса шуизы: «[Давид] эксэй вань тушмонъёсмылэн кизылэсь милемыз утиз, филистим калыклэн киулысьтыз мозмытӥз, нош та дыръёсы со ас музъемысьтыз, [ас эксэйлыкысьтыз] Авессаломлэсь пегӟыса кошконо луиз. 10 Нош милям вӧйын зырӟыса асьмелы эксэе пуктэммы, Авессалом, оже быриз; нош али эксэез берыктонын малы ӝегатскиськоды?» [Быдэс Израильлэн та кылъёсыз эксэй доры вуизы.]


  11 Соку Давид эксэй Садокен Авиафар священникъёслы вераны ыстӥз: «Иуда выжылэн тӧроосызлы вералэ: ”Эксэез ас юртаз берытскыны курисьёс пӧлын малы тӥ пумаз сылӥськоды, куке быдэс Израильлэн верам кылыз эксэй юртэ вуиз ини? 12 Тӥ, агай-вынъёсы, мынам лыосы, тӥ – мынам лулмугоры; эксэез ас юртаз берыктонын малы тӥ самой бераз кельтӥськиськоды?” 13 Амессайлы но шуэ: ”Тон – мынам лыэ, мынам лулмугоры ӧвӧл-а? Инмар мыным озьы но озьы мед кароз, эшшо но тросгес мед кароз, тон Иоав интые пырак ӵожелы ожгарчиосылэн кивалтӥсьсы ӧд ке луы!”» 14 Вань иудей пиослэсь, одӥг муртлэсь кадь, со сюлэмзэс берыктӥз. Соку соос эксэйлы тазьы вераны ыстӥзы: «Берытскы, медоосыд но мед берытскозы». 15 Эксэй берытскиз но Иордан дуре лыктӥз, нош иудейёс эксэез пумитаны, эксэез Иордан вамен выжытон понна Галгалэ лыктӥзы.


  16 Бахуримысь Вениамин выжыысь Гералэн Семей пиез дыртыса мынӥз, Давид эксэйлэн пумитаз иудей пиосын ӵош мынӥз. 17 Соин ӵош Вениамин выжыысь сюрс мурт, Саул юртысь Сӥва медо пи дас вить пиосыныз, кызь ляльчиосыныз ӵош; эксэйлэн син азяз соос Иордан вамен выжизы, [эксэйлы Иордан вамен выжон дасязы]. 18 Эксэйлэсь семьязэ шур вамен поттӥзы но солы служить карыса улӥзы; пыжез сопал дураз поттэм бере, эксэй Иордан вамен потыны дасяськыку, Гералэн Семей пиез эксэй азе [ымныр вылаз] выдӥз. 19 Со эксэйлы шуиз: «Кузёе, йыруж лэсьтӥсьёс пӧлы эн пырты монэ; эксэе, кузёе, Иерусалимысь потон нуналэ мон, тынад ляльчиед, кыӵе сьӧлыкъёс лэсьтӥ, соосты тодад эн возьы, эксэе, соосты ас сюлмад эн возьы; 20 ляльчиед тодэ уго, сьӧлыказ шуыса, тани, мон туннэ быдэс Иосиф выжыысь нырысь ик лыктӥ кузёелэн, эксэелэн, пумитаз потон понна». 21 Саруялэн Авесса пиез шуиз: «Кузё-Инмарлэсь вӧйын зырӟыса пуктэмзэ урод кылъёсын тышкаськемез понна Семей улэп кылёз шат?» 22 Соку Давид шуиз: «Саруя пиос, тӥляд мон бордын мар ужды? Туннэ тӥ мыным пумитъяськись луиськоды-а? Туннэ Израильысь кинэ ке виёно-а? Уг тодӥськы-а мон, туннэ Израильлэн эксэез луисько шуыса?» 23 Эксэй Семейлы шуиз: «Тон уд кулы». Со азьын эксэй кыл сётӥз.


  24 Сауллэн [Ионафан пиезлэн] пиез Мемфивосфей эксэйлэн пумитаз потӥз. Эксэй Иерусалимысь потэм дырысен, каньылэн берытскытозь, со пыдъёссэ ӧз миськы, [гижыоссэ ӧз вандылы], тушез сярысь ӧз сюлмаськы, дӥськутсэ ӧз миськылы. 25 Иерусалимысь эксэйлэн пумитаз со потэм бере эксэй солы шуиз: «Мемфивосфей, малы тон монэн ӵош ӧд мыны?» 26 Соиз тазьы ответ сётӥз: «Кузёе, эксэе! Медое монэ ӧрекчаз; уго мон, тынад ляльчиед, шуисько вал: ”Ишакме серметало-энерало но, со вылэ пуксьыса, эксэен ӵош мыно”, уго ляльчиед чут маке. 27 Нош со кузёе, эксэе, азьын тынад ляльчиед вылэ ӧвӧлтэм кылъёс вераз. Но кузёе мынам, эксэе, Инмарлэн Кылчинэзлы укша; мар тыныд кулэ, сое лэсьты. 28 Кузёе, эксэе, азьын атаелэн быдэс выжыез виыны ярамон ке но вал, нош тон монэ, ляльчидэ, ӝӧк сьӧрад сиськисьёс вискы пуктӥд; эксэй азьын урттылӥськыны быгатӥсько на-а?» 29 Эксэй солы шуиз: «Малы тон тае ваньзэ вераськод? Мон верай, тон но, Сӥва но бусыосты куспады мед люкоды шуыса». 30 Нош Мемфивосфей эксэйлы ответ сётыса шуиз: «Кузёе, эксэе, каньылэн гуртаз бертӥз бере, со ваньзэ мед басьтоз».


  31 Галаад пи Верзеллий Роглимысь лыктӥз но эксэен ӵош Иордан вамен выжиз сое Иордан шур сьӧры келян понна. 32 Нош Верзеллий туж мӧйы вал ини, ог тямыстон арес котырын. Давид Маханаимын улыку, солы со сиён нуллэ вал, уго со узыр адями вал. 33 Соку эксэй Верзеллийлы шуиз: «Мон сьӧры мын, мон тонэ Иерусалимын сиёнэн тыр каро». 34 Нош Верзеллий эксэйлы шуиз: «Иерусалиме эксэен ӵош мынон понна кема-а мыным улыны кылемын на? 35 Али мыным тямыстон арес; ӟечсэ уродлэсь висъяны быгато на-а? Сием сиёнэлэсь, юэм юонэлэсь шӧмзэ тодыны быгатоз на-а ляльчиед? Кырӟась пиослэсь, кырӟась нылъёслэсь куаразэс кылыны быгато на-а? Кузёелы, эксэелы, тынад ляльчиед секыт ныпъет интыын малы луыны кулэ? 36 Эксэен ӵош ляльчиед Иордан сьӧры кӧня ке но мыноз на; мар понна нош эксэй мыным табыдӟа гажан-жалянзэ кузьманы кулэ? 37 Ляльчидэ ас городаз атаелэн, анаелэн шайгу доразы кулон понна бертыны лэзь. Нош ляльчиед, [мынам пие], Кимгам, кузёеным, эксэен, ӵош мед мыноз, соин мар каремед потэ, сое ик кар». 38 Эксэй шуиз: «Кимгам монэн ӵош мед мыноз; мар тыныд кулэ, сое мон солы лэсьто; мае тон кулэ кариськод, ваньзэ мон тон понна лэсьто». 39 Вань калык Иордан вамен выжиз, эксэй но. Эксэй Верзеллиез чупаз, бакель кариз, собере со ас интыяз берытскиз. 40 Эксэй Галгалэ мыныны потӥз, Кимгам но соин ӵош ик кошкиз; вань иудей калык, израиль калык пӧлысь но ог ӝыны люкетэз эксэез келяны лыктӥз.


  41 Но тани, израиль пиос Давид эксэй доры лыктыса, солы шуизы: «Малы милям агай-вынъёсмы, иудей воргоронъёс, тонэ, эксэез, лушказы, тынэсьтыд семьядэ но, вань адямиостэ но тонэн ӵош Иордан пыр келязы?» 42 Вань иудей воргоронъёс, ответ сётыса, израиль калыклы шуизы: «Соин: эксэй – со милям матысь ӵыжы-выжымы; та пумысен малы тӥ вождэс поттыса улыны кулэ? Ми эксэйлэн ӝӧк вылысьтыз марзэ ке сиыса улӥмы шат, оло нош солэсь кыӵе ке но кузьымзэ басьтӥмы? [Оло нош со милемыз выт тыронлэсь мозмытӥз?]» 43 Израиль калык иудей воргоронъёслы ответ сётыса шуиз: «Ми эксэйлэн дас люкетэз, озьы ик Давид бордын но тӥ сярысь ми вылӥгес; [тӥ ӧвӧл, ми вашкалагес выжы]. Мар малпаса тӥ милемыз ултӥяды? Асьмелэсь эксэймес берыктон понна нырысь ик ми кылмес ӧм вералэ-а?» Нош иудей воргоронъёслэн верам кылзы кужмогес вал, израиль пиослэн верам кылзы сярысь.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  20-тӥ ЛЮКЕТ


  1 Мар ке но сямен отчы сюремын вал Вениамин выжыысь Бихрилэн Савей нимо пиез, йӧнтэм адями; гумыен пелляны кутскыса шуиз: «Давид бордын асьмелы люкет ӧвӧл, Иессей пи бордын асьмелэн басьтонмы ӧвӧл; израиль пиос, ваньды асьтэлэн дорады бертэ!» 2 Вань израиль калык Давид бордысь люкиськиз но Бихрилэн Савей пиез сьӧры кошкиз; нош иудейёс асьсэлэн эксэйзы пала кылизы, Иордан дорысен Иерусалимозь сьӧраз мынӥзы.


  3 Соку Давид Иерусалиме аслаз корказ мынӥз, дас ляльчи кышнооссэ, юртсэ возьманы кельтэмъёсты, эксэй басьтӥз но нимысьтыз корка интыяз, чакласьёс киулэ сётӥз, сюдӥз-вордӥз, но соос доры со ӧз ветлы. Палкышноос радын улыса, кулытозязы соосты потаны лэзьытэк возизы.


  4 Давид Амессайлы шуиз: «Иудейёсты куинь нунал куспын мон доры люка, ачид но татчы лыкты». 5 Амессай иудейёсты ӧтьыны кошкиз, но ӝегаз, косэм дыре люканы ӧз вуы. 6 Соку Давид Авессалы шуиз: «Табере Бихрилэн Савей пиез Авессаломлэсь но тросгес лек ужъёс лэсьтоз асьмелы; кузёедлэсь медооссэ басьты но со сьӧры уйиськы, аслыз юнматэм городъёсты шедьтыса, асьмелэн син азьысьтымы ватӥськыны медаз быгаты». 7 Со бӧрсьы Иоавлэн адямиосыз, хелефейёс, фелефейёс потӥзы, вань кышкасьтэмъёс Бихрилэн Савей пиез сьӧры уйиськыны Иерусалимысь потӥзы. 8 Гаваон дорысь бадӟым из вӧзы вуыкузы, соослэн пумитазы Амессай учыраз. Иоав ожмаськон дӥськутэныз дӥсяськемын вал, еэн думиськемын, мечез кус бордаз ошиськыса улӥз, со капчияк поттӥське вал меч нуллон сепысысь. 9 Иоав Амессайлы шуиз: «Ӟеч-а тазалыкед, братэ?» Иоав бур киыныз Амессайлэсь тушсэ кутӥз, чупаны шуыса. 10 Нош Амессай Иоавлэн киысьтыз мечезлэсь ӧз утиськы, соиз Амессайлэн кӧтаз бышкалтӥз но вань пуш макеосыз муз вылэ усьылӥзы, кыкетӥ ползэ бышкалтытэк ик со кулӥз. Иоав Авесса братэныз Бихрилэн Савей пиез сьӧры уйиськыса мынӥзы. 11 Иоавлэн адямиосыз пӧлысь одӥгез егит пи Амессайлэн мугор вӧзаз сылӥз но тазьы вераз: «Иоавлэн оскиськымон адямиосыз, кин Давид понна, Иоав сьӧры мед мынозы!» 12 Нош Амессай [кулыса] вир пӧлын сюрес вылын кыллиз. Иоавлэн адямиез адӟиз, кызьы та адями доры вань калык дугдэ, соку со Амессайлэсь шӧйзэ сюрес вылысь бусые кыскыса нуиз но вылаз дӥськут куштӥз, уго со адӟе вал, кызьы вань лыктӥсь-кошкись адямиос со доры дугдо. 13 Сое сюрес вылысь палэнтэм бере вань калык Иоав бӧрсьы Бихрилэсь Савей пизэ уйыса мынӥз.


  14 Вань Израиль выжыос пыр потыса, со Авел-Беф-Мааха городозь вуиз, быдэс Берим пыр ортчиз; [городъёсысь вань улӥсьёс] люкаськыса со сьӧры мынӥзы. 15 Мынӥзы но Савеез Авел-Беф-Маахаысен котыртӥзы; город азе мудэт ӝутӥзы, кар борддорлы матаз мыныса, Иоавен ӵош лыктэм калык борддорез куашкатыны тыршизы. 16 Соку одӥг визьмо кышномурт борддор йылысен кеськиз: «Кылзэлэ, кылзэлэ, Иоавлы вералэ, татчы мед лыктоз, мон соин верасько». 17 Иоав со доры лыктӥз, соку кышномурт солы шуиз: «Тон-а со Иоав?» Соиз шуиз: «Мон со». Кышномурт шуиз: «Ляльчи муртэдлэсь верамзэ кылзы». Иоав шуиз: «Кылзӥсько». 18 Кышномурт шуиз: «Вазен шуо вал: кинлэн юамез потэ, юа Авелын; озьы ужпумъёсты йылаз-пумаз вутто вал. [Кылизы на меда израиль калык пӧлын оскиськымон адямиос. Авелын юа: ”Кылизы-а?”] 19 Тупаса улӥсь, оскиськымон луись израиль городъёс пӧлысь мон, нош тон сое быдтыны малпаськод, эшшо ке, Израильысь городъёслэсь анайзэс. Малы тыныд кулэ Кузё-Инмарлэсь люкетсэ быдтыны?» 20 Иоав ответ сётыса шуиз: «Озьы медаз луы – мон сое медам быдты, медам куашкаты! 21 Со озьы ӧвӧл; Ефрем гурезьысь Бихрилэн Савей нимо пиез Давид эксэй вылэ кизэ ӝутӥз. Сое огназзэ мон кие сётэ, соку мон город дорысь кошко». Кышномурт Иоавлы шуиз: «Тани, солэн йырыз борддор йылысен тон доры сэрпалтэмын луоз». 22 Кышномурт аслаз визьмо кылъёсыныз вань калык азе потӥз, [вань город калыклы вераз, Бихрилэн Савей пиезлэсь йырзэ ӵогыса мед ваёзы шуыса]. Соку Бихрилэн Савей пиезлэсь йырзэ ӵогизы но Иоав азе куштӥзы. Соку Иоав гумы куаразэ поттӥз но, вань адямиос кар дорысь асьсэ доры кошкизы; нош Иоав Иерусалиме эксэй доры берытскиз.


  23 Иоавез вань израиль ожгарчиослы кивалтӥсь каризы, нош Ванеяез, Иодайлэсь пизэ, хелефейёслы, фелефейёслы кивалтӥсь каризы. 24 Адорам выт бичанъя кивалтӥсь луиз; Иосафат, Ахилудлэн пиез – эксэйлэсь ужъёссэ гожъясь; 25 Суса – гожъяськись; Садокен Авиафар – священник луизы; 26 Иарысь Ира но Давидлэн священникез луиз.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  21-тӥ ЛЮКЕТ


  1 Давид улыку, куинь ар ӵоже, арлы быдэ, музъем вылын сютэм ар вал. Давид Кузё-Инмарлэсь тэльмырыса юаз. Соку Кузё-Инмар шуиз: «Та Саул понна, вир кисьтыны яратӥсь семьяез понна, Гаваонын улӥсьёсты быдтэмез понна». 2 Соку эксэй, Гаваонын улӥсьёсты дораз ӧтьыса, соосын вераськиз. Гаваон калык Израиль выжыысь ӧй вал, соос аморрей калыклэн кылем люкетэз вал; израиль калык соос азьын кыл сётӥз, нош Саул, Израиль выжыез, Иуда выжыез утьыны сюлмаськыса, соосты быдтыны малпаз вал. 3 Гаваонын улӥсьёслы Давид шуиз: «Кузё-Инмарлэсь люкетсэ бакель мед кароды шуыса, тӥ понна мон мар лэсьтыны кулэ азьвыл тӥледлы лэсьтэм шонертэм ужез тупатон понна?» 4 Гаваонын улӥсьёс Давидлы шуизы: «Сауллэсь яке солэн семьяезлэсь милемлы азвесь но, зарни но кулэ ӧвӧл, Израильысь кинэ ке виемды но милемлы кулэ ӧвӧл». Со шуиз: «Мар бен тӥледлы кулэ? Мар кулэ, мон тӥледлы лэсьто». 5 Соос эксэйлы шуизы: «Милемыз виылӥсь, Израильлэн одӥг люкетаз но кельтытэк милемыз быдтыны малпась муртэ – 6 солэн выжыысьтыз сизьым муртэ – сёт милемлы, соосты ми [шунды шорын] Кузё-Инмар азе, Кузё-Инмарен быръем Сауллэн Гиваяз ошомы». Эксэй шуиз: «Мон сёто».


  7 Эксэй жаляз Сауллэсь Ионафан пиезлэсь Мемфивосфей пизэ Кузё-Инмарлэн нимыныз Давидэн но Сауллэн Ионафан пиез куспын кыл сётэм понна. 8 Эксэй Айялэн Рицпа нылызлэсь Сауллы ваем кык пиоссэ, Армонэз но Мимфивосфеез, но Сауллэн Мелхола нылызлэсь Мехолаысь Верзеллийлэн Адриэл пиезлы ваем вить пиоссэ басьтӥз. 9 Соосты со Гаваонысь калыклэн киулаз сётӥз, соос соосты [шунды шоры] гурезе, Кузё-Инмар азе ошизы. Сизьымназы ик ӵош кулӥзы; соос виемын вал араны потонлэн нырысетӥ нуналъёсаз ик, йыды араны кутскон азьын.


  10 Соку Рицпаи, Айялэн нылыз, чурыт бышкись дукес басьтӥз, сое со аслыз гурезе вализ но аран кутсконысен, Инмарлэн инмысь вуосыз соос вылэ кисьтӥськыны кутскытозь, отын пукиз, соос борды нуназе ин тылобурдоослы, уйин луд пӧйшуръёслы йӧтӥськыны ӧз лэзьы. 11 Соку Давидлы ивор вуттӥзы Сауллэн ляльчи кышноезлэн, Айялэн Рицпа нылызлэн, мар лэсьтэмез сярысь. [Сисьмизы соос; соосты ӝужыт адямиослэн выжыысьтызы Иоалэн Дан пиез басьтӥз.] 12 Давид мынӥз но Сауллэсь лызэ, солэн Ионафан пиезлэсь лызэ Галаадысь Иависын улӥсьёслэн киулысьтызы басьтӥз, кудъёсыз соосты лушкемен Беф-Сан падвожысь басьтӥзы, нош отчы соосты филистим пиос ошизы, – Саулэз Гелвуй гурезьын филистим пиос виыку. 13 Отысь Сауллэсь лыоссэ, солэн Ионафан пиезлэсь лыоссэ вайиз; [шунды шоры] ошемъёслэсь лыоссэс бичазы. 14 Сауллэсь лыоссэ, солэн Ионафан пиезлэсь лыоссэ, [шунды шоры ошемъёслэсь лыоссэс] Вениамин музъемысь Целае, Кислэн, атаезлэн, шайгуаз ватӥзы. Эксэйлэсь вань косонзэ быдэстӥзы. Та бере Инмар та кунэз жаляса утьыны кутскиз.


  15 Нош ик филистим но израиль калыкъёс куспын ожмаськон пуромиз. Давид но солэн медоосыз султыса филистим пиосын ожмаськыны кутскизы; Давид жадиз. 16 Соку Рефаим выжыысь одӥгез, Иесфий нимоез, – солэн шибодыез ыргонлэсь, куинь сю сӥкль кыске вал, кусказ выль меч ошемын вал, Давидэз виыны малпаз. 17 Нош Давидлы Саруялэн Авесса пиез юрттӥз, [Давидэз Авесса утиз], со филистим пиез уськытӥз, вииз сое. Соку Давидлэн адямиосыз сое куризы: «Израильлэн югдытӥсез медаз кысы шуыса, табере тон милемын ӵош ожмаськонъёсы уд ни поты».


  18 Собере нош ик филистим калыкен Гобын ожмаськон потӥз; соку Хуша пи Совохай Рефаим выжыысь потэм Сафутэз вииз. 19 Гобын мукет ожмаськон но вал; соку Вифлеемысь Ягаре-Оргимлэн пиез Елханан Гефысь Голиафез вииз; солэн шибоды ныдыз куиськисьёслэн есозы кадь вал. 20 Эшшо Гефын ортчиз на ожмаськон; отын ӝужыт мугоро адями вал, солэн киосаз но, пыдъёсаз но быдэн куать чиньыосыз, ваньмыз – кызь ньыль чиньы, со но Рефаим выжыысь потэм мурт. 21 Со израиль калык сярысь сантэман кылъёс вераса улӥз, соку сое Давидлэн Сафай агаезлэн Ионафан пиез вииз. 22 Таос ньылез ик Гефысь Рефаим выжыысь вал, соос Давидлэн, солэн медоосызлэн киулазы быризы.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  22-тӥ ЛЮКЕТ


  1 Кузё-Инмар Давидэз вань тушмонъёсызлэн киулысьтызы, Сауллэн киулысьтыз мозмытэм бере, со нуналэ Давид, Кузё-Инмарез данъяса, тазьы кырӟаз:


  2 «Кузё-Инмар – изгурезе мынам, юнматскон интые,

  мозмытӥсе мынам.

  3 Мынам Инмаре – мынам изгурезе; Со вылэ мон оскиськисько;

  щитэ мынам, утиськон сюре, кенере, ватӥськон интые;

  Утисе мынам, шугадӟонъёслэсь Тон монэ мозмытӥд!


  4 Ушъяса Кузё-Инмарлы вазисько но тушмонъёсылэсь утисько.

  5 Кулонлэн тулкымъёсыз монэ ӟыгыртӥзы,

  законлы пумит улонлэн бугырес вуосыз монэ кышкатӥзы.

  6 Адлэн жильыосыз монэ ӝикатӥзы, кулонлэн сьӧлтэтъёсыз

  монэ сьӧлтазы.

  7 Ӝикаса-ёрмыса улыкум, Кузё-Инмарез вӧсяськыса ӧти,

  Инмарелы вазиськи но, Аслаз [святой] юртысеныз Со

  куараме кылӥз,

  викышъям куарае Солэн пель дораз вуиз.

  8 Куалекъяз, зурказ музъем,

  куалектӥзы, интыысьтызы вырӟизы инъёслэн инъетъёссы,

  уго [Кузё-Инмар соослы] вожзэ поттӥз.

  9 Со вожзэ поттӥз но, ӵын ӝуатӥськиз,

  Солэн ымысьтыз сутӥсь-ньылӥсь тыл потӥз;

  ӝуась эгыръёс бордысьтыз усьылӥзы.

  10 Инбамез някыртӥз но васькиз, Солэн пыд улаз пеймытлык,

  11 херувимъёс вылэ пуксьыса лобӟиз,

  тӧллэн бурдъёсыз вылын кошкиз.

  12 Ин пилемъёслэсь вузэс напчытыса, Ассэ пеймытлыкен шобыртӥз;

  13 Солэн азяз чилекъямысь тыл эгыръёс гоманы кутскылӥзы.

  14 Кузё-Инмар инмысен гудыртӥз, Вылысь Инмар куаразэ поттӥз;

  15 пукыӵ ньӧлъёссэ лэзьыса, соосты пазьгиськытӥз;

  чилектӥз но соосты быдтӥз.


  16 Зарезьлэн ошмес синъёсыз усьтӥськизы,

  дуннелэн инъетъёсыз кыре потӥзы,

  Кузё-Инмарлэсь кышкыт куаразэ кылыса, вожпотыса шокчем бераз.


  17 Вылысен Со кизэ мычиз но монэ басьтӥз,

  бадӟым вуос пӧлысь монэ поттӥз.

  18 Кужмо тушмонэлэсь мозмытӥз, мынэсьтым кужмоесьгес,

  монэ синазькыль карисьёслэсь Со монэ мозмытӥз.

  19 Шугадӟон нуналам соос мон вылэ урдскизы,

  нош Кузё-Инмар мынам пыкиськон интые вал.

  20 Со монэ эркын интые поттӥз, мозмытӥз – Со монэ яратэ уго.

  21 Шонер улэме понна Кузё-Инмар мыным ӟечен берыктӥз,

  чылкыт улэме понна Со мыным медзэ-кузьымзэ сётӥз.

  22 Мон Кузё-Инмарелэн сюресъёсыз вылын сылӥ уго,

  Инмаре азьын сьӧлыклэсь кышкатэк ӧй улы,

  23 Солэн вань курон-косонъёсыз мынам азям уго,

  законъёссэ но быдэсъятэк мон ӧй улы.

  24 Со азьын дун-шектэм улӥ,

  медам сьӧлыка шуыса, чакласькыса улӥ.

  25 Солэн син азяз шонер, чылкыт улэме понна

  Кузё-Инмар мыным ӟечлык сётӥз.


  26 Гажаса-жаляса улӥсьлы гажан-жаляндэ возьматӥськод,

  чылкыт сюлэмолы чылкыт мылкыддэ усьтӥськод,

  27 чылкыт адямилы чылкыт улэмез понна ӟеч кариськод,

  кескич адямилы кескич улэмез понна пунэмзэ берыктӥськод.

  28 Зӥбыт-востэм муртъёсты Тон утиськод,

  вылӥ мылкыдоосты шоразы учкыса зӥбломытӥськод.

  29 Кузё-Инмаре – Тон мынам югыт сётӥсе;

  Кузё-Инмар пеймыт улонме югдытэ.

  30 Тон ке луиськод – армиез пазьгисько;

  Инмаре юрттэ ке, борддор йылэ тубисько.

  31 Инмар! – Дун-Шектэм Солэн сюресэз,

  Кузё-Инмарлэн кылыз чылкыт,

  ваньмызлы, Солы оскиськисьёслы, Со щит луэ.

  32 Кузё-Инмар сяна, кин на Инмар,

  Инмармы сяна, кин асьмелэн дурбасьтӥсьмы вань на?

  33 Инмар мыным кужым сётыса, кусме думе,

  мыным шонер сюрес дася;

  34 пыдъёсме пужейлэн кадесь шаплыесь каре,

  ӝужыт интыосы монэ султытъя.

  35 Киосме ожмаськыны дышетэ,

  ыргон пукыӵез кадь суйбыгытъёсме золтэ.

  36 Тон мыным утиськон щитэз сётӥськод,

  Тынад гажан-жалянэд монэ вылӥе ӝутэ.


  37 Пыд улысьтым вамышме кузятӥськод но,

  пыдъёсы уг ни куалекъяло.

  38 Тушмонъёсы сьӧры уйиськыса мынӥсько,

  соосты виылӥсько; соосты быдтытэк, уг ни берытскиськы.

  39 Виылӥсько, погыръясько соосты, уг ни султо, пыд улам усьыло.

  40 Ожмаськон понна Тон мыным кужым сётыса, кусме думиськод,

  мон вылэ урдскисьёсты пыд улам погыртӥськод.

  41 Тушмонъёсме мышкынызы мон пала берыктӥськод,

  соку монэ синазькыль карисьёсты мон виылӥсько.

  42 Соос юрттэт курыса кесясько, нош утисьсы ӧвӧл,

  Кузё-Инмарлы вазисько, нош Со соослэсь уг кылзӥськы.

  43 Сюй пырыез кадь мон соосты пужнӥсько,

  ульчаысь дэриез кадь соосты нелькисько, лёгасько.

  44 Калыкелэн бугыръяськонэзлэсь Тон монэ мозмытӥд;

  мурт выжы калыкъёслы кузё луон понна Тон монэ утид;

  тодмотэм калык мыным ужаса-тыршыса улэ.

  45 Мурт выжы калыкъёс мон азьтӥ чеберъяськыса ветло;

  мон сярысь кыло но соку ик мыным тэрытско.

  46 Мурт выжы калыкъёс юнматэм каръёсазы кӧдэктыса,

  дыр-р куалекъяса уло.

  47 Улэп Кузё-Инмар, бакельлыко мынам Дурбасьтӥсе!

  Данъямын мед луоз Инмар, утиськонэлэн изгурезез.

  48 Мон понна Со пунэмзэ берыктэ, калыкъёсты мынам киулам сётэ,

  49 тушмонъёсылэсь монэ мозмытэ! Мон вылэ урдскемъёс азьын

  Тон монэ вылэ ӝутӥд;

  лек адямилэсь Тон монэ мозмытӥд.

  50 Со понна мон Тонэ, Кузё-Инмаре, мурт выжыос пӧлын данъяло,

  Тынэсьтыд нимдэ ушъяса кырӟало,

  51 Аслэсьтыд эксэйдэ быдӟымлыко утись,

  Аслад вӧйын зырӟыса пуктэм Давидэдлы но

  солэн нылпиосызлы пумтэм вапумъёс ӵоже

  гажан-жаляндэ возьматӥсь!»

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  23-тӥ ЛЮКЕТ


  1 Тани Давидлэн берпуметӥ кылъёсыз,

  Иессей пилэн, Давидлэн верамъёсыз,

  Иаковлэн Инмарезлэн вӧйын зырӟыса эксэе пуктэмезлэн,

  Израильлэн чебер кырӟасезлэн, вылӥе пуктэм пимуртэзлэн веранэз:


  2 «Кузё-Инмарлэн Духез мон пушкын вера,

  Солэн кылыз мынам кыл йылам улэ.

  3 Израильлэн Инмарез шуиз,

  Израильлэн изгурезез мон сярысь вераз:

  ”Адямиосын кивалтӥсь шонерлыко луоз,

  Инмарлэсь кышканэн кивалтӥз ке”.

  4 Ӵукна ӟардыку, чылкыт инбамын шунды ӝужаку, пиштыку,

  зор бере кызьы сюй пушкысь турын-куар ӝужа,

  5 озьы ик ӧвӧл-а Инмар азьын мынам семьяе?


  Со монэн ӵош пумтэм вапумъёслы кусып кылдытӥз уго –

  юн, вошъяськисьтэм со.

  Озьы ик Со дорысь уг-а поты мынам утиськонэ,

  мынам вань мылкыд каронэ?

  6 Нош сьӧлыклэсь кышкасьтэмъёс киын кутыны ярантэм,

  бышкись будос кадесь луозы;

  7 нош кин со борды йӧтӥськыны малпа,

  со кияз корт лопатка яке шибодылэсь ныдзэ кутэ;

  сое интыяз ик тылын суто».


  8 Тани Давидлэн кышкасьтэм адямиосызлэн нимъёссы: Ахамани пи Исбосеф – куиньназылы со йыр вал; со тямыс сю муртлы пумит шибодызэ ӝутӥз но огкутскемен ваньзэс вииз.


  9 Со бере мынэ Ахохилэн Додо пиезлэн Елеазар пиез – со куинь кышкасьтэмъёс, Давидэн ӵош ветлӥсьёс пӧлысь, соос куаретыса, ожмаськыны дасяськем филистим пиосты ӧтьылӥзы. 10 Израиль пиос соослэн пумитазы султӥзы. Елеазар султӥз но филистим пиосты погыръяны кутскиз, киыз жадьытозь погыръяз, киыз ик меч борды лякиськиз. Со нуналэ Кузё-Инмар бадӟым вормон сётӥз; калык со сьӧры мынӥз виылэмъёслэсь кылем-мылемзэс октон-калтон понна.


  11 Со бӧрсьы мынӥз Гарар карысь Агелэн Шамма пиез. Филистим калык Фирияе, яснык кизем бусые, люкаськем бере калык филистим пиос дорысь бызьыса кошкыны кутскем бере 12 Шамма бусы шоры султӥз, утиз сое, филистим ожгарчиосты погыртӥз. Соку Кузё-Инмар быдӟым вормон сётӥз.


  13 Куамын азьветлӥсьёс пӧлысь та куинез, бадӟымъёсыз, аран вадесын уллёосын люкаськем филистим ожгарчиос Рефаим нёжалын сылыку, Давид доры лыктыса, Одоллам пещерае пыризы. 14 Давид соку юнматэм карын вал, нош филистим ожгарчиослэн отрядзы Вифлеемын сылӥз. 15 Давидлэн сюэз куасьмиз, со шуиз: «Кин монэ капка дорысь, Вифлеемысь гудӟем вуэн секталоз?» 16 Соку та куинь кышкасьтэм пиос филистим ожгарчиос пыр потӥзы но Вифлеемысь, капка выжы дорысь гудӟемысь ву омыртыса, Давидлы вайизы. Но солэн тае юэмез ӧз поты, Кузё-Инмарлы сое кисьтӥз 17 но шуиз: «Кузё-Инмаре, тае юэмлэсь уть монэ! Ас улонзылы кышкытлык кылдытыса ветлӥсьёслэн та вирзы ӧвӧл-а?» Та вуэз юэмез ӧз поты. Тӥни, та куинь кышкасьтэмъёс мар лэсьтӥзы!


  18 Авесса но, Иоавлэн братэз, Саруялэн пиез, куиньназылы со йыр вал; со шибодыеныз куинь сю муртэз вииз, соин ик со куиньназы пӧлысь со самой нимо-даноез вал. 19 Куиньзы пӧлысь со нимо-даноез вал, кивалтӥсь вал, но сое куиньёсын оградэ пыртыны уг луы вал.


  20 Иодайлэн Ванея пиез, кышкасьтэм пиосмурт, быдӟым ужъёс лэсьтӥсь, со Кавцеилысь вал; со Моавысь Арииллэсь кык пиоссэ вииз; со ик лымы усён вадесын, гопе васькыса, левез вииз. 21 Со ик син шоры йӧтымон египет воргоронэз вииз; египет пилэн кияз шибодыез вал, нош Ванея солэн пумитаз бодыен мынӥз но, египет пилэсь шибодызэ таласа, сое аслаз шибодыеныз вииз. 22 Тӥни, мар лэсьтӥз Иодайлэн Ванея пиез, куинь кышкасьтэмъёс кадь ик со данлыко вал; 23 куамын азьветлӥсьёс пӧлын нимо-даноезгес вал, нош та куиньёсын сое оградэ пыртыны уг луы. Давид сое косонъёссэ быдэсъясьёс пӧлысь аслыз тужгес матаз кариз.


  24 [Тани Давид эксэйлэн кужмо муртъёсызлэн нимъёссы.] Куамын мурт пӧлын вал: Асаил, Иоавлэн братэз; Елханан – Вифлеемысь Додолэн пиез, 25 Хароди карысь Шамма, Хароди карысь Елика, 26 Палти карысь Херец, Фекоя карысь Иккешлэн Ира пиез, 27 Анафоф карысь Евиезер, Хуша карысь Мебуннай, 28 Ахохи выжыысь Цалмон, Нетофаф карысь Магарай, 29 Нетофаф карысь Бааналэн Хелев пиез, Вениамин пиослэн Гива карысьтызы Рибайлэн Иттай пиез, 30 Пирафон карысь Ванея, Нахле-Гаашысь Иддай, 31 Арба карысь Ави-Албон, Бархюм карысь Азмавет, 32 Шаалбон карысь Елияхба; Яшенлэн пиосыз – Ионафан, 33 Гарар карысь Шама, Арар карысь Шарарлэн Ахиам пиез, 34 Магахатилэн Ахасбай пиезлэн Елифелет пиез, Гило карысь Ахитофеллэн Елиам пиез, 35 Кармилысь Хецрай, Арби карысь Паарай, 36 Цобаысь Нафанлэн Игал пиез, Гад выжыысь Бани, 37 Аммон выжыысь Целек, Беротысь Нахарай, Саруялэн Иоав пиезлэн ожмаськон тӥрлык нуллӥсез, 38 Итриысь Ира, Итриысь Гареб, 39 хеттей пи Урия. Ваньмыз-ӧвӧлэз куамын сизьым мурт.

  

  
  

  ЭКСЭЙЛЫКЪЁСЛЭН КЫКЕТӤ КНИГАЗЫ


  24-тӥ ЛЮКЕТ


  1 Кузё-Инмарлэн вожпотонэз нош ик ӝуатскиз израиль калык вылэ, соос пушкысь Давидэз ӝутӥз, тазьы вераса: «Мын, Израилез но, Иудеяез но лыдъя». 2 Ас бордысьтыз армиен кивалтӥсь Иоавлы эксэй шуиз: «Мын вань Израиль, [Иуда] выжыос доры, Дан бордысен кутскыса Вирсавияозь, адямиосты лыдъялэ, калыклэсь лыдзэ тодыны мыным кулэ». 3 Соку Иоав эксэйлы шуиз: «Инмаред Кузё-Инмар калыкез эшшо мед йылэтоз сомындалы, кӧня али вань, эшшо со лыдпусэз сю поллы мед йылэтоз, нош кузёе, эксэе, ас синъёсыныз тае мед адӟоз; но малы меда кузёелы, эксэйлы, та уж кулэ?» 4 Нош эксэйлэн кылъёсыз Иоавлэн но армиен кивалтӥсьёслэн сярысь кужмогес вал. Армиен кивалтӥсьёсын ӵош Иоав эксэй дорысь израиль калыкез лыдъяны кошкиз. 5 Иорданэз выжыса, Гад нёжалысь Ароер городлэн бурпалаз дугдӥзы, Иазер доры; 6 Галаадэ вуизы, Тахтим-Ходши музъеме; Дан-Яанэ вуизы, Сӥдонлэн вӧзтӥз ортчизы; 7 Тирлэн юнматэм интыяз, хивейёслэн но хананейёслэн вань городъёсазы вуылӥзы, собере ини Иудеялэн лымшораз – Вирсавияе – потӥзы; 8 быдэс музъемез котыртӥзы, укмыс толэзь но кызь нунал ортчыса, Иерусалиме берытскизы. 9 Калыкез гожъян-ӵотанлэсь списоксэ Иоав эксэйлы сётӥз; тодмо луиз: израиль калык пӧлын вань тямыс сю сюрс кужмоесь, ожмаськыны ярамонэсь воргоронъёс, нош иудей калык пӧлын – вить сю сюрс.


  10 Калыкез лыдъям-ӵотам бераз Давидлэн сюлмыз куалектӥз. Соку Давид Кузё-Инмарлы шуиз: «Тазьы лэсьтыса, мон туж бадӟым сьӧлык лэсьтӥ; Тонэ, Кузё-Инмаре, али тэльмырыса курисько: ляльчиедлэсь сьӧлыксэ кушты, уго укыр укылтэм уж лэсьтӥ мон». 11 Мукетаз нуналэ, ӵукна, Давид султэм бере Давидлэн азьпал адӟисезлы, Гад пророклы, Кузё-Инмар дорысь тазьы верамын вал: 12 «Мын, Давидлы вера: ”Тазьы шуэ Кузё-Инмар: куинь вӧсь карон тыныд ӵектӥсько; тон вылын ортчоноос пӧлысь одӥгзэ аслыд бырйы, Мон сое тон вылын возьмато”». 13 Гад Давид доры лыктыса ивортӥз, солы шуиз: «Бырйы аслыд: тынад кунад сизьым сютэм аръёс луоно-а, яке тонэ уйылӥськыса ветлӥсь тушмонъёсыдлэсь куинь толэзь ӵоже пегаса улоно мед луод-а, яке тынад кунад куинь нунал ӵоже сьӧдчер мед кузёяськоз-а. Табере малпаськы, малпандэ вера, монэ Ыстӥсьлы кыӵе ответ мон сётом». 14 Давид Гадлы шуиз: «Мыным туж секыт ке но, Кузё-Инмарлэн киулаз мед сюром, уго Солэн туж бадӟым гажан-жалянэз; адями пиослэн киулазы гинэ медам сюры вал». [Чабей аран вакытэ Давид сьӧдчерез бырйиз.]


  15 Ӵукнаысен кутскыса пусъем-пуктэм дырозьлы израиль калык доры Кузё-Инмар сьӧдчер лэзиз. [Калык пушкы сьӧдчер вӧлмыны кутскиз.] Данысен Вирсавияозь улӥсь калык пӧлысь сизьымдон сюрс мурт кулӥз. 16 Тырттэм кельтон вылысь [Инмарлэн] Кылчинэз Иерусалим пала кизэ вӧлъяз; нош Кузё-Инмар курадӟон пумысен жаляз но калыкез погыртӥсь Кылчинлы шуиз: «Тырмоз, табере кидэ улэ лэзь». Кузё-Инмарлэн Кылчинэз со виын Иевусей пи Орналэн итым дораз вал. 17 Калыкез погыртӥсь Кылчинэз адӟыса, Давид Кузё-Инмарлы тазьы шуиз: «Тани, мон сьӧлыкай, мон, [уллё возьмась], законлы пумит уж лэсьтӥ; нош та ыжъёс мар уродзэ лэсьтӥзы? Тынад киыд мон вылэ, атаелэн выжыез вылэ мед берытскоз».


  18 Со нуналэ Гад Давид доры лыктыса шуиз: «Мын, Иевусей пилэн Орналэн итымаз Кузё-Инмарлы сӥзем курбон сётон инты лэсьты». 19 Кузё-Инмарлэсь Гад [пророк] пыр верам косонзэ быдэстыса, Давид отчы мынӥз. 20 Орна учкиз но со доры лыктӥсь эксэез но солэсь медооссэ адӟиз; Орна потӥз но, эксэй азе пыдесъяськыса, музъем бордозь йыбырттӥз. 21 Орна шуиз: «Малы мынам кузёе, эксэй, ляльчиез доры лыктӥз?» Давид шуиз: «Тынэсьтыд итымдэ дунэн басьтыны но отчы Кузё-Инмарлы сӥзем курбон сётон инты лэсьтыны – калыкез погыртон мед дугдоз». 22 Соку Орна Давидлы шуиз: «Кузёе, эксэй, мар солы кулэ, мед басьтоз но курбон мед сётоз. Тани тылын сутон курбонлы ярамон ошъёсы но эстӥськыны ярамон уробоосы, ош кыткетъёсы. 23 Эксэй, Орна ваньзэ тае эксэйлы сётэ». Орна эксэйлы эшшо тазьы шуиз на: «Инмаред Кузё-Инмар мед жалялоз тонэ!»


  24 Нош эксэй Орналы шуиз: «Ӧвӧл, кӧня сылэ, сомында дун тыро, Инмарелы Кузё-Инмарлы дунтэк басьтэм курбон уг сёты». Витьтон азвесь сӥкль тырыса, Давид итымез но ошъёсты басьтӥз. 25 Отчы Давид Кузё-Инмарлы курбон сётон инты лэсьтӥз но тылын сутӥськись, тупаса улонлы сӥзем курбонъёс сётӥз. [Берлогес Соломон курбон сётонэз паськытатӥз, уго со пичи вал.] Кузё-Инмар та калыкез жаляз, израиль калыкез сьӧдчер погыртэмысь дугдӥз.

  

  

  

  ЭКСЭЙЛЫКЪЁСЛЭН КУИНЕТӤ КНИГАЗЫ


  1-тӥ ЛЮКЕТ


  1 Давид эксэй пересьмем но бадӟым арлыдэ вуэм бераз дӥськутэн сое шобырто вал, нош шунамез уг луы. 2 Медоосыз солы шуизы: «Эксэймылы, кузёмылы, егит нылмуртэз мед утчалозы, со ныл эксэй вӧзын мед улоз, соин ӵош мед ветлоз, соин артэ мед кыллёз – соку милям эксэймылы, кузёмылы, шуныт луоз». 3 Израильлэн вань ёросъёсысьтыз чебер нылмуртэз утчазы но, Сунам карысь Ависага нимо нылэз шедьтыса, эксэй доры вайизы. 4 Нылмурт туж чебер вал, со эксэй сьӧрын ветлӥз, сое утялтыса улӥз; нош эксэй сое кышно ӧз кары.


  5 Аггифалэн Адония пиез вылтӥяськыса шуылӥз: «Мон эксэй луо». Аслыз ожмаськон уробоос, вал вылын ветлӥсь ожгарчиосты, пыдын ӝог ветлӥсь витьтон муртэ басьтӥз. 6 Нош атаез ноку но таӵе юанэн сое ёртыса ӧз возьы: «Малы тон тазьы лэсьтӥськод?» Со туж чебер вал, Авессалом бӧрсьы вордскиз. 7 Со кенешылӥз Саруялэн Иоав пиеныз, Авиафар священникен, соос Адониялы юрттылӥзы. 8 Нош Садок священник, Иодайлэн Ванея пиез, Нафан пророк, Семей, Рисий, Давидлэн кужмо муртъёсыз Адония палан ӧй вал.


  9 Рогель ошмес вӧзысь Зохелет из дорын Адония ыжъёсты, ошъёсты, кунянъёсты вандӥз но вань агай-вынъёссэ, эксэйлэсь пиоссэ, эксэй дорын ужаса-тыршыса улӥсь иудей пиосты ӧтиз. 10 Нош Нафан пророкез, Ванеяез, Давидлэсь кужмо муртъёссэ, Соломон вынзэ Адония ӧз ӧтьы.


  11 Соку Нафан Соломонлэн анаезлы Вирсавиялы шуиз: «Кылӥд-а, Аггифалэн Адония пиез эксэй луэм, нош асьмелэн кузёмы Давид со сярысь уг тоды? 12 Али мон тыныд таӵе визь-кенеш сётӥсько: аслэсьтыд улондэ, Соломон пиедлэсь улонзэ уть. 13 Мын, Давид эксэй доры пырыса, солы шу: ”Эксэй, кузёе мынам, ляльчи кышноедлы кыл сётыса тон ӧд вера-а: Тынад Соломон пиед мон бере эксэй луоз, со эксэй пукон вылам пуксёз? Малы Адония эксэе пуксиз?” 14 Тани, тон отын эксэен вераськыса улон дыръя мон тон бӧрсьы пыро но тынэсьтыд верандэ юнмато».


  15 Вирсавия эксэйлэн кӧлан бӧльмыяз мынӥз; эксэй туж пересь вал ини, Сунам карысь Ависага солы юрттӥськыса улӥз. 16 Вирсавия мыкырскиз, эксэйлы йыбырттӥз. Эксэй солы шуиз: «Мар тыныд кулэ?» 17 Вирсавия солы шуиз: «Эксэй, кузёе мынам! Инмаредлэн Кузё-Инмарлэн нимыныз тон ляльчи кышноедлы кыл сётыса шуид: ”Тынад Соломон пиед мон бере эксэй луоз, со мынам эксэй пуконам пуксёз”. 18 Нош табере, тани, Адония эксэе пуксиз, нош тон, кузёе, эксэй, та сярысь уд но тодӥськы. 19 Трос ошъёс, кунянъёс, ыжъёс со вандӥз, вань эксэй пиосты, Авиафар священникез, ожгарчиослэсь Иоав кивалтӥсьсэс ӧтиз, нош ляльчи пидэ, Соломонэз, ӧз ӧтьы. 20 Нош тон, кузёе, – эксэй, вань израиль калыклэн синъёсыз тон шоры учко, тон соослы мед ялод, кин тон бере, кузёелэн, эксэйлэн, пукон вылаз пуксёз шуыса. 21 Озьы ке ӧз луы, кузёе, эксэй, кулыса атайёсыз доры кошкиз ке, монэ но, Соломон пиме но янгыше уськытозы». 22 Вирсавия эксэен вераськыса улыку, отчы Нафан пророк лыктӥз. 23 Эксэйлы тазьы шуизы: «Тани Нафан пророк». Со эксэй доры пыриз но музозь йыбырттӥз. 24 Нафан шуиз: «Кузёе, эксэй! Шуид-а тон ”Адония мон бере эксэй луоз, со мынам эксэй пукон вылам пуксёз”? 25 Уго со туннэ потӥз но трос ошъёс, кунянъёс, ыжъёс вандӥз, эксэйлэсь вань пиоссэ, ож ужен кивалтӥсьёсты, Авиафар священникез ӧтиз, соос, тани, сиё, юо со дорын но шуо: ”Кема мед улоз Адония эксэй!” 26 Нош монэ, тынэсьтыд ляльчидэ, Садок священникез, Иодайлэсь Ванея пизэ, ляльчидэ, Соломонэз, ӧз ӧтьы. 27 Кузёелэн, эксэйлэн эрикезъя та ӧз луы-а, малы тон ляльчиедлы ӧд тодыты, кин кузёелэн, эксэйлэн, пукон вылаз тон бере пуксёз?»


  28 Давид эксэй ответ сётыса шуиз: «Мон доры Вирсавияез ӧте». Вирсавия пыриз но эксэйлэн азяз султӥз. 29 Эксэй кыл сётыса шуиз: «Вань шугадӟонъёслэсь лулме утись Кузё-Инмар улэп! 30 Кызьы мон тон азьын Израильлэн Инмарезлэн Кузё-Инмарлэн нимыныз кыл сётыса тазьы шуи: ”Тынад Соломон пиед мон бере эксэй луоз, эксэй пукон вылам мон интые со пуксёз”, туннэ мон озьы ик каро». 31 Вирсавия муз бордозь эксэй азе йыбырттыса шуиз: «Кузёе Давид эксэй пумтэм вапумъёс мед улоз!»


  32 Соку Давид эксэй шуиз: «Мон доры Садок священникез, Нафан пророкез, Ванеяез, Иодайлэсь пизэ, ӧте». Соос эксэй доры пыризы. 33 Эксэй соослы шуиз: «Кузёдылэсь медооссэ басьтэ но пиме, Соломонэз, мул вылам пуктэ, Гионэ сое нуэ. 34 Садок священник но Нафан пророк сое, вӧйын зырӟыса, Израильлы эксэе мед пуктозы; гумыдэс пельтэ но бадӟым куараен ялэ: ”Соломон эксэй кема мед улоз!” 35 Собере сое берен татчы келяса вае, со лыктоз но мынам эксэй пукон вылам пуксёз; со мон интые эксэй луоз; Израильлы но, Иудеялы но со азьветлӥсь мед луоз шуыса, мон сӥзиськи». 36 Иодайлэн Ванея пиез эксэйлы ответ сётыса шуиз: «”Аминь!” – мед шуоз Кузё-Инмар кузёелэн, эксэйлэн, Инмарез. 37 Кызьы Инмар Кузё-Инмар мынам кузёеным, эксэен, огазьын вал, озьы ик Со Соломонэн огазьын мед луоз, солэсь эксэй пуконзэ кузёелэн Давид эксэйлэн эксэй пуконэз сярысь эшшо но данлыкогес мед кароз!»


  38 Садок священник, Нафан пророк, Иодайлэн Ванея пиез, хелефейёс но фелефейёс Соломонэз Давид эксэйлэн мул вылаз пуктӥзы но Гионэ нуизы. 39 Садок священник вӧсяськон скинияысь вӧй возён сюрез кутӥз но Соломонэз вӧйын зыраз. Гумыен пелляны кутскизы, соку вань калык бадӟым куараен кесяськыса шуиз: «Соломон эксэй кема аръёс мед улоз!» 40 Вань калык Соломонэз келяса мынӥз, калык чипчирганъёсын шудыса мынӥз, туж шумпотэмын вал, черекъямысьтызы музъем ик зурказ.


  41 Адония но солэн вань ӧтем адямиосыз сиськыса дугдэм беразы та куараосты кылӥзы, нош Иоав гумы куараез кылыса шуиз: «Мар пумысен потӥз та бугыръяськись городлэн куараез?» 42 Со вераса улыку, Авиафар священниклэн Ионафан пиез лыктӥз. Адония шуиз: «Пыр; тон пӧяськисьтэм адями, ӟеч ивор вайиськод». 43 Ионафан Адониялы ответ сётыса шуиз: «Зэм, кузёмы Давид эксэй Соломонэз эксэе пуктӥз. 44 Эксэй соин ӵош Садок священникез, Нафан пророкез, Иодайлэсь Ванея пизэ, хелефейёсты но фелефейёсты ыстӥз, соос Соломонэз эксэйлэн мул вылаз пуктӥзы. 45 Садок священникен Нафан пророк Гионысен сое, вӧйын зырӟыса, эксэе пуктӥзы, отысь шумпотыса кошкизы, быдэс город бугырскиз. Тӥни малы куара-ланга ӝутӥськиз, со куараосты тӥ али кылӥськоды. 46 Соку Соломон эксэй пукон вылэ пуксиз ни вал. 47 Эксэйлэн медоосыз кузёмес, Давид эксэез, ӟечкыланы лыктыса шуизы: ”Тынад Инмаред Соломонлэсь нимзэ тынад нимыдлэсь но сӥлыгес мед кароз, солэсь эксэй пуконзэ тынад эксэй пуконэдлэсь но данлыкогес мед кароз”. Эксэй валес вылысеныз йыбырттӥз. 48 Эксэй тазьы шуиз: ”Израильлэн Инмарез Кузё-Инмар данлыко, Со туннэ [мынам кидысэ бордысь] эксэй пукон вылам пуксисез сётӥз, мынам синъёсы тае адӟо!”»


  49 Соку Адония доры ӧтьыса ваемъёс кышкатскизы, султӥзы но ваньзы асьсэ сюрес кузя кошкизы. 50 Нош Адония, Соломонлэсь кышкаменыз, султӥз но мыныса курбон сётон ӝӧклэн сюръёсыз борды кутскиз. 51 Соломонлы ивор вуттыса шуизы: «Тани, Адония Соломон эксэйлэсь кышка, курбон сётон ӝӧклэн сюръёсыз борды кутӥськыса улэ но шуэ: ”Соломон эксэй туннэ кыл мед сётоз, ас ляльчизэ мечен уз виы шуыса”». 52 Соку Соломон шуиз: «Со пӧяськисьтэм адями луиз ке, музъем вылэ одӥг йырсиез но уз усьы; нош кескич сямыз тодмо луиз ке, виемын луоз». 53 Соломон эксэй сое курбон сётон ӝӧк дорысь вайыны ыстӥз. Со лыктыса эксэйлы йыбырттӥз. Соломон солы шуиз: «Мын аслад юртад».

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  2-тӥ ЛЮКЕТ


  1 Давидлэн кулон дырыз вуиз, со Соломон пиезлы сӥзён сётыса шуиз: 2 «Тани, вань адямиослэн кошкон сюрес вылтӥзы мон но кошкыны кулэ, нош тон юн сямо, кышкасьтэм лу, 3 Инмаредлэсь Кузё-Инмарлэсь сӥзён-косонзэ уть, Солэн сюрес кузяз ветлыса, Солэсь курон-косонъёссэ утьыса, законъёссэ, пуктон-косонъёссэ быдэсъяса ул, кызьы таос сярысь Моисейлэн законаз гожтэмын, – мар гинэ уд лэсьты, котькытын но, кытчы гинэ уд вазиськы – котькыӵе удысын визьнодо мед луод; 4 Кузё-Инмар мон сярысь тазьы верам кылзэ мед быдэстоз шуыса: ”Тынад пиосыд улон-вылон сюресъёссэс чакласа-эскерыса улӥзы ке, Мон азьтӥ чылкыт сюлмын, ӧрекчаськытэк, лулзэс-сюлэмзэс поныса ветлӥзы ке, соку Израильлэн эксэй пукон вылысьтыз уз ышы-быры тон бордысь потэм пиосмурт”. 5 Эшшо: тон тодӥськод, мар мыным лэсьтӥз Саруялэн Иоав пиез, мар кариз со Израиль армилэн кык кивалтӥсьёсыныз – Нирлэн Авенир пиеныз, Иеферлэн Амессай пиеныз, кызьы соосты вииз, кызьы со тупаса улон дыръя ож дыръя кадь вирез кисьтӥз, со вирен ик кускысьтыз езэ, пыдысьтыз кутчанзэ горд кариз. 6 Визьмын лэсьты – солэсь пурысьтам йырсиоссэ каньылэн дунне пыдэсэ лэзёно медад луы. 7 Нош Галаадысь Верзеллийлэн пиосызлы ӟеч кар, ӝӧк вылысьтыд сиисьёс пӧлын соос мед луозы, уго Авессалом агаедлэсь пегӟыса улон дыръям соос мон доры лыктӥзы. 8 Тани эшшо тон дорын Бахуримысь Вениамин выжыысь Гералэн Семей пиез: Маханаиме мыныкум, со монэ туж лекесь кылъёсын куаретӥз; нош со Иордан дорысен мынам пумитам потӥз, соку мон Кузё-Инмарлэн нимыныз кыл сётӥ: мон тонэ мечен ӵогыса уг виы. 9 Нош тон сое вӧсь карытэк эн кельты, уго тон визьлыко адями, тодӥськод, мар соин карыны солэсь пурысьтам йырсизэ вирен сураса дунне пыдсы вуттон понна».


  10 Атайёсыз кадь ик Давид кулӥз, Давидлэн городаз сое ватӥзы. 11 Давид ньыльдон ар ӵоже Израильлэн эксэез вал; сизьым арзэ Хевронын эксэй пуконын пукиз, куамын куинь арзэ эксэй луыса Иерусалимын улӥз. 12 Соломон Давидлэн, атаезлэн, эксэй пуконаз пуксиз, солэн эксэй кивалтонэз туж юн вал.


  13 Аггифалэн Адония пиез Соломонлэн анаез Вирсавия доры лыктӥз [но со азе йыбырттӥз]. Вирсавия шуиз: «Ӟеч малпанэн-а тон лыктӥд?» Со шуиз: «Ӟеч малпанэн». 14 Адония шуиз: «Мынам тыныд верано кылы вань». Вирсавия шуиз: «Вера». 15 Адония шуиз: «Тон тодӥськод, эксэйлык мон киын вал шуыса, быдэс Израиль мон шоры учкыса улэ вал вуоно эксэй шоры кадь; нош эксэйлык мон киулысь кошкиз, со мынам братэлы сюриз, уго таӵе вал Кузё-Инмарлэн эрикез. 16 Нош али мон тынэсьтыд одӥгзэ курисько, пумит эн луы». Вирсавия шуиз: «Вера». 17 Адония шуиз: «Тонэ курисько: Соломон эксэен вераськы, со тыныд пумит уз луы – Сунам карысь Ависагаез со мыным кышнолы мед сётоз». 18 Вирсавия шуиз: «Ярам, тон сярысь мон эксэйлы верало».


  19 Вирсавия Соломон эксэй доры Адония сярысь вераны пыриз. Эксэй со азе султӥз, йыбырттӥз но эксэй пукон вылаз пуксиз. Эксэйлэн анаезлы но эксэй пукон пуктӥзы, со Соломонлэн бурпалаз пуксиз но шуиз: 20 «Мынам тынэсьтыд одӥг пичи гинэ куронэ вань, пумит эн луы вал». Эксэй солы шуиз: «Кур, анае, курондэ быдэстытэк уг кельты». 21 Вирсавия шуиз: «Адония агаедлы Сунам карысь Ависагаез кышнолы сёт». 22 Ответ сётыса, Соломон эксэй анаезлы шуиз: «Малы нош Адониялы Сунам карысь Ависагаез куриськод? Солы эксэйлык но кур, со мынам бадӟым агае ук, солы [эш луо] Авиафар священник но Саруялэн Иоав пиез – [ожен кивалтӥсь]».


  23 Соломон эксэй Кузё-Инмарлэн нимыныз кыл сётыса шуиз: «Тае но, тае но мыным Инмар мед кароз, эшшо тросгес но мед кароз, Адония та кылыз понна виемын ӧз ке луы. 24 Нош али – улэп Кузё-Инмар – монэ юнматӥсь, атаелэн, Давидлэн, эксэй пукон вылаз пуктӥсь, эксэй юртэз кылдытӥсь, кызьы Со вераз вал, – туннэ ик Адония кулыны кулэ». 25 Соломон эксэй Иодайлэсь Ванея пизэ ыстӥз, со Адонияез погыртӥз но, соиз кулӥз.


  26 Нош Авиафар священниклы эксэй шуиз: «Мын Анафофе, аслад бусыяд; тонэ виыны яра, но али мон тонэ уг виы, уго тон мынам атае Давид азьын Дунне Кутӥсь Кузё-Инмарлэсь ковчегзэ нуллӥд, мае атае чидано луиз, тон но чидад». 27 Соломон Авиафарез Кузё-Инмарлэн священникез луонлэсь мозмытӥз; Кузё-Инмарлэн Сӥломысь Илийлэн выжыез сярысь верамез быдэсмиз.


  28 Та сярысь ивор Иоав доры вуиз, уго Иоав Адония пала кариськылӥз, Соломон пала ӧз кариськылы, Иоав Кузё-Инмарлэн вӧсяськон скинияяз бызьыса мынӥз но курбон сётон ӝӧклэн сюръёсыз борды кутӥськиз. 29 Иоав Кузё-Инмарлэн вӧсяськон скинияяз пегӟиз но курбон сётон ӝӧк вӧзы кариськиз шуыса, Соломон эксэйлы ивор вуттӥзы. Соломон Иодайлэсь Ванея пизэ тазьы вераса ыстӥз: «Мын, ви сое, [ват сое]». 30 Ванея, Кузё-Инмарлэн вӧсяськон скинияяз лыктыса, солы шуиз: «Тазьы шуиз эксэй: ”Пот”». Соиз шуиз: «Уг, мынам татын ик кулэме потэ». Ванея та кылъёсты эксэйлы вераса шуиз: «Иоав тазьы шуиз, тазьы со ответ сётӥз». 31 Эксэй солы шуиз: «Лэсьты озьы, кызьы со шуиз, ви сое, ват; мон вылысь но, атаелэн выжыез вылысь но Иоавлэсь кисьтэм янгыштэм вирез басьты; 32 Кузё-Инмар пунэмзэ солэн йыр вылаз мед берыктоз кык янгыштэм, ачиз сярысь умойгес воргоронъёслэсь вирзэс кисьтэм понна: атаелы, Давидлы, ивор сётытэк, мечен вииз со Израиль армилэсь кивалтӥсьсэ – Нирлэсь Авенир пизэ, Иудей армилэсь кивалтӥсьсэ – Иеферлэсь Амессай пизэ. 33 Соослэн вирзы Иоавлэн йыр вылаз, нылпиосызлэн нылпиоссылэн йыр вылазы пумтэм вапумъёс мед улоз, нош Давидлы, солэн нылпиосызлэн нылпиоссылы, юртэзлы, эксэй пуконэзлы Кузё-Инмар дорысь каньыллык мед лыктоз пумтэм вапумъёс ӵожелы». 34 Иодайлэн Ванея пиез мынӥз но Иоавез погыртӥз, вииз сое, кыр дуннеысь юртаз со ватэмын вал. 35 Соломон эксэй Иодайлэсь Ванея пизэ Иоав интые ожгарчиосын кивалтӥсе пуктӥз; [Соломон эксэйлыкен Иерусалимысен кивалтӥз], Садок священникез эксэй Авиафар интые архиерее пуктӥз.


  [Кузё-Инмар Соломонлы нодлык, туж бадӟым визьлык, тодон-валан сётӥз – зарезь дурысь луо мында. Соломон нодлыкогес вал шундыӝужан палан улэм вань вашкала адямиослэсь, Египетысь вань визьлыкоослэсь но. Аслыз кышнолы фараонлэсь нылзэ басьтӥз но сое Давидлэн городаз пыртӥз – нырысь ик, Кузё-Инмарлы корка, аслыз корка пуктытозязлы но Иерусалим котыре борддор ӝутытозязлы; сизьым ар куспын пуктӥськонзэ йылпумъяз. Соломонлэн сизьымдон сюрс мурт секыт арбериосты нуллӥсьёсыз вал, тямыстон сюрс из корасьёсыз гурезьёсын улӥзы. Соломон зарезь лэсьтӥз, пыкъетъёс пуктылӥз; бадӟымесь ву возён чанъёс, юбоос пуктылӥз; ыргон зарезь, азбараз ву бызён лэсьтӥз; изкар ӝутӥз, сое юнматӥсь арбериос пуктылӥз, Давидлэсь городзэ люкиз. Соку фараонлэн нылыз Давидлэн городысьтыз ас корказ выжиз, кудзэ Соломон солы шуыса пуктӥз. Соку Соломон город котыре борддор ӝутӥз. Арлы быдэ куинь пол Соломон Кузё-Инмарлы сӥзьыса пуктэм курбон сётон интыын тылын сутӥськись курбонъёс, тупаса улонлы сӥзем курбонъёс вайылӥз, Кузё-Инмар азьын, отын, ческыт зыно ӵындытонъёс ортчытылӥз; корка пуктонзэ йылпумъяз. Соломонлэн ужъёсыныз кивалтыны куинь сюрс куать сю йыръёс пуктэмын вал, соос ужась калыкен кивалтӥзы. Ассур, Магдон, Газер, вылысь Веф-Орон, Ваалаф городъёсты пуктӥз; но та городъёсты со Кузё-Инмарлы корка ӝутэм бераз, Иерусалим котыре борддор ӝутэм бераз пуктӥз. Давид эшшо улэп дыръя Соломонлы таӵе косон сётыса шуиз: «Тани, тон дорын Бахуримысь Иеминилэн Гера пиезлэн Семей пиез; Маханаиме мыныкум, со монэ туж лек кылъёсын куаретӥз, нош со Иордан дорысен мынам пумитам потӥз, но со азьын Кузё-Инмарлэн нимыныз кыл сётыса шуи: ”Мон тонэ мечен уг виы”, нош тон сое, вӧсь карытэк, эн кельты, уго тон визьлыко адями, тодӥськод, мар соин карыны – пурысьтам йырсизэ вирын наштаса дунне пыдэскы пыртон понна».]


  36 Эксэй Семеез ӧтьыса вайиз но солы шуиз: «Иерусалиме аслыд корка пукты, отын ул, отысь нокытчы но эн пота. 37 Тод: отысь потон нуналад, Кедрон ӧр вамен выжем берад, одно ик тон кулод; ас вирыд аслад йыр вылад луоз». 38 Семей эксэйлы шуиз: «Ярам; кузёе, эксэй, кызьы косӥз, озьы ик ляльчиед лэсьтоз». Кема дыр ӵоже Семей Иерусалимын улӥз. 39 Но куинь ар ортчыса, тазьы луиз: Семейлэн кык ляльчиосыз Гефлэн эксэез, Маахалэн Анхус пиез, доры пегӟизы. Семейлы тазьы шуыса веразы: «Тани, тынад ляльчиосыд Гефын». 40 Семей султыса ишакез вылэ энер понӥз но Гефе Анхус доры ляльчиоссэ утчаны кошкиз. Семей берытскиз, Гефысь ляльчиоссэ вайиз. 41 Соломонлы ивор вуттӥзы, Семей Иерусалимысь Гефе ветлыса берытскиз шуыса. 42 Эксэй Семеез ӧтьытыса вайиз но шуиз: «Кузё-Инмарлэн нимыныз мон тыныд кыл ӧй сёты-а, тазьы шуыса тыныд ӧй вера-а: ”Тод, Иерусалимысь потыса кытчы ке мынӥд, со нуналэ одно ик кулод”? Тон мыным шуид: ”Ярам”. 43 Кузё-Инмар азьын кыл сётыса косонъёсме малы бен ӧд быдэсты?» 44 Эксэй Семейлы шуиз: «Тон тодӥськод, сюлмыд но тодэ атаелы, Давидлы, вань урод ужъёс лэсьтэмдэ; тынэсьтыд уродлыктэ Кузё-Инмар йыр вылад мед берыктоз! 45 Нош Соломон эксэй данлыко мед луоз, Давидлэн эксэй пуконэз но Кузё-Инмар азьын пумтэм вапумъёс ӵоже вырӟылытэк мед сылоз!» 46 Эксэй Иодайлэн Ванея пиезлы косон сётӥз, со мынӥз но Семеез погыртӥз, со кулӥз.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  3-тӥ ЛЮКЕТ


  1 Соломонлэн кияз эксэйлык юнмам бере Соломон Египетлэн эксэеныз – фараонэн – ӵыжы-выжы кусып кылдытӥз: фараонлэсь нылзэ кышно басьтӥз но аслэсьтыз корказэ, Кузё-Инмарлэсь корказэ пуктытозяз, Иерусалим котыре борддор ӝутытозяз, кышнозэ Давидлэн городаз пыртӥз. 2 Со виын калык гурезь йылъёсын курбонъёс сётылэ на вал, уго Кузё-Инмарлэн нимызлы сӥзем корка пуктэмын ӧй на вал. 3 Атаезлэсь, Давидлэсь, косонъёссэ быдэсъяса улӥз, Соломон Кузё-Инмарез яратӥз; но со но курбонъёс, ческыт зыно ӵынатонъёс гурезьёс йылын ортчытъяз.


  4 Эксэй Гаваонэ курбон сётыны мынӥз, отын самой вылӥез курбон сётон инты вал уго. Со курбон сётон интыын Соломон сюрс тылын сутӥськись курбонъёс сётӥз. 5 Гаваонысен Кузё-Инмар Соломонлы уйин уйвӧтаз возьматскиз, Инмар солы шуиз: «Кур, мар тыныд сётоно». 6 Соломон шуиз: «Аслад Давид ляльчиедлы, мынам атаелы, Тон бадӟым гажан-жаляндэ возьматӥд; Тынад азяд дун-чылкыт, шекланытэк, чылкыт сюлмын улэмез понна та бадӟым гажан-жаляндэ утид но солы престол вылаз пукон понна пи кузьмад, али озьы ик вань. 7 Инмаре Кузё-Инмаре, али Тон Аслэсьтыд ляльчидэ атае, Давид, интые эксэе пуктӥд; нош мон, пинал пи, пыронме но, потонме но уг тодӥськы. 8 Тынад ляльчиед – Тынад быръем калыкед пӧлын, трос лыдъем калык пӧлын, трос луэменыз сое лыдъяны но, ӵотаны но уг луы. 9 Ас ляльчиедлы визьнодо сюлэм сёт, калыкеныд кивалтыны мед быгатоз, ӟечен уродэз ог-огзылэсь висъяны мед быгатоз; уго кин та трос лыдъем калыкеныд кивалтыны быгатоз?»


  10 Кузё-Инмарлы яраз, Соломон тае куриз шуыса. 11 Инмар солы шуиз: «Тае куремысьтыд – кема улон аръёс, аслыд узырлык, тушмонъёсыдлэсь лулзэс курымтэед понна – кивалтыны быгатон понна визьлык куремысьтыд, 12 тани, мон тынад кылыдъя лэсьто: визьлыко, визьнодо сюлэм тыныд сёто, азьвыл но тыныд укшасез ӧй вал, тон бере но тыныд укшасез уз поты. 13 Мае тон ӧд куры, сое но Мон тыныд сётӥсько: узырлык, данлык, вань улоно нуналъёсыд ӵоже эксэйёс пӧлын тыныд укшасез уз луы. 14 Мынам сюрес кузям ветлӥд ке, законъёсме, курон-косонъёсме быдэсъяса улӥд ке, кызьы тынад атаед, Давид, улӥз, тынэсьтыд улоно нуналъёстэ кузято». 15 Соломон сайказ – та уйвӧтын адӟон вал шуыса валаз. Со Иерусалиме мынӥз но [курбон сётон азе], Кузё-Инмарлэн сӥзён-косонэн ковчегез азе султыса, тылын сутӥськись курбонъёс сётӥз, тупаса улонлы сӥзем курбонъёс сётӥз, вань медооссэ-ужасьёссэ люкаса, сиён-юон дыр ортчытӥз.


  16 Соку кык калгись нылкышноос, эксэй доры лыктыса, солэн азяз султӥзы. 17 Одӥгез нылкышно шуиз: «Э, кузёе! Мон та кышномуртэн одӥг коркан улӥськомы; со коркан та кышномурт азьын мон нуны вайи. 18 Мон нуны ваем бере, куинь нунал ортчыса, та кышномурт но нуны вайиз; ми асьме понна вал, палэнысь мурт ми пӧлын ӧй вал; коркан ми кыкнамы гинэ вал. 19 Уйин та кышномуртлэн пиез кулӥз, шӧдытэк изьыса ӝокатэм. 20 Со, уйин султыса, мынэсьтым пиме мон бордысь басьтӥз, мон, тынад ляльчиед, соку изисько вал, пиме гадь бордаз кариз, нош аслэсьтыз кулэм пизэ мынам гадь дорам понӥз. 21 Ӵукна пиме нонтыны султӥ но, – со кулэмын, нош ӵукна со шоры ӟеч-ӟеч учки но адӟи – со мынам ваем нуные ӧй вал». 22 Мукетыз кышномурт шуиз: «Озьы ӧвӧл, мынам пие улэп, нош тынадэз кулэмын». Нош таиз шуиз: «Озьы ӧвӧл, тынад пиед кулэмын, нош мынамез улэп». Тазьы таос эксэй азьын веразы. 23 Соку эксэй шуиз: «Таиз кышномурт шуэ: ”Мынам пие улэп, тынадэз кулэмын”, нош мукетыз кышномурт шуэ: ”Озьы ӧвӧл, тынад пиед кулэмын, нош мынам пие – улэп”». 24 Эксэй шуиз: «Вае мыным меч». Эксэйлы меч вайизы. 25 Эксэй шуиз: «Улэп нуныез шори ӵогыса уретэ но одӥг люкетсэ огезлы, мукетсэ – мукетызлы сётэ». 26 Кышномурт, кудӥзлэн пиез улэп вал, пизэ жаляменыз вань пушкыз-ерыз бугыръяськыса, эксэйлы шуиз: «Э, кузёе! Улэп нуныез та кышномуртлы сётэ, эн вие сое». Нош мукетыз кышномурт шуиз: «Тыныд но, мыным но со медаз луы, ӵоге сое». 27 Ответ сётыса, эксэй шуиз: «Таизлы улэп нуныез сётэ, со – нунылэн анаез, эн вие». 28 Быдэс Израиль суд сярысь кылӥз, кызьы но мар кариз эксэй. Эксэйлэсь кышканы кутскизы, уго адӟизы, Инмарлэн визьлыкез суд лэсьтон понна со пушкын улэ шуыса.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  4-тӥ ЛЮКЕТ


  1 Соломон эксэй быдэс Израильлы эксэй вал. 2 Тани солэн кивалтон ужъёсын вырисьёсыз: Садок священниклэн пиез Азария, 3 Сӥвалэн пиосыз Елихореф но Ахия, подъясьёс; Ахилудлэн пиез Иосафат, эксэйлэсь ужъёссэ гожъясь; 4 Иодайлэн пиез Ванея, армиен кивалтӥсь; Садок но Авиафар – священникъёс; 5 Нафанлэн пиез Азария, улосвылъёсын кивалтӥсьёслэн кивалтӥсьсы; Нафан священниклэн пиез Завуф – эксэйлэн эшез; 6 Ахисар – эксэй коркаен кивалтӥсь; Авдалэн пиез Адонирам – выт бичан ужъёсын кивалтӥсь.


  7 Соломонлэн быдэс Израильлэн улосвылъёсыныз дас кык кивалтӥсьёсыз вал, соос эксэйлы но, солэн юртэзлы но сиён-юон вуттылӥзы: соос пӧлысь котькудӥз арлы быдэ одӥг толэзьлы тырмымон сиён-юон вуттыны кулэ луиз. 8 Тани соослэн нимъёссы: Бен-Хур – Ефрем гурезьын; 9 Бен-Декер – Макацын но Шаалбимын, Вефсамисын но Елонын, Беф-Хананын; 10 Бен-Хесед – Арюбофын, солэн ик киулаз вал Соко, быдэс Хефер музъем но; 11 Бен-Авинадав – быдэс Нафаф-Дорын; Тафаф, Соломонлэн нылыз, солы кышно вал; 12 Ахилудлэн пиез Ваана – Фаанахын, Мегиддоын, быдэс Беф-Санын, кудӥз Изреельлэн улазгес Цартанлы матэ интыяськемын, Беф-Санысен Авел-Мехолаозь, Иокмеамлэн сьӧрозяз ик; 13 Бен-Гевер – Галаадысь Рамофын; со киын вал Манассиялэн Иаир пиезлэн Галаадэ интыяськем гуртъёсыз; со киын ик вал Васанысь Аргов улосвыл, борддорен котыртэм, ыргон ворсэтэн куатьтон бадӟымесь городъёс; 14 Гиддолэн Ахинадав пиез – Маханаимын; 15 Неффалим музъемын – Ахимаас, со кышно басьтӥз Соломонлэсь Васемафа нылзэ; 16 Хушайлэн пиез Ваана – Асир музъемын, Баалофын но; 17 Паруахлэн пиез Иосафат – Иссахар музъемын; 18 Елалэн Шимей пиез – Вениамин музъемын; 19 Урийлэн Гевер пиез – Галаад музъемын, аморрейёслэн Сӥгон эксэйзылэн музъемаз, Васанлэн Ог эксэезлэн музъемаз. Со та музъемын улосвылэн кивалтӥз.


  20 Иудеяын но Израильын улӥсьёс зарезь дурысь луо кадь трос вал, сиизы, юизы, шулдыръяськизы. 21 Ефрат шур дурысен Филистим музъемозь, Египет дорозь интыяськем вань эксэйлыкъёсты Соломон киулаз возиз. Соос саламъёс-кузьымъёс вайылӥзы, Соломонлэн вань улон нуналъёсыз ӵоже солы ужаса-тыршыса улӥзы.


  22 Нуналлы быдэ Соломонлы тамында сиён-юон вуттылӥзы: куамын мера-кор*а чабей пызь, куатьтон мера мукет пызьёс, 23 дас куайытэм ош, уллёын ветлӥсь кызь ош, пужейёс, кыркечъёс, сайгакъёс, куайытэм тылобурдоос сяна, сю ыж; 24 уго со кузёяськыса улӥз шурлэн тапалысьтыз вань музъемъёсын – Типсахысен кутскыса Газаозь, шурлэн тапалысьтыз вань эксэйёсын; котыр ёросъёсысь вань кунъёсын со тупаса улӥз. 25 Соломонлэн вань улоно нуналъёсыз ӵоже Иудеяен Израиль, Дан дорысен кутскыса Вирсавияозь, каньылэн улӥзы, котькудӥз аслаз виноградпуд улаз, смоквапу улаз улӥз. 26 Соломонлэн ньыльдон сюрс ожмаськон уробое кытконо валъёсты сюдон интыез, дас кык сюрс – борӟемен мыноно валъёсты султытон интыез вал. 27 Со улосвылъёсын кивалтӥсьёс соослы тупатэм толэзьёсы эксэйлэн ӝӧк вылаз вуттӥзы ваньзэ кулэзэ, номырлы но ёрмыса ӧз улэ. 28 Черодзы вуэ ке, валъёслы, мулъёслы эксэй доры йыды, куро вуттылӥзы.


  29 Инмар Соломонлы визьлык, туж бадӟым нодлык, трос тодон-валан сётӥз – зарезь дурысь луо мында. 30 Соломонлэн визьлыкез шундыӝужан палан улӥсь вань пиослэсь, вань египет пиослэсь вылӥынгес вал. 31 Со вань адямиослэсь визьлыкогес луиз, Езрахи Ефанлэсь но, Еманлэсь но, Халколлэсь но, Дардалэсь но – Махоллэн пиосызлэсь но визьлыкогес луиз, котыр ёросъёсысь вань калыкъёс пӧлын солэн нимыз данлыко вал. 32 Со куинь сюрс мадёнъёс вераз, солэн сюрс вить кырӟанъёсыз вал. 33 Со вера вал, Ливанын будӥсь кедырпу бордысен кутскыса, мукет писпуос сярысь но, борддор пушкысь будӥсь иссоп будос сярысь; вера вал пудо-животъёс, тылобурдоос, нюж кыстӥськыса ветлӥсьёс, чорыгъёс сярысь но. 34 Вань калыкъёс пӧлысь адямиос, солэн визьлыкез сярысь кылэм вань эксэйёс дорысь адямиос Соломонлэсь визьлыко веранъёссэ кылзыны ветлӥзы.

  


  *а4:22 мера – еврей кылын кор; ог 220 литр пызь тэрымон сосуд

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  5-тӥ ЛЮКЕТ


  1 Соломонэз атаез интые, вӧйын зырӟыса, эксэе пуктэм сярысь кылэм бераз Тирлэн эксэез Хирам Соломон доры медооссэ ыстӥз; уго Хирам Давидлы вань улытозяз эш вал. 2 Соломон Хирам доры тазьы вераны ыстӥз: 3 «Тон тодӥськод, котыр ёросъёсысь калыкъёсын ожмаськыса улэмен сэрен соосты Кузё-Инмар Давидлэн пыд улаз понытозь, мынам атае, Давид, Инмарезлэн Кузё-Инмарлэн нимызлы сӥзем корка пуктыны ӧз быгаты. 4 Нош та виын Инмаре Кузё-Инмар мыным котыр ласянь каньыллык сётӥз: тушмонъёс но ӧвӧл, могӟетъёс но ӧвӧл. 5 Тани, мон Инмарелэн Кузё-Инмарлэн нимызлы сӥзем корка пуктыны малпасько, кызьы Кузё-Инмар атаелы, Давидлы, вераз вал: ”Эксэй пукон вылад тон интые пуксёно тынад пиед, кудзэ Мон пукто, Мынам нимылы сӥзем корка пуктоз”. 6 Озьы бере, Ливанысь кедырпу кораны кос; мынам ляльчиосы тынад ляльчиосыныд огазьын луозы, тынад ляльчиосыдлы уждун тыро, кӧня дун пуктод; тон тодӥськод уго, тынад Сӥдонад улӥсьёсыд кадь мынам кор кораны быгатӥсьёсы ӧвӧл».


  7 Соломонлэсь верам кылъёссэ кылыса, Хирам туж шумпотӥз, со шуиз: «Данлыко Кузё-Инмар, та трос лыдъем калыкен кивалтыны Давидлы визьлыко пи Сётӥсь!» 8 Хирам Соломонлы тазьы вераны ыстӥз: «Адямиос пыр ыстэм ивордэ, ваньзэ сак кылзӥ; кедырпуос, кипариспуос пумысен вань куронъёстэ быдэсто. 9 Мынам ляльчиосы соосты Ливанысь зарезь дуре нуллозы, зарезь вылтӥ пурен мыным возьматэм интыяд вутто, отчы соосты огазе тыро, тон отысь басьтод; но тон мынэсьтым мылкыд каронме быдэсты: мынам юртам нянь нуллы». 10 Хирам Соломонлы кедырпу, кипариспу кӧня кулэ, сомында сётӥз. 11 Нош Соломон Хирамлы солэсь калыксэ сюдыны кызь сюрс мера-кор чабей, кызь мера-кор вӧйпу мульыысь пызьыртэм вӧй сётылӥз; Соломон Хирамлы арлы быдэ тамында сётылӥз. 12 Кузё-Инмар Соломонлы визьлык сётӥз, кызьы солы сӥзьыса вераз вал. Хирамен Соломон тупаса улӥзы, куспазы эшъяськон кусып кылдытӥзы.


  13 Быдэс Израилез Соломон эксэй ас вылаз ужатӥз; куамын сюрс мурт со вылэ ужаса улӥз. 14 Вошъяськыса, толэзьлы быдэ дас сюрс муртэн Ливанэ ыстылӥз: одӥг толэзьзэ соос Ливанын улӥзы, нош кык толэзьзэ – доразы. Адонирам соосын кивалтыса улӥз. 15 Соломонлэн вал на сизьымдон сюрс мурт секыт арбериосты нуллӥсьёсыз, тямыстон сюрс мурт гурезьёсын из кораса улӥсьёсыз, 16 ужлэсь мынэмзэ чакланы Соломонлэсь куинь сюрс куинь сю пуктэм кивалтӥсьёссэс лыдэ басьтытэк. 17 Эксэй коркалы инъет пуктон понна бадӟымесь изъёс, дуно изъёс, вӧлыса дасям изъёс нуллыны косӥз. 18 Со изъёсты Соломонлэн ужасьёсыз, Хирамлэн ужасьёсыз, Гивалын улӥсьёс вӧлӥзы; корка пуктыны [куинь ар ӵоже] коръёс, изъёс дасязы.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  6-тӥ ЛЮКЕТ


  1 Израиль пиослэн Египет музъемысь потэмзылэн ньыль сю тямыстонэтӥ араз, Соломонлэн Израильлы ньылетӥ арзэ эксэй луоназ, зӥф – кыкетӥ толэзе, со Кузё-Инмарлы храм пуктыны кутскиз. 2 Кузё-Инмарлы Соломонлэн пуктэм храмезлэн кузьдалаез куатьтон гырпум кузьда вал, пасьталаез кызь, ӝуждалаез куамын гырпум ӝужда; 3 корказез кызь гырпум кузьда, пасьталаез храмлэн пасьталаеныз огкадь, храмлэн азяз пасьталаез дас гырпум пасьта вал. 4 Корка усьяськисьтэм, чалышвыл мынӥсь решёткаё укноос пуктӥз. 5 Храмлэн борддор котыртӥз пристрой лэсьтӥз, храм котыртӥ, давир котыртӥ но; котыр висъетъёс лэсьтылӥз. 6 Пристройлэн улысь люкетэзлэн пасьталаез вить гырпум пасьта, шорысь люкетэзлэн – куать гырпум, нош куинетӥезлэн пасьталаез сизьым гырпум пасьта вал; храмлэн кыр палтӥз пристрой храмлэн борддоръёсыз борды медаз йӧтӥськы шуыса, висъёс (уступъёс) лэсьтӥзы. 7 Храмез пуктыку, вӧлыса дасям изъёсты уже кутӥзы; молот куара но, ожон куара но, мукет нокыӵе но корт арбериослэн куаразы храм пушкын сое пуктыкузы ӧз кылӥськы. 8 Шорысь люкетэ пырон храмлэн бурпалаз вал. Котырес тубат кузя шорысь люкетэ пырылӥзы, нош отысен – куинетӥ люкетэ. 9 Храмез пуктыса быдэстэм бере сое кедырпулъёсын шобыртӥз. 10 Храмлэн урдэсказ вить гырпум ӝуждаесь висъетъёс пуктылӥз; храм борды соосты кедырпу коръёсын юнматӥз.


  11 Кузё-Инмар дорысь Соломонлы таӵе кылъёс верамын вал: 12 «Тани, тон храм пуктӥськод; Мынам пуктон-косонъёсыя улӥд ке, верам кылъёсме быдэсъяд ке, вань курон-косонъёсме чакласа-утьыса улӥд ке, соку Мон атаедлы, Давидлы, верам кылме тон вылын быдэсто. 13 Соку Мон израиль пиос пӧлын уло, израиль калыкме уг кушты».


  14 Соломон храм пуктӥз, быдэстӥз сое. 15 Храм борддорез пуш палтӥз кедырпулэн шуккиз; выж вылысен вӧлдэтозяз пулэн шуккиз, выж вылэ кипарис пул вӧлдӥз. 16 Храмлэн бертӥз, дурысеныз кызь гырпум кельтыса, борддор лэсьтӥз; борддорзэ но, вӧлдэтсэ но кедырпулэн шуккиз, Святойлэсь но Святой интылы давир пуктӥз. 17 Храмлэн азьпал люкетыз ньыльдон гырпум кузьда вал. 18 Храмлэн пушказ, кедырпулъёс вылэ вандылыса, киярлы, вайёссэ лэзьям сяськалы укшась макеос суредазы; ваньмыз кедырпулэн шобыртэмын, изъёс ӧз адӟиське. 19 Кузё-Инмарлэн сӥзён-косонэныз ковчегез интыян понна храмлэн пушказ давир пуктыса дасяз. 20 Давирлэн кузьдалаез кызь гырпум кузьда, пасьталаез кызь гырпум пасьта, ӝуждалаез кызь гырпум ӝужда; чылкыт зарниен сое шобыртӥз; кедырпулэсь лэсьтэм курбон сётон ӝӧкез но шобыртӥз. 21 Храмлэсь пушсэ Соломон чылкыт зарниен шобыртӥз, давир азе зарни жильы кыскиз, давирез зарниен шобыртӥз. 22 Быдэс храмез зарниен шобыртӥз, быдэс храмез пумозяз, давир азьын сылӥсь курбон сётон ӝӧкез но быдэссэ зарниен шобыртӥз.


  23 Давир пушкы вӧйпулэсь дас гырпум ӝуждаем кык херувимъёс лэсьтӥзы. 24 Херувимлэн одӥгез бурдыз вить гырпум кузьда, мукетыз бурдыз вить гырпум кузьда; одӥг бурд йылысеныз мукет пал бурд йылозяз – дас гырпум. 25 Дас гырпум кузьда ик вал мукетыз но херувим; одӥг быдӟаесь, одӥг тусъемесь вал кыкез ик херувимъёс. 26 Одӥгезлэн херувимлэн ӝуждалаез дас гырпум ӝужда, мукетызлэн херувимлэн но со ӝужда ик. 27 Херувимъёсты со храмлэн пуш пал люкетаз пуктӥз. Херувимъёслэн бурдъёссы вайяськыса улӥзы, одӥгезлэн бурдыз огпал борддоре вуэ, нош мукетызлэн херувимлэн бурдыз мукет борддор дорозь вуэ вал; нош мукетъёсыз бурдъёссы храм шорын ваче бурд вуылӥзы. 28 Херувимъёсты со зарниен шобыртӥз.


  29 Храмлэн вань борддоръёсаз, котыр ласянь вӧлыса-вандылыса, херувимъёсты, пальмапуосты лэсьтӥз, ошылӥськем ваё сяськаосты – кырласянь но, пушласянь но лэсьтӥз. 30 Храмлэсь пуш паласьсэ но, кыр паласьсэ но выжзэ зарниен шобыртӥз. 31 Давире пырон ӧсъёссэ вӧйпулэсь лэсьтӥз, янакъёссэ вить сэрего кариз. 32 Ӧсъёслэн кык пал люкетъёсазы, вӧйпулэсь вӧлыса-вандылыса, херувимъёсты, пальмапуосты, ошылӥськем ваё сяськаосты лэсьтӥз но зарниен шобыртӥз; херувимъёсты но, пальмапуосты но зарниен шобыртӥз. 33 Храме пырон ӧсэз ньыль сэрего, вӧйпулэсь лэсьтӥз, 34 кыксэ ӧсэз кипариспулэсь лэсьтӥз; одӥг ӧслэн кыкез ик люкетэз вырыса улӥз, мукетызлэн ӧслэн но кыкез ик люкетэз вырисесь вал. 35 Соос вылэ херувимъёсты, пальмапуосты, ошиськись ваё сяськаосты вӧлыса-вандылыса лэсьтӥз, соосты зарниен шобыртӥз. 36 Пушкысь азбарез куинь рад вӧлэм изъёсын котыртӥз, одӥг радзэ ньыль сэрго вӧлэм кедырпуэн котыртӥз.


  37 Ньылетӥ араз, Зӥф толэзе [кыкетӥ толэзе] Кузё-Инмарлэн храмезлы инъет понӥз. 38 Нош дас одӥгетӥ араз, Бул толэзе – со тямысэтӥ толэзь – храмез но маиз солэн вань, вань люкетъёсыныз-арбериосыныз валче пуктонзэ со йылпумъяз; сизьым ар ӵоже сое лэсьтӥз.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  7-тӥ ЛЮКЕТ


  1 Нош аслэсьтыз корказэ Соломон дас куинь ар ӵоже лэсьтӥз, быдэс корка пуктонзэ йылпумъяз. 2 Корказэ со Ливанысь ваем коръёслэсь пуктӥз, кузьдалаез сю гырпум кузьда, пасьталаез витьтон гырпум пасьта, нош ӝуждалаез куамын гырпум ӝужда вал, ньыль чур кедырпу юбоос сылӥзы; кедырпу коръёс юбоос вылэ тыремын вал. 3 Ньыльдон вить юбоосы пыкиськись коръёс вылэ кедырпулэсь липет лэсьтэмын, чурлы быдэ дас вить кор понэмын вал. 4 Укно янакъёс куинь радэн сылӥзы; куинь радъем укноос огзылы огзы ваче пумит учкыса улӥзы. 5 Вань ӧсъёс, ӧс янакъёс ньыль сэрего карыса лэсьтэмын, укноос куинь радэн огзылы огзы ваче пумит учкыса улӥзы. 6 Притворзэ юбоослэсь лэсьтӥз, витьтон гырпум кузьда вал со, пасьталаез куамын гырпум, солэн азьпалаз корказь, юбоос, соослэн азязы ӧс кусып. 7 Эшшо престолэн притвор лэсьтӥз на, отысен со судить карылӥз; суд лэсьтыны притвор лэсьтӥз, выжзэ кедырпулъёслэсь лэсьтӥз. 8 Солэн улоно корказ, притворлэн бераз та выллем ик лэсьтэм азбарез вал. Фараонлэсь нылзэ кышно басьтэм бераз Соломон солы корка пуктӥз, отчы таӵе ик притвор лэсьтӥз.


  9 Ваньмыз таос дуно изъёслэсь лэсьтэмын, соосты быдӟалазыя вӧлыса лэсьтӥзы, бычкыен вандылӥзы, кыр ласянь но, пуш ласянь но, инъетысеныз липетозяз, кыр паласеныз бадӟым азбарозь. 10 Инъет карыса, дуно изъёс, бадӟым изъёс, дас гырпум кузьда изъёс, тямыс гырпум кузьдаесь изъёс понэмын; 11 вылтӥз быдӟалазыя вӧлыса дасям дуно изъёс, кедырпу понэмын.


  12 Бадӟым азбар вӧлыса дасям изъёсын куинь радэн котыртэмын, одӥг радэз кедырпу коръёсын кенерамын; озьы ик каремын вал Кузё-Инмарлэн храмезлэн пуш азбараз, храмлэн притвораз.


  13 Соломон эксэй Тирысь Хирамез ӧтьыса вайиз, 14 Неффалим выжыысь палкышнолэсь пизэ. Солэн атаез, Тир пи, ыргон арбериос лэсьтыса улӥз; ыргонлэсь пӧртэм арбериос лэсьтылыны Хирамлэн быгатонлыкез, устолыкез, салятэз вал.


  Соломон эксэй доры лыктӥз но со дорын пӧртэм арбериос лэсьтыса улӥз: 15 со кык ыргон юбо лэсьтӥз, кыкез ик дас тямыс гырпум ӝужда, дас кык гырпум кузьда гозы созэ но, тазэ но юбоез котыртыны тырмиз; 16 ыргонэз ӵыжатыса юбоослэн йылазы понон понна кык венец лэсьтӥз: одӥгез венец вить гырпум ӝужда, мукетыз но венец вить гырпум ӝужда; 17 юбоос йылысь венецъёслы пуныса лэсьтэм сетка, жильылы укшась шнуръёс – сизьымез одӥгаз венецын, сизьымез мукетаз венецын. 18 Тазьы со юбоос лэсьтӥз, юбоос йылысь венецъёсты шобыртон понна сетка котыре кык рад гранат улмоос лэсьтӥз; мукетызлы венецлы но тазьы ик лэсьтӥз. 19 Нош притворын юбоос йылысь венецъёс лилия сяськалы укшатыса лэсьтэмын, ньыль гырпум ӝуждаесь. 20 Кыказ ик юбоос йылын венецъёс, сетка вӧзысь, зӧк интылэн йылаз ик; мукетызлэн венецлэн но котыртӥз радэн-радэн кык сю гранат улмоос лэсьтэмын. 21 Храмлэн притворез вӧзы юбоос пуктӥз; бурпалаз юбо пуктӥз но солы Иахин ним сётӥз, паллян палаз юбо пуктӥз но солы Воаз ним сётӥз. 22 Юбоос йылэ венецъёс пуктӥз, лилия сяськалы укшатыса, соос лэсьтэмын вал. Тазьы йылпумъяськиз юбоосты пуктылон уж.


  23 Ыргонэз ӵыжатыса, зарезь лэсьтӥз – дурысеныз дурозяз дас гырпум кузез – чылкак котырес вал со, вить гырпум ӝуждалаез, куамын гырпумъем гозы сое котыртыны тырмиз. 24 Солэн дуртӥз котькуд гырпум кузьда интыын киярлы укшась дас чеберъянъёс лэсьтӥзы, кык радэн соос зарезь котыре интыязы; киярлы укшась макеос зарезен огазе ӵыжатыса лэсьтэмын вал.


  25 Зарезь дас кык ошъёс вылын сылӥз: куинез уйпала учкыса сылӥзы, куинез – шундыпуксён пала, куинез – лымшоре, куинез шундыӝужан пала учкыса сылӥзы; зарезь соос вылын кыллиз, ошъёс берынызы зарезь улын сылӥзы. 26 Солэн зӧкталаез кикур зӧкта, солэн дуръёсыз чашалы укшатыса лэсьтэмын, вайёссэ лэзьям лилия сяськалы со укша вал. Отчы кык сюрс бат ву тэрылӥз.


  27 Со ыргонлэсь дас пуктэтъёс лэсьтӥз; котькудӥз но со ньыль гырпум кузьда, пасьталаез ньыль гырпум пасьта, ӝуждалаез куинь гырпум ӝужда. 28 Тани со пуктэтъёс кызьы лэсьтэмын: соослэн борддоръёссы вал, борддоръёс сэрегысь пластинкаос вискы лэсьтэмын; 29 сэрегысь пластинкаос вискысь борддоръёс вылын левъёс, ошъёс, херувимъёс лэсьтэмын; сэрегысь пластинкаос вылын но, ошъёслэн, левъёслэн улӥязы но, вылӥязы но ошиськыса улӥсь сяська тугокоос лэсьтэмын; 30 котькуд пуктэтлэн ньыль ыргон питранэз, ыргон питранлэн черсэз ыргонлэсь ик лэсьтэмын. Ньыль сэрегаз ик пельпумлы укшась мычиськыса улӥсь макеосыз вал, соос котькуд сяська тугоко вӧзын, чашалэн улаз, ултӥз ӵыжатыса лэсьтэмын.


  31 Пушкысь тугоко дорысен йылӥозяз пасез одӥг гырпум кузьда; солэн пасез котырес, юболэн пуктэтэзлы укша, одӥг но ӝыны гырпум кузьда; пась вӧзын ӵыжатыса-вӧлыса лэсьтэм чеберъянъёс; нош урдэс борддоръёсыз котыресэсь ӧй вал, ньыль сэрегоесь вал. 32 Борддоръёслэн улазы ньыль питранэз, питранъёслэн черссы пуктэтын; котькуд питранлэн ӝуждалаез одӥг но ӝыны гырпум ӝужда. 33 Питранъёс уроболэн поглянъёсыз кадь ик лэсьтэмын; черсъёссы, эгесъёссы, поглян пиньёссы, спицаоссы – ваньзы ӵыжатыса кисьтэмын. 34 Котькуд пуктэтлэн ньыль сэрегаз ик ньыль мычиськыса улӥсь макеез вал; пуктэт пушкысь мычиськыса улӥсь макеос потӥзы. 35 Пуктэтлэн йылӥяз ӝыны гырпум ӝужда котырес ӝутскыса улӥсь арбериез вал; пуктэтлэн йылысьтыз кутонъёсыз но, борддорез но одӥг арберилэсь лэсьтэмын. 36 Кутонъёсызлэн вылазы, борддоръёсыз борды ӵыжатыса-вӧлыса херувимъёсты, левъёсты, пальмапуосты лэсьтӥз – кытчы, кӧня инты сюроз, нош котыразы ошиськыса улӥсь сяська тугокоос лэсьтӥз. 37 Тазьы со дас пуктэтъёс лэсьтӥз: ваньзы соос одӥг кадь ӵыжатыса-кисьтыса лэсьтэмын, одӥг кадь быдӟалазы, одӥг кадь вылтуссы.


  38 Ыргонлэсь дас мисьтӥськон лэсьтӥз, котькудаз мисьтӥськонэ ньыльдон бат ву тэре, котькудӥз мисьтӥськон ньыль гырпум ӝужда, котькудаз дас пуктэт вылын мисьтӥськон сылӥз. 39 Пуктэтъёсты тазьы интыяз: витьсэ храмлэн бурпалаз пуктӥз, витьсэ храмлэн паллян палаз, нош зарезез храмлэн бурпалаз, шундыӝужанэн лымшор вискы пуктӥз. 40 Хирам мисьтӥськонъёс, лопаткаос, чашаос лэсьтӥз.


  Соломон эксэй дорын Кузё-Инмарлы храм лэсьтонзэ ваньзэ Хирам йылпумъяз: 41 кык юбо но соос йылысь чашалы укшась кык венецъёс; юбоос йылысь венецъёсты шобыртыны кык сеткаос. 42 Кык сеткаос бордысь ньыль сю гранат улмоос; котькуд сеткалы кык радэн гранат улмоос, юбоос йылысь кык венецъёсты шобыртон понна лэсьтӥз; 43 дас пуктэтъёс, пуктэтъёс вылэ дас мисьтӥськонъёс интыяз; 44 одӥг ыргон зарезь но зарезь улэ дас кык ыргон ошъёс пуктӥз; 45 тазъёс, лопаткаос, чашаос лэсьтӥз. Соломон эксэй дорын Кузё-Инмарлэн храмезлы Хирам вань арбериосыз ыргонэз волятыса лэсьтӥз. 46 Эксэй соосты кисьтӥз горд сюё музъемын, Иордан вӧзын, Сокхофен Цартан вискын. 47 Вань та арбериосты Соломон интыязы пуктылӥз. Туж но туж трос луэменызы, ыргонлэн весэз лыдъямын ӧвӧл.


  48 Кузё-Инмарлэн храмысьтыз вань арбериосты Соломон лэсьтӥз: зарнилэсь курбон сётон ӝӧк, курбон нянь тырон зарни ӝӧк; 49 лампада пуктонъёс – витез бурпалаз, витез паллян палаз – храмлэн пыдлось висъетэз азе, соос чылкыт зарнилэсь лэсьтэмын; сяськаос, лампадаос, кискачъёс – ваньзы зарнилэсь лэсьтэмын; 50 тусьтыос, пуртъёс, чашаос, тэркыос, кадилоос чылкыт зарнилэсь лэсьтэмын, храм пушкысь Святойлэсь но Святой интыяз пырон ӧсъёссылэн, храме пырон ӧсъёслэн ӟирыоссы зарнилэсь ик лэсьтэмын.


  51 Тазьы Соломон эксэй Кузё-Инмарлэсь храмзэ лэсьтон вань ужъёсты быдэстӥз. Атаезлэсь, Давидлэсь, сӥзиськемзэ Соломон вайиз; азвесез, зарниез, пӧртэм арбериосты Кузё-Инмарлэн храмысьтыз узырлык тыронэ поныны сётӥз.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  8-тӥ ЛЮКЕТ


  1 Израиль калыклэсь тӧрооссэ, вань выжыослэсь кивалтӥсьёссэс, израиль семьяослэсь кузёоссэс Соломон эксэй Иерусалиме Кузё-Инмарлэсь сӥзён-косонэн ковчегзэ Давидлэн городысьтыз, Сӥонысь, ваён понна ас дораз ӧтчаз.


  2 Афаним нимо сизьыметӥ толэзе вань израиль калык Соломон эксэй доры празднике люкаськиз. 3 Израильлэн вань тӧроосыз лыктӥзы.


  Священникъёс ковчегез ӝутӥзы, 4 Кузё-Инмарлэсь ковчегзэ ки йылазы нуизы, вӧсяськон скинияез но, со пушкысь вӧсяськонын кутӥськись сосудъёсты, арбериосты но; соосты священникъёс, левитъёс нуизы. 5 Нош Соломон эксэй но со доры люкаськем вань израиль калык ковчеглэн азьпалаз мынӥзы, лыдъяны луонтэм трос ыжъёсты, кечъёсты, ошъёсты курбон сётылӥзы. 6 Кузё-Инмарлэн сӥзён-косонэныз ковчегез священникъёс храмлэн Давираз, Святойлэсь но Святой интые, херувимъёслэн бурд улазы, ас интыяз пыртӥзы. 7 Ковчег сылон инты йылын херувимъёс бурдъёссэс вайяса улӥзы, вылысен ковчегез но, сюрыосты но херувимъёс шобыртыса возизы.


  8 Сюрыос мычиськыса улӥзы, соослэн йылъёссы давир азьысь вӧсяськон интыысен адӟиськыса улӥзы, но педло паласен ӧз адӟиське; соос туннэ нуналозь но отын.


  9 Ковчег пушкын кык изпулъёс сяна номыриз но ӧй вал, соосты израиль пиос Египет музъемысь потэм бере, Кузё-Инмар соослы сӥзён-косон сётэм бере Моисей Хоривысен отчы понӥз. 10 Вӧсяськон коркась священникъёс потэм бере Кузё-Инмарлэн корказ пилем пачылаз пыриз. 11 Пилемен сэрен священникъёс служить карон понна султыны ӧз быгатэ, уго Кузё-Инмарлэн пиштӥсь данлыкез Кузё-Инмарлэсь храмзэ пачылмытӥз.


  12 Соку Соломон шуиз: «Кузё-Инмар шуиз, Солэн пеймыт азьын улыны эрикез вань. 13 Мон Тыныд улыны храм пуктӥ, пумтэм вапумъёс ӵоже Тон отын мед улод». 14 Собере эксэй ымнырыныз аслазъёс пала берытскиз, вань люкаськем израиль калыкез бакель кариз – вань люкаськем израиль калык пыд йылаз сылӥз – 15 соку со шуиз: «Данлыко Израильлэн Инмарез Кузё-Инмар, Аслаз кылыныз-ымыныз атаелы, Давидлы, верамзэ Со туннэ Аслаз киыныз быдэстӥз! Со шуиз: 16 Египетысь Аслэсьтым калыкме поттон нуналысен Израильысь одӥг выжылэсь но городзэ отчы храм пуктыны ӧй бырйы, кытын Мынам нимы мед улысал; [Аслам нимылы улыны Иерусалимез бырйи], Аслам израиль калыкелы кивалтӥсь луыны Давидэз бырйи. 17 Мынам атаелэн, Давидлэн, малпанэз вал Израильлэн Инмарезлэн Кузё-Инмарлэн нимызлы сӥзем храм пуктыны. 18 Нош Кузё-Инмар атаелы, Давидлы, шуиз: ”Тынад сюлмад Мынам нимылы сӥзем храм пуктыны малпан улэ; тынад сюлмад сыӵе малпан улэ – умой со; 19 но тон храм уд пукты, макес вискысьтыд потэм пиед Мынам нимылы сӥзем храм пуктоз”. 20 Кузё-Инмар Аслэсьтыз верам кылзэ быдэстӥз. Кызьы вераз Кузё-Инмар, мон атаелэн, Давидлэн, интыяз луи, Израильлэн эксэй пукон вылаз пукси но Израильлэн Инмарезлэн Кузё-Инмарлэн нимызлы сӥзем храм пуктӥ; 21 отчы мон ковчеглы инты дасяй, ковчег пушкын Кузё-Инмарлэн атайёсынымы, соосты Египет музъемысь поттэм бераз, кусып кылдытон сярысь сётэм сӥзён-косонэз возиське».


  22 Вань израиль калыклэн люкаськонэзлэн азьпалаз, Кузё-Инмарлэн курбон сётон ӝӧк азяз султыса, Соломон киоссэ ин пала ӝутыса 23 шуиз: «Израильлэн Инмарез Кузё-Инмар! Инмын вылӥын но, музъем вылын улӥын но Тон кадез Инмар ӧвӧл. Тон сӥзён-косондэ утиськод, чылкыт сюлмынызы Тынад азьтӥд ветлӥсь ляльчиосыдлы гажан-жаляндэ возьматӥськод.


  24 Аслад ляльчиедлы, мынам атаелы, Давидлы, мар верад, сое быдэстӥд, мар кылыныд-ымыныд верад, та нуналэ сое Ас киыныд быдэстӥд. 25 Израильлэн Инмарез Кузё-Инмар, табере Аслад ляльчиедлы, мынам атаелы, Давидлы, тазьы солы верам кылъёстэ быдэсты: ”Тынад пиосыд ас сюрес вылазы возиськизы ке, тон кадь Мынам азьтӥм ветлӥзы ке, Мынам азям Израильлэн эксэй пукон вылаз тынад бордысь потэм пукисед уз быры”. 26 Нош али, Израильлэн Инмарез, Ас ляльчиедлы, мынам атаелы, Давидлы, верам кылыд шонерлыко мед луоз!


  27 Зэм ик, Инмарлы-а музъем вылын улоно? Ин но, инъёслэн инзы но Тонэ тэрытыны уг быгато, уката ик таиз, [Тынад нимыдлы сӥзьыса] пуктэм храме. 28 Аслад ляльчиедлэсь вӧсяськемзэ кабыл басьты, солэсь куриськонзэ санэ пон, Инмаре Кузё-Инмаре; Ас ляльчиедлэсь туннэ вазиськемзэ, вӧсяськемзэ кыл. 29 Нуназе но, уйин но син азяд возь та храмез но, та интыез но, кудӥз сярысь Тон шуид: ”Отын Мынам нимы улоз”; та интыын Ас ляльчиедлэсь вӧсяськемзэ кыл. 30 Ас ляльчиедлэсь, Аслад израиль калыкедлэсь, та интыын вӧсяськизы ке, вӧсяськемзэс кыл; Аслад улон интыысеныд, Инмысен, кыл милемыз, жаля-уть милемыз.


  31 Кин ке матысезлы пумит сьӧлыказ но, сое кыл сётыны куризы ке, со кыл мед сётоз, кыл сётон понна та храме курбон сётон интыяд лыктӥзы ке, 32 соку Тон Инмысен кыл но Ас ляльчиосыдлы суд лэсьты, янгышоез янгыше уськыты, лэсьтэм ужзэ ас йыр вылаз пон, нош шонер лэсьтӥсез шонере потты, шонер ужъёсызъя пунэмзэ берыкты.


  33 Тон азьын сьӧлыкаса улэмез понна израиль калыктэ тушмон погыртӥз ке, нош соос нош ик Тон пала берытскизы ке, Тынэсьтыд нимдэ данъязы ке, та храмын Тонэ куризы ке, сюлворизы ке, 34 соку Тон Инмысен куремзэс кыл но израиль калыкедлэсь сьӧлыксэ кушты, соосты атайёссылы сётэм музъемад берыкты.


  35 Тон азьын сьӧлыкаса улэмзы понна ин ворсаськиз ке, зор ӧз ни ке луы, та интыын соос вӧсяськизы ке, Тынэсьтыд нимдэ данъязы ке, сьӧлыксылэсь палэнскизы ке, – уго Тон соосты зӥбыт-востэм карид, 36 соку Инмысен кыл но Ас ляльчиосыдлэсь, израиль калыкедлэсь, сьӧлыксэс кушты, мыныны ӟеч сюрес возьматы, Ас калыкедлы люкетлы сётэм музъем вылад зор кисьты.


  37 Музъем вылын сютэм ар луоз-а, сьӧдчер вуоз-а, ӵушкась-сутӥсь тӧл лыктоз-а, сынэм висён, саранча, нумыръёс, тушмон сое ас музъем вылаз ӝикатыны кутскоз-а, кыӵе ке шугадӟон, висён-чер луоз-а, 38 вань израиль калыкед пӧлысь кыӵе ке адямилэсь вӧсяськонзэ, куриськонзэ, сюлмынызы шуге-леке сюронзэс шӧдыса, та храм пала кизэс вӧлъязы ке, 39 Инмысен, улон интыысеныд, кыл но простить кар; котькудӥзлы пунэмзэ берыкты, лэсьты солэн улэм сюресэзъя, кызьы Тон солэсь сюлэмзэ адӟод, уго одӥг Тон гинэ вань адями пиослэсь сюлэмзэс тодӥськод: 40 атайёсмылы сётэм музъем вылад вань улоно нуналъёссы ӵоже соос Тынэсьтыд курданэн мед улозы.


  41 Израиль калыкед пӧлысь потымтэ, мурт выжыысь потэм адями Тынад нимыд понна кыдёкысь шаеръёсысь лыктӥз ке, – 42 уго соос кылозы Тынад быдӟым нимыд сярысь, Тынад вӧлъям киыд сярысь, кужмо суйбыгытэд сярысь, – со адями лыктоз но та храм дорын вӧсяськиз ке, 43 Инмысен, улон интыысеныд, Тон кыл сое, мурт выжыысь лыктэм адями Тынэсьтыд мар гинэ уз куры, ваньзэ санэ пон, музъем вылысь вань калыкъёс Тынэсьтыд нимдэ мед тодозы, Тынэсьтыд кышканэн мед улозы, кызьы кышканэн улэ израиль калыкед, мед тодозы, мынам пуктэм храме Тынад нимыныд нимамын шуыса.


  44 Куке калыкед тушмонэзлы пумит Тынад возьматэм сюрестӥд мыныны потӥз ке, быръем городэд шоры берытскыса, Тынад нимыдлы сӥзьыса пуктэм храме пала учкыса, Кузё-Инмарлы вӧсяськиз ке, 45 Инмысен соослэсь вӧсяськемзэс, куриськемзэс кыл, мар соослы кулэ, куремзэс быдэсты.


  46 Тон азьын соос сьӧлыказы ке, – уго сьӧлыкасьтэм адями ӧвӧл, – соослы вождэ поттӥд ке, соосты тушмон киулэ сётӥд ке, нош пленэ кутэмъёс соосты кыдёкысь-а, матысь-а тушмон музъеме нуизы ке, 47 пленэ шедем музъемын улыкузы валатскыса, Тон пала кариськыса, пленэ кутэм музъемын Тыныд вӧсяськыны кутскизы ке: ”Ми сьӧлыкамы, законлы пумит уж лэсьтӥмы, ми янгышесь”, 48 тушмонлэн пленэ нуэм музъемысеныз Тыныд вань сюлмынызы, вань лулынызы вазиськизы ке, соослэн атайёссылы сётэм музъем пала, Тынад быръем городэд пала, Тынад нимыдлы сӥзем мынам пуктэм храме пала берыктӥськыса, Тыныд вӧсяськизы ке, 49 соку Инмысен, улон интыысеныд, соослэсь вӧсяськемзэс, куриськемзэс кыл, мар соослы кулэ, куронзэс быдэсты. 50 Ас калыкедлэсь, Тон азьын лэсьтэм вань сьӧлыкъёссэ, Тон азьын лэсьтэм вань янгыш ужъёссэ простить кар; кинъёс соосты пленэ нуизы, соослэн сюлмазы жалян пырты, соос соосты вӧсь карыса медаз возе: 51 уго соос Тынад калыкед – корт гурысь, Египетысь поттэм люкетэд. 52 Ас ляльчиедлэсь вӧсяськемзэ кылыны, Ас израиль калыкедлэсь вӧсяськемзэ кылыны [пельёсыд но], синъёсыд но усьтэмын мед луозы, соос Тыныд вазиськизы ке, соосты Тон кылыны мед быгатод. 53 Дунне Кутӥсь Кузё-Инмаре, атайёсмес Египетысь поттыкуд, Моисей ляльчиед пыр верам кылыдъя дунне вылын улӥсь вань калыкъёс пӧлысь Тон соосты Аслыд люкетлы висъяд!»


  54 Кузё-Инмар азьын тазьы вӧсяськем, куриськем бераз Соломон Кузё-Инмарлэн курбон сётон ӝӧк дорысьтыз пыдес вылысьтыз султӥз, киосыз инбам пала вӧлъямын вал. 55 Вань люкаськем израиль калыкез сылыса бадӟым куараен бакель карыса шуиз: 56 «Данлыко [Инмар] Кузё-Инмар, Аслаз израиль калыкезлы каньыллык сётӥз, кызьы Со вераз вал! Моисей ляльчиез пыр Солэн верам одӥгез но ӟечлыко кылыз быдэсмытэк ӧз кыльы. 57 Инмармы Кузё-Инмар котьку милемын мед луоз, кызьы Со атайёсынымы огазьын вал, милемыз медаз кушты, огнамес медаз кельты, 58 Ас палаз сюлэммес мед берыктоз но ми Солэн вань сюресъёсыз кузя ветлыны мед быгатомы, Солэсь атайёсмылы сӥзьыса сётэм курон-косонъёссэ, пуктон-косонъёссэ, законъёссэ чакласа-утьыса мед уломы. 59 [Туннэ] Кузё-Инмар азьын вӧсяськем кылъёсы уйин но, нуназе но Инмармылы Кузё-Инмарлы матын мед луысалзы но Со Ас ляльчиезлы мар солы кулэ, Аслаз калыкезлы мар кулэ, сое мед лэсьтысалзы, нуналысь нуналэ, 60 вань калыкъёс мед тодысалзы, Кузё-Инмар – со Инмар, Со сяна мукет инмар ӧвӧл шуыса. 61 Сюлэмды быдэсак Инмармылы Кузё-Инмарлы сётэмын мед луоз но Солэн пуктон-косон сюрес вылтӥз ветлыны мед быгатоды, али кадь курон-косонъёссэ быдэсъяса мед улоды».


  62 Эксэй но соин ӵош вань израиль калык Кузё-Инмарлы курбон сётӥзы. 63 Тупаса улон понна Соломон Кузё-Инмарлы курбон карыса кызь кык сюрс таза пудо, сю кызь сюрс векчи пудо сётӥз. Тазьы эксэй вань израиль калыкен ӵош Кузё-Инмарлы сӥзем храмез вӧсязы. 64 Со нуналэ ик эксэй Кузё-Инмарлэн храм азьысьтыз азбарлэсь шор люкетсэ вӧсяз, отын тылын сутӥськись курбон, нянь курбон сётӥз, тупаса улонлы сӥзьыса, кӧез-вӧез курбонлы сётӥзы, малы ке шуоно Кузё-Инмар азьысь ыргонлэсь лэсьтэм курбон сётон ӝӧк тылын сутӥськись курбонэз, нянь курбонэз, тупаса улонлы сӥзем кӧй-вӧйзэ поныны пичи вал.


  65 Со виын Соломон Инмармы Кузё-Инмар азьын праздник ортчытӥз, соин ӵош вань израиль калык вал – бадӟым люкаськон отчы лыктӥз Емафе пырон дорысен Египет шур дорысь; [сиизы, юизы, вӧсяськизы Инмармы Кузё-Инмар азьын пуктэм храм дорын] – сизьым нунал, эшшо сизьым нунал – дас ньыль нунал ӵоже. 66 Тямысэтӥ нуналаз Соломон калыкез лэзиз. Эксэйлы ӟеч кылъёс веразы но вань ӟечез понна, мае Кузё-Инмар Давид ляльчиезлы, израиль калыкезлы лэсьтӥз, сюлмынызы шумпотыса, шулдыръяськыса, доразы кошкизы.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  9-тӥ ЛЮКЕТ


  1 Кузё-Инмарлэсь храмзэ, эксэй корка пуктонзэ – ваньзэ, мае Соломонлэн лэсьтэмез потэ вал, быдэстӥз, но 2 соку Соломонлы Кузё-Инмар кыкетӥ ползэ возьматскиз, Гаваонын кадь ик. 3 Кузё-Инмар солы шуиз: «Мон кылӥ тынэсьтыд вӧсяськемдэ, Мынэсьтым мар курид, сое но кылӥ; [тынад вӧсяськемедъя ваньзэ лэсьтӥ]. Пумтэм вапумъёсы Мынам нимы отын мед улоз шуыса, тынэсьтыд пуктэм храмдэ Мон дун-чылкыт кари; синъёсы но, сюлмы но вань нуналъёс ӵоже отын улозы. 4 Мынам син азьтӥм кызьы тынад атаед, Давид, ветлӥз, чылкыт сюлмын, шонерлыко, ваньзэ тыныд сётэм сӥзёнъёсме, вань пуктон-косонъёсме, законъёсме быдэсъяса улӥд ке, 5 соку тынэсьтыд быдэс Израилен кивалтон эксэй пукондэ пумтэм вапумъёслы пукто, кызьы Мон Давидлы, атаедлы, верай: ”Тон бордысь потэм Израильлэн эксэй пукон вылаз пукись уз быры”.


  6 Нош тӥ, тӥляд нылпиосты Мон бордысь палэнскиды ке, Мынэсьтым тӥледлы сётэм курон-косонъёсме, пуктон-косонъёсме ӧд ке быдэсъялэ, мыныса мукет инмаръёслы йыбыртъяса, ужаса-тыршыса улӥды ке, 7 соку Мон Израилез солы сётэм музъем вылысьтым быдто, Аслам нимылы сӥзьыса вӧсям храмме син азьысьтым палэнто, соку Израиль вань калыкъёс пӧлын мадёнлы, серекъян-веранлы пӧрмоз. 8 Та ӝужыт храм вӧзтӥ котькудӥз ортчись мурт туж куалектоз но шултыса шуоз: ”Мар понна Кузё-Инмар та музъемлы, та храмлы тазьы кариз?” 9 Шуозы: ”Атайёссэс Египет музъемысь поттэм Инмарзэс Кузё-Инмарез вунэтэмзы понна, мукет инмаръёсты кабыл басьтыса, соослы йыбыртъяса, ужаса-тыршыса улэмзы понна, – со понна Кузё-Инмар соос вылэ вань та шугадӟонэз лэзиз”».


  10 Кызь ар ортчыса, Соломон Кузё-Инмарлы но, эксэйлы но корка пуктыса вуэм бере, 11 Тирлэн Хирам эксэез Соломонлы солэн мылкыд каремезъя кедырпу, кипариспу, зарни нуллэм-вуттэмез понна Соломон Хирамлы Галилеяысь кызь городъёсты сётӥз. 12 Хирам, Тирысь потыса, Соломонлэсь солы сётэм городъёссэ учкиз, но соос солы ӧз кельше. 13 Со шуиз: «Братэ, мар со сыӵеесь мыным сётэм городъёсты?» Соосты ”Кавул музъем” шуыса нимаз, туннэ нуналозь но соос озьы нимасько. 14 Хирам эксэйлы сю кызь талант зарни ыстӥз.


  15 Кузё-Инмарлы храм, аслыз корка, Миллоез, Иерусалимлы борддор, Гацор, Мегиддо, Газер городъёсты пуктон понна тани Соломон эксэй выт люкан сярысь косон сётӥз. 16 Фараон, Египетлэн эксэез, лыктыса Газерез киултӥз, сое тылын сутӥз, городын улӥсь хананейёсты виылӥз, йырдон карыса, сое нылызлы, Соломонлэн кышноезлы, кузьмаз. 17 Соломон Газерез но улысь Беф-Оронэз пуктӥз, 18 луоё кыр дуннее Ваалаф но Фадмор городъёс пуктӥз, 19 запас ваньбур возьыны Соломон киысь вань городъёсты пуктӥз, ожмаськон уробоосты возён городъёс, борӟемен ветлон валъёсты возён городъёс – ваньзэ, мае Соломонлэн Иерусалиме но Ливанэ, ас киулысьтыз вань музъемъёсы пуктэмез потэ вал. 20 Израиль пиос бордысь потымтэ аморрей, хеттей, ферезей, [хананей], евей, иевусей но [гергесей] калыкъёслэсь кылем люкетсэс, 21 соос бере кылем нылпиоссэс, кудъёссэ израиль пиос быдтыны ӧз быгатэ, Соломон туннэ нуналозьлы ляльчиын ужась кариз. 22 Нош израиль пиосты Соломон ляльчи ӧз кары, соос солэн ожгарчиосыз луизы, медоосыз луизы; соосты кузёйыръёс, ож ужен кивалтӥсьёс, ожмаськон уробоосын, борӟемен ожмаськисьёслы азьветлӥсьёс кариз. 23 Тани Соломонлэн ужъёсыныз кивалтыны пуктэм кузёйыръёс: ужась калыкен кивалтӥсьёс вить сю витьтон мурт вал.


  24 Фараонлэн нылыз Давидлэн городысьтыз Соломонлэн солы шуыса пуктэм корказ улыны выжиз. Собере Соломон Миллоез пуктӥз.


  25 Арлы быдэ куинь пол Кузё-Инмарлы сӥзьыса пуктэм курбон сётон ӝӧк вылаз Соломон тылын сутӥськись курбонъёс, тупаса улонлы сӥзем курбонъёс сётылӥз, со вылын ик, Кузё-Инмарлы сӥзьыса, ческыт зыно ӵындытон ортчытылӥз. Корка пуктонзэ со йылпумъяз.


  26 Идумей музъемысь, Горд Кам зарезь дуре, Елаф вӧзысь Ецион-Гавере Соломон зарезь вылтӥ уясь пыж лэсьтӥз. 27 Пыжен уясь, зарезез тодӥсь муртъёссэ Хирам Соломонлэн адямиосыныз огазе ыстӥз; 28 соос Офире мынӥзы, отысь ньыль сю кызь талант зарни басьтӥзы но Соломон эксэйлы вайизы.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  10-тӥ ЛЮКЕТ


  1 Кузё-Инмарлэн нимыз понна Соломонлэн данлыкез сярысь Саваысь эксэй кышномурт кылӥз но мадиськонъёс пыр сое эскерыны-чакланы лыктӥз. 2 Эксэй кышномурт Иерусалиме бадӟым узырлык вайыса лыктӥз: верблюдъёс вылэ тыремын вал ческыт зыно арбериос, туж трос зарни, дуно изъёс; Соломон доры лыктӥз но, мар солэн сюлмаз вал, ваньмыз сярысь Соломонэн вераськыса улӥз. 3 Солэн вань кылъёсызлы Соломон валэктон сётӥз, эксэй понна тодмотэмез, валэктыны луонтэмез номыр но ӧй вал. 4 Саваысь эксэй кышномурт адӟиз Соломонлэсь вань визьлыксэ, солэсь пуктэм корказэ но, 5 ӝӧк вылысьтыз сиёнзэ но, ляльчиосызлэсь улон интызэс но, медоосызлэсь улэмзэс, дӥськутсэс но, вина омыръясьёссэ но, Кузё-Инмарлэн храмаз сётӥськись тылын сутӥськись курбонъёссэ но. Таос бере возиськыны ӧз ни быгаты, 6 со эксэйлы шуиз: «Зэм ик вылэм ас музъемам тынад ужъёсыд сярысь, тынад визьлыкед сярысь кылэмъёсы; 7 лыктыса ас синмыным адӟытозям, со кылъёслы мон ӧй оскы: но тани, мыным ӝыныез но верамын ӧвӧл; визьлыкед но, узырлыкед но кылэме сярысь тросгес вылэм. 8 Шудоесь тынад адямиосыд, шудоесь тынад азяд ялан сылӥсь но визьлыко веранъёстэ кылӥсь медоосыд. 9 Израильлэн эксэй пукон вылаз тонэ пуктыны ӟеч эриксэ сётӥсь Инмаред Кузё-Инмар данлыко мед луоз! Кузё-Инмар, Израилез пумтэм яратэменыз, тонэ эксэе пуктӥз – суд ортчытыны, шонерлыко ужъёс лэсьтыны». 10 Эксэй кышномурт сю кызь талант зарнизэ эксэйлы кузьмаз, туж трос ческыт зыно макеосты, дуно изъёс кузьмаз; Саваысь эксэй кышномуртлэн Соломон эксэйлы кузьмам ческыт зыно арбериосыз мында соослэн татчы вуылэмзы ӧй вал.


  11 Хирамлэн Офирысь зарни нуллӥсь пыжез Офирысь туж трос горд писпу, дуно изъёс вайиз. 12 Та горд писпулэсь эксэй Кузё-Инмарлэн храмезлы, эксэй коркалы сюрыос, кырӟасьёслы крезь но псалтирь лэсьтӥз. Сомында горд писпу ноку но уг вуы вал, та дырозь но сомындаез адӟылэмын но ӧй вал. 13 Соломон эксэй ас киыныз сётэм сяна, Саваысь эксэй кышномуртлы ваньзэ сётӥз, мар солы кулэ вал, мае со куриз. Собере со берен ас музъемаз вырӟиз, со ачиз но, вань медоосыз но.


  14 Арлы быдэ Соломонлы лыктӥсь зарни куать сю куатьтон куать зарни талант люкаське вал. 15 Вуз нуллӥсьёслэсь, вузчиослэсь, Аравияысь эксэйёслэсь, улосвылъёсын кивалтӥсьёслэсь люкам вытэз вератэк, сомында люкаське. 16 Соломон дурем зарнилэсь кык сю бадӟымесь щитъёс лэсьтӥз, котькудаз щитэ куать сю сӥкль мынӥз; 17 дурем зарнилэсь ик куинь сю пичиесь щитъёс лэсьтӥз, котькудаз щитэ быдэн куинь мина зарни мынӥз; эксэй соосты Ливанысь ваем пу корка интыяз. 18 Эксэй слон лылэсь бадӟым эксэй пукон лэсьтӥз но сое котыр чылкыт зарниен шобыртӥз. 19 Эксэй пукон бордын куать тубатэз вал; эксэй пуконлэн берласянь йылыз котырес, пукон интылэн мыд-мыд палтӥз пыкъяськон интыез вал, пыкъяськон дорын кык левъёс сылӥзы. 20 Эшшо куать тубат вылын мыд-мыд палаз дас кык левъёс сылӥзы. Та выллемез одӥг эксэйлыкын но ӧй вал. 21 Соломон эксэйлэн вань юон сосудъёсыз зарнилэсь вал, Ливанысь ваем пулэсь пуктэм коркан вань сосудъёс чылкыт зарнилэсь вал; азвесьлэсь номыр но лэсьтэмын ӧй вал, малы ке шуоно Соломон улон вакытэ азвесь номыр ӵотэ но ӧз лыдӟиськылы. 22 Эксэйлэн зарезь вылын Фарсис кораблез вал, Хирамлэн корабленыз ӵош; куинь армысь одӥг пол зарни, азвесь, слон лы, маймылъёс-обезьянъёс, тутыгышъёс*а Фарсисысь корабльёс вайылӥзы.


  23 Соломон эксэй дунне вылысь вань эксэйёсты узырлыкеныз но визьлыкеныз ортчылӥз. 24 Музъем вылысь вань [эксэйёс] Соломонэз адӟемзы потыса утчаса ветлӥзы, Инмарлэсь солэн сюлмаз понэм визьлыксэ кылзӥськемзы потӥз. 25 Котькудӥз солы кузьым вайылӥз: азвесь сосудъёс, зарни сосудъёс, дӥськут, ожмаськон тӥрлык, ческыт зыно арбериос, валъёс, мулъёс арлы быдэ вайылӥз.


  26 Ожмаськон уробоос, борӟемен мынӥсь ожгарчиосты Соломон люказ; солэн сюрс ньыль сю ожмаськон уробоез, дас кык сюрс мурт борӟемен мыныса ожмаськисьёсыз вал; соосты со ожмаськон уробоос возён городъёсы, Иерусалиме ас бордаз эксэй интыяз. [Евфрат дурысен Филистим музъемозь, Египет дорозь – вань зарезьёсын со кузёяськыса улӥз.] 27 Иерусалимын азвесез эксэй огшоры изэн огкадь кариз, нош кедырпу сокем трос вал, сое улыг интыосын будӥсь сикоморпуэн огдунъем кариз. 28 Нош валъёсты Соломонлы Египетысь, Куваысь вайылӥзы; эксэй вузчиос соосты Куваысь коньдонэн басьтылӥзы. 29 Египетысь ожмаськон уробоез куать сю сӥкль азвесь тырыса вайылӥзы, нош валэз – сю витьтон сӥклен. Таӵе амалэн ик соос ас киынызы ваньзэ тае хеттей эксэйёслы, арамей эксэйёслы вуттылӥзы.

  


  *а10:22 тутыгыш – павлин

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  11-тӥ ЛЮКЕТ


  1 Фараонлэсь нылзэ сяна, Соломон мурт кунъёсысь трос кышномуртъёсты яратӥз – моав, аммон, идумей, сӥдон, хеттей нылъёсты – 2 со калыкъёс пӧлысь, кудъёсыз сярысь Кузё-Инмар израиль пиослы шуиз вал: «Соос пӧлы эн ветлэ, соос но тӥ пӧлы медаз пыре, тӥлесьтыд сюлэмъёстэс асьсэлэн инмаръёссы пала медаз берыктэ шуыса». Яратон пыр Соломон соос борды лякиськиз. 3 Солэн сизьым сю кышноез, куинь сю ляльчи кышноосыз вал; солэсь сюлэмзэ кышноосыз сӧризы. 4 Пересьмон даураз Соломонлэсь сюлэмзэ кышноосыз мурт инмаръёс пала берыктӥзы, солэн сюлмыз Давидлэн, атаезлэн, сюлмыз кадь быдэсак Инмарезлы Кузё-Инмарлы сётэмын ӧй вал. 5 Соломон кутскиз сӥдон калыклэн Астарта инмарезлы, аммон калыклэн юрӟым Милхомезлы ужаса-йыбыртъяса улыны. 6 Кузё-Инмарлэн син азяз Соломон ярантэм ужъёс лэсьтыса улӥз, Давид атаез кадь солэн Кузё-Инмар сьӧры туж ик мынэмез ӧз поты. 7 Соку Соломон Иерусалим азьысь гурезь йылэ моав калыклэн юрӟым Хамосэзлы куала пуктӥз, аммон калыклэн юрӟым Молохезлы но. 8 Озьы со мурт кунъёсысь ваем вань кышноосызлы лэсьтӥз, соос асьсэ инмаръёссы азьын ческыт зын поттыса, курбонъёс сётылыса улӥзы.


  9 Соку Кузё-Инмар Соломонлы туж вожзэ поттӥз аслэсьтыз сюлэмзэ кык пол солы возьматскылэм Израильлэн Инмарезлэсь Кузё-Инмарлэсь палэнтэмез понна, 10 солы курон-косон сётӥз вал, мурт инмаръёслэн сюрес кузязы медаз ветлы шуыса, нош со [Инмарлэсь] Кузё-Инмарлэсь курон-косонзэ ӧз быдэсты. 11 Соку Кузё-Инмар Соломонлы шуиз: «Таӵе ужъёс тон дорын лэсьтӥськем понна, сӥзён-косонме утьымтэед понна, тыныд сӥзьыса сётэм пуктон-косонъёсме утьымтэед понна, тон дорысь эксэйлыкез талало но тынад ляльчиедлы сёто. 12 Но тынад атаедлы, Давидлы, луыса, тае тон улэп дыръя уг лэсьты: тынад пиедлэн киулысьтыз сое ишкалто. 13 Быдэссэ эксэйлыкез уг тала: одӥгзэ выжыез Аслам Давид ляльчиелы луыса, Аслам быръем Иерусалим городлы луыса тынад пиедлэн киулаз сёто».


  14 Кузё-Инмар Соломонлы пумит идумей пиез, Адерез, ӝутӥз, со идумей эксэйёслэн выжыысьтызы вал. 15 Давид Идумеяын дыръя ожгарчиослэн кивалтӥсьсы Иоав, виылэмъёсты ватыны лыктыса, Идумеяысь вань пиосмурт выжыез вииз, – 16 Идумеяысь вань пиосмурт выжыез быдтытозязы, Иоавен израиль пиос отын куать толэзь ӵоже улӥзы, – 17 соку Адер атаез бордын ужаса-тыршыса улэм идумей пиосын ӵош Египетэ пегӟиз; Адер соку пичи нуны вал. 18 Мадианысь потыса, соос Фаранэ вуизы, Фаранысь адямиосты бордазы кутыса, Египетэ фараон доры, Египетлэн эксэез доры, лыктӥзы. [Адер фараон доры пыриз], соиз солы корка сётӥз, сюдон-вордон сярысь косон сётӥз, солы музъем сётӥз. 19 Адер фараонлы туж яраны быгатӥз – кышноезлэсь, Тахпенесалэсь, эксэй кышнолэсь, сузэрзэ солы кышнолы сётӥз. 20 Тахпенесалэн сузэрез солы пи вайиз, Генуват ним сётӥзы. Тахпенеса сое фараон юртын вордӥз; фараонлэн юртаз Генуват фараонлэн пиосыныз огазьын будӥз. 21 Давид кулӥз но, атайёсыныз огазе ватӥзы, ожгарчиослэн кивалтӥсьсы Иоав кулэм ни шуыса кылэм бераз Адер фараонлы шуиз: «Лэзь монэ, ас музъемам мон берто». 22 Фараон солы шуиз: «Малы ас музъемад бертэмед потэ, оло, мон дорын малы ке ёрмыса улӥськод-а?» Со шуиз: «Уг, но озьы ке но лэзь монэ». [Адер ас музъемаз берытскиз.]


  23 Эшшо одӥгзэ Соломонлы пумит мынӥсез Инмар ӝутӥз – Елиадалэсь Разон пизэ, со аслаз кузёезлэсь, Сувалэн Адраазар эксэезлэсь, пегӟиз, 24 Давид Адраазарез пазьгем бере, Разон ас котыраз адямиосты люкаса, шпанаослэн кивалтӥсьсы луиз. Дамаске мынӥзы но отчы улыны каръяськизы, Дамаскын кузёяськыса улӥзы. 25 Соломонлэн вань кивалтон аръёсаз Разон Израилен тушмонъяськыса улӥз. Адерлэн урод уж лэсьтэмез сяна, со Израильлы ялан урод уж лэсьтыса улӥз, Сириялэн эксэез луиз.


  26 Царедаысь, Ефрем выжыысь Наватлэн Иеровоам пиез, – анаезлэн, палкышнолэн, нимыз Церуа, – Соломонлэн ляльчиез, эксэйлы пумит кизэ ӝутӥз. 27 Эксэй вылэ кизэ ӝутонэзлэн тани мугез: Соломон Милло лэсьтӥз, атаезлэн, Давидлэн, городаз сӧриськем интыоссэ тупатъяз. 28 Иеровоам кышкасьтэм адями вал. Та егит адями ужез быдэсъяны быгатэ шуыса, Соломон адӟиз но Иосиф юртысь ас вылаз ужасьёслэсь ужзэс чаклась карыса пуктӥз. 29 Со виын Иеровоам Иерусалимысь потыны учыраз; сюрес вылысен сое Сӥломысь Ахия пророк пумитаз, Иеровоам выль дӥськутэн дӥсяськемын вал. Бусыын соос кыкназы гинэ вал. 30 Ахия солэн вылысьтыз выль дӥськутсэ басьтӥз но дас кык люкетлы кесяз, 31 Иеровоамлы со шуиз: «Аслыд дас люкетсэ басьты, уго тазьы шуэ Израильлэн Инмарез Кузё-Инмар: ”Тани, Соломонлэн киулысьтыз эксэйлыкез пазьгисько но дас выжыез тон киулэ сётӥсько, 32 нош одӥгез выжы Давид ляльчиелы луыса, Иерусалим городлы луыса, кудзэ мон Израильлэн вань выжыосыз пӧлысь бырйи, со кие кылёз. 33 Тазьы луоз Монэ кельтэмзы понна, сӥдон калыклэн Астарта инмарезлы, моав калыклэн Хамос инмарезлы, аммон калыклэн Милхом инмарезлы йыбыртъямзы понна, Давид атаезлэсь адӟем карыса, Мынам азям ярамон уж лэсьтыса, пуктон-косонъёсме, курон-косонъёсме быдэсъяса, сюресъёсы кузя мынымтэзы понна. 34 Солэн киысьтыз быдэссэ эксэйлыкез уг басьтӥськы, Аслам быръем, курон-косонъёсме, пуктон-косонъёсме быдэсъяса улэм Давид ляльчиелы луыса вань улон нуналъёсыз ӵожелы Мон сое кивалтӥсь карыса кельтӥсько. 35 Но солэн пиезлэн киулысьтыз эксэйлыкез басьто но солэсь дассэ выжызэ тыныд сёто. 36 Нош солэн пиезлы одӥгзэ выжыез сёто, Давид ляльчиелэн югдыса улӥсез Мынам азям, Иерусалим городын, кудзэ Мон Аслам нимы отын мед улоз шуыса бырйи, пумтэм вапумъёс мед улоз. 37 Тонэ Мон бырйисько, мае лулыд-сюлмыд куре, ваньмыныз соин тон кузёяськыса улод, Израильлы эксэй луод. 38 Тыныд сётэм вань курон-косонъёсме быдэсъяса улӥд ке, сюресъёсы кузя ветлӥд ке, Мыным ярамон ужъёс лэсьтыса улӥд ке, пуктон-косонъёсме, курон-косонъёсме быдэсъяса улӥд ке, кызьы улӥз Мынам Давид ляльчие, соку Мон тонэн огазьын луо, Давидлы кадь Тынэсьтыд эксэй выжыдэ юнмато, Израилез тон кие сёто. 39 Давидлэсь выжызэ та понна зӥбломыто, но вань нуналъёс ӵожелы уг”». 40 Нош Соломонлэн Иеровоамез виемез потэ вал; соку Иеровоам кутӥз но Египетэ пегӟиз, Египетлэн Сусаким эксэез доры, Соломон кулытозь отын улӥз.


  41 Соломонлэн вань мукет лэсьтэм ужъёсыз, визьлыкез сярысь Соломонлэн ужъёсыз книгаын гожъямын. 42 Соломон быдэс Израильлы эксэй луыса Иерусалимын ньыльдон ар пукиз. 43 Соломон кулӥз но, сое атайёсыныз огазе Давидлэн, атаезлэн, городаз ватӥзы; солэн интыяз эксэе Ровоам пиез пуксиз.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  12-тӥ ЛЮКЕТ


  1 Ровоам Сӥхеме лыктӥз, уго вань израиль калык сое эксэе пуктон понна Сӥхеме лыктӥз. 2 Соломон эксэйлэсь пегӟыса Египетын улӥсь Наватлэн Иеровоам пиез кылӥз та сярысь но Египетысь дораз берытскиз. 3 Сое ӧтьыса вайизы. Соку Иеровоам но вань люкаськем израиль калык лыктыса Ровоам [эксэйлы] шуизы: 4 «Атаед ми вылэ секыт зӥбет ошиз, нош тон атаедлэсь милемлы сётэм секыт ужзэ капчияты, ми вылэ ошем секыт зӥбетсэ но, соку ми тыныд ужаса-тыршыса уломы». 5 Со соослы шуиз: «Мынэлэ, нош куинь нунал ортчыса, берен лыктэ». Калык кошкиз.


  6 Ровоам эксэй Соломон атаезлэн улэп дыръяз солэн азяз сылэм пересь визьнодчиосын кенешыса шуиз: «Та калыклы мыным ответ сётон понна кыӵе визь-кенеш сётоды?» 7 Соос солы шуизы: «Та нуналлы тон та калыклы медо луид ке, ярамон уж лэсьтӥд ке, соослы ярад ке, соосын лякытэн вераськид ке, соку вань улон нуналъёсыд ӵожелы тынад ляльчиосыд луозы». 8 Нош со пересь визьнодчиослэсь солы сётэм визь-кенешсэс санэ ӧз поны, солэн азяз сылӥсь, ӵош будэм егит муртъёсын кенешиз, 9 соослы шуиз: «Мар тӥ шуоды, кыӵе кенеш сётоды, та калыклы кыӵе ответ сётом, кудӥз шуэ: ”Атаедлэсь ми вылэ ошем секыт зӥбетсэ капчияты”?» 10 Соин ӵош будэм егит пиос солы шуизы: «”Атаед ми вылэ секыт зӥбет ошиз, нош тон сое капчияты” шуись калыклы тазьы шу: ”Мынам чӧльые атаелэн кускызлэсь зӧкгес; 11 атае тӥледыз секыт зӥбетэн курадӟытӥз ке, мон сое эшшо но бадӟымато; атае тӥледыз сюлоен вӧсь карылӥз ке, мон тӥледыз скорпионъёсын вӧсь каро”».


  12 Эксэйлэн косэмезъя, куинетӥ нуналаз Иеровоам вань калыкен ӵош Ровоам доры лыктӥзы, со шуиз вал: «Куинетӥ нуналэ берен мон доры лыктэ». 13 Эксэй калыкен чурыт вераськиз, пересь визьнодчиослэсь визь-кенешсэс санэ ӧз поны. 14 Егит пиослэсь верам визь-кенешсэс кылзӥськыса, со шуиз: «Атае тӥ вылэ секыт зӥбет ошиз, нош мон тӥлесьтыд зӥбеттэс эшшо будэто; атае тӥледыз сюлоен вӧсь карылӥз, нош мон тӥледыз скорпионъёсын вӧсь каро». 15 Эксэй калыклэсь верамзэ ӧз кылзы, уго Кузё-Инмар тазьы малпаз, Сӥломысь Ахия пыр Наватлэн Иеровоам пиезлы Кузё-Инмарлэн верам кылыз мед быдэсмоз. 16 Вань израиль калык адӟиз, эксэй соослэсь верамзэс ӧз кылзы шуыса. Эксэйлы ответ сётыса, калык шуиз: «Давид бордын кыӵе милям люкетмы? Иессей пи бордын милемлы люкет ӧвӧл; израиль пиос, ваньды асьтэлэн балаганъёсады бертэ! Табере тод, аслад выжыед сярысь сюлмаськы, Давид!» Израиль калык аслаз балаганъёсаз кошкиз. 17 Иудалэн городъёсаз улӥсь израиль пиосын гинэ кузёяськыса улӥз Ровоам.


  18 Ровоам эксэй выт бичасьёслэсь кивалтӥсьсэс Адонирамез ыстӥз, нош израиль калык со вылэ изъёс зӥръяз но, со кулӥз; ачиз Ровоам ӝогак ожмаськон уробо вылэ султӥз но Иерусалиме пегӟиз. 19 Та нуналэ но Израиль Давид выжы бордысь куштӥськыса улэ.


  20 Израильысь вань калык Иеровоам [Египетысь] берытскиз шуыса кылэм бераз сое асьсэлэн ӧтчамазы ӧтьыса вайизы но быдэс Израильлы сое эксэй каризы. Давидлэн эксэй юртэз борды Иуда [но Вениамин] выжы сяна, нокин ӧз кыльы.


  21 Ровоам Иерусалиме лыктӥз но Иудалэн быдэс выжыысьтыз, Вениамин выжыысь сю тямыстон сюрс ожгарчиосты бырйыса люказ израиль калыкен ожмаськыны но эксэйлыкез Соломонлэн Ровоам пиезлы берыктон вылысь. 22 Инмарлэн адямиезлы, Самейлы, Инмар дорысь верамын вал: 23 «Иудей эксэйлы, Соломонлэн Ровоам пиезлы, Иудаен Вениамин выжыослы, мукет адямиослы но тазьы вера: 24 ”Тазьы шуэ Кузё-Инмар: Эн ветлэ, агай-вынъёсыныды, израиль пиосын, ожмаськыны эн кутске; ваньды дорады бертэ, уго та Мон дорысь вал”». Соос кылзӥськизы но Кузё-Инмарлэн верам кылъёсызъя котькудӥз аслаз дораз кошкиз.


  25 Ефрем гурезьысь Сӥхем карез Иеровоам выльдӥз но отчы улыны интыяськиз; отысен мыныса Пенуэл карез юнматӥз. 26 Иеровоам ас сюлмаз малпалляз: «Эксэйлык нош ик Давид выжылэн киулаз потыны быгатоз; 27 та калык курбон сётылыны Кузё-Инмарлэн корказ Иерусалиме ветлыса улӥз ке, соку та калыклэн сюлмыз ас кузёез пала, Иудей эксэй Ровоам пала, берытскоз, но соос монэ виёзы, Иудей эксэй Ровоам пала берытскозы». 28 Кенешем бераз эксэй кык зарни кунянъёс лэсьтӥз но [калыклы] шуиз: «Тӥледлы Иерусалиме ветлыны кулэ ӧвӧл ни; Израиль, тани тынад инмаръёсыд, соос тонэ Египет музъемысь поттӥзы». 29 Одӥгзэ Вефиле пуктӥз, мукетсэ – Данэ. 30 Та уж калыкез сьӧлыке пыртӥз, уго калык пӧлысь одӥгъёсыз Вефиле ветлыны кутскизы, мукетъёсыз – Данэ; [Кузё-Инмарлэн храмаз ветлэмысь дугдӥзы]. 31 Гурезь йылэ куала пуктӥз, калык пӧлысь священникъёсты пуктӥз, соос Левий выжыысь ӧй вал. 32 Праздник ортчытыны нунал тупатӥз: тямысэтӥ толэзе, толэзьлэн дас витетӥ нуналаз, Иудеяын ортчылӥсь праздниклы укшатыса; курбон сётон ӝӧк вылын курбон сётылӥз; тазьы ик со Вефильын но лэсьтӥз киын лэсьтэм кунянъёслы курбон сётылон вылысь. Вефильын гурезь йылъёсы лэсьтэм куалаосы священникъёсты пуктӥз. 33 Вефильын аслаз лэсьтэм курбон сётон интыяз курбонъёс сётӥз – тямысэтӥ толэзьлэн дас витетӥ нуналаз, ас тодэмъяз быръем толэзе; израиль пиослы праздник тупатӥз, ӵындытон понна курбон сётон инты доры лыктӥз.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  13-тӥ ЛЮКЕТ


  1 Иеровоам курбон сётон интыын ӵындытон ортчытыны дасяськыса сылыкуз, Кузё-Инмарлэн верам кылызъя, Иудеяысь потыса, Вефиле Инмарлэн адямиез лыктӥз. 2 Курбон сётон интылэн азяз со Кузё-Инмарлэсь кылзэ вераса шуиз: «Курбон сётон инты, курбон сётон инты! Тазьы шуэ Кузё-Инмар: ”Тани, Давид юртлы пи вордӥськоз, солэн нимыз Иосия луоз, со гурезь йылъёсысь священникъёсты, тон вылын али ӵындытъян ортчытъясьёсты, тон вылын ик курбонлы сётоз, тон вылын адями лыосты сутоз”». 3 Со нуналэ, тазьы вераса, паймымон тодмет возьматӥз: «Тае Кузё-Инмар вераз шуыса, тани солэн паймымон тодметэз таӵе луоз: тани та курбон-сётон инты куашкалоз, со вылысь пень кисьтӥськоз».


  4 Инмарлэн адямиезлэсь Вефильын, курбон сётон интылэн азяз, верамзэ кылэм бераз Иеровоам эксэй курбон сётон инты дорысен кизэ ӝутыса шуиз: «Кутэ сое». Со вылэ урдскем киыз пумиз, ас бордаз берыктэмез ӧз луы ни. 5 Кузё-Инмарлэн кылызъя, Инмарлэн адямиезлэн сётэм паймымон тодметэзъя курбон сётон инты куашказ, курбон сётон инты вылысь пень кисьтӥськиз. 6 [Иеровоам] эксэй Инмарлэн быръем адямиезлы шуиз: «Инмаредлэсь Кузё-Инмарлэсь вӧсяськыса мылкыдзэ небӟыты, мон понна вӧсяськы, киме ас бордам берыктэме мед луысал». Инмарлэн адямиез Кузё-Инмарлэсь вӧсяськыса мылкыдзэ небӟытӥз но соку эксэй кизэ ас бордаз берыктӥз, киыз азьвыл кадь ик луиз. 7 Инмарлэн адямиезлы эксэй шуиз: «Монэн ӵош корка пыр, сиыса-юыса мугордэ юнматы, мон тыныд кузьым сёто». 8 Нош Инмарлэн адямиез эксэйлы шуиз: «Тон мыным ӝыны юрттэ сётысалыд ке но, тонэн ӵош уг мыны, та интыын нянь уг сиы, ву уг юы. 9 Кузё-Инмар дорысь вуэм иворын мыным таӵе косон сётэмын вал: ”Отын эн сиськы, ву эн юы, мынэм сюрес вылтӥд эн берты”». 10 Мукет сюрес вылтӥ со кошкиз, Вефиле лыктэм сюрес вылтӥз берен ӧз ни мыны.


  11 Вефильын улӥз одӥг пересь визьнодчи-пророк. Солэн пиез бертӥз но ваньзэ вераз, туннэ Вефильын мар лэсьтӥз Инмарлэн адямиез, солэсь эксэйлы верам кылъёссэ но пиосыз атайзылы веразы. 12 Атайзы соослэсь юаз: «Кыӵе сюрес вылтӥ со кошкиз?» Пиосыз возьматӥзы, кыӵе сюрес вылтӥ кошкиз Иудеяысь вуылэм Инмарлэн адямиез. 13 Аслаз пиосызлы шуиз: «Мыным ишакез кытке». Ишак вылэ энер понӥзы но, со ишак вылэ пуксиз. 14 Инмарлэн адямиез бӧрсьы мынӥз, тыпы улын пукыкуз, солэн матаз лыктыса, шуиз: «Тон-а со Иудеяысь вуэм Инмарлэн адямиез?» Соиз шуиз: «Мон со». 15 Солы шуиз: «Коркам пырыса сиськы». 16 Соиз шуиз: «Мон уг быгатӥськы, выльысен берытскыса, тон доры мыныны; та интыын, тон дорын уг сиськы, ву но уг юы, 17 уго Кузё-Инмар дорысь вуэм кылын мыным верамын вал: ”Отын эн сиськы, ву эн юы, мынэм сюрестӥд берен эн берытскы”». 18 Со солы шуиз: «Мон но тон кадь ик пророк, Кузё-Инмарлэн кылыныз Кылчин мыным шуиз: ”Берыкты сое аслад коркад; мед сиськоз, ву мед юоз”». – Со ӧрекчаз сое. 19 Со соин ӵош берытскиз но солэн корказ сиськиз, вуэн сюзэ юзматӥз. 20 Соос эшшо ӝӧк сьӧрын пукон дыръя сое берыктӥсь пророклы Кузё-Инмар дорысь верамын вал. 21 Инмарлэн адямиезлы, Иудеяысь лыктэм муртлы, со кыл вераз: «Тазьы шуэ Кузё-Инмар: Кузё-Инмарлэн кылызлы тэрытскымтэед понна, Инмаредлэсь Кузё-Инмарлэсь сётэм куронъёссэ быдэстымтэед понна, 22 берытскемед бере Солэн татын ”эн сиськы, ву эн юы” шуэм интыяз сиськемед, юэмед понна тынад мугорыд атайёсыдлэн шай вылазы уз пыры».


  23 Со сиськем бере, сюзэ юзматэм бере дораз ваем пророкез нуыны со ишаксэ кыткиз. 24 Со кошкиз. Сюрес вылысен сое лев пумитаз но вииз сое. Сюрес вылын мугорыз куштӥськыса кыллиз; ишак со вӧзын сылӥз, лев но со вӧзын ик сылӥз. 25 Тани, сюрес вылтӥ мынӥсьёс адӟизы сюрес вылэ куштэм мугорез, со вӧзын сылӥсь левез, соку соос пересь визьнодчилэн-пророклэн городаз мыныса веразы. 26 Сое сюрес вылысь берыктӥсь пророк та сярысь кылыса шуиз: «Та Кузё-Инмарлэн верам кылызлы тэрытскисьтэм Инмарлэн адямиез; Кузё-Инмар кызьы солы вераз вал, Кузё-Инмар сое лев киулэ сётӥз, лев сое сыскиз, вииз». 27 Ас пиосызлы шуиз: «Мыным ишакез кытке». Соос кыткизы. 28 Со мынӥз но сюрес вылэ куштэм мугорез шедьтӥз; нош ишак но, лев но солэн мугор дораз сыло; лев солэсь мугорзэ ӧз сиы, ишакез но ӧз йырйы. 29 Инмарлэн адямиезлэсь мугорзэ пророк ӝутӥз но, ишак вылэ поныса, берен нуиз. Пересь визьнодчи-пророк ас городаз со понна бӧрдыны, сое ватыны мынӥз. 30 Кулэм мурт ватон интыяз солэсь мугорзэ понӥз, со понна бӧрдӥз: «Эй, братэ мынам!» 31 Сое ватэм бераз со пиосызлы шуиз: «Мон кулэм бере Инмарлэсь адямизэ ватэм интые мугорме понэ, солэн лыосыныз артэ мынэсьтым лыосме понэ; 32 соку быдэсмоз Кузё-Инмарлэн косэмезъя Вефильысь курбон сётон инты сярысь, Самариялэн городъёсысьтыз гурезь йылъёсысь куалаос сярысь солэн верам кылыз». 33 Та ужъюгдур бере но Иеровоам кырыж сюрес вылысьтыз ӧз кожы, гурезь йылъёсысь куалаосы калык пӧлысь священникъёсты пуктылӥз; кинлэн потэ вал, ялан соосты пуктылӥз, со мурт гурезь йылысь куалаын священник луылӥз. 34 Таӵе улон Иеровоамлэсь выжызэ сьӧлыке пыртӥз, быронэ, музъем вылысь быдтонэ нуиз.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  14-тӥ ЛЮКЕТ


  1 Со виын Иеровоамлэн Авия пиез висьыны кутскиз. 2 Иеровоам аслаз кышноезлы шуиз: «Султы но Иеровоамлэн кышноез луэмдэ медаз тодмалэ шуыса, тодмантэм дӥсяськыса, Сӥломе мын. Отын Ахия пророк вань; со азьпалзэ тодытыса вераз, мон та калыклэн эксэез луо шуыса. 3 [Инмарлэн адямиезлы] сьӧрад дас нянь, уднянь, кувшин чечы басьтыса мын со доры; со вералоз, мар луоз пинал пиен».


  4 Иеровоамлэн кышноез озьы ик лэсьтӥз: султӥз но Сӥломе, Ахия пророклэн корказ вуиз. Ахия адӟыны ӧз ни быгаты, пересьмыса синъёсыз выремысь дугдӥзы. 5 Кузё-Инмар Ахиялы шуиз: «Тани, Иеровоамлэн кышноез лыктэ пиез сярысь юаны, со висе; тазьы но тазьы шу солы, со тодмантэм вылысь дӥсяськыса лыктоз». 6 Кышномуртлэсь ӧстӥ пырыкуз пыд куаразэ кылыса, Ахия шуиз: «Иеровоамлэн кышноез, пыр; малы тыныд кулэ луиз тодмантэм луон вылысь дӥсяськыны? Мон, шурдыт мурт, тон доры ыстэмын. 7 Мын, Иеровоамлы тазьы шу: ”Тазьы шуэ Израильлэн Инмарез Кузё-Инмар: Мон тонэ огшоры калык пӧлысь ӝутӥ, Аслам израиль калыкелы азьветлӥсь кари. 8 Давид выжылэн киулысьтыз эксэйлыкез ишкалтӥ но тон кие сётӥ; нош тон Давид ляльчие кадь ӧвӧл, со Мынэсьтым курон-косонъёсме чакласа улӥз, вань сюлмыныз со Мон сьӧры мынӥз, Мынам син азям ярамон ужъёс лэсьтыса улӥз; 9 тынэсьтыд азьвыл кинъёс вал, соослэсь ваньзылэсь но тон уродгес лэсьтылӥд, мынӥд но аслыд мукет инмаръёс, сульдэръёс лэсьтӥд – Мынэсьтым вожме поттон понна, Монэ сьӧрпалад карон понна. 10 Со понна Иеровоамлэн выжыез вылэ шугадӟонъёс лэзё, Иеровоамез но борддор борды педло потасьёссэ – пытсэтын пукисьёссэ но, Израиле кылемъёссэ но – ваньзэс быдто. Иеровоамлэсь юртсэ ӵужо, кызьы жуг-жагез чылк-чылк ӵужо. 11 Иеровоамлэн выжыысьтыз городын кулӥсьёсты айы пуныос сиёзы, нош кин ке бусые кулӥз, сое ин тылобурдоос кокчалозы; тазьы шуиз Кузё-Инмар”. 12 Мын, аслад дорад берт; городэ вамыштыса гинэ вуод, пичи пиед кулоз; 13 вань израиль калык со понна бӧрдоз, сое ватозы. Иеровоамлэн семьяысьтыз со огназ шайвылэ пыроз, малы ке шуоно Израильлэн Инмарез Кузё-Инмар азьын Иеровоамлэн семьяез пӧлысь со пилэн маке но ӟечез адӟиськиз. 14 Кузё-Инмар Аслыз Израилен кивалтыны эксэез ӝутоз, со нуналэ со Иеровоамлэсь выжызэ быдтоз; мар-о? Али ик. 15 Кузё-Инмар Израилез погыртоз, вуын сэзъяськыса сылӥсь камыш боды кадь со луоз, атайёссылы сётэм ӟеч музъемысь израиль калыкез сэрпалтоз, сульдэръёс-идолъёс лэсьтылыса Кузё-Инмарлэсь вожзэ поттыса улэмзы понна шур сьӧры пазьгыса лэзёз; 16 Иеровоамлэн аслаз лэсьтэм сьӧлыкъёсыз понна, соос пыр Израилез сьӧлыке пыртэмез понна, соос понна [Кузё-Инмар] Израилез мурт киулэ сётоз».


  17 Иеровоамлэн кышноез султыса кошкиз но Фирца каре вуиз; ӧс выжые вамыштыса гинэ вуиз, пичи пиналзы кулӥз. 18 Ватӥзы сое, вань израиль калык бӧрдӥз со понна, кызьы Кузё-Инмар Аслаз ляльчиез, Ахия пророк, пыр вераз вал.


  19 Иеровоамлэн мукет ужъёсыз – кызьы со ожмаськиз, кызьы эксэйын пукиз – ваньмыз гожтэмын Израиль эксэйёслэн книгаязы. 20 Иеровоам кызь кык ар ӵоже эксэйын пукиз; кулӥз но, атайёсыныз огазе ватӥзы. Солэн интыяз эксэе пуксиз солэн Нават пиез.


  21 Ровоам, Соломонлэн пиез, Иудеялы эксэй луиз. Эксэе пуксьыкуз, Ровоамлы ньыльдон одӥг арес вал, дас сизьым ар ӵоже со Иерусалимын эксэй луыса пукиз, со городын, кудзэ Кузё-Инмар вань Израиль выжыос пӧлысь бырйиз, отын Солэн нимыз мед улоз шуыса. Ровоамлэн анаез аммон выжыысь Наама нимо вал. 22 Кузё-Инмарлэн син азяз Иуда выжы ярантэм ужъёс лэсьтыса улӥз, атайёссылэн лэсьтылэм сьӧлыкъёссылэсь но тросгес сьӧлыкаса, соос сярысь но Солэсь золгес вожзэ поттылӥзы. 23 Асьсэ дорын вань ӝужыт гурезь йылъёсы, вань вужер сётӥсь писпуос улэ вӧсяськон-куяськон интыос лэсьтылӥзы, сульдэръёс пуктылӥзы. 24 Та музъем вылын азыса-калгыса улӥсьёс но вал, израиль пиослэн син азьысьтызы Кузё-Инмарлэн улляса лэзем калыкъёсызлэсь юрӟым сьӧлыкъёссэс лэсьтылыса улӥзы.


  25 Ровоам витетӥ арзэ эксэйын пукыку, Египетлэн Сусаким эксэез Иерусалимлы пумит урдскиз. 26 Кузё-Инмарлэн коркасьтыз, эксэй юртысь ваньбурез киултӥз, [Давидлэсь Сува кунысь Адраазар эксэйлэн ляльчиосызлэсь басьтэм но Иерусалиме пыртэм зарни щитъёссэс]. Ваньзэ киултӥз; Соломонлэсь лэсьтэм вань зарни щитъёссэ но. 27 Ровоам эксэй соос интые ыргон щитъёс лэсьтӥз но эксэй корка пыронэз возьмась, мугор возьмасьёслэн кузёйыръёссылэн киулазы сётӥз. 28 Эксэй Кузё-Инмарлэн корказ пырыку, мугор возьмасьёс соосты нуллӥзы, нош бӧрысь соосты нош ик мугор возьмасьёслэн корказы вайылӥзы.


  29 Ровоам сярысь, ваньзэ, мар со лэсьтылӥз, Иудей эксэйёслэн книгаязы гожтэмын. 30 Ровоамен Иеровоам вань улон нуналъёссы ӵоже ожмаськыса улӥзы. 31 Ровоам кулӥз но, атайёсыныз огазе Давидлэн городаз сое ватӥзы. Анаез аммон ныл Наама нимо вал. Авия нимо пиез солэн интыяз эксэе пуксиз.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  15-тӥ ЛЮКЕТ


  1 Наватлэн Иеровоам пиез дас тямысэтӥ арзэ эксэйын пукыку, иудейёслы эксэе Авия пуксиз. 2 Куинь ар ӵоже со Иерусалимын эксэйын пукиз; анаезлэн нимыз Мааха, со Авессаломлэн нылыз вал. 3 Солэсь азьвыл атаезлэсь вань лэсьтылэм сьӧлыкъёссэ лэсьтылыса со улӥз; Давид атаезлэн кадь солэн сюлмыз Инмарезлы Кузё-Инмарлы сётэмын ӧй вал. 4 Но Давидлы луыса солэн Инмарез Кузё-Инмар Иерусалиме солы лампада сётӥз: со интые пизэ пуктӥз но Иерусалимез юнматӥз. 5 Давид Кузё-Инмарлэн син азяз ярамон ужъёс лэсьтыса улӥз уго, Инмарлэн солы сётэм курон-косонъёсызлэсь вань улон нуналъёсыз ӵоже ӧз палэнскылы, хеттей пиен Урияен луэм учырез вератэк. 6 Ровоамен Иеровоам куспазы вань улытозязы ожмаськыса улӥзы.


  7 Авиялэн мукет ужъёсыз, мар со лэсьтӥз – ваньмыз Иудей эксэйёслэн книгаязы гожтэмын. Авияен Иеровоам куспын ожмаськон вал. 8 Авия кулӥз но, атайёсыныз огазе сое Давидлэн городаз ватӥзы. Со интые солэн Аса пиез эксэе пуксиз.


  9 Израильын Иеровоам кызетӥ арзэ эксэйын пукыку, Иудеяын Аса эксэе пуксиз. 10 Иерусалимын со ньыльдон одӥг ар ӵоже эксэй вал; анаезлэн нимыз Ана, со Авессаломлэн нылыз вал. 11 Давид атаез кадь ик Аса Кузё-Инмар азьын ярамон ужъёс лэсьтыса улӥз. 12 Та музъемысь азыса-калгыса улӥсьёсты улляз, атайёсызлэсь лэсьтэм сульдэръёссэс кулэтэм кариз. 13 Астарталэсь сульдэрзэ лэсьтэмез понна аслэсьтыз анайзэ эксэй кышномурт нимез нуллонлэсь люкиз; Астарталэсь сульдэрзэ кораз но Кедрон ӧр дорын сутӥз. 14 Нош гурезь йылъёсысь вӧсяськонъёс быдтэмын ӧй вал. Асалэн сюлмыз вань улон нуналъёсыз ӵоже Кузё-Инмар палан улӥз. 15 Кузё-Инмарлэн корказ атаезлэсь но, аслэсьтыз но сӥзем арбериоссэс пыртӥз: азвесь, зарни, сосудъёсты.


  16 Асаен Израильлэн Вааса эксэез куспын вань нуналъёссы ӵоже ожмаськонъёс мынӥзы. 17 Израильлэн Вааса эксэез Иудеялы пумит урдскиз, со Рама карез лэсьтыны кутскиз – нокин но медаз поты, медаз кошкы Иудеялэн Аса эксэез доры. 18 Кузё-Инмарлэн коркаезлэн ваньбур возён шыкысъёсаз, эксэй юртлэн ваньбур возён шыкысъёсаз кылем азвесез, зарниез Аса аслыз басьтӥз, соосты со медоосызлэн киязы сётӥз но Дамаскын улӥсь Сириялэн эксэез доры, Хезионлэн Тавримон пиезлэн Венадад пиез доры, ыстӥз, солы вераны косӥз: 19 «Мынам атаеным тынад атаед вискын кадь ик асьме вискын но кусып мед кылдоз; тани, мон тыныд кузьымлы азвесь, зарни лэзисько; мон дорысь мед кошкоз шуыса, Израильлэн Вааса эксэеныз кусып воземысь дугды». 20 Аса эксэйлэсь верамзэ Венадад санэ понӥз но Израильлэн городъёсызлы пумит ож ужен кивалтӥсьёссэ ыстӥз – соос Аинэз, Данэз, Авел-Беф-Маахаез, быдэс Киннерефез, быдэс Неффалим музъемысь городъёсты куашкатӥзы. 21 Та сярысь кылыса, Вааса Рама карез лэсьтэмысь дугдӥз но Фирца каре берыктӥськиз. 22 Нош Аса эксэй, огзэ но кельтытэк, Иудеяын вань улӥсьёсты огазе ӧтиз, соос Рама карысь Ваасалэсь лэсьтӥськон изъёссэ, коръёссэ поттӥзы но соослэсь Аса эксэй Вениамин музъеме Гива но Мицпа каръёс пуктӥз. 23 Асалэн вань мукет ужъёсыз, вылӥ ужъёсыз, ваньзэ, мар со лэсьтӥз, пуктылэм городъёсыз сярысь Иудей эксэйёслэн книгаязы гожтэмын; пересьмон даураз пыдъёсыз висьыны кутскизы. 24 Аса кулӥз но, атайёсыныз огазе, Давид атаезлэн городаз, сое ватӥзы. Солэн интыяз эксэе Иосафат пиез пуксиз.


  25 Нош Иеровоамлэн Нават пиез Израильын эксэе пуксиз но кык ар ӵоже Израильлэн эксэез луыса пукиз, – со вал Аса эксэйлэн, Иудеяен кыкетӥ арзэ кивалтыкуз. 26 Кузё-Инмарлэн син азяз со ярантэм ужъёс лэсьтӥз, атаезлэн сюрес вылтӥз, сьӧлыкъёс пӧлтӥ ветлӥз, аслаз сьӧлыкъёсыныз со быдэс Израилез сьӧлык пӧлы пыртӥз.


  27 Иссахар выжыысь Ахиялэн Вааса пиез лушкемен солы пумит урод уж лэсьтӥз: Нават вань израиль пиосын ӵош Филистим музъемысь Гавафонэз котыртыса возьыку, Вааса сое Гавафон кар вӧзы вииз. 28 Иудей эксэй, Аса, куинетӥ арзэ кивалтыку, Вааса Наватэз вииз но солэн интыяз эксэе пуксиз. 29 Эксэе пуксем бераз Иеровоамлэсь вань семьязэ вииз; Иеровоам дорысь одӥг лулэз но улэп ӧз кельты, кызьы вераз вал Кузё-Инмар Сӥломысь Ахия ляльчиез пыр, – 30 Иеровоамлэн аслаз лэсьтэм сьӧлыкъёсыз понна, кудъёсыныз со Израилез сьӧлыке пыртӥз, – Израильлэн Инмарезлэсь Кузё-Инмарлэсь вожзэ поттэм понназ, ӝоже уськытэмез понна. 31 Наватлэн мукет ужъёсыз, ваньзэ, мар со лэсьтӥз, Израиль эксэйёслэн книгаязы гожтэмын. 32 Израильлэн Вааса эксэез но Аса куспын вань улон нуналъёссы ӵоже ожмаськон мынӥз.


  33 Аса Иудеяын куинетӥ арзэ эксэйын пукыку, Фирца карын Ахиялэн Вааса пиез быдэс Израильлы эксэе пуксиз, со кызь ньыль ар ӵоже эксэй луыса кивалтӥз. 34 Кузё-Инмарлэн син азяз ярантэм ужъёс лэсьтыса улӥз, Иеровоамлэн сюрес кузяз ветлӥз, сьӧлыкъёсыз пӧлын улӥз, озьы со быдэс Израилез сьӧлыке пыртӥз.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  16-тӥ ЛЮКЕТ


  1 Вааса пумысен Ананийлэн Иуй пиезлы Кузё-Инмар дорысь тазьы верамын вал: 2 «Тонэ, тузон пӧлысь ӝутыса, Аслам израиль калыкелы азьвалтӥсь кари, нош тон Иеровоамлэн сюрес кузяз мынӥд но израиль калыкме сьӧлыке пыртӥд, сьӧлыкъёсыныз Мынэсьтым вожме мед поттоз шуыса, – со понна, 3 тани, Ваасалэсь выжызэ, солэн выжыезлэсь выжызэ кулэтэм каро, тынад выжыедлы озьы ик лэсьто, кызьы лэсьтӥ Наватлэн Иеровоам пиезлы; 4 Ваасалэн городын кинэз ке кулӥз, сое пуныос сиёзы; нош солэн кинэз ке бусые кулӥз, сое ин тылобурдоос кокчалозы».


  5 Ваасалэн мукет ужъёсыз, ваньмыз, мар со лэсьтӥз, бадӟымесь ужъёсыз Израиль эксэйёслэн книгаязы гожтэмын. 6 Вааса кулӥз но, атайёсыныз огазе сое Фирцае ватӥзы. Солэн интыяз эксэе Ила пиез пуксиз. 7 Нош Ананийлэн Иуй пиез пыр Кузё-Инмар дорысь Вааса сярысь, солэн выжыез сярысь верамын вал, кызьы со Кузё-Инмарлэн син азяз вань урод ужъёссэ ас киыныз лэсьтылӥз, Иеровоам выжылэсь адӟем карыса лэсьтылӥз но Кузё-Инмарлэсь вожзэ поттылӥз – со понна со быдтэмын вал.


  8 Иудеяын кызь куатетӥ арзэ Аса эксэйын пукыку, Фирцаын, Израильлы эксэе Ваасалэн Ила пиез пуксиз, кык ар ӵоже со эксэй луыса кивалтӥз. 9 Ожмаськон уробоослэн ӝыны люкетэнызы кивалтӥсь, Замврий нимо ляльчиез солы пумит лушкемен быдтон вылысь уж нуыны кутскиз. Фирцаын улон дыръяз татысь эксэй юртэн кивалтӥсь Арсалэн дораз со кудӟытозяз юиз. 10 Соку отчы Замврий пыриз но Илаез погыртӥз, сое отчы вииз. Иудеялэн эксэез, Аса, кызь сизьыметӥ арзэ кивалтыку, Ила интые Замврий эксэе пуксиз.


  11 Эксэй кариськыса, Илалэн эксэй пукон вылаз пуксем бераз Ваасалэсь вань семьязэ виылӥз, борддор борды кизясьсэ но ӧз кельты, ӵыжы-выжыоссэ но, эшъёссэ но. 12 Вааса пумысен Иуй пророк пыр Кузё-Инмарлэн верам кылыз быдэсмиз: Ваасалэсь вань семьязэ Замврий быдтӥз, 13 Ваасалэн вань сьӧлыкъёсыз понна, Ила пиезлэн сьӧлыкъёсыз понна – асьсэлэн вань лэсьтылэм сьӧлыкъёсынызы Израилез но сьӧлыке пыртылӥзы, асьсэлэн сульдэръёсынызы-идолъёсынызы Израильлэн Инмарезлэсь Кузё-Инмарлэсь вожзэ поттылӥзы. 14 Илалэн мукет ужъёсыз, ваньмыз, мар со лэсьтӥз, Израиль эксэйёслэн книгаязы гожтэмын.


  15 Иудеялэн эксэез, Аса, кызь сизьыметӥ арзэ эксэйын пукыку, Замврий эксэе пуксиз но Фирцаын сизьым нунал эксэй луыса кузёяськиз, – калык Филистим музъемысь Гавафон кар котырын ожмаськыку. 16 Гавафонэз котыртыса возись калык кылӥз, Замврий лушкемен эксэез вииз шуыса, соку вань израиль калык ож ужен кивалтӥсьсэс Амвриез со нуналэ, ожмаськон дорысенызы ик, Израильлы эксэе пуктӥзы. 17 Амврий но соин ӵош вань израиль калык, Гавафон дорысь кошкыса, Фирцаез котыртӥзы. 18 Город киултэмын ни шуыса, Замврий адӟиз но, эксэй коркалэн пыдлось бӧльмы сьӧраз пырыса, эксэй корка тыл понӥз, ачиз но кулӥз, 19 аслаз сьӧлыкъёсыз понна, Кузё-Инмарлэн син азяз ярантэм ужъёс лэсьтэмез понна, Иеровоамлэн сюресэз кузя ветлыса, Израилез сьӧлыке пыртон вылысь сьӧлыкаса улэмез понна. 20 Замврийлэн мукет ужъёсыз сярысь, эксэез виыны лушкем уж лэсьтэмез сярысь Израиль эксэйёслэн книгаязы гожтэмын.


  21 Соку израиль калык шори люкиськиз: ӝыныез калык Гонафлэн Фамний пиез пала со эксэй мед луоз шуыса султӥз, нош ӝыныез – Амврий пала. 22 Амврий понна сылӥсь калык Гонафлэн Фамний пиез понна сылӥсь калыкез вормиз, соку Фамний кулӥз но, Амврий эксэе пуксиз. 23 Иудеяын Аса куамын одӥгетӥ арзэ эксэйын пукыку, Израильлы эксэе Амврий пуксиз, дас кык ар ӵоже эксэй пуконын пукиз. Фирцаын со куать ар ӵоже эксэй вал. 24 Соку Амврий, кык талант азвесь уксё тырыса, Семирлэсь Семерон гурезьзэ басьтӥз; гурезь вылэ юртъёс пуктылӥз, лэсьтэм городзэ Самария шуыса нимаз – гурезь кузёлэн Семирлэн нимызъя.


  25 Кузё-Инмарлэн син азяз Амврий ярантэм ужъёс лэсьтыса улӥз, солэсь азьвыл луэм эксэйёслэсь ваньзылэсь но уродгес ужъёс лэсьтылӥз. 26 Вань ужъёсаз со Наватлэн Иеровоам пиезлэн сюрес кузяз ветлӥз, солэсь сьӧлыкъёссэ лэсьтылӥз, соосын со израиль калыкез сьӧлыкъёс пӧлы пыртылӥз, – сульдэръёсыныз-идолъёсыныз Израильлэн Инмарезлэсь Кузё-Инмарлэсь вожзэ поттон понна. 27 Амврийлэн мукет лэсьтэм ужъёсыз, кышкасьтэм луонзэ возьматэмез Израиль эксэйёслэн книгаязы гожтэмын. 28 Амврий кулӥз но, атайёсыныз огазе Самарияе ватӥзы. Солэн интыяз Ахав пиез эксэе пуксиз.


  29 Амврийлэн Ахав пиез, Иудеяын Аса куамын тямысэтӥ арзэ эксэйын пукыку, Израильлы эксэе пуксиз; Амврийлэн Ахав пиез кызь кык ар ӵоже Израильын но Самарияын эксэй луыса кузёяськыса улӥз. 30 Амврийлэн Ахав пиез Кузё-Инмарлэн син азяз солэсь азьвыл луэм эксэйёслэсь ваньзылэсь тросгес урод ужъёс лэсьтыса улӥз. 31 Солы уг тырмы вал Наватлэн Иеровоам пиезлэсь сьӧлыкъёссэ лэсьтыса улыны, со Сӥдон эксэйлэсь Ефвааллэсь нылзэ Иезавелез аслыз кышно басьтӥз но Вааллы ужаса-тыршыса, йыбыртъяса улыны кутскиз. 32 Самарияе, Вааллэн куалаяз, Вааллы сӥзьыса курбон сётон инты лэсьтӥз. 33 Ахав тыпы сурдэ вӧсяськон усьтӥз; солэсь азьвыл улэм Израильлэн вань эксэйёсыныз ӵошатыса, Ахав тросгес урод ужъёс лэсьтӥз, соос Израильлэн Инмарезлэсь Кузё-Инмарлэсь вожзэ потто, [озьы со аслэсьтыз лулзэ быдтӥз]. 34 Со нуналъёсы Вефильысь Ахиил Иерихонэз выльысен пуктӥз: нырысь вордскем Авирам пиез кулӥз, карлэсь инъетсэ пуктыку, Сегуб нимо покчи пиез кулӥз, карлэсь капказэ пуктыку, – Кузё-Инмар Навинлэн Иисус пиез пыр тазьы вераз вал.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  17-тӥ ЛЮКЕТ


  1 Галаад шаерысь Фесва карын улӥсь Илия [пророк] Ахавлы шуиз: «Израильлэн Инмарез Кузё-Инмар улэп, Кин азьын мон сылӥсько! Та аръёсы лысву но, зор но уз луы, мынам кылыя гинэ соос луизы ке луозы». 2 Солы Кузё-Инмар дорысь верамын вал: 3 «Мын татысь, шундыӝужан пала кариськы, Иорданлэн ваче пумитысьтыз бызись Хораф ӧр дуре ватӥськы. 4 Со ӧрысь тон ву юод, нош тонэ сюдыны Мон кырныжъёсты косӥ». 5 Со мынӥз но Кузё-Инмарлэн верам кылызъя лэсьтӥз; Иорданлэн ваче пумитысьтыз бызись Хораф ӧр дуре мыныса дугдӥз. 6 Ӵукнаосы кырныжъёс солы нянен сӥль вайылӥзы, ӝытъёсы но нянен сӥль вайылӥзы, нош ву со шурысь юылӥз. 7 Кӧня ке дыр ортчыса, та ӧр куасьмиз, уго музъем вылэ зор ӧз ни усьы.


  8 Илиялы Кузё-Инмар дорысь верамын вал: 9 «Султы но Сӥдонысь Сарепта каре мын, кӧня ке но отын ул; отысь палкышноез тонэ сюдыса возьыны косӥ». 10 Со султӥз но Сарептае кошкиз. Кар капка доры вуэм бераз адӟиз: отӥ, пу бичаса, палкышно ветлэ. Сое дораз ӧтьыса, Илия шуиз: «Ву тыронысьтыд юыны ӧжытак вудэ сёт вал». 11 Палкышно вузэ вайыны кошкиз, нош Илия солэн бӧрсяз кеськыса шуиз: «Одӥг шорем ке но няньдэ мыным но вай». 12 Палкышно шуиз: «Тынад Инмаред Кузё-Инмар улэп! Мынам нокыӵе но пыжем сиёнэ ӧвӧл, вышкыям одӥг кырым пызе вань, кувшинам ӧжыт гинэ вӧйы вань. Тани, ог кык пис шедьтӥ ке, аслым но, аслам пиелы но сиён дасяны мыно, тае сиёмы но куломы». 13 Илия солы шуиз: «Эн кышка, мын, мар верад, сое лэсьты; но нырысь ик талэсь пичи гинэ юмал нянь мыным дася, вай мыным, нош аслыд, пиедлы но берлогес дасялод; 14 уго тазьы шуэ Кузё-Инмар Израильлэн Инмарез: ”Кузё-Инмар музъемлы зор сётытозь, вышкыысь пызь уз быры, кувшинысь вӧй но уз кулэсмы”». 15 Со мынӥз но, кызьы Илия косӥз, озьы лэсьтӥз; озьы кӧня ке дыр ӵоже со ачиз но, семьяез но, Илия но кӧтсэс тырыса улӥзы. 16 Вышкыысь пызь ӧз быры, кувшинысь вӧй ӧз кулэсмы – Кузё-Инмарлэн Илия пыр верам кылызъя луиз.


  17 Та бере та кышномуртлэн, кузёкалэн, пиез висьыны кутскиз, сокем кужмо черлаз, шоканэз ик дугдӥз. 18 Кышномурт Илиялы шуиз: «Инмарлэн адямиез, мыным но, тыныд но маиз? Мон доры тон сьӧлыкъёсме тодам вайытыны но пиме виыны лыктӥд». 19 Илия палкышнолы шуиз: «Вай мыным пидэ». Кышномуртлэн киысьтыз пияшез басьтӥз но коркалэн бадӟым палаз, солэн улон интыяз, нуиз; валес вылэ понэм бераз 20 Илия Инмарлы вӧсяськыса шуиз: «Инмаре Кузё-Инмаре! Та палкышнолы, кин дорын мон улӥсько, оло, урод лэсьтод-а – пизэ виёд-а?» 21 Пинал пи вылэ куинь пол мыкырскиз но Кузё-Инмарлы вазиськыса шуиз: «Инмаре Кузё-Инмаре! Та пияшлэн лулыз ас пушказ мед берытскысал». 22 Кузё-Инмар Илиялэсь куаразэ кылӥз: пияшлэн лулыз пушказ берытскиз но, со улӟиз. 23 Илия пияшез кутӥз но, коркалэн бадӟым паласьтыз поттыса, анаез кие сётӥз, солы шуиз: «Учкы, пиед улэп». 24 Та кышномурт Илиялы шуиз: «Табере мон тодӥ, тон Инмарлэн адямиез луиськод, Кузё-Инмарлэн верамез тынад кылад-ымад зэм луэ».

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  18-тӥ ЛЮКЕТ


  1 Трос нуналъёс ортчем бере, куинетӥ араз, Илиялы Кузё-Инмар дорысь верамын вал: «Мын, Ахавлы возьматскы, соку Мон музъем вылэ зор сёто».


  2 Илия Ахавлы возьматскыны мынӥз. Нош Самарияын туж секыт сютэм ар вал. 3 Эксэй юртэн кивалтӥсь Авдиез Ахав ӧтиз. Нош Авдий Инмарлэсь кышканэн улӥсь мурт вал, 4 Иезавель Кузё-Инмарлэсь пророкъёссэ виылыку, Авдий сю пророкъёсты кутӥз но витьтон муртэн-витьтон муртэн пещераосын ватыса возиз, нянен сюдыса, вуэн сектаса возиз. 5 Ахав Авдийлы шуиз: «Музъем вылысь вань ву потон интыосы, музъем вылысь вань ву ӧръёс доры мын, валъёсмес, мулъёсмес сюдыны турын ум шедьтэ-а, пудо-животтэк медам кыле вал». 6 Куспазы музъемез шори люкизы сое ортчон вылысь: Ахав нимаз одӥг сюрестӥ кошкиз, Авдий нимаз мукет сюрестӥ кошкиз.


  7 Авдий сюрес вылтӥ мыныку, тани, солэн пумитаз Илия лыктэ. Со Илияез тодмаз но пыдесъяськыса шуиз: «Тон-а со, мынам кузёе Илия?» 8 Соиз солы шуиз: «Мон. Мын, кузёедлы ”Илия татын” шу». 9 Со шуиз: «Маин мон янгыше уси, малы аслэсьтыд ляльчидэ Ахав кие сётӥськод, монэ мед виёз шуыса-а? 10 Улэп тынад Инмаред Кузё-Инмар! Ӧвӧл одӥг калык но, эксэйлык но, кытчы тонэ утчаны кузёе-эксэе медаз ысты вал. ”Тон ӧвӧл”, – шуо ке вал, со эксэйлыклэсь, со калыклэсь со кылзэ юа вал, зэмзэ ик тонэ шедьтыны ӧм быгатэ шуыса; 11 нош тон али шуиськод: ”Мын, кузёедлы вера: Илия татын”. 12 Тон дорысь мон кошки ке, Кузё-Инмарлэн Духез тонэ нуоз, но уг тодӥськы, кытчы. Ахавлы ивортыны мынӥ ке, нош со тонэ ӧз ке шедьты, со монэ виёз; нош мон, тынад ляльчиед, пинал дырысеным Инмарлэсь кышканэн улӥсько. 13 Кузёелы верамын ӧвӧл шат, мар мон лэсьтӥ, Кузё-Инмарлэсь пророкъёссэ Иезавель виылыку, кызьы мон Кузё-Инмарлэсь сю пророкъёссэ, витьтон муртэн гурезьысь пещераосы ватскытылӥ но нянен, вуэн сюдыса, сектаса возьылӥ? 14 Нош тон табере шуиськод: ”Мын, кузёедлы вера: Илия татын”; со монэ виёз». 15 Соку Илия шуиз: «Улэп Саваоф Кузё-Инмар, Кин азьын мон сылӥсько! Туннэ мон солы возьматско». 16 Авдий Ахавен пумиськыны мынӥз, солы ивор вуттӥз. Соку Ахав Илиялэн пумитаз мынӥз.


  17 Ахав Илияез адӟем бере солы шуиз: «Тон-а со Израильлы куректон-кайгу вайись?» 18 Солы Илия шуиз: «Израилез мон ӝоже уг уськытӥськы, тон сое атаедлэн выжыеныз ӵош таин ӝоже уськытӥськоды: Кузё-Инмарлэсь косонъёссэ кулэтэм кариды, ваал сульдэръёс сьӧры мынӥськоды. 19 Нош табере мын, вань израиль калыкез мон доры, Кармил гурезе люка, Вааллэсь ньыль сю витьтон азьпал тодытӥсьёссэ, тыпы сурдын вӧсяськонысь ньыль сю азьпал тодытӥсьёсты, Иезавельлэн ӝӧк вылысьтыз сиськисьёсты, татчы вай». 20 Ахав вань израиль пиос доры ӧтьыны ыстӥз, вань пророкъёсты Кармил гурезе люказ.


  21 Вань калык азе потыса, Илия шуиз: «Кема-а кык пыдыныды но чутыса ветлоды на? Кузё-Инмар – Инмар ке, Со сьӧры мынэ, нош Ваал ке инмар, соку со сьӧры мынэ». Калык солы пал кыл но ӧз вера. 22 Соку Илия калыклы шуиз: «Кузё-Инмарлэн пророкъёсыз пӧлысь мон огнам кыли, нош Вааллэн – ньыль сю витьтон азьпалзэ тодытӥсьёсыз, [эшшо тыпы сурдын вӧсяськонысь но ньыль сю азьпалзэ тодытӥсьёс]. 23 Милемлы кык ошпи мед сётозы, соос асьсэлы одӥгзэ ошпиез мед быръёзы, сое шори мед ӵогозы но пуос вылэ мед понозы, нош тыл медаз понэ. Мон мукетсэ ошпиез дасяло но пуос вылэ поно, нош тыл уг поны. 24 Тӥ асьтэлэн инмардылэн нимызлы вазиське, нош мон [аслам Инмарелэн] Кузё-Инмарлэн нимызлы вазисько. Тыл пыр ответ сётӥсь Инмар – Со ик Зэмос Инмар луоз». Вань калык ответ сётыса шуиз: «Умой, [яралоз]!» 25 Вааллэн азьпалзэ тодытӥсьёсызлы Илия шуиз: «Асьтэлы одӥгзэ ошпиез быръе, тӥ азьлогес дасялэ, уго тӥ трос кузя; асьтэлэн инмардылы вазиське, но тыл эн понэ». 26 Соослы сётэм ошпиез соос басьтыса дасязы, соку соос ӵукнаысен нуназе шорозь Вааллэн нимызлы тэльмырыса вазиськылӥзы тазьы шуыса: «Ваалмы, кыл милемыз!» Нош нокыӵе но куара-ланга, ответ ӧй вал. Асьсэлэн лэсьтэм курбон сётон котыртӥзы тэтчаса ветлӥзы. 27 Нуназе шорын Илия соосты серекъяса шуиз: «Бадӟым куараен кесяське, со инмар ук, оло нош со маке сярысь малпаськыса пуке, оло кыӵе ке но ужен выре, оло со сюрес вылэ потэмын, оло нош со изе, сайкалоз!» 28 Бадӟым куараен кесяськыны кутскизы; асьсэлэн сямзыя, асьсэды пуртъёсын, шибодыосын бышканы кутскизы – вылтӥзы чур-р! гинэ вир бызиз. 29 Лымшор ортчиз, нош соос, ӝыт курбон сётон дыр вуытозь, ялан перияськыса улӥзы на. Озьы ке но куара-ланга но, ответ но ӧй вал, номыр ӧз кылӥськы. [Соку Фесвапи Илия Вааллэн азьпал тодытӥсьёсызлы шуиз: «Нош али палэнске, мон но курбон сётыны мед быгатом». Соос палэнскизы но чус кариськизы.]


  30 Илия вань калыклы шуиз: «Мон доры лыктэ». Вань калык солэн дораз лыктӥз. Со Кузё-Инмарлэсь куашкатэм курбон сётон интызэ выльысен пуктӥз. 31 Илия дас кык из басьтӥз – Иаковлэн пиосызлэн выжызы мында, Кузё-Инмар солы тазьы шуиз вал: «Тынад нимыд ”Израиль” луоз». 32 Кузё-Инмарлэн нимызлы сӥзьыса, Илия та изъёслэсь курбон сётон лэсьтӥз; курбон сётон интылэн котыртӥз гоп гудӟиз, солэн быдӟалаез кык сата*а ю тэрымон вал, 33 [курбон сётон вылэ] пу тыриз но ошпизэ шори ӵогиз, сое пу вылэ поныса 34 шуиз: «Ньыль ведрае пачылаз ву лэзе но тылын сутоно курбон вылэ, пу вылэ киськалэ». [Озьы лэсьтӥзы.] Собере шуиз: «Эшшо одӥг пол тазьы ик каре». Эшшо тазьы ик каризы. Соку со шуиз: «Тазьы ик куинетӥ ползэ лэсьтэ». Тазьы ик куинетӥ ползэ лэсьтӥзы, 35 курбон сётон котыре ву вияз, гопе пачылаз ву люкаськиз.


  36 Ӝыт курбон сётон вакытэ Илия пророк лыктӥз но [ин пала учкыса, вӧсяськыса] шуиз: «Кузё-Инмаре, Авраамлэн, Исааклэн, Израильлэн Инмарез! [Кузё-Инмаре, кыл монэ, туннэ тыл пушкысен монэ кыл!] Та нуналэ [та адямиос] мед тодозы, Израильын Тон одӥг гинэ Инмар, мон Тынад ляльчиед, ваньзэ тае Тынад кылыдъя лэсьтӥ шуыса. 37 Кыл монэ, Кузё-Инмаре, кыл монэ! Та калык мед тодоз, Тон, Кузё-Инмаре, Инмар луиськод, соослэсь сюлэмзэс [Ас палад] берыктод шуыса». 38 Соку Кузё-Инмар тыл лэзиз но тылын сутӥськись курбонэз, пуэз но, изъёсты но, сюез-пенез но, гопысь вуэз но ньылӥз. 39 Тае адӟыса, вань калык ымныр вылаз уськытскиз но шуиз: «Кузё-Инмар – со Инмар, Кузё-Инмар – со Инмар!»


  40 Соку Илия соослы шуиз: «Вааллэсь азьпал тодытӥсьёссэ кутэ, одӥгез но пегӟыны медаз быгаты». Соосты кутӥзы но, Илия соосты Киссон ӧр доры вайиз, отысен соосты вандылӥз. 41 Илия Ахавлы шуиз: «Мын, си, ю, уго зор куара кылӥське ни». 42 Соку Ахав сиыны, юыны мынӥз, нош Илия, Кармил гурезе тубыса, музъемозь йыбырттӥз, йырзэ пыдесъёсыз вискы понӥз. 43 Аслаз егит медо пиезлы шуиз: «Мын, зарезь пала учкы». Соиз мыныса учкиз но «номыр но ӧвӧл» шуиз. Илия шуиз: «Тазьы сизьым пол кар». 44 Со сизьыметӥ полаз шуиз: «Тани, зарезь палась пичи гинэ, адямилэн кикурез быдӟа гинэ, пилем ӝутске». Соку Илия шуиз: «Мын, Ахавлы вера: ”[Ожмаськон урободэ] кыткыса кошкы, зор улэ медад сюры”». 45 Со виын инбам, пилемъёс вуыса, тӧл потыса, пеймыт луиз, зол зорыны кутскиз. Нош Ахав ожмаськон уробояз пуксиз но [бӧрдыны кутскиз], отысен Изрееле кошкиз. 46 Илия вылын Кузё-Инмарлэн киыз улӥз. Со куссэ думиз но Ахавлэн азьпалаз Изреелёзь бызьыса мынӥз.

  


  *а18:32 сата – ог 10-12 литр ву яке ю тэрымон сосуд

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  19-тӥ ЛЮКЕТ


  1 Ахав Иезавельлы ваньзэ вераз, мар лэсьтӥз Илия, кызьы со азьпалзэ тодытӥсьёсты ваньзэс мечен вииз. 2 Иезавель Илия доры адямизэ лэзиз тазьы вераны: «[Тон Илия ке, нош мон Иезавель ке,] инмаръёс мыным сое но сое мед лэсьтозы, эшшо тросгес но мед лэсьтозы, ӵуказе та дырлы тынад лулыдлы ӧй ке лэсьты сое, мар лэсьтэмын вал соослэн лулзылы».


  3 Тае тодэм бераз, аслэсьтыз улонзэ утён понна, Илия султыса кошкиз. Иудеяысь Вирсавия каре вуиз, отчы аслэсьтыз егит медо пизэ кельтӥз. 4 Ачиз одӥг нунал мынон кеме, луоё кыр дуннее кошкиз. Отчы вуыса, сусыпу выжые пуксиз но аслыз кулон курыса шуиз: «Кузё-Инмаре, тырмоз ини, басьты мынэсьтым лулме, мон атайёсылэсь номырин но умойгес ӧвӧл уго». 5 Выдӥз но сусыпу выжые умме усиз. Тани, соку со борды Кылчин йӧтӥськыса солы шуиз: «Султы, си, [ю]». 6 Илия учкиз но, тани, солэн йыр дораз пыжем уднянь кылле, кувшинэн ву сылэ. Со сиськиз, сюзэ юзматӥз но нош ик умме усиз. 7 Кузё-Инмарлэн Кылчинэз, кыкетӥ ползэ лыктыса, со борды йӧтӥськиз но шуиз: «Султы, си, [ю], уго тонэ азьпалад кузь сюрес возьма». 8 Султыса сиськиз, сюзэ юзматӥз но, со сиён-юонэн кужым люкаса, ньыльдон нунал, ньыльдон уй ӵоже Инмарлэн Хорив гурезез дорозь мынӥз. 9 Отысен со гурезь пасе (пещерае) пырыса, отын уйзэ потӥз. Соку тани солы Кузё-Инмар дорысь верамын вал, Кузё-Инмар солы шуиз: «Илия, малы тон татын?»


  10 Илия шуиз: «Кузё-Инмар Саваоф Инмар понна мон ялан сюлмысьтым тыршыса ужай, уго израиль пиос сӥзён-косондэ кулэтэм каризы, курбон сётон интыостэ куашкатӥзы, пророкъёстэ мечен виылӥзы; мон огнам кыли, табере мынэсьтым лулме утчало сое быдтон понна».


  11 Соку Кузё-Инмар солы шуиз: «Пот но Кузё-Инмарлэн азяз гурезь йылэ султы. Тани, Кузё-Инмар ортчоз, Кузё-Инмарлэн азьтӥз бадӟым, кужмо тӧл пельтоз, гурезьёсты кесяса, изгурезьёсты куашкатъяса мыноз, но Кузё-Инмар тӧл пушкын ӧвӧл; сильтӧл бере музъем зуркалоз, но Кузё-Инмар музъем зуркан пушкын ӧвӧл; 12 музъем зуркан бере тыл потоз, но Кузё-Инмар тыл пушкын ӧвӧл; тыл бере, куара поттыса, ыркыт тӧл пельтоз, [отын Кузё-Инмар]». 13 Тае кылэм бераз Илия выл дӥсеныз ымнырзэ шобыртӥз но, кыре потыса, музъем пасе (пещерае) пырон доры султӥз. Со доры куара вуиз, со шуиз: «Илия, малы тон татын?»


  14 Со шуиз: «Кузё-Инмар Саваоф Инмар понна мон ялан сюлмысьтым тыршыса ужай, уго израиль пиос сӥзён-косондэ кулэтэм каризы, курбон сётон интыостэ куашкатӥзы, пророкъёстэ мечен виылӥзы; мон огнам кыли, табере мынэсьтым лулме утчало сое быдтон понна».


  15 Кузё-Инмар солы шуиз: «Аслад сюрестӥд берен берт, луоё кыр дунне пыр Дамаске мын, отчы вуэм берад Азаилэз Сириялы эксэй карыны вӧйын зырӟы, 16 нош Намессийлэсь Ииуй пизэ Израильлы эксэй карыны вӧйын зырӟы; Авел-Мехолаысь Сафатлэсь Елисей пизэ ас интыяд пророк карыны вӧйын зырӟы.


  17 Азаиллэн меч улысьтыз кин ке пегӟиз ке, сое Ииуй виёз, нош кин ке Ииуйлэн мечезлэсь утиськыны быгатӥз ке, сое Елисей виёз. 18 Израиль калык пӧлы Мон сизьым сюрс [пиосмуртъёсты] улэп кельтӥ; ваньзы таос Ваал азьын йыбыртъяса ӧз улэ, ваньзы таос сое чупаса ӧз улэ».


  19 Отысь кошкыса, Илия Сафатлэсь Елисей пизэ шедьтӥз, – со гыре вал; дас кык пар [ошъёсыз] вал, со ачиз дас кыкетӥеныз парен гыриз. Илия, солэн вӧзтӥз кошкыкуз, солэн вылаз ыжку выл дӥсьсэ куштӥз. 20 Соку [Елисей] ошъёссэ кельтӥз но Илия сьӧры бызьыса мынӥз, солы шуиз: «Лэзь монэ атайме, анайме чупаса кельтыны, собере мон тон бӧрсьы мыно». Илия солы шуиз: «Мын, но берен лыкты. Мар мон тыныд лэсьтӥ?» 21 Солэн палэназ кожыса, кык ошсэ кутӥз но вандӥз, ошъёслэсь гырон пу герызэс аратӥз но со вылын сӥльзэ пыжиз-кебатӥз, сое калыклы сётъяз, соос сиизы. Нош ачиз султӥз но Илия сьӧры мынӥз, со бордын ужаса-тыршыса улӥз.

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  20-тӥ ЛЮКЕТ


  1 Сириялэн Венадад эксэез аслэсьтыз вань ожгарчиоссэ люказ, соин ӵош куамын кык эксэйёс вал, валъёсын, ожмаськон уробоосын мыныса, Самарияез котыртӥз но соин ожмаськыны кутскиз. 2 Городэ, Израильлэн Ахав эксэез доры, вераськыны адямиосты ыстӥз, 3 солы шуиз: «Тазьы шуэ Венадад: ”Тынад зарниед, азвесед – со мынам, кышноосыд но, устоосыз пиосыд но – мынам”». 4 Израиль эксэй ответ сётыса шуиз: «Тынад верам кылыдъя мед луоз, кузёе эксэй: мон но, маи мынам вань, со ваньмыз тынад». 5 Нош ик ыстэм муртъёс лыктыса шуизы: «Тазьы шуэ Венадад: Мон тыныд тазьы вераны ыстӥ: ”Азвесьтэ, зарнидэ, кышноостэ, пиостэ мыным сёт”; 6 соин ик ӵуказе, та дыре, тон доры ляльчиосме ысто тынэсьтыд коркадэ мед учкозы-чаклалозы, тон дорын ужась-тыршисьёслэсь но коркаоссэс, тынад синмыдлы мар дуно, ваньзэ сое киязы кутыса мед нуозы».


  7 Израильлэн эксэез музъем вылысь вань тӧроосты дораз люкаса шуиз: «Чаклалэ, учкелэ, со урод уж лэсьтыны малпа; куке со мон доры кышноосме, пиосме, азвесьме, зарниме курыны лэзиз, мон солы ӧй пумитъяськы». 8 Соку вань тӧроос, вань калык шуизы: «Эн кылзӥськы, соглаш эн луы». 9 Венададлэн ыстэм муртъёсызлы шуиз: «Кузёелы эксэйлы вералэ – ваньзэ, нырысь полаз мае курыны ыстылӥд ляльчиед доры, быдэстыны мон дась, нош тазэ быдэстыны уг быгатӥськы». Ыстэм муртъёсыз ответ нуыса кошкизы. 10 Венадад со доры тазьы вераны ыстӥз: «Инмаръёс мыным сое но сое мед лэсьтозы, эшшо тужгес но мед лэсьтозы, мон бӧрсьы мынӥсьёслэн ваньзылэн кырымазы кутыны Самария музъемлэн сюез тырмиз ке». 11 Израильлэн эксэез ответ сётыса шуиз: «Шуэлэ: куссэ еэн думись езэ пертчись кадь медаз ушъяськы». 12 Эксэйёсын ӵош балаганъёсын вина юыса пукись Венадад та кылэз кылӥз но ляльчиосызлы шуиз: «Городэз котыртэ». Соос городэз котыртӥзы.


  13 Тани, одӥг пророк Израильлэн Ахав эксэез доры лыктыса шуиз: «Тазьы шуэ Кузё-Инмар: ”Адӟиськод-а быдэссэ та адями уллёез? Туннэ Мон сое тынад киулад сёто, тон мед тодод: Мон – Кузё-Инмар”». 14 Ахав шуиз: «Кин пыр?» Со шуиз: «Тазьы шуэ Кузё-Инмар: улосвылъёсын кивалтӥсьёслэн медооссы пыр». Соку [Ахав] шуиз: «Кин ожмаськыны кутскоз?» Со шуиз: «Тон». 15 [Ахав] улосвылъёсын кивалтӥсьёслэсь медооссэс лыдъяз но тодӥз, кык сю куамын кык шуыса; собере вань калыкез, вань израиль пиосты лыдъяз – сизьым сюрс. 16 Нуназе шорын соос оже султӥзы, нош Венадад балаганъёсаз солы юрттӥськись куамын кык эксэйёсын ӵош кудӟытозяз юиз. 17 Нырысь ик оже потӥзы улосвылъёсын кивалтӥсьёслэн медооссы. Венадад чакласькисьёссэ эскерыны ыстӥз, соос солы ивор вуттӥзы: Самарияысь адямиос потӥзы. 18 Со шуиз: «Тупаса улон курыны потӥллям ке, соосты улэпкын кутэ, ожмаськыны потӥллям ке, озьы ик улэпкын кутэ». 19 Улосвылъёсын кивалтӥсьёслэн медооссы городысь потӥзы, соос бӧрсьы – армия. 20 Котькудӥз аслэсьтыз тушмонзэ погыртӥз; соку Сирияысь ожгарчиос бызьыса пегӟыны кутскизы, нош израиль ожгарчиос соос сьӧры уйиськыса мынӥзы. Нош Сириялэн Венадад эксэез вал вылын, борӟемен мынӥсьёсын ӵош пегӟиз. 21 Израильлэн эксэез потӥз но валъёсты, ожмаськон уробоосты киултӥз, Сириялэн ожгарчиосызлы бадӟым шуккет лэсьтӥз.


  22 Пророк Израильлэн эксэез доры лыктыса шуиз: «Мын, юнматскы, тод но чакласькы, мар тыныд кароно, уго, ар ортчыса, Сириялэн эксэез нош ик тыныд пумит ожен лыктоз». 23 Сирия эксэйлэн медоосыз солы шуизы: «Соослэн Инмарзы луэ гурезьёслэн Инмарзы, [нёжалъёслэн Инмарзы ӧвӧл], соин ик соос асьмеды вормизы; асьмеос соосын ӵошкыт интыысен ожмаськимы ке, зэм ик, соосты вормомы. 24 Озьыен, тани мар лэсьты: ваньзэс эксэйёсты интыысьтызы палэнты но соос интые улосвылъёсын кивалтӥсьёсты пукты. 25 Кӧня ожгарчиед кулӥз-быриз, соос интые сомында ик выльёссэ люка; валъёсты но кӧня вал азьвыл валэд, ожмаськон уробоосты но кӧня вал ожмаськон уробоосыд; ӵошкыт интыысен соосын ожмаськыны кутском, соку, зэм ик, соосты вормомы». Соослэсь верамзэс санэ понӥз, лэсьтӥз озьы, кызьы веразы.


  26 Ар ортчыса, Венадад Сирияысь ожгарчиосты люказ но израиль ожгарчиосын ожмаськыны Афек доры потӥз. 27 Израиль пиос но люкамын вал, сиён-юон басьтыса, соослэн пумитазы мынӥзы. Израиль пиос соослэн азязы, кык пичиесь кеч уллёос выллем, люкрак султӥзы, Сирияысь ожгарчиос быдэс музъемез басьтӥзы. 28 Инмарлэн адямиез лыктыса Израиль эксэйлы шуиз: «Тазьы шуэ Кузё-Инмар: сирия калык Кузё-Инмарез гурезьёслэн Инмарзы шуэ, нёжалъёслэн Инмарзы уг шуы бере, вань та бадӟым адями уллёез тон кие сёто, тӥ мед тододы, Мон – Кузё-Инмар шуыса».


  29 Огзылы огзы ваче пумит султыса, соос сизьым нунал сылӥзы. Сизьыметӥ нуналаз ожмаськыны кутскизы но израиль пиос одӥг нунал куспын Сириялэсь сю сюрс пыдын ожмаськись ожгарчиоссэ погыртӥзы. 30 Кылемез бызьыса Афек каре пегӟизы; отысен кылемез кызь сизьым сюрс ожгарчиос вылэ борддор усиз. Нош Венадад городэ кошкиз, корка пушкысь одӥгысьтыз бӧлет сьӧрысь мукет бӧлет сьӧры бызьылыса ветлӥз. 31 Медоосыз солы шуизы: «Ми кылӥмы, Израиль юртлэн эксэйёсыз гажась-жалясесь шуыса; лэзь милемыз, чурыт бышкись дӥсь дӥсяса, йыр котырамы гозы думыса, Израиль эксэй доры мыныны; оло нош тынэсьтыд лулдэ уз быдты». 32 Кусъёссэс бышкись чурыт дӥськутэн думизы, йыр котыразы гозы думизы но Израильлэн эксэез доры лыктыса шуизы: «Венадад ляльчиед шуэ: ”Жаля мынэсьтым улонме”». Соиз солы шуиз: «Со улэп на шат? Со мынам братэ». 33 Та адямиос тае умой тодмет луэ шуыса малпазы но солэн ымысьтыз потэм кылэз ӝегатскытэк санэ поныса шуизы: «Тынад братэд Венадад». Со шуиз: «Мынэлэ, сое татчы вае». Венадад со доры потӥз, сое со ас вӧзаз ожмаськон уробояз пуктӥз. 34 Венадад солы шуиз: «Тынад атаедлэсь городъёссэ, кудъёссэ мынам атае басьтӥз, мон тыныд берыкто, кызьы мынам атаелэн падвожъёсыз*а Самарияын вал, тынад но Дамаскын падвожъёсыд луыны быгатозы». Ахав шуиз: «Огкыл (договор) гожтэм бере мон тонэ кошкыны лэзё». Огкыл гожтэмзы бере сое кошкыны лэзиз.


  35 Соку пророк пиос пӧлысь одӥгез адями мукетызлы Кузё-Инмарлэн верам кылызъя шуиз: «Жуг монэ». Нош та адями со адямиез жугыны соглаш ӧз луы. 36 Солы шуиз: «Кузё-Инмарлэсь верам кылзэ санэ понымтэед понна, мон дорысь кошкыкуд, тонэ лев кесялоз». Со дорысь кошкыкуз, солэн пумитаз лев потӥз но сое кесяз. 37 Со мукетсэ адямиез шедьтӥз, солы шуиз: «Жуг монэ». Та адями сое сокем зол жугиз, – яраё кариз. 38 Пророк азьлань кошкиз, сюрес вылысен эксэен ваче пумит луиз, соку со ымнырзэ шобыртӥз. 39 Эксэй со вӧзтӥ ортчыку, со эксэйлы кесяськыса шуиз: «Ляльчиед ожмаськонэ ветлӥз, но тани, одӥг адями, палэнэ кожыса, мон доры адямиез вайыса шуиз: ”Чакласа возь та адямиез; со ӧз ни ке луы, соку тынад лулыд солэн лулыз интыын луоз, яке талант азвесьтэ мертаса сётоно луод”. 40 Тынад ляльчиед со но та ужъёсын вырыны кутскем бере со ышиз». Израиль эксэй солы шуиз: «Таӵе тыныд приговор, тон ачид соглаш луид». 41 Со соку ик син вылысьтыз шобретсэ басьтӥз но, эксэй сое тодмаз, со пророкъёс пӧлысь шуыса. 42 Солы шуиз: «Тазьы шуэ Кузё-Инмар: Мынэсьтым бырон киулэ сётыны сӥзем муртме киысьтыд лэземед понна тынад лулыд солэн лулыз интыын луоз; тынад калыкед солэн калыкез интыын луоз». 43 Израильлэн эксэез дораз куалектыса, кӧтӝожен кошкиз, Самарияе вуиз.

  


  *а20:34 падвож – гурт яке город шорысь площадь, вузкарон, юмшан, кенешъёс ортчытъян инты

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  21-тӥ ЛЮКЕТ


  1 Та ужъюгдуръёс бере таӵе учыръёс луизы: Изреельысь Навуфейлэн Самарияысь Ахав эксэйлэн юртэз вӧзын Изреельын виноград бакчаез вал. 2 Ахав Навуфейлы тазьы шуиз: «Сёт мыным виноград бакчадэ; солэсь бакча сиён будэтон инты каро, уго со мынам коркаелы матын; нош со интые мон тыныд устозэгес виноград бакча сёто яке, тыныд яраз ке, азвесь сёто, кӧня тыр со сылэ». 3 Нош Навуфей Ахавлы шуиз: «Атайёсылэсь мыным сюрем люкетэз тыныд сётонлэсь Кузё-Инмаре монэ мед утёз!» 4 Изреельысь Навуфейлэн «атайёсылэсь люкетсэс мон тыныд уг сёты» шуэм кылъёсыз бере, Ахав куалектыса, кӧтӝожен гуртаз бертӥз. [Куалекъясь лулыныз] валесаз выдӥз, ымнырзэ огпала берыктӥз, ӧз но сиськы. 5 Со доры Иезавель кышноез пырыса шуиз: «Мар муген лулыд куалектэмын, малы уд но сиськиськы?» 6 Со кышноезлы шуиз: «Куке мон Изреельысь Навуфейлы шуи: ”Азвесен вуза мыным виноград бакчадэ яке, тыныд кулэ ке, со интые мон тыныд мукет виноград бакча сёто”, соку со мыным шуиз: ”Виноград бакчаме, [атайёслэсь мыным сюрем люкетэз], мон тыныд уг сёты”». 7 Кышноез, Иезавель, солы шуиз: «Израильын кыӵе эксэйлык луысал, тон озьы лэсьтысалыд ке? Султы, сиськы, буйгатскы, Изреельысь Навуфейлэсь виноград бакчазэ мон тыныд каро».


  8 Ахавлэн нимыныз Иезавель гожтэтъёс гожтӥз, солэн печатеныз юнматӥз но Навуфеен одӥг городын улӥсь тӧроослы, нимо-дано адямиослы ыстӥз. 9 Гожтэтъёсаз со тазьы гожтылӥз: «Визь утён луоз шуыса ялэ, Навуфеез калык пӧлы нырысь радэ пуктэ, 10 солэн ваче пумитаз кык йӧнтэм адямиосты пуктэ, соос со сярысь тазьы вераса мед тодытозы: ”Тон Инмарез но, эксэез но урод кылъёсын куаретӥд”; соин ик сое поттэ но изэн зӥръяса тышкалэ, мед кулоз». 11 Навуфейлэн городысьтыз воргоронъёс, солэн городаз улӥсь тӧроос, нимо-дано адямиос Иезавельлэн косэмезъя лэсьтӥзы, кызьы гожтэмын вал солэн ыстэм гожтэтъёсаз. 12 Визян дыр кутске шуыса ялӥзы, калыклэн азьпалаз Навуфеез пуктӥзы; 13 кык йӧнтэм адямиос потыса, солэн ваче пумитаз пуксизы но та лек сюлэмо адямиос калык азьын со вылэ ӧвӧлтэм кылъёс вераны кутскизы, соос шуизы: «Навуфей Инмарез но, эксэез но урод кылъёсын куаретӥз». Сое город сьӧры поттыса, изэн зӥръяса тышказы но, со кулӥз. 14 Иезавельлы ивор вераны ыстӥзы: «Навуфеез изэн зӥръяса тышказы но, со кулӥз». 15 Навуфей изэн зӥръяса тышкамын но кулэм шуыса, Иезавель кылӥз но Ахавлы шуиз: «Султы но Изреельысь Навуфейлэсь виноград бакчазэ ас киулад басьты, кудзэ тыныд солэн азвесен но сётэмез ӧз поты; Навуфей улэп ӧвӧл ини, со кулӥз». 16 [Изреельысь] Навуфей виемын шуыса, Ахав кылӥз но [вылысьтыз дӥськутсэ кесяз но чурыт бышкись дӥськут дӥсяз, нош собере] Ахав султыса Изреельысь Навуфейлэсь виноград бакчазэ ас киулаз басьтыны кошкиз.


  17 Фесваысь Илиялы Кузё-Инмар дорысь верамын вал: 18 «Султы но Израильлэн Самарияын улӥсь Ахав эксэез доры мын, – тани, али со Навуфейлэсь виноград бакчазэ киулаз басьтыны лыктӥз, – 19 солы шу: ”Тазьы шуэ Кузё-Инмар: тон виид но эшшо ке люкет басьтыны выриськод?” Солы шу: ”Тазьы шуэ Кузё-Инмар: кытын Навуфейлэсь вирзэ пуныос нюлӥзы, со интыын ик тынэсьтыд но вирдэ нюлозы”». 20 Ахав Илиялы шуиз: «Шедьтӥд тон монэ, тушмонэ!» Со шуиз: «Шедьтӥ, уго Кузё-Инмарлэн син азяз ярантэм уж лэсьтыса, [Солэсь вожзэ поттыса] улыны кутскид. 21 [Тазьы шуэ Кузё-Инмар:] ”Тани, тон вылэ шугадӟонъёс лэзё, тон бере ӵужо но Ахавлэсь борддор борды педло потасьёссэ, пытсэтын пукисьёссэ но, Израиле кылемъёссэ но – ваньзэс быдто. 22 Тынад выжыедлы озьы каро, кызьы Мон кари Наватлэн Иеровоам пиезлэн выжыезлы, Ахиялэн Вааса пиезлэн выжыезлы, вожме поттыса Монэ ултӥямед, йырме кур каремед понна, Израилез сьӧлыке пыртэмед понна”. 23 Иезавель пумысен но Кузё-Инмар шуиз: ”Иезавелез Изреельлэн борддор сьӧраз пуныос сиёзы”. 24 Городын, Ахав дорын кулӥсьёсты, пуныос сиёзы, нош бусыын кулӥсьёсты ин тылобурдоос кокчалозы». 25 Кузё-Инмарлэн син азяз сокем ярантэм ужъёс лэсьтонэ Ахав кадь сётӥськем муртъёс ӧй на вал, сое сыӵе ужъёслы кышноез Иезавель узатыса улӥз; 26 Кузё-Инмарлэн израиль пиос азьысь уллям аморрейёс кадь со туж йӧнтэм улӥз, сульдэръёслы-идолъёслы йыбыртъяз.


  27 Та верам кылъёсты кылыса, Ахав [Кузё-Инмар азьын небӟиз но бӧрдыса ветлӥз], вылысьтыз дӥськутсэ кесяз но вылаз чурыт бышкись дӥськут дӥсяз, визь утьыны кутскиз, чурыт бышкись дӥськутэныз ик кӧлаз, ӝожомыса ветлӥз. 28 Фесваысь Илиялы [Ахав пумысен] Кузё-Инмар дорысь верамын вал, Кузё-Инмар шуиз: 29 «Адӟиськод-а, Мон азьын макем зӥбыт-востэм луиз Ахав? Мон азьын зӥбыт-востэм кариськемез понна со вылэ шугадӟонъёс уг лэзьы; солэн пиез дыръя солэн выжыез вылэ шугадӟонъёс лэзё».

  

  
  

  ЭКСЭЙЛЫКЪЁСЛЭН КУИНЕТӤ КНИГАЗЫ


  22-тӥ ЛЮКЕТ


  1 Куинь ар улӥзы, нош Сирияен Израиль куспын ожмаськон ӧй вал. 2 Куинетӥ араз Иудеялэн Иосафат эксэез Израильлэн эксэез доры мынӥз. 3 Израильлэн эксэез медоосызлы шуиз: «Тодӥськоды-а, Галаадысь Рамоф кар милям шуыса? Нош ми сокем кема дыр ӵоже ини чус улӥськомы но сое Сириялэн эксэезлэн киулысьтыз ум басьтӥське». 4 Со Иосафатлы шуиз: «Монэн ӵош Галаадысь Рамоф карлы пумит ожен мынод-а?» Иосафат Израильлэн эксэезлы шуиз: «Кызьы тон, мон но озьы ик; кызьы тынад калыкед, мынам калыке но озьы ик; кызьы тынад валъёсыд, мынам но валъёсы озьы ик».


  5 Израильлэн эксэезлы Иосафат шуиз: «Туннэ юа, мар шуоз Кузё-Инмар». 6 Израильлэн эксэез ог ньыль сю пророкъёсты люказ но соослы шуиз: «Галаадысь Рамоф карлы пумит ожен мыным мыныны яра-а, уг-а?» Соос шуизы: «Мын, Кузё-Инмар сое эксэйлэн киулаз сётоз». 7 Соку Иосафат шуиз: «Кузё-Инмарлэн пророкез татын на-а, со пыр Кузё-Инмарлэсь юаны мед быгатысалмы на?» 8 Израильлэн эксэез Иосафатлы шуиз: «Вань на эшшо одӥг адями, кин пыр Кузё-Инмарлэсь юаны луоно на, но мон сое уг яратӥськы, уго со мынам азьпалы сярысь ӟечсэ уг вера, уродзэ гинэ вера, – со Иемвлайлэн пиез Михей». Соку Иосафат шуиз: «Эксэй, тазьы эн ни вера». 9 Израильлэн эксэез одӥг евнухез ӧтиз но солы шуиз: «Иемвлайлэсь пизэ Михеез ӧтьыны ӝоггес мын».


  10 Израильлэн эксэез но Иудеялэн Иосафат эксэез котькудӥз аслаз пуконаз пукиз, эксэй дӥськутэн дӥсяськыса, Самарияе пырон капка дорысь падвожын пукизы, соос азьын вань пророкъёс азьпалзэ тодытыса улӥзы. 11 Хенаанлэн Седекия пиез аслыз корт сюръёс лэсьтыса шуиз: «Тазьы шуэ Кузё-Инмар: ”Соосын тон сири пиосты быдтытозяд лекалод”». 12 Вань пророкъёс но тазьы ик азьпалзэ тодытыса шуылӥзы: «Мын Галаадысь Рамоф каре, азинлыкед луоз, Кузё-Инмар сое эксэйлэн киулаз сётоз».


  13 Михеез ӧтьыны ыстэм мурт солы шуиз: «Тани, вань пророкъёс огкылысь эксэйлэн азьпал улонэз сярысь ӟечсэ верало; тынад но кылыд соослэн кылынызы мед тупасал: тон но ӟеч кыл вера». 14 Соку Михей шуиз: «Улэп Кузё-Инмар! Кузё-Инмар мар вераз, мон сое верало». 15 Со эксэй доры лыктӥз. Эксэй солы шуиз: «Михей! Галаадысь Рамоф кар вылэ милемлы ожен мыноно-а, ӧвӧл-а?» Со солы шуиз: «Мын, азинлыкед луоз, Кузё-Инмар сое эксэйлэн киулаз сётоз». 16 Эксэй солы шуиз: «Эшшо но эшшо мон тонэ сюлворыса курисько: Кузё-Инмарлэн нимыз понна, зэмлыкез сяна, номыр но мукетсэ тон мыным эн вера». 17 Со шуиз: «Мон адӟисько гурезьёсы пазьгиськем, возьмаськисьтэк кылем ыжъёсты кадь вань израиль калыкез. Кузё-Инмар шуиз: ”Ӧвӧл соослэн кивалтӥсьсы, ваньзы соос каньылэн асьсэлэн доразы мед бертозы”». 18 Израильлэн эксэез Иосафатлы шуиз: «Ӧй вера-а мон тыныд, со мынам азьпалы сярысь ӟечсэ уг вера, уродзэ гинэ вера шуыса?»


  19 Соку [Михей] шуиз: «[Озьы ӧвӧл; мон ӧй, но] Кузё-Инмарлэсь верам кылзэ кылзы: Аслаз эксэй пуконаз пукись Кузё-Инмарез мон адӟи, Инмысь вань кылчин кужымъёс Со вӧзын, бурпалаз но, паллян палаз но сыло. 20 Кузё-Инмар шуиз: ”Кин меда Ахавез берыктыны быгатоз, Галаадысь Рамоф каре ожен мед мынысал но отчы мед бырысал?” Одӥгез одӥг сямен вераз, мукетыз мукет сямен вераз. 21 Одӥг дух потӥз но Кузё-Инмарлэн азяз султыса шуиз: ”Мон берыкто сое”. Кузё-Инмар солы шуиз: ”Маин?” 22 Со шуиз: ”Мон пото но солэн пророкъёсызлэн кылынызы-ымынызы ӧрекчаса верасько”. Кузё-Инмар шуиз: ”Тон сое берыктод, тон со ужез быдэстод; мын, лэсьты озьы”. 23 Тани, вань пророкъёсыдлэн кылазы-ымазы Кузё-Инмар ӧрекчи духез пырыны лэзиз; нош Кузё-Инмар тон сярысь умойтэмзэ вераз». 24 Хенаанлэн Седекия пиез лыктӥз но Михейлэн бамаз чабкыса шуиз: «Кызьы озьы, Кузё-Инмарлэн Духез мон бордысь кошкиз, оло, тон пушкын вераськон понна Со кошкиз шат?» 25 Михей солы шуиз: «Тани, тон тае адӟод пегӟон понна комнатаысь комнатае бызьылон нуналад». 26 Израильлэн эксэез шуиз: «Михеез кутыса, карлэн Амон кивалтӥсез доры, эксэйлэн Иоас пиез доры нуэ но 27 шуэ: ”Тазьы эксэй шуэ: Тае пытсэтэ ворсалэ но ӧжытак гинэ нянен сюдэ, ӧжытак ву секталэ, капчи мылкыдын берытскытозям”». 28 Михей шуиз: «Капчи мылкыдын берытскид ке, соку мон пыр Кузё-Инмар ӧз вераськы». Соку шуиз: «Вань калык, кылзӥськы!»


  29 Израильлэн эксэез но Иудеялэн Иосафат эксэез Галаадысь Рамоф кар доры мынӥзы. 30 Израильлэн эксэез Иосафатлы шуиз: «Мон дӥськутме вошто но оже пото, нош тон эксэй дӥськуттэ дӥся». Израильлэн эксэез дӥськутсэ воштӥз но ожмаськыны кутскиз. 31 Сириялэн эксэез куамын кык ожмаськон уробоосын кивалтӥсьёсызлы косон сётыса шуиз: «Покчиеныз но, бадӟыменыз но эн ожмаське, ожмаське одӥг Израильлэн эксэеныз гинэ». 32 Ожмаськон уробоослэн кивалтӥсьёссы Иосафатэз адӟыса малпазы: «Зэм ик та Израильлэн эксэез», со пала кожытскизы соин ожмаськон вылысь. Соку Иосафат черектӥськиз. 33 Ожмаськон уробоослэн кивалтӥсьёссы адӟизы, та Израильлэн эксэез ӧвӧл шуыса, но со дорысь кожытскыса кошкизы. 34 Нош одӥг адями озьы гинэ пукыӵсэ золтӥз но Израильлэсь эксэйзэ корт дӥсезлэн вурысэз пыр яраё кариз. Валзэ валтӥсьлы шуиз: «Берлань чигна, ожгарчиос дорысь монэ палэнэ ну, мон яраё каремын». 35 Нош со нуналэ ожмаськон кужмояз, сири ожгарчиослэн ваче пумитазы ожмаськон уробо вылын эксэй сылӥз, нош ӝытазе со кулӥз, яраысьтыз вирыз ожмаськон уробое чур вияса улӥз. 36 Шунды пуксьыку ожгарчиослэн люкаськон интыязы ялэмын вал: «Ваньды асьтэлэн городады мынэ, ваньды асьтэлэн музъемады мынэ!» 37 Эксэй кулӥз но, сое Самарияе вайизы, эксэез Самарияе ватӥзы. 38 Ожмаськон уробоез Самарияысь ӵыпетын миськизы, Кузё-Инмарлэн верам кылызъя вирзэ пуныос нюлыса улӥзы, юмшась-калгись кышноос мисьтӥськизы.


  39 Ахавлэн вань мукет ужъёсыз, мар со лэсьтӥз, слон лылэсь пуктэм коркаез сярысь но, солэн вань пуктылэм городъёсыз сярысь но Израиль эксэйёслэн книгаязы гожтэмын. 40 Ахав кулӥз но, атайёсыныз огазе сое ватӥзы, со интые Охозия пиез эксэе пуксиз.


  41 Асалэн Иосафат пиез Иудеялы эксэе пуксиз, Израильын Ахав ньылетӥ арзэ эксэйын пукыку. 42 Эксэе пуксьыкуз, Иосафатлы куамын вить арес вал, кызь вить ар ӵоже со Иерусалимын эксэй луыса кивалтӥз. Анаезлэн нимыз Азува, со Салаиллэн нылыз вал. 43 Со котьку но атаезлэн, Асалэн, сюрес вылтӥз ветлӥз, со вылысь ӧз кожылы, Кузё-Инмарлэн син азяз ярамон уж лэсьтыса улӥз. Гурезь йылъёсын вӧсяськонъёс гинэ быдтэмын ӧй вал; калык ялан, гурезь йылъёсын курбон сётыса, ӵынатыса, вӧсяськонъёс ортчытъяз на. 44 Иосафат Израильлэн эксэеныз ваче тупаса улон сярысь кыл сётӥз.


  45 Иосафатлэн мукет ужъёсыз, быдэстэм бадӟымесь ужъёсыз, кызьы со ожмаськиз, ваньмыз Иудей эксэйёслэн книгаязы гожтэмын. 46 Атаезлэн, Асалэн, улон дырысеныз кылем азыса-калгыса улӥсьёсты со музъем вылысь быдтӥз. 47 Со виын Идумеялэн эксэез ӧй вал, эксэйлэн воштӥсез гинэ вал. 48 Офире зарнилы ветлон понна Иосафат [эксэй] зарезь вылтӥ уяно пыжъёс лэсьтӥз; но соос мыныса отчы ӧз вуэ, Ецион-Гаверын пазьгиськизы. 49 Соку Ахавлэн Охозия пиез Иосафатлы шуиз: «Тынад медоосыд мынам медоосыным ӵош пыжын мед мынозы». Нош Иосафат таин соглаш ӧз луы. 50 Иосафат кулӥз но, атайёсыныз огазе, Давидлэн, атаезлэн, городаз ватӥзы. Со интые Иорам пиез эксэе пуксиз.


  51 Ахавлэн Охозия пиез Самарияын Израильлы эксэе пуксиз, со вал Иосафатлэн Иудеяын дас сизьыметӥ арзэ эксэйын пукыкуз; кык ар ӵоже со [Самарияын] Израильлы эксэй луыса кивалтыса улӥз. 52 Кузё-Инмарлэн син азяз ярантэм ужъёс лэсьтыса улӥз, атаезлэн, анаезлэн сюрес вылтӥз ветлӥз, Наватлэн Иеровоам пиезлэн сюрес вылтӥз ветлӥз, кин Израилез сьӧлыке пыртӥз: 53 Со Вааллы ужаса-тыршыса, йыбыртъяса улӥз но ваньзэ атаез кадь лэсьтылӥз, Израильлэн Инмарезлэсь Кузё-Инмарлэсь вожзэ поттӥз.

  

  

  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  1-тӥ ЛЮКЕТ


  1 Ахав кулэм бере Моав Израиль бордысь куштӥськиз. 2 Нош Охозия Самарияысен бадӟым комнатаысьтыз решётка пыр усиз но, тазалыкез лябӟиз. Тазьы вераса, адямиоссэ юалляськыны ыстӥз: «Мынэлэ, Веельзевуллэсь, аккарон калыклэн инмарезлэсь, юалэ: ”Та висёнэлэсь мон бурмо на-а?”» [Юалляськыны мынӥзы.]


  3 Соку Кузё-Инмарлэн Кылчинэз Фесваысь Илиялы шуиз: «Султы но, Самарияысь эксэйлэн ыстэм муртъёсызлэн пумитазы мыныса, соослы шу: ”Израильын Инмар ӧвӧл-а, малы аккарон калыклэн Веельзевул инмарезлэсь юалляськыны мынӥськоды? 4 Со понна Кузё-Инмар тазьы шуэ: выдэм валес вылысьтыд уд ни султы, кулод”». Илия мыныса соослы вераз. 5 Ыстэм муртъёс Охозия доры берытскизы. Со соослы шуиз: «Малы бен нош тӥ берытскиды?» 6 Солы соос шуизы: «Милям пумитамы адями потӥз но шуиз: ”Мынэлэ, ыстэм эксэйды доры берытске но солы шуэ: ”Тазьы шуэ Кузё-Инмар: Израильын Инмар ӧвӧл шат; малы аккарон калыклэн Веельзевул инмарезлэсь юалляськыны ыстӥськод? Со понна выдэм валес вылысьтыд тон уд ни султы, кулод!”» 7 Со соослы шуиз: «Тӥляд пумитады потыса та кылъёсты верась муртлэн кыӵе тусбуйыз?» 8 Соос солы шуизы: «Быдэсак со тушо-гоно, кускыз ку еэн думемын». Соку со шуиз: «Со Фесваысь Илия». 9 Со Илия доры витьтон муртэн кивалтӥсез витьтон ожгарчиосын ӵош келяз. Илия гурезь йылын пукыку, со доры пырыса шуиз: «Инмарлэн адямиез! Эксэй шуиз: васькы». 10 Витьтон муртэн кивалтӥсьлы ответ сётыса, Илия шуиз: «Мон Инмарлэн адямиез ке, соку инмысь тыл мед васькоз но тонэ но, тынэсьтыд витьтон ожгарчиостэ но тыл мед сутоз». Соку инмысь тыл васькиз но сое но, солэсь витьтон ожгарчиоссэ но ӵушказ. 11 Та бере мукетсэ витьтон муртэн кивалтӥсез витьтон ожгарчиосыныз ӵош Илия доры ыстӥз. Со Илиялы вераны кутскиз: «Инмарлэн адямиез! Эксэй тазьы шуиз: ”Ӝоггес васькы”». 12 Солы ответ сётыса, Илия шуиз: «Мон Инмарлэн адямиез ке, соку инмысь тыл мед васькоз но тонэ но, тынэсьтыд витьтон ожгарчиостэ но тыл мед ӵушкалоз». Соку Инмар тыл инмысь васькиз но сое но, солэсь витьтон ожгарчиоссэ но тыл ӵушказ.


  13 Та бере эксэй эшшо куинетӥ ползэ витьтон муртэн кивалтӥсез витьтон ожгарчиосын ӵош Илия доры ыстӥз. Куинетӥез витьтон муртэн кивалтӥсь Илия доры тубиз но, Илиялэн азяз пыдесъяськыса, сюлворыса-тэльмырыса вераны кутскиз: «Инмарлэн адямиез! Мынэсьтым лулме, ляльчиосыдлэсь та витьтон муртлэсь лулзэс адӟемпотостэм эн кары; 14 тани, инмысь тыл васькыса, кыксэ витьтон муртэн кивалтӥсьёсты, соосын ӵош лыктэм быдэн витьтон ожгарчиосты ӵушказ; нош тон али мынэсьтым лулме адӟемпотостэм эн кары!» 15 Соку Кузё-Инмарлэн Кылчинэз Илиялы шуиз: «Мын соин ӵош, эн кышка солэсь». Илия султӥз но соин ӵош эксэй доры васькиз. 16 Со солы шуиз: «Тазьы шуэ Кузё-Инмар: Израильын Инмар ӧвӧл шат, малы тон аккарон калыклэн Веельзевул инмарез доры адямиосты юалляськыны ыстӥд, со понна выдэм валес вылысьтыд уд ни султы, кулод». 17 Илия пыр Кузё-Инмарлэн верам кылызъя со кулӥз. Охозиялэн интыяз Иорам братэз эксэе пуксиз, уго солэн аслаз пиез ӧй вал; со вал Иосафатлэн Иорам пиез Иудеяын кыкетӥ арзэ эксэйын пукыку. 18 Охозия сярысь, мар со лэсьтӥз, Израиль эксэйёслэн книгаязы гожтэмын.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  2-тӥ ЛЮКЕТ


  1 Кузё-Инмар Илияез сильтӧл пушкын инме ӝутыны малпан вадесаз Илия Елисеен ӵош Галгалысь азьлане мынӥзы.


  2 Илия Елисейлы шуиз: «Тон татчы кыль, уго Кузё-Инмар монэ Вефиле ыстэ». Нош Елисей шуиз: «Улэп Кузё-Инмар, улэп тынад лулыд! Мон тонэ огнаддэ уг кельты». Соос ӵошен Вефиле вамыштӥзы. 3 Вефильысь пророк пиос Елисей доры потыса шуизы: «Тодӥськод-а, Кузё-Инмар туннэ кузёдэ тынад йыр йылад ӝутоз?» Со шуиз: «Мон но тодӥсько, но чус улэ». 4 Илия солы шуиз: «Елисей, тон татчы кыль, Кузё-Инмар монэ Иерихонэ ыстэ». Елисей шуиз: «Улэп Кузё-Инмар, улэп тынад лулыд! Мон тонэ огнаддэ уг кельты». Соос Иерихонэ вуизы. 5 Иерихонысь пророк пиос Елисей доры лыктыса шуизы: «Тодӥськод-а, Кузё-Инмар туннэ тынэсьтыд кузёдэ тон дорысь басьтоз но йыр йылад ӝутоз?» Елисей шуиз: «Мон но тодӥсько, но чус улэ».


  6 Илия солы шуиз: «Тон татчы кыль, монэ Кузё-Инмар Иордан дуре ыстэ». Елисей шуиз: «Улэп Кузё-Инмар, улэп тынад лулыд! Тонэ огнаддэ уг кельты». Кыкназы ик ӵош кошкизы. 7 Пророк пиос пӧлысь витьтон мурт мынӥзы но кыдёкысен ик соослэн ваче пумитазы султӥзы, нош соос кыкназы но Иордан дурын сылӥзы. 8 Илия выл дӥсьсэ басьтыса бинялтӥз но соин ву вылэ шуккиз, соку ву мыд-мыд пала вайяськыса кошкиз, соку соос кыкназы ик кӧс азьтӥ тупала выжизы. 9 Тупала выжем беразы Илия Елисейлы шуиз: «Юа, мар мон тыныд карыны кулэ, тон дорысь мон басьтӥськытозь». Елисей шуиз: «Тон пушкысь дух мон вылын кык полэс мед луоз». 10 Илия солы шуиз: «Секыт луисьсэ тон куриськод; тон дорысь монэ басьтэмез адӟид ке, соку озьы луоз, нош ӧд ке адӟы, уз луы».


  11 Сюрес кузя вераськыса мыныкузы, шӧдтэк шорысь тылын ӝуаса улӥсь ожмаськон уробо, тылын ӝуаса улӥсь валъёс адӟиськизы, соку соосты ог-огзылэсь люкизы но Илия сильтӧл пушкын инме ӝутскиз. 12 Нош Елисей учкыса сылӥз, со черетскыса шуиз: «Эй атае, атае! Израильлэн ожмаськон уробоез, солэн ожмаськон валъёсыз!» Берло-азьло сое ӧз ни адӟы. Аслэсьтыз дӥськутсэ кутӥз но сое шорияк кесиз. 13 Илиялэн вылысьтыз усьыса кылем выл дӥсьсэ ӝутӥз но берлань кошкиз, Иордан дуре султӥз. 14 Илиялэн вылысьтыз усьыса кылем выл дӥсьсэ кутӥз но ву вылэ соин шуккыса шуиз: «Кытын Кузё-Инмар, Илиялэн Инмарез, – Самой Со?» Соку со ву вылэ шуккиз но, ву мыд-мыд пала вайяськыса кошкиз, Елисей тупала выжиз.


  15 Иерихонысь пророк пиос сое кыдёкысен адӟыса шуизы: «Илиялэн духез Елисей вылэ интыяськиз». Елисейлэн пумитаз лыктӥзы но пыдесъяськыса музъем вылозь йыбырттӥзы. 16 Соос Елисейлы шуизы: «Тани ми пӧлын, тынад ляльчиосыд пӧлын, ог витьтон мурт кужмоесь адямиос; соос мыныса тынэсьтыд кузёдэ мед утчасалзы; оло нош сое Кузё-Инмарлэн Духез нуыса кудаз ке но огаз гурезе куштӥз яке кудаз ке но огаз нёжалэ». Нош Елисей шуиз: «Эн ыстэ». 17 Нош соос кема дыр ӵоже сое ёртыса возизы, сое акыляк поттӥзы но со шуиз: «Ыстэлэ». Соку соос витьтон муртэ ыстӥзы, соос куинь нунал ӵоже утчазы, нош соос сое ӧз шедьтэ. 18 Соос Елисей доры берен вуизы, со Иерихонын ик улӥз, соослы шуиз: «Ӧй вера вал-а мон тӥледлы: эн ветлэ?»


  19 Со городын улӥсьёс Елисейлы шуизы: «Та город умой азе интыяськемын, сое кузёе адӟе; вуэз гинэ умойтэм, музъемез удалтӥсьтэм». 20 Елисей шуиз: «Вае мыным выль тусьты, отчы сылал понэ». Солы сётӥзы. 21 Со ву потон доры потӥз но отчы сылал кисьтыса шуиз: «Тазьы шуэ Кузё-Инмар: ”Та вуэз Мон бурмытӥ, со бордысь азьланяз кулон уз ни поты, музъем но емыш сётытэк уз ни кыльы”». 22 Елисейлэн верам кылызъя та нуналозь но татысь ву дун-чылкыт возиське.


  23 Отысен со Вефиле мынӥз. Сюрес кузя мыныкуз, городысь пичи пиналъёс потыса, сое исамес карыса шуизы: «Мын, гольык йыр, мын, гольык йыр». 24 Со берзэ учкиз но соосты адӟиз, Кузё-Инмарлэн нимыныз соосты каргаз. Соку нюлэскысь кык мумы гондыръёс потӥзы но соос пӧлысь ньыльдон кыксэ пиналэз кесязы. 25 Татысен со Кармил гурезе мынӥз, нош отысен Самарияе берытскиз.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  3-тӥ ЛЮКЕТ


  1 Иудеяын Иосафат дас тямысэтӥ арзэ эксэйын пукыку, Ахавлэн Иорам пиез Самарияын Израильлы эксэе пуксиз, со дас кык ар ӵоже эксэй луыса кузёяськыса улӥз но 2 Кузё-Инмарлэн син азяз ярантэм ужъёс лэсьтыса улӥз, атаез мында, анаез мында ик ӧз ке но сьӧлыка: атаезлэсь Вааллы сӥзьыса пуктэм сульдэр юбозэ быдтыса куштӥз. 3 Наватлэн Иеровоам пиезлэсь сьӧлыкъёссэ, кудӥныз со Израилез сьӧлыке пыртӥз, Иорам но лэсьтылӥз, соос бордысь ӧз куштӥськы.


  4 Меса, Моавлэн эксэез, пудоен узыр вал, со Израильлэн эксэезлы сю сюрс ыж, сю сюрс ӵышкымтэ такаосты ыстылӥз. 5 Ахав кулэм бере Моавлэн эксэез Израиль эксэйлы тэрытскемысь дугдӥз. 6 Со вакытэ Иорам эксэй Самарияысь потӥз но вань израиль ожгарчиосты учкиз-чаклаз. 7 Собере Иудеялэн Иосафат эксэез доры адямиосты тазьы вераны ыстӥз: «Моавлэн эксэез мыным тэрытскемысь дугдӥз, монэн ӵош Моавлы пумит ожмаськыны мынод-а?» Со шуиз: «Мыно; кызьы тон, мон но озьы ик, кызьы тынад калыкед, мынамез но озьы ик, кызьы тынад валъёсыд, мынамъёсыз но валъёсы озьы ик». 8 Иосафат эксэй юаз: «Кудтӥз сюрестӥ асьмелы мыноно?» Нош Иорам шуиз: «Едом луоё кыр дуннелэн сюрес вылтӥз». 9 Вырӟизы Израильлэн эксэез, Иудеялэн эксэез, Едомлэн эксэез, котыр сюрес кузя соос сизьым нунал ӵоже мынӥзы, ожгарчиослы юыны ву ӧй вал, соослэн бӧрсязы мынӥсь пудолы но. 10 Соку Израильлэн эксэез шуиз: «Ах! Кузё-Инмар куинь эксэйёсты люказ соосты Моавлэн киулаз сётон понна».


  11 Иосафат шуиз: «Татын Кузё-Инмарлэн пророкез ӧвӧл-а, со пыр Кузё-Инмарлэсь юаны мед луысал?» Израиль эксэйлэн медоосыз пӧлысь одӥгез ответ сётыса шуиз: «Татын Илиялэн кияз ву сётъясь Сафатлэн Елисей пиез вань». 12 Иосафат шуиз: «Елисей дорын Кузё-Инмарлэн верам кылыз вань». Со доры Израильлэн эксэез Иосафат эксэен, Едомлэн эксэеныз ӵош мынӥзы. 13 Израильлэн эксэезлы Елисей шуиз: «Тыныд но, мыным но маиз? Мын атаедлэн пророкъёсыз доры, анаедлэн пророкъёсыз доры». Израильлэн эксэез солы шуиз: «Уг, малы ке шуоно Кузё-Инмар татчы куинь эксэйёсты люказ соосты Моавлэн киулаз сётон понна». 14 Соку Елисей шуиз: «Улэп Саваоф Кузё-Инмар, Кин азьын мон сылӥсько! Иудеялэсь Иосафат эксэйзэ мон сӥлы ӧй ке карысал, соку мон тон шоры ӧй учкысал, тонэ ӧй но адӟысал. 15 Нош али крезьчиез ӧте». Крезьчи крезьзэ шудыку, Кузё-Инмарлэн киыз Елисей борды йӧтӥськиз но, 16 Елисей шуиз: «Тазьы шуэ Кузё-Инмар: та нёжалэ гопъёс вӧзы гопъёс гудэ, 17 уго тазьы шуэ Кузё-Инмар: тӧлэз уд адӟе, зорез уд адӟе, нош та нёжал вуэн пачылмоз, сое тӥ юоды, векчиез но, тазаез но пудоосты юозы. 18 Но Кузё-Инмарлэн син азяз та ӧжыт; Со Моавез но тӥляд киулады сётоз. 19 Вань юнматэм каръёсты, йыр каръёсты погыртоды, ваньзэ умойёссэ писпуосты коралоды, вань бызись вуосты быземысь дугдытоды, бусыосысь ваньзэ устооссэ анаосты изъёсын сӧрылоды». 20 Ӵукна пал, нянез курбонлы вылэ ӝутыку, малпамтэ шорысь Едомысь лыктон сюрес вылысь ву бызьыны кутскиз, музъем вылэ пачылаз ву люкаськиз.


  21 Эксэйёс соосын ожмаськыны лыкто шуыса, моав калык кылӥз но, соку ик вань калык е нуллыны кутскисьёс – быдэ вуэм адямиос – огазе люкамын вал, ваньзы кунгож дуре султӥзы. 22 Ӵукна соос вазь ик султӥзы, ву вылтӥ шунды чиляны кутскем бере моав калыклы кыдёкысен со ву горд, вир кадь, адӟиськиз. 23 Соос шуизы: «Со вир, эксэйёс куспазы жугиськизы, огзэс огзы виизы, нош табере, Моав, ваньбур люканы пот!»


  24 Соос израиль ожгарчиослэн сылон интыязы лыктӥзы. Израиль ожгарчиос султӥзы но моав ожгарчиосты жугыны ӧдъязы, соос бызьыса кошкыны кутскизы, нош израиль ожгарчиос соосты уйыса мынӥзы, моав ожгарчиосты тышказы. 25 Городъёссэ куашкатӥзы, бусыысь умойгесаз ана вылэ котькудӥз быдэн из зӥртӥз, пачылаз из люкаськиз, ву бызён интыосты ӵоксаллязы, ваньзэ умоесьсэ писпуосты коразы, озьы Кир-Харешетэ гинэ одӥг из борддор гинэ кылиз. Из зӥръясьёс лыктӥзы но сое куашкатӥзы.


  26 Моавлэн эксэез адӟиз, ожмаськонэз со келя ни шуыса, соку со бордаз мечен ожмаськыны быгатӥсь сизьым сю ожгарчиосты кутӥз, Едом эксэй доры ожен потыны мед быгатоз шуыса, но ӧз пӧрмы. 27 Соку со ас интыяз эксэе пуксёно нырысь вордскем пизэ кутыса кар борддор йылэ ӝутӥз но, тылын сутыса, курбон сётӥз. Та ужрад израиль калыклэсь сюлэмзэ бугыртӥз, соос со дорысь палэнскизы но ас музъемазы берытскизы.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  4-тӥ ЛЮКЕТ


  1 Пророкъёслэн пиоссы пӧлысь одӥгезлэн кышноез Елисейлы бӧрдыса вераз: «Тынад ляльчиед, мынам картэ, кулӥз; нош тон тодӥськод вал, ляльчиед Кузё-Инмарлэсь курданэн улэ вал шуыса; али пунэмен сётъясь мынэсьтым кыксэ но пиосме аслыз ляльчилы басьтыны лыктӥз». 2 Елисей солы шуиз: «Мар меда мон тыныд лэсьтом? Вера мыным, тынад коркад маид вань?» Кышномурт шуиз: «Вӧйын сосудэз сяна ляльчи кышноедлэн номыриз но ӧвӧл». 3 Елисей солы шуиз: «Мын, палэнысь аслыд сосудъёс курылы, вань бускельёсыдлэсь кур, буш сосудъёс люка; трос сосуд люка. 4 Собере коркад пыр но ас бӧрсяд, пиосыд бӧрсьы ӧстэ тунгона; ваньмаз сосудъёсад вӧй лэзь; тырмытэмъёссэ палэнэ пон».


  5 Со дорысь потӥз но, корказ пырыса, ас бӧрсяз, пиосыз бӧрсьы ӧссэ тунгоназ. Пиосыз сётъязы, нош со лэзьяз. 6 Сосудъёссэ тырмытъям бераз со пиезлы шуиз: «Эшшо одӥг сосуд вай на». Пиез солы шуиз: «Сосудъёсмы ӧвӧл ни». Соку вӧй виямысь дугдӥз. 7 Кышномурт лыктыса Инмар адямилы ваньзэ вераз. Елисей солы шуиз: «Мын, вӧйдэ вуза но пунэмъёстэ тыр; нош кӧняез кылиз, соин пиосыныд валче кӧттэс тырыса улоды».


  8 Одӥг нуналэ Елисей Сонаме лыктӥз. Отысен сое одӥг узыр кышномурт дораз сиськыны туж ӧтиз. Ку гинэ со уг лыкты вал, котьку отчы сиськыны пыралляз. 9 Кышномурт кузпалызлы шуиз: «Мон тодӥсько, асьме вӧзтӥ ветлӥсь мурт – Инмарлэн адямиез, со – святой шуыса. 10 Борддоръёсмы йылэ солы пичи висъет лэсьтом, отчы солы валес валём, ӝӧк, пукон, лампада пуктом. Асьме доры лыктӥз ке, отчы мед пыроз».


  11 Одӥгаз нуналэ со отчы лыктӥз но висъет сьӧры пырыса выдӥз. 12 Соку со Гиезий нимо медоезлы шуиз: «Та Сонам кышноез ӧть ай». Ӧтьыса вайиз, кышномурт Елисей азе султӥз. 13 Елисей Гиезийлы шуиз: «Вера та кышномуртлы: ”Тон сокем ми сярысь сюлмаськиськод, мар меда ми тыныд лэсьтыны быгатомы? Эксэен яке ожгарчиослэн кивалтӥсенызы тон сярысь вераськыны кулэ ӧвӧл-а?”» Кышномурт шуиз: «Кулэ ӧвӧл, мон ас калыке пӧлын улӥсько». 14 Елисей шуиз: «Мар меда солы лэсьтоно?» Соку Гиезий шуиз: «Тани, солэн пиез ӧвӧл, нош кузпалыз пересь ини». 15 Елисей шуиз: «Сое ӧть татчы». Гиезий сое ӧтиз, кышномурт лыктыса ӧс выжые султӥз. 16 Елисей солы шуиз: «Ар ортчыса, ӵапак та дыре, тон кияд пи нуныдэ кутыса возёд». Кышномурт шуиз: «Эн, кузёе, Инмарлэн адямиез, ас ляльчидэ эн пӧя». 17 Собере кышномурт секытэн луиз, вуонояз аре пи нуны вайиз, кызьы вераз Елисей, ӵапак со дыре.


  18 Пинал будӥз, одӥгаз нуналэ со атаез доры, арасьёс пӧлы, мынӥз но 19 атаезлы шуиз: «Ой, йыры! Йыры мынам висе». Атаез медоезлы шуиз: «Анаез доры сое ну». 20 Со пияшез ӝутыса анаез доры вайиз. Нуназеозь анаезлэн алвылаз пукиз но отчы ик кулӥз. 21 Кышномурт мыныса сое Инмар адямилэн валес вылаз понӥз, ӧссэ ворсаз но, отысь потыса, 22 картсэ ӧтиз но солы шуиз: «Одӥгзэ медоез, одӥг ишакез мон доры ысты, мон Инмар адями доры ветлыса берто». 23 Картэз шуиз: «Малы тыныд со доры мыныны кулэ? Туннэ выль толэзь потон нунал, суббота но ӧвӧл». Но кышномурт шуиз: «Ярам». 24 Ишак вылаз энер понӥз но медоезлы шуиз: «Валтыса мын; вератозям, нокытчы но эн дугдылы». 25 Кышномурт азьлане вырӟиз но Кармил гурезе, Инмар адями доры, вуиз. Инмар адями кыдёкысен ик сое адӟем бераз Гиезий медоезлы шуиз: «Та Сонамысь кышномурт; 26 пумитаз бызьыса мын но юа: ”Кыӵе тазалыкед? Картэд уг висьы-а? Нуныды уг висьы-а?”» Кышномурт шуиз: «Ум висиське». 27 Нош гурезь йылэ, Инмар адями доры вуэм бераз, солэн пыд бордаз ӟыгырскиз. Гиезий лыктӥз сое палэнтон понна, но Инмар адями солы шуиз: «Эн йӧтылы сое, солэн лулыз куректэ, нош Кузё-Инмар мынэсьтым ватӥз, мыным ӧз иворты». 28 Кышномурт шуиз: «Кузёелэсь пи нуны мон кури-а? Мон тазьы ӧй вералля-а: монэ эн ӧрекча?»


  29 Инмар адями Гиезийлы шуиз: «Кустэ дум, бодыме кияд кут но мын. Кинэ ке пумитад ке, эн ӟечбуръяськы; кин ке тонэн ӟечбуръяськиз ке, эн вазьылы. Бодыме нунылэн ымныр вылаз пон». 30 Нунылэн анаез шуиз: «Улэп Кузё-Инмаре, улэп тынад лулыд! Тон дорысь уг кошкы». Елисей султӥз но кышномурт бӧрсьы мынӥз. 31 Гиезий соослэн азьпалазы мынӥз но бодыез нунылэн ымныр вылаз понӥз. Нокыӵе куара-ланга но, вазиськись но ӧй вал. Солэн пумитаз потыса ивортӥз: «Нуны уг сайка».


  32 Соку Елисей корка пыриз – кулэм нуны солэн валес вылаз кылле. 33 Корка пырем бераз ӧссэ тунгоназ но Кузё-Инмар азьын вӧсяськиз. 34 Султӥз но нунылэн вылӥяз выдӥз, ымзэ нунылэн ым вылаз понӥз, синъёссэ солэн син вылаз, кимышсэ кимыш вылаз понӥз но нунылэн мугор вылаз мыкырскиз, нунылэн мугорыз шунаны кутскиз. 35 Султӥз но комната кузя азьлань-берлань ветлӥз; собере нош ик нунылэн мугор вылаз мыкырскиз. Соку нуны сизьым пол кизьнӥз, синъёссэ усьтӥз. 36 Елисей Гиезиез ӧтьыса шуиз: «Сонам кышноез ӧть». Со сое ӧтиз. Кышномурт со доры лыктэм бере Елисей солы шуиз: «Пидэ басьты». 37 Лыктыса пыд выжыяз уськытскиз, музъем вылозь йыбырттӥз; пизэ кутыса кошкиз.


  38 Нош Елисей Галгалэ берытскиз. Со музъемын сютэм ар вал; пророк пиос со азьын пукизы. Медоезлы со шуиз: «Бадӟым пурты пукты, пророк пиослы шыд пӧзьты». 39 Соос пӧлысь одӥгез бусые сиён турын бичаны потӥз, ас эрказ биниськыса будӥсь кыр будосэз шедьтӥз, ал тросаз солэсь кыр емышсэ бичаз; лыктыса пуртыысь шыд пӧлы сое юдӥз, уго соос сое уг тодмало вал. 40 Соослы сиён ӝутӥзы. Но макем ӝог сиыны кутскизы, соку ик кесяськыса шуизы: «Инмар адями, пуртыын кулон!» Сиыны ӧз быгатэ. 41 Со шуиз: «Пызь вае». Пуртые пызьзэ кисьтыса, Елисей шуиз [Гиезийлы]: «Адямиослы шыд тыр, мед сиёзы». Пуртые сиыны ярантэмез ӧз ни кыльы.


  42 Ваал-Шалиша карысь кыӵе ке но адями лыктӥз но Инмар адямилы выль вуэм няньлэсь люкетсэ вайиз – йыдылэсь пыжем кызь уднянь но шорӟымтэ, куасьтымтэ ю. Елисей шуиз: «Адямиослы сётъя, мед сиёзы». 43 Солэн медоез шуиз: «Марзэ татысь сю муртлы сётом?» Со шуиз: «Адямиослы сётъя, мед сиёзы, уго тазьы шуэ Кузё-Инмар: ”Кӧтсы тыроз, эшшо кылёз на”». 44 Соослы сётъяз, ваньзылэн кӧтсы тыриз, эшшо кылиз на, кызьы вераз вал Кузё-Инмар.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  5-тӥ ЛЮКЕТ


  1 Сирияысь эксэйлэн ож ужен кивалтӥсез Нееман кузёез понна быдӟым адями вал, гажамон мурт, уго со пыр Кузё-Инмар Сирияысь калыклы вормон сётӥз; та адями туж усто ожгарчи вал, но гижлочерен висись вал со. 2 Огпол Сирияысь ожгарчиос люкаськыса Израиль музъеме мынӥзы но отысь пичи нылэз кутыса пленэ вайизы, со Нееманлэн кышноезлы юрттӥськыса улӥз. 3 Пичи ныл кузё кышноезлы шуиз: «Э, мынам кузёе Самарияысь пророк доры ветлысал ке, со солэсь гижлочерзэ быдтысал!» 4 Соку Нееман кузёез доры мыныса шуиз, Израиль музъемысь пичи ныл тазьы но тазьы шуэ. 5 Сириялэн эксэез [Нееманлы] шуиз: «Мын, ветлыса утча, нош мон Израильлэн эксэезлы гожтэт ысто». Со мынӥз но ас бордаз дас азвесь талант кутӥз, куать сюрс зарни сӥкль, дас пумо воштос дӥськут басьтӥз. 6 Израильлэн эксэезлы гожтэт вайиз, отын верамын вал: «Та гожтэтэн ӵош аслэсьтым медоме, Нееманэз, ыстӥсько, тон солэсь гижлочерзэ мед быдтод вал». 7 Израильлэн эксэез гожтэтэз лыдӟем бере выль дӥсьсэ ӵажак кесьыса шуиз: «Мон Инмар-а, виыны но, улӟытыны но быгатӥсько-а, малы со мон доры адямиез ыстэ, солэсь гижлочерзэ мед быдтом шуыса? Тани, табере тодэ, чаклалэ: монэн тушмонъяськыса улыны со муг утча». 8 Инмарлэн адямиез, Елисей, кылӥз, Израильлэн эксэез вылысьтыз дӥсянзэ ӵажак кесиз шуыса, соку со эксэйлы вераны ыстӥз: «Малы тон вылысьтыд дӥсяндэ кесид? Со мурт мон доры мед лыктоз но мед тодоз, Израильын пророк вань шуыса».


  9 Соку валъёсыныз ожмаськон уробо вылаз Нееман вуиз но Елисейлэн корказ пырон доры дугдӥз. 10 Со доры Елисей медозэ тазьы вераны лэзиз: «Мын, Иорданын сизьым пол мисьтӥськы, мугорыд выльмоз, чылкыт луод». 11 Нееман йыркурен пурӟиз но мыныса шуиз: «Тани, мон малпасько вал, со потоз но Инмарезлэн Кузё-Инмарлэн нимызлы вазиськоз, соку гижлочерелэн яра вылаз кизэ поноз но висёнме басьтоз шуыса. 12 Дамаскысь Авана но Фарфар шуръёс Израильлэн вань вуосызлэсь умоесьгес ӧвӧл-а? Со шуръёсын мисьтӥськыны но чылкытаны ӧй быгатысал шат?» Берытскиз но йыркуръяськыса кошкиз. 13 Ляльчиосыз, дораз лыктыса, солы шуизы: «Атай, пророк тыныд маке но кулэзэ верасал ке, тон сое ӧй быдэстысалыд-а? Уката ик, куке со тыныд тазьы гинэ шуиз: ”Мисьтӥськы, чылкыталод”». 14 Соку Нееман мынӥз но, Инмар адямилэсь верамзэ кылзӥськыса, Иордан вуэ сизьым пол зымиз. Соку солэн мугорыз пичи нунылэн кадь выльмиз, чылкытаз.


  15 Со но, бӧрсяз ветлӥсьёс но Инмар адями доры берытскизы; лыктыса Елисей азе султӥз, солы шуиз: «Тани, табере мон тодӥ, быдэс дунне вылын Израильлэн Инмарез кадь инмар ӧвӧл. Табере ляльчиедлэсь ваем саламзэ-кузьымзэ кут». 16 Инмар адями шуиз: «Улэп Кузё-Инмар, Кинлэн азяз мон сылӥсько! Саламдэ-кузьымдэ уг куты». Нееман сое ёртӥз, басьтыны косыса, нош соиз соглаш ӧз луы. 17 Соку Нееман шуиз: «Тазьы ке ӧвӧл, соку ляльчиедлы кык мулэн нуыны вормымон сюй мед сётозы, малы ке шуоно тынад ляльчиед азьланяз Кузё-Инмарлы сяна, мукет инмаръёслы тылын сутӥськись но, мукет курбонъёс но уз ни сётылы.


  18 Тани мар дыръя гинэ Кузё-Инмар ляльчиедлы сьӧлык медаз гожты: куке мынам кузёе Риммонлэн корказ йыбырттыны мынӥз ке, мынам ки вылам пыкиськиз ке, мон Риммонлэн корказ йыбыртто, – соку Риммонлэн корказ йыбырттэме понна Кузё-Инмар та учыре ляльчиедлы простить мед кароз». 19 Солы шуиз: «Каньылэн берт». Со дорысь кӧня ке вамышлы кошкиз.


  20 Инмар адямилэн, Елисейлэн, Гиезий медоез шуиз: «Тани, мынам кузёе Сирияысь лыктэм Нееманлэн киысьтыз ваем саламзэ-кузьымзэ басьтыны соглаш ӧз луы. Улэп Кузё-Инмар! Со бӧрсьы бызьыса мыно но солэсь марзэ ке но басьто». 21 Соку Гиезий Нееман сьӧры уйиськыса мынӥз. Бӧрсяз бызьыса лыктӥсь муртэз Нееман адӟиз но, ожмаськон уробоысьтыз васькыса, солэн пумитаз лыктыса шуиз: «Ӟеч малпанэн-а?» 22 Со шуиз: «Ӟеч малпанэн; кузё тазьы вераны ыстӥз: тани, Ефрем гурезьысь кык егит пиос мон доры лыктӥзы, пророк пиос пӧлысь соос; соослы азвесь талант но кык воштос дӥськут сёт». 23 Соку Нееман шуиз: «Басьты кык азвесь талант». Со Гиезийлэсь ёртыса куриз. Со кык азвесь талантэз кык пуйые поныса думылӥз, кык воштос дӥськутсэ кык ляльчиосыз кие сётӥз, соосты солэн азьтӥз нуизы. 24 Вырйыл доры вуэм бераз соослэн киысьтызы соосты басьтӥз но корказ ватӥз. Адямиосты кошкыны лэзиз, соос кошкизы. 25 Гиезий татчы вуыса, кузёез азе султэм бере, Елисей солы шуиз: «Кытысен тон татчы вуид, Гиезий?» Соиз шуиз: «Тынад ляльчиед нокытчы но ӧз ветлы». 26 Со солы шуиз: «Мынам сюлмы тонэн ӵош ӧз мыны-а, куке ожмаськон уробоысьтыз тынад пумитад со адями вазиськиз? Али сыӵе дыр шат, азвесь октыны, дӥськут, вӧйпуосты, виноград бакчаосты, векчизэ но, тазазэ но пудоез, ляльчи пиосты, ляльчи нылъёсты октон-калтон дыр шат? 27 Нееманлэн гижлочерез тон борды, тынад выжыед борды вань вакытъёс ӵожелы мед лякиськоз». Со дорысь со, гижлочерен висеменыз, лымы кадь тӧдьы луыса потӥз.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  6-тӥ ЛЮКЕТ


  1 Пророк пиос Елисейлы шуизы: «Тани, милям тон дорын улон интымы ӝикыт милемлы; 2 Иордан шур дуре мыномы но котькудмы быдэн кор отысь басьтомы, отчы асьмелы улон инты лэсьтомы». Елисей шуиз: «Мынэлэ». 3 Одӥгез шуиз: «Куремме санэ пон: тон но ас ляльчиосыныд ӵош мын». Елисей шуиз: «Мыно». 4 Соосын ӵош мынӥз. Иордан дуре вуыса, писпуосты кораны кутскизы. 5 Одӥгезлэн, писпу погыртыкуз, тӥрез вуэ усиз. Со черектӥськыса шуиз: «Эй, кузёе! Со пунэмен басьтэмын вал!» 6 Соку Инмар адями шуиз: «Кытысен со усиз?» Соиз интызэ возьматӥз. Инмар адями писпу ваез ӵогыса отчы куштӥз но, тӥр ву вылэ лӧптӥз. 7 Со шуиз: «Басьты аслыд». Соиз кизэ мычиз но басьтӥз.


  8 Сириялэн эксэез Израильысь калык вылэ ожен урдскиз но, медоосыныз кенешыса, соослы шуиз: «Сыӵе но сыӵе интые мон аслым лагерь пукто». 9 Инмар адями Израиль эксэйлы тазьы вераны ыстӥз: «Со интытӥ эн ветлы, отчы Сирияысь ожгарчиос ватӥськизы». 10 Израильлэн эксэез со интые адямиоссэ ыстылӥз, кудӥз сярысь солы, чакласькыны косыса, Инмар адями вералляз; одӥг пол но кык пол гинэ ассэ отын ӧз утьылы со. 11 Та учыр пумысен Сириялэн эксэезлэн сюлмыз куалектӥз, ляльчиоссэ котыраз люкаса, соослы шуиз: «Вералэ мыным: кин асьмелэнъёс пӧлысь Израильлэн эксэеныз кусып возе?» 12 Медоосыз пӧлысь одӥгез солы шуиз: «Нокин но соин кусып уг возьы, эксэй кузёе; Израильлэн Елисей пророкез вань, со Израильлэн эксэезлы тынэсьтыд кӧлан комнатаяд верам кылъёстэ вера». 13 Со шуиз: «Мынэлэ, тодэлэ кытын со; мон адямиосме ысто но сое кутыса ваё». Солы ивор вуттӥзы: «Тани, со Дофаимын». 14 Отчы валъёсты, ожмаськон уробоосты, трос ожгарчиосты ыстӥз. Уйин лыктыса городэз котыртӥзы.


  15 Инмар адямилэн вӧзаз юрттӥськыса улӥсез ӵукна султыса кыре потӥз; тани, ожгарчиос городэз котыртӥллям, котыр валъёс, ожмаськон уробоос. Солэн медоез шуиз: «Э, кузёе, мар кароно асьмелы?» 16 Со шуиз: «Эн кышка, асьме пала пырисьёс тросгес, соос пала кариськисьёс сярысь». 17 Соку Елисей вӧсяськыса шуиз: «Кузё-Инмаре! Усьты вал солэсь синзэ, мед адӟысал». Соку Кузё-Инмар ляльчиезлэсь синзэ усьтӥз но со адӟиз: тани, быдэс гурезь вылын, Елисейлэн котыраз, пачылаз тылын пиштӥсь валъёс, тылын пиштӥсь ожмаськон уробоос.


  18 Со доры сири ожгарчиос мыныку, Елисей Кузё-Инмар азьын вӧсяськыса шуиз: «Синтэм-адӟисьтэм кар соосты». Елисейлэн курем кылызъя Со соосты синтэмесь-адӟисьтэмесь кариз. 19 Соку Елисей соослы шуиз: «Та со сюрес но, со город но ӧвӧл; ойдолэ мон сьӧры, утчано адямиды доры мон тӥледыз келяса мыно». Соосты Самарияе вуттӥз. 20 Соос Самарияе вуэм бере Елисей шуиз: «Кузё-Инмаре, соослэсь синзэс усьты, адӟыны мед быгатозы». Кузё-Инмар соослэсь синзэс усьтӥз но, соос адӟизы, Самариялэн шораз вуиллям шуыса.


  21 Соосты адӟыса, Израильлэн эксэез Елисейлы шуиз: «Атае, соосты виылоно ӧвӧл-а?» 22 Со шуиз: «Эн виылы. Виён понна шат тон соосты аслад меченыд, аслад пукыӵеныд кутылӥд? Соослы сиыны нянь, юыны ву ӵекты, собере соос асьсэлэн кузёзы доры мед мынозы». 23 Соослы бадӟым сиён-юон дасяз, соос сиизы, юизы. Собере соосты кошкыны лэзиз, соос кунзылэн йырыз доры мынӥзы. Сириялэн та уллёосыз азьло-берло Израиль музъеме ожен ӧз ни ветлэ.


  24 Та бере Сириялэн Венадад эксэез аслэсьтыз вань ожгарчиоссэ люказ но мыныса Самарияез котыртӥз. 25 Соос Самарияез котыртыса возьыку, отын туж курадӟыса сютэм улон нуналъёс вуизы, ишаклэсь йырзэ гинэ но тямыстон азвесь сӥклен вузаллязы, кабезлэн ньылетӥ люкетэз мында*а дыдык сӥть вить азвесь сӥклен вузаллязы.


  26 Одӥг пол Израиль эксэй карлэн борддор вылтӥз ортчон дыръя солы кышномурт бадӟым куараен вазиськиз: «Эксэе, кузёе, юртты». 27 Эксэй шуиз: «Тыныд Кузё-Инмар ӧз ке юртты, кытысь, маиным тыныд юрттом? Кутсаськон итымысьтым-а, вина нюртон гуысьтым-а?» 28 Эксэй солы шуиз: «Мар тыныд?» Кышномурт шуиз: «Та кышномурт мыным шуиз: ”Вай мыным пидэ, туннэ сое сиёмы, нош мынэсьтымзэ пиме ӵуказе сиёмы”. 29 Мынэсьтым пиме пӧзьтӥмы но сиимы. Мукет нуналэ кышномуртлы шуи: ”Вай ук тон но пидэ, сиёмы”, нош со пизэ ватӥз». 30 Кышномуртлэсь верамзэ кылзэм бераз эксэй дӥськутсэ ӵыжак кесиз; со борддор кузя ортчиз, калык адӟиз, солэн мугор вылаз бышкись ӟустари дӥськут дӥсямын шуыса. 31 Со шуиз: «Инмар мыным сое но сое мед лэсьтоз, эшшо тросгес мед лэсьтоз, Сафатлэн Елисей пиезлэн туннэ нуналын йырыз быдэс кылиз ке».


  32 Нош Елисей аслаз корказ пукиз, пересь визьнодчиос со котырын пукизы. [Эксэй] ас дорысьтыз адямиез ыстӥз. Ыстэм муртлэн вуэмезлэсь азьло со пересь визьнодчиослы шуиз: «Адӟиськоды-а, адями виисьлэн пиез мынэсьтым йырме ӵогыса басьтыны ыстӥз? Учкелэ, ыстэм мурт лыктӥз ке, ӧсэз ворсалэ, ӧстӥ пырыны эн лэзе. Тӥни, со бӧрсьы лыктӥсь кузёезлэн пыд куараез но кылӥське ини». 33 Со соосын вераське на вал, но, тани, ыстэм мурт со доры вуыса шуэ: «Тани кыӵе шугадӟон вуиз Кузё-Инмар дорысь! Азьпалаз Кузё-Инмар дорысь мар мыным возьмано на?»

  


  *а6:25 кабезлэн ньылетӥ люкетэз мында – ог 500 грамм

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  7-тӥ ЛЮКЕТ


  1 Соку Елисей шуиз: «Кузё-Инмарлэсь верам кылзэ кылзӥське: тазьы шуэ Кузё-Инмар: ӵуказе та виын Самариялэн капка дораз одӥг мертэт ӟечез пызь сӥклен вузаськоз, кык мертэт йыды одӥг сӥклен!» 2 Эксэй кузёйырлэн ки вылаз пыкъяськыса улӥз, кузёйыр Инмар адямилы шуиз: «Кузё-Инмар инлэсь укнооссэ ке но усьтысал, соку но та луыны быгатоз-а?» Соиз шуиз: «Тани, ас синмыныд адӟод, но тае уд сиы».


  3 Капкатӥ пырон дорын ньыль гижлочерен висисьёс пукизы, соос огзылы огзы шуылӥзы: «Мар татын, кулон возьмаса, асьмеос пукыны кулэ? 4 Городэ мыныны дӥсьтӥмы ке, городын сютэм улон, отын асьмеос куломы; татын ке пуконо, татын но куломы. Эсьмаса, сири лагере мыноме, – улэп кельтӥзы ке, уломы, нош виизы ке, куломы». 5 Ӝомал усьыку султӥзы Сирияысь ожгарчиослэн лагерязы мынон понна. Отчы вуизы, но тани, отын одӥг адями но ӧвӧл. 6 Кузё-Инмар тазьы лэсьтӥз: Сирияысь ожгарчиослэн лагерьзылы ожмаськон уробоослэн дыбыртэмзы, валъёслэн гырдаллямзы, бадӟым войсколэн куашетэмез кылӥськиз. Соку соос ог-огзылы шуизы: «Асьмелы пумит мынон понна, дыр, Израиль эксэй медъяз Хеттей но Египет кунъёслэсь эксэйёссэс». 7 Ӝомал усьыку соос тылысъёссэс, валъёссэс, ишакъёссэс, быдэс лагерьзэс кельтыса, асьсэды утён понна пегӟыса кошкизы.


  8 Со гижлочерен висисьёс лагерь дуре вуэмзы бере одӥгаз тылысэ пыризы но сиизы, юизы, отысь зарни, азвесь, дӥськутъёс поттӥзы но мыныса ватӥзы. Эшшо мукетаз тылысэ пыризы но отысь но октӥзы-калтӥзы, собере мыныса ватӥзы. 9 Огзылы огзы шуизы: «Кызьы кулэ, озьы ум лэсьтӥське. Туннэ нунал шумпотон иворлэн нуналыз; ӝегаса, ӵук ӟардонэз возьмаса улӥмы ке, асьме вылэ янгышлык усёз. Ойдо ук, мыныса эксэй юртлы ивортом». 10 Лыктӥзы но кар капка возьмасьёсты ӧтизы, соослы тазьы шуыса веразы: «Сирияысь ожгарчиослэн лагерязы ветлӥмы но, тани, отын одӥг адями но ӧвӧл, адями куара но уг кылӥськы, думылэм валъёс, думылэм ишакъёс, буш тылысъёс гинэ сыло, кызьы соослы кулэ». 11 Кар капка возьмасьёсты ӧтизы но та иворез пырак эксэй юртэ келязы. 12 Эксэй уйин султӥз но медоосызлы шуиз: «Тӥледлы верало, мар каро асьмемын Сирияысь ожгарчиос. Соос тодо, асьмеос сютэм улӥськомы шуыса, соос, лагерьысь потыса, бусые ватӥськизы, соос тазьы малпало: ”Соос городысь потӥзы ке, соосты улэпкын киултомы но городазы чуртнаськомы”». 13 Со медоос пӧлысь одӥгез шуиз: «Мед басьтозы городэ кылем витьсэ ик валъёсты – тани соослэн адӟонзы городэ кылем вань израиль калыклэн кадь луоз яке соослэн адӟонзы вань кулэм израиль калыклэн кадь луоз, ыстомы но учкомы».


  14 Ожмаськон уробоосын кыткем кык пар валъёсты басьтӥзы. Сирияысь ожгарчиослэн бӧрсязы ыстыса эксэй шуиз: «Мынэлэ, учкелэ». 15 Со бӧрсьы Иордан дорозь мынӥзы но, тани, быдэс сюрес вылын дӥськутъёс, тӥрлыкъёс кыллё, соосты сирия ожгарчиос, дыртыса пегӟыкузы, куяса кельтӥллям. Ыстэм муртъёс берытскыса эксэйлы ивор вуттӥзы. 16 Калык, городысь потыса, Сирияысь ожгарчиослэсь лагерьзэс тарказ, одӥг мертэт ӟеч пызь одӥг сӥклен вузаськиз, кык мертэт йыды – одӥг сӥклен, Кузё-Инмарлэн верамезъя.


  17 Эксэй, кинлэн пельпум вылаз пыкъяськыса улӥз, со кузёйырез капка доры возьмаськисе пуктӥз; капкаысен калык сое лёгаз но, со кулӥз, кызьы вераз вал Инмар адями, со доры эксэй ветлыку. 18 Инмар адями эксэйлы тазьы вераку: «Кык мертэт йыды сӥклен, одӥг мертэт ӟечез пызь, ӵуказе, та дырын, Самариялэн капка дораз одӥг сӥклен вузаськоз», 19 соку та адями, кузёйыр, Инмар адямилы шуиз: «Кузё-Инмар инлэсь укнооссэ ке но усьтысал, соку но та луыны быгатоз-а?» Нош со шуиз: «Ас синмыныд адӟод, нош тае уд сиы». 20 Со вылын тазьы веран быдэсмиз: калык сое капка вискы лёгаз но, со кулӥз.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  8-тӥ ЛЮКЕТ


  1 Пизэ улӟытэм кышномуртлы Елисей шуиз: «Султы, мын, тон но, семьяед но ул отын, кытын улыны быгатод, уго Кузё-Инмар сютэм улонэз ӧтиз, со та музъем вылэ лыктоз сизьым арлы». 2 Со кышномурт султӥз но Инмар адямилэсь верам кылзэ быдэстӥз; со кошкиз, солэн семьяез но, Филистим музъемын сизьым ар улӥз. 3 Сизьым ар ортчем бере та кышномурт Филистим музъемысь берытскиз но эксэй доры корказэ, бусызэ курыны мынӥз.


  4 Эксэй со дыре Инмар адямилэн медоеныз Гиезиен вераськыса улэ вал, со шуиз: «Вера ваньзэ, мар ӟечсэ лэсьтӥз Елисей». 5 Кулэм муртэ улӟытэмез сярысь Елисей эксэйлы вераса улон дыръя пизэ улӟытэм кышномурт коркаез сярысь, бусыез сярысь юалляськиз. Соку Гиезий шуиз: «Эксэй кузёе, та самой со кышномурт, та самой со пи, кинэ Елисей улӟытӥз». 6 Эксэй кышномуртлэсь юаз, кышномурт солы вераз. Эксэй юртын одӥгзэ ужасьсэ солы сётыса, эксэй шуиз: «Маиз солэн вал, ваньзэ берыктэ; бусызэ кельтыса кошкем дырысеныз туннэ нуналозь отысь поттэм вань табышсэ берыктэ».


  7 Сириялэн Венадад эксэез висьыку, Елисей Дамаске лыктӥз. Венадад эксэйлы таӵе ивор вуттӥзы: «Инмар адями татчы лыктӥз». 8 Эксэй Азаиллы шуиз: «Кияд кузьым кут но Инмар адямилэн пумитаз пот, со пыр Кузё-Инмарлэсь юа: ”Та висёнлэсь мон бурмо на-а?”»


  9 Азаил солэн пумитаз мынӥз, саламзэ кияз кутӥз, Дамаскын мар вал умоез, ньыльдон верблюдъёс мае нуыны быгато, кутӥз но, Инмар адями доры лыктыса, азяз султӥз но шуиз: «Тынад пиед Венадад, Сириялэн эксэез, монэ тон доры юаны лэзиз: ”Та висёнлэсь мон бурмо на-а?”» 10 Елисей солы шуиз: «Мын, вера солы: ”Бурмод”. Но Кузё-Инмар мыным усьтӥз: со кулоз». 11 Елисей синмыныз со шоры мертчиськиз, озьы со кемозь со улӥз: соиз кепыр вайыны кутскиз. Инмар адями бӧрдыны кутскиз. 12 Азаил вераз: «Малы мынам кузёе бӧрдэ?» Со шуиз: «Израиль пиослы азьланяз кыӵе урод ужъёс лэсьтондэ тодыса; изкаръёссэс тылын сутод, егит пиоссэ мечен виылод, нонӥсь нуныоссэс быдтылод, нуны ваёно кышнооссэс коралод». 13 Соку Азаил шуиз: «Таӵе бадӟым ужъёсты лэсьтыны быгатон понна кин мон тынад ляльчиед, мон [кулэм] айы пуны ук?» Елисей шуиз: «Кузё-Инмар мыным возьматӥз, Сириялы тон эксэй луод».


  14 Елисей дорысь кошкыса, аслаз кузё-эксэез доры вуиз. Та солы шуиз: «Елисей мар тыныд вераз?» – «Тон бурмод, со шуиз». 15 Нош мукетаз нуналэ шобрет басьтыса сое вуэн коттӥз но солэн ымныр вылаз понӥз, собере со кулӥз. Со интые Азаил эксэе пуксиз.


  16 Израильлэн Ахав эксэезлэн Иорам пиез витетӥ арзэ эксэйын пукыку, Иудеялэн Иосафат эксэез бере эксэе пуксиз Иосафатлэн Иорам пиез. 17 Эксэе пуксьыкуз, солы куамын кык арес вал; тямыс ар ӵоже со Иерусалимын эксэй пуконын пукиз. 18 Израильысь эксэйёслэн сюрес вылтӥзы ветлӥз, кызьы лэсьтэ вал Ахавлэн выжыез, малы ке шуоно Ахавлэн нылыз солэн кышноез вал, Кузё-Инмар азьын ярантэм ужъёс лэсьтыса улӥз. 19 Но Аслаз ляльчиезлы Давидлы луыса Кузё-Инмарлэн Иуда выжыез быдтэмез уг поты вал; Со кыл сётӥз нылпиосыз пыр пумтэм вапумъёс ӵожелы солы югдытӥсь лампада сётыны.


  20 Солэн кивалтон аръёсаз Иуда выжылэн киулысьтыз Едом кошкиз, соос асьсэлы эксэй пуктӥзы. 21 Иорам Цаире кошкиз, вань ожмаськон уробооссэ сьӧраз нуиз; уйин султыса сое котыртӥсь идумей ожгарчиосты погыртӥз, ожмаськон уробоослэсь кивалтӥсьёссэс но, нош калык балаганъёсаз пегӟиз. 22 Та нуналозьлы но Едом Иуда выжылэн киулысьтыз кошкыса улэ. Со дыре ик ӝутскиз Ливна но.


  23 Иорам сярысь, солэн вань мукет лэсьтэм ужъёсыз сярысь Иудей эксэйёслэн книгаязы гожтэмын. 24 Иорам кулӥз но, сое атайёсыныз одӥг интые, атайёсын огазе Давидлэн городаз, ватӥзы. Со интые пиез, Охозия, эксэе пуксиз.


  25 Израиль эксэйлэн Ахавлэн Иорам пиез дас кыкетӥ арзэ эксэйын пукыку, Иорамлэн Охозия пиез Иудеялы эксэе пуксиз. 26 Охозиялы кызь кык арес вал эксэе пуксьыкуз, одӥг ар со Иерусалимын эксэйын пукиз. Анаезлэн нимыз Гофолия, Израиль эксэйлэн, Амврийлэн, нылыз вал со. 27 Ахав выжылэн сюрес вылтӥз со ветлӥз, Ахав выжы кадь ик Кузё-Инмарлэн син азяз ярантэм ужъёс лэсьтыса улӥз, малы ке шуоно Ахав юртысь адямиосын со одӥг выжыысь вал. 28 Ахавлэн Иорам пиеныз ӵош со Сириялэн Азаил эксэезлы пумит Галаадысь Рамоф каре ожен мынӥз. Сирия пиос сое яраё каризы. 29 Сириялэн Азаил эксэеныз ожмаськыку, Сириялэн ожгарчиосызлэсь Рамофын яраё карем бервылзэс эмъяны Иорам эксэй берытскиз Изреельын эмъяськон понна. Иудеялэн эксэез, Иорамлэн Охозия пиез, Изрееле Ахавлэн Иорам пиез доры лыктӥз, уго со висе вал.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  9-тӥ ЛЮКЕТ


  1 Пророк пиос пӧлысь одӥгзэ Елисей ӧтиз но солы шуиз: «Кусъёстэ дум, кияд вӧйын сосуд кут но Галаадысь Рамоф каре мын. 2 Отчы вуид ке, Намессийлэн Иосафат пиезлэсь Ииуй пизэ утча, дораз мын но агай-вынъёсыз пӧлысь сое потыны кос, пыдлось комнатае сое пырты. 3 Вӧйын сосудэз басьты но солэн йыр вылаз кисьты, шу солы: ”Тазьы шуэ Кузё-Инмар: тонэ, вӧйын зырӟыса, Израильлы эксэе пукто”. Собере ӧстэ усьты, бызь, возьмаса эн улы».


  4 Пинал пи, пророклэн медоез, Галаадысь Рамоф каре мынӥз. 5 Со вуиз. Тани ожгарчиослэн кивалтӥсьёссы пуко, со шуиз: «Ожгарчиослэн кивалтӥсьсы, мынам тыныд веран кылы вань». Соку Ииуй шуиз: «Ваньмы пӧлысь кинлы?» Со шуиз: «Тыныд, ожгарчиослэн кивалтӥсьсы». 6 Султыса со корка пыриз. Пинал пи солэн йыр вылаз вӧй кисьтӥз, солы со шуиз: «Тазьы шуэ Кузё-Инмар Израильлэн Инмарез: ”Тонэ Израильлы, Кузё-Инмарлэн калыкезлы, вӧйын зырӟыса, эксэе пукто. 7 Аслад кузёедлэсь, Ахавлэсь, выжызэ тон быдтод, Иезавельлэн киыныз быдтэм Мынам ляльчиосылэсь, пророкъёслэсь, вирзэс кисьтэм понна, Кузё-Инмарлэн вань ляльчиосызлэн вирзы понна Мон пунэм берыкто. 8 Ахавлэн вань выжыез кулоз-быроз, Израильысь Ахавлэсь борддор борды педло потасьёссэ – пытсэтын пукисьёссэ но, Израиле кылемъёссэ но – ваньзэс быдто. 9 Ахавлэн выжыезлы, Наватлэн Иеровоам пиезлэн выжыезлы кадь ик, Ахиялэн Вааса пиезлэн выжыезлы кадь ик лэсьто. 10 Нош Иезавелез Изреель бусыын айы пуныос сиёзы, нокин но сое уз ваты”». Ӧссэ усьтӥз но бызьыса кошкиз.


  11 Кузёезлэн медоосыз доры Ииуй потӥз но, солы шуизы: «Ӟечен-а? Та визьзэ ыштэм малы тон доры ветлӥз?» Соослы со шуиз: «Тӥ тодӥськоды со адямиез, солэсь мар верамзэ но». 12 Соос шуизы: «Зэм ӧвӧл, вера милемлы». Со шуиз: «Мыным со но со вераз, шуиз: ”Тазьы шуэ Кузё-Инмар: тонэ, вӧйын зырӟыса, Израильлы эксэе пукто”». 13 Соос дыртӥзы, котькудзы асьсэлэсь дӥськутсэс басьтӥзы но солэн азяз, тубат вылэ вӧлдӥзы, гумыоссэс пелляны кутскыса шуизы: «Ииуй эксэе пуксиз!»


  14 Намессийлэн Иосафат пиезлэн Ииуй пиез Иорамлы пумит ӝутскиз; нош Иорам вань израиль ожгарчиосын ӵош Галаадысь Рамоф карын вал, Сириялэн Азаил эксэезлы пумит сылонын возьмаськыса улӥзы. 15 Нош ачиз Иорам эксэй берытскиз Изреельын яраосызлэсь эмъяськон понна, Сириялэн ожгарчиосыз сое яраё каризы вал, Сириялэн Азаил эксэеныз ожмаськыкуз. Соку Ииуй шуиз: «Тӥ монэн соглаш ке, соку одӥг мурт но городысь медаз кошкы Изрееле ивор вуттон понна». 16 Ииуй вал вылэ пуксиз но Изрееле кошкиз, отын Израильлэн Иорам эксэез яраоссэ эмъяса улэ вал, [Сириялэн кужмо, батырлыко Азаил эксэеныз Рамоф карын ожмаськыку, сири ожгарчиос сое яраё каризы вал], соку Иудеялэн Охозия эксэез Иорамен адӟиськыны лыктэмын вал. 17 Изреельын, каланча йылын, возьмаськись сылӥз, Ииуйлэсь лыктӥсь уллёзэ адӟыса, со шуиз: «Адями уллёез мон адӟисько». Соку Иорам шуиз: «Буш вал вылын ветлӥсез кут, соослэн пумитазы сое ысты, соослы мед вералоз: ”Ӟечен-а лыктӥськоды?”» 18 Буш вал вылын ветлӥсь солэн пумитаз потыса шуиз: «Тазьы шуэ эксэй: ”Ӟечен-а лыктӥськод?”» Ииуй шуиз: «Мар тынад ужед ӟечен-а лыктӥсько? Мон сьӧры мын». Возьмаськись ивор вуттыса шуиз: «Соос доры вуиз, нош берен уг ни лыкты». 19 Мукетсэ буш вал вылын ветлӥсез ыстӥзы, соос доры вуыса, со шуиз: «Тазьы шуэ эксэй: ”Ӟечен-а лыктӥд?”» Ииуй шуиз: «Мар тынад ужед ӟечен-а лыктӥ. Мон сьӧры мын». 20 Возьмаськись ивор вуттыса шуиз: «Соос доры вуиз, нош берен уг ни лыкты. Солэн мынэмез Намессийлэн Ииуй пиезлэн кадь, уго со, визьтэммем кадь, валэн ворттыса лыктэ».


  21 Соку Иорам шуиз: «Валъёсты кыткы». Солэсь ожмаськон уробозэ кыткизы. Израильлэн эксэез Иорам, Иудеялэн эксэез Охозия потӥзы, котькудӥз аслаз ожмаськон уробояз султӥз. Ииуйлэн пумитаз потӥзы но Изреель пилэн Навуфейлэн бусыяз пумиськизы. 22 Иорам Ииуез адӟем бераз шуиз: «Ӟечен-а вуид, Ииуй?» Соиз шуиз: «Кызьы ӟечен луоз, тынад анаед Иезавель азыса-калгыса, трос тунаськон-пелляськонъёс ортчытъяса улэ бере?» 23 Иорам валзэ берыктӥз но ворттыса кошкиз, со Охозиялы шуиз: «Охозия, асьмеды вузало!» 24 Нош Ииуй пукыӵсэ золтӥз но Иорамлэн пельпумъёсыз вискы йӧттӥз, ньӧл солэн сюлэм пыртӥз потӥз, ожмаськон уробо вылаз со пограз. 25 Аслаз кузёйырызлы, Бидекарлы, Ииуй шуиз: «Ӝут сое но Изреель пилэн Навуфейлэн бусыезлэн ана вылаз нуыса кушты, уго тодад вай али, кызьы асьмеос ӵошен солэн атаезлэн, Ахавлэн, бӧрсяз вал вылын мынӥмы но кызьы Кузё-Инмар со сярысь азьпалзэ тодытыса вераз: 26 ”Зэм ик, Навуфейлэсь но солэн пиосызлэсь вирзэс мон толон адӟи, – шуэ Кузё-Инмар, – табере та бусыын тыныд пунэмзэ берыкто”. Озьыен, Кузё-Инмарлэн верам кылызъя сое кут но бусые кушты».


  27 Тае адӟыса, Иудеялэн эксэез, Охозия, садысь корка пала, сюрес кузя ворттыса кошкиз. Со сьӧры Ииуй уйиськыса мынӥз, со шуиз: «Сое но ожмаськон уробо вылаз тышкалэ». Та вал Ивлеам вӧзысь Гур вырйылын. Со ворттыса Мегиддонэ вуиз но отчы кулӥз. 28 Ляльчиосыз сое Иерусалиме нуизы но атайёсыныз огазе, Давидлэн городаз, шайгуэ ватӥзы. 29 Ахавлэн Иорам пиезлэн дас одӥгетӥ араз Охозия Иудеяе эксэй пуконэ пуксиз вал.


  30 Ииуй Изрееле вуиз. Нош Иезавель ивор басьтэм бераз синдурзэ буяз, йырсизэ чеберъяз но укно шоры учкыса улӥз. 31 Ииуй капкатӥ пырем бере Иезавель шуиз: «Ас эксэйзэ виись, Замврий, ӟечез адӟиз-а?» 32 Соку Ииуй синъёссэ укно пала ӝутыса шуиз: «Кин монэн огкылысь, кин?» Со шоры кык, куинь евнухъёс учкизы. 33 Со шуиз: «Куштэ сое отысь». Иезавелез куштӥзы. Солэн вирыз борддор борды, валъёс вылэ пызйиз. Сое пыд улазы лёгазы. 34 Ииуй лыктыса сиськиз, юиз но шуиз: «Со каргам кышнолэсь шӧйзэ утчаса шедьтэ но ватэ, уго со эксэй ныл». 35 Сое ватыны мынӥзы но йыркобызэ, пыдъёссэ, кимышъёссэ сяна, мугорзэ ӧз шедьтэ. 36 Берытскыса Ииуйлы ивортӥзы. Со шуиз: «Таӵе вал Аслаз ляльчиез Фесваысь Илия пыр Кузё-Инмарлэн верам кылыз: Изреель бусыын Иезавельлэсь шӧйзэ айы пуныос кесялозы, 37 Изреельысь ана вылын Иезавельлэн шӧйыз бусыысь кыедлы пӧрмоз, ”татын Иезавель ватэмын” – нокин но уз шуы».

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  10-тӥ ЛЮКЕТ


  1 Ахавлэн Самарияын сизьымдон пиосыз вал. Ииуй, гожтэтъёс гожтыса, Самарияе Изреельысь кивалтӥсьёслы, тӧроослы, Ахавлэсь нылпиоссэ будэтӥсьёслы ыстӥз, соослэн таӵе вал пуштроссы: 2 «Та гожтэт тӥ доры вуиз ке, тӥ дорын кузёдылэн пиосыз вань бере, тӥляд ожмаськон уробоосты, валъёсты, юнматэм карды, ожмаськон тӥрлыкты вань бере, 3 кузёдылэн пиосыз пӧлысь самой умойзэ, ярамонзэ быръе но сое атаезлэн эксэй пуконаз пуктэ, кузёдылэн юртэз-семьяез понна ожмаське». 4 Соос туж кышкатскизы но шуизы: «Тани, со азьын кык эксэйёс сылыны ӧз чидалэ, кызьы нош ми чидаломы?» 5 Эксэй юртэн кивалтӥсь, городлэн йырыз, тӧроос, эксэйлэсь нылпиоссэ будэтӥсьёс Ииуйлы тазьы вераны ыстӥзы: «Ми тынад ляльчиосыд, мар верад, сое ик лэсьтомы; ми нокинэ но эксэе ум пуктэ, кызьы тыныд кулэ, озьы ик лэсьты».


  6 Ииуй кыкетӥ ползэ таӵе пуштросъем гожтэт ыстӥз: «Тӥ мынам адямиосы ке, мынэсьтым кылъёсме санэ понӥськоды ке, соку ӵуказе, кузёдылэн пиосызлэсь йыръёссэс басьтыса, мон доры та дыре ик Изрееле лыктэ». Нош эксэйлэн сизьымдон пиосыз вал; соосты будэтӥзы городысь сӥё-дано адямиос. 7 Соос доры гожтэт вуэм бере соос эксэй пиосты, сизьымдон муртэ, кутӥзы но бышкыса виизы, йыръёссэс, корзинае поныса, Ииуй доры Изрееле ыстӥзы. 8 Ыстэм мурт лыктыса ивор вуттӥз но шуиз: «Эксэй пиослэсь йыръёссэс вайизы». Ииуй шуиз: «Ӵукнаозьлы соосты капка выжые кык люке тыре». 9 Ӵукна ик потыса султӥз но вань калыклы шуиз: «Тӥ янгыш ӧвӧл. Тани мон кузёелы пумит ӝутски, сое вии, нош соосыз ваньзэс кин вииз? 10 Нош табере тодэ, Ахавлэн выжыез сярысь Кузё-Инмарлэн одӥгез но верам кылыз пыд улэ уз усьы; Кузё-Инмар лэсьтӥз сое, мае вераз Аслаз Илия ляльчиез пыр». 11 Ахавлэн Изреельысь юртаз вань улӥсьёсты Ииуй вииз, вань кузёйыръёсты, солэсь матысь муртъёссэ, солэсь священникъёссэ, одӥг улэпсэ но со ӧз кельты.


  12 Султыса кошкиз но Самарияе вуиз. Сюрес кузя мыныкуз, Беф-Екед дорын, пудо возьман интыын, 13 Ииуй Иудеялэн Охозия эксэезлэсь агай-вынъёссэ пумитаз, соослы со шуиз: «Кинъёс тӥ?» Соос шуизы: «Ми Охозиялэн агай-вынъёсыз, эксэйлэн пиосызлэсь, эксэйлэн анаезлэн пиосызлэсь тазалыксэс тодыны мынӥськомы». 14 Ииуй шуиз: «Соосты улэпкын кутэ». Соосты улэпкын кутӥзы но бышкаса виизы – ньыльдон кык муртэ – Беф-Екед гудӟем вӧзы, соос пӧлысь одӥгез но улэп ӧз кыльы.


  15 Отысен со кошкиз но Рихавлэсь Ионадав пизэ пумитаз, со Ииуйлэн пумитаз лыктэ вал, сое ӟечкыласа шуиз: «Мынам сюлмылэн тынад сюлмыдлы ӟеч карыны ӟеч мылкыдыз вань, нош тынад сюлмыдлэн мынам сюлмылы ӟеч карыны ӟеч мылкыдыз вань-а?» Ионадав шуиз: «Вань». Ииуй шуиз: «Озьы ке, вай кидэ». Со кизэ сётӥз но аслаз ожмаськон уробояз сое ӝутӥз. 16 Солы шуиз: «Монэн ӵош мын но Кузё-Инмарез яратэме шоры учкы». Сое ожмаськон уробояз пуктӥз. 17 Самарияе вуэм бераз со Ахавлэсь Самарияе вань кылем муртъёссэ вииз, озьы сое со чылкак быдтӥз, кызьы Кузё-Инмар Илиялы вераз вал.


  18 Ииуй вань калыкез люказ, соослы со шуиз: «Ахав Вааллы ӧжыт ужаз-тыршиз, Ииуй солы тросгес ужалоз-тыршоз. 19 Озьыен, мон доры люкалэ Вааллэсь вань пророкъёссэ, солэсь вань ужась-тыршисьёссэ, вань священникъёссэ, лыктытэк нокин но медаз кыльы, малы ке шуоно мон Вааллы туж бадӟым курбон сёто. Нош кин ке ӧз лыкты, со улэп уз кыльы». Ииуй тае визьмын малпаса лэсьтӥз Вааллы ужась-тыршисьёсты быдтон понна. 20 Ииуй шуиз: «Вааллы сӥзем праздник ортчытонэ люкалэ калыкез». Люкаськон сярысь ялӥзы. 21 Ииуй быдэс Израиле ӧтчаськисьёсты ыстӥз, соку Вааллэн вань ужась-тыршисьёсыз лыктӥзы. Одӥг адями но лыктытэк ӧз кыльы; ваньзы Вааллэн корказ пыризы, Вааллэн корказ тыраз калык люкаськиз. 22 Дӥськут утисьлы Ииуй шуиз: «Вааллэн ужась-тыршисьёссылы ваньзылы дӥськут вай». Соослы со дӥськут вайиз. 23 Рихавлэн Ионадав пиеныз Ииуй Вааллэн корказ пыриз но Вааллэн ужась-тыршисьёсызлы шуиз: «Чаклалэ, эскере, пӧлады ӧвӧл-а Кузё-Инмарлы ужась-тыршись муртъёс, малы ке шуоно татын Вааллы ужась-тыршисьёс гинэ луыны кулэ». 24 Курбонъёс, тылын сутӥськись курбонъёс сётылон борды соос басьтӥськизы. Нош Ииуй коркалэн палэназ тямыстон муртэ пуктӥз но соослы шуиз: «Адямиос пӧлысь кинлэн ке лулыз утиськиз ке, кинъёсты мон тӥляд киулады сётӥсько, со утиськемлэн лулыз интыын луоз».


  25 Тылын сутӥськись курбонэз сётэмзы бере Ииуй ӝог ветлӥсьёслы, кивалтӥсьёслы шуиз: «Мынэлэ, бышкалэ соосты, одӥгез но кошкыса медаз вуы». Соосты лэчыт мечъёсын бышказы, ӝог ветлӥсьёс, кивалтӥсьёс соосты сэрпаллязы но, городэ мыныса, Вааллы сӥзем куалае пыризы. 26 Вааллы сӥзем куалаысь йыбыртъян юбоосты поттыса сутӥзы, 27 Вааллэсь сульдэрзэ пыргытӥзы, Вааллы сӥзем куалаез куашкатӥзы; со интыез жоб макеосты куян-кисьтан интылы пӧрмытӥзы, туннэ нуналэ но отчы жоб макеосты кисьтало, куяло. 28 Ииуй Израиль музъемысь Вааллы йыбыртъянэз чылкак быдтӥз. 29 Озьы ке но Наватлэн Иеровоам пиезлэн Израилез сьӧлыке пыртэм ужъёсызлэсь Ииуй ӧз палэнскы: Вефильын, Данын сылӥсь зарни кунян сульдэръёслэсь ӧз куштӥськы.


  30 Кузё-Инмар Ииуйлы шуиз: «Мар Мынам син азям шонерлыко-ярамон вал, мае тон мылысь-кыдысь лэсьтӥд, Ахавлэн выжыезлы Мынам сюлмам улӥсь малпанъёсты быдэстэмед понна ньылетӥ выжыозь тынад пиосыд Израильлэн эксэй пукон вылаз пукозы». 31 Нош Ииуй Израильлэн Инмарезлэн Кузё-Инмарлэн законэзъя вань сюлэмзэ поныса улыны ӧз тыршы. Израилез сьӧлыке пыртӥсь Иеровоамлэн сьӧлыкъёсызлэсь со ӧз куштӥськы.


  32 Со нуналъёсы Кузё-Инмар Израиль музъемез люкетъёсын вандылыса люкылыны кутскиз, Азаил Израильлэсь ожгарчиоссэ солэн вань люкетъёсаз уськытъяз. 33 Иорданлэсь шундыӝужан палзэ, быдэс Галаад музъемез, Арнон шур дурысь Ароер бордысен кутскыса, Гад, Рувим, Манассия выжыослэсь музъемзэс, Галаадэз но, Васанэз но Азаил киултӥз.


  34 Ииуйлэн вань мукет ужъёсыз сярысь, мар со лэсьтӥз, батырлыко ужъёсыз сярысь Израиль эксэйёслэн книгаязы гожтэмын. 35 Ииуй кулӥз но, атайёсыныз огазе Самарияе сое ватӥзы. Со интые пиез, Иоахаз, эксэе пуксиз. 36 Самарияын Ииуй Израилен кызь тямыс ар ӵоже эксэй пуконын кивалтыса улӥз.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  11-тӥ ЛЮКЕТ


  1 Охозиялэн анаез, Гофолия, пиез кулэмын шуыса адӟиз но султыса вань эксэй выжыез быдтӥз. 2 Нош Иорам эксэйлэн Иосавеф нылыз, Охозиялэн сузэрез, Охозиялэсь Иоас пизэ кутӥз но эксэй пиосты виылон пӧлысь сое сюдӥсь-утялтӥсеныз ӵош лушкемен кӧлан комнатае нуиз. Сое Гофолиялэсь ватӥзы, со виемын ӧй вал. 3 Иоасэз Кузё-Инмарлэн корказ Иосавеф куать ар ӵоже ватыса возиз, нош Гофолия со виын музъем вылын куать ар ӵоже эксэйяськыса улӥз.


  4 Сизьыметӥ араз Иодай ыстӥз но мугор утисьёс пӧлысь, ӝог ветлӥсьёс пӧлысь сю муртэн кивалтӥсьёсты басьтӥз, соосты ас дораз Кузё-Инмарлэн корказ вайиз, соосын огкыл (договор) гожтӥз, Кузё-Инмарлэн корказ соосты кыл сётытӥз но эксэй пиез соослы возьматӥз. 5 Соослы косон сётыса шуиз: «Тани тӥ мар лэсьтэ: тӥ пӧлысь, субботае лыктӥсь-ветлӥсьёс пӧлысь, куинетӥ люкетэз эксэй юртын возьмаськыса улоз; 6 куинетӥ люкетэз Сур капка дорын возьмаськоз, куинетӥ люкетэз – мугор возьмасьёс сьӧрысь капка дорын, коркаез возьмасьёс мед луоды, изъян лэсьтэмын медаз луы. 7 Тӥ пӧлысь кык люкетэз, субботае возьмаськыны ветлӥсьтэмъёс пӧлысь, эксэез утён понна Кузё-Инмарлэсь корказэ возьмаса мед улозы. 8 Эксэез котыр ласянь котыртэ, асьтэлэсь ожмаськон тӥрлыктэс кияды кутэ; кин ке тӥляд радады пыриз ке, со виемын мед луоз; эксэй бордын улэ, – потыкуз но, пырыкуз но».


  9 Иодай священниклэсь вань косонъёссэ сю муртэн кивалтӥсьёс быдэстӥзы, субботае лыктӥсь, субботае кошкись адямиоссэс ваньзы бордазы кутыса, Иодай священник доры лыктӥзы. 10 Священник Кузё-Инмарлэн корказ возиськись Давид эксэйлэсь шибодыоссэ, щитъёссэ сю муртэн кивалтӥсьёслы сётъяз. 11 Ӝог ветлӥсьёс ваньзы, ожмаськон тӥрлыксэс кутыса, коркалэн бурпаласеныз коркалэн паллян палозяз, курбон сётон дорын, корка дорын эксэйлэн котыраз сылӥзы. 12 Иодай эксэй пиез поттӥз но со вылэ эксэйлэсь венец изьызэ понӥз, сӥзён-косонэн книга сётӥз. Сое эксэй каризы, вӧйын зырӟизы, калык кизэ чабиз, кесяськизы: «Эксэй кема мед улоз!»


  13 Бызьыса мынӥсь калыклэсь куаразэ Гофолия кылӥз но Кузё-Инмарлэн корказ калык доры мынӥз. 14 Со адӟе: эксэй ӝужыт интыын сылэ, кутэм сямъя, кивалтӥсьёс но, гумыос но эксэй вӧзын; музъем вылысь вань калык шулдыръяське, гумыос пелляса шудо. Гофолия дӥськутсэ кесьыса черектӥськиз: «Эксэйлыклы пумитъяськон! Эксэйлыклы пумитъяськон!» 15 Иодай священник сю муртэн кивалтӥсьёслы, ожгарчиосын кивалтӥсьёслы, косон сётыса шуиз: «Радъёс сьӧры сое поттэ, нош кин со бӧрсьы мыноз, мечен вие», уго священник малпаз, сое Кузё-Инмарлэн корка пушказ медаз вие шуыса. 16 Солы азьпала мыныны инты сётӥзы, вал пырон интытӥ эксэй корка пала ортчиз. Отын со виемын вал.


  17 Иодай Кузё-Инмарен, эксэен но калыкен сӥзён-косон кутӥз, Кузё-Инмарлэн калыкез мед луоз шуыса, со эксэен но калык вискын сӥзён-косон кутӥз на. 18 Музъем вылысь вань калык Вааллэн корказ мынӥз но солы курбон сётон интыосты, солэсь суредъёссэ быдэсак куашкатӥзы, Вааллэсь вӧсясьсэ, Матфанэз, курбон сётонъёссы азе виизы. Иодай священник Кузё-Инмарлэсь корказэ чакласьёсты пуктӥз. 19 Сю муртэн кивалтӥсьёсты, мугор возьмасьёсты, ӝог ветлӥсьёсты, музъем вылысь вань адямиосты бордаз кутӥз но соос эксэез Кузё-Инмарлэн коркасьтыз сюрес кузя, ”Мугор возьмасьёслэн капказы” пыр, эксэй корка вайизы, со эксэйёслэн пуконазы пуксиз. 20 Ваньзы музъем выл адямиос шулдыръяськизы но город буйгатскиз. Гофолияез эксэй коркан мечен виизы.


  21 Иоаслы сизьым арес вал, эксэе пуксьыкуз.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  12-тӥ ЛЮКЕТ


  1 Ииуйлэн сизьыметӥ араз эксэе пуксиз Иоас, со ньыльдон ар ӵоже Иерусалимын эксэй пуконын пукиз. Солэн анаезлэн нимыз Цивья, со Вирсавияысь вал. 2 Иодай священник сое индылыса-нодъяса возён нуналъёсы Иоас Кузё-Инмар азьын ярамон ужъёс лэсьтыса улӥз. 3 Гурезь йылъёсын вӧсяськонъёс гинэ дугдытэмын ӧй вал; калык гурезь йылъёсын курбонъёс сётъяз, ӵындытъянъёс ортчытъяз.


  4 Иоас священникъёслы шуиз: «Вань сӥзем азвесез, кудзэ Кузё-Инмарлэн корказ ваё, мынӥсь-ветлӥсьёслэсь бичам азвесьсэс, лыдъямъя котькуд адями лул понна сётэм азвесез, адямилэсь ас сюлэм косэмъяз ваем вань азвесез – ваньзэ Кузё-Инмарлэн корказ ваёно, 5 нош священникъёс сое храм ужъёслы мед басьтозы; котькудӥз мед тыршоз аслаз тодмоезлэсь басьтыны, храмлэсь вань сӧриськем интыоссэ шедьтыса мед тупатъялозы». 6 Иоас кызь куинь ар ӵоже эксэйын пукытозь, священникъёс храмлэсь сӧриськем интыоссэ ӧз тупатъялэ бере, 7 Иоас эксэй Иодай священникез, мукет священникъёсты ӧтчаз но соослы шуиз: «Малы тӥ храмлэсь сӧриськем интыоссэ уд тупатъяське? Туннэ нуналысен тодмоостылэсь азвесьсэс асьтэлы эн ни басьтэ, сое храмлэсь сӧриськем интыоссэ тупатъянлы сётэ». 8 Храмлэсь сӧриськем интыоссэ тупатъян понна калыклэсь азвесь бичатэк улонэн священникъёс соглаш луизы.


  9 Иодай священник одӥг шыкысэз басьтӥз но солэн йылӥяз пась кариз, сое курбон сётон ӝӧклэн бурпалаз, Кузё-Инмарлэн корказ пырон палаз, пуктӥз. Ӧс дорын возьмаськыса сылӥсь священникъёс Кузё-Инмарлэн корказ ваем вань азвесез отчы тыризы. 10 Шыкысэ трос азвесь люкаськем ни шуыса адӟо ке, соку эксэй подъясь архиереен ӵош лыктыса, сое мешоке думыло но Кузё-Инмарлэн корказ ваем азвесез лыдъяло-ӵотало. 11 Лыдъям-ӵотам азвесез Кузё-Инмарлэн корказ ужен кивалтыны пуктэм муртъёслэн киязы сёто, нош соос сое Кузё-Инмарлэн корказ лэсьтӥськисьёс, тӥрен ужасьёс кие сётъяса быдто, 12 озьы ик борддор ӝутӥсьёслы, из вӧлӥсьёслы; кор, вӧлэм изъёс октыны но соосын Кузё-Инмарлэн коркаезлэсь сӧриськем интыоссэ тупатъяны – храмез утён-возён понна вань ужъёсты лэсьтонлы со азвесь мынэ. 13 Но Кузё-Инмарлэн корказ ваем азвесь уксёлэсь азвесь тэркыос, пуртъёс, ву пазян чашаос, гумыос, зарнилэсь пӧртэм сосудъёс, азвесь сосудъёс лэсьтэмын ӧй вал, 14 азвесь уксёез ужасьёс кие сётылӥзы но соин Кузё-Инмарлэсь корказэ тупатъязы. 15 Ужаны пуктэм муртъёслы азвесь сётъямзы понна та адямиослэсь отчётсэс ӧз курылэ, уго соос пӧяськытэк, оскиськымон ужазы. 16 Йыруж понна курбонлы ваем азвесез, сьӧлыкъёс понна курбонлы ваем азвесез Кузё-Инмарлэн корказ ӧз пыртылэ: со священникъёс киын вал.


  17 Соку ож сюрес вылэ потӥз Сириялэн Азаил эксэез, со ожен Геф вылэ мынӥз но сое киултӥз; Азаил Иерусалим вылэ ожен мыныны малпаз. 18 Нош Иудеялэн эксэез Иоас храме Иосафатлэсь, Иорамлэсь, Охозиялэсь, атайёсызлэсь, Иудеялэн эксэйёсызлэсь храмлы шуыса ваем тӥрлыкъёссэс, аслэсьтыз ваемзэ но, Кузё-Инмарлэн корказ, эксэй коркан дуно арбериос возён шыкысысь шедьтэм вань зарниез басьтӥз но Сириялэн Азаил эксэезлы ыстӥз; соку соиз Иерусалим вӧзысь кошкиз.


  19 Мукетсэ, ваньзэ, мар лэсьтӥз Иоас, Иудей эксэйёслэн книгаязы гожтэмын. 20 Солэн медоосыз бугырскизы но солы пумит лушкемен лек уж лэсьтӥзы, Сӥллае мынӥсь сюрес вылын сылӥсь Миллолэн корказ Иоасэз виизы. 21 Сое виизы медоосыз: Иозакар, Шимеатлэн пиез но Иегозавад, Шомерлэн пиез. Со кулӥз но, Давидлэн городаз атайёсыныз огазе сое ватӥзы. Со интые эксэе пуксиз Амасия пиез.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  13-тӥ ЛЮКЕТ


  1 Иудеялэн эксэезлэн, Охозиялэн, Иоас пиез кызь куинетӥ арзэ эксэйын пукыку, Самарияын Израильлы эксэе пуксиз Ииуйлэн Иоахаз пиез. Со дас сизьым ар ӵоже эксэй пуконын пукиз. 2 Со Кузё-Инмар азьын ярантэм ужъёс лэсьтыса улӥз, Израилез сьӧлыке пыртэм Наватлэн Иеровоам пиезлэн сьӧлыкъёсыз пӧлын ветлӥз, соослэсь ӧз палэнскылы. 3 Израиль вылэ Кузё-Инмарлэн вожпотонэз ӝуатскиз но соосты Сириялэн эксэезлэн, Азаиллэн киулаз, Азаиллэн Венадад пиезлэн киулаз сётылӥз. 4 Соку Иоахаз Кузё-Инмар азьын вӧсяськиз но, Кузё-Инмар сое кылӥз, малы ке шуоно Со адӟиз уго, кызьы израиль калыкез ӝикатыса возё, кызьы Сириялэн эксэез соосты ёртыса возе. 5 Со виын Кузё-Инмар израиль калыклы мозмытӥсь сётӥз, соос сирия калыклэн киулысьтыз потыны быгатӥзы. Израиль калык азьвыл кадь ик каньылэн балаганъёсаз улӥз. 6 Озьы ке но Израилез сьӧлыке пыртэм Иеровоам выжылэн сьӧлыкъёсызлэсь ӧз палэнскылэ; соос пӧлтӥ ветлӥзы, Самарияын вӧсяськон тыпы сурд сылӥз. 7 Иоахазлэн витьтон гинэ буш вал вылын ветлӥсь ожгарчиез кылиз, дас ожмаськон уробоез, дас сюрс пыдын ожмаськисьёсыз, кылемзэ Сириялэн эксэез быдтӥз, соосты пыдул сюйлы пӧрмытӥз.


  8 Мукетыз сярысь, мар лэсьтӥз Иоахаз, батырлыко ӟеч ужъёсыз сярысь Израиль эксэйёслэн книгаязы гожтэмын. 9 Иоахаз кулӥз но, сое атайёсыныз огазе Самарияе ватӥзы. Со интые эксэе пуксиз Иоас пиез.


  10 Иудеяысь эксэй пуконын Иоас куамын сизьыметӥ арзэ пукыку, Самарияын Израиль эксэе пуксиз Иоахазлэн Иоас пиез; со дас куать ар ӵоже эксэйын пукиз. 11 Кузё-Инмарлэн азяз со ярантэм ужъёс лэсьтыса улӥз, Израилез сьӧлыке пыртэм Наватлэн Иеровоам пиезлэсь сьӧлыкъёссэ одӥгзэ но лэсьтытэк ӧз кыльы, сьӧлыкаса улӥз.


  12 Мукетсэ, ваньзэ мае Иоас лэсьтӥз, солэн батырлыко ужъёсыз сярысь, кызьы со Иудеялэн Амасия эксэеныз жугиськиз, Израиль эксэйёслэн книгаязы гожтэмын. 13 Иоас атайёсыз кадь ик кулӥз, нош эксэй пуконэ Иеровоам пуксиз. Иоас Израильысь эксэйёсын огазе Самарияе ватэмын вал.


  14 Елисей висьыны кутскиз, та висёнэныз со кулӥз. Израильлэн эксэез Иоас со доры лыктыса бӧрдӥз но шуиз: «Эй, атае! Атае! Израильлэн ожмаськон уробоез, солэн ожмаськон валъёсыз!» 15 Елисей солы шуиз: «Кияд пукыӵ кут, ньӧлъёс кут». Со кияз пукыӵ, ньӧл кутӥз. 16 Израильлэн эксэезлы шуиз: «Кидэ пукыӵ вылэ пон». Со кизэ понӥз. Елисей аслэсьтыз киоссэ эксэйлэн киосыз вылэ понӥз. 17 Со шуиз: «Шундыӝужан палась укноез усьты». Со усьтӥз. Елисей шуиз: «Ыб». Иоас ыбиз. Елисей шуиз: «Та ньӧл Кузё-Инмар дорысь мозмытскон басьтон понна, та ньӧл Сириялэн киулысьтыз мозмытскон понна. Сириялэсь ожгарчиоссэ тон Афекын быдэсак погыртод». 18 [Елисей] солы шуиз: «Ньӧлъёстэ басьты». Со басьтӥз. Израильлэн эксэезлы Елисей шуиз: «Музъем вылэ шуккылы». Со куинь пол шуккиз но дугдӥз. 19 Инмар адями солы вожзэ поттыса шуиз: «Тыныд вить пол яке куать пол шукконо вал, соку тон Сириялэсь ожгарчиоссэ пыраклы погыртысалыд, нош табере куинь пол гинэ вормод Сириялэсь ожгарчиоссэ».


  20 Елисей кулӥз, сое ватӥзы. Вуонояз аре но та музъеме моав калыклэн ожмаськись уллёосыз вуизы. 21 Тазьы вал: кулэм муртэ ватыку, ожмаськыны лыктӥсь уллёез адӟыса, кулэм мурт ватӥсьёс со муртэз Елисейлэн шайгуаз куштӥзы но усьыкуз Елисейлэн лыосыз борды йӧтӥськиз, соку со улӟиз но пыд йылаз султӥз.


  22 Иоахазлэн вань кивалтон аръёсаз Сириялэн эксэез, Азаил, израиль калыкез ӝикатыса возиз. 23 Нош Кузё-Инмар соосты жаляз, сьӧлыкъёссэс куштӥз, соос пала кариськиз но Авраамен, Исаакен, Иаковен кутэм Солэн сӥзён-косонэз понна соосты быдтэмез ӧз поты, туннэ нуналозь но соосты Ас азьысьтыз ӧз палэнты. 24 Сириялэн Азаил эксэез кулӥз но, со интые пиез, Венадад, эксэе пуксиз. 25 Иоахазлэн Иоас пиез Азаиллэн Венадад пиезлэн киулысьтыз ожмаськыса басьтӥз городъёсты, кудъёссэ Иоахаз атаез дыръя ожен лыктыса киултӥз вал Сириялэн эксэез. Иоас куинь пол сое вормылӥз, Израильлэсь городъёссэ асьсэлы берыктӥз.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  14-тӥ ЛЮКЕТ


  1 Израильлэн эксэез, Иоахазлэн Иоас пиез, кыкетӥ арзэ эксэй пуконын пукыку, Иудеяын Иоаслэн Амасия пиез эксэй пуконэ пуксиз: 2 Эксэе пуксьыкуз, солы кызь вить арес вал, Иерусалимын со кызь укмыс ар ӵоже эксэй вал. 3 Инмар азьын со ярамон ужъёс лэсьтыса улӥз, но Давид атаез кадь ик ӧз, со ваньзэ лэсьтӥз Иоас атаез кадь. 4 Но гурезь йылъёсын вӧсяськонъёс дугдытэмын ӧй вал, гурезь йылъёсын курбонъёс сётъяса, ӵындытонъёс ортчытъяса калык улӥз.


  5 Амасиялэн киулаз эксэйлык юнмам бере со эксэез, атайзэ, виись медоосты вииз. 6 Нош адями виисьёслэсь нылпиоссэс ӧз быдты, уго Моисей законэн книгаын Кузё-Инмарлэн косонэз гожтэмын: «Нылпиоссы понна атайёсты виыны уг яра, нылпиосты но атайёссы понна виыны уг яра, котькудзэ йыруж лэсьтӥсез аслаз йыружезъя виыны кулэ». 7 Сылало нёжалын со дас сюрс идумей калыкез погыртӥз, ожмаськыса Селаез киултӥз но солы Иокфеил ним сётӥз, со туннэ нуналозь но тазьы нимаське на.


  8 Соку Ииуйлэн Иоахаз пиезлэн пиез Израильлэн Иоас эксэез доры Амасия адямиосты тазьы вераны ыстӥз: «Пот, ваче син адӟиськомы». 9 Израильлэн эксэез, Иоас, Иудеялэн Амасия эксэезлы вераны ыстӥз: «Ливанысь тёрнпу Ливанысь ик кедырпулы тазьы вераны ыстӥз: нылдэ мынам пиелы кышнолы сёт. Но Ливанысь кыр пӧйшуръёс ортчизы но та тёрнпуэз лёгазы. 10 Тон идумей калыкез погыртӥд но, сюлмыд вылтӥяськыны кутскиз. Данъяськыса ас коркад пук. Малы тыныд, кайгу понна-а керетон-даллашон ӝутыны кулэ? Тон погралод, тонэн ӵош Иудей музъем но погралоз». 11 Нош Амасия ӧз кылзӥськы. Израильлэн Иоас эксэез ожен потӥз, со Иудеялэн Амасия эксэеныз ваче син адскизы Иудеяысь Вефсамис дорын. 12 Израиль ожгарчиос иудей ожгарчиосты пазьгизы, соос балаганъёсазы пегӟыса кошкизы. 13 Охозиялэн Иоас пиезлэсь Амасия пизэ, Иудеялэсь эксэйзэ, Израильлэн Иоас эксэез Вефсамисысен киултӥз, собере Иерусалиме мыныса, Ефрем капка бордысен Эгыр капка дорозь Иерусалимлэсь борддорзэ ньыль сю гырпум кузьдазэ куашкатӥз. 14 Киултӥз вань зарниез, азвесез, Кузё-Инмарлэн коркасьтыз шедьтэм вань сосудъёсты, эксэй коркась узырлык возён шыкысъёсысь арбериосты, пленэ сюремъёсты, собере со Самарияе берытскиз.


  15 Мукетсэ, мар лэсьтӥз Иоас, солэн батырлыко ужъёсыз сярысь, кызьы со Иудеялэн Амасия эксэеныз ожмаськиз, ваньмыз гожтэмын Израиль эксэйёслэн книгаязы. 16 Иоас кулӥз но атайёсыныз, Израильлэн эксэйёсыныз, огазе Самарияе ватэмын вал. Солэн интыяз эксэе пуксиз Иеровоам пиез.


  17 Израильлэн эксэезлэн Иоахазлэн Иоас пиез кулэм бере Иудеялэн эксэез, Иоаслэн Амасия пиез, дас вить ар улӥз. 18 Амасиялэн вань ужъёсыз Иудей эксэйёслэн книгаязы гожтэмын. 19 Иерусалимын солы пумит лушкемен лек уж лэсьтыны малпазы, соку со Лахисэ пегӟиз. Со бӧрсьы Лахисэ калыкез ыстӥзы, отысен сое виизы. 20 Валэ поныса сое вайизы но атайёсыныз огазе Давидлэн городаз, Иерусалиме, ватӥзы. 21 Иудеяысь вань калык кутӥз но Амасия атаез интые Азарияез эксэе пуктӥз, соку солы дас куать арес вал. 22 Амасия эксэй кулэм бере сое атайёсыз пӧлы ватӥзы. Собере Азария Елафез Иудеялы берыктӥз но сое тупатъяз-выльдӥз.


  23 Иудеялэн эксэез, Иоаслэн Амасия пиез, дас витетӥ арзэ эксэйын пукыку, Самарияын Израильлы эксэе пуксиз Иоаслэн Иеровоам пиез, со ньыльдон одӥг ар ӵоже эксэй пуконын пукиз. 24 Кузё-Инмар азьын со ярантэм ужъёс лэсьтыса улӥз: Израилез сьӧлыке пыртӥсь Наватлэн Иеровоам пиезлэсь вань лэсьтэм сьӧлыкъёсызлэсь одӥгезлэсь но ӧз палэнскылы. 25 Израильлэн Инмарезлэн Кузё-Инмарлэн Аслаз ляльчиез, Гафхеферын вордскем пророк, Амафийлэн Иона пиез пыр верам кылъёсызъя со киулаз басьтӥз Израильлэсь азьвыл музъемзэ – Емафе пырон дорысен кыр дуннелэн Сылало зарезез дорозь. 26 Уго Кузё-Инмар адӟиз Израильлэсь шугадӟонзэ, со туж секыт вал; озьы, пытсэтэ сюремез но, эрикын улӥсез но чик ӧз ни кыльы, Израильлэн юрттӥсьёсыз ӧй ни вал. 27 Кузё-Инмарлэн Израильлэсь нимзэ музъем вылысь выжытэм быдтэмез ӧз поты, Иоаслэн Иеровоам пиезлэн киыныз соосты утиз. 28 Иеровоам сярысь ваньзэ, мар со лэсьтӥз, солэн батырлыко ужъёсыз сярысь, кызьы со ожмаськиз, кызьы со Иудеялэн киулысьтыз Дамаскез, Емафез Израильлы берыктӥз, вань-вань ужъёсыз сярысь Израиль эксэйёслэн книгаязы гожтэмын. 29 Иеровоам кулӥз но, сое атайёсыныз, Израильлэн эксэйёсыныз, огазе ватӥзы. Со интые эксэе пуксиз Захария пиез.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  15-тӥ ЛЮКЕТ


  1 Израильын Иеровоам кызь сизьыметӥ арзэ эксэйын пукыку, Иудеяын эксэе пуксиз Амасиялэн Азария пиез. 2 Эксэе пуксьыкуз, солы дас куать арес вал, нош эксэй луыса Иерусалимын со витьтон кык ар ӵоже пукиз. Солэн анаез Иерусалимысь вал, Иехолия нимо. 3 Кузё-Инмар азьын со ярамон ужъёс лэсьтӥз, озьы, кызьы ваньзэ лэсьтылӥз солэн атаез, Амасия. 4 Гурезь йылъёсын вӧсяськонъёс гинэ куштэмын ӧй вал: калык, гурезь йылъёсын курбонъёс сётылыса, ӵындытылыса улӥз на. 5 Кузё-Инмар эксэез кулытозязлы гижлочерен висись кариз, нимаз коркан со улӥз. Нош эксэй юртэн-ерен, та музъемысь калыкен кивалтыса, кузёяськыса улӥз эксэйлэн Иофам пиез.


  6 Мукетыз сярысь, ваньзэ мае Азария лэсьтӥз, Иудей эксэйёслэн книгаязы гожтэмын. 7 Азария кулӥз но, сое атайёсыныз огазе Давидлэн городаз ватӥзы. Со интые эксэе пуксиз Иофам пиез.


  8 Иудеялэн эксэезлэн, Азариялэн, куамын тямысэтӥ араз Самарияын Иеровоамлэн Захария пиез Израильлы эксэе пуксиз, куать толэзь ӵоже эксэйын пукиз. 9 Кузё-Инмар азьын со атайёсыз кадь ик ярантэм ужъёс лэсьтыса улӥз: Израилез сьӧлыке пыртӥсь Наватлэн Иеровоам пиезлэн сьӧлыкъёсызлэсь со ӧз палэнскылы. 10 Солы пумит лушкемен виён уж малпаз Иавислэн Селлум пиез: калык азьын сое погыртӥз, вииз но со интые эксэе пуксиз.


  11 Захариялэн мукет ужъёсыз сярысь Израиль эксэйёслэн книгаязы гожтэмын. 12 Таӵе вал Кузё-Инмарлэн Ииуйлы верам кылыз: «Тынад пиосыд ньылетӥ выжыозь Израильлэн эксэй пуконаз пукозы». Озьы ик луиз.


  13 Иавислэн Селлум пиез эксэе пуксиз, Иудеяын Азария куамын укмысэтӥ арзэ эксэй пуконын пукыку, со Самарияын одӥг толэзь ӵоже эксэйын пукиз. 14 Фирцаысь Гадийлэн Менаим пиез потӥз но, Самарияе вуыса, отысен Иавислэсь Селлум пизэ погыртӥз, вииз но со интые эксэе пуксиз.


  15 Селлумлэн мукет ужъёсыз сярысь, солэн лушкемен виён дасямез сярысь Израиль эксэйёслэн книгаязы гожтэмын. 16 Менаим Типсахез, солэн ёросаз вань улӥсьёсты погыртӥз, Фирцаысен кутскыса, кар капкаосты усьтымтэзы понна сое куашкатӥз, ваньзэс нуны ваёно кышномуртъёсты кораз.


  17 Иудеяын куамын укмысэтӥ арзэ эксэйын Азария пукыку, Израильлы эксэй луиз Гадийлэн Менаим пиез, со Самарияын дас ар ӵоже эксэй пуконын пукиз. 18 Кузё-Инмар азьын со ярантэм ужъёс лэсьтыса улӥз: Израилез вань улон нуналъёсыз ӵоже сьӧлыке пыртыса возиз, Наватлэн Иеровоам пиезлэн лэсьтэм сьӧлыкъёсызлэсь со бере ӧз кыльы. 19 Соку [Израиль] музъем вылэ Ассириялэн Фул эксэез лыктӥз. Менаим Фуллы сюрс талант азвесь сётӥз, солы мед юрттоз, эксэйлыкез ас киулаз юнматыны мед быгатоз. 20 Та азвесез Менаим израиль пиослэсь, вань узыр муртъёслэсь, котькудзылэсь витьтон сӥкль басьтыны косӥз сое Ассириялэн эксэезлы сётон понна. Соку Ассириялэн эксэез берен кошкиз, та музъеме со ӧз кыльы.


  21 Менаимлэн вань ужъёсыз сярысь Израиль эксэйёслэн книгаязы гожтэмын. 22 Менаим кулӥз но, атайёсыныз огазе ватӥзы. Со интые Факия пиез эксэе пуксиз.


  23 Иудеяын Азария эксэйын витьтонэтӥ арзэ пукыку, Самарияын Менаимлэн Факия пиез Израильлы эксэе пуксиз, со кык ар ӵоже эксэйын пукиз. 24 Кузё-Инмар азьын со ярантэм ужъёс лэсьтыса улӥз: Израилез сьӧлыке пыртӥсь Наватлэн Иеровоам пиезлэн сьӧлыкъёсызлэсь бере ӧз кыльы. 25 Менаимлэн Факия пиезлы пумит солэн бордаз ик ужась кузёйырыз, Ремалиялэн Факей пиез, лушкем уж дасяз: Самарияысен эксэй коркалэн одӥгаз бӧлетаз Ремалиялэн Факей пиез Галаадысь витьтон муртэн ӵош сое виизы. Арговез, Ариез но виизы. Табере Менаимлэн Факия пиез интые Ремалиялэн Факей пиез эксэе пуксиз.


  26 Факия сярысь, ваньзэ, мар со лэсьтӥз, Израиль эксэйёслэн книгаязы гожтэмын.


  27 Иудеяын Азария витьтон кыкетӥ арзэ эксэйын пукыку, Самарияын Ремалиялэн Факей пиез Израильлы эксэе пуксиз, со кызь кык ар ӵоже эксэйын пукиз. 28 Кузё-Инмарлэн азяз со ярантэм ужъёс лэсьтыса улӥз, Израилез сьӧлыке пыртӥсь Наватлэн Иеровоам пиезлэн сьӧлыкъёсызлэсь бере ӧз кыльы. 29 Израильын Факей эксэйын пукыку, Ассириялэн Феглаффелласар эксэез лыктӥз но Ионэз, Авел-Беф-Маахаез, Ианохез, Кедесэз, Асорез, Галаадэз, Галилеяез, быдэссэ Неффалим музъемез киултӥз но отысь улӥсьёссэ Ассирияе улыны нуиз. 30 Соку Илалэн Осия пиез Ремалиялэн Факей пиезлы пумит лушкем уж лэсьтӥз, погыртӥз, вииз сое но солэн интыяз эксэе пуксиз, со вал Озиялэн Иоафам пиез кызетӥ арзэ эксэйын пукыку. 31 Факей сярысь, ваньзэ, мар со лэсьтӥз, Израиль эксэйёслэн книгаязы гожтэмын.


  32 Израильын Ремалиялэн Факей пиез кыкетӥ арзэ эксэйын пукыку, Иудеяын Озиялэн Иоафам пиез эксэе пуксиз. 33 Эксэе пуксьыкуз, солы кызь вить арес вал, дас куать ар ӵоже со Иерусалимын эксэй пуконын пукиз. Солэн анаез Иеруша нимо, Садоклэн нылыз вал со. 34 Кузё-Инмарлэн азяз со ярамон ужъёс лэсьтыса улӥз: кызьы солэн атаез Озия улӥз, со но озьы ик улӥз. 35 Гурезь йылъёсын вӧсяськонъёс гинэ воштэмын ӧй вал: калык гурезь йылъёсын ялан курбонъёс сётыса, ческыт зыно ӵындытонъёс ортчытъяса улӥз на. Кузё-Инмарлэн корка бордаз Вылӥ капка пуктӥз.


  36 Иоафам сярысь, ваньзэ, мар со лэсьтӥз, Иудей эксэйёслэн книгаязы гожтэмын. 37 Кузё-Инмар со нуналъёсы Иудея вылэ Сириялэсь Рецин эксэйзэ, Ремалиялэсь Факей пизэ ысъяны кутскиз. 38 Иоафам атайёсыз кадь ик кулӥз, сое атайёсыныз огазе Давидлэн городаз ватӥзы. Солэн интыяз Ахаз пиез эксэе пуксиз.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  16-тӥ ЛЮКЕТ


  1 Ремалиялэн Факей пиез дас сизьыметӥ арзэ эксэйын пукыку, Иудеяын Иоафамлэн Ахаз пиез эксэе пуксиз. 2 Эксэе пуксьыкуз, Ахазлы кызь арес вал, со Иерусалимын дас куать ар ӵоже эксэй пуконын пукиз. Давид атаез кадь Инмарезлэн Кузё-Инмарлэн азяз ярамон ужъёс лэсьтыса ӧз улы. 3 Со Израиль эксэйёслэн сюрес кузязы ветлӥз, со аслэсьтыз пизэ но тыл пыр поттӥз, – Кузё-Инмарлэн израиль пиослэн азьысьтызы уллям калыкъёслэсь юрӟым ужъёс лэсьтэмзэс адӟем карыса. 4 Гурезь йылъёсын, вырйылъёсын, лабрес писпуос улын курбонъёс сётылӥз, ӵындытъянъёс ортчытылӥз.


  5 Соку Иерусалимлы пумит, сое киултон вылысь Сириялэн Рецин эксэез, Израильлэн эксэез Ремалиялэн Факей пиез лыктӥзы но Ахазэз котыртэм пушкын возизы, но вормыны ӧз быгатэ. 6 Со виын Сириялэн Рецин эксэез Сириялы Елафез берыктӥз но иудейёсты Елафысь улляз. Соку идумей пиос Елафе пыризы но туннэ нуналозь отын уло.


  7 Ассириялэн Феглаффелласар эксэез доры Ахаз адямиос ыстӥз тазьы вераны: «Мон тынад ляльчиед, тынад пиед; лыкты, уть монэ Сирия эксэйлэн киызлэсь, Израиль эксэйлэн киызлэсь – мон вылэ урдскем эксэйёслэсь». 8 Кузё-Инмарлэн коркасьтыз, эксэй юртлэн ваньбур возён интыосысьтыз Ахаз вань шедьтэм азвесез, зарниез кутӥз но Ассириялэн эксэезлы кузьымлы келяз. 9 Ассириялэн эксэез сое кылзӥз; Ассириялэн эксэез Дамаске мынӥз, сое киултӥз, отысь улӥсьёсты Кире улыны интыяз, нош Рецинэз вииз.


  10 Ахаз Дамаске Ассириялэн Феглаффелласар эксэезлэн пумитаз мынӥз но Дамаскысь курбон сётон интыез адӟиз. Ахаз эксэй Урия священниклы курбон сётон интылэсь суредзэ, солэн пушкыз-ерызлэсь чертёжъёссэ но ыстӥз. 11 Урия священник Ахаз эксэйлэн Дамаскысь ыстэм суредэзъя курбон сётон лэсьтӥз; Дамаскысь Ахазлэн татчы вуытозязлы Урия священник тазьы лэсьтӥз. 12 Эксэй Дамаскысь вуиз но курбон сётон интыез адӟиз, со курбон сётон доры матаз лыктӥз но со вылын курбон сётӥз. 13 Тылын сутӥськись курбонзэ, нянь курбонзэ сётӥз, курбон-салам виназэ тылэ кисьтӥз, но курбон сётон интызэ тупаса улон понна сётӥськись курбонлэн вирыныз пазьгиз. 14 Нош ыргонлэсь лэсьтэм курбон сётон интыез, кудӥз Кузё-Инмарлэн азяз сылэ вал, сое кыскыса нуытӥз храмлэн азьпалысьтыз, выль курбон сётон интыен Кузё-Инмарлэн корка вискытӥ, сое та курбон сётон интылэн урдэсказ, уйпалаз пуктӥз. 15 Урия священниклы косон сётыса, Ахаз эксэй шуиз: «Бадӟымаз курбон сётонын ӵукна тылын сутӥськисьсэ, ӝыт сётӥськисьсэ но нянь курбонэз сут, эксэйлэсь ваем тылын сутонозэ, солэсь ик нянь саламзэ но, музъем вылысь вань адямиослэсь тылын сутӥськись курбонзэс но, соослэсь нянь саламзэс но, кисьтоно курбон-саламзэс но, тылын сутӥськись курбонлэн вирыныз, вань курбон сётоноослэн вирынызы соос вылэ пазьгы, нош ыргонлэсь лэсьтэм курбон сётон ӝӧк мед сылоз мон малпанме вератозь». 16 Урия священник ваньзэ лэсьтӥз Ахаз эксэйлэн косэмезъя.


  17 Ахаз эксэй пуктэт вылысь мисьтӥськонэз басьтытӥз, пуктэтлэсь котырзэ тӥяз; ыргон ошъёс вылын сылӥсь ыргон зарезез из выж вылэ пуктытӥз. 18 Суббота нуналэ ветлон понна храм борды липыса лэсьтэм интыез, Кузё-Инмарлэн корка палаз нуись эксэйлэсь пыранзэ со воштӥз – Ассириялэн эксэезлы ярамон луон понна. 19 Мар мукетсэ лэсьтӥз Ахаз, ваньмыз гожтэмын Иудей эксэйёслэн книгаязы.


  20 Атайёсыз кадь ик Ахаз кулӥз но, сое атайёсыныз огазе Давидлэн городаз ватӥзы. Солэн интыяз эксэе пуксиз Езекия пиез.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  17-тӥ ЛЮКЕТ


  1 Иудеяын Ахаз дас кыкетӥ арзэ эксэйын пукыку, Самарияын Илалэн Осия пиез Израильлы эксэе пуксиз, со укмыс ар ӵоже эксэйын пукиз. 2 Кузё-Инмар азьын со ярантэм ужъёс лэсьтыса улӥз, но солэсь азьвыл улэм Израиль эксэйёс кадь ӧз.


  3 Солы пумит Ассириялэн Салманассар эксэез урдскиз, Осия солы тэрытскыса, выт тырыса улоно луиз. 4 Ассириялэн эксэез шӧдӥз, Осия солы тэрытскемысь дугдэ но Египетлэн Сӥгор эксэез доры адямиоссэ ыстэ, арлы быдэ Ассириялэн эксэезлы вытсэ уг ни нуллы шуыса. Соку Ассириялэн эксэез сое киулаз басьтэ но пытсэт корка ворсатэ.


  5 Ассириялэн эксэез быдэс Израиль музъем вылэ пыре но, Самария доры вуыса, сое куинь ар ӵоже котыртэмын возе. 6 Осия эксэйын укмысэтӥ арзэ пукыкуз, Ассириялэн эксэез Самарияез киултэ но израиль калыкез Ассирияе улыны нуэ, соосты Гозан шур дурысь Халахе, Хавор шур дуре, Мидияысь городъёсы улыны интыя.


  7 Израиль пиос Египет музъемысь, фараонлэн, Египет эксэйлэн, киулысьтыз соосты поттӥсь Инмарзы Кузё-Инмар азьын сьӧлыкаса, мурт инмаръёсты сӥлы карыса улыны кутскизы, 8 Кузё-Инмарлэн израиль пиос азьысь уллям калыкъёслэсь сямъёссэс санэ поныса улыны кутскизы, Израиль эксэйёслэн сямъёссыя улыны кутскизы; 9 Инмарзы Кузё-Инмар азьын израиль пиос ярантэм ужъёс лэсьтыса улыны кутскизы – вань городъёсазы вырйылъёсы вӧсяськон интыос пуктылӥзы, возьмаськон каланча бордысен кутскыса юнматэм город дорозь; 10 ас доразы сульдэръёс-статуяос пуктылӥзы, Астарталэсь сульдэрзэ вань вырйылъёсы, вань сайуло писпуос улэ интыяллязы, 11 Кузё-Инмарлэн соос дорысь уллям калыкъёсыз музэн вань вырйылъёсын ӵындытонъёс ортчытъяны кутскизы, урод ужъёс лэсьтыса, Кузё-Инмарлэсь вожзэ поттылӥзы, 12 сульдэръёслы ужаса-тыршыса улыны кутскизы. Та пумысен Кузё-Инмар соослы шуиз вал: «Тазьы эн лэсьтэ».


  13 Соку Кузё-Инмар вань пророкъёсыз пыр, вань азьпал адӟисьёс пыр Израильлы но, Иудеялы но алыса вералляз: «Урод сюресъёсты вылысь берытске, чакласа-утьыса возе Мынэсьтым атайёстылы сӥзьыса сётэм курон-косонъёсме, пуктон-косонъёсме, вань дышетонъёсме, кудъёссэ Мон Аслам ляльчиосы, пророкъёсы пыр тӥледлы сётӥ». 14 Нош соос ӧз кылзӥське, Инмарзылы Кузё-Инмарлы оскисьтэм атайёссы музэн вогъяськыса улӥзы. 15 Инмарлэсь Кузё-Инмарлэсь пуктон-косонъёссэ синазькыль карылӥзы, атайёсынызы кутэм сӥзён-косонэз но, Солэсь усьтыса веранъёссэ но, кудъёсыныз Со соосты алыса вералляз, алекъяськон сьӧры мынӥзы, алекъяськыса улыны кутскизы, ёрос калыкъёс сьӧры мынӥзы, та сярысь Кузё-Инмар вераз вал, соос кадь эн лэсьтэ шуыса. 16 Инмарзылэсь Кузё-Инмарлэсь вань курон-косонъёссэ палэнтӥзы но асьсэлы ӵыжатыса кык кунянъёслэсь тусбуйзэс кисьтӥзы, тыпы сурдэ вӧсяськон лэсьтӥзы, вань ин кужымъёслы йыбыртъяса улӥзы, Вааллы ужаса-тыршыса улӥзы, 17 пиоссэс, нылъёссэс тыл пыр поттылӥзы, тунаськизы, пелляськылӥзы; Кузё-Инмарлэн азяз мар ярантэм, со ужъёсты лэсьтылыны кутскизы но Солэсь вожзэ поттылӥзы. 18 Кузё-Инмар израиль калыклы туж вожзэ поттӥз но Аслаз азьысьтыз соосты донгытӥз. Иуда выжы сяна, татчы нокин но ӧз кыльы. 19 Иуда но Кузё-Инмарлэсь курон-косонъёссэ ӧз быдэсъя, израиль калыклэн сямъёсызъя, кызьы соос лэсьтылӥзы, со но озьы ик лэсьтылӥз. 20 Израильлэн вань выжыосыз бордысь Кузё-Инмар палэнскиз, соосты зӥбыт-востэм кариз, таласьёслэн киулазы соосты сётӥз, пумаз ини соосты Аслаз азьысьтыз палэнтӥз.


  21 Израиль калык Давидлэн юрт бордысьтыз усиз но Наватлэсь Иеровоам пизэ эксэе пуктӥз. Иеровоам израиль калыкез Кузё-Инмар бордысь палэнтӥз но соосты туж бадӟым сьӧлык пӧлы пыртӥз. 22 Иеровоам кыӵе сьӧлыкъёс лэсьтӥз, соосты ваньзэ израиль калык лэсьтыса улӥз, соослэсь ӧз палэнскылы, 23 Аслаз ляльчиосыз, пророкъёс пыр кызьы вераз Кузё-Инмар, Аслаз азьысьтыз Израилез палэнтытозь. Аслаз музъем вылысьтыз Израиль Ассирияе улыны нуэмын, отын со туннэ нуналозь но улэ.


  24 Ассириялэн эксэез Вавилонысь, Кутаысь, Авваысь, Емафысь, Сепарваимысь калыкез поттӥз но израиль калык интые Самарияысь городъёсы улыны интыяз. Самарияез соос киулазы басьтӥзы но солэн городъёсаз улыны кутскизы. 25 Отын улыны кутскон вакытазы Кузё-Инмарез санэ понытэк улэмзы понна Кузё-Инмар соос вылэ сьӧсь пӧйшуръёсты (левъёсты) ыстылӥз но, адямиосты соос виылӥзы. 26 Ассириялэн эксэез доры ивор вуттыса шуизы: «Самариялэн городъёсаз тынад ваем, улыны интыям калыкъёсыд со музъемлэн Инмарезлэсь законзэ уг тодо, со понна Со соос вылэ сьӧсь пӧйшуръёсты лэзе, тӥни, соос виыло соосты, малы ке шуоно со музъемлэн Инмарезлэсь законзэ уг тодо». 27 Ассириялэн эксэез косон сётыса шуиз: «Отысь поттэм священникъёсты пӧлысь одӥгзэ отчы ыстэ; отчы мыныса, со отын мед улоз, со музъемысь Инмарлэн законэзлы соосты со мед дышетоз». 28 Самарияысь мукет азе улыны нуэм священникъёс пӧлысь одӥгез бертӥз, Вефиле улыны интыяськиз но дышетыса улӥз, кызьы Кузё-Инмарез сӥлы карыса улыны кулэ.


  29 Котькудӥз калык аслэсьтыз инмарзэ лэсьтӥз но самарян калыклэн гурезь йылъёсысь куалаосаз соосты пуктӥз, – котькудӥз калык аслаз улоно городаз пуктӥз: 30 Вавилон калык лэсьтӥз Суккот-Бенофез, кути калык Нергалэз, емаф калык Ашимаез, 31 аввий калык лэсьтӥз Нивхазэз но Тартакез, Сепарваим калык аслаз инмаръёсызлы Адрамелехлы но Анамелехлы пиоссэс тылын сутыса курбон сётылӥзы. 32 Со виын ик Кузё-Инмарез но сӥлы карылӥзы, асьсэ пӧлысь священникъёсты пуктылӥзы, соос гурезь йылъёсысь куалаосын вӧсьёс ортчытъязы. 33 Кузё-Инмарез сӥлы каризы, но ас калыкъёссылэн сямъёссыя, кытысь соос поттэмын вал, ас инмаръёссылы но йыбыртъяса улӥзы.


  34 Туннэ нуналозь но соос асьсэлэн вашкала сямъёссыя уло: Кузё-Инмарлэсь уг кышкало, Кузё-Инмарлэсь Иаковлэн пиосызлы, кинлы Со Израиль ним сётӥз, сӥзем пуктон-косонъёсызъя, сямъёсызъя, законъёсызъя, курон-косонъёсызъя уг уло. 35 Кузё-Инмар сӥзён-косон пыр соосын кусып кылдытыса шуиз: «Мурт инмаръёсты сӥлы карыса эн улэ, соослы эн йыбыртъялэ, соослы курбон эн сётъялэ. 36 Нош быдӟым кужымен, юн суйбыгытэн тӥледыз Египет музъемысь поттэм Кузё-Инмарез сӥлы каре, Солы йыбыртъялэ, Солы курбон сётъялэ, 37 Солэсь тӥ понна гожтэм пуктон-косонъёссэ, лэсьтон-пуктонъёссэ, законзэ, курон-косонъёссэ вань улоно нуналъёсады быдэсъяны тырше, мурт инмаръёсты санэ поныса эн улэ. 38 Тӥледын кутэм сӥзён-косонме эн вунэтэ, мурт инмаръёслы йыбыртъяса эн улэ. 39 Одӥг Инмардэс Кузё-Инмарез гинэ сӥлы карыса улэ, Со тӥледыз вань тушмонъёстылэн киулысьтыз мозмытоз».


  40 Нош соос ӧз кылзӥське, асьсэлэн вашкала сямъёссыя лэсьтылӥзы. 41 Та калыкъёс Кузё-Инмарез сӥлы карылӥзы, со виын ик асьсэлэн сульдэръёссылы йыбыртъяса улӥзы. Соослэн нылпиоссы, нылпиоссылэн нылпиоссы туннэ нуналозь но лэсьто озьы ик, кызьы лэсьтӥзы атайёссы.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  18-тӥ ЛЮКЕТ


  1 Израильын Илалэн Осия пиез эксэйын куинетӥ арзэ пукыку, Иудеяын Ахазлэн Езекия пиез эксэе пуксиз. 2 Эксэе пуксьыкуз, солы кызь вить арес вал. Иерусалимын со кызь укмыс ар ӵоже эксэйын пукиз; солэн анаезлэн нимыз Ави, Захариялэн нылыз вал со. 3 Кузё-Инмарлэн азяз со ярамон ужъёс лэсьтыса улӥз, ваньзэ лэсьтӥз Давид атаез музэн. 4 Гурезь йылъёсын вӧсяськонъёсыз со дугдытӥз, сульдэръёсты пыргытъяз, вӧсяськон тыпы сурдъёсты кораз, Моисейлэсь лэсьтэм ыргон кыйзэ быдтӥз, уго израиль пиос со дырысен со азьын ӵындытыса улӥзы но сое Нехуштан шуыса нимазы. 5 Израильлэн Инмарез Кузё-Инмар вылэ оскиськыса со улӥз; Иудей эксэйёс пӧлын со кадез солэн азяз но, со бере но ӧй вал. 6 Кузё-Инмар борды со думиськыса улӥз, Со бордысь ӧз усьылы, Кузё-Инмарлэсь Моисейлы сӥзьыса сётэм курон-косонъёссэ быдэсъяса улӥз. 7 Кузё-Инмар соин огазьын вал: кытчы гинэ со ӧз ветлы, котькытын но визьмын улӥз. Ассириялэн эксэез бордысь со палэнскиз но солы ужаса-тыршыса улэмысь дугдӥз. 8 Газаозь, солэн котыраз но, возьмаськон каланча дорысен юнматэм городзы дорозь, филистим калыкез погыртӥз.


  9 Езекия ньылетӥ арзэ эксэйын пукыку, нош Израильын Илалэн Осия пиез сизьыметӥ арзэ эксэйын пукыку, Ассириялэн Салманассар эксэез Самария вылэ урдскиз, сое котыртӥз. 10 Куинь ар ортчыса, сое киултӥз, – Езекиялэн куатетӥ араз, Израильын Осия укмысэтӥ арзэ эксэйын пукыку, Самария киултэмын вал. 11 Израильысь калыкез Ассириялэн эксэез Ассирияе улыны нуиз, соосты Гозан шур дурысь Халахе, Хавор шур дуре, Мидияысь городъёсы улыны интыяз, 12 Инмарзылэсь Кузё-Инмарлэсь верамзэ санэ понымтэзы, сӥзён-косонзэ сӧрыса улэмзы понна вал со: Кузё-Инмарлэн ляльчиез Моисей кыӵе курон-косонъёс сётӥз, соос кылэм но ӧз каре, ӧз но быдэсъялэ.


  13 Езекия дас ньылетӥ арзэ эксэйын пукыку, Ассириялэн Сеннахирим эксэез Иудеялэн вань юнматэм городъёсыз вылэ урдскиз но соосты киултӥз. 14 Иудеялэн Езекия эксэез Лахисэ Ассириялэн эксэезлы вераны ыстӥз: «Янгышо мон; мон дорысь кошкы; кыӵе тырон тырыны косод, мон тыро». Соку Ассириялэн эксэез Иудеялэн Езекия эксэез вылэ куинь сю талант азвесь но куамын талант зарни тыриськон понӥз. 15 Кузё-Инмарлэн коркасьтыз, эксэй юртысь ваньбур тырон шыкысъёсысь шедьтэм вань азвесез Езекия солы сётӥз. 16 Со виын Езекия Кузё-Инмарлэн коркаезлэн ӧс бордысьтыз, Иудеялэн Езекия эксэезлэсь ӧс юбоос борды чеберъяны тырем зарнизэ ваньзэ Ассириялэн эксэезлы сётӥз.


  17 Ассириялэн эксэез Тартанэз, Рабсарисэз, Рабсакез Лахисысь Иерусалиме Езекия эксэйлы пумит бадӟым войскоен ыстӥз. Мынӥзы соос, Иерусалиме вуизы; мынӥзы но вуизы вылӥысь ӵыпетлэн ву бызён дырдыосыз доры, дэра гужатӥсьлэн бусыысьтыз сюрес вылэ. 18 Эксэез ӧтьыны кутскизы. Соос доры потӥзы эксэй юртэн кивалтӥсь, Хелкиялэн пиез Елиаким, Севна подъясь но эксэй ужъёсты гожъясь Асафлэн Иоах пиез.


  19 Рабсак соослы шуиз: «Езекиялы тазьы шуэ: тазьы шуэ Ассириялэн эксэез, быдӟым эксэй: мар со сыӵе оскиськон, кудӥз вылэ тон оскиськыса улӥськод? 20 Тон юнме кылъёс гинэ верад: ожмаськонлы кенеш но кужым гинэ кулэ. Нош али кин вылэ оскиськиськод, мон бордысь куштӥськид бере? 21 Тани, тон Египет вылэ пыкъяськыны малпаськод, тӥяськем боды вылэ, кин со вылэ пыкъяськоз, со солэн кияз мертчиськоз но пась кароз. Сыӵе со Египетлэн эксэез, фараон, кин со вылэ оскиськыса улэ. 22 Тӥ мыным тазьы шуиды ке: ”Инмармы Кузё-Инмар вылэ оскиськиськомы”, но со вылэ-а, кинлэсь гурезь йылъёсын вӧсяськонъёссэ, курбон сётон интыоссэ воштӥз Езекия, Иудеялы но, Иерусалимлы но шуиз: ”Та курбон сётон интылэн азяз гинэ Иерусалимын йыбыртъялэ”? 23 Озьыен, мынам кузёеным, Ассириялэн эксэеныз, эшлыко кусып кылдыты; мон тыныд кык сюрс вал сёто, соос вылын мыныны адямиос шедьтод-а? 24 Кызьы тон вормод мынам кузёелэн покчи медоосыз пӧлысь одӥгзэ ке но азьвалтӥсьсэ? Ожмаськон уробоосыз но валъёсыз понна-а тон Египет вылэ оскиськиськод-а? 25 Эшшо ке, та интые мон Кузё-Инмарлэн эрикезтэк сое куашкатон понна лыктӥ шат? Кузё-Инмар мыным шуиз: ”Со музъем вылэ мыныса куашкаты сое”».


  26 Соку Хелкиялэн пиез Елиаким но Севнаен Иоах Рабсаклы шуизы: «Ляльчиосыдлы арамей кылын вера, уго ми сое валаськомы, нош борддор йылын сылӥсь калыклэн иудей кылыныз шара эн вера». 27 Рабсак соослы шуиз: «Тынад кузёедлы но тыныд гинэ та кылъёсты вераны монэ кузёе ыстӥз шат? Ӧвӧл, борддор йылын пукись адямиослы но, тӥледын ӵош соос сӥтьсэс мед сиёзы, кизьзэс мед юозы шуыса».


  28 Соку Рабсак султӥз но бадӟым куараен иудей кылын ялыса шуиз: «Кылзэлэ быдӟым эксэйлэсь, Ассириялэн эксэезлэсь, верам кылзэ! 29 Тазьы шуэ эксэй: Езекия тӥлесьтыд визьдэс медаз туга, уго со тӥледыз мынам киулысьтым утьыны уз быгаты; 30 Езекия тӥледыз Кузё-Инмар вылэ оскиськытыса медаз возьы, медаз шуы: ”Асьмеды Кузё-Инмар утёз, Ассириялэн эксэезлэн киулаз та город сётэмын уз луы”. 31 Езекияез эн кылзэ. Уго тазьы шуэ Ассириялэн эксэез: монэн тупатске, мон доры потэ, котькудды но виноградпудысьтыды, смоквапуысьтыды емышъёс мед сиёды, котькудды асьтэлэн гудӟемысьтыды ву мед юоды, 32 тӥледыз лыктыса тӥляд асьтэлэн музъемды кадь ик музъеме мон нуытозь, – нянё, винаё музъеме, емышъёслэн, виноградпудъёслэн музъемазы, вӧйпуослэн, чечылэн музъемазы, – отын улоды, отчы уд кулэ. ”Кузё-Инмар асьмеды утёз” шуыса визьдэс сынась Езекиялэсь верамзэ эн кылзӥське. 33 Калыкъёслэн инмаръёссы Ассирия эксэйлэн киызлэсь музъемзэс утизы-а? 34 Кытын Емафлэн, Арпадлэн инмаръёссы? Кытын Сепарваимлэн, Еналэн, Иввалэн инмаръёссы? Самарияез мынам киылэсь соос утизы-а? 35 Та музъемъёсысь вань инмаръёс пӧлысь кудзы мынам киылэсь ас музъемзэ утиз? Оло, Кузё-Инмар Иерусалимез мынам киылэсь утёз шат?»


  36 Калык чус улӥз, солы одӥг кыл но ӧз вера, малы ке шуоно эксэйлэн косонэз вал: «Солы ответ эн сётэ». 37 Соку эксэй юртлэн кивалтӥсез Хелкиялэн пиез Елиаким, Севна подъясь но эксэйлэсь ужъёссэ гожъясь Асафлэн Иоах пиез, дӥськутсэс кесяса, Езекия доры лыктӥзы но солы Рабсаклэсь кылъёссэ веразы.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  19-тӥ ЛЮКЕТ


  1 Та сярысь кылэм бераз Езекия эксэй дӥськутсэ кесяз, чурыт бышкись дӥськут дӥсяз но Кузё-Инмарлэн корказ мынӥз. 2 Эксэй юртэн кивалтӥсь Елиакимез, Севна подъясез, священникъёслэсь бадӟымъёссэс, чурыт бышкись дӥськут дӥсяса, Езекия соосты Амослэн пиез Исаия пророк доры ыстӥз. 3 Соос солы шуизы: «Тазьы шуэ Езекия: ”Та нунал ӝоже усёнлэн, вӧсь каронлэн, возьытэ вуонлэн нуналыз; нуныос анайзылэн пушкысьтыз потон интыязы вуизы, нош нуны вайыны анайлэн кужымез ӧвӧл. 4 Оло нош тынад Инмаред Кузё-Инмар кылоз Рабсаклэсь вань верам кылъёссэ, сое татчы солэн кузёез – Ассириялэн эксэез – улэп Инмарез сантэманы, урод кылъёсын тышкаськыны ыстӥз, соосты тынад Инмаред Кузё-Инмар кылӥз. Улэп кылемъёс понна вӧсяськы ук”».


  5 Езекия эксэйлэн медоосыз Исаия доры вуизы. 6 Исаия соослы шуиз: «Кузёдылы тазьы шуэ: ”Тазьы шуэ Кузё-Инмар: Ассирия эксэйлэн медоосызлэсь Монэ сантэм кылъёссылэсь, кудъёссэ тон кылӥд, эн кышка. 7 Тани, Мон со пушкы дух лэзё но, со ивор кылоз, соку со ас музъемаз берытскоз но, Мон сое аслаз музъем вылаз мечен виё”».


  8 Рабсак ас дораз берытскыкуз, Ассириялэсь эксэйзэ Ливнаен ожмаськыкуз пумитаз, уго со кылӥз, Ассириялэн эксэез Лахис город дорысь кошкиз шуыса.


  9 Эфиопиялэн Тиргак эксэез сярысь Ассириялэн эксэез кылӥз. Солы шуизы: «Тани, со тонэн ожмаськыны потӥз». Со нош ик Езекия доры вераськыны адямиоссэ ыстӥз: 10 «Иудеялэн Езекия эксэезлы тазьы шуэ: ”Тынад оскиськоно Инмаред тонэ медаз ӧрекча: Иерусалим Ассириялэн эксэезлэн киулаз сётэмын уз лу шуыса эн малпа. 11 Тон кылӥд ук, Ассириялэн эксэйёсыз, соос вылэ карган лэзьыса, мар каризы вань музъемъёсын, – Езекия, тон-а быдэс кылёд? 12 Атайёсылэн таркам музъемысьтызы калыкъёслэн инмаръёссы соосты утизы-а? Утизы-а Гозанэз, Харранэз но, Рецефез но, Фалассарысь Еден пиосты но? 13 Кытын Емафлэн эксэез, Арпадлэн эксэез, Сепарваим карлэн эксэез, Еналэн, Иввалэн эксэйёссы?”»


  14 Езекия ыстэм муртъёслэн киысьтызы гожтэтсэс басьтыса лыдӟиз, Кузё-Инмарлэн корказ мыныса, сое Езекия Кузё-Инмарлэн азяз вӧлдӥз. 15 Езекия Кузё-Инмар азьын вӧсяськиз, со шуиз: «Кузё-Инмаре Израильлэн Инмарез, херувимъёс вылын пукись! Тон Одӥгнад музъем вылысь вань эксэйлыкъёслэн Инмарзы, Тон инэз но музъемез кылдытӥд. 16 Кузё-Инмаре, пельдэ мыкырты но кыл монэ. Кузё-Инмаре, синдэ усьтыса учкы, Тонэ, улэп Инмарез, сантэманы ыстэм Сеннахиримлэсь кылъёссэ пеляд пон! 17 Зэм ик, э, Кузё-Инмаре, Ассириялэн эксэйёсыз калыкъёсты тарказы, соослэсь музъемъёссэс но, 18 соослэсь инмаръёссэс тылэ келяллязы, но соос инмаръёс ӧвӧл, – адями киын лэсьтэмъёс, пу но из, соин ик соосты быдтылӥзы. 19 Али но, Инмармы Кузё-Инмар, уть милемыз Ассириялэн эксэезлэн киызлэсь, соку музъем вылысь вань эксэйлыкъёс тодозы, Тон, Кузё-Инмар – одӥг Инмар шуыса».


  20 Амослэн пиез Исаия Езекиялы вераны ыстӥз: «Израильлэн Инмарез Кузё-Инмар тазьы шуэ: Ассириялэн Сеннахирим эксэезлы пумит кылъёс вераса вӧсяськемдэ Мон кылӥ.


  21 Тани со сярысь Кузё-Инмарлэн верам кылыз:

  учкоз тон шоры, Сӥонлэн бызьытэк кылем нылыз тонэ серекъялоз; Иерусалимлэн нылыз бӧрсяд йырзэ сэзъялоз.

  22 Кинэ тон ултӥяд, сантэмалляд?

  Кин шоры тон куарадэ будэтӥд, синдэ сокем вылэ ӝутӥд?

  Израильлэн Дун-Сьӧлыктэмез вылэ!

  23 Ыстэм муртъёсыд пыр тон Кузё-Инмарез сантэмад, шуид:

  ”Трос ожмаськон уробоосыным гурезьёслэн йылъёсазы мон туби,

  Ливанлэн дуръёсаз;

  солэсь ӝужытэсь кедырпуоссэ корай, устоесь кипариспуоссэ но,

  вуи солэн самой дурысьтыз улон интыяз, садэзлэн нап интыяз;

  24 гудӟи но муртлэсь вузэ юи,

  Египетлэсь вань шуръёссэ пыдтышкыным куасьто”.

  25 Тон ӧд кылылы шат,

  тае Мон туж кемалась аръёсы лэсьтӥ ни шуыса,

  вашкала нуналъёсы тае лэсьтыны эсэплай ни шуыса,

  нош али быдэстӥ соин, –

  юнматэм городъёсты таркаськод но

  куашкатэм из люкъёслы пӧрмытъяськод?

  26 Соослэн улӥсьёссы кужымтэмесь луизы,

  куалекъяло, возьдаськыса уло.

  Соос бусыысь турын кадесь, ненег вож турын кадесь,

  липет йылысь будос кадесь,

  шепаськемезлэсь азьвыл ик сутӥськем ю-нянь кадесь луизы.

  27 Пуксёд-а тон, потод-а, пырод-а – Мон ваньзэ тодӥсько;

  тодӥсько тынэсьтыд Мыным пумит кышкасьтэм луэмдэ.

  28 Мынэсьтым кышкамтэед понна,

  тынад вылтӥяськонэд Мынам пель дорам вуэм понна,

  Мон Аслэсьтым кульчоме тынад нырпысыяд поно,

  кортнэтме ымад поно но тонэ лыктэм сюрес кузяд ик

  дор палад берыкто.

  29 Тани тыныд, [Езекия], тодмет:

  таяз арын ас понназ потэм тысьлэсь будэм юэз сие,

  мукетаз аре но – ас понназ потэмзэ,

  нош куинетӥяз аре кизе, аралэ,

  виноград садъёс мерттэ но соослэсь емышсэс сие.

  30 Иудалэн юртаз улэп кылем люкетэз улласянь выжы лэзёз,

  кылемез вылласянь емыш ваёз.

  31 Уго Иерусалимысь улэп кылемъёс потозы,

  Сӥон гурезьлэсь утиськемъёс потозы.

  Саваоф Кузё-Инмарлэн сюлмаськонэз тае лэсьтоз.

  32 Соин ик Кузё-Инмар Ассириялэн эксэез сярысь шуэ:

  та городэ со уз пыры, пукыӵ ньӧлзэ отчы уз ыбы,

  щитэныз со доры уз лыкты, солы пумит мудэт уз ӝуты,

  33 лыктэм сюрес вылтӥз ик берен берытскоз,

  та городэ уз пыры, – шуэ Кузё-Инмар.

  34 Та городэз чакласа-утьыса возё,

  Ачим понна, Давид ляльчие понна Мон сое утё».


  35 Со уе тазьы луиз: Кузё-Инмарлэн Кылчинэз мынӥз но Ассириялэн ожгарчиосыз пӧлысь сю тямыстон вить сюрссэ погыртӥз. Ӵукна султӥзы но, тани, вань шӧйёс пумемын. 36 Соку Ассириялэн эксэез Сеннахирим султыса кошкиз, дораз берытскиз но Ниневияын улыны кутскиз. 37 Нисрох инмарезлы сӥзем корказ йыбыртъяса улыкуз, солэн пиосыз Адрамелехен Шарецер сое мечен виизы, нош асьсэос Арарат музъеме пегӟизы. Солэн интыяз Асардан пиез эксэе пуксиз.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  20-тӥ ЛЮКЕТ


  1 Со нуналъёсы Езекия кулоно кадь висьыны кутскиз. Со доры Амослэн пиез Исаия пророк лыктӥз но солы тазьы шуиз: «Тазьы шуэ Кузё-Инмар: семьяосыдлы сӥзён гожтэт гожтыса кельты, тон кулод уго, уд ни бурмы». 2 [Езекия] ымнырыныз борддор пала берытскиз но Кузё-Инмарлы вӧсяськыса шуиз: 3 «Э, Кузё-Инмаре, тодад вай, кызьы мон Тон азьын шонер улӥ, оскиськымон сюлмын улӥ, Тынад азяд ярамон ужъёс лэсьтӥ». Соку Езекия туж зол бӧрдыны кутскиз.


  4 Исаия городысь эшшо потэ гинэ вал, кызьы солы Кузё-Инмар дорысь верамын вал: 5 «Берытскы но Езекиялы, Мынам калыкелэн кивалтӥсезлы, вера: ”Тынад атаедлэн, Давидлэн, Инмарез Кузё-Инмар тазьы шуэ: тынэсьтыд вӧсяськемдэ кылӥ, синвуостэ адӟи. Тани, Мон тонэ бурмыто; куинетӥ нуналэ Кузё-Инмарлэн корказ мынод; 6 улоно нуналъёсыд вӧзы дас вить ар ватсало, Ассириялэн эксэезлэн киызлэсь тонэ утё, та городэз но, Ачим понна, Давид ляльчие понна та городэз утё”». 7 Соку Исаия шуиз: «Нелькем смокваез кияды кутэ». Кутӥзы но потос вылэ понӥзы: со бурмиз.


  8 Езекия Исаиялы шуиз: «Кыӵе паймымон тодмет луоз, Кузё-Инмар монэ бурмытоз но куинетӥ нуналэ мон Кузё-Инмарлэн корказ мыно?» 9 Исаия шуиз: «Тани Кузё-Инмар дорысь тыныд тодмет, кудӥз возьматэ Кузё-Инмар Аслэсьтыз верамзэ быдэстоз шуыса: вужерлы дас тубатлы азьлане мыноно-а яке дас тубатлы берлане мыноно-а?» 10 Езекия шуиз: «Вужерлы капчи дас тубатлы азьлане мыныны; ӧвӧл, вужер дас тубатлы берлане мед берытскоз». 11 Исаия пророк Кузё-Инмарлы вазиськиз но вужерез Ахазлэн тубатъёсыз кузя, кытӥ со васькиз, дас тубатлы берлане берыктӥз.


  12 Со виын Вавилонлэн эксэез, Баладанлэн пиез Беродах Баладан, Езекиялы гожтэт но кузьым ыстӥз, со кылэм уго, Езекия висе шуыса. 13 Езекия ыстэм муртъёслэсь верамзэс кылзӥз но аслэсьтыз кеносъёссэ возьматӥз, азвесьсэ, зарнизэ, ческыт зыно арбериоссэ, дуно зыран макеоссэ, ожмаськон тӥрлык возён корказэ, ваньзэ, мар возиське вал шыкысъёсаз; аслаз корказ, юртъераз мар возиське вал, одӥг арберизэ но возьматытэк ӧз кельты.


  14 Исаия пророк Езекия эксэй доры лыктыса шуиз: «Мар веразы тыныд та адямиос, кытысь соос тон доры вуизы?» Езекия шуиз: «Кыдёкысь музъемысь соос вуылӥзы, Вавилонысь». 15 Соку Исаия шуиз: «Тынад коркасьтыд мар соос адӟизы?» Езекия шуиз: «Мар вань мынам коркам, ваньзэ адӟизы, дуно арбериос возён шыкысъёсысьтым одӥг арбериме но возьматытэк ӧй кельты». 16 Исаия Езекиялы шуиз: «Кузё-Инмарлэсь верамзэ кылзы: 17 Тани, вуозы нуналъёс, тынад коркад маид вань, ваньмыз басьтэмын луоз, атайёсыд та нуналозь мар люказы, сое но Вавилонэ нуозы; номыр но уз кыльы, – шуэ Кузё-Инмар. 18 Тон бордысь потоно пиостэ, тынэсьтыд вордӥськоно пиостэ кутозы но Вавилон эксэйлэн юртаз ужась карозы». 19 Езекия Исаиялы шуиз: «Кузё-Инмарлэн кылыз, кудзэ тон верад, ӟечлыко». Собере азьланьтӥз: «Мынам улон нуналъёсам каньыллыкоесь, ӟечлыкоесь дыръёс мед луозы!»


  20 Мукетыз сярысь, Езекиялэн вань батырлыко ужъёсыз сярысь, ӵыпет лэсьтэмез, ву бызён гумы кыскемез, городэ ву пыртэмез Иудей эксэйёслэн книгаязы гожтэмын. 21 Езекия кулӥз, атайёсыз пӧлы кошкиз; со интые Манассия пиез эксэе пуксиз.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  21-тӥ ЛЮКЕТ


  1 Эксэе пуксьыкуз, Манассиялы дас кык арес вал, витьтон вить ар ӵоже со Иерусалимын эксэй пуконын пукиз, анаезлэн нимыз Хефциба. 2 Кузё-Инмар азьын со ярантэм ужъёс лэсьтыса улӥз, Кузё-Инмарлэсь израиль пиослэн азьысьтызы уллям калыкъёслэсь юрӟым ужъёссэс адӟем карыса улӥз. 3 Атаезлэсь, Езекиялэсь, быдтэм гурезь йылъёсын вӧсяськонъёсты со нош ик улӟытӥз, Вааллы курбон сётон интыос лэсьтӥз, Израильлэн Ахав эксэез кадь ик тыпы сурдъёсын вӧсяськонъёс усьтӥз; вань ин кужымъёслы йыбыртъяса, ужаса-тыршыса улӥз. 4 Кузё-Инмарлэн корказ курбон сётон интыос лэсьтӥз, кудӥз сярысь Кузё-Инмар шуиз: «Иерусалимын Мынам нимы улоз».


  5 Кузё-Инмарлэн коркаезлэн кыказ ик азбараз вань ин кужымъёслы сӥзем курбон сётон интыос лэсьтӥз. 6 Пизэ тыл пыр поттӥз, тунаськиз, пелляськиз, кулэм муртъёсты ӧтисьёсты, син пӧртмасьёсты котыраз люказ; Кузё-Инмарлэсь вожзэ поттон понна трос ярантэм ужъёс лэсьтӥз. 7 Храм пушкы Астарталэсь сульдэрзэ пуктӥз; храм пумысен Кузё-Инмар Давидлы но солэн Соломон пиезлы тазьы вераз: «Та храмам, Израильлэн вань выжыослэн городъёссы пӧлысь быръем Иерусалимам Мон Аслэсьтым нимме пумтэм вапумъёс ӵожелы юнмато. 8 Азьланяз израиль пиослэсь пыдзэс соослэн атайёссылы сётэм музъемелэн сьӧраз уг потты, Мынэсьтым косонъёсме быдэсъяса улыны тыршизы ке, Моисей ляльчиелэсь быдэсъяны косэм законъёссэ утьыса улӥзы ке». 9 Нош соос ӧз кылзӥське; Манассия соосты сокем йыромытылӥз – Кузё-Инмарлэн израиль калык азьын быдтэм калыкъёслэсь но уродгес ужъёс лэсьтыса улыны кутскизы.


  10 Кузё-Инмар Аслаз ляльчиосыз – пророкъёс – пыр шуиз: 11 «Манассия, Иудеялэн эксэез, татын азьвылгес улэм аморрейёслэсь но юрӟымгес ужъёс лэсьтэмез понна, сульдэръёсыныз-идолъёсыныз Иудеяез сьӧлыке пыртэмез понна, 12 со понна, – шуэ Израильлэн Инмарез Кузё-Инмар, – Иерусалим вылэ, Иудея вылэ сыӵе секытлык лэзё, кин со сярысь кылӥз ке, кык пельыз но жонгетоз; 13 Иерусалим вылэ Самарияез мертам гозыме кыско, Ахав юртлы дасям ӝуждала мертан гозыеным сое мертало; кызьы чашаез ӵушыло, озьы Иерусалимез ӵушо – ӵушозы но кымалтозы сое; 14 Аслэсьтым быръем люкетэлэсь кылем люкетсэ кулэтэм каро но соосты тушмонъёссылэн киулазы сёто, тупатэк улэм калыкъёссы киулэ тарканы, качаны сёто, 15 Мынам азям ярантэм ужъёс лэсьтыса улэмзы понна, атайёссылэн Египетысь потэм дырысенызы туннэ нуналозь Мынэсьтым вожме поттыса улэмзы понна».


  16 Эшшо ке, Манассия туж трос янгыштэм вирез кисьтӥз, соин со Иерусалимез пумысеныз пумозяз пачылмытӥз, аслаз сьӧлыкъёсыз сяна, со Иудеяез сьӧлыке пыртӥз – Кузё-Инмарлэн азяз ярантэм ужъёс лэсьтӥсь кариз.


  17 Мукетсэ, ваньзэ, мар лэсьтӥз Манассия, кыӵе сьӧлыкъёс со лэсьтӥз, ваньмыз Иудей эксэйёслэн книгаязы гожтэмын. 18 Атайёсыз кадь ик Манассия кулӥз но, сое корка вӧзысьтыз садэ, Уззалэн садаз, ватӥзы. Солэн интыяз эксэе пуксиз солэн Аммон пиез.


  19 Аммонлы, эксэе пуксьыкуз, кызь кык арес вал, со кык ар ӵоже Иерусалимын эксэйын пукиз; анаезлэн нимыз Мешуллемеф, со Ятбаысь Харуцлэн нылыз вал. 20 Манассия атаез кадь ик Кузё-Инмар азьын ярантэм ужъёс лэсьтыса улӥз. 21 Атаез кадь ик сыӵе ик сюрес кузя ветлӥз; атаез музэн ик, сульдэръёслы йыбыртъяса, ужаса-тыршыса улӥз, 22 атайёсызлэсь Инмарзэс Кузё-Инмарез кулэ ӧз кары, Кузё-Инмарлэн сюрес вылтӥз ӧз ветлы. 23 Аммонлэн медоосыз солы пумит лушкем уж малпазы, эксэез аслаз корказ виизы. 24 Но та музъемысь калык Аммон эксэйлы пумит лушкем уж лэсьтӥсьёсты ваньзэс виылӥз; та музъемысь калык со интые эксэе солэсь Иосия пизэ пуктӥз.


  25 Аммон сярысь, мар со лэсьтӥз, Иудей эксэйёслэн книгаязы гожтэмын. 26 Сое Уззалэн садаз шайгуэ ватӥзы. Солэн интыяз эксэе Иосия пиез пуксиз.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  22-тӥ ЛЮКЕТ


  1 Эксэе пуксьыкуз, Иосиялы тямыс арес вал, со куамын одӥг ар ӵоже Иерусалимын эксэй пуконын пукиз; анаезлэн нимыз Иедида, со Боцкафысь Адаиялэн нылыз вал. 2 Кузё-Инмар азьын со ярамон ужъёс лэсьтыса улӥз, Давидлэн, атаезлэн, сюрес кузяз ветлыса улӥз, бурпала но, паллян пала но ӧз кожылы.


  3 Дас тямысэтӥ арзэ эксэйын пукыкуз, Иосия ыстӥз Мешулламлэсь Ацалия пиезлэсь Шафан пизэ, подъясез, Кузё-Инмарлэн корказ тазьы вераса: 4 «Мын Хелкия архиерей доры, Кузё-Инмарлэн корказ ваем, ӧс выжыын возьмаськыса сылӥсьёслэсь калыклэсь люкам азвесез лыдъяны кос, 5 сое Кузё-Инмарлэн корказ ужаны пуктэмъёслэн киязы мед сётозы, нош таосыз Кузё-Инмарлэн корказ сӧриськем интыоссэ тупатъясьёслэн киязы мед сётозы – 6 лэсьтӥськисьёслы, из тырисьёслы, борддор ӝутӥсьёслы, коркаез тупатъян понна пу, вӧлэм изъёс басьтыны; 7 киязы сётэм азвесь понна отчётсэс куроно ӧвӧл, соос ӧрекчаськытэк ужало уго».


  8 Хелкия архиерей Шафан подъясьлы тазьы шуиз: «Законэн книгаез мон Кузё-Инмарлэн коркасьтыз шедьтӥ». Хелкия книгаез Шафанлы сётӥз, соиз сое лыдӟыны кутскиз. 9 Шафан подъясь эксэй доры лыктӥз, со эксэйлы ответ вайыса шуиз: «Коркась шедьтэм азвесез тынад ляльчиосыд Кузё-Инмарлэн корказ ужаны пуктэм муртъёслэн киязы сётӥзы». 10 Шафан подъясь эксэйлы ивор вуттыса шуиз: «Та книгаез мыным Хелкия архиерей сётӥз». Шафан сое эксэй азьын лыдӟиз. 11 Законэн книгаысь кылъёсты кылэм бераз эксэй дӥськутсэ кесиз. 12 Хелкия священниклы, Шафанлэн Ахикам пиезлы, Михеялэн Ахбор пиезлы, Шафан подъясьлы, эксэйлэн Асаия медоезлы эксэй косон сётыса шуиз: 13 «Мынэлэ, мон понна, калык понна, быдэс Иудея понна та шедьтэм книгаысь кылъёс сярысь Кузё-Инмарлэсь юалэ, малы ке шуоно Кузё-Инмарлэн асьме вылэ туж бадӟым вожпотонэз ӝуатскиз асьмелэн атайёсмы та книгаысь кылъёсты санэ понытэк улэмзы понна, со верам кылъёсъя асьмеос ужаны, улыны кулэ вал».


  14 Соку Хелкия священник, Ахикам, Ахбор, Шафан но Асаия азьпалзэ тодытӥсь Олдама доры мынӥзы, Харкаслэн Тиква пиезлэн Шаллум пиезлэн кышноез доры, со дӥськут чаклась-утисьлэн кышноез вал, Иерусалимын улӥз, солэн кыкетӥ люкетаз, – соин соос вераськизы. 15 Та кышномурт соослы шуиз: «Тазьы шуэ Израильлэн Инмарез Кузё-Инмар: тӥледыз мон доры ыстэм муртлы вералэ: 16 ”Тазьы шуэ Кузё-Инмар: та инты вылэ, отын улӥсьёсыз вылэ секытлык лэзё – Иудей эксэйлэсь лыдӟем книгаысьтыз вань кылъёсты. 17 Мон дорысь палэнскемзы понна, ас киоссылэн вань ужъёсынызы Мынэсьтым вожме поттыса мурт инмаръёс азьын ӵындытыса улэмзы понна Мынам йыркуре ӝуатскиз та инты вылэ, со уз кысы”.


  18 Нош Кузё-Инмарлэсь юаны ыстэм Иудей эксэйлы вералэ: ”Тынад кылэм кылъёсыд пумысен тазьы шуэ Израильлэн Инмарез Кузё-Инмар: 19 Та инты вылэ, отын улӥсь калык вылэ Мынэсьтым верамме, соос шимес карган макелы пӧрмозы шуэмме кылӥд но, тынад сюлмыд небӟиз, Кузё-Инмар азьын зӥбыт-востэм кариськид, тон дӥськуттэ кесяд, Мон азьын бӧрдыны кутскид, соин ик Мон но тонэ кылӥ, – шуэ Кузё-Инмар. – 20 Со понна, тани, Мон тонэ атайёсыд пӧлы поно, каньыллыкен тон шайгуад понэмын луод, тынад синъёсыд та инты вылэ Мынэсьтым лэзем шугадӟонъёсме уз адӟе”». Эксэйлы ответ вуттӥзы.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  23-тӥ ЛЮКЕТ


  1 Эксэй ыстӥз но Иудеяысь, Иерусалимысь вань тӧроосты со доры люказы. 2 Эксэй Кузё-Инмарлэн корказ мынӥз, соин ӵош вань иудейёс, Иерусалимын улӥсьёс, священникъёс, пророкъёс, вань калык мынӥзы – пичиысен бадӟымозь, собере Кузё-Инмарлэн коркасьтыз шедьтэм сӥзён книгалэсь вань кылъёссэ шара лыдӟиз. 3 Собере эксэй ӝужыт интые султӥз но Кузё-Инмарлэн азяз кыл сётӥз Солэн сӥзён-косонэзъя улыны, Кузё-Инмарлэн сюрестӥз ветлыны, Солэсь курон-косонъёссэ утьыны, усьтон-косонъёссэ но, пуктон-косонъёссэ но вань сюлмын, вань лулын быдэсъяны та книгае гожтэм сӥзён-косонлэсь кылъёссэ быдэсъяса улон понна со кыл сётӥз. Вань калык сӥзиськонэ пыриськиз.


  4 Эксэй Хелкия архиереез, кыкетӥ священникъёсты, ӧс дорын возьмаськыса сылӥсьёсты Кузё-Инмарлэн коркасьтыз Вааллы, Астарталы, вань ин кужымъёслы лэсьтэм вань тӥрлыкъёсты поттыны косӥз; соосты Иерусалим сьӧрысь Кедрон ӧр дурын сутӥз, пеньзэ Вефиле нуыны косӥз. 5 Иудей эксэйёслэсь Иудеяысь городъёсысь вӧсяськон интыосын, Иерусалимлэн котыраз ӵындытъянъёс ортчытъяны пуктылэм вӧсясьёссэ, Вааллы, шундылы, толэзьлы, кизилиослы, вань ин кужымъёслы ӵындытъянъёс ортчытылӥсьёсты но кулэтэм кариз. 6 Астарталэсь сульдэрзэ Кузё-Инмарлэн коркасьтыз поттӥз но, Иерусалим сьӧрысь Кедрон ӧр доры нуыса, Кедрон ӧр дорын сутӥз, пеньлы пӧрмытӥз но пеньзэ огшоры калыкез ватон шайвылэ сэрпалтӥз. 7 Азыса-калгыса улон коркаосты куашкатъяз, соос Кузё-Инмарлэн корка бордаз лэсьтэмын вал, – отын нылкышноос Астарталы дӥськут куыса улӥзы.


  8 Иудей городъёсысь вань вӧсясьёсты поттӥз, гурезь йылъёсысь вӧсяськон интыосты саптаз, Геваысен кутскыса Вирсавияозь со интыосын вӧсясьёс ӵындытъянъёс ортчытыло вал; капкаос азьысь вӧсяськонэз ортчытъян интыосты куашкатӥз, – город йырлэн Иисуслэн капкаяз пырон дорысьсэ но, кар капкалэн паллян паласьсэ но. 9 Гурезь йылъёсын вӧсясьёс Иерусалимысь Кузё-Инмарлэн курбон сётон интыяз курбон ӧз сётъялэ, нош вӧсям нянез агай-вынъёсын ӵош сиылӥзы.


  10 Енном пиослэн нёжалысьтызы Тофетэз саптаз: нокин но пизэ но, нылзэ но, Молохлы сӥзьыса, тыл вамен медаз ни потта шуыса. 11 Иудей эксэйёслэсь Кузё-Инмарлэн корказ пырон доры, Нафан-Мелех евнухлэн комнатаез вӧзы Фаруриме, пуктылэм шундылы сӥзем валъёссэс кулэтэм кариз; шундылы сӥзем ожмаськон уробоосты тылын сутӥз. 12 Ахазлэн комнатаезлэн липет йылаз Иудей эксэйёслэсь лэсьтэм курбон сётон интыоссэс, Кузё-Инмар коркалэн кыказ ик азбараз Манассиялэсь лэсьтэм курбон сётон интыоссэ эксэй куашкатӥз, отысь сэрпалтӥз но Кедрон ӧре куштӥз. 13 Иерусалим азьысь, Вӧйпугурезьлэн бурпалаз Израильысь Соломон эксэйлэсь лэсьтэм гурезь йылын вӧсяськонзэ, Сӥдонлэн юрӟым Астартаезлы, Моавлэн юрӟым Хамосэзлы, Аммонлэн юрӟым Милхомезлы сӥзем вӧсяськон интыосты эксэй саптаз. 14 Сульдэръёсты-идолъёсты пыргытъяз, вӧсяськон тыпы сурдъёссэс кораз, со интыосты адями лыосын тырмытӥз.


  15 Вефильысь курбон сётон интыез но, Израилез сьӧлыке пыртӥсь Нават пилэсь Иеровоамлэсь лэсьтэм гурезь йылын вӧсяськонзэ, – со курбон сётон интыез но, гурезь йылын вӧсяськонэз но куашкатӥз, пеньлы пӧрмытӥз, тыпы сурдэз сутӥз. 16 Иосия учкиз но отысь, гурезь бамалысь, шайгуосты адӟиз, шайгуосысь лыосты басьтыны ыстӥз, курбон сётон вылын сутӥз, сое саптаз. Тазьы быдэсмиз Кузё-Инмарлэн кылыз – та ужъёс сярысь Инмар адями азьвыл ик вераз вал, [соку, праздник дыръя, Иеровоам курбон сётон азьын сылэ вал. Собере берытскиз но та луоно ужъёс сярысь азьвыл ик верам Инмар адямилэсь шайгузэ адӟиз]. 17 Соку Иосия шуиз: «Кыӵе таӵе та памятник, мае мон адӟисько?» Городын улӥсьёс солы шуизы: «Та Иудеяысь вуэм Инмар адямилэн шайгуэз, Вефильысь курбон сётон вылын мар тон лэсьтӥськод, со сярысь вераз». 18 Соку со шуиз: «Ас эрказ мед улоз, солэн лыосыз борды нокин но медаз йӧтскылы». Солэсь лыоссэ, Самарияысь вуэм пророклэсь лыоссэ утизы.


  19 Кузё-Инмарлэсь вожзэ поттылыса, Израиль эксэйёслэсь Самарияысь городъёсысь гурезь йылъёсы лэсьтылэм куяськон-вӧсяськон куалаоссэс но Иосия куашкатъяз, Вефильын кызьы кариз, таосыныз но озьы ик лэсьтӥз; 20 гурезь йылъёсысь вӧсясьёсты, отчы учырамъёссэ, ваньзэс вандӥз но курбон сётон интыын адями лыосты сутӥз, – ачиз соку Иерусалиме берытскиз.


  21 Эксэй вань калыклы косон сётыса шуиз: «Инмардылы Кузё-Инмарлы Пасха ортчытэ, кызьы та сӥзён книгаын гожтэмын», – 22 малы ке шуоно Израилез кивалтӥсь судьяослэн нуналъёссы дырысен, Израиль эксэйёслэн улон нуналъёсазы, Иудей эксэйёслэн улон нуналъёсазы, таӵе Пасха ортчытэмын ӧй ни вал; 23 нош Иосиялэн дас тямысэтӥ арзэ эксэйын пукон дыръяз Кузё-Инмарлы сӥзем таӵе Пасха Иерусалимын ортчытэмын вал.


  24 Кулэм муртлэсь духсэ ӧтьылӥсьёсты, син пӧртмасьёсты, терафимъёсты*а, сульдэръёсты, Иудей музъеме, Иерусалиме вуэм вань юрӟым макеосты Иосия быдтӥз Кузё-Инмарлэн коркасьтыз Хелкия архиерейлэсь шедьтэм книгаяз гожтэм законлэсь кылъёссэ быдэстон понна. 25 Солэсь азьвыл вань сюлмыныз, вань лулыныз, вань кужмыныз Моисей законъя, Кузё-Инмар пала берытскись, со кадь эксэй ӧй вал; со бӧрсьы но солы укшась эксэй ӧз ӝутӥськы. 26 Озьы ке но Сое вӧсь карись Манассиялэн лэсьтэм сьӧсь ужъёсыз понна Кузё-Инмар туж бадӟым вожпотонзэ, Иудея вылэ ӝуатскем йыркурзэ, ӧз вунэты. 27 Соку Кузё-Инмар шуиз: «Ас азьысьтым Иудеяез но сэрпалто, кызьы Израилез сэрпалтӥ, та быръем городме, Иерусалимез, сэрпалто, коркаез но, кудӥз сярысь Мон шуи вал: ”Отын Мынам нимы улоз”».


  28 Иосия сярысь, ваньзэ, мар со лэсьтӥз, Иудей эксэйёслэн книгаязы гожтэмын. 29 Солэн эксэйын пукон нуналъёсаз Египетлэн эксэез, Нехао фараон, Ефрат шур дуре Ассириялэн эксэезлы пумит ожен мынӥз. Иосия солэн пумитаз потӥз, нош соиз Иосияез адӟем бераз Мегиддонын сое вииз. 30 Солэн ляльчиосыз кулэм шӧйзэ Мегиддонысь нуизы, Иерусалиме вуттӥзы но шайгуаз ватӥзы. Та музъемысь калык кутӥз Иосиялэсь Иоахаз пизэ но атаез интые, вӧйын зырӟыса, эксэе пуктӥз.


  31 Эксэе пуксьыкуз, Иоахазлы кызь куинь арес вал, куинь толэзь ӵоже со Иерусалимын эксэй пуконын пукиз; анаезлэн нимыз Хамуталь, со Ливнаысь Иеремиялэн нылыз вал. 32 Азьвыл улэм атайёс кадь ик со Кузё-Инмар азьын ярантэм ужъёс лэсьтыса улӥз. 33 Нехао фараон ӝегатӥз сое Ривлае, Емаф музъеме, Иерусалимын со эксэй медаз луы шуыса, Иудея понна выт тырон понӥз – сю талант азвесь но [сю] талант зарни. 34 Нехао фараон эксэе пуктӥз Иосиялэсь Елиаким пизэ, Иосия атаез интые, солэсь нимзэ воштӥз – Иоаким кариз; нош Иохазэз кутыса Египетэ нуиз, отчы ик со кулӥз. 35 Иоаким фараонлы азвесь но, зарни но сётъяз; со музъемлы дунъет пуктӥз фараонлэн косонэзъя азвесь тырон понна; та музъем вылын котькуд улӥсьлэсь аслаз дунъямезъя со азвесь но зарни бичаз, сое Нехао фараонлы тырон понна.


  36 Эксэе пуксьыкуз, Иоакимлы кызь вить арес вал, со дас одӥг ар ӵоже Иерусалимын эксэйын пукиз; анаезлэн нимыз Зебудда, со Рума карысь Федаиялэн нылыз вал. 37 Азьвыл улэм атайёс кадь ик со Кузё-Инмар азьын ярантэм ужъёс лэсьтыса улӥз.

  


  *а23:24 терафимъёс – корка пушкын возиськись, мунёлы укшась сульдэръёс-идолъёс

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  24-тӥ ЛЮКЕТ


  1 Иоакимлэн кивалтон нуналъёсаз Вавилонлэн Навуходоносор эксэез урдӥськиз, Иоаким солы куинь ар ӵоже тэрытскыса улоно луиз, нош бӧрысь солэн киулысьтыз кошкиз. 2 Кузё-Инмар со вылэ халдей, сири, моав, аммон ожмаськись уллёос ыстылӥз, – Иудея вылэ, сое быдтон вылысь, кызьы вераз Кузё-Инмар Аслаз ляльчи пророкъёсыз пыр. 3 Манассиялэн сьӧлыкъёсыз понна, ваньмыз понна, мар со лэсьтӥз, Кузё-Инмарлэн косэмезъя Иудеяен тазьы луиз сое Солэн син азьысьтыз сэрпалтон понна; 4 янгыштэм вирез кисьтэмез понна, янгыштэм вирен Иерусалимез пачылмытэмез понна Кузё-Инмарлэн простить каремез ӧз ни поты.


  5 Иоаким сярысь, ваньзэ мар лэсьтӥз, Иудей эксэйёслэн книгаязы гожтэмын. 6 Атайёсыз кадь ик Иоаким кулӥз, со интые эксэе Иехония пиез пуксиз.


  7 Египетлэн эксэез аслаз музъемысьтыз ӧз ни пота, малы ке шуоно Египет ӧр дорысен Ефрат шур дорозь мар вал Египет эксэйлэн киулаз, ваньзэ Вавилон эксэй киултӥз.


  8 Иехониялы, эксэе пуксьыкуз, дас тямыс арес вал, со куинь толэзь ӵоже Иерусалимын эксэй пуконын пукиз; анаезлэн нимыз Нехушта, со Иерусалимысь Елнафанлэн нылыз вал. 9 Кузё-Инмарлэн азяз ярантэм ужъёс лэсьтыса улӥз, ваньзэ лэсьтӥз атаез кадь ик.


  10 Со виын Вавилонлэн Навуходоносор эксэезлэн ляльчиосыз Иерусалим доры вуизы, городэз котыртӥзы. 11 Ляльчиосыз городэз котыртыса возьыку, Вавилонлэн эксэез татчы вуиз. 12 Иудеялэн Иехония эксэез Вавилон эксэйлэн пумитаз потӥз – со но, анаез но, медоосыз но, кивалтӥсьёсыз но, евнухъёсыз но – тямысэтӥ арзэ эксэйын пукыкуз, Вавилон эксэй сое пленэ басьтӥз. 13 Отысь со, Кузё-Инмарлэн коркасьтыз, эксэй коркась вань дуно арбериосты поттӥз; кызьы Кузё-Инмар азьвыл ик вераз, Израильлэн Соломон эксэезлэсь Кузё-Инмарлэн храмаз лэсьтэм ваньзэ зарни сосудъёссэ тӥяз; 14 Иерусалимын вань улӥсьёсты – вань кивалтӥсьёсты, ваньзэс кышкасьтэм ожгарчиосты, дас сюрс муртэ, мукет азе улыны нуиз – вань лэсьтӥськисьёсты, кебитын ужасьёсты; та музъемысь куанер улӥсь калык сяна, нокин но ӧз ни кыльы. 15 Иехонияез Вавилонэ улыны интыяз; эксэйлэсь анайзэ но, эксэйлэсь кышнооссэ но, евнухъёссэ но, та музъемысь кужмо муртъёсты но Иерусалимысь Вавилонэ улыны нуиз. 16 Вань ожгарчиосты, сизьым сюрс муртэ, пуэн ужасьёсты но, дуриськисьёсты но – сюрс муртэ, вань кышкасьтэмъёсты, оже ветлӥсьёсты Вавилон эксэй Вавилонэ улыны нуиз. 17 Вавилон эксэй со интые Иехониялэсь агайзэ Матфанияез эксэе пуктӥз но солэсь нимзэ воштӥз – Седекия кариз.


  18 Эксэе пуксьыкуз, Седекиялы кызь одӥг арес вал, дас одӥг ар ӵоже со Иерусалимын эксэй пуконын пукиз; анаезлэн нимыз Хамуталь, Ливнаысь Иеремиялэн нылыз. 19 Кузё-Инмар азьын ярантэм ужъёс лэсьтыса улӥз, ваньзэ Иоаким кадь лэсьтӥз. 20 Кузё-Инмарлэн вожпотонэз Иерусалим вылын, Иудея вылын – сое Со Ас азьысьтыз палэнтытозь улӥз. Седекия Вавилон эксэй бордысь усиз.

  

  
  

  ЭКСЭЙЛЫКЪЁСЛЭН НЬЫЛЕТӤ КНИГАЗЫ


  25-тӥ ЛЮКЕТ


  1 Эксэйын пуконэзлэн укмысэтӥ араз, дасэтӥ толэзезлэн дасэтӥ нуналаз Вавилонлэн Навуходоносор эксэез вань ожгарчиосыныз ӵош Иерусалим доры вуиз но сое котыртӥз, солэн котыртӥз мудэт ӝутӥз. 2 Седекиялэн дас одӥгетӥ арзэ эксэйын пукытозяз город коыртэмын улӥз. 3 Толэзьлэн укмысэтӥ нуналаз сиёнлы туж ёрмыны кутскиз, та музъемын улӥсь калыклэн нянез быриз. 4 Городэз киултӥзы, вань ожгарчиос уйин капка пала нуись сюрес кузя, эксэй сад вӧзысь кык борддоръёс вискытӥ, пегӟизы; халдейёс город котырын сылӥзы, эксэй нёжал пала мынӥсь сюрес кузя кошкиз. 5 Халдей ожгарчиос эксэй бӧрсьы уйиськыса мынӥзы но Иерихон нёжалысен сутӥзы сое, вань ожгарчиосыз пегӟыса со дорысь кошкизы. 6 Эксэез кутӥзы но Ривлае Вавилон эксэй доры нуизы, отын солы суд лэсьтӥзы: 7 Седекиялэсь пиоссэ солэн азяз ик бышкаса виизы, нош ассэ Седекияез синтэм каризы но думылыса Вавилонэ нуизы.


  8 Витетӥ толэзе, толэзьлэн сизьыметӥ нуналаз, мукет сямен вераса, Вавилонлэн Навуходоносор эксэезлэн дас укмысэтӥ араз, Иерусалиме лыктӥз Вавилон эксэйлэн медоез, мугор возьмасьёслэн кузёйырзы Навузардан. 9 Со Кузё-Инмарлэсь корказэ, эксэй коркаез сутӥз, Иерусалимысь вань коркаосты но, ваньзэ бадӟымесь коркаосты тылын сутӥз. 10 Мугор возьмась кузёйырлэн ожгарчиосыз, халдей ожгарчиос, Иерусалим котырысь борддоръёсты но куашкатӥзы. 11 Городэ кылем мукет калыкез но, Вавилон эксэй киулэ сётӥськем адямиосты но мугор возьмасьёслэн кивалтӥсьсы Навузардан пленэ нуиз. 12 Мугор возьмасьёслэн кузёйырзы та музъеме кӧня ке гинэ куанер улӥсь калыкез виноград садъёсын ужаны, музъем гырыны кельтӥз.


  13 Кузё-Инмарлэн коркасьтыз ыргон юбоосты, пуктэтъёсты, Кузё-Инмарлэн коркасьтыз ыргон зарезез халдейёс тӥязы но Вавилонэ нуизы; 14 вӧсяськон дыръя кулэ луись тазъёсты, лопаткаосты, пуртъёсты, пуньыосты, вань ыргон тӥрлыкез но нуизы; 15 кадилоосты, чашаосты – соос зарнилэсь вал, азвесьлэсь вал, мугор возьмасьёслэн кузёйырзы басьтӥз; 16 кык юбоез, одӥг зарезез, Кузё-Инмарлэн корказ Соломонлэсь лэсьтэм пуктэтъёссэ, – вань та арбериосын ыргонэз лыдъянтэм трос вал. 17 Одӥгезлэн юболэн ӝуждалаез дас тямыс гырпум кузьда; вылаз ыргон венецез, со венецлэн ӝуждалаез куинь гырпум кузьда, сеткаез, венецлэн котыраз гранат улмоос – ваньмыз ыргонлэсь лэсьтэмын. Мукетызлэн сеткаен юболэн но сыӵе ик котырыз. 18 Соку мугор возьмасьёслэн кузёйырзы Сераия архиереез но Цефанияез, кыкетӥзэ священникез, куиньзэс, ӧс выжыын возьмаськыса сылӥсьёсты кутӥз. 19 Городысь одӥг ужась басьтӥз, со ожгарчиосын кивалтӥсь вал, эксэй азьын сылӥсь, городын улӥсь вить муртэ, армиысь подъясьёслэсь йырзэс, со та музъемысь калыкез армие гожъя вал, эшшо городэ учырам та музъемысь куатьтон муртэ. 20 Мугор возьмасьёслэн кузёйырзы Навузардан соосты кутӥз но Ривлае Вавилонлэн эксэез доры нуиз. 21 Вавилон эксэй соосты погыртӥз, Емаф музъемысь Ривлаын вииз. Иудейёсты ас музъемысьтызы уллязы.


  22 Нош Иудей музъеме кылемъёсын, кинъёсты отчы улыны кельтӥз Вавилонлэн Навуходоносор эксэез, – соосын кивалтыны Шафанлэсь Ахикам пиезлэсь Годолия пизэ пуктӥз. 23 Ожгарчиослэн вань кивалтӥсьёссы, соослэн адямиоссы кылӥзы, Вавилонлэн эксэез кивалтӥсе Годолияез пуктэм шуыса, соку соос Массифае Годолия доры лыктӥзы; соос пӧлын вал Нафаниялэн Исмаил пиез, Карейлэн Иоханан пиез; Танхумефлэн Сераия пиез, со Нетофафысь вал, Маахит карысь Иезания но соослэн адямиоссы. 24 Соослы но, соослэн адямиоссылы но Годолия йыбырттыса шуиз: «Халдейёслы тэрытскыса улонлэсь эн кышкалэ, та музъеме улыны интыяське, Вавилон эксэйлы ужалэ-тырше, соку тӥледлы умой луоз». 25 Нош сизьыметӥ толэзе татчы дас муртэн ӵош эксэй выжыысь Елишамалэн Нефания пиезлэн Исмаил пиез лыктӥз но Годолияез погыртӥз, сое вииз, озьы ик соин ӵош Массифаын улӥсь иудейёсты но, халдейёсты но. 26 Соку вань калык, пичиысен кутскыса бадӟымозь, ожгарчиослэн кивалтӥсьёссы но султыса Египетэ кошкизы, уго халдейёслэсь кышказы.


  27 Иудеялэсь Иехония эксэйзэ улыны ваем дырысен куамын сизьыметӥ араз, дас кыкетӥ толэзезлэн кызь сизьыметӥ нуналаз, Вавилонлэн эксэй пуконаз пуксён араз Евилмеродах Иудеялэсь Иехония эксэйзэ пытсэт коркась поттӥз но 28 гажан мылкыдын соин вераськиз, солэсь престолзэ Вавилонын соин ӵош улӥсь эксэйёслэн престолзылэсь вылэгес пуктӥз. 29 Пытсэтын пуконо дӥськутсэ воштӥз, вань улоно нуналъёсыз ӵоже Иехония со дорын сиськыса улӥз. 30 Сюдон-вордонэз эксэй солы сётъяз, ялан сюдӥзы-вордӥзы, нуналлы быдэ, вань улоно нуналъёсыз ӵоже.

  

  

  

  ПАРАЛИПОМЕНОН


  1-тӥ книга


  1-тӥ ЛЮКЕТ


  1 Адам, Сӥф, Енос, 2 Каинан, Малелеил, Иаред, 3 Енох, Мафусал, Ламех, 4 Ной, Сӥм, Хам, но Иафет.


  5 Иафетлэн пиосыз: Гомер, Магог, Мадай, Иаван [Елиса], Фувал, Мешех но Фирас. 6 Гомерлэн пиосыз: Аскеназ, Рифат но Фогарма. 7 Иаванлэн пиосыз: Елиса, Фарсис, Киттим но Доданим.


  8 Хамлэн пиосыз: Хуш, Мицраим, Фут но Ханаан. 9 Хушлэн пиосыз: Сева, Хавила, Савта, Раама но Савтеха. Раамалэн пиосыз: Шева но Дедан. 10 Хушлэсь ик вордӥськиз на Нимрод; музъем вылысен со кужмо луыны кутскиз. 11 Мицрамлэсь вордӥськизы: Лудим, Анамим, Легавим, Нафтухим, 12 Патрусим, Каслухим, со бордысь потӥз филистим калык, но Кафторим. 13 Ханаанлэсь вордскизы нырысетӥ пиез Сӥдон, Хет, 14 Иевусей, Аморрей, Гергесей, 15 Евей, Аркей, Сӥней, 16 Арвадей, Цемарей но Хамафей.


  17 Сӥмлэн пиосыз: Елам, Ассур, Арфаксад, Луд но Арам. [Арамлэн пиосыз:] Уц, Хул, Гефер но Мешех. 18 Арфаксадлэсь [Каинан вордскиз, нош Каинанлэсь] Сала, нош Салалэсь вордскиз Евер. 19 Еверлэн кык пиосыз вордскизы: одӥгезлэн нимыз Фалек, малы ке шуоно со улон нуналъёсы музъем люкемын вал; братэзлэн нимыз Иоктан. 20 Иоктанлэсь вордскизы Алмодад, Шалеф, Хацармавеф, Иерах, 21 Гадорам, Узал, Дикла, 22 Евал, Авимаил, Шева, 23 Офир, Хавила но Иовав. Ваньзы соос Иоктанлэн пиосыз луо. 24 Нош Сӥмлэн [пиосыз]: Арфаксад, [Каинан,] Сала, 25 Евер, Фалек, Рагав, 26 Серух, Нахор, Фарра, 27 Аврам, со ик Авраам.


  28 Авраамлэн пиосыз: Исаак но Измаил. 29 Тани соослэн ӵыжы-выжыоссы: Измаиллэн нырысь вордскем пиез – Наваиоф, со бӧрсьы вордскизы Кедар, Адбеел, Мивсам, 30 Мишма, Дума, Масса, Хадад, Фема, 31 Иетур, Нафиш но Кедма. Та Измаиллэн пиосыз. 32 Авраамлэн ляльчи кышноезлэн Хеттуралэн пиосыз: со вайиз Зӥмранэз, Иокшанэз, Меданэз, Мадианэз, Ишбакез но Шуахез. Иокшанлэн пиосыз: Шева но Дедан. [Деданлэн пиосыз: Рагуил, Навдеил, Ассуриим, Летусиим но Асомин]. 33 Мадианлэн пиосыз: Ефа, Ефер, Ханох, Авида но Елдага. Таос ваньзы Хеттуралэн пиосыз.


  34 Авраамлэсь вордӥськиз Исаак. Исааклэн пиосыз: Исав но Израиль.


  35 Исавлэн пиосыз: Елифаз, Рагуил, Иеус, Иеглом но Корей, 36 Елифазлэн пиосыз: Феман, Омар, Цефо, Гафам, Кеназ; [нош Елифазлэн ляльчи кышноез] Фамна [солы вайиз] Амаликез. 37 Рагуиллэн пиосыз: Нахаф, Зерах, Шамма но Миза. 38 Сеирлэн пиосыз: Лотан, Шовал, Цивеон, Ана, Дишон, Эцер но Дишан. 39 Лотанлэн пиосыз: Хори но Гемам; нош Лотанлэн сузэрез: Фамна. 40 Шоваллэн пиосыз: Алеан, Манахаф, Эвал, Шефо но Онам. Цивеонлэн пиосыз: Аиа но Ана. 41 Аналэн нылпиосыз: Дишон [но Аналэн Оливема нылыз]. Дишонлэн пиосыз: Хемдан, Эшбан, Ифран но Херан. 42 Эцерлэн пиосыз: Билган, Зааван но Акан. Дишанлэн пиосыз: Уц но Аран.


  43 Израиль калыклэн эксэйёсыз потэмлэсь азьвыл Едом музъемлэн эксэй пуконаз пукизы таӵе эксэйёс: Веорлэн Бела пиез, солэн городэзлэн нимыз Дингава. 44 Бела кулӥз но, со интые эксэе пуксиз Восорысь Зерахлэн пиез Иовав. 45 Иовав кулӥз но, со интые эксэе пуксиз Феман пиослэн музъемысьтызы Хушам. 46 Хушам кулӥз но, со интые Бедадлэн Гадад пиез эксэе пуксиз, со Моав бусыын мадиан калыкез погыртӥз; солэн городэзлэн нимыз Авиф. 47 Гадад кулӥз но, со интые эксэе пуксиз Масрекаысь Самла. 48 Самла кулӥз но, со интые эксэе пуксиз шур дуре интыяськем Реховоф городысь Саул. 49 Саул кулӥз но, со интые эксэе пуксиз Ахборлэн Баал-Ханан пиез. 50 Баал-Ханан кулӥз но, со интые эксэе пуксиз Гадар; солэн городэзлэн нимыз Пау; кышноезлэн нимыз Мегетавеель, со Мезагавлэн Матреда нылызлэн нылыз. 51 Гадар кулӥз.


  Едомлэн тӧроосыз-азьветлӥсьёсыз вал: Фимна тӧро, Алва тӧро, Иетеф тӧро, 52 Оливема тӧро, Эла тӧро, Пинон тӧро, 53 Кеназ тӧро, Феман тӧро, Мивцар тӧро, 54 Магдиил тӧро, Ирам тӧро. Тани соос идумей калыклэн тӧроосыз-азьветлӥсьёсыз.

  

  
  

  ПАРАЛИПОМЕНОН


  1-тӥ книга


  2-тӥ ЛЮКЕТ


  1 Тани Израильлэн пиосыз: Рувим, Симеон, Левий, Иуда, Иссахар, Завулон, 2 Дан, Иосиф, Вениамин, Неффалим, Гад но Асир.


  3 Иудалэн пиосыз: Ир, Онан но Сӥлом, – солэн куинез пиосыз вордскизы хананей калык пӧлысь Шуалэн нылызлэсь. Иудалэн нырысь вордскем пиез, Ир, Кузё-Инмар азьын ярантэм вал, Со сое вииз.


  4 Фамарь, солэн вылькенэз, солы Фаресэз но Зараез вайиз. Иудалэн ваньмыз вить пиез вал. 5 Фареслэн пиосыз: Есром но Хамул. 6 Заралэн пиосыз: Зӥмри, Ефан, Еман, Халкол но Дара; вить кузя соос.


  7 Хармилэн пиосыз: Ахар – кыл сётонэз сӧрыса, Израильлы курадӟон вайиз. 8 Ефанлэн пиез: Азария. 9 Есромлэн вордскем пиосыз: Иерахмеил, Арам но Хелувай.


  10 Арамлэсь вордӥськиз Аминадав; Аминадавлэсь вордӥськиз Наассон, Иуда пиослэн кивалтӥсь йырзы; 11 Наассонлэсь Салмон вордӥськиз, Салмонлэсь Вооз вордӥськиз; 12 Воозлэсь Овид вордӥськиз, Овидлэсь Иессей вордӥськиз. 13 Иессейлэн нырысетӥ пиез Елиав вордӥськиз, кыкетӥ пиез Аминадав, куинетӥез – Самма, 14 ньылетӥез – Нафанаил, витетӥез – Раддай; 15 куатетӥез – Оцем, сизьыметӥез – Давид. 16 Соослэн сузэръёссы: Саруия но Авигея. Саруиялэн пиосыз: Авесса, Иоав но Азаил – куинь пиос. 17 Авигеялэн Амесса пиез вордскиз; Амессалэн атаез – Иефер, Измаил выжыысь мурт.


  18 Есромлэн Халев пиезлэн Азува кышноезлэсь но Иериофалэсь нылпиосыз вордскизы, тани солэн пиосыз: Иешер, Шовав но Ардон. 19 Азува кулӥз но, Халев Ефрафаез кышно басьтӥз, соослэн Хур нимо нунызы вордӥськиз. 20 Хурлэсь Урий вордӥськиз, Урийлэсь Веселеил вордӥськиз.


  21 Есром пыриз Галаадлэн Махир пиезлэн нылыз доры но сое кышно басьтӥз, соку Есромлы куатьтон арес вал: соослэн Сегув пизы вордӥськиз. 22 Сегувлэсь Иаир вордӥськиз, Галаад музъемын солэн кызь куинь городэз вал. 23 Нош гессур но сири калыкъёс соос киулысь Иаирлэсь гуртъёссэ басьтӥзы, Кенафез но солы тэрытскись городъёсты – куатьтон городэз. Ваньмыз та городъёс Галаадлэн, Махир пиосызлэн вал.


  24 Халев-Ефрафаын Есром кулэм бере Есромлэн Авия кышноеныз Ашхур нимо пиез вордӥськиз – Фекоялэн атаез.


  25 Есромлэн нырысь вордскем Иерахмеил пиезлэн пиосыз: нырысь ик Рам, со бере Вуна, Орен, Оцем но Ахия. 26 Иерахмеиллэн мукет кышноез но вал, солэн нимыз Афара; со Онамлэн анаез. 27 Иерахмеиллэн нырысь вордскем пиезлэн Рамлэн пиосыз: Маац, Иамин но Екер. 28 Онамлэн вал пиосыз: Шаммай но Иада, Шаммайлэн пиосыз: Надав но Авишур. 29 Авишурлэн кышноезлэн нимыз Авихаиль, со картэзлы вайиз Ахбанэз но Молидэз. 30 Надавлэн пиосыз: Селед но Афаим. Селед кулӥз, солэн нылпиез ӧй вал. 31 Афаимлэн пиез: Иший, Ишийлэн пиез: Шешан, Шешанлэн пиез Ахлай. 32 Шаммайлэн Иада братэзлэн пиосыз: Иефер но Ионафан. Иефер кулӥз, солэн нылпиез ӧй вал. 33 Ионафанлэн пиосыз: Пелеф но Заза. Та Иерахмеиллэн пиосыз. 34 Шешанлэн пиосыз ӧй вал, нылъёсыз гинэ вал. Шешанлэн ляльчиез вал, египет пи, нимыз Иарха; 35 Шешан нылзэ Иархалы [ляльчиезлы] кышнолы сётӥз, соослэн Аттай нимо пизы вордскиз. 36 Аттайлэсь Нафан вордскиз, Нафанлэсь Завад вордскиз; 37 Завадлэсь Ефлал вордскиз, Ефлаллэсь Овид вордскиз; 38 Овидлэсь Иеуй вордскиз, Иеуйлэсь Азария вордскиз; 39 Азариялэсь Хелец вордскиз, Хелецлэсь Елеаса вордскиз. 40 Елеасалэсь Сӥсмай вордскиз, Сӥсмайлэсь Саллум вордскиз. 41 Саллумлэсь Иекамия вордскиз, Иекамиялэсь Елишама вордскиз.


  42 Иерахмеиллэн Халев вынызлэн пиосыз: Меша, нырысь вордскемез, – со Зӥфлэн атаез но Хевронлэн атаезлэн, Марешалэн, пиосыз. 43 Хевронлэн пиосыз: Корей но Таппуах, Рекем но Шема. 44 Шемалэсь вордскиз Рахам, Иоркеамлэн атаез, нош Рекемлэсь вордскиз Шаммай. 45 Шаммайлэн пиез Маон, нош Маон – Беф-Цурлэн атаез. 46 Халевлэн ляльчи кышноезлэсь, Ефалэсь, вордскизы Харан, Моца но Газез. Харанлэсь вордскиз Газез. 47 Иегдайлэн пиосыз: Регем, Иофам, Гешан, Пелет, Ефа но Шааф. 48 Халевлэн Мааха ляльчи кышноезлэсь вордскизы Шевер но Фирхана. 49 Солэсь ик вордскизы Мадманналэн атаез Шааф но Махбенаен Гивеялэн атайзы Шева. Нош Халевлэн нылыз – Ахса.


  50 Тани Халевлэн пиосыз: Хур – Ефрафалэн нырысь вордскем пиез; Шовал – Кириаф-Иаримлэн атаез; 51 Салма, Вифлеемлэн атаез; Хареф, Беф-Гадерлэн атаез. 52 Кириаф-Иаримлэн атаезлэн Шоваллэн пиосыз: Гарое, Хаци, Галменюхот. 53 Кириаф-Иаримлэн выжыосыз: Ифрия выжы, Футия выжы, Шумаф выжы, Мидра выжы. Таос бордысь потӥзы Цораын улӥсьёс, Ештаолын улӥсьёс. 54 Салмалэн пиосыз: Вифлеемын улӥсьёс, Нетофафын улӥсьёс, Иоав юртлэн «венец изьыез», Менухот карлэн ӝыны люкетаз улӥсьёс – Цора карын улӥсьёс. 55 Иабецын уло Софер выжыысь потэмъёс: Тирей пиос, Шимей пиос, Сухай пиос. Соос, Киней пиос, Рехав выжылэн атаез Хамаф бордысь потэмъёс.

  

  
  

  ПАРАЛИПОМЕНОН


  1-тӥ книга


  3-тӥ ЛЮКЕТ


  1 Давидлэн Хевронын вордскем пиосыз: нырысез пиез Амнон вордскемын Изреель ныллэсь, Ахиноамалэсь; кыкетӥез – Далуия, вордскемын Кармил ныллэсь, Авигеялэсь, 2 куинетӥез – Авессалом, вордскемын Гессур эксэйлэн, Фалмайлэн, Мааха нылызлэсь; ньылетӥез – Адония, Аггифалэн пиез; 3 витетӥез – Сафатия, вордскемын Авиталалэсь; куатетӥез – Ифреам, вордскемын Эглалэсь, солэн кышноезлэсь, – 4 куатез вордскемын Хевронын; отын со сизьым ар но куать толэзь ӵоже эксэй луыса пукиз; куамын куинь ар ӵоже эксэй луыса Иерусалимын пукиз.


  5 Нош таосыз солэн Иерусалимын вордскизы: Шима, Совав, Нафан но Соломон, ньылез – Аммииллэн Вирсавия нылызлэсь; 6 Ивхар, Елишама, Елифелет, 7 Ногаг, Нефег, Иафиа, 8 Елишама, Елиада но Елифелет, – укмыс кузя. 9 Тани Давидлэн вань пиосыз, ляльчи кышноосызлэсь пиоссэс лыдӟытэк. Сузэрзы Фамарь вал.


  10 Соломонлэн пиез Ровоам; солэн пиез Авия, солэн пиез Аса, солэн пиез Иосафат, 11 солэн пиез Иорам, солэн пиез Охозия, солэн пиез Иоас, 12 солэн пиез Амасия, солэн пиез Азария, солэн пиез Иофам, 13 солэн пиез Ахаз, солэн пиез Езекия, солэн пиез Манассия, 14 солэн пиез Амон, солэн пиез Иосия. 15 Иосиялэн пиосыз: нырысь вордскемез Иоахаз, кыкетӥез – Иоаким, куинетӥез – Седекия, ньылетӥез – Селлум. 16 Иоакимлэн пиосыз: Иехония, солэн пиез; Седекия, солэн пиез.


  17 Иехониялэн пиосыз: Асир но солэн Салафииль пиез; 18 Малкирам, Федаия, Шенацар, Иезекия, Гошама но Савадия. 19 Федаиялэн пиосыз: Зоровавель но Шимей. Нош Зоровавельлэн пиосыз: Мешуллам, Ханания но Шеломиф, соослэн сузэрзы. 20 Эшшо вить кузя: Хашува, Огел, Берехия, Хасадия но Иушав-Хесед. 21 Хананиялэн пиосыз: Фелатия но Исаия; солэн пиез Рефаия, солэн пиез Арнан, солэн пиез Овадия, солэн пиез Шехания. 22 Шеханиялэн пиез: Шемаия; Шемаиялэн пиосыз: Хаттуш, Игеал, Бариах, Неария но Шафат – куать кузя. 23 Неариялэн пиосыз: Елиоенай, Езекия но Азрикам – куинь кузя. 24 Елиоенайлэн пиосыз: Годавьягу, Елеашив, Фелаия, Аккув, Иоханан, Делаия но Анани – сизьым кузя.

  

  
  

  ПАРАЛИПОМЕНОН


  1-тӥ книга


  4-тӥ ЛЮКЕТ


  1 Иудалэн пиосыз: Фарес, Есром, Харми, Хур но Шовал. 2 Шоваллэн Реаия пиезлэсь Иахаф вордскиз; Иахафлэсь Ахум но Лагад вордскизы; соос бордысь кылдӥзы Цора карын улӥсь выжыос. 3 Таосыз Етамлэн пиосыз: Изреель, Ишма но Идбаш, соослэн сузэрзы Гацлелпони нимо, 4 Пенуел, Гедорлэн атаез, Езер, Хушлэн атаез. Тани Хурлэн пиосыз, Ефрафалэн нырысь вордскем пиезлэн, Вифлеемлэн атаезлэн, пиосыз.


  5 Фекоялэн атаезлэн, Ахшурлэн, кык кышноез вал: Хела но Наара. 6 Наара солы Ахузам, Хефер, Фимни но Ахашфари пиоссэ вайиз; та Нааралэсь вордскем пиос. 7 Хелалэн пиосыз: Цереф, Цохар но Эфнан.


  8 Коцлэсь вордскиз: Анув, Цовев но Гарумлэн Ахархел пиезлэн выжыосыз.


  9 Иавис агай-вынъёсызлэсь нимо-даногес вал. Анаез солы Иавис ним сётыкуз шуиз: «Висьыса мон сое вайи». 10 Иавис Израильлэн Инмарезлы вазиськыса шуиз: «Э, Тон монэ Аслад бакель каронэныд бакель карысалыд ке, улон интыме паськытатысалыд ке, Тынад киыд мон вылын улысал но уродлэсь монэ утьыса возьысал ке, мон медам куректы-кайгыры шуыса!..» Мар со куриз, Инмар солы сётӥз.


  11 Нош Шухалэн братэзлэсь, Хелувлэсь, вордскиз Махир; со Ештонлэн атаез луэ. 12 Ештонлэсь вордскиз Беф-Рафа, Пасеах но Техинна, Нааса карлэн атаез [Нааса – Кенез выжыысь Селомен Ахазлэн братсы]; соос Рехаын улӥсьёс.


  13 Кеназлэн пиосыз: Гофониил но Сераия, Гофонииллэн пиез: Хафаф. 14 Меонофайлэсь вордскиз Офра, нош Сераиялэсь вордскиз Иоав, Лэсьтӥськисьёслэн нёжалзылы кутскон сётӥсь, уго соос лэсьтӥськисьёс вал.


  15 Иефоннийлэн Халев пиезлэн пиосыз: Ир, Ила но Наам. Илалэн пиез: Кеназ. 16 Иегаллелеллэн пиосыз: Зӥф, Зӥфа, Фирия но Асареел. 17 Езралэн пиосыз: Иефер, Меред, Ефер но Иалон; Иеферлэсь вордскизы Мером, Шаммай но Ишбах, Ешфемоалэн атаез. 18 Солэн Иудия кышноезлэсь вордскизы Гедорлэн атаез Иеред, Сохолэн атаез Хевер, Занаохлэн атаез Иекуфиил. Таос луо Мередлэн фараонлэсь кышнолы басьтэм Бифья нылызлэн пиосыз. 19 Годиялэн кышноезлэн, Кеильлэн атаезлэн, Нахамлэн сузэрезлэн, пиосыз: Гарми но Ешфемоа – Маахатын вордскем мурт. 20 Симеонлэн пиосыз: Амнон, Ринна, Бенханан, Филон. Ишийлэн пиосыз: Зохеф но Бензохеф.


  21 Иудалэн пиезлэн Сӥломлэн пиосыз: Лехалэн атаез Ир, Марешалэн атаез Лаеда но Ашбея юртысь виссон басма куись семьяос, 22 Иоким, Хозеваысь улӥсьёс, Иоаш но Сараф, соослэн музъемзы Моавын вал, озьы ик Иашувилехем; но та вашкала аръёсы ортчем ужъёс. 23 Соос горшок лэсьтӥсьёс вал, садъёсын, бакчаосын соос улӥзы; эксэйлэсь ужъёссэ быдэсъяса соос улӥзы.


  24 Симеонлэн пиосыз: Немуил, Иамин, Иарив, Зерах но Саул. 25 Сауллэн пиез Шаллум, Шаллумлэн пиез Мивсам, солэн пиез Мишма. 26 Мишмалэн пиосыз: Хаммуил, солэн пиез; солэн пиез Закур; солэн пиез Шимей. 27 Шимейлэн дас куать пиез но куать нылыз вал; нош братъёсызлэн пиосыз трос ик ӧй вал; Иуда пиослэн выжызы кадь соослэн вань улы-выжызы трос лыдо ӧй вал.


  28 Соос улӥзы Вирсавияын, Моладаын, Хацар-Шуалын, 29 Билгаын, Ецемын, Фоладын, 30 Вефуилын, Хормаын, Циклагын, 31 Беф-Маркавофын, Хацар-Сусимын, Беф-Бирейын, Шааримын. Тани та соослэн Давид эксэе пуксьытозь луэм городъёссы. 32 Соослэн гуртъёссы: Етам, Аин, Риммон, Фокен но Ашан – вить городъёс. 33 Та городъёс котырысен Ваалозь соослэн вань гуртъёссы интыяськемын. Тани та соослэн улон интыоссы но ӵыжы-выжыоссы.


  34 Мешовав, Иамлех но Амассиялэн Иосия пиез, 35 Иоил но Иегу Иошивалэн пиез, Асииллэн Сераия пиезлэн пиез, 36 Елиоенай, Иакова, Ишохаия, Асаия, Адиил, Ишимиил но Ванея, 37 Зӥза – Шемаиялэн Шимрий пиезлэн, Иедаиялэн Аллон пиезлэн Шифий пиезлэн пиез, – 38 ваньзы таос, нимынызы верам муртъёс луо ас улы-выжызылэн кивалтӥсьёсыз, соослэн атайёссылэн юртысьтызы трос выжыос яна потӥзы. 39 Пудо уллёоссылы возьёс шедьтон понна соос Герара дорозь, нёжаллэн шундыӝужанпал дорозяз вуылӥзы; 40 турыно, ӟеч возьёс, паськыт музъем, каньылэн, кышкатэк улон инты шедьтӥзы, уго отын азьвыл кӧня ке дыр хам выжыысь калык улӥз. 41 Иудеяын Езекия эксэйын пукыку, таос, нимын гожтэмъёс, лыктӥзы но отын кӧчыса но, кӧчытэк но улӥсьёсты виылӥзы, пырак ӵожелы соосты быдтӥзы но соослэн интыязы улыны интыяськизы, уго отын пудооссэс возьман понна возьёс вал. 42 Соос пушкысь ик, Симеонлэн пиосыз пӧлысь, вить сю мурт Сеир гурезь доры мынӥзы: Фелатия, Неария, Рефаия но Узиил, Ишийлэн пиосыз соослэн валтӥсьёссы вал; 43 отчы улыны кылем амалик калыклэсь адямиоссэ виылӥзы, асьсэос табере отын та дырозь уло.

  

  
  

  ПАРАЛИПОМЕНОН


  1-тӥ книга


  5-тӥ ЛЮКЕТ


  1 Израильлэн нырысь вордскемезлэн, Рувимлэн, пиосыз, – со нырысь вордскем пи, нош куке со атаезлэсь валессэ саптаз, нырысь пи луонэз сётэмын вал Израильлэн Иосиф пиезлэн пиосызлы, но сыӵе амалэн-куронэн: соослы нырысь вордскемъёс шуыса гожтӥськыны уг яра, 2 Иуда агай-вынъёсыз пӧлысь кужмоез вал, азьвалтӥсь но со бордысь потэмын, нош нырысь пи луон Иосифлы сётэмын. 3 Израильлэн нырысь вордскемезлэн, Рувимлэн, пиосыз: Ханох, Фаллу, Хецрон но Харми.


  4 Иоильлэн пиосыз: Шемая, солэн пиез; солэн пиез Гог, солэн пиез Шимей, 5 солэн пиез Миха, солэн пиез Реаия, солэн пиез Ваал, 6 солэн пиез Беера, сое Ассириялэн Феглафелласар эксэез пленэ нуиз. Со Рувим выжылэн кивалтӥсь йырыз вал. 7 Солэн агай-вынъёсыз, улы-выжызыя, выжы-кумызэс гожъян книгаын тазьы интыямын вал: самой вылӥез Иеиель, собере – Захария, 8 собере, Иоильлэн Шема пиезлэн, Азаз пиезлэн, Бела пиез. Соос улӥзы-вылӥзы Ароерын, Невоысен Ваал-Меонозь; 9 нош шундыӝужан ласяньын – Ефрат шур дорысь лыктӥсь луоё кыр дуннее пырон инты дорозь улӥзы, уго соослэн Галаад музъемын трос пудо уллёоссы вал. 10 Саул эксэй луон вакытэ Рувим выжы Агарьлэн выжыысьтыз потэм калыкен ожмаськыса улӥзы, соосты виылӥзы но соослэн балаганъёсазы, Галаадлэн быдэс шундыӝужанпал люкетаз, улыны кутскизы.


  11 Гадлэн пиосыз таослэн ваче бериназы Васан музъемын Салхаозь улӥзы: 12 Васанын Иоиль йырзы вал, Шафан – кыкетӥез адями, со бере – Иаанай но Шафат. 13 Соослэн сизьым агай-вынъёссы семьяосынызы валче вал: Михаил, Мешуллам, Шева, Иорай, Иаакан, Зӥя но Евер. 14 Тани Бузлэн Иахдо пиезлэн, Иешишай пиезлэн, Михаиллэн Галаад пиезлэн, Иароахлэн Хурий пиезлэн Авихаиллэн пиосыз: 15 Гунийлэн Авдиил пиезлэн Ахи пиез, со выжылэн йырыз вал. 16 Соос Галаадын, Васанын, соослы тэрытскись городъёсын улӥзы, Саронлэн котыраз, солэн пумысеныз пумозяз. 17 Ваньзы соос лыдъяса-ӵотаса выжы-кумыез гожъян книгае пыртэмын Иудеяын Иоафам эксэй кивалтон дыръя, Израильын Иеровоам эксэйын пукон дыръя.


  18 Рувимлэн но Гадлэн выжыязы, Манассиялэн ӝыныё выжыяз оже потыны, ожмаськыны ярась, щит но меч нуллӥсь воргоронъёс, пукыӵен ыбылӥськыны, ожмаськыны дышетэм ньыльдон ньыль сюрс сизьым сю куатьтон мурт вал. 19 Соос ожмаськизы агарянъёсын, иетур, нафиш, надав калыкъёсын. 20 Таослы пумит ожмаськыны кужым сётэмын вал, соослэн киулазы агарянъёс но марзы соослэн вал, ваньзы сётэмын вал, малы ке шуоно ожмаськон дыръя Инмарлы вазиськизы но, Со соосты кылӥз – соослэн Солы оскиськыса улэмзы понна. 21 Соослэсь пудо уллёоссэс басьтӥзы: витьтон сюрс верблюдъёссэс, кык сю витьтон сюрс ыжъёссэс-кечъёссэс, кык сюрс ишакъёссэс, сю сюрс адямизэс. 22 Трос мурт бырыны сюриз, уго та ожмаськон Инмар дорысь сётэмын вал. Мукет интые улыны нуытозязы, соос татын улӥзы.


  23 Манассия выжылэн ӝыны люкетэз та музъемын улӥз, – Васанысен Ваал-Ермонозь, Сенирозь, Ермон гурезёзь; трос кузя вал соос. 24 Тани та выжыослэн кивалтӥсь йыръёссы: Ефер, Ишьи, Елиил, Азриил, Иеремия, Годавия но Иагдиил, кужмоесь воргоронъёс, нимо-дано адямиос, ас выжыоссылэн йыръёссы.


  25 Атайёссылэн Инмарзылы пумит сьӧлыказы, Инмарлэн со музъемысь уллям выжыосызлэн инмаръёссы азьын йыбыртъяны кутскизы, 26 соку Израильлэн Инмарез Ассириялэн Фул эксэезлэсь духсэ, Ассириялэн Феглафелласар эксэезлэсь духсэ ӝутӥз но Рувимен Гад выжыосты, Манассия выжылэсь ӝыны люкетсэ асьсэлэн улон интыысьтызы Халахе, Хаворе, Арае, Гозан шур дуре нуиз, – отын соос туннэ нуналозь но уло.

  

  
  

  ПАРАЛИПОМЕНОН


  1-тӥ книга


  6-тӥ ЛЮКЕТ


  1 Левийлэн пиосыз: Гирсон, Кааф но Мерари. 2 Каафлэн пиосыз: Амрам, Ицгар, Хеврон, Узиил. 3 Амрамлэн нылпиосыз: Аарон, Моисей но Мариам. Ааронлэн пиосыз: Надав, Авиуд, Елеазар но Ифамар. 4 Елеазарлэсь вордскиз Финеес, Финееслэсь вордскиз Авишуй; 5 Авишуйлэсь вордскиз Буккий, Буккийлэсь вордскиз Озия; 6 Озиялэсь вордскиз Зерахия, Зерахиялэсь вордскиз Мераиоф; 7 Мераиофлэсь вордскиз Амария, Амариялэсь вордскиз Ахитув; 8 Ахитувлэсь вордскиз Садок, Садоклэсь вордскиз Ахимаас. 9 Ахимааслэсь вордскиз Азария, Азариялэсь вордскиз Иоанан. 10 Иоананлэсь вордскиз Азария, – та со, кин Соломонлэн Иерусалиме пуктэм храмаз священник луыса служить кариз. 11 Азариялэсь Амария вордскиз, Амариялэсь вордскиз Ахитув; 12 Ахитувлэсь вордскиз Садок, Садоклэсь вордскиз Селлум; 13 Селлумлэсь вордскиз Хелкия, Хелкиялэсь вордскиз Азария, 14 Азариялэсь вордскиз Сераия, Сераиялэсь вордскиз Иоседек. 15 Иудейёсты но Иерусалимын улӥсьёсты Кузё-Инмар Навуходоносорлэн киыныз мукет интые улыны выжытыку, Иоседек пленэ нуэмын вал.


  16 Тани Левийлэн пиосыз: Гирсон, Кааф но Мерари. 17 Тани Гирсонлэн пиосызлэн нимъёссы: Ливни но Шимей. 18 Каафлэн пиосыз: Амрам, Ицгар, Хеврон но Узиил. 19 Мерарилэн пиосыз: Махли но Муши. Тани Левийлэн пиосызлэн пиоссылэн выжыоссы. 20 Гирсонлэн пиез: Ливни, Ливнилэн пиез Иахав, Иахавлэн пиез Зӥмма; 21 Иоах, солэн пиез; Иддо, солэн пиез; Зерах, солэн пиез; Иеафрай, солэн пиез. 22 Каафлэн пиосыз: Аминадав, солэн пиез; Корей, солэн пиез; Асир, солэн пиез; 23 Елкана, солэн пиез; Евиасаф, солэн пиез; Асир, солэн пиез; 24 Тахаф, солэн пиез; Уриил, солэн пиез; Узия, солэн пиез; Саул, солэн пиез; 25 Елканалэн пиосыз: Амасай но Ахимоф. 26 Ахимофлэн Елкана пиез; Елканалэн Цофай пиез; Цофайлэн Нахаф пиез; 27 Елиаф, солэн пиез; Иерохам, солэн пиез; Елкана, солэн пиез; [Самуил, солэн пиез]. 28 Самуиллэн пиосыз: нырысь вордскемез – Иоиль, кыкетӥез – Авия. 29 Мерарилэн пиосыз: Махли; Махлилэн пиез Ливни; Ливнилэн пиез Шимей; Шимейлэн пиез Уза; 30 Шима, солэн пиез; Хаггия, солэн пиез; Асаия, солэн пиез; 31 тани, Давидлэн Кузё-Инмарлэн корказ, отчы ковчег пуктэм дырысен, кырӟасьёслы кивалтӥсе пуктэм муртъёсыз. 32 Соломон Иерусалиме Кузё-Инмарлы корка пуктытозь, соос вӧсяськон скиния азьын кырӟаса-чирдыса улӥзы. Пуктон-косонъёссыя соос ужаса-тыршыса улӥзы.


  33 Тани, кинъёс пиосынызы ӵош султылӥзы: Каафлэн пиосыз пӧлысь кырӟась Еман, Самуиллэн Иоиль пиезлэн пиез, 34 Самуил Елканалэн пиез, Елкана Иерохамлэн пиез, Иерохам Елииллэн пиез, Елиил Тоахлэн пиез, 35 Тоах Цуфлэн пиез, Цуф Елканалэн пиез, Елкана Махафлэн пиез, Махаф Амасайлэн пиез, 36 Амасай Елканалэн пиез, Елкана Иоильлэн пиез, Иоиль Азариялэн пиез, Азария Цефаниялэн пиез, 37 Цефания Тахафлэн пиез, Тахаф Асирлэн пиез, Асир Евиасафлэн пиез, Авиасаф Корейлэн пиез; 38 Корей Ицгарлэн пиез, Ицгар Каафлэн пиез, Кааф Левийлэн пиез, Левий Израильлэн пиез. 39 Еманлэн Асаф братэз, солэн бурпалаз сылӥсь, – Асаф, Шималэн Берехия пиезлэн пиез, 40 Шима Михаиллэн пиез, Михаил Ваасеялэн пиез, Ваасея Малхиялэн пиез, 41 Малхия Ефнийлэн пиез, Ефний Зерахлэн пиез, Зерах Адаиялэн пиез, 42 Адаия Ефанлэн пиез, Ефан Зӥммалэн пиез, Зӥмма Шимийлэн пиез, 43 Шимий Иахафлэн пиез, Иахаф Гирсонлэн пиез, Гирсон Левийлэн пиез,


  44 Нош Мерарилэн пиосыз, соослэн братъёссы – паллян палаз: Ефан, Кишийлэн пиез, Киший Авдийлэн пиез, Авдий Маллухлэн пиез, 45 Маллух Хашавиялэн пиез, Хашавия Амасиялэн пиез, Амасия Хелкиялэн пиез, 46 Хелкия Амцийлэн пиез, Амций Ванийлэн пиез, Ваний Шемерлэн пиез, 47 Шемер Махлийлэн пиез, Махлий Мушийлэн пиез, Муший Мерарилэн пиез, Мерари Левийлэн пиез. 48 Соослэн левий выжыысь братъёссы Инмар коркан ортчись вань службаосы пыриськыны лэземын.


  49 Нош Аарон но солэн пиосыз курбон сётон ӝӧк вылын тылын сутӥськись курбонъёсты сутылӥзы, ӵындытон курбон сётон ӝӧк вылын ческыт зыно арбериос ӝуатылӥзы; Святойлэсь но Святой интыын вань лэсьтӥськись ужъёсты быдэсъязы, Израилез дун-чылкыт карон понна, кызьы косӥз Инмарлэн ляльчиез Моисей, ваньзэ озьы лэсьтӥзы. 50 Тани Ааронлэн пиез Елеазар, солэн пиез Финеес, солэн пиез Авишуй, 51 солэн пиез Буккий, солэн пиез Уззий, солэн пиез Зерахия, 52 солэн пиез Мераиоф, солэн пиез Амария, солэн пиез Ахитув, 53 солэн пиез Садок, солэн пиез Ахимаас.


  54 Тани соослэн улон интыысьтызы городъёссы, гуртъёссы: пус усемъя Ааронлэн Кааф выжыысь пиосызлы 55 Иуда музъемысь Хевронэз но со котырысь пудо возьман интыосты сётӥзы; 56 нош та городлэсь бусыоссэ но гуртъёссэ Иефоннийлэн Халев пиезлы сётӥзы. 57 Ааронлэн пиосызлы озьы ик сётӥзы ватӥськон-пегӟон городъёсты: Хевронэз но Ливнаез котыр музъемъёсынызы валче, Иаттирез но Ештемоаэз котырысьтызы музъемъёсын валче, 58 Хиленэз но солэн котырысьтыз музъемез, Давирез но со котырысь музъемез, 59 Ашанэз но со котырысь музъемез, Вефсамисэз но со котырысь музъемез, 60 Нош Вениамин выжылэн музъемысьтыз Геваез но со котырысь музъемез, Алемефез но со котырысь музъемез, Анафофез но со котырысь музъемез: Аарон выжылы дас куинь город сётэмын.


  61 Та выжыысь семьяослы, Каафлэн мукет пиосызлы, пус чӧлтыса, Манассия выжылэн ӝыны люкетысьтыз дас городъёс сётэмын. 62 Гирсонлэн пиосызлэн выжыоссылы Иссахар выжылэсь, Асир выжылэсь, Неффалим выжылэсь, Манассия выжылэсь Васанысь городъёссэ – ваньзэ-ӧвӧлзэ дас куинь город сётэмын. 63 Мерарилэн пиосызлэн выжыоссылы дас кык городъёс сётэмын; соос Рувим выжылэсь, Гад выжылэсь, Завулон выжылэсь, пус чӧлтыса, басьтэмын вал.


  64 Тазьы Израиль пиос левитъёслы городъёсты но соос котырысь музъемъёсты сётылӥзы. 65 Соос, пус чӧлтыса, Иуда пиослэн выжызылэсь, Симеон пиослэн выжызылэсь, Вениамин пиослэн выжызылэсь вылӥ верам городъёссэс сётӥзы. 66 Нош Кааф пиослэн куд-ог выжыоссылы Ефрем выжыысь городъёс сётэмын вал. 67 Соослы ватӥськон-пегӟон городъёсты сётӥзы: Ефрем гурезьысь Сӥхемез но солэн котырысьтыз музъемез, Гезерез но со котырысь музъемез, 68 Иокмеамез но со котырысь музъемез, Беф-Оронэз но со котырысь музъемез, 69 Аиалонэз но со котырысь музъемез, Гаф-Риммонэз но со котырысь музъемез, 70 Манассия выжылэн ӝыны люкетысьтыз – Анерез но со котырысь музъемез, Билеамез но со котырысь музъемез сётӥзы. Та Каафлэн мукет пиосызлэн выжызылы сётэмын. 71 Гирсонлэн пиосызлы Манассиялэн ӝыны выжыезлэн люкетызлэсь Васанысь Голанэз но со котырысь музъемез, Аштарофез но со котырысь музъемез сётӥзы. 72 Иссахар выжылэсь – Кедесэз но со котырысь музъемез, Даврафез но со котырысь музъемез, 73 Рамофез но со котырысь музъемез, Анемез но со котырысь музъемез; 74 Асир выжылэсь – Машалэз но со котырысь музъемез, Авдонэз но со котырысь музъемез, 75 Хукокез но со котырысь музъемез, Реховез но со котырысь музъемез; 76 Неффалим выжылэсь Галилеяысь Кедесэз но со котырысь музъемез, Хаммонэз но со котырысь музъемез, Кириафаимез но со котырысь музъемез сётӥзы. 77 Нош Мерарилэн мукет пиосызлы Завулон выжылэсь Риммон но со котырысь музъем, Фавор но со котырысь музъем сётэмын. 78 Иорданлэн тупалаз, Иерихонлэн ваче бериназ, Иорданлэн шундыӝужан палаз, Рувим выжылэсь луоё кыр дуннеысь Восорез но со котырысь музъемез сётӥзы, Иаацаез но со котырысь музъемез, 79 Кедемофез но со котырысь музъемез, Мефаафез но со котырысь музъемез сётӥзы; 80 Гад выжылэсь Галаадысь Рамофез но со котырысь музъемез, Маханаимез но со котырысь музъемез, 81 Есевонэз но со котырысь музъемез, Иазерез но со котырысь музъемез сётӥзы.

  

  
  

  ПАРАЛИПОМЕНОН


  1-тӥ книга


  7-тӥ ЛЮКЕТ


  1 Иссахарлэн пиосыз: Фола, Фуа, Иашув но Шимрон, ньыль кузя. 2 Фолалэн пиосыз: Уззий, Рефаия, Иериил, Иахмай, Ивсам, Самуил, Фолалэн выжыысьтыз йыръёс, ас выжыысьтызы кужмоесь ожмаськисьёс; Давид улон нуналъёсы соослэн лыдзы кызь кык сюрс куать сю вал. 3 Уззийлэн пиез: Израхия; Израхиялэн пиосыз: Михаил, Овадия, Иоиль но Ишшия, вить кузя. Ваньзы соос кивалтӥсь йыръёс. 4 Соослэн выжыосазы, ёзъёсазы ожмаськыны куамын куать сюрс ожгарчиоссы дасесь вал; уго соослэн трос кышнооссы, пиоссы вал. 5 Нош соослэн агай-вынъёссы, Иссахарлэн вань выжыосаз, кужмоесь ожмаськисьёс тямыстон сизьым сюрс вал, выжыез гожъян книгае пыртэмъёс.


  6 Вениаминлэн пиосыз: Бела, Бехер но Иедиаил, куинь кузя. 7 Белалэн пиосыз: Ецбон, Уззий, Уззиил, Иеримоф но Ири, вить кузя, выжыослэн йыръёссы, кужмоесь ожмаськисьёс. Выжы-кумыез гожъян книгае соос гожтэмын кызь кык сюрс куамын ньыль мурт. 8 Бехерлэн пиосыз: Земира, Иоаш, Елиезер, Елиоенай, Омри, Иремоф, Авия, Анафоф но Алемеф: ваньзы таос Бехерлэн пиосыз луо. 9 Выжы-кумыез гожъян книгаосы выжыослэн йыръёссыя, кужмоесь ожмаськисьёс гожтэмын кызь сюрс кык сю мурт. 10 Иедиаиллэн пиез: Билган, Билганлэн пиосыз: Иеус, Вениамин, Егуд, Хенаана, Зефан, Фарсис но Ахишахар. 11 Иедиаиллэн вань пиосыз асьсэ выжыен кивалтӥсь йыръёс, кужмоесь ожмаськисьёс вал; дас сизьым сюрс кык сю мурт вал солэн ожмаськонэ потӥсьёсыз. 12 Ирлэн пиосыз Шупим но Хупим; Хушим, Ахерлэн пиез;


  13 Неффалимлэн пиосыз: Иахцеил, Гуни, Иецер но Шиллем – Валлалэн пиезлэн пиосыз.


  14 Манассиялэн пиосыз: Асриил – арамей калык пӧлысь ляльчи кышноезлэн ваем пиез; та кышномурт ик Галаадлэсь атайзэ Махирез вайиз. 15 Махир кышно вайиз Хупимен Шупимлэсь сузэрзэс, солэн нимыз – Мааха; кыкетӥ пиезлэн нимыз Салпаад. Салпаадлэн нылъёсыз гинэ вордскизы. 16 Махирлэн Мааха кышноез пи вайиз но солы Кереш [Фарес] ним сётӥз, нош братэзлэн нимыз – Шереш. Солэн пиосыз: Улам но Рекем. 17 Уламлэн пиез: Бедан. Тани Манассиялэн Махир пиезлэн Галаадлэн пиосыз. 18 Солэн Молехеф сузэрезлэсь вордскизы Ишгод, Авиезер, Махла. 19 Шемидалэн пиосыз: Ахиан, Шехем, Ликхи, Аниам.


  20 Ефремлэн пиосыз: Шутелах; Беред Шутелахлэн пиез, Фахаф Бередлэн пиез, Елеада Фахафлэн пиез, Фахаф Елеадалэн пиез. 21 Завад Фахафлэн пиез, Шутелах Завадлэн пиез; Езер но Елеад – Ефремлэн пиосыз. Соосты Геф музъемын улӥсьёс виизы соослэсь пудооссэс киултыны мынэмзы понна. 22 Соос понна Ефрем, атайзы, трос нуналъёс ӵоже бӧрдӥз, агай-вынъёсыз сое буйгатыны лыктылӥзы. 23 Собере со кышноез доры пыриз, со секытэн луиз но пи нуны вайиз, пиезлы Берия ним сётӥз, малы ке шуоно солэн юртаз куректон-кайгу пыриз. 24 Солэн Шеера нимо нылыз но вал. Со ныл улӥысьсэ но, вылӥысьсэ но Беф-Оронэз, Уззен-Шеераез пуктӥз. 25 Ефремлэн Рефай пиез, Решеф но Фелах Рефайлэн пиосыз, Фелахлэн пиез Фахан, 26 Лаедан Фаханлэн пиез, Аммиуд Лаеданлэн пиез, Елишама Аммиудлэн пиез, 27 Нон Елишамалэн пиез, Иисус Нонлэн пиез. 28 Ефрем выжыысь калык улӥз Вефильын но солы тэрытскись городъёсын, шундыӝужан палан Нааранын, шундыпуксён палан Гезерын но солы тэрытскись городъёсын; Сӥхемын но Гаёзь интыяськем солы тэрытскись городъёсын улӥз. 29 Манассиялэн пиосыз ласянь верано ке, соос Беф-Санын но солы тэрытскись городъёсын улӥзы, Фаанахын но солы тэрытскись городъёсын, Мегиддоын но солы тэрытскись городъёсын, Дорын но солы тэрытскись городъёсын улӥзы. Со городъёсын Израильлэн Иосиф пиезлэн пиосыз улӥзы.


  30 Асирлэн пиосыз: Имна, Ишва, Ишви но Берия, соослэн сузэрзы Серах. 31 Бериялэн пиосыз: Хевер но Малхиил. Со Бирзаифлэн атаез. 32 Хеверлэсь вордскизы Иафлет, Шомер но Хофам, соослэн сузэрзы Шуя. 33 Иафлетлэн пиосыз: Пасах, Бимгал но Ашваф. Тани Иафлетлэн пиосыз. 34 Шемерлэн пиосыз: Ахи, Рохга, Ихубба но Арам. 35 Солэн Гелем братэзлэн пиосыз: Цофах, Имна, Шелеш, Амал. 36 Цофахлэн пиосыз: Суах, Харнефер, Шуал, Бери, Имра. 37 Бецер, Год, Шамма, Шилша, Ифран но Беера. 38 Иеферлэн пиосыз; Иефунни, Фиспа но Ара. 39 Уллалэн пиосыз: Арах, Ханниил но Риция. 40 Ваньзы таос Асирлэн пиосыз, выжыослэн йыръёссы, быръем муртъёс, кужмоесь ожмаськисьёс, кивалтӥсьёслэн йыръёссы. Соос пӧлысь ожмаськыны ярась кызь куать сюрс мурт ӵыжы-кумыосты гожъян книгае гожтэмын.

  

  
  

  ПАРАЛИПОМЕНОН


  1-тӥ книга


  8-тӥ ЛЮКЕТ


  1 Вениаминлэсь вордскиз Бела, нырысетӥ пиез, кыкетӥез – Ашбел, куинетӥез – Ахрай, 2 ньылетӥез – Ноха, витетӥез – Рафа. 3 Белалэн пиосыз: Аддар, Гера, Авиуд. 4 Авишуа, Нааман, Ахоах. 5 Гера, Шефуфан но Хурам.


  6 Тани Егудлэн пиосыз, Геваын улӥсь выжыослэн йыръёссы, кинъёсты Манахафе улыны нуизы: 7 Нааман, Ахия но Гера; Гера соосты Манахафе улыны нуиз, солэсь Узза но Ахихуд вордскизы.


  8 Шегараим кышнооссэ Хушимаез но Баараез бордысьтыз кошкыны лэзем бераз, Моав музъемысен солэн пиосыз вордскизы. 9 Ходеша кышноеныз солэн Иовав, Цивия, Меша, Малхам, 10 Иеуц, Шахия но Мирма пиосыз вордскизы, выжыослэн йыръёссы. 11 Хушима кышноезлэсь вордскиз Авитув но Елпаал. 12 Елпааллэн пиосыз: Евер, Мишам но Шемер, со пуктӥз Оноез, Лодэз но солы тэрытскись городъёсты, – 13 Берия но Шема, соос Аиалонын улӥсь выжыослэн йыръёссы вал. Соос Гефын улӥсьёсты улляса лэзизы. 14 Ахио, Шашак, Иремоф. 15 Зевадия, Арад, Едер, 16 Михаил, Ишфа но Иоха – Бериялэн пиосыз. 17 Зевадия, Мешуллам, Хизкий, Хевер, 18 Ишмерай, Излия но Иовав – Елпааллэн пиосыз. 19 Иаким, Зӥхрий, Завдий, 20 Елиенай, Цилфай, Елиил, 21 Адаия, Бераия но Шимраф, – Шимейлэн пиосыз. 22 Ишпан, Евер, Елиил, 23 Авдон, Зӥхрий, Ханан, 24 Ханания, Елам, Антофия, 25 Ифдия но Фенуил – Шашаклэн пиосыз. 26 Шамшерай, Шехария, Афалия, 27 Иаарешия, Елия но Зӥхрий, Иерохамлэн пиосыз. 28 Таос выжыослэн йыръёссы, ас выжыосазы валтӥсь йыръёс. Соос Иерусалимын улӥзы.


  29 Гаваон карын улӥзы: [Иеил] Гаваон карын улӥсьёслэн атайзы, – солэн кышноезлэн нимыз Мааха, – 30 нырысь вордскиз солэн Авдон пиез, со бере – Цур, Кис, Ваал, Надав, Нер, 31 Гедор, Ахио, Зехер [но Миклоф]. 32 Миклофлэсь вордскиз Шимей. Соос но агайёссы бордын Иерусалимын улӥзы, агайёсынызы огазьын. 33 Нерлэсь вордскиз Кис; Кислэсь вордскиз Саул; Сауллэсь вордскиз Ионафан, Мелхисуа, Аминадав но Ешбаал. 34 Ионафанлэн пиез Мериббаал; Мериббааллэсь вордскиз Миха; 35 Михалэн пиосыз: Пифон, Мелег, Фаарея но Ахаз. 36 Ахазлэсь вордскиз Иоиадда; Иоиаддалэсь вордскиз Алемеф, Азмавеф но Замврий; Замврийлэсь вордскиз Моца. 37 Моцалэсь вордскиз Бинея. Рефаия Бинеялэн пиез; Елеаса Рефаиялэн пиез; Ацел Елеасалэн пиез. 38 Ацеллэн куать пиез вал, тани соослэн нимъёссы: Азрикам, Бохру, Исмаил, Шеария, Овадия но Ханан; ваньзы соос Ацеллэн пиосыз. 39 Солэн Ешек братэзлэн пиосыз: нырысь вордскем пиез Улам, кыкетӥез – Иеуш, куинетӥез – Елифелет. 40 Уламлэн пиосыз кужмоесь ожмаськисьёс, пукыӵен ыбылӥськисьёс, соослэн трос пиоссы, пиоссылэн пиоссы вал – сю витьтон кузя. Ваньзы соос Вениаминлэн пиосыз бордысь потэмын.

  

  
  

  ПАРАЛИПОМЕНОН


  1-тӥ книга


  9-тӥ ЛЮКЕТ


  1 Тазьы выжы нимъёссыя верамын вал вань израиль пиос, тани соос Израиль эксэйёслэн книгаязы гожтэмын. Иудей калык законлы пумит улэмез понна Вавилонэ улыны нуэмын вал.


  2 Асьсэ музъем вылын, Израильысь городъёсын улӥсь нырысьёсыз адямиос огшоры израиль калык, священникъёс, левитъёс, нефинейёс*а вал. 3 Иерусалимын улӥзы Иуда пиос пӧлысь, Вениамин пиос пӧлысь, Ефрем но Манассия пиос пӧлысь куд-огъёсыз. 4 Иудалэн Фарес пиезлэн пиосыз пӧлысь Ванийлэн Имрий пиезлэн, Омри пиезлэн Аммиуд пиезлэн Уфай пиез; 5 Шилонлэн пиосыз пӧлысь – нырысь вордскем Асаия пиосыныз. 6 Заралэн пиосыз пӧлысь – Иеуил но соослэн агай-вынъёссы, – куать сю укмыстон мурт; 7 Вениаминлэн пиосыз пӧлысь Гассенуялэн Годавия пиезлэн, Мешуллам пиезлэн пиез Саллу; 8 Иерохамлэн Ивния пиез, Михрийлэн Уззий пиезлэн Эла пиез, Ивниялэн Регуил пиезлэн Шефатия пиезлэн Мешуллам пиез, 9 соослэн агай-вынъёссы, выжыоссыя – укмыс сю витьтон куать мурт, ваньзы та пиосмуртъёс ас выжызылэн йыръёссы вал.


  10 Нош священникъёс пӧлысь: Иедаия, Иоиарив, Иахин, 11 Азария – Ахитувлэн Мераиоф пиезлэн, Садок пиезлэн, Мешуллам пиезлэн, Хелкия пиезлэн пиез, Инмар коркан кузёяськись; 12 Адаия – Малхиялэн Пашхур пиезлэн Иерохам пиезлэн пиез; Маасай – Иммерлэн Мешиллемиф пиезлэн Мешулламлэн Иахзер пиезлэн Адиеллэн пиез; 13 соослэн агай-вынъёссы но, ас выжыоссылэн йыръёссы; сюрс сизьым сю куатьтон мурт – Инмар коркан усто ужась-тыршисьёс.


  14 Нош левитъёс пӧлысь: Шемаия – Мерари пиос пӧлысь Хашавиялэн Азрикам пиезлэн Хашув пиезлэн пиез; 15 Вакбакар, Хереш, Галал но Матфания – Асафлэн Зӥхрий пиезлэн Миха пиезлэн пиез; 16 Овадия – Идифунлэн Галал пиезлэн Шемаия пиезлэн пиез; Берехия – Елканалэн Аса пиезлэн пиез, Нетофаысь гуртъёсын улӥсьлэн пиезлэн пиез.


  17 Нош капка возьмасьёс: Шаллум, Аккув, Талмон но Ахиман но соослэн агай-вынъёссы; Шаллум йырзы вал. 18 Туннэ нуналозь но та капка возьмасьёс эксэй капка дорын сыло, шундыӝужан палаз, Левийлэсь пиоссэ возьмаськыса уло. 19 Шаллум – Корейлэн Евиасаф пиезлэн Корелэн пиез, ас выжыысьтыз ик агай-вынъёсыз, Корей пиос, соос ас ужзыя скинияе пырон ӧс дорын возьмаськисьёс вал, нош соослэн атайёссы Кузё-Инмарлэн станаз пыронын возьмаськисьёс вал. 20 Елеазарлэн Финеес пиез азьвыл соослэн кивалтӥсь йырзы вал, Кузё-Инмар сое бордысьтыз ӧз кушты. 21 Мешелемиялэн Захария пиез вӧсяськон скиниялэн ӧс дораз возьмаськись вал. 22 Ӧс доръёсы возьмаськыны пуктэмъёс ваньмыз кык сю дас кык кузя вал. Соос гуртъёссыя списокъёсы пыртэмын. Соосты пуктӥз Давид но азьпалзэ адӟись Самуил оскиськымонэсь луэмзы понна. 23 Соос асьсэос но, соослэн пиоссы но Кузё-Инмарлэн корказ, вӧсяськон скинияе пыран капка доры возьмаськисе пуктэмын вал. 24 Ньыль палаз ик капка дорын возьмаськисьёс вал – шундыӝужан, шундыпуксён, уйпал, лымшор палъёсаз. 25 Нош соослэн агай-вынъёссы гуртъёсазы улӥзы, дырыз вуыса, соос доры сизьым нуналлы лыктылӥзы. 26 Капка дорын возьмаськисьёслэн та ньыль кивалтӥсь йыръёссы, левитъёс, оскиськыны ярамонэсь вал; соос ик улон интыос борды, Инмар юртлэсь дуно арбериоссэ возьманы пуктэмын вал. 27 Инмар корка котырын соос уйзэс ортчытылӥзы, уго соослы возьмаськон оскемын вал, ӵукналы быдэ соос капкаосты усьяны кулэ вал. 28 Соос пӧлысь огъёсыз вӧсяськон сосудъёсты возьманы пуктэмын вал, озьыен, соосты лыдъяса возьманы басьтылӥзы, лыдъяса ик сётылӥзы но. 29 Мукетъёсызлы мукет арбериосты возьман оскемын вал, вӧсяськонын вань кулэ макеос: устоез пызь, вина, вӧй, ладан, мукет ческыт зыно макеос.


  30 Священникъёслэн пиоссы пӧлысь куд-огъёсыз ческыт зыно арбериосысь миро поттыса дасяллязы. 31 Левитъёс пӧлысь Маттафиялы – Корей выжыысь Селлумлэн нырысь вордскем пиезлы – таба вылын куарняньёс дасян оскемын вал. 32 Кааф пиос пӧлысь куд-ог агай-вынъёслы курбон нянь дасян оскемын вал, субботалы быдэ со дасямын мед луоз шуыса. 33 Нош кырӟасьёс, левит выжыысь йыръёс, храмлэн комнатаосаз ужанлэсь мозмытэмын вал, малы ке шуоно соос уй но, нунал но асьсэлэн ужано уженызы вырыны кулэ вал. 34 Та левит выжыысь йыръёс ас выжыосазы но йыръёс вал. Иерусалимын улӥзы.


  35 Гаваонын улӥзы: Гаваон карлэн атаез, Иеил, кышноезлэн нимыз – Мааха. 36 Со городын ик улӥзы солэн нырысь вордскем пиез, Авдон, озьы ик Цур, Кис, Ваал, Нер, Надав, 37 Гедор, Ахио, Захария но Миклоф. 38 Миклофлэсь вордскиз Шимеам. Соос но агай-вынъёссы бордын Иерусалимын улӥзы. 39 Нерлэсь вордскиз Кис, Кислэсь вордскиз Саул, Сауллэсь вордскиз Ионафан, Мелхисуа, Аминадав но Ешбаал. 40 Ионафанлэн пиез Мериббаал; Мериббааллэсь вордскиз Миха. 41 Михалэн пиосыз: Пифон, Мелех, Фарей [но Ахаз]. 42 Ахазлэсь вордскиз Иаера; Иаералэсь вордскизы Алемеф, Азмавеф но Замврий; Замврийлэсь вордскиз Моца. 43 Моцалэсь вордскиз Бинея, Рефаия Бинеялэн пиез, Елеаса Рефаиялэн пиез, Ацел Елеасалэн пиез; 44 Ацеллэн куать пиосыз вал, тани соослэн нимъёссы: Азрикам, Бохру, Исмаил, Шеария, Овадия но Ханан. Та Ацеллэн пиосыз.

  


  *а9:2 нефиней – храмын огшоры ужась-тыршись, юрттӥськись мурт

  

  
  

  ПАРАЛИПОМЕНОН


  1-тӥ книга


  10-тӥ ЛЮКЕТ


  1 Филистим калык Израилен ожмаськиз, израиль ожгарчиос филистим ожгарчиослэсь бызьыса пегӟизы, Гелвуй гурезе погразы-усьылӥзы. 2 Филистим ожгарчиос Саул сьӧры, солэн пиосыз сьӧры уйиськыса мынӥзы, филистим ожгарчиос Ионафанэз, Аминадавез, Мелхисуаез, Сауллэсь пиоссэ, виизы.


  3 Сауллы пумит ож кужмояз, пукыӵен ыбылӥсьёс со вылэ урдскизы, озьы сое пукыӵчиос яраё-яраё каризы. 4 Ожмаськон тӥрлыксэ нуллӥсьлы Саул шуиз: «Мечтэ потты но бышкалты монэ, та вандӥськымтэос лыктыса монэ сантэманы медаз быгатэ». Нош ожмаськон тӥрлык нуллӥсь ӧз дӥсьты, уго туж кышкатскиз. Соку Саул ачиз меч кутӥз но со вылэ уськытскиз. 5 Ожмаськон тӥрлык нуллӥсь адӟиз, Саул кулэмын ни шуыса, соку ачиз но со меч вылэ уськытскыса кулӥз. 6 Саул кулӥз, куинь пиез но, соин валче быдэсак юртэз-выжыез но быриз. 7 Нёжалын улӥсь израиль пиос адӟизы, ваньмыз бызьыса пегӟо, Саул но, солэн пиосыз но виемын ни шуыса адӟизы но, городъёссэс куштыса, пегӟылыны кутскизы; нош филистим калык лыктыса отчы улыны интыяськиз.


  8 Мукетаз нуналэ филистим пиос виылэмъёслэсь ваньбурзэс октыны лыктӥзы, Гелвуй гурезе бырем Саулэз но солэсь пиоссэ шедьтӥзы. 9 Сое кылизы, йырзэ ӵогыса басьтӥзы, ожмаськон тӥрлыксэ но басьтӥзы, Филистим музъеме келязы та сярысь сульдэръёссы-идолъёссы азьын, калыксы азьын ивортон понна. 10 Ожмаськон тӥрлыксэ инмаръёссылэн куалаязы понӥзы, нош йырзэ Дагонлэн корказ понӥзы.


  11 Галаадысь Иавис карын вань улӥсьёс кылӥзы, мар каризы Саулэн филистим пиос. 12 Вань кужмо адямиос султӥзы но Сауллэсь мугорзэ басьтӥзы, солэн пиосызлэсь но мугорзэс басьтӥзы, Иависэ вайыса, Иависысь тыпы улэ соослэсь лыоссэс ватӥзы, собере сизьым нунал ӵоже визяса (кӧс утьыса) улӥзы.


  13 Кузё-Инмар азьын законлы пумит улэмез понна, Кузё-Инмарлэсь кылзэ утьымтэез понна, тунаськись кышномуртлы юанэн вазиськемез понна тазьы кулӥз Саул. 14 Нош Саул Кузё-Инмарез ӧз утча. Со понна ик Со сое вииз, эксэйлыкез Иессейлэн Давид пиез кие сётӥз.

  

  
  

  ПАРАЛИПОМЕНОН


  1-тӥ книга


  11-тӥ ЛЮКЕТ


  1 Вань израиль калык Хевронэ Давид доры люкаськыса шуиз: «Тани, ми тынад лыосыд, тынад мугорыд; 2 толон но, толон валлян но, куке Саул эксэй на вал, тон поттад-пыртад, валтылӥд Израилез, соку Инмаред Кузё-Инмар тыныд шуиз: ”Тон Мынэсьтым израиль калыкме возьмалод, тон Мынам израиль калыкелэн азьветлӥсез луод”». 3 Израильлэн вань тӧроосыз Хевронэ эксэй доры лыктӥзы но Давид соосын Хевронын, Кузё-Инмар азьын, сӥзён-косон пыр кусып кылдытӥз. Кузё-Инмарлэн Самуил пыр верам кылызъя соос Давидэз, вӧйын зырӟыса, Израильлы эксэе пуктӥзы.


  4 Давид но, вань израиль калык но Иерусалиме – Иевусэ – мынӥзы. Нош отын иевусей калык вал, со музъемын улӥсьёс. 5 Иевусын улӥсьёс Давидлы шуизы: «Татчы уд пыры». Нош Давид Сӥон изкарез киултӥз; со Давидлэн городэз луиз. 6 Соку Давид шуиз: «Кин ваньмызлэсь азьло иевусейёсты погыртоз, со ик йыр но ожгарчиослы кивалтӥсь луоз». Ваньмызлэсь азьло Саруялэн Иоав пиез ӝутскиз но йыр луиз.


  7 Давид со изкарын улӥз, соин ик сое Давидлэн карез шуыса нимазы. 8 Давид быдэс город котыре юртъеръёс пуктылӥз, Милло дорысен кутскыса, котырак пуктӥськиз, нош Иоав городлэсь мукет люкетъёссэ выльдӥз. 9 Ужаз-улоназ Давидлэн азинлыкез вал, вылэ но вылэ ӝутскиз, Саваоф Кузё-Инмар соин ӵош вал.


  10 Тани, Давидлэн кужмоосыз пӧлысь вылӥосыз, соос соин ӵош солэн эксэйлыказ юн тыршизы-ужазы, вань израиль калыкен ӵош, Кузё-Инмарлэн верам кылызъя, сое Израильлы эксэе пуктон понна. 11 Тани Давидлэн кышкасьтэм ожгарчиосыз: Иесваал – Ахаманилэн пиез, куамын ожгарчиослэн йырзы; со шибодызэ ӝутӥз но огкутскемен куинь сю муртэз погыртӥз. 12 Со бере мынэ Ахохи выжыысь Додолэн Елеазар пиез, куинь кужмоос пӧлысь одӥгез: 13 со Давидэн ӵош Фасдамимын вал, филистим калыклэн ожмаськыны дасяськон интыяз. Отысь бусыын оглюкетаз йыды киземын вал; калык филистим ожгарчиослэсь бызьыса пегӟыны кутскиз. 14 Нош соос бусы шоры султӥзы но сое утизы, филистим ожгарчиосты погыртӥзы. Кузё-Инмар бадӟым утиськон сётӥз!


  15 Куамын азьвалтӥсьёс пӧлысь куинез йыръёс Давид доры, Одоллам пещерае, лыктӥзы, соку филистим ожгарчиослэн станзы Рефаим нёжалэ интыяськемын вал. 16 Давид соку юнматэм интыын вал, нош филистим калыклэн возьмаськись ожгарчиосыз Вифлеемын сылӥзы. 17 Давидлэн туж юэмез потӥз, со шуиз: «Кин монэ Вифлеемысь капка доры интыяськем гудӟемысь вуэн секталоз?» 18 Соку та куинь кужмоос филистим ожгарчиослэн станазы пыризы но Вифлеемысь капка доры интыяськем гудӟемысь ву омыртыса вайизы. Нош Давидлэн сое юэмез ӧз поты, Кузё-Инмарлэн данлыкез понна сое кисьтӥз но 19 шуиз: «Тае мед лэсьтом шуыса, Кузё-Инмаре, уть монэ! Лулзэс сётыны дась луэм воргоронъёслэсь вирзэс мон юом шат! Уго, ас улонзылы кышкытлык кылдытыса, соос ву вайизы». Сое юэмез ӧз поты. Тӥни, мар лэсьтӥзы та куинь кышкасьтэмъёс.


  20 Иоавлэн Авесса выныз куинь муртлы йыр вал: со аслаз шибодыеныз куинь сю муртэз вииз, та куинь муртъёс азьын со данлыко вал. 21 Куиньзы пӧлысь со нимо-даноез, кивалтӥсь йырзы вал; но сое та куинь кышкасьтэмъёсын оградэ пыртыны уг луы вал. 22 Кышкасьтэм Иодай воргоронлэн Ванея пиез, ужъёсызъя быдӟым мурт, Кавцеилын вордскем маке, со Моавысь Арииллэсь кык пиоссэ вииз; со ик лымыё дыръя, гуэ васькыса, сьӧсь пӧйшурез вииз. 23 Со ик вить гырпум кузьда египет пиез вииз: египет пилэн кияз шибодыез вал, куиськисьёслэн есозы зӧкта, нош со бодыен со доры лыктӥз но, египет пилэн киысьтыз шибодызэ ишкалтыса, аслаз шибодыеныз ик сое вииз. 24 Тӥни, мар лэсьтӥз Ванея, Иодайлэн пиез. Со куинь кужмоос пӧлын данлыко вал; 25 куамын мурт пӧлысь со нимо-даноезгес вал, но куиненыз кышкасьтэмъёсын сое ӵошатыны но уг лу вал; Давид косонъёссэ быдэсъясьёс пӧлысь сое аслаз матаз кариз.


  26 Кужмоесь ожгарчиос пӧлын вал: Иоавлэн братэз Асаил, Вифлеемысь Додолэн Елханан пиез; 27 Гарод карысь Шамма; Пелон карысь Херец; 28 Фекоя карысь Иккешлэн Ира пиез; Анафоф карысь Евиезер; 29 Хуша карысь Сӥвхай; Ахохи выжыысь Илай; 30 Нетофаф карысь Магарай; Нетофаф карысь Вааналэн Хелед пиез; 31 Вениамин выжылэн Гива карысьтыз Рибайлэн Иттай пиез; Пирафон карысь Ванея; 32 Нагале-Гаашысь Хурай; Араваысь Авиел; 33 Бахарум карысь Азмавеф; Шаалбон карысь Елияхба, 34 Гизон карысь Гашемлэн пиосыз: Гарар карысь Ионафан, Шагелэн пиез; 35 Гарар карысь Сахарлэн Ахиам пиез; Уралэн Елифал пиез; 36 Махераысь Хефер; Пелон карысь Ахиа; 37 Кармел карысь Хецрой; Езбайлэн Наарай пиез; 38 Нафанлэн братэз Иоиль; Гагрийлэн Мивхар пиез; 39 Аммон карысь Целек; Бероф карысь Нахарай, Саруялэн Иоав пиезлэн ожмаськон тӥрлык нуллӥсез; 40 Ифри карысь Ира; Ифри карысь Гареб; 41 хеттей пи Урия; Ахлайлэн Завад пиез; 42 Шизалэн Адина пиез, Рувим выжыын вордскем мурт, Рувим выжылэн йырыз, солэн куамын ожгарчиез вал; 43 Маахалэн Ханан пиез; Мифон карысь Иосафат; 44 Аштероф карысь Уззия; Шама Иеиел, Ароер карысь Хофамлэн пиосыз; 45 Шимрийлэн Иедиаел пиез, солэн братэз Фиц карысь Иоха; 46 Махавимысь Елиел; Иеравияен Иошавия Елнаамлэн пиосыз; Моавысь Ифма; 47 Елиел, Овед но Мецоваяысь Иасиел.

  

  
  

  ПАРАЛИПОМЕНОН


  1-тӥ книга


  12-тӥ ЛЮКЕТ


  1 Таос но Давид доры Секелаге ветлӥзы Кислэн Саул пиезлэсь ватӥськыса улон дыръяз, соос кышкасьтэмъёс пӧлысь вал, ожмаськонъёс дыръя юрттӥськисьёс. 2 Пукыӵен ыбылӥськисьёс, бурыныз но паллянэныз киынызы из зӥръясьёс, – Вениамин выжыысь, Сауллэн агай-вынъёсыз пӧлысь: 3 вылӥез Ахиезер, со бӧрсьы Иоас, Гиваысь Шемаялэн пиосыз; Иезиел но Фелет Азмавефлэн пиосыз; Бераха но Анафофысь Иегу; 4 Гаваон карысь Ишмаия, куамын пӧлысь кышкасьтэмез, куамын муртэн кивалтӥсь йыр; Иеремия, Иахазиил, Иоханан но Гедераысь Иозавад; 5 Елузай, Иеримоф, Веалия, Шемария, Хариф карысь Сафатия. 6 Елкана, Ишшияху, Азариил, Иоезер но Иошавам Корей пиос; 7 Иоела но Зевадия – Гедор карысь Иерохамлэн пиосыз.


  8 Гад пиос пӧлысь Давид доры, луоё кырысь юнматэм каре, выжизы кышкасьтэм, ожмаськыны быгатӥсь муртъёс, шибодыен, щитэн ожмаськисьёс; ымныръёссы левлэн ымнырызлы укша, соос гурезьын улӥсь кыркечъёс кадь шаплыесь. 9 Кузёйырзы вал Езер, чинэзъя кыкетӥез вал Овадия, куинетӥез – Елиав, 10 ньылетӥез – Мишманна, витетӥез – Иеремия, 11 куатетӥез – Афай, сизьыметӥез – Елиел, 12 тямысэтӥез – Иоханан, укмысэтӥез – Елзавад, 13 дасэтӥез – Иеремия, дас одӥгетӥез – Махбанай. 14 Соос Гад выжыысь пиос, ожгарчиосын кивалтӥсь йыръёс вал: пичиез сю ожгарчиосын кивалтӥз, бадӟымез – сюрс ожгарчиосын. 15 Соос Иордан вамен нырысетӥ толэзе выжизы, ву ӧрысьтыз потыса бызён вакытэ, нёжаллэн шундыӝужан но, шундыпуксён палаз но улӥсьёсты уллязы.


  16 Давидлэн юнматэм караз Вениамин но Иуда выжыосысь пиос лыктӥзы. 17 Давид соослэн пумитазы потыса шуиз: «Мон доры тӥ ӟеч мылкыдын, мыным юрттӥськон вылысь лыктӥды ке, мынам киы чылкыт ке, соку мынам сюлмы тӥледын одӥг медло; нош кескич амалэн монэ тушмонъёсы киулэ сётыны лыктӥды ке, атайёсмылэн Инмарзы мед адӟоз но Ачиз судить мед кароз». 18 Куамын муртлэсь йырзэ, дух Амасаез ӟыгыртӥз, соку Амасай шуиз:


  «Каньыллык тыныд, Давид,

  Иессейлэн пиез;

  каньыллык тыныд,

  тынад юрттӥсьёсыдлы но;

  уго Инмаред тыныд юрттэ».


  Соку Давид соосты бордаз кутӥз но ожгарчиосызлы кивалтӥсь йыре пуктӥз.


  19 Манассия выжыысь но куд-огез Давид доры выжизы, куке со филистим пиосын ӵош Сауллы пумит ожмаськыны мынэ вал, но соослы ӧз юрттӥськы, малы ке шуоно филистим пиослэн кивалтӥсь йыръёссы куспазы вераськизы но, сое берен келякузы, асьсэ куспын шуизы: «Асьмелы куректон-кайгу возьматон понна со аслаз кузёез Саул доры выжоз». 20 Секелаге берытскыкуз, со доры Манассия выжыысь выжизы: Аднах, Иозавад, Иедиаел, Михаил, Иозавад, Елигу но Цилльфай, Манассия выжыысь сюрс ожгарчиосын кивалтӥсь йыръёс. 21 Соос Давидлы юрттӥзы тушмон уллёен ожмаськыны, уго соос ваньзы кышканэз тодӥсьтэм, ожгарчиосын кивалтӥсь йыръёс вал. 22 Тазьы нуналлы быдэ Давид доры юрттӥськисьёс вуылӥзы но, солэн армиез сокем бадӟым луиз ини, Инмарлэн армиез кадь.


  23 Тани армиысьтыз кивалтӥсь йыръёслэн лыдзы, кинъёс Давид доры Хевронэ лыктӥзы, Кузё-Инмарлэн верам кылызъя, Сауллэсь эксэйлыксэ солы сётон понна: 24 Иудалэн щит но шибоды нуллӥсь пиосыз, ожмаськыны дась луись пиосыз куать сюрс тямыс сю кузя; 25 Симеонлэн пиосыз, кышкасьтэм ожгарчиос, сизьым сюрс сю кузя ожгарчиос пӧлын вал. 26 Левий пиос ньыль сюрс куать сю кузя; 27 Аарон выжыысь Иоддай кивалтӥсь йыр, соин ӵош куинь сюрс сизьым сю мурт; 28 Садок, кышкасьтэм егит пи, солэн выжыез, кызь кык мурт кивалтӥсь йыръёс; 29 Вениаминлэн пиосыз, Сауллэн агай-вынъёсыз, куинь сюрс кузя, но соос пӧлысь тросэз Саул выжы бордын возиськизы на; 30 Ефрем пиос пӧлысь кызь сюрс тямыс сю кышкасьтэм ожгарчиос, асьсэ выжы пушкын нимо-дано адямиос. 31 Манассиялэн ӝыныё выжыез пушкысь дас тямыс сюрс мурт, соос Давидэз эксэе пуктон понна нимын-нимын ӧтемын вал. 32 Иссахар пиос пӧлысь лыктӥзы визьмо муртъёс, соос тодо вал, ку но мар лэсьтыны кулэ Израиль, – соос ваньзы, кык сю мурт, кивалтӥсь йыръёс вал, соослэн вань агай-вынъёссы бӧрсязы мынӥзы, верам кылзэс санэ поныса; 33 Завулон выжыысь ожмаськыны дась, огмылкыдын улӥсь, пӧртэм ожмаськон арбериосын, стройын сылӥсь муртсы витьтон сюрс вал; 34 Неффалим выжыысь сюрс азьвалтӥсьёс лыктӥзы, соосын ӵош куамын сизьым сюрс мурт щитъёсын, шибодыосын; 35 Дан выжыысь кызь тямыс сюрс куать сю ожмаськыны дась мурт лыктӥз; 36 Асир выжыысь ожмаськыны дась луись ньыльдон сюрс мурт лыктӥз; 37 Иордан тупалась Рувим, Гад выжыосысь, Манассиялэн ӝыныё выжыысьтыз пӧртэм ожмаськон тӥрлыкъёсын сю кызь сюрс мурт лыктӥзы.


  38 Вань та ожгарчиос, стройын сылӥсьёс, вань сюлэмзэс поныса, Хевронэ лыктӥзы Давидэз быдэс Израильлы эксэе пуктон понна. Озьы ик мукет израиль адямиос но огкылысь вал Давидэз эксэе пуктон пумысен. 39 Отын, Давид дорын, куинь нунал ӵоже улӥзы, сиизы, юизы, уго агай-вынъёссы ваньзэ тае соослы дасязы; 40 соослы матысьёс но, Иссахар, Завулон, Неффалим выжыысь муртъёс гинэ но вань сиён-юонэз ишакъёссы, верблюдъёссы, мулъёссы, ошъёссы вылын вайылӥзы: пызь, смоква но изюм, вина, вӧй, векчизэ но, тазазэ но пудоосты тросэн вайизы, уго Израиле шумпотон вуиз.

  

  
  

  ПАРАЛИПОМЕНОН


  1-тӥ книга


  13-тӥ ЛЮКЕТ


  1 Давид сюрс ожгарчиосын кивалтӥсьёсын, сю ожгарчиосын кивалтӥсьёсын, вань азьвалтӥсьёсын кенешиз, 2 израиль калыклэн кенешаз вань люкаськемъёслы Давид шуиз: «Тӥледлы ярамон ке, Инмармылэн Кузё-Инмарлэн эрикез та ужлы луиз ке, мукет агай-вынъёсмы доры но, котькытчы, быдэс Израиль музъем вылэ ивор ыстомы, соосын валче священникъёс, левитъёс доры, городъёсы но, гуртъёсы но – ваньзы асьме доры мед люкаськозы.


  3 Инмармылэсь ковчегзэ асьме доры ваёмы, малы ке шуоно Саул улон нуналъёсы та сярысь ум сюлмаське». 4 Быдэс кенеш тазьы шуиз: «Озьы мед луоз», – малы ке шуоно та уж вань калыклы шонерлыко потӥз. 5 Тазьы Давид вань израиль калыкез люказ – Египетысь Шихор дорысен Емафе пырон дорозь, Кириаф-Иаримысь Инмарлэсь ковчегзэ нуон понна. 6 Давид вань израиль калыкен ӵош Иудеяе интыяськем Ваал каре, Кириаф-Иариме, мынӥзы отысь херувимъёс вылын пукись Инмарлэн Кузё-Инмарлэн нимызлы сӥзем ковчегзэ ваён понна. 7 Инмарлэсь ковчегзэ выль уробо вылын Аминадавлэн коркасьтыз нуизы; Озаен Ахио уробоез валтыса нуизы. 8 Давид но, вань израиль калык но Инмар азьын вань кужмысьтызы кырӟаса, цитраосын, псалтирьёсын, тимпанъёсын, кимвалъёсын, пеллян гумыосын шудӥзы.


  9 Хидонлэн итым дораз вуэм бере ковчегез кутыса возьыны Оза кизэ мычиз, уго ошъёс сое мыкыртӥзы. 10 Нош Кузё-Инмар Озалы вожзэ поттӥз, ковчег пала кизэ мычемез понна погыртӥз сое; со соку ик Инмар азьын кулӥз. 11 Кузё-Инмар Озаез погыртӥз шуыса, Давид ӝоже усиз. Со интыез ”Озалэн погранэз” шуыса нимазы; туннэ нуналозь но со озьы нимаське.


  12 Со нуналэ Давид Инмарлэсь туж кышказ, со шуиз: «Кызьы мон Инмарлэсь ковчегзэ ас дорам пыртом?» 13 Соку Давид ковчегез ас дораз, Давидлэн городаз, ӧз нуы, Геф карысь Аведдар доры нуытӥз. 14 Инмарлэн ковчегез Аведдар дорын, солэн корказ куинь толэзь ӵоже улӥз, Кузё-Инмар Аведдарез, ваньзэ, маиз солэн вань, бакель кариз.

  

  
  

  ПАРАЛИПОМЕНОН


  1-тӥ книга


  14-тӥ ЛЮКЕТ


  1 Соку Тирлэн эксэез, Хирам, Давид доры адямиоссэ ыстӥз, кедырпу коръёс келяз, из ужен вырисьёсты, тӥрен ужасьёсты солы юрт пуктыны ыстӥз. 2 Кузё-Инмар сое Израильлы эксэе юнматэм, израиль калыкез понна солэн эксэйлыкез вылэ ӝутэмын шуыса, Давид тодӥз но, 3 Иерусалимысь со эшшо кышноос басьтӥз на, Давидлэн эшшо нылъёсыз, пиосыз вордскизы. 4 Тани солэн Иерусалимын вордскем нылпиосыз: Самус, Совав, Нафан, Соломон, 5 Евеар, Елисуа, Елфалет, 6 Ногаг, Нафек, Иафиа, 7 Елисама, Веелиада но Елифалеф,


  8 Филистим калык кылӥз, Давид, вӧйын зырӟыса, Израильлы эксэе пуктэмын шуыса, соку вань филистим калык Давидэз утчаны потӥз. Та сярысь Давид кылӥз но соослы пумит султӥз. 9 Филистим ожгарчиос лыктыса, Рефаим нёжалэ интыяськизы. 10 Давид вӧсяськыса Инмарлэсь тазьы юаз: «Филистим калыклы пумит мыным мыноно-а, соосты мон киулэ сётод-а?» Кузё-Инмар солы шуиз: «Мын, Мон соосты тон киулэ сёто».


  11 Соку соос Ваал-Перациме мынӥзы но, отысен Давид соосты погыртӥз; Давид шуиз: «Мынам киыным Инмар тушмонъёсме ӵыпетэз кырыса бызись ву кадь погыртӥз». Соин ик со интылы Ваал-Перацим ним сётӥзы. 12 Филистим ожгарчиос отчы инмаръёссэс кельтӥзы, соку Давидлэн косэмезъя соос сутэмын вал.


  13 Филистим калык нош ик лыктӥз но нёжалэ интыяськиз. 14 Давид нош ик Инмарлэсь вӧсяськыса юаз, Инмар солы шуиз: «Шонерак соос шоры эн мын, соослэн палэназы кож, соос доры тутпуос палтӥ мын; 15 тутпуос йылысь вамышъямлы укшась куараосты кылӥд ке, соку ожмаськыны кутскы; уго тынад азяд филистим ожгарчиосты погыртон понна Инмар потӥз». 16 Давид озьы лэсьтӥз, кызьы солы Инмар косӥз; филистим ожгарчиосты Гаваонысен Газерозь пазьгиз. 17 Давидлэн нимыз вань музъемъёсы вӧлмиз, Кузё-Инмар вань калыкъёсты солэсь кышкась кариз.

  

  
  

  ПАРАЛИПОМЕНОН


  1-тӥ книга


  15-тӥ ЛЮКЕТ


  1 Давидлэн городаз со аслыз коркаос пуктӥз, Инмар ковчеглы инты дасяз, солы скиния пуктӥз. 2 Соку Давид шуиз: «Левитъёс сяна, нокин но Инмарлэсь ковчегзэ нуллыны кулэ ӧвӧл, малы ке шуоно соосты Кузё-Инмар бырйиз Инмарлэсь ковчегзэ нуллыны, Солы пумтэм вапумъёс ӵоже ужаны-тыршыны». 3 Вань израиль калыкез Давид Иерусалиме люказ Кузё-Инмарлэсь ковчегзэ солэн дасям интыяз пыртон понна. 4 Давид ӧтьыса вайытӥз Аарон пиосты но левитъёсты: 5 Кааф пиос пӧлысь Уриил кивалтӥсь йырез, солэсь агай-вынъёссэ – сю кызь муртэ; 6 Мерари пиос пӧлысь Асаия кивалтӥсь йырез, солэсь агай-вынъёссэ – кык сю кызь муртэ; 7 Гирсон пиос пӧлысь Иоиль кивалтӥсь йырез, солэсь агай-вынъёссэ – сю куамын муртэ; 8 Елицафан пиос пӧлысь Шемаия кивалтӥсь йырез, солэсь агай-вынъёссэ – кык сю муртэ; 9 Хеврон пиос пӧлысь Елиел кивалтӥсь йырез, солэсь агай-вынъёссэ – тямыстон муртэ; 10 Уззиил пиос пӧлысь Аминадав кивалтӥсь йырез, солэсь агай-вынъёссэ – сю дас кык муртэ. 11 Давид Садокен Авиафар священникъёсты ӧтьыса вайиз, левитъёсты: Уриилэз, Асаияез, Иоилез, Шемаияез, Елиелэз но Аминадавез. 12 Соослы шуиз: «Тӥ левит выжыослэн кивалтӥсь йыръёссы, тӥ асьтэос но, агай-вынъёсты но дун-чылкытэсь мед луоды, Израильлэн Инмарезлэсь Кузё-Инмарлэсь ковчегзэ мынам солы дасям интыям вае, 13 уго кызьы тӥ тае ӧд лэсьтэ азьвыл, со понна Инмармы Кузё-Инмар асьмеды погыртӥз, кызьы кулэ, озьы Сое утчамтэмы понна».


  14 Израильлэн Инмарезлэсь Кузё-Инмарлэсь ковчегзэ нуон понна священникъёс но, левитъёс но дун-чылкытэсь луизы. 15 Кузё-Инмарлэн верам кылызъя, кызьы косӥз Моисей, левитъёслэн пиоссы Инмарлэсь ковчегзэ, сюрыос вылэ ӝутыса, пельпум вылазы нуизы. 16 Левитъёслэн кивалтӥсь йыръёссылы Давид косон сётӥз, асьсэлэсь агай-вынъёссэс, кырӟасьёсты, крезьёсын, цитраосын, кимвалъёсын, пӧртэм шудон арбериосын султытыны, шумпотонэз бадӟым куараен мед тодытозы шуыса. 17 Левитъёс Иоильлэсь Еман пизэ пуктӥзы, озьы ик агай-вынъёсыз пӧлысь Верехиялэсь Асаф пизэ, нош Мерарилэн пиосыз пӧлысь, соослэн агай-вынъёссы пӧлысь Кушаиялэсь Ефан пизэ; 18 соосын ӵош соослэсь вылӥ сано луисьтэм агай-вынъёссэс: Захарияез, Бенэз, Иаазиилэз, Шемирамофез, Иехиилэз, Унниез, Елиавез, Ванеяез, Маасейез, Маттафияез, Елифлеуез, Микнеез но Овед-Едомез, Иеиелэз – капка возьмасьёсты. 19 Еман, Асаф но Ефан кырӟасьёс ыргон кимвалъёсын, бадӟым куара поттыса, шудӥзы. 20 Нош Захария, Азиил, Шемирамоф, Иехиил, Унний, Елиав, Маасея но Ванея – псалтирен, векчи куараен кырӟаса, шудӥзы. 21 Нош Маттафия, Елифлеуй, Микней, Овед-Едом, Иеиел но Азазия – кырӟан гур сётон понна тямыс сиё цитраосын шудӥзы. 22 Нош Хенания левитъёслэн кивалтӥсь йырзы вал, кырӟаны дышетӥсь, уго солэн та удысын быгатонлыкез вал. 23 Верехияен Елкана ковчег возён интылэн ӧс дораз возьмаськисьёс вал. 24 Шевания, Иосафат, Нафанаил, Амасай, Захария, Ванея но Елиезер священникъёс Инмарлэн ковчег азяз гумы пелляса улӥзы. Овед-Едом но Иехия ӧс дорын ковчегез возьмаса улӥзы.


  25 Озьы Давид, Израильлэн тӧроосыз, сюрс ожгарчиосын кивалтӥсьёс Кузё-Инмарлэсь сӥзён-косонэн ковчегзэ Овед-Едомлэн коркасьтыз нуыны шулдыръяськыса мынӥзы. 26 Кузё-Инмарлэсь сӥзён-косонэн ковчегзэ нуись левитъёслы Инмар юрттэм бере сизьым ошпи но сизьым така курбонлы сётӥзы. 27 Давид виссонлэсь вурем дӥськутэн дӥсяськемын вал, нош озьы ик ковчегез нуись вань левитъёс, кырӟасьёс, шудӥсьёслэн, кырӟасьёслэн кивалтӥсьсы Хенания но. Давид вылын дӥсямын на вал етӥнлэсь куэм ефод. 28 Озьы быдэс Израиль Кузё-Инмарлэсь сӥзён-косонэн ковчегзэ, бадӟым куараен кесяськыса, сюръёсын шудыса, гумы пелляса, кимвалъёсын, псалтирьёсын, цитраосын шудыса, Иерусалиме вайизы.


  29 Кузё-Инмарлэн сӥзён-косонэныз ковчегез Давидлэн городаз пырыку, Сауллэн Мелхола нылыз укноетӥ учкыса сылыкуз, тэтчаса, шулдыръяськыса лыктӥсь Давид эксэез адӟиз но сюлмыныз сое ултӥяз.

  

  
  

  ПАРАЛИПОМЕНОН


  1-тӥ книга


  16-тӥ ЛЮКЕТ


  1 Инмарлэсь ковчегзэ вайизы но Давидлэн юри та понна лэсьтэм скинияезлэн шораз пуктӥзы, соку Инмарлы тылын сутӥськись курбонъёс, тупаса улонлы сӥзем курбонъёс сётӥзы.


  2 Тылын сутӥськись курбонъёс, тупаса улонлы сӥзем курбонъёс сётэм бераз Кузё-Инмарлэн нимыныз Давид калыкез бакель кариз. 3 Вань израиль калыклы, пиосмуртъёслы но, кышномуртъёслы но, быдэн колды нянь, сӥль люкет но быдэн кружка вина сётъяз. 4 Левитъёс пӧлысь куд-огзэ Кузё-Инмарлэн ковчегез азе служить карыны пуктӥз, соос Израильлэсь Инмарзэ Кузё-Инмарез мед ушъялозы, мед данъялозы, Солы тау мед карозы шуыса: 5 Асафез кивалтӥсь йыр карыса пуктӥз, со бере чинзыя кыкетӥ радын мыно Захария, Иеиел, Шемирамоф, Иехиил, Маттафия, Елиав, Ванея, Овед-Едом но Иеиел, соос крезьёсын, цитраосын шудо, Асафез кимвалэн шудыны пуктӥзы, 6 нош Ванея но Озиил священникъёсты, Инмарлэн сӥзён-косонэн ковчегез азьын дугдылытэк гумы мед пеллялозы шуыса.


  7 Та нуналэ нырысьсэ Давид Асафлы но солэн агай-вынъёсызлы Кузё-Инмарез данъян псалом сётӥз:


  8 «Кузё-Инмарез данъялэ, Солэн нимызлы вазиське, калыкъёс пӧлын Солэн ужъёсыз сярысь ивортэ. 9 Солы ушъян гуръёс кырӟалэ, кырӟалэ Солы; Солэн вань паймымон ужъёсыз сярысь ивортэ. 10 Солэн дун-чылкыт нимыныз ушъяське; Кузё-Инмарез утчасьёслэн сюлэмзы мед шумпотоз. 11 Утчалэ Кузё-Инмарез, Солэсь кужымзэ, ялан Солэсь ымнырзэ утчалэ. 12 Тодады вае Солэсь лэсьтэм паймымон ужъёссэ, паймымон тодметъёссэ, ымысьтыз потэм курон-косонъёссэ. 13 Тӥ, Израильлэн кидысэз, Солэн ляльчиосыз, Иаковлэн пиосыз, Солэн быръемъёсыз. 14 Со Кузё-Инмар, асьмелэн Инмармы, быдэс дунне вылэ Солэн курон-косонъёсыз вӧлмо. 15 Солэсь сӥзёнзэ пырак ӵоже тодады возе, сюрс выжыослы Со сӥзён-косонзэ утьыны косӥз, 16 сое Со Авраамлы сӥзиз, Исаак азьын кыл сётӥз, 17 сое Со Иаковлы закон карыса пуктӥз, Израильлы пумтэм вапумъёс ӵожелы сӥзён кариз. 18 ”Тыныд Ханаан музъемез сёто, со тӥледлы люкет музъем луоз”, – шуиз. 19 Соку соос лыдзыя ӧжыт на вал, туж ӧжыт, соос отын лыктэм калык вал. 20 Одӥг калык дорысь мукет калык доры выжылӥзы, одӥг эксэйлыкысь мукет выжыос доры вуылӥзы. 21 Кузё-Инмар нокинлы но соосты ултӥяны ӧз лэзьы, соос понна эксэйёсты куаретылӥз: 22 ”Эн йӧтӥське Мынам вӧйын зырӟемъёсы борды, пророкъёсылы уродзэ эн лэсьты”. 23 Быдэс музъем выл, Кузё-Инмарлы кырӟалэ, нуналлы быдэ Солэн утёнэз сярысь ӟеч ивор вералэ! 24 Язычникъёс пӧлын Солэн данэз сярысь ивортэ, вань калыкъёс пӧлын Солэсь паймымон ужъёссэ тодытэ. 25 Кузё-Инмар – быдӟым, туж ушъямон, вань инмаръёслэсь Со кышкамон. 26 Уго язычникъёслэн инмаръёссы номырлы ярантэмъёс, нош Кузё-Инмар инъёсты кылдытӥз. 27 Солэн азьпалаз данлык но быдӟымлык, Солэн [святой] интыяз кужымлык но шумпотон уло. 28 Калыкъёслэн выжыоссы, Кузё-Инмарлы тау каре, Кузё-Инмарез данъялэ. 29 Кузё-Инмарез, Солэсь нимзэ данъялэ; курбон басьтыса, Солэн ымныр азяз мынэ, сӥё-дано вӧсяськон интыяз пырыса, Кузё-Инмарлы йыбырттэ. 30 Быдэс музъем, Со азьын куалекъя, уго Со быдэс дуннеез кылдытӥз, со юн сылэ, уз вырӟылы. 31 Инъёс мед шулдыръяськозы, музъем мед шумпотоз; калыкъёс пӧлын мед шуозы: ”Кузё-Инмар – эксэй!” 32 Зарезь но мар со пушкын вань, мед куашетоз, бусы но мар отын будэ, мед шумпотозы. 33 Кузё-Инмарлэн азяз мед шумпотозы-шулдыръяськозы тыпы сурдысь писпуос, уго Со музъемез судить кароз. 34 Кузё-Инмарез данъялэ, Со ӟеч, Солэн гажан-жалянэз пумтэм вапумъёс улэ, 35 шуэлэ: ”Инмаре, Утисьмы милям, уть милемыз! Тынэсьтыд дун-чылкыт нимдэ данъян понна, Тынад данэныд ушъяськон понна, калыкъёс пӧлысь люка, мозмыты милемыз!” 36 Дано мед луоз Кузё-Инмар, Израильлэн Инмарез, вапумъёсысь вапумъёсы!» Вань калык шуиз: «Аминь! Аллилуия!»


  37 Давид отчы, Кузё-Инмарлэн сӥзёнэныз ковчегез азе, Асафез но солэсь агай-вынъёссэ кельтӥз, соос ковчег азьын ялан, нуналлы быдэ, ужаса-тыршыса мед улозы шуыса, 38 озьы ик, Овед-Едомез но солэсь агай-вынъёссэ, куатьтон тямыс муртэ; Идифунлэсь Овед-Едом пизэ но Хосаез капка возьмасе пуктӥз, 39 нош Садок священникез но священник агай-вынъёсты – Гаваонысь гурезь йылысь Кузё-Инмарлэн коркаез доры 40 дугдылытэк, ӵукна но, ӝыт но тылын сутыса курбон сётон вылын Кузё-Инмарлы тылын сутӥськись курбонъёс сётон понна, Кузё-Инмарлэн законаз, кудзэ со Израильлы сӥзьыса сётӥз, мар гожтэмын, сое быдэсъян понна. 41 Соосын огазе ик Еманэз, Идифунэз но мукет быръем муртъёсты, нимын-нимын вераса пуктэмын Кузё-Инмарез данъяса улон понна, уго Солэн гажан-жалянэз пумтэм вапумъёслы. 42 Соос бордын Еманэн Идифун гумыосын, кимвалъёсын, мукет пӧртэм шудон арбериосын Инмарез данъяса улӥзы; нош Идифунлэсь пиоссэ капкаос доры пуктылӥз.


  43 Вань калык, котькудӥз аслаз корказ мынӥз; Давид корказэ бакель карыны гуртаз бертӥз.

  

  
  

  ПАРАЛИПОМЕНОН


  1-тӥ книга


  17-тӥ ЛЮКЕТ


  1 Ас корказ улыкуз, Давид Нафан пророклы шуиз: «Тани, мон кедырпулэсь пуктэм коркан улӥсько, нош Кузё-Инмарлэн сӥзён-косонэн ковчегэз балаган пушкын». 2 Соку Нафан Давидлы шуиз: «Тынад сюлмад мар вань, лэсьты, уго Инмар тонэныд».


  3 Со уе ик Нафанлы Инмар дорысь тазьы верамын вал: 4 «Мын, Мынам Давид ляльчиелы вера: ”Тазьы шуэ Кузё-Инмар: Мыным улыны корка тон уд пукты, 5 уго израиль пиосты Египетысь поттэм дырысеным та нуналозь Мон коркан ӧй улы, скинияысь скинияе, улон юртысен улон юртозь ветлӥ. 6 Вань израиль калыкен кытӥ гинэ Мон ӧй ветлы, Аслэсьтым калыкме возьманы косэм израиль судьяослы одӥг кыл ке но верай-а: ”Малы тӥ Мыным кедырпулэсь корка уд пуктӥське?” 7 Нош али Давид ляльчиелы тазьы шу: ”Тазьы шуэ Саваоф Кузё-Инмар: Мон тонэ ыж уллё пушкысь басьтӥ, тон Мынам израиль калыкелы азьвалтӥсь мед луод шуыса; 8 кытчы гинэ тон ӧд ветлы, котькытын но тонэн ӵош вал, тынад азяд вань тушмонъёстэ быдтӥ, музъем вылысь быдӟым адямиослэсь кадь нимдэ быдӟым кари; 9 Аслам израиль калыкелы улон инты дасяй, пырак ӵожелы отчы выжызэ лэзьытӥ, ас интыяз со каньылэн улоз, азьланяз кышкатыса уз ни возе, сьӧлыклэсь кышкасьтэмъёс азьло кадь сое ӝикатыса уз ни возе, 10 кызьы израиль калыкелы судьяос пуктэм дыръёсы ӝикатыса возизы; тынэсьтыд тушмонъёстэ зӥбломытӥ, тыныд ивортӥсько: Кузё-Инмар тынэсьтыд эксэй выжыдэ юнматоз.


  11 Улон нуналъёсыд пумаз вуизы ке, тон атайёсыд доры кошкод, тон бере тынад кускысьтыд потэм кидыстэ эксэй каро – со тынад пиосыд пӧлысь луоз, солэсь эксэйлыксэ юнмато. 12 Со Мыным корка пуктоз, солэсь престолзэ пумтэм вапумъёслы юнмато. 13 Мон солы атай луо, со Мыным пи луоз, со бордысь гажан-жалянме уг басьты, кызьы басьтӥ тынэсьтыд азьвыл луэмлэсь. 14 Сое мон Ас коркам, Аслам эксэйлыкам пумтэм вапумъёслы пукто, солэн престолэз пумтэм вапумъёс ӵоже юн сылоз”». 15 Ваньзэ та кылъёсты, вань адӟемзэ Нафан Давидлы шонер вераз.


  16 Давид эксэй лыктӥз но Кузё-Инмарлэн азяз султыса шуиз: «Инмаре Кузё-Инмаре, кин мон сыӵе, мар со мынам выжые, сокем монэ вылэ ӝутӥд? 17 Инмаре, Тынад син азяд со но пичи потӥз на; Аслад ляльчиедлэн выжыезлэсь азьпалзэ но ивортӥд, мон шоры быдӟым мурт шоры кадь учкиськод, Инмаре Кузё-Инмаре! 18 Ляльчидэ вылӥ карон понна Тон азьын Давид мар ватсаны быгатоз на? Тон ляльчидэ тодӥськод! 19 Кузё-Инмаре! Аслад ляльчиедлы Ас сюлэмъяд Тон вань та быдӟымлыкез лэсьтӥськод котькыӵе но быдӟымлыкез возьматон понна. 20 Кузё-Инмаре! Асьмелэн пельынымы мае гинэ ми ӧм кылэ, тодӥмы: Тыныд укшасез ӧвӧл, Тон сяна, мукет Инмар ӧвӧл. 21 Тынад Израиль калыкедлы укшасез кин вань? Со музъем вылын одӥг гинэ калык, кин доры Инмар ветлӥз сое мозмытыны, Аслыз калык карыны, быдӟым но кышкыт ужъёс лэсьтыса, Египет киулысь мозмытэм калыкедлэн азьысьтыз мукет калыкъёсты улляса, Аслэсьтыз нимзэ дано кариз. 22 Израиль калыктэ пумтэм вапумъёслы Аслыд калык карид; Тон, Кузё-Инмаре, солы Инмар луид. 23 Нош табере, Кузё-Инмаре, ляльчиед сярысь, солэн выжыез сярысь верам кылдэ пумтэм вапумъёс ӵожелы юнматы, лэсьты озьы, кызьы верад. 24 Тынад нимыд мед улоз, данэ мед потоз пумтэм вапумъёс ӵоже, тазьы мед вералозы: ”Саваоф Кузё-Инмар, Израильлэн Инмарез – Израильлы Инмар, Давид ляльчиедлэн выжыез Тынад азяд юн мед луоз”.


  25 Уго Тон, Инмаре, Ас ляльчиедлы усьтӥд, со бордысь эксэй выжы поттод шуыса, соин ик Тынад ляльчиед Тон азьын вӧсяськыны дӥсьтӥз. 26 Али но Тон, Кузё-Инмаре, Инмар, Тон ляльчиед сярысь таӵе ӟечлык верад. 27 Ляльчиедлэсь выжызэ бакель карыны кутскы ук, пумтэм вапумъёс ӵоже со Тынад азяд мед луоз шуыса. Уго Тон, Кузё-Инмаре, бакель карид ке, со пумтэм вапумъёслы бакель каремын луоз».

  

  
  

  ПАРАЛИПОМЕНОН


  1-тӥ книга


  18-тӥ ЛЮКЕТ


  1 Та бере Давид филистим калыкез вормиз, соосты зӥбломытӥз но филистим калыклэн киулысьтыз Гефез но солы тэрытскись городъёсты киултӥз. 2 Со озьы ик моав калыкез вормиз – моав калык Давидлы ляльчи луиз, солы выт тырыса улӥз.


  3 Ефрат шур дуре интыяськем эксэйлыксэ юнматыны мыныкуз, Адраазарез, Сувалэсь эксэйзэ, Давид Емафысен погыртӥз. 4 Давид солэсь сюрс ожмаськон уробооссэ, вал вылын мынӥсь сизьым сюрс ожгарчиоссэ, пыдын ожмаськись кызь сюрс ожгарчиоссэ киултӥз, вань ожмаськон уробоосты Давид сузмытӥз, соос пӧлысь сюзэ гинэ кельтӥз. 5 Дамаскысь сири ожгарчиос Адраазарлы, Сувалэн эксэезлы юрттӥськыны лыктэмзы вал, но Давид кызь кык сюрс сири ожгарчиосты погыртӥз. 6 Дамаск Сирияе Давид возьмаськись ожгарчиоссэ пуктӥз, сири калык Давидлы ляльчи луиз, солы выт тырыса улӥзы. Кузё-Инмар Давидлы котькытысен но юрттӥз, кытчы гинэ со ӧз ветлылы. 7 Адраазарлэн ляльчиосызлэсь зарни щитъёссэс Давид октӥз но Иерусалиме вайиз. 8 Нош Тивхавысь но Кунысь, Адраазарлэн городъёсысьтыз, Давид трос ыргон басьтӥз. Солэсь Соломон ыргон зарезь, ыргон юбоос но ыргон сосудъёс лэсьтӥз.


  9 Имафлэн эксэез Фой кылӥз, Давид Адраазарлэсь, Сувалэн эксэезлэсь, вань ожгарчиоссэ погыртӥз шуыса. 10 Соку со аслэсьтыз Иорам пизэ Давид эксэй доры ӟечкыланы, тау карыны ыстӥз Адраазарен ожмаськем но сое погыртэмез понна, уго Фой Адраазарен ожмаськыса улӥз, – со сьӧры зарни, азвесь, ыргон сосудъёс келяз. 11 Соосты Давид эксэй, вань калыкъёслэсь – идумей, моав, аммон, филистим, амалик калыкъёслэсь – басьтэм азвесен, зарниен огазе карыса, Кузё-Инмарлы сӥзиз. 12 Саруялэн Авесса пиез Сылало нёжалэ дас тямыс сюрс идумей пиосты погыртӥз; 13 Идумей музъеме возьмаськыны ожгарчиоссэ пуктӥз, вань идумей калык Давидлы ляльчи луиз. Давид кытчы гинэ ӧз мыны, Кузё-Инмар котькытын но солы юрттӥськиз.


  14 Быдэс Израилен Давид кивалтыса улӥз, аслаз вань калыкезлы со шонер суд лэсьтылӥз. 15 Саруялэн Иоав пиез ожгарчиосын кивалтӥз, Ахилудлэн Иосафат пиез эксэйлэсь ужъёссэ гожъясь луиз. 16 Ахитувлэн Садок пиез, Авиафарлэн Авимелех пиез священникъёс луизы, нош Суса – гожъяськись, 17 Иодайлэн Ванея пиез хелефейёслы но фелефейёслы кивалтӥсь йыр луиз, нош Давидлэн пиосыз эксэй бордын нырысь радысь адямиос луизы.

  

  
  

  ПАРАЛИПОМЕНОН


  1-тӥ книга


  19-тӥ ЛЮКЕТ


  1 Та бере аммон калыклэн Наас эксэез кулӥз, со интые солэн пиез эксэе пуксиз. 2 Соку Давид шуиз: «Нааслэн пиезлы, Аннонлы, ӟеч каро солэн атаез мыным ӟеч уж лэсьтэм понна». Давид со доры адямиоссэ ыстӥз атаез пумысен буйгатон понна. Давидлэн медоосыз Аммон музъеме, Аннон доры вуизы сое буйгатон понна. 3 Нош аммон калыклэн кивалтӥсьёсыз Аннонлы шуизы: «Оло, тон малпаськод, атайдэ гажаса, тон доры Давид буйгатӥсьёссэ ыстӥз шуыса? Солэн медоосыз тон доры ӧз лыктэ меда музъеммес чакланы, эскерыны но таркаса куштыны?» 4 Соку Аннон Давидлэсь медооссэ кутӥз но тушсэс ӵышкиз, дӥськутсэс шорияк, макес выжыозязы, вандӥз но гуртазы келяз. 5 Соос кошкизы. Та адямиос сярысь Давидлы ивор вуттэмын вал, соослэн пумитазы адямиосты ыстӥз, уго соосты туж-туж сантэмазы; эксэй шуиз: «Тушъёсты будытозь, Иерихонын улэ, собере татчы берытске».


  6 Аммон калык адӟиз, кызьы соос Давидлы кӧтвеськантэм луизы, соку Аннонэн ӵош аммон калык, сюрс талант азвесь сётыса, Месопотамияысь Сирияе, Маахалэн Сирияяз, Сувае ожмаськон уробоос, вал вылын ожмаськисьёс басьтыны ыстӥзы. 7 Куамын кык сюрс ожмаськон уробо, Маахалэн эксэез калыкеныз ӵош асьсэлы пунэмазы, соос лыктыса Медева кар азе интыяськизы. Нош аммон калык, городъёсысьтыз потыса, люкаськиз но оже потӥз.


  8 Давид та сярысь кылэм бераз Иоавез кышкасьтэм ожгарчиосын ӵош ыстӥз. 9 Аммон ожгарчиос ожмаськонэ потыны кар капка азе радэн султӥзы, нош эксэйёс лыктыса бусые нимаз султӥзы. 10 Иоав адӟиз, солы азьпалласянь но, мышласянь но ожмаськоно луоз шуыса, соку со Израильысь вань быръем ожгарчиос пӧлысь устооссэ бырйиз но сири ожгарчиослэн пумитазы султытӥз. 11 Калыклэсь мукет люкетсэ Авесса братэзлэн киулаз сётӥз, аммон калыклы пумит мед султозы шуыса. 12 Со шуиз: «Сири ожгарчиос монэ вормыны кутскизы ке, тон мыным юрттӥськы, нош аммон калык тонэ вормыны кутскиз ке, соку мон тыныд юрттӥсько. 13 Кышкасьтэм лу, асьме калык понна юн сылом, Инмармылэн городъёсыз понна но, – Кузё-Инмар мед лэсьтоз, мар Солы ярано». 14 Иоав ас бордысьтыз адямиосын ӵош сири ожгарчиосын ожмаськыны кутскиз, нош соос солэсь бызьыса пегӟыны кутскизы. 15 Аммон ожгарчиос адӟизы сири пиослэсь пегӟемзэс но Авесса братэз дорысь асьсэос но бызьыса кошкыны кутскизы, городэ кошкизы. Со виын Иоав Иерусалиме вуиз.


  16 Сири пиос адӟизы, соосты израиль пиос вормизы шуыса, соку соос адямиоссэс ыстӥзы но шур тупала кылем сири ожгарчиосты тапала выжытӥзы, Адраазарлэн ожен кивалтӥсез Совак соосын кивалтӥз. 17 Та сярысь Давидлы ивор вуттэм бере со вань израиль пиосты люказ, Иордан вамен выжиз но, сири ожгарчиос доры вуыса, соослы пумит султӥз. Давид сири пиослы пумит султӥз, соос соин ожмаськизы. 18 Сири пиос израиль пиослэсь пегӟыны кутскизы, соку Давид сири ожгарчиослэсь сизьым сюрс ожмаськон уробооссэс быдтӥз, ньыльдон сюрс пыдын ожмаськисьёссэ, ожен кивалтӥсь Совакез но вииз. 19 Адраазарлэн медоосыз адӟизы, соосты израиль ожгарчиос вормизы шуыса, соку соос Давидэн тупаса улон гожтӥзы но солы тэрытскыса улыны кутскизы. Та бӧрсьы сири калыклэн аммон калыклы юрттӥськемез ӧз ни поты.

  

  
  

  ПАРАЛИПОМЕНОН


  1-тӥ книга


  20-тӥ ЛЮКЕТ


  1 Ар ортчыса, эксэйёс оже потон вакытэ, Иоав ожгарчиоссэ поттӥз но аммон калыклэсь музъемзэ тарканы кутскиз, лыктыса Равва карез котыртӥз. Нош Давид Иерусалимын улӥз. Иоав Равваез киултэм бераз сое куашкатӥз. 2 Давид соослэн эксэйзылэсь венец изьызэ йырысьтыз басьтӥз; отын талант секта зарниез вал, со бордын дуно изъёсыз вал; сое Давидлэн йыр вылаз понӥзы. Городысь туж трос ваньбур поттӥз. 3 Нош отчы кылем калыкез поттыса, пилаен вандыса, корт дыбечен тышкаса, бадӟым пуртэн кораса виылӥз. Аммон калыклэн вань городъёсызлы Давид тазьы кариз, собере Давид вань калыкен ӵош Иерусалиме берытскиз.


  4 Та бере филистим калыкен Газерын ожмаськон кутскиз. Соку Хуша пи Совохай Рефаим выжыысь одӥгзэ, Сафез, вииз. Собере соос чус кариськизы. 5 Собере нош ик филистим калыкен ож берытскиз. Соку Иаирлэн Елханам пиез Геф карысь Голиафлэсь Лахмий братсэ вииз, кинлэн шибодыезлэн ныдыз куиськон станокысь есо зӧкта вал, 6 Гефын эшшо жугиськон потӥз на. Отын одӥг ӝужыт адями вал, солэн кияз но, пыдаз но быдэн куать чиньыез – ваньмыз кызь ньыль чиньы. Со но рефаимъёслэн выжыысьтызы потэмын. 7 Со Израиль сярысь урод кылъёс вераса улӥз, нош Давидлэн Шима пиезлэн Ионафан пиез сое вииз. 8 Таос Гефын рефаимъёслэсь вордскемъёс вал, соос Давидлэн киулаз, солэн медоосызлэн киулазы погразы.

  

  
  

  ПАРАЛИПОМЕНОН


  1-тӥ книга


  21-тӥ ЛЮКЕТ


  1 Шайтан Израиль вылэ урдскиз но Давидлэсь мылкыдзэ ӝутӥз израиль калыклэсь лыдзэ ӵотаны. 2 Давид Иоавлы но калык пӧлын кивалтӥсьёслы шуиз: «Мынэлэ, израиль калыкез лыдъялэ-ӵоталэ, Вирсавияысен кутскыса Дан музъемозь, лыдпуссэс мыным вуттэ, мон мед тодом соослэсь лыдпуссэс». 3 Иоав шуиз: «Кузё-Инмар аслэсьтыз калыксэ али кӧня вань, сое сю поллы мед йылэтоз. Кузёе, эксэй, ваньзы ик соос кузёелэн ляльчиосыз ӧвӧл-а? Малы бен тае кузёе куре? Тае Израилез янгыше уськытон понна-а?» 4 Нош эксэйлэн кылыз Иоавез вормиз. Иоав потӥз но быдэс Израилез ортчиз, собере Иерусалиме берытскиз. 5 Калыкез лыдъян-ӵотан списокез Иоав Давид кие сётӥз, ваньмыз израиль калык пӧлын одӥг миллион сю сюрс мечен ожмаськисьёс, нош иудейёслэн ньыль сю сизьымдон сюрс меч поттӥсьёссы вал. 6 Нош левитъёсты но Вениамин выжыез соос пушкы ӧз пырты, малы ке шуоно эксэй кыл Иоавлы синазькыль потӥз.


  7 Инмарлэн азяз та уж ярамон ӧй вал, Со Израилез погыртӥз. 8 Соку Давид Инмарлы шуиз: «Тазьы лэсьтыса, мон туж сьӧлыкай. Мынэсьтым, ас ляльчиедлэсь, янгышме простить кар, уго мон чик малпаськытэк та ужез лэсьтӥ». 9 Давидлэн муртэзлы, азьпалзэ адӟись Гадлы, Кузё-Инмар тазьы вераз, тазьы шуиз: 10 «Мын, Давидлы тазьы шу: ”Тазьы шуэ Кузё-Инмар: куинь пумо вӧсь карон Мон тыныд ӵектӥсько, соос пӧлысь одӥгзэ аслыд бырйы, – сое Мон тон вылэ ысто”».


  11 Гад Давид доры лыктыса шуиз: «Тазьы шуэ Кузё-Инмар: ”Бырйы аслыд: 12 яке куинь ар сютэм улон, яке куинь толэзь ӵоже тонэ тушмонъёсыд ӝикатса возёзы, тушмонъёсыдлэн мечсы тон доры вуоз; яке куинь нунал Кузё-Инмарлэн мечез но музъем вылын сьӧдчер, Кузё-Инмарлэн Кылчинэз Израильлэн вань люкетъёсаз виылоз”. Озьыен, малпаськы, монэ кылын Ыстӥсьлы мар мон вераны кулэ». 13 Соку Давид Гадлы шуиз: «Туж мыным секыт, но эсьма Кузё-Инмарлэн кияз мед сюром, уго Солэн туж бадӟым гажан-жалянэз, адямиослэн киулазы гинэ медам сюры вал».


  14 Соку Кузё-Инмар Израиль вылэ сьӧдчер лэзиз но, сизьымдон сюрс израиль калык кулӥз. 15 Инмар Кылчинэз Иерусалимез быдтыны ыстӥз. Со виылыны кутскем бере Кузё-Инмар татысь курадӟонэз адӟыса жаляз, Со виылӥсь Кылчинлы шуиз: «Тырмоз! Табере кидэ улэ лэзь». Кузё-Инмарлэн Кылчинэз со виын иевусей пилэн, Орналэн, итымезлэн вылӥяз сылӥз. 16 Давид синъёссэ вылэ ӝутӥз но инэн музъем вискын сылӥсь Кузё-Инмарлэсь Кылчинзэ адӟиз: Иерусалим вылэ урдэм, кияз кутэм мечен со сылэ; соку Давид но чурыт, бышкись дӥськутэн дӥсяськем тӧроосын ӵош ымныр вылаз уськытскиз. 17 Давид Инмарлы шуиз: «Мон ӧй косы-а калыкез лыдъяны? Мон сьӧлыкай, мон урод уж лэсьтӥ, нош та ыжъёс мар лэсьтӥзы? Инмаре Кузё-Инмаре! Тынад киыд мон вылын, атаелэн выжыез вылын мед луоз, Тынад калыкед вылын, сое быдтон вылысь медаз лу». 18 Соку Кузё-Инмарлэн Кылчинэз Гадэз Давидлы тазьы вераны косӥз: «Давид Иевусей пилэн Орналэн итымаз мед лыктоз но Кузё-Инмарлы курбон сётон мед пуктоз».


  19 Гад Кузё-Инмарлэн нимыныз вераськись мурт вал, Давид, Гадлэсь верамзэ санэ поныса, косэм интые мынӥз. 20 Орна берытскиз но Кылчинэз адӟиз, соку соин ӵош учырам ньыль пиосыз ватскизы. Орна соку чабейзэ кутса вал. 21 Давид Орна доры лыктӥз. Орна учкиз но, Давидэз адӟыса, итымысьтыз потӥз, Давидлы музъемозь ик йыбырттӥз. 22 Давид Орналы шуиз: «Итым музъемдэ сёт мыным, со вылэ мон Кузё-Инмарлы курбон сётон инты лэсьто; кӧня сылэ, сыӵе дунын сёт мыным сое, калыкез быдтон мед дугдоз». 23 Орна Давидлы шуиз: «Аслыд басьты; кузёе, эксэй, мед лэсьтоз, мар солы ярано; тани мон ошъёсме но тылын сутоно курбонлы сётӥсько, кутсаськон арбериосме пу карыны, чабейме нянь курбонлы сётӥсько; ваньзэ тае мон так сётӥсько». 24 Соку Давид эксэй Орналы шуиз: «Ӧвӧл озьы, зэмос дун тырыса, мынам тынэсьтыд басьтэм потэ, уго тынэсьтыд ваньбурдэ мон уг сёты ук Кузё-Инмарлы, дун тырытэк басьтэмез тылын сутӥськись курбонлы уг сёты ук». 25 Та инты понна Давид Орналы куать сю сӥкль зарни сётӥз. 26 Со интые Давид Кузё-Инмарлы курбон сётон инты лэсьтӥз но тылын сутӥськись, тупаса улонлы сӥзем курбонъёс сётӥз; Кузё-Инмарлы вазиськиз но, Со кылӥз, тылын сутӥськись курбон сётон ӝӧк вылэ инмысь тыл лэзиз. 27 Кузё-Инмар Кылчинлы шуиз: «Мечтэ пуртэсаз пон». 28 Со виын Давид адӟиз, Иевусей пилэн Орналэн кутсаськон итымаз Кузё-Инмар сое кылӥз шуыса, соку отысен со курбон сётӥз.


  29 Нош Моисейлэн луоё кырын лэсьтэм Кузё-Инмарлэн скинияез, тылын сутӥськись курбон сётон ӝӧк со виын Гавонысь гурезь йылын вал. 30 Отчы Инмарез утчаны мыныны Давид ӧз быгаты, малы ке шуоно Кузё-Инмарлэн Кылчинэзлэн мечезлэсь со туж кышказ.

  

  
  

  ПАРАЛИПОМЕНОН


  1-тӥ книга


  22-тӥ ЛЮКЕТ


  1 Соку Давид шуиз: «Тани Инмарлэн Кузё-Инмарлэн коркаез, тани Израильлэн тылын сутӥськись курбон сётон ӝӧкез».


  2 Давид Израиль музъемын улӥсь лыктэм калыкез люканы косӥз, Инмар корка пуктон понна изъёс вӧлыны из вӧлӥсьёсты пуктӥз. 3 Капка ӧсъёсты юнматыны Давид кортӵогъёслы трос корт дасяз, трос, весэн мертамтэ ыргон дасяз, 4 Сӥдонын, Тирын улӥсьёс Давидлы лыдъянтэм трос кедырпу коръёс вайизы. 5 Давид шуиз: «Соломон пие пинал на, кужымтэм, нош Кузё-Инмарлы пуктоно корка бадӟым, учкымон, данъяськыны ярамон, вань музъемъёслы синмаськыны ярамон луыны кулэ: озьыен, солы мон дасяны кутско». Давид кулытозяз трос дасяз.


  6 Соломон пизэ ӧтиз но солы Израильлэн Инмарезлы Кузё-Инмарлы корка пуктыны косӥз. 7 Давид Соломонлы шуиз: «Пие! Инмарелэн Кузё-Инмарлэн нимызлы сӥзем корка пуктон мынам сюлмам улӥз, 8 но мыным Кузё-Инмар дорысь тазьы верамын вал: ”Тон бадӟымесь ожъёс нуид, трос вир кисьтӥд; тыныд уг яра Мынам нимылы сӥзем корка пуктыны, малы ке шуоно Мынам азям, музъем вылэ тон трос вир кисьтӥд. 9 Тани, тынад пиед вордскоз: со тупаса улӥсь мурт луоз; котыраз улӥсь тушмонъёслэсь каньылэн улон Мон солы сёто: соин ик солэн нимыз Соломон луоз. Солэн улон нуналъёсаз Израильлы тупаса улон, каньыллык сёто. 10 Мынам нимылы сӥзем корка со пуктоз, со Мыным пи луоз, нош Мон солы атай, Израилен кивалтыны эксэй престолэз дауръёслы юнмато”.


  11 Пие! Кузё-Инмар тонэ медаз кушты, тынад азинлыкед мед луоз, Инмаредлы Кузё-Инмарлы корка мед пуктод, кызьы Со тон сярысь вераз. 12 Кузё-Инмар тыныд валан, визьлык мед сётоз, Израильлы тонэ кузёе мед пуктоз, Инмаредлэсь Кузё-Инмарлэсь законзэ кабыл басьтыса ул. 13 Соку тынад азинлыкед луоз, быдэсъяны тыршид ке Кузё-Инмарлэсь Моисей пыр Израильлы сётэм пуктон-косонъёссэ, законъёссэ. Кышкасьтэм, юн лу, эн кышка, эн ӝожъяськы. 14 Ачим начар луыса вылысь Кузё-Инмарлы корка пуктыны дасяй сю сюрс талант зарни, сюрс пол сюрс талант азвесь, нош ыргонэз но кортэз весэн мертаны луонтэм, малы ке шуоно соос туж трос; пу но, изъёс но мон дасяй, нош тон та вӧзы ватса на. 15 Тынад трос ужасьёсыд, из вӧлӥсьёсыд, вандылӥсьёсыд, тӥрен ужасьёсыд, пӧртэм ужъёс быдэсъяны кибашлыосыд вань; 16 зарни, азвесь но ыргон, корт лыдъянтэм трос: кутскы но лэсьты, Кузё-Инмар тонэныд огазьын луоз».


  17 Израильысь вань кивалтӥсьёслы Давид косон сётӥз – солэн пиезлы, Соломонлы, мед юрттозы: 18 «Асьмелэн Инмармы Кузё-Инмар тӥледын ӧвӧл-а? Котыр ласянь Со тӥледлы каньыллык сётӥз, уго Со мынам киулам сётӥз та музъемын улӥсьёсты, Кузё-Инмарлы, Солэн калыкезлы та музъем тэрытскыса улыны кутскиз. 19 Озьыен, сюлэмдэс, лулдэс Инмардэс Кузё-Инмарез утчан пала берыктэ. Султэлэ но Инмарлы Кузё-Инмарлы сӥзем вӧсяськон инты пуктэ, отчы Кузё-Инмарлэн нимызлы сӥзем корка, Кузё-Инмарлэсь сӥзён ковчегзэ, вӧсяськон сосудъёсты вае».

  

  
  

  ПАРАЛИПОМЕНОН


  1-тӥ книга


  23-тӥ ЛЮКЕТ


  1 Давид пересьмем бераз, улыса жадем бераз, Израильлы эксэе Соломон пизэ пуктӥз. 2 Израильысь кивалтӥсьёсты, священникъёсты, левитъёсты люказ но 3 куамын ареслэсь ортчем левитъёсты лыдъязы, соослэн лыдзы, одӥгзэ но кельтытэк лыдъяса, куамын тямыс сюрс вал. 4 Кузё-Инмарлэн корказ ужаны соос пӧлысь кызь ньыль сюрс мурт быръемын вал, подъясьёс но судьяос куать сюрс мурт, 5 ньыль сюрс мурт капка возьмасьёс, ньыль сюрс мурт Кузё-Инмарлэсь нимзэ данъяны солэн лэсьтэм крезьгур шудонъёсыныз шудӥсьёс.


  6 Давид Левийлэн Гирсон, Кааф, Мерари пиосызлы – соослэн выжызылы – служба нуыны черод тупатӥз. 7 Гирсон пиос пӧлысь Лаеданэз, Шимеез бырйиз. 8 Лаеданлэн куинь пиосыз вал: Иехиил, Зефам но Иоиль. Иехиил кивалтӥсь йыр луиз. 9 Шимейлэн куинь пиосыз вал: Шиломиф, Хазиил но Гаран; соос Лаедан выжылы кивалтӥсь йыръёс луизы. 10 Шимейлэн эшшо ньыль пиосыз вал на: Иахаф, Зӥза, Иеуш но Берия. 11 Иахаф кивалтӥсь йырзы вал, Зӥза со бӧрсьы мынӥз. Иеушлэн но Бериялэн трос нылпиоссы ӧй вал, соин ик соос атайзылэн юртаз одӥг радын-ӵотын вал. 12 Каафлэн ньыль пиосыз вал: Амрам, Ицгар, Хеврон но Озиил.


  13 Амрамлэн пиосыз: Аарон но Моисей. Аарон Святойлэсь но Святое служить карыны пуктон понна, со ачиз, пиосыз но, Кузё-Инмарлэн азяз ческыт зын ӵындытон понна, Солы ужан-тырон понна, пумтэм вапумъёс ӵожелы Солэн нимыныз бакель карон понна висъямын вал. 14 Нош Моисей, Инмар адями, солэн пиосыз но Левий выжые гожтэмын. 15 Моисейлэн пиосыз: Гирсон но Елиезер. 16 Гирсонлэн пиосыз: нырысетӥез Шевуил. 17 Елиезерлэн пиосыз: нырысетӥез Рехавия, Елиезерлэн мукет пиосыз ӧй вал, нош Рехавиялэн туж трос пиосыз вал. 18 Ицгарлэн пиосыз: нырысетӥез Шеломиф. 19 Хевронлэн пиосыз: нырысетӥез Иерия, кыкетӥез Амария, куинетӥез Иахазиил, ньылетӥез Иекамам. 20 Озииллэн пиосыз: нырысетӥез Миха, кыкетӥез Ишшия.


  21 Мерарилэн пиосыз: Махли но Муши, Махлилэн пиосыз: Елеазар но Кис. 22 Елеазар кулӥз, но солэн пиосыз ӧй вал, нылъёсыз гинэ вал; соосты Кислэн пиосыз, соослэн братъёссы, кышнолы басьтӥзы. 23 Мушилэн пиосыз: Махли, Едер но Иремоф куиньназы.


  24 Тани Левийлэн пиосыз, атайёссылэн выжыоссыя, семьяослэн кузёоссы, ваньзэс, одӥгтэм, нимын-нимын лыдъяса, – соос Кузё-Инмарлэн корказ, кызь арескысен кутскыса бадӟым арескозь, службаос ортчытъязы. 25 Уго Давид шуиз: «Израильлэн Инмарез Кузё-Инмар Ас калыкезлы каньыллык сётӥз но сое Иерусалиме пумтэм вапумъёслы улыны интыяз, 26 вӧсяськон скинияез но отын служить карон понна пӧртэм арбериосты левитъёслы нуллыны кулэ ӧй ни вал».


  27 Соин ик, Давидлэн берпум косонъёсызъя, левитъёс лыдъямын кызь аресысен кутскыса бадӟым арескозь, 28 соос Аарон пиос бордын мед луозы Кузё-Инмарлэн корказ служить карон понна, азбаръёсаз но, бӧльмыосаз но, быдэс вӧсяськон интыын чылкытлыкез утён понна, Кузё-Инмарлэн корказ пӧртэм службаосты ортчытъян понна, 29 курбон няньёсты чаклан понна, чабей пызез нянен курбон сётон понна, чырсатымтэ уднянез, пыжем сиёнэз, кебатэм сиёнэз чаклан понна, вань мертэтъёсты, весъёсты чакласа улон понна пуктэмын, 30 ӵукналы быдэ Кузё-Инмарез данъяны, ушъяны султытон понна, озьы ик ӝытъёсы но, 31 Кузё-Инмарлы тылын сутӥськись курбонъёс ӝутыку, субботаосы, выль толэзь потыку, праздникъёсы, кызьы соос сярысь гожтэмын, лыдзыя сомында Кузё-Инмар азьын ялан луыны кулэ вал, 32 мед утёзы сӥзён-косонэн скинияез, вӧсяськон интыез, Ааронлэсь пиоссэ, асьсэлэсь агай-вынъёссэс, Кузё-Инмарлэн корказ службаос ортчыку.

  

  
  

  ПАРАЛИПОМЕНОН


  1-тӥ книга


  24-тӥ ЛЮКЕТ


  1 Тани Аарон выжыез служба нуыны интыян: Ааронлэн Надав, Авиуд, Елеазар но Ифамар пиосыз вал. 2 Надав но Авиуд атайзылэсь азьлогес кулӥзы, нош пиоссы соослэн ӧй вал, соин ик священник луыса служить каризы Елеазарен Ифамар.


  3 Соосты Давид интыяз – Елеазарлэн пиосыз пӧлысь Садокез, Ифамарлэн пиосыз пӧлысь Ахимелехез, черодэн-черодэн служить карыны пуктӥз. 4 Елеазарлэн пиосыз пӧлысь, Ифамарлэн пиосыныз ӵошатыса, тросгес кивалтӥсь йыръёс сюризы. Со соосты тазьы интыяз: Елеазарлэн пиосыз пӧлын дас куать семьяослэн кузёоссы вал, нош Ифамарлэн пиосыз пӧлын – тямыс. 5 Соосты пус чӧлтыса люкылӥз, вӧсяськон интыын, Инмар азьын вылӥ ужась-тыршисьёс Елеазар пиос, Ифамар пиос пӧлысь потэм адямиос вал. 6 Соосты гожъяз Нафанаиллэн Шемаия пиез, левитъёс пӧлысь потэм подъясь, эксэйлэн, кивалтӥсьёслэн, Садок священниклэн, Авиафарлэн Ахимелех пиез азьын, священникъёслэн, левитъёслэн выжыоссылэн йыръёссы азьын: пус чӧлтыса быръемын вал Елеазар выжыысь одӥгез семья, собере ишкалтӥз Ифамар выжыысь семья.


  7 Нырысетӥ пус сюриз Иегоиаривлы, кыкетӥез Иедаиялы, 8 куинетӥез Харимлы, ньылетӥез Сеоримлы, 9 витетӥез Малхийлы, куатетӥез Мияминлы, 10 сизьыметӥез Гаккоцлы, тямысэтӥез Авиялы, 11 укмысэтӥез Иешуйлы, дасэтӥез Шеханиялы, 12 дас одӥгетӥез Елиашивлы, дас кыкетӥез Иакимлы, 13 дас куинетӥез Хушайлы, дас ньылетӥез Иешевавлы, 14 дас витетӥез Вилгалы, дас куатетӥез Имерлы, 15 дас сизьыметӥез Хезирлы, дас тямысэтӥез Гапицецлы, 16 дас укмысэтӥез Петахиялы, кызетӥез Иезекиильлы, 17 кызь одӥгетӥез Иахинлы, кызь кыкетӥез Гамуллы, 18 кызь куинетӥез Делаиялы, кызь ньылетӥез Маазиялы. 19 Тани соослэн ужан-тыршонзылэн черодэз, кызьы соослы Кузё-Инмарлэн корказ ветлыны кулэ, Аарон атайзы пыр пуктон-косонъя, кызьы солы Израильлэн Инмарез Кузё-Инмар косон сётӥз.


  20 Левийлэсь мукет пиоссэ служба нуыны интыян: Амрамлэн пиосыз пӧлысь Шуваил; Шуваиллэн пиосыз пӧлысь Иедия; 21 Рехавиялэсь: Рехавиялэн пиосыз пӧлысь Ишшия кивалтӥсь йыр луиз. 22 Ицгарлэсь Шеломоф, Шеломофлэн пиосыз пӧлысь Иахав; 23 Хевронлэн пиосыз пӧлысь: нырысетӥез – Иерия, кыкетӥез – Амария, куинетӥез – Иахазиил, ньылетӥез – Иекамам. 24 Озииллэн пиосыз пӧлысь Миха; Михалэн пиосыз пӧлысь Шамир. 25 Михалэн братэз Ишшия; Ишшиялэн пиосыз пӧлысь Захария. 26 Мерарилэн пиосыз Махли но Муши; Иаазиялэн пиосыз пӧлысь Бено. 27 Мерарилэн пиосыз пӧлысь Иаазиялэн пиосыз: Бено но Шогам, Заккур, Иври. 28 Махлилэн пиез Елеазар; Елеазарлэн пиосыз ӧй вал. 29 Кислэн: Кислэн пиосыз пӧлысь Иерахмиил; 30 Мушилэн пиосыз Махли, Едер но Иеримоф. Та левитъёслэн выжыен-выжыен служба нуыны интыям-радъям пиоссы.


  31 Асьсэлэн агай-вынъёссы, Ааронлэн пиоссы кадь ик, соос но Давид эксэй, Садок но Ахимелех азьын, священникъёслэн, левитъёслэн семьяоссылэн кузёоссы азьын пус чӧлтылӥзы: семьяослэн кузёоссы покчи вынъёсынызы ӵош, оградын пус чӧлтӥзы.

  

  
  

  ПАРАЛИПОМЕНОН


  1-тӥ книга


  25-тӥ ЛЮКЕТ


  1 Давид но ожгарчиослэн кивалтӥсьёссы Асафлэсь, Еманлэсь, Идифунлэсь пиоссэс служить карыны пуктӥзы, соос цитраосын, псалтирьёсын, кимвалъёсын шудыса тодытылӥзы; храме ужаны-тыршыны пыртэмын вал соос; 2 Асафлэн пиосыз пӧлысь храмын ужаны-тыршыны пуктэмын вал: Заккур, Иосиф, Нефания но Ашарела, Асафлэн пиосыз, Асафлэн кивалтэм улсаз, со эксэйлэн косэмезъя шудӥз. 3 Идифун бордысь – солэн пиосыз: Гедалия, Цери, Исаия, [Семей,] Хашавия но Маттафия, куать мурт, атайзылэн, Идифунлэн, кивалтэм улсаз, цитраен Кузё-Инмарез данъяса, ушъяса шудӥсь. 4 Еман бордысь – солэн пиосыз: Буккия, Матфания, Озиил, Шевуил, Иеримоф, Ханания, Ханани, Елиафа, Гиддалти, Ромамти-Езер, Иошбекаша, Маллофи, Гофир но Махазиоф. 5 Ваньзы таос Еманлэн, эксэйлэн азьпалзэ адӟись муртлэн, пиосыз, Инмарлэн кылызъя, солэсь данлыксэ ӝутон понна Инмар Еманлы дас ньыль пи но куинь ныл сётӥз. 6 Атайзылэн кивалтэм улсаз ваньзы соос Кузё-Инмарлэн корказ кимвалъёсын, псалтирьёсын, цитраосын шудыса кырӟазы, Инмарлэн корказ служба мыныку, эксэйлэн яке Асафлэн, Идифунлэн, Еманлэн косэмзыя. 7 Кузё-Инмар азьын кырӟаны дышетэмъёс, ваньзы та ужез тодӥсьёс агай-вынъёсынызы ӵош кык сю тямыстон тямыс мурт вал.


  8 Служить карыны черод басьтон понна пус чӧлтӥзы, покчиез бадӟыменыз ӵош, дышетӥсьёс дышетскисьёсын ӵош. 9 Нырысетӥ пус Асаф выжыысь Иосифлы усиз; кыкетӥ пус Гедалиялы усиз, солэн пиосызлы, агай-вынъёсызлы: соос дас кык мурт вал; 10 куинетӥез пус Заккурлы усиз, солэн пиосызлы, агай-вынъёсызлы: соос дас кык мурт вал; 11 ньылетӥез пус Ицрийлы усиз, солэн пиосызлы, агай-вынъёсызлы: соос дас кык мурт вал; 12 витетӥез пус Нефаниялы усиз, солэн пиосызлы, агай-вынъёсызлы: соос дас кык мурт вал; 13 куатетӥез пус Буккиялы усиз, солэн пиосызлы, агай-вынъёсызлы: соос дас кык мурт вал; 14 сизьыметӥез пус Иесарелалы усиз, солэн пиосызлы, агай-вынъёсызлы: соос дас кык мурт вал; 15 тямысэтӥез пус Исаиялы усиз, солэн пиосызлы, агай-вынъёсызлы: соос дас кык мурт вал; 16 укмысэтӥез пус Матфаниялы усиз, солэн пиосызлы, агай-вынъёсызлы: соос дас кык мурт вал; 17 дасэтӥез пус Шимейлы усиз, солэн пиосызлы, агай-вынъёсызлы: соос дас кык мурт вал; 18 дас одӥгетӥез пус Азарииллы усиз, солэн пиосызлы, агай-вынъёсызлы: соос дас кык мурт вал; 19 дас кыкетӥез пус Хашавиялы усиз, солэн пиосызлы, агай-вынъёсызлы: соос дас кык мурт вал; 20 дас куинетӥез пус Шуваиллы усиз, солэн пиосызлы, агай-вынъёсызлы: соос дас кык мурт вал; 21 дас ньылетӥез пус Маттафиялы усиз, солэн пиосызлы, агай-вынъёсызлы: соос дас кык мурт вал; 22 дас витетӥез пус Иеримофлы усиз, солэн пиосызлы, агай-вынъёсызлы: соос дас кык мурт вал; 23 дас куатетӥез пус Хананиялы усиз, солэн пиосызлы, агай-вынъёсызлы: соос дас кык мурт вал; 24 дас сизьыметӥез пус Иошбекашалы усиз, солэн пиосызлы, агай-вынъёсызлы: соос дас кык мурт вал; 25 дас тямысэтӥез пус Хананилы усиз, солэн пиосызлы, агай-вынъёсызлы: соос дас кык мурт вал; 26 дас укмысэтӥез пус Маллофийлы усиз, солэн пиосызлы, агай-вынъёсызлы: соос дас кык мурт вал; 27 кызетӥез пус Елиафалы усиз, солэн пиосызлы, агай-вынъёсызлы: соос дас кык мурт вал; 28 кызь одӥгетӥез пус Гофирлы усиз, солэн пиосызлы, агай-вынъёсызлы: соос дас кык мурт вал; 29 кызь кыкетӥез пус Гиддалтийлы усиз, солэн пиосызлы, агай-вынъёсызлы: соос дас кык мурт вал; 30 кызь куинетӥез пус Махазиофлы усиз, солэн пиосызлы, агай-вынъёсызлы: соос дас кык мурт вал; 31 кызь ньылетӥез пус Ромамти-Езерлы усиз, солэн пиосызлы, агай-вынъёсызлы: соос дас кык мурт вал.

  

  
  

  ПАРАЛИПОМЕНОН


  1-тӥ книга


  26-тӥ ЛЮКЕТ


  1 Тани капка возьмасьёсты пуктылон: Корей выжыысь: Мешелемия, Корейлэн пиез, Асаф пиос пӧлысь. 2 Мешелемиялэн пиосыз: нырысь вордскемез Захария, кыкетӥез Иедиаил, куинетӥез Зевадия, ньылетӥез Иафниил, 3 витетӥез Елам, куатетӥез Иегоханан, сизьыметӥез Елиегоэнай. 4 Овед-Едомлэн пиосыз: нырысь вордскемез Шемаия, кыкетӥез Иегозавад, куинетӥез Иоах, ньылетӥез Сахар, витетӥез Нафанаил, 5 куатетӥез Аммиил, сизьыметӥез Иссахар, тямысэтӥез Пеульфай, малы ке шуоно Инмар сое бакель кариз. 6 Солэн Шемаия пиезлэн но пиосыз вордӥськизы, ас выжыязы кузёйыр луисьёс, уго соос кужмо адямиос вал. 7 Шемаиялэн пиосыз: Офни, Рефаил, Овед но Елзавад, солэн агай-вынъёсыз, кужмо адямиос, Елия, Семахия [но Иеваком]. 8 Ваньзы соос Овед-Едомлэн пиосыз пӧлысь, соос асьсэос но, нылпиоссы но, агай-вынъёссы но тыршисесь, ужаны быгатӥсесь вал: соос Овед-Едомлэн куатьтон кык кузя вал. 9 Мешелемиялэн пиосыз, агай-вынъёсыз, быгатӥсь муртъёс, дас тямыс мурт. 10 Хосалэн, Мерарилэн пиосыз пӧлысь, пиосыз: Шимри йыр, со нырысь вордскем пи ке но ӧй вал, нош атаез сое йыр карыса пуктӥз. 11 Кыкетӥез Хелкия, куинетӥез Тевалия, ньылетӥез Захария; Хосалэн вань пиосыз но агай-вынъёсыз дас куинь кузя.


  12 Тани капка возьмасьёсты семья кузёосъя люкылон – агай-вынъёсынызы валче Кузё-Инмарлэн корказ ужаны-тыршыны быгатӥсьёс. 13 Капкалы быдэ, семьяен-семьяен, пичиез но, бадӟымез но пус чӧлтӥзы. 14 Шундыӝужан пала пус Шелемиялы усиз; солэн Захария пиезлы, визьмо визь-нод сётӥсьлы пус чӧлтӥзы но солы уйпала пус усиз; 15 Овед-Едомлы лымшор пала, нош солэн пиосызлы кеносъёс вӧзы. 16 Шупимен Хосалы шундыпуксён пала, Шаллехет капка доры, отысен сюрес вылэ тубе, возьмаськисьёс ог-огзылы ваче пумитын сыло. 17 Нуналлы быдэ шундыӝужан палан куать ӵошен левитъёс сыло, уйпалан – ньыль ӵошен, лымшорын – ньыль ӵошен, нош кеносъёс дорын кык ӵошен сыло. 18 Храм бӧльмылэн шундыпуксён палаз сюрес вылын – ньыль ӵошен, нош бӧльмы вӧзын – кык ӵошен. 19 Тани Корейлэсь но Мерарилэсь пиоссэс, капка возьмасьёсты, интыян.


  20 Нош левитъёс, соослэн агай-вынъёссы, Инмар коркась ваньбур возёнэз но Инмарлы сӥзем арбериосты возён комнатаосты возьмаса-чакласа улӥзы. 21 Герсонлэн Лаедан пиезлэн пиосыз – Лаедан бордысен кутскыса, семьяослэн кузёоссы Герсон пи Лаедан бордысен: Иехиил. 22 Иехииллэн пиосыз Зефам но Иоиль, солэн братэз, Кузё-Инмарлэн коркасьтыз ваньбур возён комнатаосты чакласа улӥзы. 23 Амрамлэн, Ицгарлэн, Хевронлэн, Озииллэн выжыысьтыз пиосын ӵош. 24 Моисейлэн Гирсон пиезлэн Шевуил пиез ваньбур возён комнатаосты чакласьёслэн йырзы вал. 25 Солэн Елиезер братэзлэн пиез Рехавия, Рехавиялэн Исаия пиез вал, Исаиялэн пиез Иорам, Иорамлэн пиез Зӥхрий, Зӥхрийлэн пиез Шеломиф. 26 Шеломиф агай-вынъёсыныз ӵош Инмарлы сӥзем арбериосты возён вань комнатаосты чакласа улӥзы. Давид, семьяослэн кузёоссы, сюрс ожгарчиосын кивалтӥсьёс, сю ожгарчиосын кивалтӥсьёс, ожгарчиослэн азьвалтӥсьёссы со арбериосты храмлы сӥзьыса сётӥзы. 27 Ожъёс дыръя басьтэм, киултэм ваньбурзылэсь оглюкетсэ соос Кузё-Инмарлэсь корказэ утён-возёнлы сётӥзы. 28 Ваньзэ, мае сӥзиз Самуил пророк, Кислэн Саул пиез, Нирлэн Авенир пиез, Саруялэн Иоав пиез, вань сӥзем арбериос Шеломифлэн но солэн агай-вынъёсызлэн киязы вал.


  29 Ицгарлэн выжыысьтыз Хенания но солэн пиосыз израиль калык понна подъясь, судья луыса ужаны-тыршыны пуктэмын вал.


  30 Хеврон выжыысь Хашавия но солэн агай-вынъёсыз, кышкасьтэм адямиос, сюрс сизьым сю мурт, Израилез Иордан тупаласен, шундыпуксён паласен чакласа улӥзы, Кузё-Инмарлы пӧртэм пумо ужан-тыршонъёсын, эксэй службаын но. 31 Иерия Хеврон выжыын хеврон пиослэн йырзы вал, соослэн выжыоссылы, семьяоссылы йыр вал. Давид ньыльдонэтӥ арзэ эксэйын пукыку, соосты лыдъязы-ӵотазы, Галаадысь Иазер карын соос пӧлысь кышкасьтэм адямиос шедьтэмын. 32 Солэн агай-вынъёсыз, кык сюрс сизьым сю быгатӥсь муртъёс, семьяослэн кузёоссы вал. Давид эксэй соосты Рувим но Гад выжыослы, Манассиялэн ӝыны люкетэзлы Инмарлы вань ужан-тыршонъёсын, эксэйлы ужанын кивалтӥсь карыса пуктӥз.

  

  
  

  ПАРАЛИПОМЕНОН


  1-тӥ книга


  27-тӥ ЛЮКЕТ


  1 Тани лыдзыя Израиль пиос, семьяослэн йыръёссы, сюрс ожгарчиосын кивалтӥсьёс, сю ожгарчиосын кивалтӥсьёс, мукет кивалтӥсьёс. Соос армиялэн оглюкетэныз, толэзьлы быдэ лыктыса, эксэйлэсь вань ужъёссэ быдэсъязы, солы ужаса-тыршыса улӥзы, собере кошкылӥзы. Быдэс ар ӵоже, вань толэзьёсы соос озьы карылӥзы. Котькуд люкетын (отрядын) быдэн кызь ньыль сюрс мурт вал. 2 Нырысетӥ толэзе нырысетӥ люкетэн кивалтӥз Завдииллэн Иашовам пиез; солэн люкетаз (отрядаз) кызь ньыль сюрс мурт; 3 со Фарес пиос пӧлысь потэмын, нырысетӥ толэзе ожен вань кивалтӥсьёслы со йыр вал. 4 Кыкетӥ отрядэн кыкетӥ толэзе кивалтӥз Ахохи выжыысь Додай; солэн отрядаз Миклоф покчи эксэй вал, солэн люкетаз кызь ньыль сюрс мурт. 5 Куинетӥ толэзьлы куинетӥ отрядэн кивалтӥсь йыр луиз Иодай священниклэн Ванея пиез, солэн отрядаз кызь ньыль сюрс мурт; 6 та Ванея куамын кышкасьтэмъёс пӧлысь одӥгез, соослэн йырзы, солэн отрядаз Аммизавад пиез вал. 7 Ньылетӥ толэзьлы ньылетӥ отрядэн кивалтӥсе пуксиз Иоавлэн братэз Асаил, со бере кивалтӥсе пуксиз солэн Завадия пиез, солэн отрядаз кызь ньыль сюрс мурт. 8 Витетӥ толэзьлы витетӥ отрядэн кивалтӥсе пуксиз Израх пи Шамгуф – покчи эксэй, солэн отрядаз кызь ньыль сюрс мурт вал. 9 Куатетӥ толэзьлы куатетӥ отрядэн кивалтӥсе пуксиз Иккешлэн пиез Ира, Фекоя пи, солэн отрядаз кызь ньыль сюрс мурт. 10 Сизьыметӥ толэзьлы сизьыметӥ отрядэн кивалтӥсе пуксиз Пелон пи Хелец, Ефрем пиос пӧлысь потэм мурт, солэн отрядаз кызь ньыль сюрс мурт. 11 Тямысэтӥ толэзьлы тямысэтӥ отрядэн кивалтӥсе пуксиз Зара выжыысь Хуша пи Совохай, солэн отрядаз кызь ньыль сюрс мурт. 12 Укмысэтӥ толэзьлы укмысэтӥ отрядэн кивалтӥсе пуксиз Вениамин пиос пӧлысь потэм Анафоф пи Евиезер, солэн отрядаз кызь ньыль сюрс мурт. 13 Дасэтӥ толэзьлы дасэтӥ отрядэн кивалтӥсе пуксиз Нетофаф пи Магарай, Зара выжыысь мурт, солэн отрядаз кызь ньыль сюрс мурт. 14 Дас одӥгетӥ толэзьлы дас одӥгетӥ отрядэн кивалтӥсе пуксиз Пирафон пи Ванея, со Ефрем пиос пӧлысь, солэн отрядаз кызь ньыль сюрс мурт. 15 Дас кыкетӥ толэзьлы дас кыкетӥ отрядэн кивалтӥсе пуксиз Нетофаф пи Хелдай, со Гофониил пиос пӧлысь, солэн отрядаз кызь ньыль сюрс мурт.


  16 Израиль выжыослэн-улыослэн кивалтӥсьёссы: Рувим пиослэн кивалтӥсь йырзы Елиезер вал, Зӥхрилэн пиез; Симеон пиослэн – Сафатия, Маахалэн пиез; 17 Левий пиослэн – Хашавия, Кемуиллэн пиез; Ааронлэн – Садок; 18 Иудалэн – Елиав, Давидлэн агай-вынъёсыз пӧлысь; Иссахарлэн – Омри, Михаиллэн пиез; 19 Завулонлэн – Ишмаия, Овадиялэн пиез; Неффалимлэн – Иеримоф, Азрииллэн пиез; 20 Ефрем пиослэн – Осия, Азазиялэн пиез; Манассиялэн ӝыны выжыезлэн – Иоиль, Федаиялэн пиез; 21 Манассиялэн Галаадысь ӝыны выжыезлэн – Иддо, Захариялэн пиез; Вениамин пиослэн – Иаасиил, Авенирлэн пиез; 22 Дан пиослэн – Азариил, Иерохамлэн пиез. Тани та Израиль выжыослэн азьвалтӥсьёссы.


  23 Кинлы кызь яке солэсь ӧжытгес арес вал, Давид сыӵеосты ӧз лыдъя, малы ке шуоно Кузё-Инмар шуиз, Со Израиль калыкез инмысь кизили мында кароз. 24 Саруялэн Иоав пиез лыдъян-ӵотан ортчытыны кутскем вал, но ӧз йылпумъя. Со понна Инмар Израильлы вожзэ поттӥз, со лыдъян-ӵотан Давидлэн история гожъян книгаяз ӧз пыры.


  25 Эксэй ваньбурез чакласа-утьыса возиз Адииллэн Азмавеф пиез, нош бусыысь, городъёсысь, гуртъёсысь, каланчаосын возиськись ваньбурез чакласа-утьыса улӥз Уззиялэн Ионафан пиез; 26 бусы ужъёсын, гырон-кизён ужъёсын вырисьёсын кивалтӥз Езрий, Хелувлэн пиез; 27 виноград бакчаосты чакласа-утьыса улӥз Шимей, Рама карысь мурт, нош виноград бакчаысь вина запасэз чаклась-утись вал Шефамысь Завдий; 28 нёжалын вӧйпуосты, смоквапуосты чакласа-утьыса улӥз Гедер пи Баал-Ханан, нош пу вӧй запасэн кузёяськиз Иоас; 29 Шаронын сюро таза пудоез чакласа-утьыса улӥз Шарон пи Шитрай, нош нёжалъёсын пудо-животэз чаклась-утись вал Адлайлэн Шафат пиез; 30 верблюдъёсын кузёяськиз Исмаил пи Овил; ишакъёсын – Мерониф пи Иехдия; 31 ыж, кеч уллёосын кузёяськиз Агарь выжыысь потэм пи Иазиз. Ваньзы соос Давидлэн юртаз ваньбурен кивалтӥсьёс вал;


  32 Ионафан, Давидлэн агаез, визь-нод сётӥсь, визьлыко, подъясь вал, Иехиил, Хахмонийлэн пиез, эксэй пиосты утьыса-чакласа улӥз; 33 Ахитофел эксэйлэн визь-нод сётӥсез вал; Архи пи Хусий эксэйлэн эшез вал; 34 Ахитофел бере Ванеялэн Иодай пиез но Авиафар эксэйлы визь-нод сётӥсьёс вал, нош Иоав эксэй дорын ожгарчиосын кивалтыса улӥз.

  

  
  

  ПАРАЛИПОМЕНОН


  1-тӥ книга


  28-тӥ ЛЮКЕТ


  1 Давид Иерусалиме израиль калыклэсь вань азьвалтӥсьёссэ, выжыослэсь тӧрооссэс, отрядъёслэсь кивалтӥсьёссэс, эксэйлы ужась-тыршисьёсты, сюрс ожгарчиосын, сю ожгарчиосын кивалтӥсьёсты, быдэс эксэй юртэз утись-чакласьёсты, эксэйлэсь пудооссэ возьмасьёсты, эксэйлэсь нылпиоссэ утись-чаклась евнухъёсты, ож ужен кивалтӥсьёсты, вань кышкасьтэм пиосмуртъёсты люказ. 2 Давид эксэй пыд йылаз султыса шуиз: «Агай-вынъёсы, калыке, кылзэ монэ! Мынам сюлмам вал Инмармылэн пыд выжыяз Кузё-Инмарлэн сӥзён-косонэныз ковчегез возён корка пуктыны, мар кулэ пуктӥськыку, мон сое дасяй. 3 Нош Инмар мыным шуиз: ”Мынам нимылы сӥзем корка эн пукты, малы ке шуоно тон ожмаськись, вир кисьтӥсь адями”. 4 Озьы ке но Израильлэн Инмарез Кузё-Инмар мынам атаелэн быдэс выжыысьтыз монэ бырйиз, пумтэм вапумъёс ӵоже Израильлы эксэй мед луом шуыса, малы ке шуоно Иудаез Со кивалтӥсьлы бырйиз, нош Иудалэн выжыысьтыз, мынам атаелэсь выжызэ бырйиз, нош мынам атаелэн пиосыз пӧлысь быдэс Израильлы эксэе пуктыны мыным ӟеч эриксэ возьматӥз, 5 нош мынам вань пиосы пӧлысь, – трос пиос сётӥз мыным Кузё-Инмар, – Со бырйиз Соломонэз, мынэсьтым пиме, Кузё-Инмарлэн Израильлы сётэм эксэйлыкезлэн пукон вылаз пукыны, 6 собере мыным шуиз: ”Соломон, тынад пиед, Мынэсьтым коркаме пуктоз, азбаръёсме но, уго Мон сое Аслым пилы бырйи, Мон солы атай луо, 7 туннэ нуналозь кадь Мынэсьтым курон-косонъёсме, пуктон-косонъёсме юн утьыса возиз ке, солэсь эксэйлыксэ пумтэм вапумъёслы юнмато”.


  8 Нош али быдэс Израильлэн, Кузё-Инмарлэн люкам калыкезлэн, син азяз, Инмармылэн пеляз кылӥськымон верасько: уте, быдэсъялэ Инмардылэсь, Кузё-Инмарлэсь вань курон-косонъёссэ та ӟеч музъемез киулады возьыны мед быгатоды, асьтэ бере сое пумтэм вапумъёс ӵожелы асьтэлэн нылпиостылы люкетлы кельтыны мед быгатоды. 9 Тон но, Соломон, мынам пие, тод атаедлэсь Инмарзэ, вань сюлмыныд, мылкыдыныд солы ужаса-тыршыса ул, уго Кузё-Инмар вань сюлэмъёсты эскере, вань малпанъёсмылэсь бергамзэс тодэ. Утчад ке Сое, шедьтод Сое, нош Со дорысь палэнскид ке, Со вань вапумъёс ӵожелы тонэ палэнтоз. 10 Учкы ук, вӧсяськонлы корка пуктыны тонэ Кузё-Инмар бырйиз бере, юн лу, ужа».


  11 Давид Соломон пиезлы храм бӧльмылэсь, коркаосызлэсь, тыриськон интыосызлэсь, коркалэн бадӟым палъёсызлэсь, пушкысьтыз шутэтскон интыосызлэсь, ковчег возён коркалэсь чертёжзэс сётӥз. 12 Мар вал солэн сюлмаз, Кузё-Инмарлэн коркаезлэн азбаръёсызлэсь, котыр ласянь комнатаослэсь, Инмар коркалэн ваньбур возён интыосызлэсь, вӧсяськонлы сӥзем арбериосты возён интыослэсь вань чертёжъёссэс сётӥз, 13 со валэктӥз священникъёслэсь, левитъёслэсь служить карон черодъёссэс, Кузё-Инмарлэн корказ службаен герӟаськем пӧртэм ужъёсты, Кузё-Инмарлэн коркасьтыз службаын кутӥськись сосудъёсты, 14 со вераз, кӧня зарни но кӧня азвесь кулэ луоз служить карон сосудъёсты лэсьтыны. 15 Югдытон арбериос, зарни лампадаос лэсьтон понна зарни сётӥз, вань югдытон арбериослэсь, лампадаослэсь секталазэс мертаса гожтӥз, озьы ик азвесь югдытон арбериос лэсьтыны вань югдытон арбериослэсь, лампадаослэсь секталазэс мертаса гожтӥз, котькуд югдытон арберилэсь малы кулэ луэмзэс лыдэ басьтыса; 16 вӧсям нянь тырон ӝӧкъёслы зарни, котькуд зарни ӝӧклы но, азвесь ӝӧкъёслы азвесь сётӥз, 17 вилкаос, тэркыос, ву пазянъёс чылкыт зарнилэсь лэсьтэмын, зарни тэркыос: котькуд зарни тэркылэсь секталазэ гожтыса; азвесь тэркыос но: котькуд тэркылэсь секталазэ гожтыса сётӥз, 18 ӵындытон курбон сётон ӝӧклы но ӵыжатэм зарнилэсь секталазэ гожтыса сётӥз, ожмаськон уробо лэсьтонэз но, бурдъёссэс вӧлъяса, Кузё-Инмарлэсь сӥзён-косонэныз ковчегзэ шобыртыса улӥсь зарни херувимъёсты лэсьтонэз валэктӥз. 19 Ваньмыз та Кузё-Инмарлэн гожтэмаз, – вераз Давид, – Со мыным вань пуктӥськон ужъёслы визь-нод сётӥз.


  20 Давид Соломон пиезлы шуиз: «Кужмо лу, кышкасьтэм лу, уж борды басьтӥськы, эн кышка, эн куалекъя, уго Инмар Кузё-Инмар мынам Инмаре Со тонэн, Со тон дорысь уз палэнскы, тонэ уз кушты, Кузё-Инмарлэн коркаезлы кулэ вань ужъёстэ быдэстытозяд. 21 Тани Инмарлэн корказ ужаны-тыршыны священникъёслы, левийёслы служить карон черодъёссы. Котькыӵе ужез быдэстыны тынад но сюлмо адямиосыд вань, вань ужъёсты быдэсъяны кибашлы адямиосыд вань, кивалтӥсьёс но, вань калык но тынэсьтыд вань косонъёстэ быдэсъяны дасесь».

  

  
  

  ПАРАЛИПОМЕНОН


  1-тӥ книга


  29-тӥ ЛЮКЕТ


  1 Кенеше люкаськем вань калыклы Давид шуиз: «Соломон, мынам пие, сое Инмар огназзэ бырйиз, егит но кужымтэм на, нош лэсьтоно уж туж бадӟым, уго со юрт адямилы уг, Инмарлы Кузё-Инмарлы пуктӥське. 2 Вань кужымме поныса, Инмарелы корка пуктыны зарни дасяй зарни арбериос лэсьтыны, азвесь – азвесь арбериос лэсьтыны, ыргон – ыргон арбериослы, корт – корт арбериослы, пу – пу арбериос лэсьтыны, оникс из, пуктӥськись изъёс, чебересь, пӧртэм буёло изъёс, пӧртэм дуно изъёс, трос мрамор; 3 Инмарелэсь корказэ яратэменым, мынам аслам зарни, азвесь ваньбуре вань, сое но Инмарелэн коркаезлы сётӥсько, святой корка пуктыны мар дасяй, со вӧзы ватсаса: 4 куинь сюрс талант зарни, Офирысь ваем зарни, сизьым сюрс талант чылкыт азвесь коркалэн борддоръёсаз лякылон понна, 5 вань зарни арбериос лэсьтонэ, азвесь арбериос лэсьтонэ, кибашлыослы киынызы пӧрмытоно арбериос лэсьтыны сётӥсько. Эшшо кин ке но табере мылкыд уз кары-а Кузё-Инмар понна салам-кузьым сётыны?


  6 Семьяослэн кузёоссы, Израиль выжыослэн тӧрооссы, сюрс ожгарчиосын, сю ожгарчиосын кивалтӥсьёс, эксэй юртын кивалтӥсьёс саламъёс-кузьымъёс сётъяны кутскизы. 7 Инмар корка пуктыны вить сюрс талант сётӥзы, дас сюрс драхма зарни, дас сюрс талант азвесь, дас тямыс сюрс талант ыргон, сю сюрс талант корт. 8 Кинъёслэн дуно изъёссы шедизы, соосты Кузё-Инмарлэн коркасьтыз ваньбур тырон шыкысэ сётӥзы, Герсон выжыысь Иехиил кие сётӥзы. 9 Соослэн тыршемзылы калык шумпотӥз, уго соос, вань сюлмысьтызы тыршыса, Кузё-Инмарлы сётъязы, озьы ик Давид эксэй но туж шумпотӥз.


  10 Кенеше вань люкаськем калык азьын Давид Кузё-Инмарез данъян кылъёс вераз, Давид шуиз: Тон, атаймылэн, Израильлэн Инмарез, Кузё-Инмар, данлыко, дауръёс кутсконысен, пумтэм дауръёс ӵоже. 11 Кузё-Инмаре, Тынад быдӟымлыкед, кужымед, данэд, вормонэд, чеберлыкед, – мар вань инмын но музъем вылын – ваньмыз Тынад; Кузё-Инмаре, Тынад эксэйлыкед, Тон ваньмызлэсь вылӥын, Тон ваньмызлы Кузё. 12 Тон бордысь пото узырлык но, данлык но, Тон ваньмызлы кузё луиськод, Тынад кияд кужым но быдӟымлык, Тон киын кужым, ваньзэ вылэ ӝутыны но юнматыны быгатӥськод. 13 Али, Инмармы, ми Тонэ, Тынэсьтыд быдӟымлыко нимдэ данъяськомы, ушъяськомы. 14 Уго, кин со мон, кин со мынам калыке, тазьы саламъёс-кузьымъёс сётыны быгатӥмы? Но ваньмыз Тынад сётэмед, Тынад киысьтыд басьтэмез Тыныд сётӥмы, 15 уго ми Тон азьын пыдйылчиос, лыктэм калык вань атайёсмы мактал ик, музъем вылын улон нуналъёсмы вужер кадесь гинэ, номыр но вошъяськытэк, йыг-йыг сылӥсез ӧвӧл. 16 Инмармы Кузё-Инмар! Вань та трослык, кудзэ ми Тыныд корка пуктыны дасямы, Тынад святой нимыдлы, со Тынад киысьтыд потэмын, ваньмыз со Тынад. 17 Инмаре, тодӥсько: Тон сюлэмез чакласькод-эскериськод, чылкыт сюлэмез яратӥськод; ваньзэ тае мон чылкыт сюлмыным кузьымлы-саламлы сётӥ, али адӟисько: Тынад татчы лыктэм калыкед шумпотыса Тыныд саламъёс-кузьымъёс сётъя. 18 Кузё-Инмаре, Авраамлэн, Исааклэн, Израильлэн – атайёсмылэн Инмарзы! Уть тае пумтэм вапумъёс ӵоже, Ас калыкедлэсь ӟеч сюлэм малпанъёссэ, соослэсь сюлэмъёссэс Ас палад берыкты. 19 Нош Соломонлы, мынам пиелы, чылкыт, шекланысьтэм сюлэм сёт, Тынэсьтыд курон-косонъёстэ, усьтӥськонъёстэ, пуктон-косонъёстэ быдэсъяса улыны мед быгатоз, ваньзэ тае кабыл басьтыса улыны но мынам дасяменым юрт пуктыны мед быгатоз».


  20 Кенеше люкаськем вань калыклы Давид шуиз: «Инмармес Кузё-Инмарез данъялэ». Кенеше вань люкаськем калык атайёссылэсь Инмарзэс Кузё-Инмарез данъяз но пыдесъяськыса Кузё-Инмарлы йыбырттӥз, эксэйлы но. 21 Та бере, мукетаз нуналэ Кузё-Инмарлы курбонъёс вайизы, Кузё-Инмарлы тылын сутӥськись курбонъёс сётӥзы, курбон сётыкузы, курбон-салам вина кисьтӥзы: сюрс ошпи, сюрс така, сюрс ыжпи курбонлы сётӥзы, быдэс Израиль понна трос мукет курбонъёс сётэмын вал. 22 Со нуналэ Кузё-Инмар азьын туж шумпотыса сиизы, юизы: мукетаз нуналэ Соломонэз, Давидлэсь пизэ, эксэе пуктӥзы, вылӥ кивалтӥсь карыны Кузё-Инмар азьын вӧйын зырӟизы, нош Садокез, вӧйын зырӟыса, священнике пуктӥзы. 23 Соку Соломон Кузё-Инмарлэн престолэз вылэ эксэй луыса атаез, Давид, интые пуксиз, азинлыкез вал, быдэс Израиль солы тэрытскыса улӥз. 24 Вань кивалтӥсьёс но кужмоос, озьы ик Давидлэн вань мукет пиосыз но Соломонлы тэрытскыса улыны кутскизы. 25 Кузё-Инмар Соломонэз быдэс Израильлэн син азяз вылэ ӝутӥз, эксэйлыклэсь данлыксэ солы кузьмаз, азьвыл Израильын со кадез одӥг эксэй но ӧй вал.


  26 Давид, Иессейлэн пиез, быдэс Израильлы эксэй вал. 27 Израильын со ньыльдон ар ӵоже эксэй луыса кивалтӥз: Хевронын сизьым ар ӵоже эксэй пуконын пукиз, Иерусалимын куамын куинь ар ӵоже эксэй пуконын пукиз. 28 Пересьмытозяз ӟечкын, узырлыкен, данлыкен тыр улӥз но кулӥз, солэн интыяз эксэе Соломон пиез пуксиз.


  29 Давид эксэйлэн ужъёсыз, кутсконысеныз пумозяз, гожтэмын азьпалзэ адӟись Самуиллэн гожъямъёсаз, Нафан пророклэн гожъямъёсаз, азьпалзэ адӟись Гадлэн гожъямъёсаз, 30 эксэйын пуконэзлэн вань нуналъёсыз гожтэмын, кышкасьтэм луэмез, соин асэныз, Израилен луэм учыръёс, музъем вылысь вань эксэйлыкъёсын кусыпъёс сярысь но гожтэмын.

  

  

  

  ПАРАЛИПОМЕНОН


  2-тӥ книга


  1-тӥ ЛЮКЕТ


  1 Давидлэн пиез, Соломон, эксэй луон кужымзэ юнматӥз; Инмарез Кузё-Инмар соин огазьын вал, сое вылэ ӝутӥз.


  2 Вань израиль калыклы огазе люкаськыны косон сётӥз Соломон: сюрс ожгарчиосын, сю ожгарчиосын кивалтӥсьёслы, судьяослы, быдэс Израильын кивалтон ужъёсын вырисьёслы – выжыослэн йыръёссылы. 3 Соломон но кенеше вань люкаськем калык Гаваонысь гурезь йылэ мынӥзы, уго отын Инмарлэн сётэм люкаськыса вӧсяськон скинияез вал, сое кыр дуннее Инмарлэн ляльчиез Моисей лэсьтӥз. 4 Инмар ковчегез Давид Кириаф-Иаримысь вайиз аслаз дасям интыяз, Иерусалиме ковчегез возьыны скиния пуктӥз. 5 Нош Орлэн Урий пиезлэн Веселеил пиезлэн ыргонлэсь лэсьтэм курбон сётон ӝӧкез отчы ик, Кузё-Инмарлэн скиния азяз, кылиз, Соломон вӧсяськись калыкен ӵош со доры лыктӥзы. 6 Отын, Кузё-Инмар азьын, вӧсяськон скиния азьысь ыргонлэсь лэсьтэм курбон сётон ӝӧк вылын, Соломон сюрс пол тылын сутӥськись курбон сётӥз.


  7 Со уе Соломонлы Инмар возьматскыса шуиз: «Мар Мон тыныд мед сётом, кур». 8 Соломон Инмарлы шуиз: «Мынам атаелы, Давидлы, Тон туж бадӟым гажан-жаляндэ возьматӥд но монэ со интые эксэе пуктӥд. 9 Инмаре Кузё-Инмаре, мед быдэсмоз Тынад Давидлы мынам атаелы верам кылыд. Уго, Тон монэ музъем вылысь луо мында, трос лыдъем калыклы эксэе пуктӥд, 10 соин ик табере Тон мыным визьлык но тодонлык вай, мон мед быгатом та калык азе потаны, пыраны, уго кин кивалтыны быгатоз Тынад та трос лыдъем калыкеныд?» 11 Инмар Соломонлы шуиз: «Тынад сюлмад та луэм понна – тон аслыд ваньбур, узырлык но, данлык но, тушмонъёсыдлэсь лулзэс но ӧд куры, трос улон нуналъёс но ӧд куры, – курид аслыд визьлык но тодонлык, Мынам калыкеным кивалтыны мед быгатод шуыса, Мон тонэ соослы эксэе пуктӥ, 12 визьлык но тодонлык тыныд сётӥське, нош узырлык, ваньбур но данлык Мон тыныд сыӵезэ сёто, кудъёсыз тынэсьтыд азьвыл но, берло но улоно эксэйёслэн ӧй вал, уз но луы».


  13 Соломон Гаваонысь, гурезь йылысь, Иерусалиме вӧсяськон скиния доры вуиз, эксэй луыса быдэс Израилен кивалтыны кутскиз. 14 Соломон ожмаськон уробоос, вал вылын ожмаськись ожгарчиосты люказ; солэн сюрс ньыль сю ожмаськон уробоез, дас кык сюрс вал вылын ожмаськисьёсыз вал; соосты со ожмаськон уробоосты возён городъёсы интыяз, озьы ик Иерусалиме, эксэй доры. 15 Иерусалимысь азвесез, зарниез эксэй огшоры изэн огдунъем кариз, нош кедырпу трос луэмысь, сое улыгын будӥсь сикоморпуэн огдунъем кариз. 16 Соломонлы Египетысь но Куваысь валъёс вайылӥзы; Куваысь эксэй вузчиос соосты дунэн басьтылӥзы. 17 Египетысь ожмаськон уробоосты октыса вайылӥзы куать сю азвесь сӥклен, нош валэз – сю витьтонэн. Таӵе амалэн соос ас киынызы вуттылӥзы Хеттей кунысь эксэйёслы, арамей эксэйёслы.

  

  
  

  ПАРАЛИПОМЕНОН


  2-тӥ книга


  2-тӥ ЛЮКЕТ


  1 Соломон Кузё-Инмарлэн нимызлы сӥзем корка пуктыны, аслыз эксэй корка пуктыны кутскиз. 2 Соломон сизьымдон сюрс носилкаен груз нуллӥсьёсты, тямыстон сюрс гурезьёсын из корасьёсты, соосты эскерись-чаклась куинь сюрс куать сю муртэ висъяз. 3 Тирысь Хирам эксэйлы Соломон вераны ыстӥз: «Кызьы тон мынам атаелы, Давидлы, лэсьтӥд – кедыр коръёс солы улон корка пуктыны ыстылӥд, озьы ик мыным но лэсьты. 4 Тани мон Инмарелэн Кузё-Инмарлэн нимызлы, Солы сӥзем корка пуктӥсько, Солэн азяз ческыт зыно ӵындытъянъёс ортчытъяны, курбон няньёс тырылыны, суббота нуналъёсы ӵукна но ӝыт, выль толэзь потыку, Инмармылэн Кузё-Инмарлэн праздник нуналъёсаз тылын сутӥськись курбонъёс ортчытылыны, кудъёсыз косэмын Израильлы вань вапумъёс ӵоже ортчытылыны. 5 Мынам пуктоно коркае быдӟым, малы ке шуоно быдӟым милям Инмармы, вань инмаръёслэсь Со вылын. 6 Кинлэн ке кужымез тырмоз-а Солы корка пуктыны, куке Сое Ин но, инъёслэн инъёссы но пушказы тэрытыны уг быгато? Кин мон сыӵе Солы корка пуктон понна? Со корка ӵындытон сямез ортчытыны гинэ ярано ке ярано, дыр. 7 Озьыен, мон доры Иудеяысь зарнилэсь, азвесьлэсь, ыргонлэсь, кортлэсь арбериос лэсьтыны быгатӥсез, гордпыръем, нап-горд, яхонт тусъем буёло шортлэсь куиськисьёсты, пуэз вӧлыса чеберъянъёс лэсьтӥсь усточиосты ысты, Иерусалимысь мынам усточиосыным ӵош, кудъёссэ дасяз Давид, мынам атае. 8 Ливанысь кедырпу, кипариспу, певгпу мыным ысты, мон тодӥсько уго, тынад ляльчиосыд Ливанын писпу кораны быгато шуыса. Тани, мынам ляльчиосы тынад ляльчиосыныд ӵош мынозы 9 мыным трос коръёс дасян понна, уго мынам пуктоно коркае быдӟым, паймымон. 10 Тани, нюлэс погыръясьёслы, кор корасьёслы, тынад ляльчиосыдлы, таӵе сиён сётӥсько: кызь сюрс мера-кор чабей, кызь сюрс мера-кор йыды, кызь сюрс бат вина, кызь сюрс бат вӧйпу вӧй».


  11 Соломонлы ыстэм гожтэтаз Тирлэн Хирам эксэез таӵе ответ сётэ: «Ас калыксэ яратэменыз, Кузё-Инмар тонэ Ас калыкезлы эксэе пуктӥз». 12 Хирам эшшо тазьы шуэ на: «Данлыко Израильлэн Инмарез Кузё-Инмар, инэз но музъемез кылдытӥсь, Давид эксэйлы визьмо пи сётӥсь, нодлыко, визьлыко пи, Кузё-Инмарлы храм, аслыз эксэй корка пуктыны малпасез. 13 Озьыен, мон тон доры визьмо, тодӥсь-валась адямиез Хирам-Авиез ыстӥсько, 14 солэн анаез Дан нылъёс пӧлысь, нош атаез Тир пи – зарнилэсь, азвесьлэсь, ыргонлэсь, кортлэсь, излэсь, пулэсь, нап-горд, яхонт тусъем шортлэсь, виссонлэсь, гордпыр ыжгонлэсь арбериос лэсьтыны быгатӥсь мурт, пу вылын пӧртэм пужыос вандылыны усточи, – ваньзэ, мае солы лэсьтыны косэмын луоз тынад суредасьёсыныд, тынад атаедлэн, мынам Давид кузёелэн усточиосыныз ӵош. 15 Нош чабеен йыды, вӧйпу вӧен вина, кудъёсыз сярысь тон, кузёе, верад, аслад ляльчиосыдлы ысты. 16 Нош ми, кӧня тыныд кулэ, сомында Ливанысь кор кораломы но зарезь вылтӥ Яффаозь пурен келяломы, нош тон соосты Иерусалиме нуллод».


  17 Со виын Израиль музъеме люкаськем, палэнысь лыктэм калыкез Соломон лыдъяз-ӵотаз, Давид атаез лыдъян-ӵотан ортчытэм бере ни сю витьтон куинь сюрс куать сю мурт люкаськиз. 18 Соос пӧлысь сизьымдон сюрссэ носилкаен груз нуллӥсь кариз, тямыстон сюрссэ – гурезьёсын из корась, куинь сюрс куать сюзэ эскерись-чакласькись, калыкез уже ӝутӥсь кариз.

  

  
  

  ПАРАЛИПОМЕНОН


  2-тӥ книга


  3-тӥ ЛЮКЕТ


  1 Иерусалимысь Мория гурезе Соломон Кузё-Инмарлы корка пуктыны кутскиз, со инты атаезлы, Давидлы, возьматэмын вал, Иевусей пилэн Орналэн кутсаськон итым бервылаз Давид инты дасяз. 2 Со пуктӥськыны кутскиз ньылетӥ арзэ эксэйын пукыкуз, кыкетӥ толэзьлэн кыкетӥ нуналаз. 3 Тани Инмар корка пуктон азьын Соломонлэн кутскем инъетэз: кузьдалаез солэн куатьтон гырпум, азьвыл мертэтъя, нош пасьталаез – кызь гырпум; 4 корка азьысь бӧльмыезлэн кузьдалаез храмлэн пасьталаеныз огкадь – кызь гырпум, нош ӝуждалаез сю кызь гырпум. Солэсь пушсэ чылкыт зарниен шобыртӥз. 5 Бадӟым корказэ кипарис пуэн шуккиз, усто зарниен шобыртӥз, со вылэ пальмапуос, жильыос суредаз. 6 Корказэ чебер карон понна сое дуно изъёсын шобыртӥз; нош зарниез Парваимысь ваем зарни вал. 7 Корказэ, коръёссэ, ӧс янакъёссэ, борддоръёссэ [укнооссэ но], ӧсъёссэ но зарниен шобыртӥз, борддор борды вандылыса херувимъёсты лякылӥз.


  8 Собере Святойлэсь но Святой инты дасяз: солэн кузьдалаез коркалэн пасьталаез кадь ик – кызь гырпум, пасьталаез но кызь гырпум; сое куать сю талант тыръем самой умой зарниен шобыртӥз. 9 Кортӵогъёслэн секталазы витьтон зарни сӥклёзь [котькуд кортӵогын]. Коркалэсь бадӟым пал висъетъёссэ зарниен шобыртӥз. 10 Святойлэсь но Святой интые кык херувимъёсты вӧлыса лэсьтӥз но соосты зарниен шобыртӥз. 11 Херувимъёслэн бурдъёссы кызь гырпум кузьдаесь вал. Одӥгез, вить гырпум кузьда бурд, коркалэн борддор бордаз йӧтӥськыса улӥз, нош мукетыз бурд, вить гырпум кузьда ик, мукет херувимлэн бурдыз борды йӧтӥськиз; 12 мукетызлэн херувимлэн но бурдыз, вить гырпум кузьда, коркалэн борддор бордаз йӧтӥськыса улӥз, нош мукетыз бурд, вить гырпум кузьда ик, мукет херувимлэн бурдыныз ваче йӧтӥськыса улӥзы. 13 Та херувимъёслэн бурдъёссы кызь гырпум кузьда вӧлъяськыса улӥзы, соос ас пыд вылазы сылӥзы, ымнырынызы храм пала учкыса улӥзы. 14 Яхонт из тусъем, гордпыр, нап-горд басмалэсь катанчи вуриз, виссонлэсь но со вылэ херувимъёслэсь тусбуйзэс пуктӥз.


  15 Храм азе кык юбо пуктӥз, куамын вить гырпум ӝужда, котькудӥзлэн йылӥяз вить гырпум ӝуждалаем капитель лэсьтӥз. 16 Вӧсяськон интые кадь ик жильыос лэсьтӥз, соосты юбоослэн йылазы понӥз, гранатлы укшась сю улмоос лэсьтӥз но жильыос вылэ понӥз. 17 Храм азе юбоос пуктӥз, одӥгзэ бурпалаз, мукетсэ – паллян палаз, бурпалысезлы Иахин ним сётӥз, нош паллян палысезлы – Воаз.

  

  
  

  ПАРАЛИПОМЕНОН


  2-тӥ книга


  4-тӥ ЛЮКЕТ


  1 Ыргонлэсь курбон сётон ӝӧк лэсьтӥз: кызь гырпум кузьдалаез, кызь гырпум пасьталаез, дас гырпум ӝуждалаез. 2 Ӵыжатыса зарезь лэсьтӥз – пумысеныз пумозяз дас гырпум – ваньмыз котырес, ӝуждалаез вить гырпум; куамын гырпумъем гозы сое котыртыны тырмиз. 3 Ошъёслы укшась ӵыжатыса кисьтэм макеос со улын котыр ласянь сылӥзы; дас гырпум кузьда зарезез котыр ласянь кык радэн сылӥсь ошъёс котыртыса сылӥзы, соос соин огазе кисьтэмын вал. 4 Со дас кык ошъёс вылын сылӥз: куинез уйпала учкыса сылӥз, куинез – шундыпуксён пала, куинез – лымшор пала, куинез шундыӝужан пала учкыса сылӥзы, нош зарезь соослэн вылӥязы; берынызы пуш пала кариськыса сылӥзы. 5 Зӧкталаез кикур зӧкта вал; дуръёсыз чашалэн выллем лэсьтэмын, сяськаеныз пушъем лилиялы укшало. Со пушкы ог куинь сюрс бат тэре. 6 Дас мисьтӥськон-гылтӥськон лэсьтӥз, витьсэ бурпалаз пуктӥз, витьсэ – паллян пала, – соос пушкын гылтыны мед луоз, тылын сутӥськись курбон сётон азьын соосты отын гылтылӥзы; нош зарезь – священникъёслы отын мисьтӥськон понна. 7 Дас зарни лампадаос лэсьтӥз, кызьы луыны кулэ; соосты храме пуктӥз: витьсэ бурпала, витьсэ – паллян пала. 8 Дас ӝӧк лэсьтӥз но соосты храме пуктӥз: витьсэ бурпала, витьсэ – паллян пала, сю зарни чашаос лэсьтӥз. 9 Вӧсяськон азбар лэсьтӥз, эшшо одӥг бадӟым азбар, азбаре пырон ӧсъёс лэсьтӥз, тунгонъёссэ ыргонэн шобыртӥз. 10 Зарезез бурпала пуктӥз, лымшорен шундыӝужан вискы. 11 Тазъёс, сускичъёс, чашаос [кадилоос, курбон сётыку вань кулэ сосудъёс] Хирам лэсьтӥз. Инмар коркан Соломон эксэйлы лэсьтоно ужъёссэ Хирам йылпумъяз: 12 кык юбо но соос вылысь чашалы укшась кык венецъёс лэсьтӥз, кык сетка юбоос йылысь венецъёсты шобыртыны; 13 кык сеткаос бордысь ньыль сю гранат улмоос; котькуд сеткалы кык радэн гранат улмоос; юбоос йылысь кык венецъёсты шобыртон понна лэсьтӥз. 14 Пуктонъёс лэсьтӥз, пуктонъёс вылэ мисьтӥськон-гылтӥськон арбериос лэсьтӥз; 15 одӥг зарезь но со улэ дас кык ош, 16 тазъёс, лопаткаос, вилкаос, – Хирам-Авий Соломон эксэйлы, Кузё-Инмар коркалы кулэ вань арбериосты чилясь ыргонлэсь лэсьтӥз. 17 Иордан ёросын, горд сюё музъемын, Сокхофен Цереда вискын, эксэй ыргонзэ ӵыжатӥз. 18 Вань та арбериосты Соломон туж трос лэсьтӥз, ыргонлэсь мертэтсэ ик ӧз тодэ.


  19 Инмар коркалы вань арбериосты озьы ик Соломон лэсьтӥз. Зарнилэсь курбон сётон ӝӧк, курбон нянь тырон ӝӧкъёс, 20 чылкыт зарнилэсь светильникъёс, лампадаоссэс пуктон-косонъя давир азьын ӝуатъян понна лэсьтӥз. 21 Сяськаос, лампадаос, чепыльтон кортъёс зарнилэсь, самой чылкыт зарнилэсь, лэсьтӥз, 22 пуртъёс но, вуэн пазянъёс но, эгыр тырон но, чашаос но чылкыт зарнилэсь, Святойлэсь но Святой интыысь ӧсъёсты, храмлэсь вӧсяськон интые нуись ӧсъёссэ зарнилэсь лэсьтӥз.

  

  
  

  ПАРАЛИПОМЕНОН


  2-тӥ книга


  5-тӥ ЛЮКЕТ


  1 Соломонлэн Кузё-Инмарлы корка лэсьтон вань ужъёсыз йылпумъяськизы. Давидлэсь, атаезлэсь, сӥзем азвесьсэ но, зарнизэ но, вань арбериоссэ Соломон вайиз но Инмарлэн корказ ваньбур возён интые сётӥз.


  2 Соку Соломон Израильлэсь тӧрооссэ, вань выжыослэсь йыръёссэс, израиль пиослэн улы-бечеоссылэсь кивалтӥсьёссэс Иерусалиме люказ Кузё-Инмарлэсь сӥзён-косонэн ковчегзэ Давидлэн городысьтыз, Сӥонысь, нуон понна. 3 Вань израиль калык сизьыметӥ толэзе эксэй доры празднике люкаськиз. 4 Израильлэн вань тӧроосыз лыктӥзы. Левитъёс ковчегез ӝутӥзы но 5 ковчегез нуизы, люкаськыса вӧсяськон скинияез но, скиния пушкысь вань вӧсяськон тӥрлыкез, – соосты священникъёс, левитъёс нуизы. 6 Нош Соломон эксэй, вань израиль калык, ковчег азе люкаськыса, ыжъёсты, ошъёсты курбон сётылӥзы, – туж трос луэмысьтыз, лыдъяны но, ӵотаны но уг луы вал. 7 Кузё-Инмарлэсь сӥзён-косонэн ковчегзэ священникъёс ас интыяз вайизы, храмлэн Давираз – Святойлэсь но Святой интые – херувимъёслэн бурд улазы пуктӥзы. 8 Ковчеглэсь сылон интызэ херувимъёс бурдъёсынызы шобыртӥзы, ковчегез но, солэсь сюрыоссэ но вылласянь шобыртӥзы. 9 Сюрыос мычиськыса улӥзы, соослэн йылъёссы давир азьысь адӟисько вал, но педло паласен ӧз адӟиське; соос туннэ нуналозь но отын. 10 Египетысь потэм беразы, Кузё-Инмар израиль калыкен кусып кылдытыку, Хоривысен Моисейлэн понэм кык изпулъёсыз сяна, ковчег пушкын номыриз но ӧй вал.


  11 Священникъёс вӧсяськон интыысь потэм бере, служить карон черодзы шоры учкытэк, ваньзы лыктӥзы, отчы сюрем вань священникъёс дун-чылкыт кариськизы; 12 левит кырӟасьёс но – ваньзы соос: Асаф, Еман, Идифун, соослэн пиоссы, агай-вынъёссы – виссонэн дӥсяськемъёс, кимвалъёсын, псалтирен, цитраосын сылӥзы курбон сётон ӝӧклэн шундыӝужан палаз, соосын ӵош вал сю кызь священникъёс – гумыосын пеллясьёс. 13 Одӥг ымысь кадь пеллязы, кырӟазы, Кузё-Инмарез данъясь, ушъясь гуръёс поттӥзы. Нош куке гудыртӥзы гумы, кимвал но мукет шудон арбериослэн куаразы, Кузё-Инмарез ушъязы, уго Со ӟечлыко, Солэн гажан-жалянэз пумтэм вапумъёс улэ; соку коркаез, Кузё-Инмарлэсь корказэ, пилем пачылмытӥз, 14 пилемлы луыса священникъёслэн вӧсяськонын сылэмзы ӧз луы, уго Кузё-Инмарлэн данлыкез Инмар корка пачылаз люкаськиз.

  

  
  

  ПАРАЛИПОМЕНОН


  2-тӥ книга


  6-тӥ ЛЮКЕТ


  1 Соку Соломон шуиз: «Кузё-Инмар шуиз, Солэн ӟеч эрикез вань пеймыт азьын улыны, 2 мон Тыныд, [Святой,] улыны корка пуктӥ, пумтэм вапумъёс ӵоже Тыныд улон инты». 3 Эксэй берытскиз но кенеше люкаськем вань израиль калыкез бакель кариз, кенеше люкаськем вань израиль калык пыд йылаз сылӥз, – 4 со шуиз: «Израильлэн Инмарез Кузё-Инмар данлыко, Со мынам атаелы, Давидлы, Ас ымыныз мар вераз, сое Ас киыныз быдэстӥз! Со шуиз: 5 ”Ас калыкме Египет музъемысен поттэм дырысен Мон нимылы улон корка пуктон понна одӥгезлэсь но израиль выжылэсь городзэ ӧй бырйы, Аслам Израиль калыкеным кивалтыны одӥгзэ но ӧй бырйы, 6 бырйи Иерусалимез, отын Мынам нимы мед улоз шуыса, бырйи Давидэз, Мынам израиль калыке вылын мед луоз шуыса”. 7 Мынам атаелэн, Давидлэн, сюлмаз малпан улӥз: Израильлэн Инмарезлэн Кузё-Инмарлэн нимызлы сӥзем корка пуктоно. 8 Нош Кузё-Инмар Давидлы, мынам атаелы, шуиз: ”Тынад сюлмад малпан улэ Мынам нимылы сӥзем храм пуктыны; умой, со тынад сюлмад улэ шуыса. 9 Но тон храм уд пукты, сое тынад макес вискысьтыд потэм пиед Мынам нимылы сӥзем храм пуктоз”. 10 Аслэсьтыз верам кылзэ Кузё-Инмар быдэстӥз: атае, Давид, интые мон луи, Израильлэн престол вылаз мон пукси, кызьы вераз Кузё-Инмар, Израильлэн Инмарезлэн Кузё-Инмарлэн нимызлы сӥзем корка пуктӥ. 11 Отчы мон Кузё-Инмарлэсь израиль пиослы сётэм сӥзён-косонэн ковчегез пуктӥ».


  12 Кенеше люкаськем вань израиль калыклэн азяз, Кузё-Инмарлы курбон сётон ӝӧк азе, Соломон султӥз но киоссэ вӧлъяз, – 13 уго Соломон ыргонлэсь амвон лэсьтӥз – вить гырпум кузьдалаез, вить гырпум пасьталаез, нош ӝуждалаез куинь гырпум ӝужда, сое азбар шоры пуктӥз; со вылэ султыса, кенеше лыктэм вань израиль калык азе пыдесъяськыса йыбырттӥз, киоссэ ин пала ӝутыса, 14 со шуиз: «Кузё-Инмаре Израильлэн Инмарез! Инмын но, музъем вылын но тон кадь Инмар ӧвӧл. Сӥзён-косонэз но вань сюлмынызы Тынад азьтӥд ветлӥсь ляльчиосыдлы гажан-жалянэз Тон утиськод: 15 Аслад ляльчиедлы, Давидлы, мынам атаелы, верамдэ быдэстӥд; мар верад Ас ымыныд, та нуналэ сое Ас киыныд быдэстӥд. 16 Израильлэн Инмарез Кузё-Инмаре, али но быдэсты мынам атаелы, Давид ляльчиедлы, тазьы верам кылъёстэ: ”Тынад пиосыд ас сюрессэс чакласа улӥзы ке, Мынам законэлэн сюресъёсыз вылтӥ ветлӥзы ке, кызьы тон Мынам азьтӥм ветлӥд, Израильлэн престол вылаз, Мынам азям пукись пимуртэд уз ышы-быры”. 17 Израильлэн Инмарез Кузё-Инмар, шонер мед луоз Давид ляльчиедлы Тынад верам кылыд.


  18 Зэм ик, Инмарлы-а музъем вылын адямиосын огазьын улоно? Ин но, инъёслэн инъёссы но Тонэ тэрытыны уг быгато ке, соку мынам пуктэм коркам уката но уд тэры. 19 Ас ляльчиедлэсь вӧсяськемзэ санэ пон; солэсь куриськемзэ но, Инмаре Кузё-Инмаре! Ас ляльчиедлэсь Тынад азяд вазиськемзэ, вӧсяськемзэ кыл. 20 Тынад синъёсыд нуназе но, уйин но та храм шоры учкыса мед улозы, Аслэсьтыд нимдэ сётыны сӥзем инты шоры, та интыын ляльчиедлэсь вӧсяськем кылъёссэ кылыны мед быгатод шуыса. 21 Ас ляльчиедлэсь, израиль калыкедлэсь вӧсяськемзэ кыл, кызьы со та интыын вӧсяськоз; Аслад улон интыысеныд, Инмысен, кыл но жаля-уть милемыз!


  22 Ас матысезлы пумит кин ке сьӧлыказ ке, со кылзэ мед сётоз шуыса куризы ке, соку та храмын курбон сётон ӝӧкед азьын кыл сётон луоз, 23 соку Тон Инмысен кыл но Ас ляльчиосыдлы суд лэсьты, янгышоослы пунэмзэ берыкты, лэсьтэм ужзэс йыр вылазы пон но шонер лэсьтӥсьёсты шонере потты, шонерлыко ужъёссы понна шонерен пунэмзэ берыкты.


  24 Тон азьын сьӧлыкамез понна Тынэсьтыд израиль калыктэ тушмон погыртӥз ке, нош соос Тыныд вазиськизы ке, Тынэсьтыд нимдэ тодытӥзы ке, Тон азьын та храмын куриськизы, вӧсяськизы ке, 25 соку Тон Инмысен кыл но израиль калыкедлэсь сьӧлыксэ кушты, соослы но, соослэн атайёссылы но сётэм Аслад музъемад соосты берыкты.


  26 Ин ворсаськиз ке, зор ӧз ни ке луы, – Тон азьын сьӧлыкамзы понна, нош та интыын вӧсяськизы ке, Тынэсьтыд нимдэ данъязы ке, сьӧлыкъёссылэсь палэнскизы ке, уго Тон соосты зӥбыт-востэм карид, 27 соку Тон Инмысен кыл но Ас ляльчиосыдлэсь, израиль калыкедлэсь, сьӧлыкъёссэс кушты, соослы ӟеч сюрес возьматы, кудтӥз соослы мыныны кулэ; Ас калыкедлы люкетлы сётэм музъем вылад зор лэзь.


  28 Музъем вылын сютэм улон луиз ке, яке сьӧдчер, ӵушкась тӧл яке мӧль усиз ке, саранча яке нумыръёс алязы ке, асьсэ музъем вылын ик тушмонъёс ӝикатыса-ёртыса возьыны кутскизы ке, кыӵе ке шугадӟонъёс, кыӵе ке висёнъёс луизы ке, 29 вань вӧсяськемез, вань куриськемез – одӥг адямилэсь-а со луоз яке вань израиль калыкедлэсь-а, куке соос котькудзы, асьсэлэсь шуге-леке сюронзэс, куректон-кайгузэс шӧдыса, киоссэс храм пала вӧлъязы ке, 30 Инмысен – Аслад улон интыысеныд – кыл но простить кар, котькудӥзлы пунэмзэ берыкты, лэсьты солэн улэм сюресэзъя, кызьы Тон солэсь сюлэмзэ тодӥськод, – уго Тон одӥгнад гинэ адями пиослэсь сюлэмзэс тодӥськод, – 31 мед кышкалозы Тынэсьтыд, атайёсмылы сётэм музъем вылын улыкузы, вань улон нуналъёсазы Тынад сюрес вылтӥд мед ветлозы.


  32 Тынад израиль калыкед бордысь потымтэ мукет выжыысь адями гинэ но, Тынад быдӟым нимыдлы луыса, Тынад кужмо киыдлы луыса, вӧлъям суйбыгытэдлы луыса кыдёкысь музъемысь лыктоз но та храм азьын вӧсяськиз ке, 33 Инмысен, Аслад улон интыысеныд, кыл, мурт выжыысь адями Тынэсьтыд сюлворыса куриз ке, ваньзэ быдэсты, – быдэс дунне вылысь вань калыкъёс Тынэсьтыд нимдэ мед тодозы, израиль калыкед кадь Тынэсьтыд мед кышкалозы, та мынам пуктэм коркае Тынад нимыдлы сӥземын шуыса мед тодозы.


  34 Тынад возьматэм сюрестӥд калыкед тушмонэзлы пумит оже потӥз ке, Тынад быръем городэд пала берыктӥськыса, Тынад нимыдлы сӥзьыса мынам пуктэм храме пала берыктӥськыса вӧсяськиз ке, 35 соку Инмысен кыл соослэсь вӧсяськемзэс, соослэсь куриськемзэс, мар соослы кулэ, сое лэсьты.


  36 Тон азьын сьӧлыказы ке, – уго сьӧлыкасьтэм одӥг адями но ӧвӧл, – соослы вождэ поттӥд ке, соосты тушмон киулэ сётӥд ке, соосты пленэ басьтэмъёс сьӧразы кыдёкысь музъеме нуизы ке, яке матысь музъеме, 37 пленэ нуэм музъемын соос валатскизы ке, Тыныд вазиськизы, вӧсяськизы ке, пленэ сюрыса улоно музъемазы тазьы шуизы ке: ”Ми сьӧлыкамы, законлы пумит уж лэсьтӥмы, ми янгышоесь”, – 38 пленэ нуэм, пленын улоно музъемазы вань сюлмынызы, вань лулынызы Тыныд вазиськизы ке, дор музъемзы пала берытскыса, кудзэ Тон соослэн атайёссылы сётӥд, вӧсяськизы ке, Тынад быръем городэд пала, Тынад нимыдлы сӥзьыса мынам пуктэм храм пала берытскыса вӧсяськизы ке, 39 соку Инмысен, Аслад улон интыысеныд, соослэсь вӧсяськемзэс, куриськемзэс кыл, мар соослы лэсьтыны кулэ – лэсьты, Ас калыкедлэсь сьӧлыкъёссэ кушты, маин соос Тон азьын сьӧлыказы, 40 Инмаре! Тынад синъёсыд усьтэмын мед луозы, пельёсыд сак мед улозы, та интыын вӧсяськыку.


  41 Нош али, Инмаре Кузё-Инмаре, Аслад шутэтскон интыяд султы,

  Тон Ачид но Тынад кужымедлэн ковчегез.

  Инмаре Кузё-Инмаре, священникъёсыд утиськонэн мед дӥсяськозы,

  шонер улӥсьёсыд ӟечлыкен тыр мед луозы.

  42 Инмаре Кузё-Инмаре! Вӧйын зырӟемдэ бордысьтыд эн палэнты,

  Давид ляльчиедлы гажан-жаляндэ возьматыны эн вунэты».

  

  
  

  ПАРАЛИПОМЕНОН


  2-тӥ книга


  7-тӥ ЛЮКЕТ


  1 Соломон вӧсяськемысь дугдэм бере инмысь тыл васькиз, тылын сутӥськись курбонэз, мукет курбонъёсты ньылӥз, Кузё-Инмарлэн пиштӥсь данлыкез корка тыр люкаськиз. 2 Священникъёс Кузё-Инмарлэн корказ пырыны ӧз быгатэ, малы ке шуоно Кузё-Инмарлэн пиштӥсь данлыкез Кузё-Инмарлэн корка тыраз улӥз. 3 Вань израиль пиос тыллэсь но Кузё-Инмарлэн пиштӥсь данлыкезлэсь корка вылэ васькемзэ адӟизы но музъем вылэ, выж вылэ ымныр вылазы выдӥзы, йыбырттӥзы но Кузё-Инмарез данъяса улӥзы, уго Со ӟечлыко, Солэн гажан-жалянэз пумтэм вапумъёс улэ.


  4 Нош эксэй но, вань калык но Кузё-Инмар азьын курбон сётъяны кутскизы. 5 Соломон эксэй кызь кык сюрс ошъёсты, сю кызь сюрс ыжъёсты курбон сётӥз: тазьы эксэй, вань калык но Инмарлэсь корказэ вӧсязы. 6 Священникъёс служить карыса сылӥзы, левитъёс Кузё-Инмарлэн крезьгур поттӥсь шудонъёсыныз шудыса улӥзы, – соосты Давид эксэй лэсьтӥз вал Кузё-Инмарез данъян понна, – уго бырисьтэм Солэн гажан-жалянэз; Давид крезьгур поттӥсь шудонъёсын Кузё-Инмарез данъяса улӥз; священникъёс соос азьын гумызэс пелляса улӥзы, нош быдэс Израиль кылзӥськыса сылӥз. 7 Кузё-Инмарлэн корка азьысьтыз азбарлэсь пуш люкетсэ вӧсяз: отын со тылын сутӥськись курбонъёс, тупаса улонлы сӥзем курбонъёслэсь кӧйзэс сётӥз, уго Соломонлэн ыргонлэсь лэсьтэм курбон сётон ӝӧкез тылын сутӥськись курбонъёсты, нянь курбонъёсты, кӧез тэрытыны ӧз ни быгаты.


  8 Со виын Соломон сизьым нунал кыстӥськись праздник лэсьтӥз, быдэс Израиль соин огазьын вал – туж трос калык люкаськиз, Емафе пырон дорысен Египет шур дорозь; 9 тямысэтӥ нуналэ праздникез келян ортчытӥзы, уго курбон сётон ӝӧкез сизьым нунал ӵоже вӧсязы, праздник но сизьым нунал ӵоже кыстӥськиз. 10 Сизьыметӥ толэзьлэн кызь куинетӥ нуналаз эксэй калыкез доразы бертыны лэзиз, сюлмынызы шумпотыса, шулдыръяськыса бертӥзы Кузё-Инмарлэн Давидлы, Соломонлы, Израильлы, Ас калыкезлы, лэсьтэм ӟечлыкез понна.


  11 Кузё-Инмарлы корка, эксэйлы корка пуктонзэ Соломон йылпумъяз; Кузё-Инмарлэн корказ, аслаз корказ мар лэсьтыны сюлмыныз малпаз Соломон, ваньзэ азинлыко быдэстӥз. 12 Кузё-Инмар уйин Соломонлы возьматскыса шуиз: «Мон тынэсьтыд вӧсяськемдэ кылӥ но курбон сётон корка Аслым инты бырйи. 13 Мон инмез ворсай но зор ӧз ни ке луы, саранчаез та музъемез сиыны косӥ ке, яке Ас калыке вылэ сьӧдчер лэзи ке, 14 Мынам нимыным нимаськись калык зӥбыт-востэм кариськиз ке, вӧсяськизы ке, Монэ утчазы ке, асьсэлэн уродэсь-лекесь сюресъёссы вылысь кожизы ке, соку Мон Инмысен кыло, сьӧлыкъёссэс кушто, музъемзэс бурмыто. 15 Табере Мынам синъёсы усьтэмын луозы, та интыын вӧсяськемез Мынам пельёсы сак кылзозы. 16 Та виын Мон та интыез бырйи но та коркаез дун-чылкыт кари, отын Мынам нимы пумтэм вапумъёс ӵоже мед улоз; Мынам синъёсы, Мынам сюлмы отын вань нуналъёс ӵоже улозы. 17 Мынам син азьтӥм ветлӥд ке, кызьы ветлӥз Давид, тынад атаед, мар Мон тыныд косӥ, ваньзэ сое быдэсъяса улӥд ке, Мынэсьтым пуктон-косонъёсме, законъёсме быдэсъяса улӥд ке, 18 соку тынэсьтыд эксэйлыктэ юнмато, кызьы тынад атаедлы, Давидлы, кыл сётыса шуи: ”Тынад Израилен кивалтӥсь пиосмуртэд уз быры”.


  19 Нош тӥ палэнскиды ке, Мынэсьтым тӥледлы сётэм пуктон-косонъёсме, курон-косонъёсме быдэсъямысь дугдӥды ке, мыноды но мукет инмаръёслы ужаса-тыршыса улыны кутскиды ке, соослы йыбыртъяды ке, 20 соку Мон Израилез соослы сётэм Ас музъем вылысьтым быдто. Аслам нимылы сӥзьыса вӧсям храмез но Ас азьысьтым палэнто но вань калыкъёс пӧлын мадёнлы, серекъян-веранлы пӧрмыто. 21 Та ӝужыт храм вӧзтӥ котькудӥз ортчись мурт солэсь кышкатскоз но шуоз: ”Мар понна Кузё-Инмар та музъемен, та храмен тазьы кариз?” 22 Шуозы: ”Египетысь поттэм атайёссылэсь Инмарзэс Кузё-Инмарез санэ понэмысь дугдэмзы понна но мукет инмаръёс борды думиськемзы, соослы йыбыртъямзы, ужаса-тыршыса улэмзы понна, – со понна Со соос вылэ вань та шугадӟонэз лэзиз”».

  

  
  

  ПАРАЛИПОМЕНОН


  2-тӥ книга


  8-тӥ ЛЮКЕТ


  1 Кызь ар ӵоже Кузё-Инмарлы но, аслыз но корказэ пуктыса вуттэм бере 2 Соломон Хирамлэсь солы сётэм городъёсты выльдӥз но отчы израиль пиосты улыны интыяз. 3 Соломон ожен Емаф-Сувае мынӥз но сое киултӥз. 4 Луоё кыре Фадмор кар пуктӥз, Емафе пуктэм городъёсты запас возён инты кариз. 5 Вылӥ Веф-Орон карез выльдӥз, Улӥ Веф-Оронэз но – юнматэм городъёсты, борддоръёсын, капкаосын, тунгонъёсын юнматӥз, 6 Соломон киысь Ваалафез но, запас возён мукет городъёсты но, ожмаськон уробо возён городъёсты но, вал вылын ожмаськисьёслэсь но городъёссэс, Соломонлэн мар потэ вал лэсьтэмез Иерусалиме, Ливанэ, киулаз возиськись быдэс музъем вылаз, ваньзэ лэсьтӥз.


  7 Израиль калык пӧлысь потымтэ, вань мукет калыкъёслэсь – хеттейёслэсь, аморрейёслэсь, ферезейёслэсь, евейёслэсь, иевусейёслэсь – кылем люкетсэс, 8 соослэсь та музъеме улыны кылем нылпиоссэс, кудъёссэ израиль пиос виылыса ӧз быдтэ, – та дырозьлы Соломон выт тырись калык кариз. 9 Нош Соломон израиль пиосты аслыз ужась ляльчи ӧз кары, соос ожгарчиос, эксэез утись-чакласьёслэн кивалтӥсьёссы, ожмаськон уробоослэн, вал вылын ожмаськисьёслэн азьветлӥсьёссы луизы. 10 Соломон эксэйлэн калыкен кивалтӥсь кык сю витьтон чаклась-эскерись кузёйыръёсыз вал. 11 Нош фараонлэсь нылзэ Соломон Давидлэн городысьтыз солы юри пуктэм корка улыны келяз, уго со шуэ вал, Израильлэн эксэезлэн, Давидлэн, корказ кышноелы улыны уг яра, уго со дун-чылкыт – отчы Кузё-Инмарлэн ковчегез пыриз.


  12 Соку Соломон храмлэн пырон азяз лэсьтэм Кузё-Инмарлы курбон сётон ӝӧк вылын Кузё-Инмарлы тылын сутӥськись курбонъёс сётъяны кутскиз, 13 котькуд нуналлэн пуктон-косонэзъя, Моисейлэн курон-косонъёсызъя, субботаосы, выль толэзь ӝужан нуналъёсы, праздникъёсы арлы куинь пол – Юмал Нянь Сиён, Арняослэн но Тылыс Пуктонлэн праздникъёсазы – тылын сутӥськись курбонъёс сётылӥз. 14 Атаезлэн, Давидлэн, косонэзъя священникъёслэсь служить карон черодзэс, левитъёслэсь черодзэс юнматӥз – соос священникъёс бордын мед ужалозы-тыршозы котькуд нуналлы юнматэм пуктон-косонъя, Инмарез мед данъялозы, озьы ик капка возьмасьёслэсь черодзэс юнматӥз, котькуд капка дорын аслаз черодэз, уго таӵе вал Инмар адямилэн, Давидлэн, курон-косонэз. 15 Священникъёс, левитъёс пумысен эксэйлэсь косонзэ быдэсъянын номыр ласянь но палэнэ ӧз кожылэ, ваньбур пумысен но. 16 Кузё-Инмарлы корка пуктыны кутскем дырысен Кузё-Инмарлэсь корказэ пуктонэз быдэсак йылпумъятозь тазьы тупатэмын вал Соломонлэн ужъёсыз.


  17 Соку Соломон Ецион-Гавере но Елафе мынӥз. Соос интыяськемын вал зарезь дурын, Идумей музъемын. 18 Солы Хирам аслаз медоосыз пыр корабльёс, зарезез тодӥсь ляльчиосты ыстӥз. Соку соос Соломонлэн медоосыныз ӵош Офире мынӥзы но отысь ньыль сю витьтон талант зарни поттӥзы, сое Соломон эксэйлы вайизы.

  

  
  

  ПАРАЛИПОМЕНОН


  2-тӥ книга


  9-тӥ ЛЮКЕТ


  1 Сава кунлэн кышномурт эксэез Соломонлэн данлыкез сярысь кылӥз но Соломонэз мадёнъёс пыр чакланы-эскерыны Иерусалиме лыктӥз, сьӧраз трос ваньбур вайиз, верблюдъёс вылэ ческыт зыно арбериосты, трос зарни, дуно изъёс тырыса вайизы. Соломон доры вуиз но, мар вал кышномурт эксэйлэн сюлмаз, ваньмыз сярысь вераськыса пукизы. 2 Эксэй кышномуртлэсь вань кылъёссэ Соломон валэктӥз, солы валэктыны луонтэмез Соломон понна ӧй вал. 3 Саваысь эксэй кышномурт адӟиз Соломонлэсь визьмо луэмзэ, солэсь пуктэм корказэ но, 4 ӝӧк сьӧрысьтыз сиён-юонъёссэ но, ляльчиосызлэсь улон интызэс, солы ужась-тыршисьёслэсь йӧно луэмзэс, соослэсь дӥськутсэс, вина омыръясьёссэ но соослэсь дӥськутсэс, солэсь Кузё-Инмарлэн корказ ветлонзэ, – со чылкак абдрамын вал. 5 Эксэйлы шуиз: «Зэм ик вылэм ас музъемам тынад ужъёсыд сярысь, визьлыкед сярысь кылэмъёсы, 6 но со кылъёслы мон ӧй оскы вал, татчы лыктыса ас синмыным адӟытозь. Но тынад трос визьлыкед сярысь мыным ӝынызэ но ӧз вералэ: мынам кылэм вань со кылан-веранъёслэсь тон визьмогес вылэмед. 7 Шудоесь тынад адямиосыд, шудоесь тынад медоосыд – котьку но тон азьын сылӥсьёс, тынэсьтыд визьлыко кылъёстэ кылӥсьёс! 8 Данлыко мед луоз Инмаред Кузё-Инмар доры Аслаз престол вылаз тонэ эксэе пуктыны ӟеч эриксэ сётӥсь Инмаред Кузё-Инмар. Тынад Инмаредлэн Израилез яратэменыз, сое пумтэм вапумъёс ӵожелы юнматон понна Со тонэ Израильлы эксэе пуктӥз, зэмлыко-шонерлыко мед кивалтод шуыса».


  9 Эксэй кышномурт эксэйлы сю кызь талант зарни кузьмаз, туж трос ческыт зын поттӥсь арбериос, дуно изъёс кузьмаз; Саваысь эксэй кышномуртлэн Соломон эксэйлы кузьмамъёсыз кадь мукет ческыт зын поттӥсь арбериос нокытын но ӧй вал. 10 Хирамлэн медоосыз, Соломонлэн Офирысь зарни вайись медоосыз горд пу, дуно изъёс но вайизы. 11 Та горд пулэсь эксэй Кузё-Инмарлэн корказ но эксэй корка доры мынӥсь тубат лэсьтӥз, кырӟась-чирдӥсьёслы цитраос, псалтирьёс дасяз. Ортчем аръёсы талы укшасьсэ Иудей музъемысь адӟылэмзы ӧй вал. 12 Нош Соломон эксэй Саваысь эксэй кышномуртлы ваньзэ сётӥз, мар солы кулэ вал, мар гинэ со ӧз куры, аслэсьтыз Соломон эксэйлы ваем арбериоссэ сяна. Собере со берен ас музъемаз вырӟиз, со ачиз но, медоосыз но.


  13 Одӥг ар куспын куать сю куатьтон куать талант зарни Соломон доры вуэ вал. 14 Со сяна, мурт кунъёсысь ыстэм муртъёс, вузчиос, Аравияысь вань эксэйёс, улосвылъёсын кивалтӥсьёс Соломонлы зарни но азвесь вайылӥзы. 15 Соломон эксэй дурем зарнилэсь кык сю бадӟымесь щитъёс лэсьтӥз, – котькуд щитлы куать сю сӥкль дурем зарни мынӥз, – 16 эшшо куинь сю пичи щитъёс лэсьтӥз дурем зарнилэсь, – куинь сю сӥкль зарни мынӥз котькуд щитлы; Ливан пулэсь пуктэм корка эксэй соосты тыриз. 17 Слон лылэсь эксэй бадӟым престол лэсьтӥз, сое чылкыт зарниен шобыртӥз. 18 Престол доры ӝутскыны куать тубат лэсьтӥз, зарнилэсь лёгиськон инты, кудӥз престол борды тупатэмын, пукон вӧзын мыд-мыд палаз гырпумен пыкъяськон, гырпумен пыкъяськыса пукон вӧзын киын лэсьтэм кык левъёс сыло вал; 19 эшшо куать тубатъёслэн мыд-мыд палазы дас кык левъёс пуктэмын. Таӵе престол одӥг эксэйлыкын но ӧй вал. 20 Соломон эксэйлэн вань юон сосудъёсыз зарнилэсь лэсьтэмын, Ливан пулэсь пуктэм коркан но вань сосудъёс быръем зарнилэсь лэсьтэмын; Соломон улон нуналъёсы азвесез номыр ӵотэ но ӧз понылэ, 21 уго эксэйлэн корабльёсыз Хирамлэн медоосыныз ӵош Фарсисэ ветлылӥзы, куинь арлы одӥг пол корабльёс Фарсисысь берен вуылӥзы, бӧрсязы зарни, азвесь, слон лы, маймылъёсты-обезьянъёсты, тутыгышъёсты вайылӥзы.


  22 Соломон эксэй узырлыкеныз но визьлыкеныз музъем вылысь вань эксэйёсты ортчиз. 23 Музъем вылысь вань эксэйёс Соломонэз адӟыны, солэн сюлмаз Инмарлэсь понэм визьлыко веранъёссэ кылзыны луонлыкъёс утчаса улӥзы. 24 Соос пӧлысь котькудӥз азвесь, зарни сосудъёс, дӥськут, ожмаськон тӥрлык, ческыт зын поттӥсь арбериос, валъёс, мулъёс арлы быдэ кузьымлы вайылӥз. 25 Соломонлэн ньыль сюрс вал пыртон интыез, ожмаськон уробоосыз, дас кык сюрс вал вылын ожмаськисьёсыз вал; соосты со ожмаськон уробоосты возён городъёсы интыяз, эксэй борды Иерусалиме но интыяз. 26 Ефрат шур дурысен Филистим музъемозь, Египет дорозь улӥсь эксэйёсын кузёяськыса со улӥз. 27 Иерусалимын [зарниез но] азвесез эксэй огшоры изэн ӵошкатӥз, нош кедырпуосты, трос луэменызы, улыг интыын будӥсь сикомор пуосын ӵошкатӥз. 28 Соломонлы валъёсты Египетысь но мукет музъемъёсысь вайылӥзы.


  29 Соломонлэн вань мукет ужъёсыз – нырысетӥосыз но, берпуметӥосыз но – Нафан пророклэн книгаяз гожтэмын, озьы ик Сӥломысь Ахиялэн азьпалэз тодытыса вераназ, Наватлэн Иеровоам пиез сярысь Иоиль азьпалэз адӟисьлэн адӟонъёсаз. 30 Соломон Иерусалимын эксэй луыса быдэс Израилен ньыльдон ар ӵоже кивалтӥз. 31 Соломон кулӥз но, сое атайёсыныз огазе Давидлэн, атаезлэн, городаз ватӥзы. Со интые эксэе Ровоам пиез пуксиз.

  

  
  

  ПАРАЛИПОМЕНОН


  2-тӥ книга


  10-тӥ ЛЮКЕТ


  1 Соку Ровоам Сӥхем каре мынӥз, малы ке шуоно Сӥхеме вань израиль калык сое эксэе пуктон понна люкаськиз. 2 Наватлэн Иеровоам пиез та сярысь кылэм бераз Египетысь берытскиз. Соку со Египетын Соломон эксэйлэсь пегӟыса улэ вал. 3 Сое ӧтьыны ыстӥзы; Иеровоам но, вань израиль калык но лыктӥзы, соос Ровоамлы шуизы: 4 «Тынад атаед ми вылэ секыт зӥбет понӥз; нош тон атаедлэсь лек ужзэ капчияты, ми вылэ понэм секыт зӥбетсэ но, соку ми тыныд ужаса-тыршыса уломы». 5 Ровоам соослы шуиз: «Куинь нунал ортчыса, нош ик мон доры лыктэ». Собере калык дораз кошкиз. 6 Ровоам эксэй ас атаезлэн, Соломонлэн, улон дыръяз солэн азяз сылӥсь тӧроосын кенешиз но шуиз: «Та калыклы кыӵе ответ вераны визь-кенеш сётоды?» 7 Соос солы шуизы: «Та калыклы лякыт сямо кариськид ке, соослы ярад ке, соосын небытэн вераськид ке, соку соос тыныд вань улон нуналъёсыд ӵожелы ляльчи кариськозы». 8 Нош со тӧроослэн сётэм визь-кенешсылэсь палэнскиз но асэныз ӵош будэм, солэн азяз сылӥсь егит пиослэсь визь-кенеш юаса улыны кутскиз; 9 соослы шуиз: «Мыным ”атаедлэсь ми вылэ понэм зӥбетсэ капчияты” шуись калыклы кыӵе ответ сётыны ӵектоды?» 10 Соку соин ӵош будэм егит пиос солы шуизы: «Тыныд тазьы верась калыклы: ”Тынад атаед ми вылэ секыт зӥбет понӥз, нош тон сое капчияты”, тон шу: ”Мынам чӧльые атаелэн макесъёсызлэсь зӧкгес. 11 Мынам атае тӥ вылэ секыт зӥбет понӥз, нош мон тӥлесьтыд зӥбеттэс йылэто; атае тӥледыз сюлоен вӧсь кариз, нош мон тӥледыз скорпионъёсын вӧсь каро”».


  12 Эксэйлэсь «куинь нунал ортчыса, мон доры лыктэ» косонзэ кылзӥськыса, Иеровоам но, вань калык но куинетӥ нуналэ Ровоам доры лыктӥзы. 13 Соку Ровоам эксэй соослы чурыт кылын ответ сётӥз, тӧроослэн визь-кенешсылэсь палэнскыса, егит муртъёслэсь ӵектэмзэс санэ поныса, соослы со тазьы вераз: 14 «Мынам атае тӥ вылэ секыт зӥбет понӥз, нош мон сое бадӟымато; атае тӥледыз сюлоен вӧсь карылӥз, нош мон тӥледыз скорпионъёсын жуго». 15 Эксэй калыклэсь ӧз кылзӥськы, уго тазьы малпамын вал Инмар дорын, – Наватлэн Иеровоам пиезлы Сӥломысь Ахия пыр Кузё-Инмарлы Аслэсьтыз верамзэ быдэстон понна.


  16 Эксэйзылэсь соосты кылӟиськымтэзэ быдэс Израиль адӟиз но калык эксэйлы шуиз: «Давид бордын кыӵе милям люкетмы? Иессей пи бордын милемлы люкет ӧвӧл; израиль пиос, ваньды асьтэлэн балаганъёсады бертэ! Табере тод, аслад выжыед сярысь сюлмаськы, Давид!» Соку вань израиль калык балаганъёсаз кошкиз. 17 Иудалэн городъёсаз улӥсь израиль калыклы гинэ Ровоам эксэй луыса кылиз. 18 Выт бичасьёслэсь кивалтӥсьсэс, Адонирамез, Ровоам эксэй ыстӥз, нош израиль пиос со вылэ изъёс зӥръяны кутскизы, – со кулӥз. Нош Ровоам эксэй дыртыса ожмаськон уробое пуксиз но Иерусалиме ворттыса кошкиз. 19 Тазьы туннэ нуналозь но израиль калык Давид выжылэсь люкиськыса улэ.

  

  
  

  ПАРАЛИПОМЕНОН


  2-тӥ книга


  11-тӥ ЛЮКЕТ


  1 Ровоам Иерусалиме вуиз но, Иудаен Вениамин выжыысь бырйыса, сю тямыстон сюрс ожгарчиосты люказ Израилен ожмаськыны но эксэйлыкез Ровоам кие берыктон вылысь. 2 Инмар адямилы, Самейлы, Кузё-Инмар дорысь тазьы верам кыл вуиз: 3 «Соломонлэн пиезлы, Иудеялэн эксэезлы, Ровоамлы но Иудаен Вениамин выжыысь вань израиль калыклы тазьы шу: 4 ”Тазьы шуэ Кузё-Инмар: эн но мынэ, агай-вынъёсыныды ожмаськыны но эн кутске; ваньды дорады бертэ, уго та Монэн лэсьтэмын”». Соос Кузё-Инмарлэсь верам кылъёссэ санэ понӥзы но Иеровоамлы пумит ожмаськон сюрес вылысь берытскизы.


  5 Ровоам Иерусалимын улӥз; Иудеяысь городъёсты со борддорен котыртӥз. 6 Со Вифлеемез, Ефамез, Фекояез юнматӥз, 7 озьы ик Вефцурез, Сохоез, Одолламез, 8 Гефез, Марешаез, Зӥфез, 9 Адораимез, Лахисэз, Азекаез, 10 Цораез, Аиалонэз, Хевронэз, кудъёсыз Иудаен Вениамин выжыослэн музъем вылазы интыяськемын вал. 11 Та изкаръёсты со юнматӥз но отчы кивалтӥсьёсты пуктӥз, ю-нянь, вӧй, вина возён кеносъёс лэсьтӥз. 12 Котькудаз городэ щитъёс, шибодыос сётӥз, городъёсты зол-зол юнматӥз. Со кие Иудаен Вениамин кылизы.


  13 Быдэс Израиль музъемысь, солэн вань люкетъёсысьтыз вань священникъёс, левитъёс со доры люкаськизы. 14 Левитъёс, город пумъёсысь музъемъёссэс, улон интыоссэс кельтыса, Иудеяе, Иерусалиме лыктӥзы, уго Иеровоам но солэн пиосыз соосты Кузё-Инмарлэн священникез луонлэсь куштӥз но 15 гурезь йылъёсын вӧсь ортчытӥсьёсты пуктӥз, вӧлыса лэсьтэм кечлы, такаослы, ошъёслы йыбыртъязы. 16 Нош соос бӧрсьы Израильлэн вань выжыосысьтыз чылкыт сюлэмоос Иерусалиме лыктылӥзы Израильлэсь Инмарзэ Кузё-Инмарез утчаны но атайёссылэн Инмарзылы Кузё-Инмарлы курбонъёс сётон понна. 17 Соос Иудалэсь эксэйлыксэ юнматӥзы но Соломонлэсь пизэ, Ровоамез, санэ поныса, куинь ар ӵоже улӥзы, вань та куинь аръёс ӵоже соос Давидлэн но Соломонлэн сюрессы кузя ветлӥзы.


  18 Ровоам Давидлэсь Иеромоф пиезлэсь Махалаф нимо нылзэ но Иессейлэсь Елиав пиезлэсь Авихаиль нылзэ кышно басьтӥз. 19 Солэн Иеус, Шемария но Загам пиосыз вордскизы. 20 Собере со Авессаломлэсь Мааха нылзэ кышнолы басьтӥз, солэн Авия, Аттай, Зӥза но Шеломиф пиосыз вордскизы. 21 Вань кышноосыз, ляльчи кышноосыз пӧлысь со тужгес но юн яратӥз Авессаломлэсь Мааха нылзэ, солэн дас тямыс кышноосыз но куатьтон ляльчи кышноосыз вал, кызь тямыс пиосыз но куатьтон нылъёсыз вордскизы. 22 Маахалэсь Авия пизэ Ровоам агай-вынъёсызлы кивалтӥсе пуктӥз, уго сое солэн эксэй каремез потэ вал. 23 Визьмын лэсьтӥз: вань пиоссэ Иудаен Вениамин выжыослэн музъем вылъёсазы интыяськем, вань юнматэм городъёсазы ыстӥз, ӟеч сюдӥз-вордӥз, соослы трос кышноос шедьтӥз.

  

  
  

  ПАРАЛИПОМЕНОН


  2-тӥ книга


  12-тӥ ЛЮКЕТ


  1 Ровоамлэн эксэйлыкез юнмам, кужмо луэм бере со Кузё-Инмарлэн законэз бордысь палэнскиз, соин ӵош – быдэс Израиль но.


  2 Ровоам витетӥ арзэ эксэйын пукыку, Египетлэн Сусаким эксэез Иерусалим вылэ ожен мынӥз – еврей калык Кузё-Инмарлэсь палэнскемен сэрен. 3 Сюрс кык сю ожмаськон уробоосын, вал вылын мынӥсь куатьтон сюрс ожгарчиосын со лыктӥз, нош соин ӵош лыктэм калык лыдъянтэм трос вал – Египетысь, Ливияысь, Сукхитысь, Эфиопияысь потэмъёс; 4 Иудеяысь юнматэм городъёсты киултӥз но Иерусалим доры вуиз. 5 Соку Самей пророк Ровоам доры, Сусакимлэсь пегӟыса Иерусалиме лыктэм Иудеялэн кивалтӥсьёсыз доры лыктӥз, со шуиз: «Тазьы шуэ Кузё-Инмар: ”Тӥ Монэ кельтӥды, со понна ик Мон но тӥледыз Сусаким кие кельто”». 6 Израильлэн кивалтӥсьёсыз, эксэй но зӥбломизы, соос шуизы: «Шонерлыко Кузё-Инмар!» 7 Кузё-Инмар соослэсь зӥбыт кариськемзэс адӟем бераз Самейлы таӵе кылъёс вераз: «Соос зӥбыт луизы; уг быдты соосты, ӝоген соосты мозмыто, Мынам вожпотонэ Сусакимлэн киыныз Иерусалим вылэ уз кисьтӥськы; 8 озьы ке но соос солэн ляльчиосыз луозы, мед тодозы, кызьы кулэ Мыным ужаса-тыршыса улыны, кызьы кулэ музъем вылысь эксэйлыкъёслы служить карыны». 9 Египетлэн Сусаким эксэез Иерусалиме лыктӥз но Кузё-Инмарлэн коркасьтыз ваньбурез, эксэй коркась ваньбурез басьтӥз; зарни щитъёсты но, кудъёссэ Соломон лэсьтӥз вал, ваньзэ басьтӥз. 10 Соос интые Ровоам ыргонлэсь щитъёс лэсьтӥз но соосты эксэй корка пыронын возьмаськись, мугор возьмасьёслэн кивалтӥсьёссылы сётӥз. 11 Эксэй Кузё-Инмарлэн корказ потыку, мугор возьмасьёс лыктыса соосты нуизы, собере нош ик соосты мугор возьмасьёслэн корказы нуллӥзы. 12 Со зӥбыт кариськиз но, соку Кузё-Инмарлэн вожпотонэз со дорысь палэнскиз, сое пумозяз ӧз быдты; уго Иудеяын но мар но со ӟечез вал.


  13 Ровоам эксэй Иерусалиме юнматскиз, эксэй луыса кивалтӥз. Эксэе пуксьыкуз, Ровоамлы ньыльдон одӥг арес вал, дас сизьым ар ӵоже Иерусалимын эксэй пуконын пукиз, – городын, кудзэ Кузё-Инмар вань израиль выжыос пӧлысь бырйиз, отын Солэн нимыз мед улоз шуыса. Анаезлэн нимыз Наама, со аммон калык пӧлысь вал. 14 Со лек ужъёс лэсьтыса улӥз, малы ке шуоно аслэсьтыз сюлэмзэ ӧз поны Кузё-Инмарез утчан пала.


  15 Ровоамлэн ужъёсыз, нырысетӥосыз но, берпуметӥосыз но Самей пророклэн но азьпалэз адӟись Аддалэн ӵыжы-выжыосты гожъян книгаоссы пӧлын пусъемын. Вань нуналъёс ӵоже Ровоамен Иеровоамъёс ожмаськыса улӥзы. 16 Ровоам кулӥз но, сое атайёсыныз огазе Давидлэн городаз ватӥзы. Со интые Авия пиез эксэе пуксиз.

  

  
  

  ПАРАЛИПОМЕНОН


  2-тӥ книга


  13-тӥ ЛЮКЕТ


  1 Иеровоам дас тямысэтӥ арзэ эксэйын пукыку, Иудеялы эксэе Авия пуксиз, 2 Иерусалимын со куинь ар ӵоже эксэй пуконын пукиз; анаезлэн нимыз Михаия, Гиваысь Урииллэн нылыз. Авия Иеровоамен ожмаськоно луиз. 3 Авия ожмаськонэ ньыль сю сюрс быръем, кышкасьтэм ожгарчиосты поттӥз; нош Иеровоам солэн пумитаз султӥз тямыс сю сюрс ожгарчиосын, соос но быръемын, кышкасьтэмесь вал. 4 Ефрем гурезьёс пӧлысь Цемараим нимо гурезе Авия султӥз но тазьы вераз: «Иеровоам но вань израиль калык, монэ кылзэ! 5 Тӥ уд тодӥське-а, Израильлэн Инмарез Кузё-Инмар Давидэз пумтэм вапумъёс ӵожелы Израильлы эксэе пуктӥз, солы но, солэн пиосызлы но эксэйлыкез сылалэн юнматэм [ноку бырисьтэм] сӥзён пыр сётӥз? 6 Нош Наватлэн Иеровоам пиез, Давидлэн Соломон пиезлэн ляльчиез, кузёезлы пумит ӝутскиз. 7 Со котыре люкаськизы тырттэм сюлэмо адямиос, азэм-сӧриськем муртъёс, Соломонлэн Ровоам пиезлы пумит кариськизы; нош Ровоам егит на вал, сюлмыныз ляб мылкыдо, соослы пумит сылыны ӧз чида. 8 Али но тӥ малпаськоды Давидлэн пиосызлэн киысьтызы Кузё-Инмарлэн эксэйлыкезлы пумит сылыны, уго тӥ туж трос кузя, тӥляд кияды Иеровоамлэн тӥледлы инмар карыса лэсьтэм зарни ошпиосыз. 9 Тӥ ӧд уллялэ-а Ааронлэсь пиоссэ – Кузё-Инмарлэсь священникъёссэ, левитъёсты но, соос интые мукет музъемъёсын улӥсь священникъёссылы укшасьёсты ӧд пуктэ-а? Ваньмыз, кинъёс асьсэос священнике пуксьыны сьӧразы ошпи, сизьым така вайыса лыкто, соос ӧрекчи инмаръёстылы священник луо. 10 Нош милям – Кузё-Инмар милям Инмармы; ми Со дорысь ӧм палэнскылэ, асьсэ ужзы бордын Кузё-Инмарлы ужаса-тыршыса уло священникъёс – Ааронлэн пиосыз – но левитъёс. 11 Котькуд ӵукна, котькуд ӝыт соос Кузё-Инмарлы тылын сутӥськись курбон ӝуато, ческыт зыно фимиам ӵындыто, чылкыт ӝӧк вылэ радэн нянь тыро, зарни светильникез ӝуато, лампадаоссэ но, ӝытлы быдэ мед ӝуалозы шуыса, уго ми Инмармылэсь Кузё-Инмарлэсь пуктон-косонзэ быдэсъяса улӥськомы, нош тӥ Солэсь палэнскиды. 12 Тани, милям валтӥсьмы Инмар, Солэн священникъёсыз но, бадӟым куара поттӥсь гумыос но тӥледлы пумит куаш поттон понна. Израиль пиос! Атайёстылэн Инмареныз Кузё-Инмарен эн ожмаське, – азинлык уд басьтэ».


  13 Со виын Иеровоам соослэн мышказы ватӥськыса улӥсь отрядэн ожгарчиосты ыстӥз, озьы луиз: ачиз иудейёслэн азьпалазы сылӥз, нош ожгарчиосыз ышыг интыын ватӥськыса сылӥзы. 14 Иудейёс котырак учкизы но валазы: соослы азьпалласянь но, мышласянь но ожмаськыны кулэ; соос сюлворыса Кузё-Инмарлы черетскизы, нош священникъёс гумыоссэс пелляны кутскизы. 15 Иудейёс черетскизы. Иудейёс черетскыку, Инмар Иеровоамез но, вань израиль ожгарчиосты Авиялэн но Иудалэн азязы погыртӥз. 16 Израиль пиос иудейёс дорысь бызьыса пегӟыны кутскизы, Инмар соосты иудей пиослэн киулазы сётӥз. 17 Авия но солэн калыкез соосты зол тарказы; Израильлэн вить сю сюрс быръем ожгарчиосыз виемын вал. 18 Соку израиль пиос зӥбломизы, иудей пиос кужмоесь вал, малы ке шуоно соос атайёссылэн Инмарзы Кузё-Инмар вылэ оскиськыса улӥзы. 19 Авия Иеровоам бӧрсьы уйиськыса мынӥз но солэсь таӵе городъёссэ киултӥз: Вефилез но со вӧзысь гуртъёсты, Иешанаез но со вӧзысь гуртъёсты, Ефронэз но со вӧзысь гуртъёсты. 20 Авия улон нуналъёсы Иеровоам кужым люканы ӧз ни быгаты. Кузё-Инмар сое погыртӥз но, со кулӥз. 21 Нош Авия кужмояз; аслыз дас ньыль кышно басьтӥз но солэн кызь кык пиосыз, дас куать нылъёсыз вордскизы.


  22 Авиялэн мукет ужъёсыз, выросъёсыз, кылъёсыз Адда пророклэн мадёназ гожтэмын.

  

  
  

  ПАРАЛИПОМЕНОН


  2-тӥ книга


  14-тӥ ЛЮКЕТ


  1 Авия кулӥз но, атайёссэ кадь ик сое Давидлэн городаз ватӥзы. Солэн интыяз Аса пиез эксэе пуксиз. Солэн кивалтон нуналъёсаз дас ар ӵоже музъем шутэтскиз. 2 Ас Инмарезлэн Кузё-Инмарлэн азяз Аса ӟеч, ярамон ужъёс лэсьтыса улӥз: 3 мурт инмаръёслэсь курбон сётон интыоссэс, гурезь йылъёсын вӧсяськонъёсты кулэтэм кариз, сульдэръёсты-статуяосты сузмытъяз, вӧсяськон сурдъёссэс кораз; 4 иудей калыкез атайёссылэсь Инмарзэс Кузё-Инмарез сӥлы карыса улыны косӥз, Солэсь законъёссэ, курон-косонъёссэ быдэсъяса улыны косӥз; 5 Иудеялэн вань городъёсысьтыз гурезьёсын вӧсяськонъёсты, шундылы сӥзем сульдэръёсты-статуяосты кулэтэм кариз. Со дыръя эксэйлык каньылэн улӥз. 6 Иудеяе юнматэм городъёс пуктылӥз, уго музъем каньыллыко улӥз, со аръёсы со дорын ожмаськонъёс ӧй вал, Кузё-Инмар солы каньыллык сётӥз. 7 Со иудей калыклы шуиз: «Та городъёсты пуктом, борддорен котыртом, каланчаосын, капкаосын, тунгонъёсын юнматомы. Музъем асьмелэн на, уго Инмармес Кузё-Инмарез утчаса улӥмы: асьмеос Сое утчаса улӥмы, – нош Со асьмелы котыр ласянь каньыллык сётӥз». Лэсьтӥськыны кутскизы но азинлыксы луиз. 8 Асалэн таӵе вал ожмаськон кужымез: Иуда выжыысь потэм щитэн, шибодыосын ожмаськисьёсыз куинь сю сюрс мурт, Вениамин выжыысь потэм щитэн но пукыӵен ыбылӥськисьёсыз кык сю тямыстон сюрс кузя, соос кышканэз тодӥсьтэм муртъёс вал.


  9 Соослы пумит эфиоп пи Зарай ожен лыктӥз, солэн сюрс пол сюрс ожгарчиосыз вал, куинь сю ожмаськон уробоосыз, Мареша кар дорозь со вуиз. 10 Аса солэн пумитаз султӥз, Мареша дорысь Цефата нёжалэ радэн-радэн ожмаськыны султӥзы. 11 Аса Инмарезлы Кузё-Инмарлы вазиськиз, со шуиз: «Кузё-Инмаре! Кужмоослы но, кужымтэмъёслы но Тон юрттӥськыны уд быгатӥськы шат? Инмармы Кузё-Инмар, юртты ук милемлы: уго ми Тыныд оскиськиськомы но Тынад нимыдлы оскиськыса та туж трослэн пумитаз потӥмы. Кузё-Инмаре! Тон милям Инмармы: Тонэ адями медаз вормы». 12 Асалэн азяз, Иудалэн азяз Кузё-Инмар эфиоп ожгарчиосты погыртӥз, эфиоп ожгарчиос пегӟыса кошкыны кутскизы. 13 Аса сьӧразы уйиськиз, соин огазьысь калык но Герарозь уйиськизы, эфиоп ожгарчиос погразы, одӥг муртсы но улэп ӧз кыльы, уго соос Кузё-Инмар азьын, Солэн ожгарчиосыз азьын погыртэмын вал. Туж трос ож бервылысь ваньбур люказы 14 Герар котырысь вань городъёсты куашкатӥзы, уго соос доры Кузё-Инмар дорысь кышкан вуиз; вань городъёссэс тарказы, отысь трос ваньбур поттӥзы. 15 Пудо возьмасьёслэсь балаганъёссэс тарказы, трос уллё ыжъёссэс, кечъёссэс, верблюдъёссэс улляса нуизы, собере Иерусалиме берытскизы.

  

  
  

  ПАРАЛИПОМЕНОН


  2-тӥ книга


  15-тӥ ЛЮКЕТ


  1 Соку Одедлэн Азария пиез вылэ Инмарлэн Духез васькиз но 2 со, Асалэн пумитаз потыса, солы шуиз: «Асаен ӵош вань Иуда выжы, Вениамин выжы, кылзэ монэ: Кузё-Инмар тӥледын, тӥ ке Соин; тӥ Сое утчады ке, тӥ Сое шедьтоды; нош тӥ Со дорысь палэнскиды ке, Со но тӥ дорысь палэнскоз. 3 Трос нуналъёс ӵоже Израиль зэм Инмартэк улоз, дышетӥсь священниктэк, законтэк улоз; 4 нош ёрмыса-ӝикаса улыкуз, Израильлэн Инмарезлы Кузё-Инмарлы вазиськизы ке, Сое утчазы ке, Со Ассэ шедьтыны соослы луонлык сётоз. 5 Со вакытъёсы пырисьёслы но, потӥсьёслы но каньыллык уз луы, музъем вылын вань улӥсьёс пӧлын туж бадӟымесь бугыръяськон-куашетонъёс луозы уго; 6 калык калыкен, город городэн ваче жугиськыса улозы, малы ке шуоно Инмар пӧртэм шугадӟонъёс пыр соосты куалекъян калэ вуттоз. 7 Нош тӥ юнматске, киосты медаз лябӟе, тӥляд ужъёсты понна пунэм берыктон вань уго».


  8 Та кылъёсты, Одед пророклэн пиезлэсь [Азариялэсь] азьпалзэ тодытыса верамзэ Аса кылӥз но йыг-йыг кариськиз, быдэс Иудей, Вениамин музъемъёсысь, Ефрем гурезьёсысь киултэм городъёсысьтыз вань юрӟым языческой сульдэръёсты-идолъёсты быдтӥз, Кузё-Инмар корка пырон бӧльмы азьысь Кузё-Инмарлы сӥзем курбон сётон ӝӧкез выльдӥз. 9 Быдэссэ Иуда но Вениамин выжыез, соос пӧлы улыны лыктэм Ефрем, Манассия, Симеон выжыысь адямиосты со огазе люказ; израиль калык пӧлысь тросэз со доры лыктӥзы, куке соос адӟизы, солэн Инмарез Кузё-Инмар со бордын улэ шуыса. 10 Аса дас витетӥ арзэ эксэй пуконын пукыку, куинетӥ толэзе Иерусалиме люкаськизы; 11 ожысь ваем ваньбур пӧлысь сизьым сю таза сюро пудоосты, сизьым сюрс векчи сюро пудоосты со нуналэ Кузё-Инмарлы курбон сётыны вайизы; 12 вань сюлмынызы, вань лулынызы атайёссылэсь Инмарзэс Кузё-Инмарез утчаны сӥзиськонэ пыриськизы; 13 нош кин Израильлэсь Инмарзэ Кузё-Инмарез ӧз ке утча, со кулыны кулэ – пичи-а, бадӟым-а со, пиосмурт-а, кышномурт-а со. 14 Бадӟым куараен, черектӥськыса, гумыен, сюръёсын шудэм улсын Кузё-Инмарлы кыл сётылӥзы. 15 Та кыл сётэмлы вань иудей калык шумпотӥз, уго вань сюлмысьтызы кыл сётылӥзы, туж тыршыса Сое утчазы, Ассэ шедьтыны Со соослы луонлык сётӥз. Кузё-Инмар соослы котыр ласянь каньыллык сётӥз. 16 Нош Аса эксэй аслэсьтыз анайзэ, Маахаез, тыпы сурдлы сульдэр-идол лэсьтэм понназ эксэй кышно луон данлыктэк кельтӥз. Анаезлэсь сульдэрзэ-идолзэ Аса погыртӥз но юдэсэн-юдэсэн кораз, Кедрон нёжалын сое сутӥз. 17 Израильын гурезь йылъёсын вӧсяськонъёс быдтэмын ӧй ке но вал, Асалэн сюлмыз вань улон нуналъёсыз ӵоже Кузё-Инмар понна оскиськымон вал. 18 Ас атаезлэсь сӥземзэ, аслэсьтыз сӥземзэ Инмар корка пыртӥз, – азвесь, зарни, сосудъёс. 19 Аса куамын витетӥ арзэ эксэйын пукытозь ожмаськонъёс ӧй вал.

  

  
  

  ПАРАЛИПОМЕНОН


  2-тӥ книга


  16-тӥ ЛЮКЕТ


  1 Аса куамын куатетӥ арзэ эксэй пуконын пукыку, Израильлэн Вааса эксэез Иудея вылэ урдскиз; Рама карез лэсьтыны кутскиз, Иудеялэн Аса эксэез дорысь нокин кошкыны но, со доры лыктыны но медаз быгаты шуыса. 2 Кузё-Инмарлэн коркасьтыз, эксэй коркась ваньбур возён шыкысъёсысь азвесез, зарниез Аса поттӥз но, тазьы вераса, Дамаскын улӥсь Сириялэн Венадад эксэезлы ыстӥз: 3 «Монэн тон куспын эшлыко улон мед луоз, кызьы мынам атаеным тынад атаед куспын эшлыко улон вал; тани мон тыныд азвесь, зарни ыстӥсько: мын, Израильлэн Вааса эксэеныз кусып воземысь дугды, мон дорысь мед палэнскоз со». 4 Аса эксэйлэсь верамзэ Венадад санэ понӥз но аслэсьтыз ож ужен кивалтӥсьёссэ Израиль городъёслы пумит мыныны ыстӥз, – соос Ийонэз, Данэз, Авелмаимез тарказы, Неффалим выжылэн вань городъёсысьтыз вань запасъёсты быдтӥзы. 5 Вааса та сярысь кылӥз но Рама карез пуктэмысь дугдӥз, аслэсьтыз ужзэ лэсьтэмысь дугдӥз. 6 Нош Аса эксэй вань иудей калыкез люказ но Рама карысь Ваасалэсь пуктӥськыны дасям изъёссэ, коръёссэ отысь поттытӥз, – соослэсь со Гева но Мицфа каръёс пуктӥз.


  7 Со виын Иудеялэн Аса эксэез доры азьпалэз адӟись Ананий лыктӥз но солы шуиз: «Тон Сириялэн эксэез вылэ оскиськид, аслад Инмаред Кузё-Инмар вылэ ӧд оскиськы, соин ик Сирия эксэйлэн ожгарчиосыз тынад киыдлэсь утиськизы. 8 Эфиоп, ливи ожгарчиос трос ожмаськон уробоосынызы, вал вылын ожмаськисьёсынызы туж кужмоесь ӧй вал-а? Тон Кузё-Инмарлы оскиськыса улӥд бере, Со соосты тынад киулад сётӥз, 9 уго Кузё-Инмарлэн синъёсыз быдэс дуннеез адӟо Солы сюлмынызы оскиськымонэсь луисьёсты ӟечкын возён понна. Визьмыныд малпаськытэк, тае тон лэсьтӥд. Со понна табере тон дорын ожмаськонъёс луылозы». 10 Аса азьпалэз адӟисьлы вожзэ поттӥз но сое пытсэтэ пуктӥз, уго та понна солэн солы йырыз кур луиз; Аса со виын калык пӧлысь но куд-огзэ ёртыса-ӝикатыса возиз.


  11 Асалэн нырысетӥосыз но, берпуметӥосыз но ужъёсыз Иудеяысь но Израильысь эксэйёслэн книгаязы гожъямын. 12 Куамын укмысэтӥ арзэ эксэйын пукыкуз, Асалэн пыдъёсыз висьыны кутскизы, висёнэз пыдло но пыдло пыриз, нош висьыкуз со Кузё-Инмарез ӧз утча, врачъёсты утчаз со. 13 Ньыльдон одӥгетӥ арзэ эксэйын пукыкуз, Аса кулӥз но, сое атайёсыныз огазе ватӥзы. 14 Сое Давидлэн городаз, аслаз гудӟем шайгуаз ватӥзы; сое валес вылэ выдтӥзы, ас киынызы быгатыса лэсьтэм трос пумо ческыт зыно вӧйёс, ческыт зыно пӧртэм арбериос вайизы, со понна соосты туж трос сутӥзы.

  

  
  

  ПАРАЛИПОМЕНОН


  2-тӥ книга


  17-тӥ ЛЮКЕТ


  1 Аса интые эксэе Иосафат пиез пуксиз; Израильын улӥсьёслы пумит малпанэз юнмаз. 2 Иудеяысь юнматэм городъёсы со ожгарчиоссэ интыяз, быдэс Иудей музъеме возьмаськись ожгарчиоссэ пуктылӥз, атаезлэн, Асалэн, киултэм Ефрем выжылэн городъёсаз но. 3 Кузё-Инмар Иосафатэн вал, малы ке шуоно со Давид атаезлэн нырысетӥ сюресъёсыз кузя ветлӥз, Ваал выллем инмаръёсыз утчаса ӧз улы, 4 со утчаз атаезлэсь Инмарзэ, Солэн курон-косонъёсызъя улӥз, Израильлэн ужъёсызъя ӧз улы. 5 Солэн киулысьтыз эксэйлыкез Кузё-Инмар юнматӥз, вань иудей калык Иосафатлы салам-кузьым сётъяз, солэн трос вал узырлыкез но, данлыкез но. 6 Кузё-Инмарлэн сюресъёсыз вылын солэн сюлмыз юнмаз; Иудеяысь гурезь йылъёсысь, тыпы сурдъёсысь вӧсьёсыз ворсаз.


  7 Эксэйлыкен куинетӥ арзэ кивалтыкуз, со ас дорысьтыз кузёйыръёсты Бенхаилэз, Овадияез, Захарияез, Нафанаилэз, Михеез Иудей городъёсы калыкез дышетыны ыстӥз, 8 соосын ик ӵош ыстӥз левитъёсты Шемаияез, Нефанияез, Зевадияез, Азаилэз, Шемирамофез, Ионафанэз, Адонияез, Товияез, Тов-Адонияез, соосын ӵош Елишама но Иорам священникъёсты ыстӥз. 9 Сьӧразы Кузё-Инмарлэн законэныз книгазы вал, соя соос Иудеятӥ дышетыса ветлӥзы, Иудеяысь вань городъёстӥ ветлӥзы но калыкез дышетӥзы. 10 Иудеялэн котыраз вань эксэйлыкъёс вылын Кузё-Инмарлэсь кышкан улӥз, Иосафатэн нокин но ӧз ожмаськы. 11 Нош филистим калык дорысь Иосафатлы саламъёс-кузьымъёс вайылӥзы; нош Аравияын улӥсьёс сюро векчи пудо вайылӥзы, азвесен выт тырылӥзы: сизьым сюрс сизьым сю ыж но сизьым сюрс сизьым сю кеч.


  12 Иосафат ялан ӝутскиз но ӝутскиз, Иудеяе изкаръёс, запаслы городъёс пуктылӥз. 13 Иудей городъёсын трос вал солэн запасъёсыз, нош Иерусалимын трос вал ожгарчиос, кышкасьтэм муртъёс. 14 Тани соослэн выжыоссыя списоксы: Иудалэн сюрс муртэн кивалтӥсьёсыз: Адна кивалтӥсь, солэн куинь сю сюрс туж усто ожгарчиосыз; 15 со бӧрсьы Иоханан кивалтӥсь, солэн кык сю тямыстон сюрс ожгарчиосыз; 16 со бӧрсьы мынэ Кузё-Инмар дорын ужаса-тыршыса улӥсь Амасия, Зӥхрилэн пиез, солэн кык сю сюрс устоесь ожгарчиосыз. 17 Вениаминлэн: туж усто ожгарчиез Елиада, солэн пукыӵен, щитэн сылӥсь кык сю сюрс ожгарчиосыз; 18 со бӧрсьын мынэ Иегозавад, солэн сю тямыстон сюрс ож тӥрлыкен сылӥсь ожгарчиосыз. 19 Тани таос, Иудеяысь юнматэм городъёсы эксэйлэн интыямъёсыз сяна, эксэйлы ужаса-тыршыса улӥсьёс луо.

  

  
  

  ПАРАЛИПОМЕНОН


  2-тӥ книга


  18-тӥ ЛЮКЕТ


  1 Иосафатлэн трос вал узырлыкез но, данлыкез но; со Ахавен ӵыжы-выжы кусыпъёс кылдытӥз. 2 Кӧня ке ар ортчыса, со Самарияе Ахав доры мынӥз; солы но соин ӵош лыктэм калыклы шуыса, Ахав трос сюро векчи пудооссэ, сюро таза пудооссэ вандӥз, Иосафатэз со ӝутказ Галаадысь Рамоф кар вылэ ожен мыныны. 3 Израильлэн Ахав эксэез Иудеялэн Иосафат эксэезлы шуиз: «Монэн ӵош Галаадысь Рамоф каре мынод-а?» Соиз шуиз: «Кызьы тон, мон но озьы ик, кызьы тынад калыкед, озьы ик мынам но калыке: тонэн ӵош оже мыно!» 4 Израильлэн эксэезлы Иосафат шуиз: «Туннэ юа, мар шуоз Кузё-Инмар». 5 Израильлэн эксэез ньыль сю пророкъёсты люказ но соослы шуиз: «Галаадысь Рамоф кар вылэ ожен мыноно-а, ӧвӧл-а?» Соос шуизы: «Мын, Инмар сое эксэйлэн киулаз сётоз». 6 Иосафат шуиз: «Кузё-Инмарлэн эшшо одӥг пророкез татын ӧвӧл-а? Солэсь но юаломе». 7 Соку Израильлэн эксэез Иосафатлы шуиз: «Эшшо одӥг адями вань на, со пыр Кузё-Инмарлэсь юаны луоз, но мон сое уг яратӥськы, малы ке шуоно мынам азьпалы сярысь со номыр но умойзэ уг вера, ялан уродзэ гинэ вера; со – Михей, Иемвлайлэн пиез». Иосафат шуиз: «Тазьы эн вера, эксэй». 8 Соку Израильлэн эксэез, одӥгзэ евнухез ӧтьыса, солы шуиз: «Ӝоггес Иемвлайлэсь Михей пизэ ӧтьыны мын».


  9 Нош Израильлэн эксэез но Иудеялэн Иосафат эксэез, эксэй дӥськутэн дӥсяськыса, котькудӥз аслаз престол вылаз пукиз; Самарияысь падвожын капкаос дорын пукизы но вань пророкъёс соос азьын азьпалзэ тодытыса вераллязы. 10 Хенааналэн Седекия пиез аслыз корт сюръёс лэсьтӥз но шуиз: «Тазьы шуэ Кузё-Инмар: ”Таин тон сири калыкез быдтытозяд лекалод”». 11 Мукетъёсыз но вань пророкъёс, азьпалзэ тодытыса, тазьы ик вераллязы: «Мын Галаадысь Рамоф вылэ; тынад азинлыкед луоз, Кузё-Инмар сое эксэйлэн киулаз сётоз».


  12 Михеез ӧтьыны ыстэм мурт солы вераз: «Тани пророкъёс огкылысь эксэйлы ӟечлык луоз шуыса верало; тынад но кылыд соослэн ваньзылэн кылзылы мед укшасал: тон но ӟечсэ вера». 13 Михей шуиз: «Улэп Кузё-Инмар, – Инмаре мар мыным вералоз, сое ик мон верало». 14 Со эксэй доры лыктӥз но, эксэй солы шуиз: «Михей, Галаадысь Рамоф городэ милемлы ожен мыноно-а яке мыноно ӧвӧл-а?» Соиз шуиз: «Мынэлэ, тӥляд азинлыкты луоз, соос тӥляд киулады сётэмын луозы». 15 Соку эксэй шуиз: «Кӧня пол тонэ сюлвороно на Кузё-Инмарлэн нимыз понна, зэмлыкез сяна, номыре но тон мыным медад вера?» 16 Соку Михей шуиз: «Израильлэсь вань пиоссэ мон адӟи, возьмаськисьтэк кылем ыжъёс кадь соос гурезьёсы пазьгиськемын. Соку Кузё-Инмар шуиз: ”Соослэн кивалтӥсьёссы ӧвӧл, ваньзы асьсэ доры каньыллыкен мед берытскозы”». 17 Израильлэн эксэез Иосафатлы шуиз: «Ӧй вера-а мон тыныд, та адями мынам азьпал улонэ сярысь ӟечсэ уг вера, уродзэ гинэ?»


  18 Соку Михей шуиз: «Кылзӥське ук Кузё-Инмарлэсь кылзэ: мон адӟи Ас престол вылаз пукись Кузё-Инмарез, вань Ин кужымъёс солэн бурпалаз но, паллян палаз но сылӥзы. 19 Кузё-Инмар шуиз: ”Кин меда Израильлэсь Ахав эксэйзэ Галаадысь Рамоф каре нуыны быгатысал но со отчы мед бырысал?” Одӥгез тазьы шуиз, мукетыз мукет сямен. 20 Одӥг дух потыса Кузё-Инмар азе султӥз но шуиз: ”Мон нуо сое”. Кузё-Инмар солы шуиз: ”Маин?” 21 Соиз шуиз: ”Мон пото но вань пророкъёсызлэн вераськоназы ӧрекчаськонлэн духез карисько”. Кузё-Инмар шуиз: ”Тон сое нуод, тон со ужез быдэстод; мын, озьы лэсьты”. 22 Тани, Кузё-Инмар эрик сётӥз ӧрекчаськонлэн духезлы пророкъёсыдлэн кылазы-ымазы пырыны, но Кузё-Инмар тон сярысь ӟечсэ ӧз вера». 23 Соку Хенаанлэн Седекия пиез лыктӥз но Михейлэн бамаз чабкыса шуиз: «Кузё-Инмарлэн Духез мон дорысь кыӵе сюрестӥ кошкиз тон пушкын вераськон понна?» 24 Михей шуиз: «Тон сое адӟод ватӥськыса комнатаысь комнатае бызьылон нуналад». 25 Израильлэн эксэез шуиз: «Михеез кутэ но городлэн йырыз Амон доры, эксэйлэн Иоас пиез доры нуэ но шуэ: 26 ”Тазьы шуэ эксэй: тае пытсэтэ ворсалэ но нянен, вуэн кӧттырымон эн сюдэ, эн секталэ, мон отысь ӟеч мылкыдын берытскытозь”». 27 Михей шуиз: «Ӟеч мылкыдын тон берытскид ке, соку мон пыр Кузё-Инмар ӧз вераськы». Эшшо шуиз на: «Вань адямиос, тае кылзэ!»


  28 Израильлэн эксэез но Иудеялэн Иосафат эксэез Галаадысь Рамоф кар доры мынӥзы. 29 Израильлэн эксэез Иосафатлы шуиз: «Мон али дӥськутме вошто но оже пото, нош тон эксэй дӥськуттэ дӥся». Израильлэн эксэез дӥськутсэ воштӥз но ожмаськонэ пыриськиз. 30 Сириялэн эксэез ас дораз сылӥсь ожмаськон уробоослэн кивалтӥсьёссылы шуиз: «Покчиосыныз но, быдӟымъёсыныз но эн ожмаське, одӥг Израиль эксэен гинэ ожмаське». 31 Ожмаськон уробоослэн кивалтӥсьёссы Иосафатэз адӟизы но малпазы: «Та – Израильлэн эксэез!» – сое котыртӥзы ожмаськыны кутскон вылысь. Нош Иосафат черектӥськиз но, Кузё-Инмар солы юрттӥз, Инмар соосты со дорысь палэнтӥз. 32 Ожмаськон уробоослэн кивалтӥсьёссы та Израильлэн эксэез ӧвӧл шуыса адӟизы но со дорысь кожытскыса кошкизы. 33 Со куспын одӥг адями чик малпаськытэк пукыӵсэ золтӥз но Израильлэсь эксэйзэ корт дӥсезлэн вурысэз пыр яраё кариз. Валзэ валтӥсьлы шуиз: «Берлань чигна, ожгарчиос дорысь монэ палэнэ ну, мон яраё каремын». 34 Со нуналэ ожмаськон кужмояз; Израильлэн эксэез ожмаськон уробо вылын сири ожгарчиослэн ваче пумитазы сылӥз ӝытозь, нош шунды пуксьыку кулӥз.

  

  
  

  ПАРАЛИПОМЕНОН


  2-тӥ книга


  19-тӥ ЛЮКЕТ


  1 Иудеялэн эксэез Иосафат каньылэн дораз Иерусалиме берытскиз. 2 Солэн пумитаз потӥз Ананийлэн Ииуй пиез, азьпалэз адӟись, со Иосафат эксэйлы шуиз: «Кулэ вал-а тыныд сьӧлыклэсь кышкасьтэмлы юрттӥськыны, Кузё-Инмарез синазькыль карисьёсты яратыны? Со понна тон вылэ Кузё-Инмарлэн вожпотонэз вуиз. 3 Озьы ке но тон дорысь ӟеч ужъёс но шедьтэмын, уго тон Иудей музъемысь сульдэръёсты-идолъёсты быдтӥд, сюлэмдэ Инмарез утчан пала берыктӥд».


  4 Иосафат Иерусалимын улӥз. Со нош ик калыкез пӧлтӥ – Вирсавияысь Ефрем гурезёзь ветлӥз но атайёссылэн Инмарзы Кузё-Инмар пала соосты берыктӥз. 5 Иудей музъемысь вань юнматэм городъёсы, котькудаз городэ судьяосты пуктылӥз но 6 судьяослы шуиз: «Учкелэ, мар тӥ лэсьтӥськоды: адями суд тӥ уд лэсьтӥське, Кузё-Инмарлэсь судзэ лэсьтӥськоды; Со тӥледын огазьын суд ужын. 7 Озьыен, Кузё-Инмарлэсь кышкан тӥ бордын мед улоз: чакласькыса уждэс быдэсъялэ, уго Инмармы Кузё-Инмар бордын ӧрекчаськон, кузьым бичан, одӥгзэ вылӥ, мукетсэ улӥ карон сям ӧвӧл». 8 Иерусалимын но левитъёс, священникъёс, Израильысь выжыослэн йыръёссы пӧлысь куд-огзэ Иосафат Кузё-Инмарлэн судаз, ченгешон ужъёсты сэрттыны-пертчыны султытӥз. Собере Иерусалиме берытскизы. 9 Соослы косон сётыса шуиз: «Кышканэн, шонерлыкен, чылкыт сюлмын Кузё-Инмарлы ужалэ; 10 городъёсазы улӥсь агай-вынъёстылэсь вуэм ченгешонэ пыртӥсь ужъёссэс – вир кисьтон пумысен-а, курон-косон, закон пумысен-а, пуктон-косонъёс, сямъёс пумысен-а соос потэмын, дышетэ-нодъялэ соосты, Кузё-Инмар азьын янгыше усёно медаз луэ, Солэн вожпотонэз тӥ вылэ но, агай-вынъёсты вылэ но медаз вуы; озьы лэсьтэ – уд сьӧлыкалэ. 11 Тани Амария архиерей Кузё-Инмарлэн вань ужъёсаз тӥледлы йыр, нош Иуда юртлэн кивалтӥсез Зевадия, Исмаиллэн пиез, эксэйлэн, вань ужъёсыныз кивалтэ, эскерись-чаклась левитъёс но тӥляд азяды. Юнэсь луэ, ужалэ-тырше, Кузё-Инмар лякытъёсын огазьын луоз».

  

  
  

  ПАРАЛИПОМЕНОН


  2-тӥ книга


  20-тӥ ЛЮКЕТ


  1 Та бере моав пиос, аммон пиос, соосын ӵош Маон шаерын улӥсьёс пӧлысь куд-огъёсыз Иосафат вылэ ожен мынӥзы. 2 Лыктыса Иосафатлы ивор вуттӥзы но шуизы: «Тон вылэ зарезь сьӧрысь, Сирия дорысь, туж но туж трос калык лыктэ, тани соос Хацацон-Фамаре вуизы ни, мукет сямен вераса – Ен-Гедие». 3 Кышкатскиз Иосафат, Кузё-Инмарез утчан пала берытскиз но быдэс Иудеяез визяны (кӧс утьыны) косӥз. 4 Иудей калык Кузё-Инмарлэсь юрттэт курыны огазе люкаськиз; Иудеялэн вань городъёсысьтыз соос Кузё-Инмар азьын тэльмырыны лыктӥзы.


  5 Соку Иосафат выль азбар азе, Кузё-Инмарлэн корказ иудейёслэн но Иерусалимын улӥсьёслэн азьпалазы султыса 6 шуиз: «Атайёсмылэн Инмарзы Кузё-Инмар! Тон Инмын Инмар ӧвӧл-а? Вань калыкъёслэн эксэйлыкъёсынызы Тон кивалтӥськод, Тынад кияд кужым но юнлык, нокин но Тыныд пумит сылыны уз чида! 7 Израиль калыкедлэн азьысьтыз та музъемын улӥсь калыкъёсыз, Инмармы, Тон ӧд улля-а но пумтэм вапумъёс ӵожелы Аслад эшедлэн, Авраамлэн, выжыезлы ӧд сёты-а? 8 Соос татчы улыны интыяськизы но Тыныд, Тынад нимыдлы сӥзем вӧсяськон корка пуктӥзы тазьы шуыса: 9 ”Шугадӟон, вӧсь карись меч, сьӧдчер, сютэм улон ми доры вуиз ке, соку ми та корка азе, Тынад азяд, султомы, уго Тынад нимыд та коркан улэ; ӝикаса-ёрмыса улон интыысенымы Тыныд сюлворыса вазиськомы но, Тон кылод, утёд милемыз”. 10 Тани табере аммон но моав калыкъёс, Сеир гурезьын улӥсьёс, кинъёслэн музъемзы пыр Египетысь берытскись израиль калыклы потыны ӧд лэзьы, соин ик соос соослэн вӧзтӥзы ортчизы, ӧз быдтэ соосты, – 11 тани табере со понна соос милемлы тазьы пунэмзэ берыкто – Тынад милемлы люкетлы сётэм музъемысьтыд милемыз улляны лыктӥзы. 12 Инмармы! Тон соосты судить кар, милям кужыммы ӧвӧл ми вылэ урдскем трослэсь но трос калыклы пумит султыны, ми ум тодӥське, мар милемлы кароно, милям синъёсмы Тон шоры учко!» 13 Вань иудей калык – пичи пиналъёссы но, кышнооссы но, пиоссы но – Кузё-Инмар азьын сылӥзы.


  14 Соку люкаськемъёсын ӵош сылӥсь Асаф пиос пӧлысь левит вылэ – Матфаниялэн Иеиел пиезлэн Ванея пиезлэн Захариялэн Иозиил пиез вылэ – Кузё-Инмарлэн Духез васькиз но, 15 Иозиил шуиз: «Вань иудей калык, Иерусалимын улӥсьёс, Иосафат эксэй, кылзӥське! Тӥледлы тазьы шуэ Кузё-Инмар: та туж но туж трос калыклэсь эн курдалэ, эн куалекъялэ, уго та тӥляд ожмаськонды ӧвӧл, со Инмарлэн ожмаськонэз. 16 Ӵуказе соослы пумит султэлэ: тӥни соос Циц вырйылэ тубо ни, тӥ соосты нёжаллэн пумысьтыз, Иеруил луоё кыр азьысь шедьтоды. 17 Та радаз тӥ уд ожмаське; тӥ султэ но учкыса сылэ Кузё-Инмарлэн тӥ доры ыстэм утиськонэз шоры. Иудея но Иерусалим! Эн курдалэ, эн куалекъялэ. Ӵуказе соослэн пумитазы потоды, Кузё-Инмар тӥледын ӵош луоз». 18 Иосафат ымнырыныз музъемозь йыбырттӥз, вань иудей калык, Иерусалимын улӥсьёс Кузё-Инмар азе, Кузё-Инмарлы йыбырттыны пыдесъяськизы. 19 Соку Кааф пиос пӧлысь левитъёс, Корей пиос пӧлысь левитъёс Израильлэсь Инмарзэ Кузё-Инмарез бадӟым куараен данъяны султӥзы.


  20 Соос ӵукна вазь ик султӥзы но Фекоя луоё кыр доры потӥзы, потэм беразы Иосафат султыса шуиз: «Иудей калык, Иерусалимын улӥсьёс, кылзэлэ монэ! Инмардылы Кузё-Инмарлы оске но юнэсь луоды; Солэн пророкъёсызлы оске но тӥляд азинлыкты луоз». 21 Со калыкен кенешиз, Кузё-Инмарез данъяны кырӟасьёсыз пуктӥз, соос, святой интыын возиськись чебер дӥськут дӥсяса, ожгарчиослэн азьпалазы мед мынозы но, данъян кылъёс вераса, мед шуозы: «Кузё-Инмарез данъялэ, уго Солэн гажан-жалянэз пумтэм вапумъёс улэ!» 22 Бадӟым куараен черектӥськыса данъян кылъёс вераны кутскизы но, Иудеяе вуэм Сеир гурезьын улӥсьёс но аммон, моав калыкъёс пӧлы Кузё-Инмар сураськон-пожаськон лэзиз но соосты погыртӥзы; 23 уго аммон но моав калыкъёс Сеир гурезьын улӥсьёс вылэ урдскизы но тышкаса соосты виылӥзы, нош Сеирын улӥсьёсты быдтэм бере огзэс огзы виылыны кутскизы. 24 Иудейёс луоё кыр вӧзысь вырйылэ вуэм бере туж трос калык люкаськон инты пала учкизы но адӟизы: музъем вылын шӧйёс кыллё, улэп кылем мурт ӧвӧл. 25 Иосафат но солэн калыкез ваньбур люканы лыктӥзы но соослэсь туж трос ваньбурзэс – дӥськутсэс но, дуно арбериоссэс но – шедьтӥзы, асьсэлы сомында люказы, нуыны ик ӧз ни ворме. Куинь нунал ӵоже соос ваньбур бичазы, сокем со трос вал!


  26 Нош ньылетӥяз нуналэ соос ”Тау карон нёжалэ” люкаськизы, уго отын соос Кузё-Инмарлы тау каризы. Соин ик туннэ нуналозь но со интыез ”Тау карон нёжал” шуыса нимало. 27 Вань иудейёс, Иерусалимын улӥсьёс Иосафатлэн валтэм улсаз берытскизы Иерусалиме шулдыр мылкыдын бертон понна, уго Кузё-Инмар соослы тушмонъёссэс вормемзы понна шумпотон сётӥз. 28 Псалтирьёсын, цитраосын, пеллян гумыосын шудыса, Иерусалимысь Кузё-Инмарлэн корка дораз лыктӥзы. 29 Израильлэн тушмонъёсызлы пумит Ачиз Кузё-Инмар ожмаськиз шуыса кылэм беразы музъем вылысь вань эксэйлыкъёс вылэ Инмарлэсь кышкан вуиз. 30 Иосафатлэн эксэйлыкез каньылэн улыны кутскиз, котыр ласянь солэн Инмарез каньыллыко улон сётӥз.


  31 Тазьы Иосафат Иудеялэн эксэй пуконаз пукиз: куамын вить арес вал солы эксэе пуксьыкуз, кызь вить ар ӵоже со Иерусалимын эксэй луыса кузёяськиз. Анаезлэн нимыз Азува, со Салаиллэн нылыз вал. 32 Со атаезлэн, Асалэн, сюрестӥз ветлӥз, солэсь ӧз палэнскылы, Кузё-Инмар азьын ярамон ужъёс лэсьтыса улӥз. 33 Гурезь йылъёсын вӧсяськонъёс гинэ воштэмын ӧй вал, калык но атайёссылэн Инмарзы пала сюлэмзэ юн-юн ӧз на берыкты.


  34 Иосафатлэн мукет ужъёсыз, нырысетӥосыз но, берпуметӥосыз но, Ананийлэн Ииуй пиезлэн гожъямъёсыз, Израильысь эксэйёслэн книгаязы пыртэмын.


  35 Нош собере Иудеялэн Иосафат эксэез Израильлэн йӧнтэм улӥсь Охозия эксэеныз кусып возьыны кутскиз, 36 соин ӵош корабльёс лэсьтыса, Фарсисэ келян понна соин огазе кариськиз; Ецион-Гаверын соос корабльёс лэсьтӥзы. 37 Соку Марешаысь Додавалэн Елиезер пиез, азьпалзэ тодытыса, Иосафат вылэ вуоноез сярысь вераз: «Охозияен кусып возьыны кутскид бере, тынэсьтыд уждэ Кузё-Инмар куашкатӥз» – корабльёс Фарсисэ мыныны ӧз быгатэ – пазьгиськизы.

  

  
  

  ПАРАЛИПОМЕНОН


  2-тӥ книга


  21-тӥ ЛЮКЕТ


  1 Иосафат атайёсыз кадь ик кулӥз, атайёсыныз огазе Давидлэн городаз со ватэмын. Со интые Иорам пиез эксэе пуксиз. 2 Солэн агай-вынъёсыз вал – Иосафатлэн пиосыз: Азария, Иехиил, Захария, Азария, Михаил но Сафатия – ваньзы соос Израильлэн Иосафат эксэезлэн пиосыз вал. 3 Атайзы соослы азвесен, зарниен, дуно макеосын кузьымъёс сётъяз, Иудеяысь юнматэм городъёсын ӵош; нош эксэйлыкез Иорамлы сётӥз, уго со нырысь вордскем пи вал. 4 Иорам атаезлэн эксэйлыказ кивалтӥсе пуксиз, юнматскиз, аслэсьтыз вань вынъёссэ, нош озьы ик Израильлэсь куд-ог кивалтӥсьёссэ мечен бышкаса вииз.


  5 Эксэе пуксьыкуз, Иорамлы куамын кык арес вал, тямыс ар ӵоже Иерусалимын эксэй пуконын пукиз; 6 Израиль эксэйёслэн сюрестӥзы ветлӥз, Ахав семья музэн улӥз, уго Ахавлэн нылыз солэн кышноез вал, – Кузё-Инмар азьын ярантэм ужъёс лэсьтыса улӥз. 7 Нош Кузё-Инмарлэн уг поты вал Давидлэн эксэй выжыез быдтэмез Давидэн сӥзён-косон пыр кусып кылдытэмез понна, солы но, солэн пиосызлы но вань дауръёс ӵожелы югдытон сётыны сӥземез понна.


  8 Со эксэйын улон дыръя Иудеялэн киулысьтыз Едом потӥз но асьсэлы эксэй пуктӥзы. 9 Аслаз ожен кивалтӥсь йыръёсыныз ӵош Иорам потӥз, соин ӵош вань ожмаськон уробоос но; уйин султыса, идумей ожгарчиосты погыртӥз, кинъёс сое но, ожмаськон уробоосын кивалтӥсь йыръёсты но котыртӥзы, [калык улон юртъёсаз пегӟыса кошкиз]. 10 Нош Едом туннэ нуналын но Иудеялэн киулысьтыз потыса улэ. Со виын ик Ливна но Иорамлэн киулысьтыз потӥз, малы ке шуоно со аслаз атайёсызлэн Инмарзылэсь Кузё-Инмарлэсь палэнскиз. 11 Иудеяысь гурезьёсы со гурезь йылын вӧсяськонъёс усьтылыны кутскиз, Иерусалимын улӥсьёсты азон уже кыскиз, Иудеялэсь визьзэ тугаз.


  12 Солы Илия пророклэсь гожтэт вуиз, отын шуэмын вал: «Тынад атаедлэн, Давидлэн, Инмарез Кузё-Инмар тазьы шуэ: Атаедлэн, Иосафатлэн, Асалэн, Иудей эксэйлэн, сюрестӥзы мынымтэед понна, 13 Израиль эксэйёслэн сюрестӥзы мынэмед понна но Иудеяез, Иерусалимын улӥсьёсты азон сьӧлыке пыртэмед понна, кызьы Ахав семья азон сьӧлыке пыртӥз, эшшо тынэсьтыд агай-вынъёстэ, атаедлэсь выжы-кумыоссэ, кинъёс тынэсьтыд умоесьгес вал, нош тон соосты но виылӥд. 14 Та понна тани Кузё-Инмар туж бадӟым кужымен тынэсьтыд калыктэ но, пиостэ но, кышноостэ, вань узырлыктэ но быдтоз. 15 Нош тонэ астэ но Кузё-Инмар туж секыт висёнэн виёз, нуналысь нуналэ пушкысьтыд сюлъёсыд ик, висёнлы чидатэк, усьылыны кутскозы».


  16 Кузё-Инмар Иорамлы пумит филистим, араб калыкъёслэсь, эфиоп калыкен артэ улӥсь калыклэсь но духсэс ӝутӥз. 17 Соос Иудеяе ожен мынӥзы, со пушкы пыризы, эксэйлэн юртысьтыз вань узырлыксэ киултӥзы, нош озьы ик пиоссэ, кышноссэ; вань пиосыз пӧлысь Охозия нимо самой пичи пиез гинэ кылиз. 18 Нош таос бере Кузё-Инмар солэн пушказ-ераз эмъяны луонтэм висён лэзиз. 19 Нуналысь нуналэ озьы вал, нош кыкетӥ арлэн пумаз, висёнэзлы чидатэк, пушкыз-ерыз усьылыны кутскиз но туж курадӟыса кулӥз; со понна калык ческыт зыно ӵындытонъёс ӧз ортчыты, кызьы солэн атайёсызлы лэсьтэ вал.


  20 Куамын кык арес вал эксэе пуксьыкуз, тямыс ар ӵоже Иерусалимын эксэй луыса кивалтӥз; но бӧрдытэк сое ватӥзы, Давидлэн городаз ватӥзы, но эксэйёсты ватон шайгуэ ӧз понэ.

  

  
  

  ПАРАЛИПОМЕНОН


  2-тӥ книга


  22-тӥ ЛЮКЕТ


  1 Иерусалимын улӥсьёс Иорамлэсь покчи пизэ Охозияез эксэе пуктӥзы со интые, уго ваньзэ бадӟымъёссэ пиоссэ стан доры арабъёсын ӵош вуэм уллё виылӥз, – таре эксэе пуксиз Иудеяысь Иорам*а эксэйлэн пиез Охозия.


  2 Эксэе пуксьыкуз, Охозиялы кызь кык арес вал, со одӥг ар ӵоже Иерусалимын эксэй пуконын пукиз; солэн анаез Гофолия нимо, со Амврийлэн нылыз вал. 3 Охозия Ахав выжылэн сюрес вылтӥз ветлӥз, уго солэн анаез законлы пумит улонын визь-нод сётӥсь вал. 4 Ахав выжы сямен ик Охозия Кузё-Инмар азьын ярантэм ужъёс лэсьтыса улӥз, уго солэн атаез кулэм бере, сое быронэ вуттон понна, Ахав выжы солэн визь-нод сётӥсьёсыз луизы. 5 Озьы ик соослэсь визь-кенешъёссэс кылзӥськыса, со Ахавлэн, Израильлэн эксэезлэн, Иорам пиеныз ӵош Сириялэн Азаил эксэезлы пумит Галаадысь Рамоф каре ожмаськыны мынӥз. Сирия ожгарчиос Иорамез яраё каризы. 6 Сириялэн Азаил эксэеныз ожмаськыкуз Рамаын басьтэм яраоссэ эмъяны со Изрееле эмъяськыны берытскиз. Соку Иорамлэн пиез, Иудеялэн Охозия эксэез, Изрееле Ахавлэсь Иорам пизэ адӟыны ветлӥз, со висе вал уго. 7 Иорам доры солэн вуылэмез Инмар дорысь солы быронлы вал: татчы вуэм бераз со Иорамен ӵош Намессийлэн Ииуй пиезлы пумит мынӥзы уго, кинэ Кузё-Инмар вӧйын зырӟиз Ахавлэсь выжызэ быдтон понна. 8 Ииуй Ахав выжылы судзэ быдэсъяку, со Иудеяысь кивалтӥсьёсты, Охозиялы ужаса-тыршыса улӥсь Охозиялэн агай-вынъёсызлэсь пиоссэс шедьтӥз но соосты виылӥз. 9 Со Охозияез утчаны ыстӥз, Самариятӥ пегаса ветлыкуз, сое Ииуй доры кутыса вайизы но виизы, ватӥзы, шуо вал уго: «Со вань сюлмыныз Кузё-Инмарез утчась Иосафатлэн пиез луэ». Охозиялэн выжыяз эксэе пуксьыны ярамон мурт ӧз кыльы.


  10 Охозиялэн анаез Гофолия адӟиз, солэн пиез кулэмын шуыса, соку со султӥз но Иуда юртысь вань эксэй выжыез быдтӥз. 11 Нош эксэйлэн Иосавеф нылыз Охозиялэсь Иоас пизэ эксэй юртысь, виылоно пиос пӧлысь лушказ но сое сюдӥсь-нонтӥсь муртэныз ӵош кӧлан комнатае интыяз; тазьы Охозиялэн сузэрез, Иодай священниклэн кышноез, Иорам эксэйлэн нылыз Иосавеф сое Гофолиялэсь ватӥз но, сое ӧз вие. 12 Инмар коркан сое куать ар ватыса возизы; нош Гофолия та музъемлы эксэй вал.

  


  а*22:1 одӥг дауре ик Иудей но Израиль кунъёслэн эксэйёссы Иорам нимоесь вал

  

  
  

  ПАРАЛИПОМЕНОН


  2-тӥ книга


  23-тӥ ЛЮКЕТ


  1 Сизьыметӥ араз Иодайлэн мылкыдыз лӧптӥз но, сю ожгарчиосын кивалтӥсьёсын кусып кылдытыса, ас палаз кариз Иерохамлэсь Азария пизэ, Иегохананлэсь Исмаил пизэ, Оведлэсь Азария пизэ, Адаиялэсь Маасея пизэ, Зӥхрилэсь Елишафат пизэ. 2 Соос быдэс Иудеяетӥ ортчизы, Иудеялэн вань городъёсысьтыз левитъёсты, Израиль выжыослэсь йыръёссэс люказы, собере Иерусалиме лыктӥзы. 3 Вань люкаськем калык Инмар коркан эксэез кабыл басьтыны кыл сётӥз. Иодай соослы шуиз: «Тани эксэйлэн пиез эксэй луыны кулэ, кызьы Кузё-Инмар Давидлэн пиосыз сярысь вераз. 4 Тани, тӥ мар лэсьтэ: тӥ пӧлысь куинетӥ люкетэз, субботае лыктылӥсь священникъёс, левитъёс, ӧс выжы дорын возьмаськисьёс луозы, 5 эксэй корка бордын – куинетӥ люкетэз, Иесод капка дорын – куинетӥ люкетэз, нош вань калык – Кузё-Инмарлэн коркаезлэн азбаръёсаз. 6 Священникъёс но левитъёслэн ужась-тыршись муртъёссы сяна, Кузё-Инмарлэн корказ нокин но мукет мурт медаз пыра. Соос гинэ пырыны быгато, уго соос дун-чылкыт луэмын, нош ваньмыз мукет адямиос Кузё-Инмарлэсь корказэ мед возьмалозы. 7 Левитъёс котыр ласянь эксэез мед котыртозы, котькудӥзлэн кияз ожмаськон тӥрлыкез мед луоз, кин храме пыриз, со виемын мед луоз. Эксэй пырыку-потыку тӥ со бордын луэ».


  8 Иодай священниклэсь косонзэ левитъёс но, вань иудей калык но быдэстӥз. Котькудзы ас адямиоссэс – субботае лыктӥсьёссэ но, субботае кошкисьёссэ но – басьтӥзы, малы ке шуоно Иодай священник воштӥськись черодэз кошкыны ӧз лэзьы. 9 Иодай священник сю ожгарчиосын кивалтӥсьёслы шибодыос сётъяз, Инмар коркан возиськись бадӟымъёссэ но, пичиоссэ но Давидлэсь щитъёссэ сётъяз; 10 вань калыкез, котькудзэ адямиез, ожмаськон тӥрлыксэ кияз кутытыса, храмлэн бурпаласеныз кутскыса храмлэн паллян палозяз, курбон сётон ӝӧк доры, корка доры но, эксэй котыре но султытӥз. 11 Эксэйлэсь пизэ поттӥзы но со вылэ эксэй изьы изьязы, сӥзён-косонэн книга сётӥзы но сое эксэе пуктӥзы; Иодай но солэн пиосыз сое вӧйын зырӟизы, шуизы: «Кема мед улоз эксэй!» 12 Бызьыса лыктӥсь, эксэй сярысь данъяса верась калыклэсь куаразэ Гофолия кылӥз но Кузё-Инмарлэн корказ калык доры потӥз. 13 Со адӟиз: эксэй пырон дорын ӝужыт интыяз сылэ но кивалтӥсьёс, гумыос эксэй котырын, та музъемысь вань калык шулдыръяське, гумыоссэс пелляса шудо, кырӟасьёс, ушъяны-данъяны быгатӥсьёс, киязы кырӟан гур поттӥсь шудонъёсты возё. Соку Гофолия выл дӥсьсэ ӵажак кесиз но кеськиз: «Эксэйлыклы пумит ӝутскон! Эксэйлыклы пумит ӝутскон!» 14 Соку Иодай священник сю ожгарчиосын кивалтӥсьёсты, ожгарчиослэсь кузёйыръёссэс, ӧтьытыса вайиз но соослы со шуиз: «Поттэ сое храмысь, кин ке со пала кариськиз ке, мечен виемын луоз», малы ке шуоно священник шуиз: «Кузё-Инмарлэн корказ сое эн вие». 15 Эксэй юртлэн вал возён капкаез доры вуэм бераз Гофолиялы инты сётӥзы но сое отчы виизы.


  16 Ваньзы соос Кузё-Инмарлэн калыкез мед луозы шуыса, Иодай асэныз но вань калыкен, эксэен кусып кылдытӥз. 17 Соку вань калык Вааллэн куалаез доры мынӥз но сое куашкатӥз, курбон тырон интыоссэ но, сульдэръёссэ-идолъёссэ но пыргытӥзы, Вааллэсь вӧсясьсэ Матфанэз курбон тырон азе виизы. 18 Кузё-Инмар коркалэсь ужъёссэ Иодай священникъёс, левитъёс кие сётӥз [выльысен улӟытӥз священникъёслэсь, левитъёслэсь нуналлы быдэ черодэн ужан-тыршонзэс], кызьы Давид люкылэ вал Кузё-Инмарлэн корказ Кузё-Инмарлы тылын сутӥськись курбон сётон ужез, Моисей законын гожтэмъя, шумпотыса, кырӟаса, Давидлэн пуктон-косонэзъя. 19 Кырсь адями малы но солы медаз пыра шуыса, со Кузё-Инмарлэн коркаезлэн капка дораз возьмаськисьёсты пуктӥз. 20 Сю ожгарчиосын кивалтӥсьёсты, кузёйыръёсты, калыкен кузёяськисьёсты, та музъемысь вань калыкез кутӥз но Кузё-Инмарлэн корказ эксэез келяз, вылысь капка пыр эксэй корка мынӥзы но эксэез эксэй пуконэ пуктӥзы. 21 Та музъемысь вань калык шулдыръяськиз, город басылӥз. Нош Гофолияез мечен бышкалтыса виизы.

  

  
  

  ПАРАЛИПОМЕНОН


  2-тӥ книга


  24-тӥ ЛЮКЕТ


  1 Эксэе пуксьыкуз, Иоаслы сизьым арес вал, ньыльдон ар ӵоже со Иерусалимын эксэй вал; анаезлэн нимыз Цивья, со Вирсавияысь вал. 2 Иодай священник улон аръёсы Иоас Кузё-Инмар азьын ярамон ужъёс лэсьтыса улӥз. 3 Иодай солы кык кышно басьтӥз, солэн пиосыз, нылъёсыз вордскизы.


  4 Та бере Иоаслэн сюлмаз малпан кылдӥз: Кузё-Инмарлэсь корказэ выльдоно. 5 Священникъёсты, левитъёсты люкаса со шуиз: «Иудеяысь городъёсы мынэ но вань израиль калыклэсь азвесь люкалэ Инмардылэсь корказэ тупатъян понна арысь аре, та ужен дыртэ». Нош левитъёс ӧз дыртэ. 6 Иодай эксэй соослэсь кузёйырзэс ӧтьыса шуиз: «Малы тон Кузё-Инмарлэн Моисей ляльчиезлэсь, израиль калыклэн кенешезлэсь пуктон-косонзэс – вӧсяськон скиниялы Иудеяысь но Иерусалимысь выт люканэз – левитъёсты быдэстыны уд куриськы? 7 Уго сьӧлыклэсь кышкасьтэм Гофолия но солэн пиосыз Инмарлэсь корказэ тарказы; Кузё-Инмарлэн корказ возиськись вань арбериосты, сульдэръёслы-идолъёслы йыбыртъякузы, уже кутыны кутскизы». 8 Эксэй косӥз но одӥг ящик лэсьтӥзы, сое Кузё-Инмарлэн корказ пыронлэн педпалаз пуктӥзы. 9 Быдэс Иудеяе но Иерусалиме ялӥзы, Инмар ляльчилэн Моисейлэн пуктонэзъя, солэн израиль калык вылэ кыр дуннеысен выт тырон понэмзэ санэ поныса, Кузё-Инмарлы сӥзем выт мед ваёзы шуыса. 10 Вань кивалтӥсьёс, вань калык шумпотӥзы но сомында вайылӥзы – ящике пачыл луытозяз тырылӥзы. 11 Левитъёс пыр эксэй кузёйыръёслы ящикез вайылыкузы, азвесьлэсь трос луэмзэ адӟылыкузы, эксэйлэн подъясез но архиерейлэн ыстэм муртэз лыктыса ящикысь маиз вань, бушатылӥзы, собере ящикез берен интыяз ик пуктылӥзы. Тазьы соос нуналлы быдэ карылӥзы, туж трос азвесь люказы. 12 Эксэен Иодай люкаськем азвесез Кузё-Инмар коркан ужен кивалтӥсьёслы сётылӥзы, соос из вӧлӥсьёсты, лэсьтӥськисьёсты Кузё-Инмарлэсь корказэ выльдылыны, озьы ик дуриськисьёсты, ыргон ужен вырисьёсты Кузё-Инмарлэсь корказэ юнматылыны медъяллязы. 13 Уж быдэсъясьёс ужазы, соослэн киынызы тупатъян ужъёс нуиськизы, Инмар коркаез чебер каризы, юнматӥзы сое. 14 Вань ужзэс быдэстэм бере кылемзэ азвесез эксэен Иодайлы вайизы. Солэсь Кузё-Инмар коркалы сосудъёс лэсьтӥзы, службаез ортчытыны, тылын сутӥськись курбонъёс ортчытъяны кулэ луись сосудъёс лэсьтӥзы, чашаос, зарнилэсь, азвесьлэсь мукет сосудъёс лэсьтылӥзы. Иодайлэн вань улон нуналъёсаз Кузё-Инмарлэн корказ ялан тылын сутӥськись курбонъёс сётъязы.


  15 Иодай пересьмиз, кӧтыз тырымон улэм бераз со кулӥз: кулыкуз сю куамын арес вал солы. 16 Сое Давидлэн городаз эксэйёсын огазе ватӥзы, малы ке шуоно со Израильын ӟеч ужъёс лэсьтӥз Инмар понна но, Солэн коркаезлы но.


  17 Иодай кулэм бере Иудеяысь кивалтӥсьёс лыктыса эксэйлы йыбырттӥзы, соку эксэй соослэсь кылзӥськиз. 18 Атайёссылэн Инмарзылэсь Кузё-Инмарлэсь корказэ кулэ ӧз ни каре, писпуослы йыбыртъяны, сульдэръёслы-идолъёслы йыбыртъяны кутскизы, – со понна, та янгышъёссы понна Кузё-Инмар Иудеялы, Иерусалимлы вожзэ поттӥз. 19 Соосты Кузё-Инмар пала берыктон понна Кузё-Инмар соос доры пророкъёсты ыстылӥз, пророкъёс соосты визьмаллязы-нодъяллязы, нош соос кабыл ӧз басьтэ. 20 Иодай священниклэсь Захария пизэ Инмарлэн Духез шобыртӥз, калыклэн азяз, ӝужыт интые султыса, со соослы шуиз: «Тазьы шуэ Кузё-Инмар: Малы тӥ Кузё-Инмарлэн косонъёсызлэн сьӧраз потӥськоды? Тӥляд азинлыкты уз луы, кызьы тӥ Инмарлэсь палэнскиды, озьы ик Инмар но тӥлесьтыд палэнскоз». 21 Огкылысь солы пумит вераськыса, Иоас эксэйлэн косэмезъя сое, изэн зӥръяса, Кузё-Инмар коркалэн азбараз жугизы. 22 Иоас эксэй тодаз ӧз вайы Иодай атаезлэсь солы ӟеч лэсьтэмъёссэ, – солэсь пизэ вииз. Кулыкуз со шуиз: «Кузё-Инмар мед адӟоз, кылзэ мед юалоз!»


  23 Арлэн пумаз солы пумит Сириялэн армиез урдскиз, соос Иудеяе, Иерусалиме пыризы, калык пушкысь вань калыклэсь кивалтӥсьёссэ быдтӥзы, соослэсь басьтэм вань ваньбурзэс Дамаске эксэй доры ыстӥзы. 24 Сирияысь ожгарчиос ӧжыт кузя гинэ лыктӥзы ке но, Кузё-Инмар бадӟым кужымез соослэн киулазы сётӥз иудей калык атайёсызлэн Инмарзылэсь Кузё-Инмарлэсь куштӥськемзы понна. Иоаслы суд лэсьтӥзы. 25 Сириялэн ожгарчиосыз со дорысь кошкизы, нош соку со туж секыт висе вал, ляльчиосыз солы пумит лушкемен урдскизы – Иодай священниклэн пиезлэн вирыз понна – сое валесаз виизы, со кулӥз. Сое Давидлэн городаз ватӥзы, но эксэйёсты ватон шайгуосы ӧз ватэ. 26 Солы пумит урдскемъёс пӧлын вал: аммон ныллэн Шимеафалэн Завад пиез, моав ныллэн Шимрифалэн Иегозавад пиез. 27 Солэн пиосыз сярысь, солэн улон-вылонэзлы пумит трос азьпал веранъёс сярысь, Инмар коркаез пуктон сярысь эксэйёслэн книгаязы гожтэмын. Солэн интыяз Амасия пиез эксэе пуксиз.

  

  
  

  ПАРАЛИПОМЕНОН


  2-тӥ книга


  25-тӥ ЛЮКЕТ


  1 Кызь вить арескын Амасия эксэе пуксиз но кызь укмыс ар ӵоже Иерусалимын эксэй пуконын пукиз; анаезлэн нимыз Иегоаддань, со Иерусалимысь вал. 2 Кузё-Инмар азьын со ӟеч ужъёс лэсьтыса улӥз, но вань сюлэмзэ поныса ӧз лэсьты. 3 Солэн киулаз эксэйлык юнмам бере со эксэез – аслэсьтыз атайзэ – вием ляльчиоссэ виылӥз. 4 Но соослэсь нылпиоссэс ӧз виы, уго законын, Моисейлэн книгаяз, Кузё-Инмарлэн курон-косонэз вань, отын шуэмын: атайёсты нылпиоссы понна виыны уг яра, нылпиосты но атайёссы понна виыны уг яра, котькудӥз аслаз йыружез понна кулыны кулэ.


  5 Амасия иудей калыкез люказ но соосты выжыен-выжыен сюрс ожгарчиосын, сю ожгарчиосын кивалтӥсьёслэн киулазы сётӥз, вань иудейёсты, Вениамин выжыез, кызь аресысен вылӥгес аресозь лыдъяз но тодӥз: соос куинь сю сюрс быръем муртъёс, оже мынӥсьёс, киязы шибоды но щит возисьёс. 6 Эшшо сю талант азвесь тырыса, израиль калык пӧлысь сю сюрс кышкасьтэм ожгарчиосты медъяз. 7 Соку Инмар адями со доры лыктыса шуиз: «Эксэй! Тонэн ӵош израиль ожгарчиос медаз мынэ, малы ке шуоно израиль ожгарчиос пӧлын, Ефремлэн вань пиосыз пӧлын, Кузё-Инмар ӧвӧл. 8 Тон огнад мын, уждэ ужа, кышкатэк нюръяськы ожын. Ӧд ке, Инмар тонэ тушмон азе погыртоз, уго Инмарлэн кужымез вань дурбасьтыны но, погыртыны но». 9 Инмар адямилы Амасия шуиз: «Израиль ожгарчиослы сётэм сю талантэн мар бен каром на?» Соку Инмар адями шуиз: «Кузё-Инмар тыныд талэсь но троссэгес сётыны быгатоз». 10 Амасия соосты висъяз, – Ефрем музъемысь со доры лыктэм ожгарчиосты – асьсэлэн интыязы мед мынозы шуыса. Соку соослэн Иудеялы кужмо йыркурзы ӝуатскиз, йыркуренызы валче соос берлане, ас интыязы кошкизы. 11 Нош Амасия, кышканзэ вунэтыса, ас калыксэ азьлане валтӥз, сылало нёжалэ мынӥз но Сеир пиос пӧлысь дас сюрссэ вииз; 12 дас сюрссэ иудей пиос улэпкын пленэ нуизы, изгурезьлэн йылӥяз тубытӥзы но изгурезь йылысен йыруллань куязы, ваньзы соос номыртэм пазьгиськизы. 13 Нош Амасиялэн берлань ыстэм ожгарчиосыз, соин ӵош оже ветлонтэм понна уллямъёс, Иудеялэн городъёсаз, Самарияысен кутскыса Веф-Оронозь, пазьгиськизы но отысь куинь сюрс муртэ виизы, туж трос ваньбур талазы.


  14 Идумейёсты вормем бере Амасия лыктӥз но Сеир пиослэсь инмаръёссэс вайиз но ас дораз инмаръёс кариз, соос азьын йыбыртъяз, ческыт ӵын соос азьын поттӥз. 15 Соку Кузё-Инмарлэн йыркурез Амасия вылэ ӝуатскиз. Со доры пророкез ыстӥз, пророк солы шуиз: «Малы тон та калыклэн инмаръёсыз доры ветлӥськод, соос ас калыксэс тынад киыдлэсь утьыны ӧз быгатэ ук?» 16 Со вераськыку, эксэй солы таӵе ответ сётӥз: «Эксэйлы визь-нод сётъясе тонэ пуктӥзы шат? Дугды, тонэ виёно медаз луэ». Соку пророк вераськемысь дугдӥз но шуиз: «Тодӥсько, тонэ Инмар виыны малпаз шуыса, уго тон тазьы лэсьтӥд, мынэсьтым кенешме санэ ӧд поны».


  17 Иудеялэн Амасия эксэез кенешиз но Израильлэн эксэез доры, Ииуйлэн Иоахаз пиезлэн Иоас пиез доры, тазьы вераны ыстӥз: «Пот, ваче адӟиськомы». 18 Израильлэн Иоас эксэез Иудеялэн Амасия эксэезлы тазьы вераны ыстӥз: «Ливанысь тёрнпу Ливанысь кедырпулы вераны ыстӥз: ”Нылдэ пиелы кышнолы сёт”. Нош Ливанысь кыр пӧйшуръёс ортчизы но та тёрнпуэз лёгаса куштӥзы. 19 Тон шуиськод: ”Тани, мон идумей калыкез пазьги”, – соку тынад сюлмыд ӝутскиз, вылтӥяськонэ вуиз. Эсьмаса коркад пук. Малы тыныд кышкыт ужез кутскыны кулэ? Погралод, тонэн валче Иудея но погралоз». 20 Нош Амасия ӧз кылзӥськы, уго та Инмар дорысь вал, соосты идумей инмаръёслы йыбыртъяны кутскемзы понна, Иоаслэн киулаз сётон вылысь. 21 Израильлэн Иоас эксэез потӥз но, соос ог-огенызы адскизы, – со но Амасия, Иудеялэн эксэез, Иудеяысь Вефсамис карын. 22 Израиль ожгарчиос иудей пиосты пазьгизы, ваньзы бызьыса балаганъёсазы пегӟылӥзы. 23 Амасияез, Иоахазлэсь Иоас пиезлэсь пизэ, Иудеялэсь эксэйзэ Израильлэн Иоас эксэез Вефсамисысен киултӥз но сое Иерусалиме вайиз, Ефрем капка бордысен Сэрего капка дорозь Иерусалимлэсь борддорзэ, ньыль сю гырпум кузьда люкетсэ, куашкатӥз. 24 Инмар коркан, Овед-Едомлэн киулаз возиськись вань зарниез, азвесез, вань сосудъёсты басьтӥз, эксэй коркась ваньбурез киултӥз, пленэ адямиосты басьтӥз но Самарияе берытскиз.


  25 Израильлэн эксэез, Иоахазлэн Иоас пиез, кулэм бере Иудеялэн эксэез Амасия, Иоаслэн пиез, дас вить ар улӥз на. 26 Амасиялэн мукет ужъёсыз – нырысьёсыз но, берпумъёсыз но – Иудеялэн но Израильлэн эксэйёссылэн книгаязы гожтэмын. 27 Со дыръёс ортчем бере, Амасия Кузё-Инмарлэсь палэнскем бере Иерусалимын солы пумит лушкем уж лэсьтыны малпазы, соку со Лахисэ пегӟиз. Со бӧрсьы Лахисэ адямиосты ыстӥзы, соос отысен сое виизы. 28 Сое вал вылын вайизы, атайёсыныз огазе сое Иудалэн городаз ватӥзы.

  

  
  

  ПАРАЛИПОМЕНОН


  2-тӥ книга


  26-тӥ ЛЮКЕТ


  1 Иудеяысь вань калык кутӥз но дас куать аресъем Озияез атаез, Амасия, интые эксэе пуктӥз. 2 Со Елафез выльдӥз, эксэй кулыса атайёсыз доры кошкем бере сое Иудея кие берыктӥз.


  3 Эксэе пуксьыкуз, Озиялы дас куать арес вал, витьтон кык ар ӵоже со Иерусалимын эксэй пуконын пукиз; анаезлэн нимыз Иехолия, со Иерусалимын вордскемын вал. 4 Атаез, Амасия, кадь ик со Кузё-Инмар азьын ярамон ужъёс лэсьтыса улӥз. 5 Инмарлэсь кышканэн улыны дышетӥсь Захария улон нуналъёсы со Инмарлы вазиськылӥз; Кузё-Инмарлы вазиськылыкуз, Инмар солы юрттылӥз. 6 Со мынӥз но филистим калыкен ожмаськиз, Гефлэсь борддоръёссэ, Иавнеялэсь борддоръёссэ, Азотлэсь борддоръёссэ куашкатӥз; Азот ёросэ городъёс пуктылӥз, филистим калык доры но. 7 Инмар солы филистим калыклы пумит, Гур-Ваалын улӥсь арабъёслы пумит, меун калыклы пумит ожмаськыны юрттылӥз. 8 Аммон калык Озиялы выт тыриз, солэн нимыз Египетын но тодмо луиз, уго со туж кужмо вал. 9 Сэрего капка йылэ Озия каланчаос пуктылӥз, нёжаллэн капкаез вылэ но, сэреге но соосты юнматӥз. 10 Луоё кыре каланчаос пуктӥз, трос ву возён гуос гудӥз, уго трос пудоез вал, улыг интыосын но, ӵошалъёсын но, музъем ужасьёсыз, сад будэтӥсьёсыз гурезьёсын вал, Кармилын но, со музъем ужез яратэ вал уго.


  11 Отрядъёсын оже потӥсь армиез но Озиялэн вал, – эксэйлэн одӥгез валтӥсез Хананиялэн кивалтэм улсаз Иеиел подъясь но Маасея эскерись-чаклась соосты лыдъяса список лэсьтӥзы. 12 Кышкасьтэм ожгарчиос пӧлысь быръемын вал выжыослэн вань йыръёссы, соос кык сюрс куать сю кузя вал. 13 Соослэн ож кужымен кивалтэм улсазы куинь сю сизьым сюрс вить сю кышкасьтэм ожгарчиос, эксэйлы юрттӥськыса, тушмонлэн пумитаз ожмаськыны султылӥзы. 14 Соослы, вань ожгарчиосызлы Озия щитъёс, шибодыос, корт изьыос, корт дӥсьёс, пукыӵъёс, зӥръян изъёс дасяз. 15 Иерусалиме со усто малпам машинаос лэсьтӥз, соосты каланчаос, сэрег йылъёсы пуктылӥз ньӧлъёсты ыбылытыны, бадӟымесь изъёсты зӥръяны. Солэн данэз кыдёке вӧлмиз, уго солы паймымон амалэн юрттэт вуыса, со кужмо луиз.


  16 Кужмо луэм бераз со вылтӥяськыны кутскиз но, со сое быронэ нуиз, Инмарез Кузё-Инмар азьын со йыруж лэсьтӥсь луиз, – Кузё-Инмарлэн храмаз ӵындытон курбон сётон ӝӧк вылын ладанэн ӵындытыны пыриз. 17 Со бӧрсьы мынӥз Азария священник, соин ӵош Кузё-Инмарлэн тямыстон священникъёсыз, умоесь адямиос. 18 Соос Озия эксэйлы пумит кариськизы, шуизы: «Озия, тыныд уг яра Кузё-Инмарлы ӵындытон ортчытыны, со ӵындытон ортчытыны пуктэм Аарон пиослэн, священникъёслэн, ужзы; вӧсяськон коркась пот, тон законлы пумит уж лэсьтӥд, та понна Инмар Кузё-Инмар дорын тыныд сӥ-дан уз луы». 19 Озия йыркуръяськыны кутскиз, нош кияз солэн ӵындытон кадилоез; священникъёслы йырзэ кур карем бераз ӵындытон курбон сётон ӝӧк дорын, Кузё-Инмарлэн корказ, священникъёслэн син азязы солэн кымесаз гижлочер потӥз. 20 Со шоры Азария архиерей, вань священникъёс учкизы; тани солэн кымесаз гижлочер потӥз. Сое отысь потыны косӥзы, со ачиз но дыртыса потыны кутскиз, Кузё-Инмар сое вӧсь кариз уго. 21 Озиялэн кулытозяз гижлочерез ӧз быры, со нимаз коркан улӥз, Кузё-Инмарлэн корказ пыраны лэземын ӧй вал. Нош солэн Иоафам пиез эксэй коркаен, та музъемысь калыкен кузёяськиз.


  22 Озиялэсь мукет ужъёссэ кутсконысеныз пумозяз гожъяз Амослэн пиез Исаия пророк. 23 Озия атайёсыз кадь ик кулӥз, атайёсыныз огазе сое эксэйёслэн шайгу бусыязы ватӥзы, уго шуо вал: со гижлочерен висись. Со интые эксэе пуксиз Иоафам пиез.

  

  
  

  ПАРАЛИПОМЕНОН


  2-тӥ книга


  27-тӥ ЛЮКЕТ


  1 Эксэе пуксьыкуз, Иоафамлы кызь вить арес вал, дас куать ар ӵоже со Иерусалимын эксэй вал; анаезлэн нимыз Иеруша, со Садоклэн нылыз вал. 2 Озия, атаез кадь ик, чылкак со кадь ик Кузё-Инмар азьын ярамон ужъёс лэсьтыса улӥз, но со Кузё-Инмарлэн корказ ӧз пыра; калык эшшо сьӧлыкаса улӥз на. 3 Кузё-Инмар корка вӧзы со Вылӥ капка лэсьтӥз, Офел борддор лэсьтонэз трослы азинтӥз; 4 Иудей гурезе городъёс пуктылӥз, нюлэсъёсы дворецъёс, каланчаос пуктылӥз. 5 Со аммон эксэен ожмаськиз, вормиз сое; аммон калык со аре солы сю талант азвесь, дас сюрс мера-кор чабей, дас сюрс мера-кор йыды тыриз. Аммон калык тазьы вуонояз но, куинетӥяз но аре тыриз. 6 Таӵе кужмо вал Иоафам соин: сюрессэ нуиз Инмарез Кузё-Инмар азьтӥ.


  7 Иоафамлэн мукет ужъёсыз, вань ожмаськонъёсыз, ассэ воземез Израильлэн но Иудеялэн эксэйёссылэн книгаязы гожтэмын. 8 Эксэе пуксьыкуз, кызь вить арес вал солы, дас куать ар эксэй вал Иерусалимын. 9 Иоафам кулӥз но, сое атайёсыныз огазе Давидлэн городаз ватӥзы. Со интые эксэе пуксиз пиез, Ахаз.

  

  
  

  ПАРАЛИПОМЕНОН


  2-тӥ книга


  28-тӥ ЛЮКЕТ


  1 Эксэе пуксьыкуз, Ахазлы кызь арес вал, дас куать ар со Иерусалимын эксэй вал. Давид атаез кадь со Кузё-Инмар азьын ярамон ужъёс лэсьтыса ӧз улы. 2 Израиль эксэйёслэн сюрестӥзы со мынӥз, Вааллэсь сульдэръёссэ но ӵыжатыса лэсьтӥз; 3 Енном пиослэн нёжалазы со ӵындытъянъёс ортчытъяз, израиль пиослэн азьысьтызы Кузё-Инмарлэн уллям калыкъёсызлэсь юрӟым ужъёссэс адӟем карыса, пиоссэ со тыл вамен поттылӥз; 4 гурезь йылъёсын, вырйылъёсын, улваё писпуос улъёсын курбонъёс сётъяз, ӵындытъянъёс ортчытъяз. 5 Инмарез Кузё-Инмар сое Сириялэн эксэезлэн киулаз сётӥз, соос сое вормизы, пленэ трос калыксэ басьтӥзы, Дамаске нуизы. Озьы ик со Израильлэн эксэезлэн киулаз но сётэмын вал, соиз та дорын ваньзэ таркаса куштӥз. 6 Ремалиялэн Факей пиез [Израильлэн эксэез] сю кызь сюрс иудей пиосты одӥг нунал куспын погыртӥз. 7 Нош Зӥхрий, Ефрем выжыысь потэм батыр, эксэйлэсь Маасея пизэ, дворецын кузёяськись Азрикамез но Елканаез – эксэй бере кыкетӥ адямиез – вииз. 8 Израиль пиос асьсэлэн агай-вынъёссылэсь, иудей пиослэсь, кык сю сюрс кышнооссэс, пиоссэс, нылъёссэс пленэ нуизы; трос ваньбурзэс но талазы, талам ваньбурзэс Самарияе келязы.


  9 Отын Кузё-Инмарлэн пророкез вал, солэн нимыз Одед. Со Самарияе мынӥсь ожгарчиослэн азязы потыса шуиз: «Тани атайёстылэн Инмарзы Кузё-Инмар, иудейёсызлы вожез потэмен, соосты тӥляд киулады сётӥз, нош тӥ соосты сыӵе бадӟым йыркурен виылӥды, со Инмозь вуиз. 10 Табере Иудеяысь, Иерусалимысь калыкез киултыса ляльчи пиос, ляльчи нылъёс карыны медӥськоды. Нош тӥляд асьтэлэн ӧвӧл шат Инмарды Кузё-Инмар азьын янгышты? 11 Озьыен, монэ кылзӥське но пленэ нуэм асьтэлэсь агай-вынъёстэс берен бертыны лэзе, уго Кузё-Инмарлэн вожпотонэзлэн тылыз тӥ вылэ ӝуатскемын». 12 Соку Ефрем выжыысь потэм куд-ог кивалтӥсьёс – Иегохананлэн Азария пиез, Мешиллемофлэн Берехия пиез, Шаллумлэн Езекия пиез, Хадлайлэн Амаса пиез – ожысь берытскисьёслэн ваче пумитазы султӥзы но 13 соослы шуизы: «Пленэ шедемъёсты татчы эн пыртэ, уго Кузё-Инмар азьын милемлы сьӧлык луысал. Сьӧлыкъёсмы борды, йыружъёсмы борды тӥ эшшо ватсаны малпаськоды на-а? Туж бадӟым милям янгышмы, Кузё-Инмарлэн вожпотонэзлэн тылыз Израиль вылын улэ». 14 Ож тӥрлыкен адямиос пленэ сюремъёсты, талам ваньбурзэс ожен кивалтӥсьёс, вань люкаськем калык азе кельтӥзы. 15 Пиосмуртъёс, нимын-нимын верамъёс, султӥзы но пленэ сюремъёсты басьтӥзы, соос пӧлысь гольык кылемъёсты талам ваньбур пӧлысь дӥськутэн дӥсязы, – дӥсязы, кутчазы, сюдӥзы, сектазы, вӧйын зырӟизы, соос пӧлысь катьтэммемъёсты ишакъёс вылэ пуктылӥзы но пальмаё Иерихон каре агай-вынъёссы доры келязы, асьсэос Самарияе берытскизы.


  16 Со виын Ахаз эксэй Ассирияысь эксэйёс доры юрттэт курыны ыстӥз. 17 Уго идумей пиос эшшо татчы вуылӥзы на, Иудеяысь трос калыкез виылӥзы, пленэ нуизы. 18 Филистим калык Иудеялэн улыго шаерезлэн но лымшорысьтыз городъёсазы пыриськизы но Вефсамисэз, Аиалонэз, Гедерофез, Сохоез но соослэн котырысьтызы гуртъёсты киултӥзы, Фимнаез но солэн котырысьтыз гуртъёсты, Гимзоез но солэн котырысьтыз гуртъёсты киултӥзы но отчы улыны интыяськизы. 19 Иудеялэн Ахаз эксэез понна Кузё-Инмар Иудеяез тазьы сантэм кариз, уго со Иудеяез шонер сюрес вылысь кожытӥз, Кузё-Инмар азьын туж секыт сьӧлыкъёс лэсьтыса улӥз. 20 Со доры Ассириялэн Феглафелласар эксэез лыктӥз, но со солы секытлык гинэ кылдытӥз, юрттэм интые, 21 уго Ахаз Кузё-Инмар коркась, эксэй коркась, кивалтӥсьёслэсь ваньбурзэс басьтӥз но Ассириялэн эксэезлы сётӥз, но со уж солы иназ ӧз мыны.


  22 Ачиз ӝикаса улон дыръя но со Кузё-Инмар азьын законлы пумит улэмысь ӧз дугдылы, со – Ахаз эксэй. 23 Дамаскысь инмаръёслы курбонъёс сётылӥз, малпа вал, соос сое погыръяло шуыса, со вераз: «Сирияысь эксэйёслэн инмаръёссы соослы юрттӥсько; мон соослы курбон сёто, соос мыным юрттозы». Но ваньмыз та аслыз погранлы, быдэс Израильлы погранлы мынӥз. 24 Соку Ахаз Инмар коркась сосудъёсты люказ но Инмар коркась сосудъёсты пыргытӥз, Кузё-Инмар коркалэсь ӧсъёссэ тунгоназ но Иерусалимлэн вань сэрегъёсаз аслыз курбон сётонъёс лэсьтылӥз. 25 Иудеяысь вань городъёслэн гурезь йылъёсазы мурт инмаръёслы ӵындытон ортчытыны вӧсяськон интыос лэсьтылӥз, соин со атайёсызлэн Инмарзылэсь Кузё-Инмарлэсь вожзэ поттылӥз.


  26 Солэн мукет ужъёсыз, выросъёсыз, нырысетӥосыз но, берпуметӥосыз но, гожтэмын Иудеяысь, Израильысь эксэйёслэн книгаязы. 27 Ахаз кулӥз но, сое Иерусалиме атайёсынызы огазе ватӥзы, но Израиль эксэйёсты ватон интые ӧз пыртэ. Со интые эксэе пуксиз Езекия пиез.

  

  
  

  ПАРАЛИПОМЕНОН


  2-тӥ книга


  29-тӥ ЛЮКЕТ


  1 Эксэе пуксьыкуз, Езекиялы кызь вить арес вал, кызь укмыс ар ӵоже со Иерусалимын эксэйын пукиз; анаезлэн нимыз Авия, Захариялэн нылыз. 2 Кузё-Инмар азьын Давид атаез кадь ик со ярамон ужъёс лэсьтыса улӥз.


  3 Эксэйын нырысь арзэ, нырысь толэзьзэ пукыкуз ик, Кузё-Инмар коркалэсь ӧсъёссэ со усьтӥз, тупатъяз. 4 Священникъёсты, левитъёсты лыктыны косӥз, шундыӝужанпал падвоже (площаде) соосты люказ но 5 шуиз: «Левитъёс, монэ кылзэ! Туннэ тӥ дун-чылкыт кариське но атайёстылэн Инмарзылэсь Кузё-Инмарлэсь корказэ вӧсялэ, вань кырсь макеосты вӧсяськон коркась поттыса куштэ. 6 Уго атайёсты законлы пумит ужъёс лэсьтылӥзы, Инмармылэн Кузё-Инмарлэн азяз ярантэм ужъёс лэсьтылӥзы, Солэсь палэнскылӥзы, Кузё-Инмарлэн юртэз палась ымнырзэс берыктӥзы, мышкынызы султӥзы, 7 храме пырон бӧльмылэсь ӧссэ ворсазы, лампадаосты кысӥзы, ческыт зыно ӵындытъянъёс ӧз ортчытъялэ, Израильлэн Инмарезлэн храмаз тылын сутӥськись курбонъёс ӧз сётылэ. 8 Иудеяен Иерусалим вылэ Кузё-Инмарлэн вожез потӥз, соосты сантэман, ултӥян улэ, турканы-тарканы сётӥз, кызьы тӥ али тае ас синмыныды адӟиськоды. 9 Тани, атайёсмы меч улэ погразы, нош пиосмы, нылъёсмы, кышноосмы мурт музъемын та дырозь но пленын уло. 10 Али мынам сюлмам малпан улэ – Израильлэн Инмареныз Кузё-Инмарен кусып кылдытоно, вожпотонэзлэсь гомась тылзэ мед палэнтоз. 11 Нылпиосы! Аляк эн улэ, уго тӥледыз Кузё-Инмар Ас азяз сылыны, Аслыз ужаны-тыршыны бырйиз, Солэн Аслаз ужась-тыршисьёсыз, ческыт зыно ӵындытонъёс ортчытылӥсьёс мед луоды шуыса».


  12 Соку левитъёс султӥзы: Амасайлэн пиез, Махаф, Кааф пиос пӧлысь Азариялэн Иоель пиез; Мерарилэн пиосыз пӧлысь: Авдийлэн Кис пиез, Иегаллелеллэн Азария пиез; Гирсон выжыысь: Зӥммалэн Иоах пиез, Иоахлэн Еден пиез; 13 Елицафан пиос пӧлысь: Шимри но Иеиел; Асаф пиос пӧлысь: Захария но Матфания; 14 Еман пиос пӧлысь: Иехиил но Шимей; Идифун пиос пӧлысь: Шемаия но Уззиел. 15 Соос агай-вынъёссэс люказы но дун-чылкыт кариськизы, эксэйлэн косэмезъя, Кузё-Инмарлэн верам кылызъя, Кузё-Инмарлэсь корказэ сузяны мынӥзы. 16 Священникъёс Кузё-Инмарлэн коркаяз сузяны пыризы но Кузё-Инмарлэн храмысьтыз вань кырсь арбериосты, мае шедьтӥзы, Кузё-Инмарлэн коркаезлэн азбараз поттӥзы, нош левитъёс таосты кутӥзы Кедрон ӧр доры нуон вылысь. 17 Нырысетӥ толэзьлэн нырысетӥ нуналаз вӧсяны кутскизы, та толэзьлэн ик тямысэтӥ нуналаз Кузё-Инмар коркалэн бӧльмыяз пыризы; Кузё-Инмарлэсь корказэ тямыс нунал ӵоже вӧсязы, нырысетӥ толэзьлэн дас куатетӥ нуналаз йылпумъязы. 18 Езекия эксэй доры корказ лыктыса шуизы: «Ми сузямы Кузё-Инмарлэсь корказэ, тылын сутӥськись курбон сётон ӝӧкез, солэсь вань сосудъёссэ, курбон нянь тырон ӝӧкез, солэсь вань сосудъёссэ; 19 Ахаз эксэйлэсь законлы пумит улыса, эксэйын пукон аръёсаз куштэм сосудъёсты бичаса вӧсямы, тани табере соос Кузё-Инмарлы курбон сётон ӝӧклэн азьпалаз сыло».


  20 Езекия эксэй ӵукна вазь ик султӥз но городлэсь кивалтӥсьёссэ люказ, собере Кузё-Инмар корка мынӥз. 21 Сизьым ошпиосты, сизьым ыжпиосты, сизьым такаосты, сизьым кечъёсты сьӧлыкъёссы понна, эксэйлык понна, вӧсяськон корка понна, Иудея понна курбон сётыны вайизы; Аарон пиослы, священникъёслы, Кузё-Инмарлы курбон сётон ӝӧк вылын тылын сутӥськись курбон сётыны со косӥз. 22 Ошпиосты вандӥзы но священникъёс вирзэс басьтӥзы, соин курбон инты вылэ пазьгизы, такаосты вандӥзы но соин курбон сётон ӝӧк вылэ пазьгизы, ыжпиосты вандӥзы но соин курбон сётон ӝӧк вылэ вирен пазьгизы. 23 Эксэй азе, люкаськем калык азе сьӧлыкъёс понна курбон сётыны кечъёсты вайизы, соослэн вылазы соос кизэс понӥзы. 24 Священникъёс соосты вандӥзы но соослэн вирынызы быдэс Израильлэсь сьӧлыкъёссэ быдтон понна курбон сётон ӝӧкез миськизы, уго быдэс Израиль понна эксэй тылын сутӥськись курбон сётыны, сьӧлыкъёс понна курбон сётыны косӥз.


  25 Кузё-Инмарлэн корказ левитъёсты кимвалъёсын, псалтирьёсын, цитраосын со султытӥз Давидлэн, эксэй юртысь азьпалзэ адӟись Гадлэн, Нафан пророклэн пуктон-косонзыя, уго та пуктон-косон Кузё-Инмар дорысь Солэн пророкъёсыз пыр сётэмын вал. 26 Левитъёс, Давидлэсь шудон арбериоссэ киязы кутыса, священникъёс, пеллян гумыосты кутыса, отчы султӥзы. 27 Езекия курбон сётон ӝӧк вылын тылын сутӥськись курбон сётыны косӥз. Курбон сётыны кутскыкузы, пеллян гумыосын, Израильлэн Давид эксэезлэн шудон арбериосыныз шудыса, Кузё-Инмарез данъяса кырӟаны кутскизы. 28 Тылын курбон сётонэз йылпумъятозь, вань люкаськем калык вӧсяськиз, кырӟасьёс кырӟазы, гумыосын пеллязы. 29 Тылын сутӥськись курбон сётонэз йылпумъямзы бере эксэй но со котырысь вань калык мыкырскиз но йыбырттӥз. 30 Езекия эксэй но кивалтӥсьёс левитъёслы веразы, соос Давидлэн но азьпалэз адӟись Асафлэн кылъёсынызы Кузё-Инмарез мед данъялозы шуыса, нош соос шумпотыса данъязы, мыкырскыса йыбырттылӥзы.


  31 Веранзэ азинтыса, Езекия шуиз: «Табере тӥ асьтэдыз Кузё-Инмарлы сӥзиды, курбонъёс, тау карон салам-кузьымъёс Кузё-Инмар корка вае». Вань люкаськем калык курбонъёс, тау карон саламъёс вайиз, кинлэн сюлмаз ӟеч мылкыдыз вал – тылын сутӥськись курбонъёс вайиз. 32 Люкаськем калык тамында тылын сутӥськись курбонъёс вайиз: сизьымдон ошъёс, сю ыжъёс, кык сю ыжпи – ваньмыз та Кузё-Инмар азьын тылын сутӥськись курбон сётон понна. 33 Вӧсяны ваем мукет курбонъёс таӵеесь вал: куать сю йыр сюро таза пудо, куинь сюрс йыр сюро векчи пудо. 34 Священникъёс ӧжыт вал, тылын сутоно пудолэсь кузэ ниыса ӧз вуэлэ, соослы левит агай-вынъёссы юрттӥзы, ужез йылпумъятозь но мукет священникъёс дун-чылкытатозь, уго левитъёс, священникъёсын ӵошатыса, асьсэды дун-чылкыт каронын тыршисесьгес вал. 35 Тылын сутӥськись курбонъёс сётыку, тупаса улонлы сӥзем курбонъёслэн кӧйзы но, курбон-салам кисьтонъёс но трос вал. Тазьы улӟытэмын вал Кузё-Инмарлэн корказ вӧсяськон. 36 Езекия но вань калык та понна шумпотӥзы: Инмар сокем калыклэсь мылкыдзэ ӝутӥз, уго та уж малпамтэ шорысь быдэсмиз.

  

  
  

  ПАРАЛИПОМЕНОН


  2-тӥ книга


  30-тӥ ЛЮКЕТ


  1 Израильлэн но Иудея музъемлэн вань люкетъёсаз Езекия адямиоссэ ыстӥз, Ефремлы но Манассиялы Иерусалиме, Кузё-Инмар корка Израильлэн Инмарезлэсь Кузё-Инмарлэсь Пасхазэ ортчытыны мед лыктозы шуыса, гожтэтъёс ыстӥз. 2 Кенешын эксэй, солэн кивалтӥсьёсыз, Иерусалиме люкаськем вань калык огкылэ вуизы: Пасхаез кыкетӥ толэзе ортчытоно, 3 малы ке шуоно сое ас дыраз ортчытыны ӧз быгатэ, – священникъёс, лыдызъя кӧня кулэ вал, дун-чылкыт луыса ӧз вуэ, калык Иерусалиме ӧз люкаськы. 4 Эксэйлы но, вань люкаськемлы но та яраз. 5 Огкылэ вуизы: быдэс Израиль музъеме, Вирсавияысен кутскыса Дан музъемозь, ялоно, калык Иерусалиме мед лыктоз Израильлэн Инмарезлы Кузё-Инмарлы Пасхаез ортчытыны, уго кемалась дырысен ини сое ӧз ортчытъялэ, кызьы косонын верамын. 6 Эксэйлэсь, солэн кивалтӥсьёсызлэсь гожтэтъёссэс кутыса ыстэм муртъёс быдэс Израиль но Иудея музъемъёсы мынӥзы, эксэйлэсь косонзэ быдэстыса, шуизы: «Израильлэн нылпиосыз! Авраамлэн, Исааклэн, Израильлэн Инмарез Кузё-Инмар пала берытске, соку Со учкоз Ассириялэн эксэйёсызлэн киулысьтызы тӥ доры быдэс кылем люкетэз шоры. 7 Атайёссылэн Инмарзы Кузё-Инмар азьын законлы пумит улэм атайёсты, агай-вынъёсты кадесь эн луэ; кызьы тӥ али адӟиськоды, Со соосты туркан-таркан улэ сётӥз. 8 Табере атайёсты кадь чурыт сюлэмоесь эн луэ, Кузё-Инмарлы тэрытске, пумтэм вапумъёслы вӧсям храмаз лыктэ, Инмардылы Кузё-Инмарлы ужаса-тыршыса улэ, соку Со вожпотонэзлэсь гомась тылзэ тӥ вылысь палэнтоз. 9 Кузё-Инмар пала берытскиды ке, соку тӥлесьтыд агай-вынъёстэс, нылпиостэс пленэ нуэмъёс гажаны-жаляны кутскозы, соос та музъеме берытскозы, уго Инмарды Кузё-Инмар ӟечлыко, гажась-жалясь, Со пала берытскиды ке, Со но тӥ палась ымнырзэ уз палэнты».


  10 Ыстэм муртъёс Ефрем, Манассия музъемъёстӥ, Завулон выжылэн улон интыозяз, городъёсысь городъёсы ветлылӥзы, нош соосты серем карылӥзы, сантэмазы. 11 Озьы ке но Асир, Манассия, Завулон выжыосысь куд-огъёсыз зӥбыт-востэм кариськизы но Иерусалиме лыктӥзы. 12 Иудея вылын Инмарлэн соослы одӥг сюлэм сётӥсь киыз улӥз Кузё-Инмарлэн верам кылызъя эксэйлэсь, кивалтӥсьёслэсь косонзэс быдэстон понна.


  13 Юмал Нянь Сиён празднике Иерусалиме туж трос калык люкаськиз, кыкетӥ толэзе трос гинэ калык люкаськиз. 14 Султӥзы но Иерусалимысь курбон сётон интыосты сэрпалтӥзы; сульдэръёслы-идолъёслы ӵындытъян ортчытылон интыосты куашкатӥзы но Кедрон ӧре куязы. 15 Кыкетӥ толэзьлэн дас ньылетӥ нуналаз Пасхалы сӥзем ыжпиез вандӥзы. Священникъёс, левитъёс возьытэ усизы но чылкытатӥськон сямез ортчытэм беразы Кузё-Инмар коркан тылын сутӥськись курбонъёс сётӥзы, 16 Инмар адямилэн, Моисейлэн законэзъя, асьсэлэн пуктон-косонзыя соос асьсэ интые султӥзы. Священникъёс, левитъёслэн киысьтызы басьтыса, вирен пазязы. 17 Люкаськонын трос вал чылкытатӥськон сямез быдэстӥсьтэмъёс, со дун-чылкыт луымтэос интые Кузё-Инмарлы сӥзем Пасха ыжпиез левитъёс вандылӥзы. 18 Калык пӧлысь тросэз, уката ик Ефрем, Манассия, Иссахар, Завулон выжыысь адямиос, ӧз чылкытатӥське; озьы ке но соос, пуктон-косонэз сӧрыса, Пасха ыжпиез сиизы. 19 Нош Езекия соос понна вӧсяськыса шуиз: «Ӟечлыко Кузё-Инмар ваньзэ, кин сюлэмзэ атайёссылэсь Инмарзэс Кузё-Инмарез утчан пала берыктӥз, простить мед кароз, святыня борды чылкытатӥськытэк йӧтӥськизы ке но». 20 Кузё-Инмар Езекиялэсь куриськемзэ кылӥз но калыклы простить кариз.


  21 Иерусалиме люкаськем Израиль пиос Юмал Нянь Сиён праздникез сизьым нунал ӵоже туж шулдыръяськыса ортчытӥзы; котькуд нуналэ священникъёс но левитъёс Кузё-Инмарез данъяны лэсьтэм шудон арбериосын Кузё-Инмарез данъязы. 22 Езекия ӟеч валаса Кузё-Инмарлы ужась-тыршись левитъёслэн сюлэмзылы кельшымон лякыт кылъёс вераз. Праздник сиёнэз сизьым нунал сиизы, тупаса улон понна курбонъёс сётылӥзы, атайёссылэсь Инмарзэс Кузё-Инмарез данъяллязы. 23 Вань люкаськем калык эшшо сизьым нунал ӵоже праздник ортчытыны басьтӥськиз, та сизьым нуналъёсты шулдырен ортчытӥзы, 24 уго Иудеялэн Езекия эксэез люкаськем калык понна сюрс ошпи, сизьым сюрс сюро векчи пудо поттӥз; кузёйыръёс люкаськем калык понна сюрс ошпи, дас сюрс сюро векчи пудо поттӥзы; таре трос священникъёс чылкытатӥськон сямез ортчизы. 25 Иудеяысь вань люкаськемъёс, священникъёс но, левитъёс но шулдыръяськизы, Израильысь вань лыктэм калык, Израиль музъемысь лыктэмъёс но, Иудеяын улӥсьёс но. 26 Иерусалимын туж шулдыръяськизы, уго Израильлэн эксэезлэн, Давидлэн пиезлэн Соломонлэн, улон нуналъёсыз дырысен талы укшасез Иерусалимын номыр но сыӵе-таӵеез ӧй вал. 27 Священникъёс, левитъёс султӥзы но калыкез бакель каризы; Со соослэсь куаразэс кылӥз, соослэн вӧсяськем, куриськем кылъёссы Инме Солэн святой улон интыяз вуизы.

  

  
  

  ПАРАЛИПОМЕНОН


  2-тӥ книга


  31-тӥ ЛЮКЕТ


  1 Ваньмыз таос ортчем бере вань Израиль калык татысь иудей городъёсы мынӥз но сульдэръёсты-статуяосты пыргытъяз, вӧсяськон писпуосты погыръяз, гурезь йылъёсысь вӧсяськонъёсты куашкатъяз, быдэс Иудеяысь, Вениамин, Ефрем, Манассия музъемъёсысь но курбон сётон интыосты быдэсак тарказ. Собере вань Израиль пиос ас доразы, городъёсазы берытскизы. 2 Езекия священникъёслы, левитъёслы ужан-тыршон черодзэс тупатӥз, котькудӥзлы уж люкиз: священниклы яке левитлы тупасьсэ, тылын сутӥськись курбон сётон доры, тупаса улон понна сётӥськись курбон доры, служба нуыны, ушъян, данъян понна, Кузё-Инмар коркалэн капка дораз сылыны черод тупатӥз. 3 Ваньбур пӧлысьтыз оглюкетсэ эксэй тылын сутӥськись курбонлы сётӥз: ӵукна но ӝыт тылын сутыса курбон сётыны, суббота нуналэ, выль толэзь потыку, праздник нуналъёсы тылын сутӥськись курбонлы, кызьы гожтэмын Кузё-Инмарлэн законаз. 4 Иерусалимын улӥсь калыкез священникъёслы, левитъёслы улыны кулэ луись люкет сётыны косӥз, Кузё-Инмарлэсь законзэ тыршыса быдэсъясь мед луозы шуыса.


  5 Та косонэз ялэмзы бере израиль пиос трос выль нянь, вина, вӧй, чечы, бусыязы будэтэм трос емышъёс вайизы; ваньмыз понна дас люкет сётонэз мултэсэн быдэстӥзы. 6 Иудеялэн городъёсаз улӥсь израиль калык но, иудейёс но Инмарзылы Кузё-Инмарлы сӥзем сюро таза, векчи пудолэсь дасэтӥ люкетсэ, курбонлы ваем пӧлысь дасэтӥ люкетсэ вайизы; люкъёсын, люкъёсын люказы. 7 Куинетӥ толэзе люкъёсы тырыны кутскизы, сизьыметӥ толэзе тыремысь дугдӥзы. 8 Езекия, кузёйыръёс лыктэмзы бере люкъёсты адӟыса, Кузё-Инмарлы но Солэн израиль калыкезлы но тау каризы. 9 Та люкъёс сярысь Езекия священникъёслэсь, левитъёслэсь юаз. 10 Азария, Садок выжыысь архиерей, солы ответ сётыса шуиз: «Кузё-Инмар корка саламъёс вайылыны кутскем бере ми кӧтмы тырытозь сиськиськомы ни, трос кыле но, уго Кузё-Инмар Ас калыксэ бакель каре. Кылем люкетысь эшшо такем трос люкаськиз на».


  11 Кузё-Инмар корка борды Езекия бӧльмыос лэсьтыны косӥз, лэсьтыса вуттӥзы. 12 Отчы ваем саламъёсты, дасэтӥ люкетъёсты, кузьымъёсты, туж шонер лыдъяса, тырыны кутскизы. Отчы кивалтӥсе Хонания левитэз пуктӥзы, солэн Сӥмей братэз юрттӥсь луиз. 13 Нош Иехиил, Азазия, Нахаф, Асаил, Иеримоф, Иозавад, Елиел, Исмахия, Махаф, Бенания Хонаниялэн но солэн Сӥмей братэзлэн кивалтэмзы улын, чакласа-эскерыса улӥсьёс луизы, таӵе косон сётӥз Езекия эксэй но Инмар коркан кивалтӥсь Азария. 14 Имналэн Коре пиез, левит, шундыӝужанпал капка возьмась, Инмарлы ас мылкыдзыя ваем сиён-юон дорын сылӥз но Кузё-Инмарлы ваемез, тужгес кулэ луись сӥзем арбериосты сётъясь вал. 15 Солэн кивалтэм улсаз Еден, Миниамин, Иешуа, Шемаия, Амария, Шехания священникъёслэн городъёсазы ас агай-вынъёссылы шонер люкет люкылӥсьёс вал, – бадӟымъёсызлы но, покчиосызлы но, 16 списоке пыртэмъёс сяна, вань пиосмуртъёслы – куинь аресысен кутскыса, бадӟымъёсызлы, Кузё-Инмарлэн корказ нуналлы быдэ лэсьтоно ужъёсты быдэсъяны ветлӥсьёслы – ужам-тыршемзыя, кытын но кыӵе интыын ужам-тыршемзэс лыдэ басьтыса, 17 списоке пыртэм священникъёслы выжыен-выжыен, кызь аресэ вуэм но солэсь бадӟымгес арлыдо левитъёслы кытын но кыӵе интыын ужам-тыршемзэс лыдэ басьтыса, 18 списоке пыртэмъёслы пичи нылпиосынызы, кышноосынызы, пиосынызы, нылъёсынызы ӵош, – вань калыклы люкетъёс сётъязы, уго соос сюлэмзэс поныса ужазы-тыршизы та святой ужын. 19 Аарон пиослы но, городъёссы котырысь гуртъёсысь священникъёслы, котькудаз городэ нимын-нимын священникъёслэн вань пиоссылы, левитъёс пӧлысь списоке пыртэм вань адямиослы люкет сётъяны пиосмуртъёс пуктылэмын вал.


  20 Тӥни, мар лэсьтӥз Езекия быдэс Иудеяын, – аслаз Инмарез Кузё-Инмар азьын со ӟеч, шонер, зэм уж лэсьтӥз. 21 Инмар коркан ужан-тыршонлы мар гинэ со ӧз лэсьты, законэз, курон-косонъёсты быдэсъян понна, Инмарез сярысь малпаса лэсьтылӥз, вань сюлэмзэ со уже понылӥз но солэн азинлыкез-берекетэз вал.

  

  
  

  ПАРАЛИПОМЕНОН


  2-тӥ книга


  32-тӥ ЛЮКЕТ


  1 Езекиялэсь оскиськымон луэмзэ возьматӥсь таӵе ужъёс бере Ассириялэн Сеннахирим эксэез лыктӥз но Иудеяе пыриз, юнматэм городъёсты котыртӥз, малпаз соосты аслыз карыны. 2 Сеннахиримлэсь Иерусалимлы пумит ожмаськыны малпаса лыктэмзэ адӟыса, Езекия 3 аслаз кивалтӥсьёсыныз, ож ужен вырись муртъёсыныз город сьӧрысь ву потон интыосты ӵоксаны малпаз, соос солы юрттӥзы. 4 Туж трос калык люкаськиз но вань ошмесъёсты, та шаертӥ бызись шурез ӵоксазы, шуизы: «Ассириялэн эксэйёсыз, татчы лыктыса, трос ву медаз шедьтэ [медаз но юнматске]». 5 Мылкыдзэ лӧпкытӥз, куашкам борддорез выльысен тупатӥз, каланча дорозь сое ӝутӥз, сьӧртӥз мукет борддор лэсьтӥз, Давидлэн городысьтыз Миллоез юнматӥз, трос ожмаськон тӥрлык, щитъёс дасяз. 6 Калыклы ожен кивалтӥсьёсты пуктӥз, кар капка дорысь падвоже ас дораз соосты люказ но сюлмазы пырымон вераса шуиз: 7 «Юнэсь, кышкасьтэмесь луэ, Ассириялэн эксэезлэсь, соин ӵош вуэм трос ожгарчиосызлэсь эн курдалэ, эн куалектэ, малы ке шуоно асьмемын бадӟымгес кужым соин сярысь: 8 соослэн оскиськонзы – мугорлэн суйбыгытэз, нош асьмелэн юрттӥсьмы – Инмармы Кузё-Инмар, Со асьмемын ӵош нюръяськонъёсмы дыръя». Иудеялэн эксэезлэн Езекиялэн кылъёсыныз калык юнматскиз.


  9 Та бере Ассириялэн Сеннахирим эксэез аслэсьтыз ляльчиоссэ Иерусалиме Иудеялэн Езекия эксэез доры ыстӥз, ачиз со Лахислэн ваче бериназ сылӥз, солэн тросэз ожгарчиосыз соин огазьын вал. Иерусалимысь вань иудей калык доры со тазьы вераны ыстӥз: 10 «Тазьы шуэ Ассириялэн Сеннахирим эксэез: марлы оскиськыса тӥ Иерусалимысь изкар пушкын пукиськоды? 11 Сютэм возьыса, вутэк пашмытыса, тӥлесьтыд визьдэс тугаса, Езекия тӥледыз виыны уг малпа-а? Уг шу-а со: ”Асьмелэн Инмармы Кузё-Инмар асьмеды Ассириялэн эксэезлэн киулаз сюронлэсь утёз”? 12 Та Езекия ик ӧз куашкатылы-а Солэсь гурезь йыл вӧсяськонъёссэ, курбон сётон интыоссэ но ӧз шуы-а Иудеяен Иерусалимлы: ”Одӥг курбон сётон ӝӧк азьын гинэ йыбыртъялэ, со вылын гинэ ӵындытъянъёс ортчытылытэ?” 13 Тӥ уд тодӥське шат, мар мон лэсьтӥ, атайёсы мар лэсьтӥзы музъем вылъёсысь калыкъёсын? Музъем выл калыкъёслэн инмаръёссы быгатӥзы-а ас музъемъёссэс мынам киылэсь утьыны? 14 Мынам атайёсылэн быдтэм калыкъёслэн инмаръёссы пӧлысь кудӥз быгатӥз ас калыксэ мынам киылэсь утьыны? Кызьы бен тӥляд Инмарды быгатоз тӥледыз мынам киылэсь утьыны? 15 Та дыре Езекия тӥлесьтыд визьдэс медаз туга, со та амалэн тӥледыз шонер сюрес вылысь медаз палэнты; солы эн оске: одӥгезлэн но калыклэн, эксэйлыклэн одӥгез но инмарез мынам киылэсь, атайёсылэн кизылэсь калыксэ утьыны ӧз быгаты бере, соку тӥляд но Инмарды мынам киылэсь тӥледыз утьыны уз быгаты».


  16 Солэн ляльчиосыз Инмарлы Кузё-Инмарлы, Солэн Езекия ляльчиезлы но трос пумит кылъёс веразы на. 17 Со гожтэтъёс гожтылӥз но Израильлэн Инмарез Кузё-Инмар сярысь сантэман кылъёс вералляз, Солы пумит таӵе кылъёс вералляз: «Кызьы музъем выл калыкъёслэн инмаръёссы мынам киылэсь ас калыкъёссэс ӧз утьылэ, озьы ик Езекиялэн но Инмарез Ас калыксэ мынам киылэсь утьыны уз быгаты». 18 Иерусалимысь борддор йылын сылӥсь калыклы, сое кышкатон, куалекъятон но озьы городэз киултон понна бадӟым куараен, иудей кылын, черекъязы. 19 Иерусалимлэн Инмарез сярысь, музъем выл калыкъёслэн киын лэсьтэм инмаръёсынызы оградэ пыртыса, вераллязы. 20 Езекия эксэй но Амослэн пиез Исаия пророк вӧсяськыса Ин пала вазиськизы. 21 Соку Кузё-Инмар Кылчинзэ ыстӥз но Ассирия эксэйлэн войскоысьтыз вань кышкасьтэм муртъёссэ, ожен кивалтӥсь йырез, ожгарчиосын кивалтӥсьёсты быдтӥз. Возьытэ вуыса, со вордскем музъемаз берытскиз; инмарезлэн корказ вуэм бере сое отысен макес куспысьтыз потэмъёс мечен виизы. 22 Тазьы утиз Кузё-Инмар Езекияез но Иерусалимын улӥсьёсты Ассириялэн Сеннахирим эксэезлэн киызлэсь, вань тушмонъёслэн киоссылэсь, котькытысен но соосты утиз. 23 Соку тросэз Кузё-Инмарлы Иерусалиме саламъёс вайылӥзы, Иудеялэн Езекия эксэезлы дуно тӥрлыкъёс вайылӥзы. Та бере вань калыкъёслэн син азязы солэн данэз ӝутскиз.


  24 Со нуналъёсы Езекия кулон висёнэн висьыны кутскиз. Со Кузё-Инмарлы вӧсяськиз но, Со сое кылӥз, солы паймымон тодмет сётӥз. 25 Нош Езекия солы ӟечлыкъёс сётӥськем понна ӟечен пунэмзэ ӧз берыкты, уго солэн сюлмыз вылтӥяськыны кутскиз. Со вылэ, Иудея вылэ но, Иерусалим вылэ но Инмарлэн вожез потӥз. 26 Но Езекия сюлмызлэсь вылтӥяськонзэ кысӥз, – ачиз но, Иерусалимысь калык но, – соку, Езекия улон нуналъёсы Кузё-Инмарлэн вожпотонэз соос вылэ ӧз васькы. 27 Езекиялэн узырлыкез но данлыкез трос гинэ вал; азвесь, зарни, дуно изъёс, ческыт зыно арбериос, щитъёс, олокыӵе но дуно сосудъёс возён шыкысъёс лэсьтӥз; 28 музъемлэсь емышъёссэ, ю-нянь, вина, вӧй возён кеносъёсыз вал, пӧртэм пудо-живот возён гидъёсыз, пудо возён азбаръёсыз вал. 29 Аслыз городъёс пуктылӥз. Сюро таза, сюро векчи пудо-животэз но солэн трос вал, уго Инмар солы туж трос ваньбур сётӥз. 30 Нош со, Езекия ик, Геон шурлэсь вылӥ пал бызёнзэ ворсаз, ву ӧрез Давид городлэн шундыпуксён палаз уллане лэзиз. Вань ужъёсаз Езекия азинлыко тыршиз. 31 Одӥг пол гинэ сое Инмар кельтӥз, – Вавилон эксэй дорысь вуэм муртъёс дыръя, кудъёсыз музъем вылын луэм тодмет сярысь юалляськыны лэземын вал, – сое эскерон но солэн сюлмаз маиз вань, сое тодон понна.


  32 Езекиялэн мукет ужъёсыз, ӟеч ужъёсыз Амос пилэн Исаия пророклэн адӟоназ гожъямын, Иудей но Израиль эксэйёслэн книгаязы гожъямын. 33 Езекия кулӥз но, сое атайёсыныз огазе Давид пиослэн шайгуазы ватӥзы, кулэм бераз вань иудейёс но Иерусалимын улӥсьёс сое сӥё-дано каризы. Солэн интыяз эксэе пуксиз солэн Манассия пиез.

  

  
  

  ПАРАЛИПОМЕНОН


  2-тӥ книга


  33-тӥ ЛЮКЕТ


  1 Манассиялы дас кык арес вал, эксэе пуксьыкуз, витьтон вить ар со Иерусалимын эксэй пуконын пукиз, 2 Кузё-Инмар азьын со ярантэм ужъёс лэсьтыса улӥз, Израиль пиослэн син азьысьтыз Кузё-Инмарлэн уллям калыкъёсызлэсь юрӟым ужъёссэс адӟем карылӥз, 3 Езекиялэсь, атаезлэсь, куашкатэм гурезь йылъёсын вӧсяськонъёсты нош ик выльдӥз, ваалъёслы курбон сётон интыос пуктылӥз, тыпы сурдъёсын вӧсьёсты улӟытӥз, вань ин кужымъёслы йыбыртъяса улӥз, соослы ужаз-тыршиз; 4 Кузё-Инмарлэн корказ курбон сётон ӝӧкъёс пуктылӥз, кудӥз сярысь Кузё-Инмар шуиз вал: «Иерусалимын Мынам нимы пумтэм вапумъёс улоз». 5 Кузё-Инмар коркалэн кыказ ик азбараз, ин кужымъёслы сӥзьыса, курбон сётон ӝӧкъёс пуктӥз. 6 Со ик Енном пилэн нёжалаз ас пиоссэ тыл вамен поттӥз, тунаськиз, пелляськиз, веднаськон ужъёсын выриз, кулэм муртъёсты ӧтьылӥсьёсты, син пӧртмасьёсты котыраз люказ; Кузё-Инмарлэн азяз со трос ярантэм ужъёс лэсьтӥз. 7 Инмар корка вӧлыса лэсьтэм сульдэрез пуктӥз, нош Инмар Давидлы но солэн Соломон пиезлы вераз вал: «Та коркан но вань Израиль выжыос пӧлысь быръем Иерусалиме пумтэм вапумъёс ӵожелы Аслэсьтым нимме поно. 8 Мынэсьтым вань курон-косонъёсме быдэсъяны тыршыса улӥзы ке, Моисейлэн киыныз сётэм законъя, пуктон-косонъёсъя улӥзы ке, азьланяз Израиль пиослэсь пыдзэс соослэн атайёссы борды юнматэм музъемлэн сьӧраз потыны уг лэзьы». 9 Нош Манассия Иудеяез но Иерусалимын улӥсьёсты та калэ вуттӥз: израиль пиослэн азязы Кузё-Инмарлэн быдтэм калыкъёсызлэсь но уродэсь ужъёс лэсьтыса улыны кутскизы.


  10 Кузё-Инмар Манассиялы но, солэн калыкезлы но вералляз, нош соос ӧз кылзӥське. 11 Соку Кузё-Инмар соос вылэ Ассириялэн эксэезлэсь ожен кивалтӥсьёссэ лэзиз, соос лыктӥзы но Манассияез сьӧлтазы, жильыосын думылӥзы но Вавилонэ нуизы. 12 Ӝикаса-ёрмыса улыкуз, Инмарлэсь Кузё-Инмарезлэсь сюлворыны кутскиз, атайёсызлэн Инмарзы азьын туж зӥбыт-востэм кариськиз. 13 Солы вӧсяськиз но, Инмар со пала мыкырскиз, солэсь вӧсяськемзэ кылӥз но сое Иерусалиме, эксэй пуконаз, берыктӥз. Соку Манассия тодӥз: Кузё-Инмар – со Инмар. 14 Та бере Давидлэн городаз кыр палтӥз борддор ӝутӥз, Геонлэн шундыпуксён палтӥз, нёжал кузя, Чорыг капкае пырон дорозь, сое Офеллэн котыртӥз нуиз, ӝужыт-ӝужыт кариз сое. Иудеяысь вань юнматэм городъёсы ожен кивалтӥсьёсты пуктылӥз, 15 мурт инмаръёсты, Кузё-Инмарлэн корказ пуктэм сульдэрез-идолэз сэрпалтӥз, Иерусалимысь, Кузё-Инмарлэн коркаезлэн гурезь йылъёсысьтыз, аслэсьтыз пуктылэм курбон сётон куалаоссэ таркаса город сьӧры сэрпалтӥз. 16 Кузё-Инмарлы курбон сётон ӝӧкез выльысь тупатӥз, со вылын тупаса улонлы сӥзем, тау карон курбонъёс сётӥз но иудейёслы вераз, Израильлэн Инмарезлы Кузё-Инмарлы ужаса-тыршыса мед улозы шуыса. 17 Нош калык ялан гурезь йылъёсын курбонъёс сётыса улӥз на, соос Инмарзылы Кузё-Инмарлы ке но сӥземын вал.


  18 Манассиялэн мукет ужъёсыз, Инмарез азьын вӧсяськемез, Израильлэн Инмарезлэн Кузё-Инмарлэн нимыныз азьпалэз адӟисьёслэн солы верам кылъёссы Израиль эксэйёслэн книгаязы возисько. 19 Солэн вӧсяськемез, Инмарлэн со пала мыкырскемез, солэн вань сьӧлыкъёсыз, законлы пумит улэмъёсыз сярысь, Инмарлы Кузё-Инмарлы тэрытскись луэмезлэсь азьло гурезь йылъёсы вӧсяськон интыос лэсьтэмез, Астарталэсь сульдэръёссэ, идолъёс пуктылэмез сярысь Хозайлэн книгаяз гожъямын. 20 Атайёсыз кадь ик Манассия кулӥз но, сое корка вӧзысьтыз садаз ватӥзы. Со интые эксэе Амон пиез пуксиз.


  21 Эксэе пуксьыкуз, Амонлы кызь кык арес вал, кык ар ӵоже со Иерусалимын эксэй вал. 22 Манассия атаез кадь ик Кузё-Инмар азьын ярантэм ужъёс лэсьтыса улӥз. Атаезлэн, Манассиялэн, лэсьтэм вань сульдэръёсызлы курбонъёс сётылыса, соос азьын йыбыртъяса улӥз. 23 Атаез, Манассия, музэн Кузё-Инмар азьын тэрытскись ӧз луы; эшшо ке, Амон эшшо но тросгес сьӧлыкъёс лэсьтӥз. 24 Аслаз медоосыз ик лушкемен со вылэ урдскизы но ас корказ ик сое виизы. 25 Нош калык Амон эксэй вылэ лушкем урдскемъёсты ваньзэс вииз, та музъемысь калык со интые солэсь Иосия пизэ эксэе пуктӥз.

  

  
  

  ПАРАЛИПОМЕНОН


  2-тӥ книга


  34-тӥ ЛЮКЕТ


  1 Эксэе пуксьыкуз, Иосиялы тямыс арес вал, куамын одӥг ар ӵоже со Иерусалимын эксэй вал, 2 Кузё-Инмар азьын ярамон ужъёс лэсьтыса улӥз, атаезлэн, Давидлэн, сюрес кузяз ветлӥз, бурпала но, паллян пала но ӧз кожылы.


  3 Эксэйын тямысэтӥ арзэ пукыкуз, со пинал пи вал на, атаезлэн, Давидлэн, Инмарезлы вазиськылыны кутскиз, нош эксэйын дас кыкетӥ арзэ пукыкуз, Иудеяез но Иерусалимез сузяны кутскиз – отысь гурезь йыл вӧсяськонъёсты, сӥзиськем писпуосты, вӧлыса, кисьтыса лэсьтэм сульдэръёсты быдтӥз. 4 Иосиялэн кивалтэм улсаз Вааллы сӥзем курбон сётон интыосты, соос азьын ӝутскыса сылӥсь сульдэръёсты солэн адямиосыз куашкатӥзы, вӧсяськон писпуосты погыръязы, вандылыса, ӵыжатыса лэсьтэм сульдэръёсты тӥязы, пыргытӥзы но соослы курбон сётыса улӥсьёслэн шайгуоссы вылэ пызьназы; 5 Иосия вӧсясьёссылэсь лыоссэс курбон сётон интыосазы сутӥз но Иудеяен Иерусалимез сузяз; 6 Манассиялэн, Ефремлэн, Симеонлэн городъёсазы, Неффалим выжылэн городъёсаз, соослэн куашкатэм ёросъёсазы 7 курбон сётылон интыосты куашкатъяз, вӧсяськон писпуосты погыръяз, сульдэръёсты пыргытъяз, быдэс Израиль музъемысь вань сульдэръёсты-статуяосты сузмытъяз но Иерусалиме берытскиз.


  8 Дас тямысэтӥ арзэ эксэйын пукыкуз, та музъемез, Инмар коркаез сузям бераз со Ацалиялэсь Шафан пизэ, городлэсь йырзэ Маасеяез, Иоахазлэсь Иоах пизэ, подъясез, Инмарзылэсь Кузё-Инмарлэсь корказэ выльдыны ыстӥз. 9 Соос Хелкия архиерей доры лыктӥзы но ӧс выжыын возьмаськыса сылӥсь левитъёслэсь Манассиялэн, Ефремлэн, мукет израиль выжыослэн киысьтызы, Иудеяын вань улӥсьёслэсь, Вениаминлэсь, Иерусалимын улӥсьёслэсь бичам азвесьсэс Инмар корка вайыса сётӥзы, 10 Кузё-Инмар корка борды ужаны пуктэмъёслэн киязы азвесьсэс сётӥзы, соос Кузё-Инмар коркаез тупатъян, выльдон бордын ужасьёслы мед сётъялозы шуыса. 11 Тӥрен ужасьёслы, лэсьтӥськисьёслы сётъязы, соос вӧлэм изъёс, герӟетъёс лэсьтыны кор мед басьтозы шуыса, Иудей эксэйёсын таркам юртъёслы липиськон арбериос мед басьтозы шуыса. 12 Адямиос ӧрекчаськытэк ужазы, пӧртэм шудон арбериосын шудыны быгатӥсь левитъёс, Иахафен Овадия, Мерари пиос пӧлысь, Захарияен Мешуллам, Кааф пиос пӧлысь левитъёс, соослэсь ужамзэс эскерыны-чакланы пуктэмын вал. 13 Нош соосты носилкаен ужасьёсты чакланы пуктӥзы, вань ужъёсты быдэсъясьёсты соос чакласа улӥзы; гожъясьёс-подъясьёсты но, эскерись-чакласьёсты но, капка дорын возьмаськисьёс но левитъёс пӧлысь ик бырйизы.


  14 Кузё-Инмарлэн корказ ваем азвесез поттыкузы, Хелкия священник Моисейлэн киыныз сётэм Кузё-Инмарлэн законэныз книгаез шедьтӥз. 15 Хелкия Шафан подъясьлы шуиз: «Кузё-Инмар коркась законэн книгаез шедьтӥ». Хелкия со книгаез Шафан кие сётӥз. 16 Шафан книгаез эксэй доры нуиз, соин валче со эксэйлы ивор вуттӥз: «Ляльчиосыдлы мар косэмын, соос ваньзэ лэсьто». 17 Кузё-Инмар коркась шедьтэм азвесез кисьтӥзы но эскерыны-чакланы пуктэмъёслэн, ужез быдэсъясьёслэн киязы сётӥзы. 18 Шафан подъясь эксэйлы ивор вуттыса шуиз: «Хелкия священник мыным книга сётӥз». Шафан сое эксэй азьын лыдӟиз. 19 Законлэсь кылъёссэ эксэй кылӥз но дӥськутсэ ӵыжак кесиз. 20 Хелкиялы, Шафанлэн Ахикам пиезлы, Михейлэн Авдон пиезлы, Шафан подъясьлы, эксэй медолы, Асаиялы, эксэй косон сётыса шуиз: 21 «Мынэлэ, мон понна но, Израильлэн кылем люкетэз понна но, Иуда понна но шедьтэм книгалэн кылъёсыз сярысь Кузё-Инмарлэсь юалэ, малы ке шуоно асьме вылэ Кузё-Инмарлэн туж бадӟым вожпотонэз улэ, со ӝуатскиз атайёсмылэн Кузё-Инмарлэсь кылъёссэ утьымтэзы понна, та книгаын вань гожтэмъёсъя улымтэзы понна».


  22 Хелкия но эксэйлэн лэзем муртъёсыз дӥськутъёсты чакласа улӥсь Хасралэн Тавкегаф пиезлэн Шаллум пиезлэн кышноез, азьпалзэ верась Олдана, доры мынӥзы, нош со улэ вал Иерусалимлэн кыкетӥ люкетаз, – соин соос та сярысь вераськизы. 23 Кышномурт соослы шуиз: «Тазьы шуэ Израильлэн Инмарез Кузё-Инмар: тӥледыз ыстӥсь муртлы тазьы шуэ: 24 ”Тазьы шуэ Кузё-Инмар: тани та инты вылэ шугадӟон лэзё, Иудеялэн эксэез азьын лыдӟем книгаысь вань карганъёсты татын улӥсьёс вылэ лэзё, 25 Мынэсьтым палэнскемзы но ас киынызы лэсьтэм ужъёсынызы Мынэсьтым вожме поттэмзы понна, мурт инмаръёс азьын ӵындытылыса улэмзы понна. Та инты йылэ Мынам вожпотонэ ӝуатскоз но уз ни кысы”. 26 Тӥледыз Кузё-Инмарлэсь юаны ыстэм Иудеялэн эксэезлы тазьы шуэ: ”Израильлэн Инмарез Кузё-Инмар тынад кылэм кылъёсыд пумысен тазьы шуэ: 27 Тынад сюлмыд небӟиз бере, та инты пумысен, отын улӥсьёсыз пумысен Солэсь кылъёссэ кылэм берад Инмар азьын тэрытскись луэмед понна, – Мон азьын зӥбыт-востэм луэмед понна, дӥськуттэ ӵажак кесемед понна, Мон азьын бӧрдэмед понна Мон но тонэ кылӥ, – шуэ Кузё-Инмар. 28 Тани, Мон тонэ атайёсыд вӧзы выдто, каньылэн шайгуэ понэмын луод, та инты вылэ, отын улӥсь калык вылэ лэзем вань шугадӟонъёсты тынад синъёсыд уз адӟе”». Эксэйлы ответ вуттӥзы.


  29 Соку эксэй Иудеяысь но Иерусалимысь вань тӧроосты люказ. 30 Эксэй но соин ӵош вань иудейёс, Иерусалимын улӥсьёс, священникъёс, левитъёс, пичиос бордысен кутскыса пересьёс дорозь – вань калык – Кузё-Инмарлэн корказ мынӥзы: Кузё-Инмар коркась шедьтэм сӥзён-косон книгалэсь вань кылъёссэ со шара лыдӟиз. 31 Эксэй ас интыяз султӥз но Кузё-Инмар азьын Кузё-Инмар сьӧры мынон сярысь, Солэсь курон-косонъёссэ, пуктон-косонъёссэ, усьтӥськонъёссэ вань сюлмысь, вань лулысь быдэсъяны, – та книгаысь сӥзён-косонлэсь кылъёссэ быдэстон понна сӥзён кутӥз. 32 Иерусалиме, Вениамин музъеме вань люкаськемъёсты тае юнматыны эксэй косӥз. Иерусалимын улӥсьёс Инмарлэн, атайёссылэн Инмарзылэн, сӥзён-косонэзъя улыны кутскизы. 33 Израиль пиослэн вань музъем вылъёсысьтызы вань юрӟым макеосты Иосия сэрпалтӥз но Израиль музъемын вань улӥсьёсты Инмарзылы Кузё-Инмарлы ужаса-тыршыса улыны косӥз. Иосиялэн вань улон нуналъёсаз атайёссылэн Инмарзылэсь Кузё-Инмарлэсь ӧз ни палэнскылэ.

  

  
  

  ПАРАЛИПОМЕНОН


  2-тӥ книга


  35-тӥ ЛЮКЕТ


  1 Иосия Иерусалимын Кузё-Инмарлы сӥзем Пасха ортчытӥз, нырысетӥ толэзьлэн дас ньылетӥ нуналаз Пасхалы сӥзем ыжпиез вандӥзы. 2 Ас интыосазы священникъёсты со пуктӥз, Кузё-Инмар коркан соосты служить карыны лӧпкытъяз; 3 Кузё-Инмарлы улонзэс сӥзем левитъёслы, вань израиль калыклэн дышетӥсьёсызлы, со шуиз: «Израильлэн эксэезлэн, Давидлэн Соломон пиезлэн, пуктэм храмаз святой ковчег пуктэ; кулэез ӧвӧл тӥледлы сое пельпум вылады нуллыны; табере Инмармылы Кузё-Инмарлы, Солэн израиль калыкезлы ужаса-тыршыса улэ. 4 Израиль эксэйлэн Давидлэн но солэн Соломон пиезлэн косэмзыя черодды вуиз ке, выжыен-выжыен султэ; 5 вӧсяськон интыын сылэ, агай-вынъёстылэн, калыклэн пиосызлэн выжыен люкиськемзыя, левитъёслэн выжыен люкиськемзыя, 6 Пасхалы сӥзем ыжпиез вандэ но дун-чылкытэсь луэ, Кузё-Инмарлэн Моисей пыр верам кылъёсызъя сое агай-вынъёстылы дасялэ». 7 Отчы люкаськем вань калыклы Иосия кузьымлы-саламлы, Пасхаез ортчытыны курбонлы куамын сюрс ыжпиос, кечпиос, куинь сюрс ошпиос сётӥз. Ваньмыз та эксэйлэн ваньбур пӧлысьтыз. 8 Иосиялэн кивалтӥсьёсыз ас мылкыдзыя калыклы, священникъёслы, левитъёслы саламъёс-кузьымъёс сётӥзы: Инмар коркан кузёяськись Хелкия, Захария, Иехиил Пасхае курбон сётон понна священникъёслы кык сюрс куать сю ыжъёс, ыжпиос, кечпиос, куинь сю ош сётӥзы; 9 Хонания, Шемаия, Нафанаил, солэн агай-вынъёсыз, левитъёслэн кузёоссы Хашавия, Иеиель, Иозавад Пасхае курбон сётон понна левитъёслы вить сюрс ыж, вить сю ош сётӥзы.


  10 Тазьы радъямын вал службаез нуон. Священникъёс ас интыязы султӥзы, левитъёс асьсэ черодэ эксэйлэн косонэзъя султӥзы; 11 Пасха ыжпиез вандӥзы, священникъёс, левитъёслэн киысьтызы басьтыса, вирен пазязы, нош левитъёс ку ниизы; 12 тылын сутоно курбонлы люкылӥзы, Моисей книгаын гожтэмъя сое вань калыклы, выжы-кумыосъя, люкылон Кузё-Инмарлы курбон сётон понна. Ошъёсыз но озьы ик каризы. 13 Пуктон-косонъя Пасха ыжпиез тыл вылын пыжизы; вӧсям курбонъёсты пуртыосын, горшокъёсын, мискаосын пӧзьтӥзы но дыртыса калыклы люкылӥзы, 14 нош бӧрысь ини асьсэлы но священникъёслы дасязы, уго священникъёс, Аарон пиос, тылын сутыса курбон сётон котырын, кӧй дасян котырын пеймытозь бергазы, малы ке шуоно левитъёс асьсэлы но, священникъёслы но – Аарон пиослы – курбон сӥлез сётыны дасязы. 15 Давидлэн, Асафлэн, Еманлэн, эксэй дорысь азьпалэз адӟись Идифунлэн пуктэм-косэмзыя Асаф пиос, кырӟасьёс, ас интыязы кылизы. Капка возьмасьёс вань капкаос дорын сылӥзы: асьсэ удысысь соослы кошкыны кулэлыкез ӧй вал, уго соослэн левит агайёссы соослы курбон сӥлез сётыны дасязы. 16 Тазьы та нуналэ Кузё-Инмарлы вӧсяськон радъямын вал Пасхаез ортчытыны Кузё-Инмарлы сӥзем курбон сётон ӝӧк вылын тылын сутӥськись курбонъёс сётон понна, кызьы косӥз Иосия эксэй. 17 Израиль пиос, со дыре отчы люкаськыса, Пасхаез ортчытӥзы, сизьым нунал ӵоже Юмал Нянь Сиён праздникез ортчытӥзы. 18 Самуил пророк дырысен Израильын таӵе Пасха ортчытэмын ӧй ни вал; Израильлэн вань эксэйёсыз пӧлысь одӥгез но тазьы Пасхаез ӧз ортчыты, кызьы сое ортчытӥзы Иосия, священникъёс, левитъёс, отчы люкаськем Иудеяысь, Израильысь вань калык, Иерусалимын улӥсьёс. 19 Та Пасха ортчытэмын вал, Иосия эксэйын дас тямысэтӥ арзэ пукыку.


  20 Иосия Инмар коркан вань ужзэ быдэстӥз, – [Иосия эксэй Иудеяысь но Иерусалимысь веднаськисьёсты, туно-пеллёосты, куалаосты, сульдэръёсты, вӧсяськон тыпы сурдъёсты тылын сутӥз, – Кузё-Инмар коркась Хелкия священниклэн шедьтэм книгаяз гожтэм законлэсь кылъёссэ юнматон понна озьы лэсьтэмын вал; таӵеез, солы укшасез, солэсь азьвыл но ӧй вал, кин Кузё-Инмар пала вань сюлмыныз, вань лулыныз, вань юнлыкеныз, Моисейлэн законэзъя мед берытскысал; Иосия эксэйлы укшасез берло ӧз ни поты. Озьы ке но Кузё-Инмар Аслаз туж зол вожпотонэзлэсь ӧз куштӥськы, – Манассиялэн вань йӧнтэмлэсь но йӧнтэм ужъёсыз бере Кузё-Инмарлэн Иудея вылэ вожпотонэз ӧз ни кысы. Кузё-Инмар шуиз: «Израиль выжыез кулэтэм кареме кадь ик Иудеяез но, Аслым быръем Иерусалимез но Аслам азьыстым палэнто, храмез но, кудӥз сярысь мон шуи вал: ”Отын Мынам нимы улоз”».] Соку Египетлэн Нехао эксэез Евфрат дуре интыяськем Кархемисэ ожен мынӥз; Иосия солэн пумитаз потӥз. 21 Нехао со доры адямиоссэ тазьы вераны ыстӥз: «Иудей эксэй, тыныд но, мыным но маиз? Али мон ожен тон доры уг мынӥськы, мон мынӥсько отчы, кытын мынам оже мынэ. Инмар монэ дыртыны косӥз; монэн ӵош мынӥсь Инмарлы эн пумитъяськы, тонэ медаз погырты шуиськод ке».


  22 Нош Иосия со дорысь ӧз палэнскы, соин ожмаськыны дасяськиз, Инмар азьысь Нехаолэсь верам кылъёссэ санэ ӧз поны, Мегиддо нёжалысен ожмаськыны кутскиз. 23 Пукыӵчиос ньӧлъёссэс Иосия эксэй вылэ лэзизы, соку эксэй медоосызлы шуиз: «Нуэ монэ, мон туж вӧсь каремын». 24 Медоос сое, ожмаськон уробо вылысь басьтыса, мукетаз уробояз пуктӥзы но Иерусалиме нуизы. Со кулӥз но, атайёсызлэн шайгу вӧзазы ватӥзы. Быдэс Иудея но Иерусалим Иосия эксэй понна бӧрдӥзы. 25 Иеремия пророк но Иосия пумысен бӧрдыса ӝож гурзэ кырӟаз; вань кырӟась пиос, нылъёс Иосия сярысь бӧрдыса кылазы-буразы, соос туннэ нуналозь но тодмо, соосты Израиле мед кырӟалозы шуыса сётӥзы; тани, соос бӧрдон кырӟанъёсын книгае пыртэмын.


  26 Иосиялэн мукет ужъёсыз, ӟеч ужъёсыз, кудъёсыз Кузё-Инмарлэн законэзъя лэсьтэмын, 27 солэн нырысетӥосыз но, берпуметӥосыз но ужъёсыз Израильлэн, Иудеялэн эксэйёссылэн книгаязы гожтэмын.

  

  
  

  ПАРАЛИПОМЕНОН


  2-тӥ книга


  36-тӥ ЛЮКЕТ


  1 Иудей музъемысь калык Иосиялэсь Иоахаз пизэ кутӥз но, вӧйын зырӟыса, атаез интые Иерусалиме эксэе пуктӥз. 2 Эксэе пуксьыкуз, Иоахазлы кызь куинь арес вал, Иерусалимын со куинь толэзь ӵоже эксэй пуконын пукиз. [Анаезлэн нимыз Амитал, со Ловнаысь Иеремиялэн нылыз вал. Атайёсыз сямен ик вань удысъёсын Кузё-Инмар азьын кескич ужъёс лэсьтыса улӥз. Иерусалимын со эксэй медаз ни луы шуыса, Нехао фараон сое Емаф музъемысь Девлафаын жильыен дурылӥз.] 3 Египетлэн эксэез сое Иерусалимын эксэй пуконысь куштӥз, [эксэй сое Египетэ нуиз], Иудей музъемлы сю талант азвесь, талант зарни тырон понӥз. 4 Египетлэн эксэез Иудеялы но Иерусалимлы Иоахазлэсь Елиаким братсэ эксэе пуктӥз, солэсь нимзэ воштӥз, Иоаким кариз, нош солэсь агайзэ, Иоахазэз, Нехао кутыса Египетэ нуиз, [со отчы кулӥз. Азвесь но, зарни но фараонлы сётъяз: соку, фараонлэн косэмезъя, та музъемын улӥсь калык солы азвесен выт тырыны кутскиз; котькудӥз кивалтӥсь та музъемын улӥсь калыклэсь Нехао эксэйлы зарниен но азвесен выт тырыны курыны кутскиз].


  5 Эксэе пуксьыкуз, Иоакимлы кызь вить арес вал, Иерусалимын эксэй пуконын со дас одӥг ар пукиз. [Анаезлэн нимыз Зехора, со Рамаысь Нириялэн нылыз вал.] Инмарезлэн Кузё-Инмарлэн азяз атайёсыз кадь ик ярантэм ужъёс лэсьтыса улӥз. [Со эксэйын пукон аръёсы Иудей музъем вылэ вуиз Вавилонлэн Навуходоносор эксэез, Иоаким солы куинь ар ӵоже ужаса-тыршыса улӥз, собере со дорысь палэнскиз. Соос вылэ Кузё-Инмар халдейёсты но Сирияысь йыртэмасьёсты, Моав музъемысь йыртэмасьёсты, аммон но самария пиосты ыстӥз, – Кузё-Инмарлэн Ас ляльчиосыз, пророкъёс, пыр верам кылызъя соос Иудей музъемысь кошкизы. Манассиялэн вань лэсьтэм сьӧлыкъёсыз понна Кузё-Инмарлэн вожпотонэз иудей калык вылын улӥз, Аслаз азьысьтыз сое кулэтэм карон понна, озьы ик Иоакимлэн сьӧлыктэм вирез кисьтэмез понна, сьӧлыктэм вирын Иерусалимез тырмытэмез понна. Но Кузё-Инмарлэн соосты выжытэм быдтэмез ӧз поты]. 6 Иоакимлэн пумитаз Вавилонлэн Навуходоносор эксэез потӥз но сое Вавилонэ нуыны жильыосын думылӥз. 7 Кузё-Инмар коркась сосудъёс пӧлысь оглюкетсэ Навуходоносор Вавилонэ нуиз, Вавилонысь куала пушказ понӥз.


  8 Иоакимлэн мукет ужъёсыз, юрӟым ужъёсыз, кудъёссэ со лэсьтӥз, кудъёсыз со пушкысь шедьтэмын, соос Израильлэн но Иудеялэн эксэйёсызлэн книгаязы гожтэмын. [Атайёсыз кадь ик Иоаким кулӥз но, сое атайёсынызы огазе Ганозанэ ватӥзы.] Со интые Иехония пиез эксэе пуксиз.


  9 Эксэе пуксьыкуз, Иехониялы дас тямыс арес вал, куинь толэзь но дас нунал ӵоже со Иерусалимын эксэй пуконын пукиз, Кузё-Инмарлэн азяз со ярантэм ужъёс лэсьтыса улӥз. 10 Ар кутскыку, Иехонияез Кузё-Инмар коркась дуно сосудъёсын ӵош Вавилонэ нуыны косыса, Навуходоносор адямиоссэ Иерусалиме ыстӥз; Иудеяен Иерусалимлы эксэе солэсь Седекия братсэ пуктӥз.


  11 Эксэе пуксьыкуз, Седекиялы кызь одӥг арес вал, дас одӥг ар ӵоже со Иерусалимын эксэй пуконын пукиз но 12 Инмарезлэн Кузё-Инмарлэн азяз ярантэм ужъёс лэсьтыса улӥз. Кузё-Инмарлэсь кылзэ тодытӥсь Иеремия пророклы со ӧз тэрытскы. 13 Инмарлэн нимыныз кыл сётытӥсь Навуходоносор эксэй бордысь со куштӥськиз, – чыртызэ куасалляськисьтэм кариз, сюлэмзэ сокем лекомытӥз, – Израильлэн Инмарез Кузё-Инмар пала ӧз берытскы. 14 Священникъёсын но, калыкен но вань кивалтӥсьёс трос сьӧлыказы, язычникъёслэсь юрӟым ужъёссэс санэ поныса улӥзы, Иерусалимысь Кузё-Инмарлэсь дун-чылкыт карем корказэ саптазы. 15 Атайёссылэн Инмарзы Кузё-Инмар вазь ӵукнаысен ик соос доры Аслэсьтыз адямиоссэ ыстылӥз, уго Солы Аслаз калыкез, Аслаз улон интыез жаль потэ вал. 16 Нош соос Инмар дорысь ыстэм муртъёсты сантэмаллязы, Солэсь кылъёссэ кулэтэм карылӥзы, Кузё-Инмарлэн вожпотонэз калыкез вылэ вуытозь, Солэсь пророкъёссэ тышкаськылӥзы, озьы калыклы утиськон ӧз ни кыльы. 17 Соку соос вылэ Со халдейёслэсь эксэйзэс лэзиз, святой корказы егит пиоссэс со мечен виылӥз, Седекияез но, егит пиосты но, егит нылъёсты но, пересь муртъёсты но, пурысьтам пересьёсты но ӧз жаля: Инмар ваньзэ солэн киулаз сётӥз. 18 Инмар коркась бадӟымъёссэ но, пичиоссэ но сосудъёсты, Кузё-Инмар коркась ваньбурез, эксэйлэсь, кивалтӥсьёслэсь ваньбурзэс – ваньзэ со Вавилонэ вайиз. 19 Инмар коркаез сутӥзы, Иерусалимлэсь борддоръёссэ куашкатӥзы, эксэй коркаосты тылын сутӥзы, отысь вань дуно тӥрлыкъёсты быдтӥзы. 20 Мечлэсь утиськыны быгатэмъёсты ваньзэсты Навуходоносор Вавилонэ улыны нуиз, соос солы аслыз но, пиосызлы но ляльчиос луизы, Персиялэн эксэй пуконаз мукет эксэй пуксьытозь, 21 Кузё-Инмарлэн Иеремия пыр верам кылъёсыз быдэсмытозь, музъем аслэсьтыз субботаоссэ ортчытытозь*а, озьы вал. Тырттэм кыльыса улон нуналъёсы, сизьымдон ар ӵоже, музъем шутэтскиз.


  22 Кузё-Инмарлэсь Иеремиялэн пыр верам кылзэ быдэстыса, Персиялэн Кир эксэез нырысетӥ арзэ эксэйын пукыку, Кузё-Инмар Персиялэн Кир эксэезлэсь мылкыдзэ ӝутӥз, соку со быдэс эксэйлыказ гожъяса но, кылын вераса но ялыны косӥз: 23 «Тазьы шуэ Персиялэн Кир эксэез: дунне вылысь вань эксэйлыкъёсты Инмысь Инмар Кузё-Инмар мыным сётӥз, Со монэ Иудеяе, Иерусалиме Аслыз корка пуктыны косӥз. Тӥ пӧлысь кин Солэн калыкез луэ, солэн Инмарез Кузё-Инмар соин огазьын мед луоз, со отчы мед мыноз».

  


  *а36:21 еврей законъя, сизьым ар ортчыса, музъем шутэтскыны – суббота карыны – кулэ

  

  

  

  ЕЗДРАЛЭН НЫРЫСЕТӤ КНИГАЕЗ


  1-тӥ ЛЮКЕТ


  1 Персиялэн эксэез, Кир, нырысетӥ арзэ эксэйын пукыку, Кузё-Инмарлэсь Иеремия пыр верам кылъёссэ быдэстон понна Кузё-Инмар Персиялэн эксэезлэсь, Кирлэсь, мылкыдзэ лӧпкытӥз; соку со быдэс эксэйлыказ кылын вераса но, гожъяса но ялыны косӥз: 2 «Тазьы шуэ Персиялэн эксэез – Кир: музъем вылысь вань эксэйлыкъёсты Инмысь Инмар Кузё-Инмар мыным сётӥз, Со Иудеяысь Иерусалиме Аслыз корка пуктыны монэ косӥз. 3 Солэн вань калыкез пӧлысь тӥ пӧлын кин ке вань ке, – Инмарез соин мед луоз, – Иудеяысь Иерусалиме со мед мыноз, отчы Израильлэн Инмарезлы Кузё-Инмарлы корка мед пуктоз, – Иерусалимысь Инмарлы. 4 Нош ваньмыз, кин кытчы кылемын, кытын гинэ со уг улы, со интыысь адямиос солы мед юрттозы азвесен, зарниен, мукет ваньбурен, пудо-животэн, ӟеч мылкыдын Иерусалимысь Инмар корка пуктонэ мед сётылозы».


  5 Иуда но Вениамин выжыослэн йыръёссы ӝутскизы, озьы ик священникъёс, левитъёс – ваньмыз, кинлэсь мылкыдзэ Инмар Иерусалимысь Кузё-Инмар коркаез пуктыны ӝутӥз. 6 Соослэн вань бускельёссы, ӟеч ужъёс лэсьтэм сяна, соослы азвесь сосудъёсын, зарниен, мукет ваньбурен, пудо-животэн, дуно арбериосын юрттӥськизы.


  7 Кир эксэй Кузё-Инмарлэн коркасьтыз, Иерусалимысь, Навуходоносорлэсь басьтэм но ас инмарезлэн корказ понэм сосудъёссэ поттӥз, – 8 Персиялэн Кир эксэез соосты ваньбур утись Мифредатлэн киыныз поттӥз, нош со сое лыдъяса Иудеяысь кивалтӥсьлы Шешбацарлы сётӥз. 9 Тани соослэн лыдзы: куамын зарни тэркыос, сюрс азвесь тэркыос, кызь укмыс пурт, 10 куамын зарни чаша, ньыль сю дас кык полэсо азвесь чашаос, сюрс мукет сосудъёс: 11 зарнилэсь но азвесьлэсь ваньмыз вить сюрс ньыль сю сосуд вал. Ваньзэ тае Шешбацар, Вавилонысь Иерусалиме улыны кошкисьёсты келякуз, бӧрсяз нуыны басьтӥз.

  

  
  

  ЕЗДРАЛЭН НЫРЫСЕТӤ КНИГАЕЗ


  2-тӥ ЛЮКЕТ


  1 Тани Навуходоносорлэн, Вавилон эксэйлэн, Иудей музъемысь Вавилонэ пленэ улыны нуэм пиослэн нимъёссы, соос али Иерусалиме, Иудеяе, котькудӥз аслаз городаз берытске, – 2 Зоровавелен, Иисусэн, Неемияен, Сараияен, Реелаен, Мардохеен, Билшанэн, Мисфарен, Бигваен, Рехумен, Ваанэн ӵош лыктэмъёс.


  Израиль калыкысь адямиослэн лыдзы: 3 Парошлэн пиосыз – кык сюрс сю сизьымдон кык; 4 Сафатиялэн пиосыз – куинь сю сизьымдон кык; 5 Арахлэн пиосыз – сизьым сю сизьымдон вить; 6 Пахаф-Моавлэн пиосыз, Иисуслэн но Иоавлэн пиосыз пӧлысь – кык сюрс тямыс сю дас кык; 7 Еламлэн пиосыз – сюрс кык сю витьтон ньыль; 8 Заттуйлэн пиосыз – укмыс сю ньыльдон вить; 9 Закхайлэн пиосыз – сизьым сю куатьтон; 10 Ванийлэн пиосыз – куать сю ньыльдон кык; 11 Бебайлэн пиосыз – куать сю кызь куинь; 12 Азгадлэн пиосыз – сюрс кык сю кызь кык; 13 Адоникамлэн пиосыз – куать сю куатьтон куать; 14 Бигвайлэн пиосыз – кык сюрс витьтон куать; 15 Адинлэн пиосыз – ньыль сю витьтон ньыль; 16 Атерлэн пиосыз, Езекиялэн выжыысьтыз – укмыстон тямыс; 17 Бецайлэн пиосыз – куинь сю кызь куинь; 18 Иоралэн пиосыз – сю дас кык; 19 Хашумлэн пиосыз – кык сю кызь куинь; 20 Гиббарлэн пиосыз – укмыстон вить;


  21 Вифлеемысь потэмъёс – сю кызь куинь; 22 Нетофаысь потэмъёс – витьтон куать; 23 Анафофысь потэмъёс – сю кызь тямыс; 24 Азмавефысь потэмъёс – ньыльдон кык; 25 Кириаф-Иаримысь, Кефираысь но Беерофысь потэмъёс – сизьым сю ньыльдон куинь; 26 Рамаысь но Геваысь потэмъёс – куать сю кызь одӥг; 27 Михмасысь потэмъёс – сю кызь кык; 28 Вефильысь но Гайысь потэмъёс – кык сю кызь куинь; 29 Невоысь потэмъёс – витьтон кык; 30 Макбишысь потэмъёс – сю витьтон куать; 31 мукетызлэн Еламлэн пиосыз – сюрс кык сю витьтон ньыль мурт; 32 Харимлэн пиосыз – куинь сю кызь мурт; 33 Лиддаысь, Хадидысь, Оноысь потэмъёс – сизьым сю кызь вить; 34 Иерихонысь потэмъёс – куинь сю ньыльдон вить; 35 Сенаяысь потэмъёс – куинь сюрс куать сю куамын.


  36 Священникъёс: Иисус юртысь Иедаиялэн пиосыз – укмыс сю сизьымдон куинь; 37 Иммерлэн пиосыз – сюрс витьтон кык; 38 Пашхурлэн пиосыз – сюрс кык сю ньыльдон сизьым; 39 Харимлэн пиосыз – сюрс дас сизьым.


  40 Левитъёс: Годавиялэн Иисус но Кадмиил пиосыз – сизьымдон ньыль; 41 кырӟасьёс: Асафлэн пиосыз – сю кызь тямыс; 42 капка возьмасьёслэн пиоссы: Шаллумлэн пиосыз, Атерлэн пиосыз, Талмонлэн пиосыз, Аккувлэн пиосыз, Хатиталэн пиосыз, Шовайлэн пиосыз – ваньмыз-ӧвӧлэз сю куамын укмыс.


  43 Нефинейёс*а: Цихалэн пиосыз, Хасуфалэн пиосыз, Таббаофлэн пиосыз, 44 Керослэн пиосыз, Сӥагалэн пиосыз, Фадонлэн пиосыз, 45 Лебаналэн пиосыз, Хагабалэн пиосыз, Аккувлэн пиосыз, 46 Хагавлэн пиосыз, Шамлайлэн пиосыз, Хананлэн пиосыз, 47 Гидделлэн пиосыз, Гахарлэн пиосыз, Реаиялэн пиосыз, 48 Рецинлэн пиосыз, Некодалэн пиосыз, Газзамлэн пиосыз, 49 Уззалэн пиосыз, Пасеахлэн пиосыз, Бесайлэн пиосыз, 50 Асналэн пиосыз, Меунимлэн пиосыз, Нефисимлэн пиосыз, 51 Бакбуклэн пиосыз, Хакуфалэн пиосыз, Хархурлэн пиосыз, 52 Бацлуфлэн пиосыз, Мехидалэн пиосыз, Харшалэн пиосыз, 53 Баркослэн пиосыз, Сӥсралэн пиосыз, Фамахлэн пиосыз, 54 Нециахлэн пиосыз, Хатифалэн пиосыз, 55 Соломонлэн ляльчиосызлэн пиоссы: Сотайлэн пиосыз, Гассоферефлэн пиосыз, Ферудалэн пиосыз, 56 Иаалалэн пиосыз, Дарконлэн пиосыз, Гидделлэн пиосыз, 57 Сефатиялэн пиосыз, Хаттиллэн пиосыз, Похереф-Гаццебайимлэн пиосыз, Амийлэн пиосыз, – 58 нефинейёс но Соломонлэн ляльчиосызлэн пиоссы – ваньмыз куинь сю укмыстон кык мурт.


  59 Тани, Тел-Мелахысь, Тел-Харшаысь, Херуб-Аддан-Иммерысь потэмъёс, кудъёсыз вераны ӧз тодэ, кыӵе выжыысь, улыос-бечеос пӧлысь потэмзэс – Израиль калык пӧлысь-а соос луо: 60 Делайалэн пиосыз, Товиалэн пиосыз, Некодалэн пиосыз – куать сю витьтон кык мурт. 61 Священникъёслэн пиоссы пӧлысь: Хабайалэн пиосыз, Гаккоцлэн пиосыз, Верзеллийлэн пиосыз, кудӥз Галаадысь Верзеллийлэсь нылзэ кышно басьтӥз но соослэн нимынызы нимаськыны кутскиз. 62 Соос ӵыжы-выжызы сярысь гожъямез утчазы но сое ӧз шедьтэ, со понна ик соос священникъёс радысь куштэмын. 63 Тиршафа соослы шуиз, уримен, туммимен священник потытозь, быдӟым святыняез медам сие.


  64 Быдэс мерлыке-обществое пыре вал ньыльдон кык сюрс куинь сю куатьтон адями; 65 соослэн ляльчиоссы, ляльчи кышнооссы – сизьым сюрс куинь сю куамын сизьым мурт; соос бордын вал на кырӟась пиос, кырӟась нылъёс – кык сю мурт. 66 Сизьым сю куамын куать валъёссы вал, кык сю ньыльдон вить мулъёссы; 67 ньыль сю куамын вить верблюдъёссы, куать сюрс сизьым сю кызь ишакъёссы.


  68 Улы-бечеослэн кузёоссы пӧлысь куд-огез, Иерусалимысь Кузё-Инмарлэн корка дораз вуыса, Инмар коркаез инъет бордысеныз ӝутон-выльдон понна жалятэк ваньбурзэс сётъязы. 69 Ваньзэс-ӧвӧлзэс чакласа, соос ужез нуонлы ваньбур люкан шыкысэ куатьтон одӥг сюрс драхма зарни, вить сюрс мина азвесь, священникъёслэсь сю дӥсянзэс сётӥзы.


  70 Священникъёс, левитъёс, калык, кырӟасьёс-чирдӥсьёс, капка возьмасьёс, нефинейёс асьсэ городъёсын улыны кутскизы, вань Израиль калык аслаз городъёсаз улыны интыяськиз.

  


  *а2:43 нефинейёс – храмын ужаса, юрттӥськыса улӥсьёс

  

  
  

  ЕЗДРАЛЭН НЫРЫСЕТӤ КНИГАЕЗ


  3-тӥ ЛЮКЕТ


  1 Сизьыметӥ толэзь вуэм бере Израиль пиос городъёсазы вал ини, соку вань калык, одӥг мурт кадь, Иерусалиме люкаськиз. 2 Соку Иоседеклэн Иисус пиез аслаз агай-вынъёсыныз, священникъёсын, ӵош султӥз, озьы ик Салафиильлэн Зоровавель пиез, солэн агай-вынъёсыз султӥзы, Израильлэн Инмарезлы курбон сётон ӝӧк лэсьтӥзы со вылын тылын сутӥськись курбонъёс сётон понна, кызьы гожтэмын Инмар адямилэн, Моисейлэн, законаз. 3 Азьвылэзлэн курбон сётонлэн инъет вылаз ик пуктӥзы, уго соос мурт кунъёсысь калыкъёслэсь кышкаса улыны кутскизы; со вылын Кузё-Инмарлы тылын сутӥськись курбонъёс, ӵукна но ӝыт тылын сутӥськись курбонъёс сётылыны кутскизы. 4 Тылыс пуктонлы сӥзем праздник ортчытӥзы, кызьы косэмын, нуналлы быдэ, пуктон-косонъя, кӧня кулэ одӥг нуналын, сомында курбон сётылӥзы. 5 Выль толэзь потыку, Кузё-Инмарлы сӥзем вань праздникъёс дыръя, собере но ялан тылын сутӥськись курбонъёс сётъязы, вань тыршыса вӧсяськисьёс ас мылкыд каремзыя Кузё-Инмарлы саламъёс вайылӥзы.


  6 Сизьыметӥ толэзьлэн нырысетӥ нуналысеныз ик Кузё-Инмарлы тылын сутӥськись курбон сётылыны кутскизы. Нош Кузё-Инмарлэн храмезлы инъет но понэмын ӧй на вал. 7 Из вӧлӥсьёслы, тӥрен ужасьёслы азвесь сётъяны кутскизы; Сӥдонысь, Тирысь воргоронъёслы сиён, юон, вӧй сётъязы, зарезь вылтӥ, Персиялэн Кир эксэезлэсь лэземзэ санэ поныса, Ливанысь кедыр кор Яфа каре мед нуллозы шуыса.


  8 Иерусалимысь Инмар корка доры вуэмзылы кык ар тырмем бере, кыкетӥяз толэзе, Салафиильлэн Зоровавель пиез, Иоседеклэн Иисус пиез, соослэн мукет агай-вынъёссы, священникъёс, левитъёс, пленысь Иерусалиме вань берытскемъёс кутскон сётӥзы но кызь арес тырмем, солэсь но бадӟымгес арлыдо левитъёсты Кузё-Инмар корка пуктон ужъёсты эскерыны-чакланы пуктӥзы. 9 Иисус но солэн пиосыз, агай-вынъёсыз, Кадмиил но солэн пиосыз, Иудалэн пиосыз, одӥг мурт кадь кариськыса, озьы ик Хенададлэн пиосыз, соослэн пиоссы, агай-вынъёссы – левитъёс – Инмар корка пуктон ужъёсты чакласа-эскерыса улӥзы.


  10 Лэсьтӥськисьёс Кузё-Инмарлэн храмезлы инъет понэм бере, Израильлэн Давид эксэезлэн пуктон-косонэзъя, Кузё-Инмарез данъян понна священникъёсты священник дӥсен дӥсязы, соослы гумы сётӥзы, левитъёслы – Асаф пиослы – кимвалъёс киязы сётӥзы. 11 Огзы бере огзы, вошъяськыса соос кырӟаны кутскизы: «Ушъялэ», «Кузё-Инмарез данъялэ», «уго Со ӟечлыко, уго Израиль вылын Солэн гажан-жалянэз пумтэм вапумъёс улэ». Вань калык, бадӟым куараен черектӥськыса, Кузё-Инмарез данъяз – Кузё-Инмар коркалы инъет понэм понна. 12 Верано ке, священникъёс, левитъёс, улы-выжыослэн йыръёссы пӧлысь азьвылзэ храмез адӟем пересьёс, тазэ храмез ӝутонэз адӟыса, куараен бӧрдӥзы, нош тросэз шумпотэменызы бадӟым куараен черектӥськылӥзы. 13 Шумпотыса черекъясьёслэсь но калыклэсь куараен бӧрдэмзэ калык висъяны ӧз быгаты, малы ке шуоно калык бадӟым куараен черекъяз, куаразы кыдёкысен кылӥськылӥз.

  

  
  

  ЕЗДРАЛЭН НЫРЫСЕТӤ КНИГАЕЗ


  4-тӥ ЛЮКЕТ


  1 Иуда но Вениамин выжыослэн тушмонъёссы пленысь берытскемъёс Израильлэн Инмарезлы Кузё-Инмарлы храм пукто шуыса кылӥзы; 2 Зоровавель доры, улы-выжыослэн йыръёссы доры лыктыса соос шуизы: «Ми но тӥледын ӵош лэсьтӥськомы, малы ке шуоно тӥ кадь ик ми но тӥляд Инмарды доры куриськыны ветлӥськомы, Сириялэн Асардан эксэйлэн милемыз татчы ваем нуналысеныз Солы курбон сётӥськомы». 3 Зоровавель, Иисус но Израильлэн мукетъёсыз улы-бечеослэн йыръёссы соослы шуизы: «Милемын ӵош милям Инмармылы корка уд пуктэ; Израильлэн Инмарезлы Кузё-Инмарлы ми асьме понна корка пуктомы, кызьы милемлы Персиялэн Кир эксэез косӥз». 4 Та музъемысь калык иудей калыклэсь кизэ юскыса улӥз, лэсьтӥськон ужлы котькызьы но люкетыны тыршиз; 5 Персиялэн Кир эксэезлэн нуналъёсыз бордысен кутскыса Персиялы Дарий эксэй луон нуналозь соос та кутскем ужез куашкатон понна соослы пумит визь-кенеш сётӥсьёсты уксё тырыса медъяллязы.


  6 Нош Ахашверош эксэйын пукон аръёсы, солэн эксэй луонэзлэн кутсконаз ик, Иудеяын но Иерусалимын улӥсьёс вылэ янгыше уськытон гожтэмын вал. 7 Артаксеркс кивалтон аръёсы Бишлам, Мифредат, Табеел но соослэн мукет эшъёссы Персиялэн Артаксеркс эксэезлы гожтэт гожтӥзы. Нош гожтэтсы сири букваосын, сири кылын гожтэмын вал. 8 Визь-кенеш сётъясь Рехум но Шимшай подъясь, Иерусалимлы пумит кылъёс вераса, Артаксеркслы таӵе гожтэт ыстӥзы: 9 «Соку ик визь-кенеш сётъясь Рехум но Шимшай подъясь, соослэн мукет эшъёссы но, – диней, афарсафхей, тарпелей, апарс, арех, вавилон, сусан, даг, еламит пиос, 10 озьы ик мукет калыкъёс но, кудъёссэ быдӟым, дано Аснафар [Сеннахирим] Самарияысь городъёсы, шур сьӧрысь мукет городъёсы улыны интыяз». 11 Тани Артаксеркс эксэйлы ыстэм гожтэтлэн пуштросэз – тынад ляльчиосыд, шур сьӧрын улӥсьёс, гожтэт ысто. 12 Эксэй, тод: тон дорысь кошкем иудейёс ми доры Иерусалиме вуизы, та бугыръяськись, синазькыль городэз пукто, борддоръёс ӝуто, инъетъёссэс тупатъязы ни. 13 Эксэй, тод: та город пуктэмын луиз ке, борддоръёсыз ӝутэмын луизы ке, – налог но, выт но, мукет тыриськонъёс но уз ни тыре, эксэй казна изъян адӟоно луоз. 14 Ми эксэй юртысь сылал сииськомы бере, эксэйлы изъянэз адӟыны ум быгатӥське, соин ик ми эксэйлы ивор ыстӥськомы: 15 атайёстылэн буре ваён книгаысьтызы мед утчалозы, – буре ваён книгаысь шедьтод но тодод, та город бугыръяськись город, эксэйёс, улосвылъёс понна урод лэсьтӥсь луэ шуыса, вашкала дырысен отын бугыръяськонъёс вал ини, со понна ик та город тырттэм кельтэмын. 16 Со понна ик эксэйлы ивортӥськомы: та город пуктыса вуттэмын луиз ке, борддоръёсыз ӝутыса быдэстэмын луизы ке, – соку ини шур сьӧрын музъемъёсыд уз ни луэ.


  17 Визь-кенеш сётъясь Рехумлы, Шимшай подъясьлы, Самарияын но шур сьӧрысь пӧртэм городъёсын улӥсь эшъёссылы эксэй ответ ыстӥз: «Каньыллык тӥледлы… но мукет. 18 Милемлы ыстэм гожтэттэс мон азьын валамон лыдӟизы, 19 мон косон сётӥ но, утчаса тодыны быгатӥзы: кемалась дыръёсысен ини та город эксэйёслы пумит ӝутскылӥз, отын ожмаськонъёс, бугыръяськонъёс ортчылӥзы, 20 Иерусалимын кужмоесь эксэйёс но вылӥллям, вань шурсьӧр музъемез киулазы возиллям, соослы выт, налог, мукет тыриськонъёс тырыса улӥллям. 21 Озьыен, таӵе косон сётэ: со адямиос ужамысь мед дугдозы, та город медаз ни пуктӥськы – мукет косон сётытозям. 22 Сак улэ, номыре адӟытэк-валатэк медад кыле. Малы эксэйёслы ярантэм, пайдатэм ужъёсты лэсьтонэз йылэтыны лэзёд?»


  23 Артаксеркс эксэйлэсь гожтэтсэ Рехум, Шимшай подъясь но соослэн эшъёссы азьын лыдӟем бере ик соос ӝегатскытэк Иерусалиме иудейёс доры мынӥзы но кужмо ож тӥрлыкен соослэсь ужзэс дугдытӥзы. 24 Иерусалимысь Инмар корка котырысь ужъёс дугдӥзы, таӵе югдур возиськиз Дарий эксэйлэн Персияын кыкетӥ арзэ эксэй пуконын пукытозяз.

  

  
  

  ЕЗДРАЛЭН НЫРЫСЕТӤ КНИГАЕЗ


  5-тӥ ЛЮКЕТ


  1 Нош Аггей пророк но Захария пророк, Аддалэн пиез, Иудеяысь но Иерусалимысь иудейёслы Израильлэн Инмарезлэн нимыз понна азьпал тодытонъёс вераллязы. 2 Соку Салафиильлэн Зоровавель пиез но Иоседеклэн Иисус пиез султӥзы но Иерусалимын Инмар коркаез пуктыны кутскизы, соосын ӵош вал Инмарлэн пророкъёсыз, соос соосты юнматыса улӥзы.


  3 Со виын соос доры шурсьӧр улосвыллэн кивалтӥсез Фафнай но Шефар-Бознай эшъёсынызы ӵош лыктыса шуизы: «Та коркаез пуктыны, борддоръёссэ лэсьтыны кин тӥледыз лэзиз?» 4 Соку ми та юртэз пуктӥсьёслэсь нимъёссэс соослы верамы. 5 Инмар Иудеяысь тӧроосты син азяз возиз, нош Персияысь кивалтӥсьёс иудейёслы люкетыса ӧз улэ, Дарий та ужез эскерыны ыстытозь но та ужъя отысь решение вуытозь.


  6 Тани Фафнайлэн, шурсьӧр улосвыллэн кивалтӥсезлэн, Шефар-Бознайлэн эшъёсынызы ӵош, шур сьӧрын улӥсь афарсахейёсын ӵош, Дарий эксэйлы ыстэм гожтэтсы. 7 Тани соослэн ыстэм гожтэтазы мар гожтэмын:


  «Дарий эксэйлы – котькуд ласянь каньыллык! 8 Эксэй мед тодоз: Иудей улосысь Быдӟым Инмарлэн корка дораз ветлӥмы; сое бадӟым изъёслэсь ӝуто, борддоръёсы коръёс тыро, та уж ӝог лэсьтӥське, та уж соослэн ки улазы азинлыко быдэсъяське. 9 Соку ми со тӧроослэсь юамы но соослы тазьы шуимы: ”Кин тӥледлы эрик сётӥз та коркаез пуктыны, та борддоръёсты ӝутыса вуттыны?” 10 Соослэсь нимъёссэс но юамы на. Соослэн кивалтӥсь адямиоссылэсь нимъёссэс но юамы на тыныд ивортон понна. 11 Соос милемлы таӵе кылъёс вераса ответ сётӥзы: ”Вашкала аръёсы Израильлэн быдӟым эксэезлэсь пуктэм храмзэ куашкатэм бере ми, инлэн но, музъемлэн но Инмарезлэн ляльчиосыз, выльысен сое пуктӥськомы. 12 Милям атайёсмы Инмысь Инмарлэсь вожзэ поттэм бере Со соосты халдей пилэн, Вавилонлэн Навуходоносор эксэезлэн, киулаз сётӥз, та коркаез со куашкатӥз, калыкез Вавилонэ улыны нуиз. 13 Нош Вавилонын Кир нырысь арзэ эксэйын пукыку, та Инмар коркаез пуктыны лэзиз. 14 Иерусалим храмысь, Инмар коркась, зарни, азвесь сосудъёсты Навуходоносор поттыса Вавилонысь храме нуиз вал, нош Кир эксэй Вавилон храмысь соосты поттӥз но Шешбацар нимо адямилы сётӥз, сое со улосвылэн кивалтӥсе пуктӥз но 15 солы шуиз: ”Та сосудъёсты кут но Иерусалимысь храме ну, Инмар корка ас интыяз мед пуктӥськоз”. 16 Соку со Шешбацар лыктӥз но Иерусалимысь Инмар коркалы инъет понӥз; со дырысен со ялан пуктӥське на, быдэстэмын ӧвӧл на”. 17 Озьыен, эксэйлы ярамон ке, Вавилонысь ваньбур возён эксэй коркась храм пуктыны лэзён сярысь кагаз мед утчалозы, зэмзэ ик-а Кир эксэй Иерусалиме Инмар корка пуктыны лэзиз, та пумысен эксэйлэсь лэзён сярысь кагаззэ ми доры мед ваёзы».

  

  
  

  ЕЗДРАЛЭН НЫРЫСЕТӤ КНИГАЕЗ


  6-тӥ ЛЮКЕТ


  1 Соку Дарий эксэй косон сётӥз но Вавилонысь ваньбур возён, книгаос возён коркаосысь утчазы. 2 Мидия улосэ интыяськем Екбатана городысь дворецысь одӥг свитокез (биням кагазэз) шедьтӥзы, отын тазьы гожтэмын вал: «Тодэ ваёнлы: 3 Кир эксэй, нырысетӥ арзэ эксэй луыса пукыкуз, Иерусалимысь Инмар корка пумысен косон сётӥз: кытын курбонъёс сётӥсько, со интые со коркаез мед пуктозы, солы йыг-йыг инъет мед лэсьтозы; солэн ӝуждалаез куатьтон гырпум ӝужда мед луоз, пасьталаез куатьтон гырпум пасьта мед луоз; 4 бадӟым изъёслэсь куинь рад мед тырозы, одӥг рад коръёслэсь; вань тыронъёсты эксэй юрт мед тыроз. 5 Навуходоносорлэсь Иерусалим храмысь Вавилонэ нуэм зарни, азвесь сосудъёссэ, Инмар коркась сосудъёсты, берен мед ваёзы но Иерусалимысь храме ваньзэ ас интыязы мед тырозы: Инмар корка интыямын луозы».


  6 «Озьы, шурсьӧр улосвылэн кивалтӥсь Фафнай но Шефар-Бознай, шур сьӧрын улӥсь афарсахей эшъёсыныды валче, – кошке отысь. 7 Инмар коркась ужъёсты эн дугдытэ; Иудея улосэн кивалтӥсь, Иудеяысь тӧроос Инмар коркаез ас интыяз мед пуктозы. 8 Со Инмар коркаез пуктонын со иудей тӧроослы маин тӥ юрттӥськыны кулэ, мон таӵе косон сётӥсько: эксэй ваньбур пӧлысь – шурсьӧр улосысь бичам вытэз – али ик басьтэ но со адямиослы сётэ, уж медаз дугды. 9 Кӧня кулэ луозы ошпиос, ыжъёс, ыжпиос Инмысь Инмарлы тылын сутӥськись курбон сётыны, озьы ик чабей, сылал, вина, вӧй, кызьы шуозы Иерусалимысь священникъёс, нуналлы быдэ, ӝегатскытэк соослы сётъялэ, 10 Инмысь Инмарлы ярамон курбон мед сётозы, эксэйлэн улонэз понна, солэн пиосыз понна мед вӧсяськозы. 11 Нош мон косон сётӥсько: та пуктонэз-косонэз кыӵе ке адями сӧриз-воштӥз ке, солэн коркасьтыз корез поттэмын луоз, со адямиез ӝутозы но со кор борды кортӵогалозы, нош коркаез куашкатэмын луоз. 12 Иерусалимысь Инмар коркалы изъян вайыны кизэ ӝутӥсь, та косонэз воштӥсь котькудзэ эксэез, котькудзэ калыкез храмын сӥлы кароно Инмар мед погыртоз. Мон, Дарий, та косонэз сётӥ; со туж шонер быдэстэмын мед луоз».


  13 Соку Фафнай, шурсьӧр улосвыллэн кивалтӥсез, Шефар-Бознай эшъёсынызы ӵош Дарий эксэйлэсь вань косонъёссэ ярамон быдэсъязы. 14 Аггей пророклэн но Аддалэн Захария пиезлэн азьпалзэ тодытыса верамзыя, Иудеяысь тӧроослэн лэсьтӥськон-пуктӥськон ужъёссы азинлыко мынӥзы. Израильлэн Инмарезлэн, Персиялэн эксэйёсызлэн Кирлэн, Дарийлэн, Артаксеркслэн эриксыя храмез пуктӥзы – ужзэс йылпумъязы. 15 Та коркаез пуктон йылпумъяськиз Адар толэзьлэн куинетӥ нуналаз, Дарий эксэй куатетӥ арзэ эксэйын пукыку. 16 Израиль пиос, священникъёс, левитъёс, мукетъёсыз но пленысь берытскемъёс шумпотыса та Инмар коркаез вӧсян ортчытӥзы. 17 Быдэс Израильлэн сьӧлыкез понна, та Инмар коркаез вӧсякузы, израиль выжыослэн лыдзыя курбонлы сётэмын вал сю ош, кык сю ыж, ньыль сю ыжпи, дас кык кеч. 18 Моисей книгалэн косэмезъя Иерусалимысь Инмар коркан ужан-тыршон понна священникъёсты пӧртэм люкетъёсъя, левитъёсты черодъя ужаны-тыршыны пуктӥзы.


  19 Нырысетӥ толэзьлэн дас ньылетӥ нуналаз пленысь берытскемъёс Пасха ортчытӥзы, 20 священникъёс, левитъёс чылкытатӥськон сямез ортчытӥзы, – одӥгтэм, ваньзы соос чылкытэсь луизы; асьсэлы но, священник агайёссылы но, пленысь вань берытскемъёслы Пасха ыжпиосты вандӥзы. 21 Пленысь берытскем израиль калык, музъем вылысь мукет калыкъёс, кырсь ужъёссылэсь куштӥськыса, Израильлэн Инмарез Кузё-Инмар пала лыктон понна таос борды кариськемъёс Пасха ыжпиез сиизы. 22 Юмал Нянь Сиён праздникез сизьым нунал ӵоже шумпотыса пусйизы, малы ке шуоно Кузё-Инмар соосты шумпоттӥз, Ассириялэн эксэезлэсь сюлэмзэ соос пала берыктӥз Израильлэн Инмарезлы Кузё-Инмарлы корка пуктыны кизэс юнматон вылысь.

  

  
  

  ЕЗДРАЛЭН НЫРЫСЕТӤ КНИГАЕЗ


  7-тӥ ЛЮКЕТ


      1-5 Персияын Артаксеркс эксэйын пукон аръёсы ортчем ужъюгдуръёс бере Аарон архиерейлэн Елеазар пиезлэн, Финеес пиезлэн, Авишуй пиезлэн, Буккий пиезлэн, Уззий пиезлэн, Зерахия пиезлэн, Марайоф пиезлэн, Азария пиезлэн, Амария пиезлэн, Ахитув пиезлэн, Садок пиезлэн, Шаллум пиезлэн, Хелкия пиезлэн, Азария пиезлэн, Сераия пиезлэн Ездра пиез, – 6 та Ездра Вавилонысь потӥз, со книга тодӥсь вал, Израильлэн Инмарезлэсь Кузё-Инмарлэсь Моисей пыр сётэм законзэ тодӥсь-валась мурт вал со. Мар солы кулэ вал, эксэй солы ваньзэ сётӥз, малы ке шуоно Инмарлэн Кузё-Инмарлэн киыз со вылын улӥз. 7 Соин ӵош Иерусалиме мыныны потӥзы куд-ог израиль пиос, священникъёс, левитъёс, кырӟась-чирдӥсьёс, капка возьмасьёс, нефинейёс пӧлысь куд-огез, со вал, Артаксеркс сизьыметӥ арзэ эксэй луыса пукыку. 8 Иерусалиме со витетӥ толэзе вуиз, – эксэйлэн кивалтонэзлэн сизьыметӥ араз. 9 Нырысетӥ толэзьлэн нырысетӥ нуналаз Вавилонысь потӥз но витетӥ толэзьлэн нырысетӥ нуналаз со Иерусалиме вуиз, уго Инмарлэн ӟечлык сётӥсь киыз со вылын улӥз, 10 уго Ездра Кузё-Инмарлэсь законзэ дышетонлы, сое быдэсъянлы, Израильысь калыкез законлы но шонер улонлы дышетонлы аслэсьтыз сюлэмзэ понӥз.


  11 Тани Артаксеркс эксэйлэн Ездра священниклы, книга тодӥсьлы, Кузё-Инмарлэн курон-косонъёсызлы, Солэн законъёсызлы Израильын дышетӥсьлы, ыстэм гожтэтэзлэн пуштросэз: 12 «Артаксеркс, эксэйёслэн эксэйзы, Ездра священниклы, Инмысь Инмарлэн законэзлы дун-шектэм дышетӥсьлы. 13 Мон косон сётӥ: мынам эксэйлыкам улӥсь израиль калык пӧлысь котькудӥз адями, священникъёсыз, левитъёсыз пӧлысьёс но, кинлэн Иерусалиме мыныны мылкыдыз вань ке, тонэн ӵош мед мыноз. 14 Тонэ эксэй но солэн сизьым визь-кенеш сётъясьёсыз ысто, тынад кияд возиськись Инмар законъя Иудеяез но, Иерусалимез но адӟыны-чакланы мед быгатод шуыса, 15 Израильлэн Инмарезлы эксэйлэсь но солэн визь-кенеш сётӥсьёсызлэсь курбонзэс, азвесез но зарниез, Солэн Иерусалимысь улон юртаз вуттон понна, 16 со сяна, вуттоно луод быдэс Вавилон улосвылысь бичам вань азвесьтэ, зарнидэ, калыклэсь, священникъёслэсь Иерусалимысь Инмар коркалы ӟеч мылкыдын сётъямъёссэс; 17 соин ик чик ӝегатскытэк со уксёен ошъёс, ыжъёс, ыжпиос басьты, соос вӧзы салам няньёс, кисьтоно курбон-саламъёс кут но соосты Иерусалимысь Инмардылэн коркасьтыз курбон сётон интыяз вай. 18 Кылем азвесьлэсь, зарнилэсь тон агай-вынъёсыныд ӵош мар ке лэсьтыны малпады ке, Инмардылы кызьы кулэ, озьы лэсьтэ. 19 Инмаредлэн корказ вӧсяськон ортчытыны тыныд сётэм сосудъёсты Иерусалимысь Инмарлэн азяз пукты. 20 Инмаредлэн коркаезлы мар кулэ, мае тон кулэен лыдъяськод, эксэй коркась ваньбурез сётъя.


  21 Шур сьӧрысь ваньмызлы ваньбур утисьёслы мон, Артаксеркс эксэй, косон сётӥ: Ездра священник, Инмысь Инмарлэсь законзэ дышетӥсь, тӥлесьтыд мар гинэ уз куры, соку ик, ӝегатскытэк сётэ: 22 сю талантозь азвесь, сю мера-корозь чабей, сю батозь*a вина, сю батозь вӧй, нош сылалэз – лыдъятэк сётэ. 23 Инмысь Инмарлэсь вань косонъёссэ тыршыса быдэсъяно Инмысь Инмарлэн коркаез понна; [чаклалэ, кин ке но кизэ Инмысь Инмарлэн корка палаз медаз мычы], Солэн вожпотонэз эксэйлык вылэ, эксэй но солэн нылпиосыз вылэ медаз усьы. 24 Тӥледыз тодытӥськомы: нокудӥз но священник вылэ яке левит вылэ, кырӟасьёс, капка возьмасьёс, нефинейёс вылэ, Инмар коркан ужась-тыршисьёс вылэ выт но, налог но, мукет тыриськон но медаз понэ.


  25 Нош тон, Ездра, Инмаредлэн тыныд сётэм визьлыкеныз кивалтӥсьёсты, судьяосты пукты, шур сьӧрысь вань калыкез судить мед карозы, – Инмаредлэсь законзэ вань тодӥсьёсты, нош кин ке уг ке тоды, сое дышетэ. 26 Кин ке Инмаредлэсь законзэ, эксэйлэсь законзэ ӧз ке быдэсъя, сое ӝегатскытэк судить мед карозы, – я виыны, я улляны, я уксё тырытыны, я пытсэтэ пуктыны».


  27 Иерусалимысь Кузё-Инмарлэсь корказэ чеберъяны эксэйлэн сюлмаз мылкыд понэм атайёсмылэн Инмарзы Кузё-Инмар дано мед луоз, 28 мон вылэ эксэйлэсь, солэн визь-кенеш сётъясьёсызлэсь, эксэйлэн вань кужмо кивалтӥсьёсызлэсь гажан-жалянзэс берыктӥсь! Мон йыг-йыг кариськи, уго Инмарелэн Кузё-Инмарлэн киыз мон вылын вал, монэн ӵош мед мынозы шуыса, соку мон Израильлэсь кивалтӥсь йыръёссэ люкай.

  


  *a7:22 бат – ог 22 литр кизер макеосты тэрытӥсь сосуд

  

  
  

  ЕЗДРАЛЭН НЫРЫСЕТӤ КНИГАЕЗ


  8-тӥ ЛЮКЕТ


  1 Тани, Артаксеркс эксэйын пукыку, монэн ӵош Вавилонысь потэмъёслэн выжы-улыослэн йыръёссы но ӵыжы-выжыоссы: 2 Финеес пиос пӧлысь Гирсон; Ифамар пиос пӧлысь Даниил; Давид пиос пӧлысь Хаттуш; 3 Шеханиялэн пиосыз пӧлысь, Парошлэн пиосыз пӧлысь Захария, ӵыжы-выжы списокъя соин ӵош вал сю витьтон адями – пиосмуртъёс; 4 Пахаф-Моав пиос пӧлысь Эльегоенай, Зерахиялэн пиез, соин ӵош вал кык сю адями – пиосмуртъёс. 5 [Зафойлэн] пиосыз пӧлысь Шехания, Яхазииллэн пиез, соин ӵош куинь сю пиосмуртъёс; 6 Адинлэн пиосыз пӧлысь Евед, Ионафанлэн пиез, соин ӵош витьтон пиосмуртъёс; 7 Еламлэн пиосыз пӧлысь Иешаия, Афалиялэн пиез, соин ӵош сизьымдон пиосмуртъёс; 8 Сафатиялэн пиосыз пӧлысь Зевадия, Михаиллэн пиез, соин ӵош тямыстон пиосмуртъёс; 9 Иоавлэн пиосыз пӧлысь Овадия, Иехииллэн пиез, соин ӵош кык сю дас тямыс пиосмуртъёс; 10 [Ваанийлэн] пиосыз пӧлысь Шеломиф, Иосифиялэн пиез, соин ӵош сю куатьтон пиосмуртъёс; 11 Бевайлэн пиосыз пӧлысь Захария, Бевайлэн пиез, соин ӵош кызь тямыс пиосмуртъёс; 12 Азгадлэн пиосыз пӧлысь Иоханан, Гаккатанлэн пиез, соин ӵош сю дас пиосмуртъёс; 13 Адоникамлэн пиосыз пӧлысь берпумъёсыз, тани соослэн нимъёссы: Елифелет, Иеиел, Шемаия, соосын ӵош куатьтон пиосмуртъёс; 14 Бигвайлэн пиосыз пӧлысь Уфай но Заббуд, соосын ӵош сизьымдон пиосмуртъёс.


  15 Агавае усись шур дуре мон соосты люкай, отын ми куинь нунал ӵоже сылӥмы; калыкез, священникъёсты учки-чаклай но отысь Левий выжыысь пиосты одӥгзэ но ӧй шедьты. 16 Йыръёссэс – Елиезерез, Ариэлэз, Шемаияез, Элнафанэз, Иаривез, Элнафанэз, Нафанэз, Захарияез, Мешулламез, дышетскем муртъёсты (тодосчиосты) – Иояривез но Елнафанэз ӧтьыны ыстӥ. 17 Касифья улосысь кивалтӥсь йырлы, Иддолы, мед вазиськозы шуыса, соослы косон сётӥ, Иддолы но солэн агай-вынъёсызлы – Касифья улосын улӥсь нефинейёслы мар вераны кулэ, сое соослэн кылазы-ымазы понӥ, милям Инмармылэн корказ служить карись муртэ мед вайысалзы шуыса. 18 Инмармылэн ӟечсэ лэсьтӥсь киыз ми вылын улӥз бере, соос ми доры Махлий пиос пӧлысь Левийлэн Израиль пиезлэсь Шеравия визьмо пизэ вайизы, – солэсь пиоссэ, агай-вынъёссэ, – дас тямыс муртэ; 19 озьы ик Хашавияез, соин ӵош Иешаияез – Мерари пиос пӧлысь, солэсь агай-вынъёссэ, пиоссэ – кызь муртэ; 20 Давидлэн но солэн кивалтӥсьёсызлэн левитъёслы юрттӥськыны сётэм нефинейёс пӧлысь кык сю кызь мурт; ваньзы соос нимын-нимын верамын.


  21 Инмармы азьын зӥбыт-востэм кариськыса, Солэсь асьмелы, нылпиосмылы, вань ваньбурме нуыны ӟеч сюрес курыса, Агава шур дурын визяны (кӧс утьыны) косон ялӥ; 22 сюрес вылын милемыз тушмонлэсь мед утёзы шуыса, эксэйлэсь ожгарчиоссэ, вал вылын мынӥсьёссэ курыны мыным возьыт вал, уго, эксэен вераськыкумы, шуимы: «Инмармылэн киыз Солы вазиськисьёслы ӟечлык сётэ, нош Солэсь палэнскисьёслы Со Аслэсьтыз кужымзэ но вожпотонзэ возьматэ!» 23 Озьы ми визяса улӥмы но Инмармылэсь та сярысь куримы, Со милемыз кылӥз.


  24 Священникъёсын кивалтӥсьёс пӧлысь мон дас кык муртэ висъяй: Шеревияез, Хашавияез но соослэн агай-вынъёссы пӧлысь дас муртэ. 25 Весэн мертаса, соослы азвесь, зарни, сосудъёс сётӥ, – Инмармылэсь корказэ пуктонлы мар сётэмын вал, эксэй но, солэн визь-кенеш сётъясьёсыз но, кивалтӥсьёсыз но, отын улӥсь израиль калык но мае сётӥзы. 26 Соослэн киязы мертаса сётӥ куать сю витьтон талант азвесь, сю талант тыр азвесь сосудъёс, сю талант зарни, 27 кызь зарни чаша, сюрс драхма тыр; самой усто, чилясь ыргонлэсь лэсьтэм кык сосуд, соос зарни кадь дунъясько. 28 Мон соослы шуи: «Тӥ – Кузё-Инмарлы дун-чылкыт карыса дасямын, сосудъёс но – дун-чылкытэсь, азвесен зарни но – атайёстылэн Инмарзылы Кузё-Инмарлы – ӟечлыко салам луэ. 29 Сак луэ, священникъёслэн, левитъёслэн кивалтӥсьёссы кие, Иерусалимысь Израиль улы-выжыослэн йыръёссы кие, Кузё-Инмар корка бордысь ваньбур тырон интые мертаса сётытозяды, тае уте». 30 Мертам азвесез, зарниез, сосудъёсты священникъёс, левитъёс Иерусалимысь Инмармылэн корказ нуон понна киязы кутӥзы.


  31 Нырысетӥ толэзьлэн дас кыкетӥ нуналаз Агава шур дурысен Иерусалиме мыныны потӥмы; Инмармылэн киыз ми вылын улӥз, тушмонлэн киызлэсь, сюрес вылын милемды кутыны малпаса возьмаськисьёслэсь утиз. 32 Иерусалиме вуимы но отын куинь нунал улӥмы. 33 Ньылетӥяз нуналэ мертаса азвесьмес, зарнимес, сосудъёсмес Инмармылэн корказ сётӥмы, Уриялэн Меремоф пиезлы, священниклы, соин ӵош луэм Финееслэн Елеазар пиезлы, соосын ӵош луэм Иисуслэн Иозавад пиезлы, Виннуйлэн Ноадия пиезлы, левитъёслы, 34 ваньзэ лыдъяса, мертаса сётӥмы. Ваньзэ мае мертамы, со дыре ик сое гожтӥмы.


  35 Пленэ улыны нуэмъёс берытскем беразы Израильысь вань калык понна Израильлэн Инмарезлы тылын сутыса дас кык ошпи курбонлы сётӥзы; сьӧлыкъёс понна укмыстон куать ыж, сизьымдон сизьым ыжпи, дас кык кеч курбонлы сётӥзы: ваньмыз та Кузё-Инмарлы тылын сутыса курбонлы сётэмын вал. 36 Эксэйлэсь косонъёссэ эксэйлэн кузёйыръёсызлы, шур сьӧрысь улосэн кивалтӥсьёслы сётӥзы, соос калыкез, Инмар коркаез сӥлы каризы.

  

  
  

  ЕЗДРАЛЭН НЫРЫСЕТӤ КНИГАЕЗ


  9-тӥ ЛЮКЕТ


  1 Тае быдэстэм бере кивалтӥсьёс мон доры лыктыса шуизы: «Израиль калык, священникъёс, левитъёс юрӟым ужъёсын вырись мурт калыкъёслэсь – хананей, хеттей, ферезей, иевусей, аммон, моав, египет, аморрей калыкъёслэсь – ӧз люкиське. 2 Та калыкъёслэсь нылъёссэс асьсэлы кышнолы басьтылӥзы, соослэн пиоссылы ас нылъёссэс кышнолы сётылӥзы, дун-чылкыт кидыс мурт калыкъёсын сураськиз, эшшо ке, дано адямиоссылэн, кузёослэн кизы таӵе законлы пумит уже нырысь ик ӝутскылӥзы».


  3 Та кылэз кылэм берам мон вылзэ но, улзэ но дӥсянме кесяй, йырысьтым йырсиме, тушме ишкай но ӝожомыса пуки. 4 Пленысь берытскемъёслэн йыружъёссы пумысен Израильлэн Инмарезлэн верамезлэсь кышкатскемъёс мон доры люкаськизы, ӝыт курбон сётон дыр вуытозь, мон ӝожомыса пуки. 5 Нош ӝыт курбон сётыку, ӝожомыса пукон интыысьтым султӥ, кесяськем выл но ул дӥськутэным ик пыдес вылам уськытски но Инмаре Кузё-Инмар пала киосме ӝутыса шуи: 6 «Инмаре! Возьдаськисько, кышкасько ымнырме Тон пала берыктыны, уго милям законлы пумит улэмъёсмы йырмылэн вылӥяз тубизы, янгышъёсмы инмозь вуизы. 7 Атайёсмы улон дырысен туннэ нуналозь туж бадӟым янгыш пӧлын улӥськомы, законлы пумит улэмъёсмы понна ми, эксэйёсмы но, священникъёсмы но мурт музъемысь эксэйёслэн киулазы, меч улэ, пленэ, куашкатон-таркан улэ, сантэман улэ сётэмын вал, кызьы али но улӥськом. 8 Тани ӧжыт гинэ ортчиз но, Инмармы Кузё-Инмар милемыз жаляз, кӧнязэ ке улэп кылемъёсты Со ми доры кельтӥз но Аслаз дун-чылкыт интыяз милемлы юнматскыны луонлык сётӥз, милям Инмармы милесьтым синъёсмес югдытӥз, ляльчи радын улыкумы, ӧжытаклы ке но улӟыны эрик сётӥз. 9 Ми – ляльчиос, но ляльчи радын улыкумы но, Инмармы милемыз ӧз кушты. Персиялэсь эксэйёссэ, милемлы пыд йыламы султыны, Инмармылы корка ӝутыны, куашкатэм пӧлысь сое выльысен ӝутыны луонлык мед сётозы шуыса, Иудеяе но, Иерусалиме но милемлы утиськыны луонлык мед сётозы шуыса, милемыз гажась-жалясь Со кариз.


  10 Нош али, та ужъёс бере, ми мар вераломы на Тыныд, Инмармы? Уго ми Тынад курон-косонъёсыд бордысь палэнскимы, 11 кудъёссэ Тон Аслад ляльчиосыд, пророкъёс пыр сӥзид но шуид: ”Киултыны мыноно музъемды – саптаськем музъем, мурт калыкъёслэн кырсь ужъёсынызы со саптамын, пумысеныз пумозяз юрӟым макеосынызы сое соос пачылмытӥзы, саптазы. 12 Соослэн пиоссылы кышнолы нылъёстэс эн сётэ, нылъёссэс пиостылы кышнолы эн басьтэ, тупаса улонзэс, ӟечлыксэс пумтэм вапумъёс ӵоже но эн утчалэ, юнматскыны мед быгатоды, со музъемлэн емышъёсыныз кӧттэс тырыны мед быгатоды, пиостылы пумтэм вапумъёс ӵожелы люкетлы сое сётыны мед быгатоды шуыса”. 13 Урод ужъёсмы, туж бадӟым янгышмы понна, ваньмыз, мар ми вылэ вуиз, – уго Тон, Инмаре, законлы пумит улэмъёсмылэн быдӟалазы шоры учкытэк, жаляд милемыз, милемлы таӵе мозмытскон сётӥд, – 14 оло нош ик Тынэсьтыд курон-косонъёстэ сӧрыса, та юрӟым-кырсь калыкъёсын родняяськыса эшшо уломы на-а? Эшшо вождэ поттыса, милемыз быдтыны уд малпа-а, одӥгез но улэп уз кыльы-а, утиськон но уз ни луы-а? 15 Израильлэн Инмарез Кузё-Инмар! Шонерлыко Тон. Уго туннэ нуналозьлы но ми улэпесь на; тани ми, законлы пумит уж лэсьтӥсьёс, Тынад азяд сылӥськомы, таӵе ужъёс бере Тынад азяд милемлы сылыны уг ни яра вал».

  

  
  

  ЕЗДРАЛЭН НЫРЫСЕТӤ КНИГАЕЗ


  10-тӥ ЛЮКЕТ


  1 Ездра вӧсяськыку, сьӧлыкъёсызлэсь ӧпкельыса куштӥськыку, Инмар корка азьын погылляськыса бӧрдыкуз, со доры Израильысь туж трос калык люкаськиз, – пиосмуртъёс но, кышномуртъёс но, пичи пиналъёс но, – калык юн бӧрдӥз. 2 Елам пиос пӧлысь Иехииллэн Шехания пиез, ответ сётыса, Ездралы шуиз: «Музъем вылысь мурт калыкысь, мурт выжыысь асьмелы кышноос басьтылыса, Инмар азьын асьмеос йыруж лэсьтӥм, но Израиль тупатскоз шуыса оскиськон вань на; 3 Инмаренымы кусып кылдытоме табере кузёелэн но Инмармылэсь курон-косонъёссэ мур гажаса улӥсьёслэн визь-кенеш сётэмзыя, ми вань кышномуртъёсты, соослэсь вордскем нылпиосты асьме дорысь кошкыны лэзёмы, – законъя мед луоз! 4 Султы, уго та тынад ужед, ми тонэн ӵош: сэзь-сэзь кариськы, уждэ быдэстыны кутскы!»


  5 Ездра султӥз но священникъёсын, левитъёсын, быдэс Израилен кивалтӥсьёслы, соос тазьы лэсьтозы шуыса, кыл сётыны косӥз. Соос кыл сётӥзы. 6 Ездра султӥз но Инмар корка дорысь Елияшивлэн Иоханан пиезлэн корказ мынӥз. Со нянь ӧз сиы, ву ӧз юы, уго со улыны вуэмъёслэн йыружъёссы пумысен бӧрдыса улӥз.


  7 Иудеяын но Иерусалимын ялӥзы, ваньмыз пленысь берытскемъёс Иерусалиме мед люкаськозы шуыса. 8 Нош кин, куинь нунал ортчыса, ӧз ке лыкты, солэн вань юртъерез, кивалтӥсьёслэн, тӧроослэн верам кылзыя карган улэ сётэмын луоз, со адями улыны берытскемъёслэн эштосысьтызы куштэмын луоз. 9 Иудеяын но Вениамин музъемын вань улӥсьёс куинь нунал куспын Иерусалиме люкаськизы. Та вал укмысэтӥ толэзьлэн кызетӥ нуналаз. Вань калык Инмар корка вӧзысь падвожын пукиз но та ужен сэрен, озьы ик зорлы луыса куалекъяса улӥз. 10 Соку Ездра священник султыса шуиз: «Мурт калык выжыосысь нылъёсты кышнолы басьтыса, тӥ йыруж лэсьтӥды, озьы тӥ Израилез эшшо но сьӧлыко кариды на. 11 Та понна атайёстылэн Инмарзы Кузё-Инмар азьын ӧпкеле но Солэсь эриксэ быдэстэ, та музъемысь мурт калыкъёс бордысь, мурт калык выжыысь кышноос бордысь палэнске».


  12 Кенеше люкаськем вань калык бадӟым куараен тазьы шуиз: «Кызьы тон шуид, озьы ик лэсьтомы. 13 Калык трос люкаськиз, но зорыса улон вакыт вуэмен сэрен ульчаын сылыны уг ни луы вал. Со ужез но одӥг нунал яке кык нунал куспын быдэстыса уд вуы, уго асьмеос та ужын трос сьӧлыкамын. 14 Асьмелэн кивалтӥсьёсмы быдэс мерлыклэн-обществолэн интыяз мед султозы, вань городъёсысьтымы мурт калык выжыысь кышно басьтэмъёс тупатэм дыре татчы мед лыктозы, соосын ӵош вань городъёсысь тӧроос, отысь судьяос мед лыктозы, – та уж понна Инмармылэн ӝуась вожпотонэз асьме дорысь кошкыса вуытозь, татчы мед лыктозы».


  15 Соку Асаиллэн Ионафан пиез, Фиквалэн Яхзеия пиез та ужен кивалтыны кутскизы, Мешуллам но левит Шавфай соослэн юрттӥськисьёссы луизы. 16 Тазьы каризы пленысь берытскемъёс. Та ужез быдэстыны Ездра священникез пуктӥзы, котькуд ёзысь улыослэн-выжыослэн йыръёссы, ваньзы соос нимын-нимын верамын. Та ужез эскерон понна дасэтӥ толэзьлэн нырысетӥ нуналаз соос кенешон ортчытӥзы. 17 Нырысетӥ толэзьлэн нырысетӥ нуналозяз ваньзэс эскеризы, кинъёс мурт калык выжыысь кышно басьтӥзы.


  18 Священникъёслэн пиоссы пӧлысь но мурт калык выжыысь кышно басьтэмъёс сюризы, – Иоседеклэн Иисус пиезлэн пиосыз, агай-вынъёсыз пӧлысь: Маасея, Елиезер, Иарив но Гедалия; 19 соос оскытыса кизэс сётӥзы, шуизы: кышнооссэс кошкыны косозы, нош янгыш ужзы понна курбонлы ыж сётозы; 20 Иммерлэн пиосыз пӧлысь: Хананий но Зевадия; 21 Харимлэн пиосыз пӧлысь: Маасея, Елия, Шемаия, Иехиил но Уззия; 22 Пашхурлэн пиосыз пӧлысь: Елиоенай, Маасея, Исмаил, Нафанаил, Иозавад но Эласа; 23 левитъёс пӧлысь: Иозавад, Шимей но Келаия, со ик Клита, Пафахия, Иуда но Елиезер; 24 кырӟась-чирдӥсьёс пӧлысь: Елияшив; капка возьмасьёс пӧлысь: Шаллум, Телем но Урий; 25 нош Израильысь огшоры калык пӧлысь, Парошлэн пиосыз пӧлысь: Рамаия, Иззӥя, Малхия, Миямин, Елеазар, Малхия но Венаия; 26 Еламлэн пиосыз пӧлысь: Матфания, Захария, Иехиил, Авдий, Иремов но Елия; 27 Заффулэн пиосыз пӧлысь: Елиоенай, Елияшив, Матфания, Иремоф, Завад но Азиса; 28 Бевайлэн пиосыз пӧлысь: Иоханан, Ханания, Забвай но Афлай; 29 Ванийлэн пиосыз пӧлысь: Мешуллам, Маллух, Адая, Иашув, Шеал, Иерамоф; 30 Пахаф-Моавлэн пиосыз пӧлысь: Адна, Хелал, Венаия, Маасея, Матфания, Веселеил, Биннуй но Манассия; 31 Харимлэн пиосыз пӧлысь: Елиезер, Ишшия, Малхия, Шемаия, Симеон, 32 Вениамин, Маллух, Шемария; 33 Хашумлэн пиосыз пӧлысь: Мафнай, Мафафа, Завад, Елифелет, Иеремай, Манассия но Шимей; 34 Ванийлэн пиосыз пӧлысь: Маадай, Амрам но Уел, 35 Бенаия, Бидья, Келуги, 36 Ванея, Меремоф, Елиашив, 37 Матфания, Мафнай, Иаасай, 38 Ваний, Биннуй, Шимей, 39 Шелемия, Нафан, Адаия, 40 Махнадбай, Шашай, Шарай, 41 Азариел, Шелемиягу, Шемария, 42 Шаллум, Амария но Иосиф; 43 Неволэн пиосыз пӧлысь: Иеиел, Матфифия, Завад, Зевина, Иаддай; Иоель но Бенаия. 44 Ваньзы таос мурт калык выжыосысь асьсэлы кышно басьтӥзы, куд-огез нылкышноос таослы нуны вайыса но вуизы.

  

  

  

  НЕЕМИЯЛЭН КНИГАЕЗ


  1-тӥ ЛЮКЕТ


  1 Ахалиялэн Неемия пиезлэн кылъёсыз. Кислев толэзе, кызетӥ арын, мон Сузы шоркарын вал. 2 Агай-вынъёсы пӧлысь одӥгез, Ханани нимоез, Иудеяысь лыктӥз, соин ӵош кӧня ке мурт вал. Соослэсь мон улэп кылем иудейёс сярысь юай, кинъёсты пленэ ӧз нуэ, озьы ик Иерусалим сярысь но юай. 3 Соос мыным шуизы: «Пленэ нуытэк кылемъёс ас шаеразы ик уло, туж ёрмыса-ӝикаса уло, соосты ултӥяло; Иерусалимлэн борддорез куашкатэмын, солэн капкаосыз тылын сутэмын».


  4 Та кылъёсты кылэм берам мон пукси но бӧрдыны кутски, кӧня ке нунал ӝожомыса ветлӥ, визяй, Инмысь Инмар азьын вӧсяськи но 5 шуи: «Инъёслэн Инмарзы Кузё-Инмар, быдӟым но кышкыт Инмар, сӥзён-косонэз утись, Тонэ яратӥсьёслы, Тынэсьтыд курон-косонъёстэ быдэсъяса улӥсьёслы гажан-жаляндэ возьматӥсь! 6 Пельёсыд сакесь мед луозы, синъёсыд усьтэмын, Ас ляльчиедлэсь вӧсяськемзэ кылон понна табере мон уй но нунал Израильлэн пиосыз, Тынад ляльчиосыд пумысен вӧсяськисько, израиль пиослэн сьӧлыкъёссы понна ӧпкелисько, Тон азьын ми сьӧлыкамы, сьӧлыкамы – мон но, атаелэн выжы-кумыез но. 7 Тон азьын ми йыруж лэсьтӥсьёс луимы, курон-косонъёстэ ӧм уте, пуктон-косонъёстэ, законъёстэ но, кудъёссэ Тон Ас ляльчиедлы, Моисейлы, сӥзид. 8 Ас ляльчиедлы, Моисейлы, сӥзьыса, тазьы верам кылдэ тодад вай: ”Тӥ йыруж лэсьтӥсьёс луиды ке, Мон тӥледыз мурт калыкъёс пӧлы пазьго. 9 Нош Мон пала берытскиды ке, Мынэсьтым курон-косонъёсме утиды ке, быдэсъяды ке, инлэн пумаз ке но тӥ уллямын луиды, отысь Мон тӥледыз люкало но Аслам быръем интыям ваё отчы Аслэсьтым нимме юнматон понна”. 10 Соос уго Тынад ляльчиосыд, Тынад калыкед, Аслад туж бадӟым кужыменыд, Аслад кужмо киыныд Тон соосты мозмытӥд. 11 Кузё-Инмаре, Тонэ тэльмырыса курисько: Ас ляльчиедлэсь вӧсяськемзэ кылыны пельыд сак мед луоз, Ас ляльчиосыдлэсь вӧсяськемзэс кыл, соос Тынад нимыдлэсь кышкаса-куалекъяса улыны ярато. Али нош Ас ляльчиедлы ӟеч мылкыддэ возьматы, та адямилэн (эксэйлэн) гажан-жалян пӧлаз пырты».


  Мон эксэй дорын вина омыръясь вал.

  

  
  

  НЕЕМИЯЛЭН КНИГАЕЗ


  2-тӥ ЛЮКЕТ


  1 Нисан толэзе, Артаксеркс кызетӥ арзэ эксэйын пукыку, со азьын вина сылӥз. Мон винаез кутӥ но эксэйлы сётӥ, со азьын ӝожлыко ӧй адӟиськы кадь мыным потӥз. 2 Нош эксэй мыным шуиз: «Малы тынад ымнырыд ӝож тусъем: тон уд висиськы, висёнэд ӧвӧл, нош сюлмад куректон улэ-а?» Мон туж юн кышкатски. 3 Соку мон эксэйлы шуи: «Пумтэм вапумъёс мед улоз эксэй! Кызьы мынам ымныры ӝож уз улы, куке атайёсылэн городзы, соослэн шайгуосын городзы куштӥськемын, солэн капкаосыз тылын сутэмын!»


  4 Эксэй мыным шуиз: «Мар тыныд кулэ?» Мон Инмысь Инмарлы вӧсяськи. 5 Мон эксэйлы шуи: «Эксэйлы ярамон ке, ляльчиед тынад мылкыдыдлы тупа ке, монэ Иудеяе ысты, атайёсылэн шайгуосынызы городэ, сое мон тупатыны мед быгатом». 6 Эксэй но солэн вӧзаз пукись эксэй кышно мыным шуиз: «Кӧня дыр кыстӥськоз сюресэд, ку тон берен вуод?» Кӧня дыр кулэ луонэз верай но, эксэй ӟеч эриксэ вераз монэ лэзён пумысен. 7 Эксэйлы мон шуи: «Эксэйлэн ӟеч эрикез вань ке, мыным шурсьӧр улосвылъёсын кивалтӥсьёслы гожтэт мед сётысал, – Иудеяе вуытозям пырпотыны мед лэзьысалзы, 8 эксэй нюлэсэз возьмась Асафлы но гожтэт мед гожтысал, – Инмар корка бордысь капкаосты, кар борддорез лэсьтыны, аслым улыны корка пуктыны но коръёс мед сётысал». Мар кури, эксэй мыным сётӥз, уго Инмарлэн ӟеч лэсьтӥсь киыз мон вылын вал. 9 Шурсьӧр улосвылъёсын кивалтӥсьёс доры лыктыса, эксэйлэсь гожтэтъёссэ сётӥ. Нош эксэй монэн ӵош ожен кивалтӥсьёссэ вал вылын ветлӥсь ожгарчиосынызы ӵош ыстӥз.


  10 Та сярысь Санаваллат, хорон пи, но Товия, аммон ляльчи, кылӥзы но, кӧтсы урод луиз, израиль пиос понна сюлмаськись адями лыктэм шуыса.


  11 Иерусалиме вуэм но отын куинь нунал улэм берам, 12 – нокинлы номыр вератэк, Инмар мар мынам сюлмам понӥз Иерусалим пумысен, – уйин султыса, мон бордын ветлӥсь кӧня ке муртъёсты сьӧрам кутӥ; мон дорын нокыӵе но пудо-живот ӧй вал, кин вылын мон лыктӥ, сое вератэк. 13 Уйин, Нёжал капка пыр Дракон ошмес азьтӥ мыныса, Кыед капка доры вуи но Иерусалимлэсь куашкатэм борддоръёссэ учки, солэсь тылын сутэм капкаоссэ но. 14 Ошмес капка доры, эксэй ӵыпет доры мон вуи, но отын интыез ӧй вал пуконо ишакелы отӥ ортчыны. 15 Соку мон уйин нёжал кузя берен туби но борддорез учкыса-чакласа ветлӥ, нош ик Нёжал капка пыр потыса, дорам бертӥ.


  16 Кузёйыръёс ӧз тодэ, кытчы мон ветлӥ, мар мон карисько: иудейёслы но, священникъёслы но, нимо-дано адямиослы но, кузёйыръёслы но, мукетъёсызлы но ужез быдэсъясьёслы та дырозь мон номыр но ӧй усьтылы. 17 Соослы мон шуи: «Тӥ адӟиськоды ук кыӵе шуге-леке асьмеос сюремын; Иерусалим тырттэм кельтэмын, солэн капкаосыз но тылын сутэмын; мыном но Иерусалимлэсь борддорзэ лэсьтом, азьланяз таӵе мыскыл карыса воземын ум ни луэ». 18 Соослы мон верай Инмарлэн киызлэсь мыным ӟеч лэсьтэмзэ, озьы ик эксэйлэсь мыным верам кылъёссэ. Соку соос шуизы: «Лэсьтӥськыны кутском», – ӟеч уж лэсьтыны киоссэс юнматӥзы.


  19 Санаваллат, хорон пи, аммон ляльчи Товия, Аравияысь Гешем та сярысь кылӥзы но милемыз серем каризы, синазькыль мылкыдын шуизы: «Кыӵе уж лэсьтыны тӥ ӧдъяськоды? Эксэйлы пумит бугырскон ӝутыны уд малпаське-а?» 20 Мон соослы ответ сётыса шуи: «Инмысь Инмар милемлы юрттоз но, ми, Солэн ляльчиосыз, лэсьтӥськыны кутскомы, нош тӥляд Иерусалимын люкетты, праводы ӧвӧл, тӥледыз буре ваён но уз луы».

  

  
  

  НЕЕМИЯЛЭН КНИГАЕЗ


  3-тӥ ЛЮКЕТ


  1 Елияшив, быдӟым священник, но солэн агай-вынъёсыз священникъёс султӥзы но Ыж капкаез пуктӥзы: сое вӧсязы, ӧсъёссэ пуктӥзы, собере Меа каланча дорысен Хананел каланча дорозь борддорез вӧсязы. 2 Со вӧзын Иерихонын улӥсьёс лэсьтӥськизы, нош соос вӧзын Имрийлэн Закхур пиез лэсьтӥськиз. 3 Чорыг капкаез Сенаяын вордскемъёс лэсьтӥзы: соос сое липизы, ӧсъёс, замокъёс, тунгонъёс пуктӥзы. 4 Соос вӧзын Гаккоцлэн Урия пиезлэн Меремоф пиез борддорез тупатъяз; соос вӧзын Мешизабеллэн Берехия пиезлэн Мешуллам пиез тупатъяз; соос вӧзын Бааналэн Садок пиез тупатъяз; 5 соос вӧзын Фекояын улӥсьёс тупатъязы; шонерзэ вераса, нимо-дано адямиоссы Кузё-Инмарзы понна ужаны чыртызэс ӧз мыкыртэ.


  6 Вужзэ капкаез тупатъязы Пасеахлэн Иоиада пиез но Бесодиялэн Мешуллам пиез: соос липизы, ӧсъёс, замокъёс, тунгонъёс пуктӥзы. 7 Соос вӧзын Гаваон пи Мелатия но Меронофысь Иадон, шурсьӧр улосвылэн кивалтӥсьлы тэрытскись Гаваонын, Мицфаын улӥсьёсын ӵош тупатъязы. 8 Соос вӧзын Уззиил, Харгаиялэн пиез, азвесь арбериос лэсьтӥсь тупатъяз, нош со вӧзын Гараккахимлэн Ханания пиез тупатъяз. Паськыт борддор дорозь Иерусалимез тупатъязы. 9 Соос вӧзын Рефаия, Хурлэн пиез, Иерусалимлэн ӝыны ёросэныз кивалтӥсь, тупатъяз. 10 Соос вӧзын, ас коркаезлы ваче пумитын, Харумафлэн Иедаия пиез тупатъяз, нош со вӧзын Хашавниялэн Хаттуш пиез тупатъяз.


  11 Борддорлэсь кыкетӥ люкетсэ Харимлэн Малхия пиез но Пахаф-Моавлэн Хашшув пиез тупатъяз; соос ик Гур нимо каланчаез тупатъязы. 12 Соос вӧзын Галлохешлэн Шаллум пиез, Иерусалимлэн ӝыны ёросэныз кивалтӥсь, тупатъяз, соин ӵош нылъёсыз но. 13 Нёжал нимо капкаез Ханун, озьы ик Заноахын улӥсьёс тупатъязы: ӧсъёс, замокъёс, тунгонъёс пуктӥзы; соос ик Кыед капка дорозь сюрс гырпум кузьда борддорез тупатъязы.


  14 Нош Кыед капкаез Рехавлэн Малхия пиез, Беф-Карем ёрослэн кивалтӥсез, тупатъяз, со сое пуктӥз, ӧсъёс, замокъёс, тунгонъёс пуктылӥз. 15 Ошмес капкаез Колхозейлэн Шаллум пиез, Мицфа ёрослэн кивалтӥсез, тупатъяз: со сое пуктӥз, липиз, ӧсъёс, замокъёс, тунгонъёс пуктӥз, – со ик эксэй садлы ваче пумит интыяськем Селах ӵыпет вӧзысь борддорез, Давидлэн городысьтыз васькись тубатъёс дорозь тупатъяз. 16 Со бӧрсьын ужаз Азбуклэн Неемия пиез, Беф-Цурлэн ӝыны ёросэныз кивалтӥсь, со Давидлэн шайгуэз дорозь, гудыса лэсьтэм ӵыпет дорозь, кышкасьтэмъёслэн корказы дорозь тупатъяз.


  17 Со бӧрсьын левитъёс тупатъязы: Ванийлэн Рехум пиез; со вӧзын аслаз ёросэз понна Хашавия, Кеильлэн ӝыны ёросэныз кивалтӥсь, тупатъяз. 18 Соос бӧрсьын тупатъязы соослэн агай-вынъёссы: Хенададлэн Баввай пиез, Кеильлэн ӝыны ёросэныз кивалтӥсь. 19 Нош со вӧзын тупатъяз Мицфаен кивалтӥсь – Иисуслэн Езер пиез – кыкетӥяз удысын, кудӥз интыяськемын вал сэрегысь ожмаськон тӥрлык возён интылы ваче беринэ. 20 Со бӧрсьын сюлмаськыса тупатъяз Забвайлэн Варух пиез, вуонояз удысын, сэрегысеныз кутскыса Елияшив быдӟым священниклэн коркаезлэн ӧс дорозяз. 21 Со бӧрсьын тупатъяз Гаккоцлэн Урия пиезлэн Меремоф пиез, вуонояз удысын, Елияшивлэн коркаезлэн ӧс дорысеныз кутскыса Елияшивлэн коркаезлэн пумозяз. 22 Со бӧрсьын тупатъязы котыр ёросъёсысь священникъёс.


  23 Со бӧрсьын тупатъязы Вениамин но Хашшув, ас корказылы ваче беринын; соос бӧрсьын тупатъяз Ананиялэн Маасея пиезлэн Азария пиез, аслаз корка вӧзаз. 24 Азариялэн корка дорысеныз сэрегозь, кожытсконозь, вуонояз удысын тупатъяз Хенададлэн Биннуй пиез. 25 Со бӧрсьын Узайлэн Фалал пиез ужаз, пытсэт юртлэн азбарез вӧзысь, эксэйлэн вылысь коркаез бордысь каланча дорысен кутскыса сэреглы ваче беринозь тупатъяз. Со бӧрсьын Парошлэн Федаия пиез тупатъяз. 26 Офелын улӥсь нефинейёс Ву капкалэн ваче бериназ, шундыӝужан палаз, адӟиськыса улӥсь каланча дорозь тупатӥзы.


  27 Соос бӧрсьын ваче пумит адӟиськыса улӥсь бадӟым каланча дорысен Офел борддор дорозь, вуонояз участокын, Фекояын улӥсьёс тупатъязы. 28 Вал капка бордысен кутскыса тупатъян ужез священникъёс нуизы, котькудӥз аслаз коркаезлы ваче беринын ужаз. 29 Коркаезлы ваче беринын тупатъяз Иммерлэн Садок пиез, нош со бӧрсьын Шеханиялэн Шемаия пиез, Шундыӝужанпал капкаын возьмаськись, тупатъяз. 30 Со бӧрсьын тупатъяз Шелемиялэн Ханания пиез но Цалафлэн куатетӥез пиез, Ханун, вуонояз участокын ужаз. Со бӧрсьын Берехиялэн Мешуллам пиез – комнатаезлы ваче беринын тупатъяз. 31 Со бӧрсьын Гацорфийлэн Малхия пиез – Гаммифкад капкалэн ваче беринысеныз нефинейёслэн но вузкарисьёслэн корказы дорозь, сэрегысь корка дорозь тупатъяз. 32 Сэрегысь коркаен Ыж капка вискын тупатъян ужен выризы азвесь тӥрлык лэсьтӥсьёс но вузкарисьёс.

  

  
  

  НЕЕМИЯЛЭН КНИГАЕЗ


  4-тӥ ЛЮКЕТ


  1 Ми борддор лэсьтӥськом шуыса, Санаваллат кылӥз но вожзэ поттӥз, туж йыркуръяськиз, иудейёсты сантэмаса возиз; 2 Агай-вынъёсыз азьын, Самарияысь ожгарчиос азьын шуиз: «Та пӧрмостэм иудейёс мар лэсьто? Та ужен вырыны лэзьыны яра шат? Соос курбонъёс сётылозы-а, оло? Оло нош куке но соку соос ужзэс йылпумъялозы? Сюй пӧлысь люкъёсысь изъёсты, эшшо ке тыл пӧлын ӝуамъёсты соос улӟытозы-а, оло?» 3 Нош аммон пи Товия, со вӧзын улэм мурт, шуиз: «Мед ойдо лэсьтӥськозы; ӟичы ортчоз но из борддорзэс куашкатоз».


  4 Инмармы, кыл милемыз, кыӵе синазькыль карон улын ми улӥськомы, соослэсь урод каронзэс асьсэлэн йыр вылазы берыкты, пленын улон музъемын синазькыль карыса соосты мед возёзы, 5 законлы пумит улэмъёссэс эн шобырты, Тынад азяд сьӧлыксы но медаз ӵушиськы, уго соос лэсьтӥськись-пуктӥськисьёсты ӝоже уськытӥзы! 6 Озьы ке но борддорез ми лэсьтӥмы, ӝыныозяз борддор ӝутэмын вал. Ужаны калыклэн мылкыдыз тырмиз.


  7 Санаваллат но, Товия но, Аравияысь калык но, аммон, азот калыкъёс Иерусалимлэсь борддоръёссэ лэсьтӥсько, сӧриськем интыоссэ тупатъясько шуыса кылӥзы но туж йыркуръяськизы. 8 Ваньзы огазе люкаськыса вераськизы Иерусалим вылэ ӵош ожен мыныны но сое куашкатыны. 9 Ми асьмелэн Инмармылы вӧсяськимы, соослэсь утиськон понна соослы пумит уйлы но, нуналлы но возьмаськисьёсмес пуктылӥмы. 10 Нош иудейёс шуизы: «Секыт арбери нуллӥсьёслэн кужымзы лябӟиз, нош жуг-жаг трос люкаськиз; борддор ӝутыны кужыммы уз тырмы ни». 11 Нош тушмонъёсмы шуылӥзы: «Уз но тодэ, уз но адӟе, кызьы ми соослэн шоразы пыромы но соосты виыломы, ужзэс дугдытомы». 12 Соос вӧзын улӥсь иудейёс лыктылыса дас пол но веразы, пӧртэм интыосысен соос ми вылэ урдскылозы шуыса. 13 Соку мон город дуре, борддор сьӧры, улыг интыосы, кӧс интыосы выжыен-выжыен калыкез мечъёсын, шибодыосын, пукыӵъёсын султытъяй. 14 Мон учки-чаклай, султӥ но нимо-даноесь муртъёслы, кивалтӥсьёслы, мукет калыклы но шуи: «Эн кышкалэ соослэсь; быдӟым но кышкыт Кузё-Инмарез тодады вае, ас агай-вынъёсты понна нюръяське, нылъёсты, пиосты, кышноосты, юртъеръёсты понна нюръяське».


  15 Тушмонъёсмы соослэсь малпанзэс ми тодӥськомы ни шуыса кылэмзы бере Инмар соослэсь лушкем малпанзэс куашкатӥз; соку ми ваньмы борддор доры, асьмелэн ужан удысъёсамы берытскимы. 16 Со нуналысен кутскыса, мон дорын егитъёс пӧлысь ӝыныез ужаз, нош ӝыныез, шибодыос, щитъёс, пукыӵъёс кутыса, корт дӥсь дӥсяса улӥз; кузёйыръёс быдэс иудей калыклэн сьӧраз улӥзы. 17 Борддор лэсьтӥсьёс но тырем секыт арбериосты нуллӥсьёс одӥгеныз киынызы ужазы, нош мукетаз шибоды кутыса возизы. 18 Котькудӥз лэсьтӥськись-пуктӥськись кусказ меч ошыса ветлӥз, озьы соос лэсьтӥськизы. Мон вӧзын гумыен пеллясь сылӥз. 19 Нимо-даноослы, кузёйыръёслы, мукет калыклы мон шуи: «Уж туж трос, туж бадӟым, асьмеос борддор кузя пазьгиськемын, ог-огмылэсь висъяськемын; 20 соин ик, кудпалась гумы куара кылӥды ке, ми доры со интые люкаське: Инмармы асьме понна нюръяськоз». 21 Тазьы ми ужамы; ӝыныез калык куазь ӟардонысен кутскыса кизилиос потытозь кияз шибоды кутыса улӥз. 22 Со сяна, со виын ик калыклы мон шуи: ваньзы ляльчиосынызы огазьын Иерусалимын мед кӧлалозы, – уйёсы соос ми дорын возьмаськыса улозы, нош нуназе ужалозы. 23 Мон но, агай-вынъёсы но, ляльчиосы но, монэ келяса ветлӥсь возьмаськисьёсы но вылысьтымы дӥськутмес ӧм куштэлэ, котькудӥзлэн ки улаз меч но ву вал.

  

  
  

  НЕЕМИЯЛЭН КНИГАЕЗ


  5-тӥ ЛЮКЕТ


  1 Калык пушкын, кышнооссы пӧлын, иудей агай-вынъёссылы пумит бадӟым ӝожъяськон кутскиз. 2 Тазьы шуисьёс но вал: «Ми, милям пиосмы, нылъёсмы трос кузя, милям нянь шедьтэммы, кӧтмес тыреммы, улэммы потэ». 3 Тазьы шуисьёс но вал: «Бусыосмес, виноград бакчаосмес, коркаосмес, сютэм улонлэсь утиськон вылысь, нянь басьтон понна пунэмлы сётӥськомы». 4 Тазьы шуисьёс но вал: «Эксэйлы выт тырон понна ми пунэмен азвесь басьтӥськомы, со понна бусыосмес, виноград бакчаосмес пунэмен сётӥськомы. 5 Милям мугоръёсмы агай-вынъёсмылэн мугоръёссы кадесь ик, милям пиосмы соослэн пиоссы кадесь ик, нош тани ми пиосмес, нылъёсмес ляльчие сётоно луиськомы, нылъёсмы пӧлысь куд-огез ляльчи луэмын ини. Киуламы соосты басьтыны номырмы но ӧвӧл; бусыосмы но, виноград бакчаосмы но мурт киулэ сётэмын ни».


  6 Соослэсь таӵе ӝожъяськонзэс, таӵе кылъёссэс кылэм берам мынам туж юн воже потӥз. 7 Сюлмы бугырскиз но мон нимо-даноослы, кузёйыръёслы чурыт кылме верай: «Агай-вынъёстэс тӥ мултэс тырытӥськоды». Таослы пумит мон бадӟым кенеш люкай но 8 соослы шуи: «Кӧня кужыммы вал, соин ми агай-вынъёсмес, иудейёсты, мурт калыкъёс кие вузамъёсты, дун тырыса берыктылӥмы, нош тӥ асьтэ агай-вынъёстэс вузаськоды, соос асьме кие вузасько-а?» Соос чус улӥзы, ответ сётыны кыл ӧз шедьтэ. 9 Соку мон шуи: «Умойтэм тӥ лэсьтӥськоды. Тушмонъёсмы, мурт калыкъёс, асьме сярысь урод кылъёс медаз вералэ шуыса, Инмармылэсь кышканэн тӥ улыны кулэ ӧвӧл-а? 10 Мон но, агай-вынъёсы но, мон бордын ужась-тыршисьёс но соослы пунэмен азвесь но, нянь но сётӥмы: соослэсь тыронзэс ум ни басьтэ. 11 Али ик соослэсь бусыоссэс, виноград, вӧйпу садъёссэс, коркаоссэс асьсэлы берыктэ, азвесь понна, нянь, вина, вӧй понна басьтэм ваньбурез, кудъёссэ тӥ тырыны тупатӥды, берыктэ».


  12 Соос шуизы: «Берыктомы, соослэсь ум ни куре; лэсьтомы озьы, кызьы тон шуиськод». Мон священникъёсты ӧти, соосты кыл сётытӥ, тазьы лэсьтозы шуыса. 13 Дӥськутме курткыса, мон шуи: «Сётэм кылзэ быдэстӥсьтэм муртэ Инмар тазьы ик мед курткоз, коркасьтыз но, юртъерысьтыз но, тазьы солэн ваньмыз курткемын мед луоз, буш мед кылёз!» Кенеше люкаськем вань калык шуиз: «Аминь». Инмарез данъязы; аслэсьтыз верам кылзэ калык быдэстӥз.


  14 Эшшо: Иудей музъеме улосвылэн кивалтӥсе монэ пуктэм дырысен, Артаксеркс эксэйын кызетӥ арысен куамын кыкетӥ арзэ пукыку, дас кык ар ӵоже мон но, агай-вынъёсы но улосвылэн кивалтӥсь луонлэсь няньзэ ӧм сие. 15 Нош мынэсьтым азьвыл улосвылэн кивалтӥсьёс калыкез ӝикатыса возизы, соослэсь ньыльдон азвесь сӥкльзэс гинэ ӧз октылэ, няньзэс, виназэс но октылӥзы; соослэн медооссы гинэ но калыкен кузёяськыса улӥзы. Нош мон, Инмарлэсь кышкаменым, озьы ӧй лэсьты. 16 Со виын ик борддор ӝутон ужез нуыны юрттӥськи; бусыос но ми ӧм басьтэ, мынам вань медоосы отчы ужаны люкаськылӥзы. 17 Мынам ӝӧк сьӧрам сю витьтон муртэн иудейёс, кузёйыръёс, та ёросын улӥсь калыкъёсты лыдъятэк, люкасько вал. 18 Тани одӥг нуналлы мар дасямын луэ вал: одӥг ош, куать таза ыжъёс, тылобурдоос мон дорын дасясько вал; дас нуналлы быдэ трос пӧртэм пумо вина бырылӥз. Озьы ке но улосвылэн кивалтӥсьлэсь няньзэ курыса ӧй улы, уго секыт ужано-тыршоно луылӥз та калык.


  19 Инмаре, буре вай, ӟечлы мыным мед луоз та калыклы мар мон лэсьтӥ.

  

  
  

  НЕЕМИЯЛЭН КНИГАЕЗ


  6-тӥ ЛЮКЕТ


  1 Милям тушмонъёсмы Санаваллат, Товия но Аравияысь Гешем, мукетъёсыз но кылӥллям: мон борддорме лэсьтыса быдэстӥ, отчы сӧриськем интыосыз ӧз ни кыле – со дырозь капкаосы ӧсъёс ӧй на пуктылы на вал, – 2 соку Санаваллатэн Гешем мыным вераны ыстӥзы: «Лыкты, Оно нёжалысь одӥгаз гуртын пумиськомы». Соос мыным урод уж лэсьтыны малпазы. 3 Нош мон соос доры иворчиосты тазьы вераны ыстӥ: «Бадӟым уж лэсьтонэн вырисько, дыры ӧвӧл, пумиськыны уг быгаты; ужме куштыса, тӥ доры лыктысал ке, уж дугдысал».


  4 Таӵе ӧтёнэн ньыль пол мон доры вуылӥзы, нош мон соослы сыӵе ик ответ сётылӥ. 5 Соку мон доры Санаваллат витетӥ ползэ медозэ ыстӥз, солэн кияз усьтэм гожтэт вал. 6 Отын тазьы гожтэмын вал: «Калыкъёс пӧлын вераськон ветлэ, Гешем но шуэ, тон но, иудейёс но асьтэ понна кариськыны турттӥськоды, пе, со понна тон борддор лэсьтӥськод, пе, соослы тынад эксэй луэмед потэ, пе, – озьы верасько; 7 пророкъёсты но тон пуктӥд, соос тон сярысь Иерусалимын тазьы мед вераськозы шуыса: ”Иудеялэн эксэез!” Таӵе вераськонъёс эксэй доры вуозы. Соин ик лыкты, кенешомы». 8 Нош мон солы тазьы вераны ыстӥ: «Мар сярысь тон вераськод, номыр но сыӵе-таӵеез ӧй вал; тае тон ас визьмыныд малпад». 9 Уго соос ялан милемыз кышкатъязы, тазьы малпаса: «Та ужез быдэстыны кизы уз ни ӝутӥськы, со уж уз ни быдэсмы»; нош мон ке аслэсьтым киосме эшшо но юнэсьгес кари.


  10 Мегетавеллэн Делаия пиезлэн Шемаия пиезлэн корказ мон лыктӥ, нош со ворсаськиз но шуиз: «Ойдо Инмарлэн корказ мыном, храмлэн пушказ пыром но бӧрсямы храмлэсь ӧсъёссэ ворсаломы, уго тонэ виыны лыктозы, тонэ виыны уйин лыктозы». 11 Нош мон шуи: «Мон кадь адями пегӟыны быгатоз-а? Мон кадь адями улэп кылён понна храме пырыны быгатоз-а? Уг мыны». 12 Мон тодӥсько вал, сое Инмар ӧз ысты шуыса, Товияен Санаваллат сое, дун тырыса, асьсэ пала каризы, мыным азьпалзэ тодытыса мед вералоз шуыса. 13 Соин со, дун тырыса, асьсэ пала каремын вал: мон мед куалектом но озьы мед лэсьтом, мед сьӧлыкалом, мон сярысь урод малпан мед кылдоз, со понна монэ пыкылыса, улляса мед возёзы. 14 Эй, Инмаре, Товияен Санаваллатэз соослэн лэсьтэм ужзыя, нош озьы ик Ноадия пророк кышномуртэз, монэ куалектытыны малпась мукет пророкъёсты но тодад вай!


  15 Борддор ӝутон Елул толэзьлэн кызь витетӥ нуналаз, витьтон кык нунал куспын йылпумъямын вал. 16 Та сярысь вань тушмонъёсмы кылэмзы бере, тае ми котырын улӥсь вань калыкъёслэн адӟемзы бере асьсэ син азьын улэ усизы но тодӥзы, та ужез Инмармы лэсьтӥз шуыса.


  17 Та сяна, со нуналъёсы нимо-дано иудейёс трос гожтэтъёс гожъяллязы но Товиялы ысъяллязы, нош Товиялэн гожтэтъёсыз соос доры вуылӥзы. 18 Уго Иудеяын тросэз, кыл сётыса, соин кусып возьылӥзы, малы ке шуоно со Арахлэн Шехания пиезлэн эмеспиез вал, нош солэн Иоханан пиез Верехиялэсь Мешуллам пиезлэсь нылзэ аслыз кышно басьтӥз. 19 Мон азьын солэн ӟеч сямо луэмез сярысь но соос вераськылӥзы, мынэсьтым верам кылъёсме со доры вуттылӥзы. Монэ кышкатон понна Товия гожтэтъёс ыстылӥз.

  

  
  

  НЕЕМИЯЛЭН КНИГАЕЗ


  7-тӥ ЛЮКЕТ


  1 Борддорез лэсьтыса вуттэм бере мон ӧсъёс пуктӥ, асьсэ интые пуктэмын вал капка возьмасьёс, кырӟасьёс, левитъёс. 2 Соку мон Ханани братэлы но Иерусалимысь изкарен кивалтӥсь Хананийлы косон сётӥ, уго со трос калык пӧлысь одӥгез тужгес но оскиськымонэз, Инмарлэсь кышканэн улӥсь адями вал, 3 мон соослы шуи: «Шунды шунтытозь, Иерусалимлэсь капкаоссэ медаз усьтэлэ, возьмаськисьёс сылыку, мед ворсалозы, капкаоссэ мед тунгоналозы». Соку мон Иерусалимын улӥсьёсты возьмаськыны пуктӥ, котькудзэ ас интыяз, котькудзэ ас коркаезлэн ваче бериназ пуктӥ. 4 Нош город паськыт но туж бадӟым, калыкез ке нош ӧжыт гинэ вал, коркаос но пуктыса вуттэмын ӧй вал.


  5 Инмаре мынам сюлэмам малпан сётӥз: нимо-дано муртъёсты, кивалтӥсьёсты, калыкез люкано но лыдъян-ӵотан ортчытоно. Нырысь ик вуэмъёслэсь ӵыжы-выжыоссэс гожъян бумагаез шедьтӥ, отын гожтэмын вал:


  6 Тани Вавилонысь Навуходоносор эксэйлэн пленэ нуэмъёсыз пӧлысь Иерусалиме, Иудеяысь городъёсазы берытскемъёс, та кунын улӥсьёс, 7 Зоровавелен, Иисусэн, Неемияен, Азарияен, Раамияен, Нахманиен, Мардохеен, Билшанэн, Мисферефен, Бигваен, Нехумен, Ваанаен ӵош лыктэмъёс.


  Израиль калык пӧлысь адямиослэн лыдзы: 8 Парошлэн пиосыз – кык сюрс сю сизьымдон кык. 9 Сафатиялэн пиосыз – куинь сю сизьымдон кык. 10 Арахлэн пиосыз – куать сю витьтон кык. 11 Пахаф-Моавлэн пиосыз, Иисуслэн но Иоавлэн пиосыз пӧлысь – кык сюрс тямыс сю дас тямыс. 12 Еламлэн пиосыз – сюрс кык сю витьтон ньыль. 13 Заффулэн пиосыз – тямыс сю ньыльдон вить. 14 Закхайлэн пиосыз – сизьым сю куатьтон. 15 Биннуйлэн пиосыз – куать сю ньыльдон тямыс. 16 Бевайлэн пиосыз – куать сю кызь тямыс. 17 Азгадлэн пиосыз – кык сюрс куинь сю кызь кык. 18 Адоникамлэн пиосыз – куать сю куатьтон сизьым. 19 Бигвайлэн пиосыз – кык сюрс куатьтон сизьым. 20 Адинлэн пиосыз – куать сю витьтон вить. 21 Атерлэн пиосыз, Езекия выжыысьёс – укмыстон тямыс. 22 Хашумлэн пиосыз – куинь сю кызь тямыс. 23 Вецайлэн пиосыз – куинь сю кызь ньыль. 24 Харифлэн пиосыз – сю дас кык. 25 Гаваонысь потэмъёс – укмыстон вить.


  26 Вифлеемысь но Нетофаысь потэмъёс – сю тямыстон тямыс. 27 Анафофысь потэмъёс – сю кызь тямыс. 28 Беф-Азмавефысь потэмъёс – ньыльдон кык. 29 Кириаф-Иаримысь, Кефираысь но Беерофысь потэмъёс – сизьым сю ньыльдон куинь. 30 Рамаысь но Геваысь потэмъёс – куать сю кызь одӥг. 31 Михмасысь потэмъёс – сю кызь кык. 32 Вефильысь но Гайысь потэмъёс – сю кызь куинь. 33 Мукет Невоысь потэмъёс – витьтон кык.


  34 Мукетызлэн Еламлэн пиосыз – сюрс кык сю витьтон ньыль. 35 Харимлэн пиосыз – куинь сю кызь.


  36 Иерихонысь потэмъёс – куинь сю ньыльдон вить. 37 Лодысь, Хадидысь но Оноысь потэмъёс – сизьым сю кызь одӥг. 38 Сенаяысь потэмъёс куинь сюрс укмыс сю куамын.


  39 Священникъёс: Иисус выжыысь Иедаиялэн пиосыз – укмыс сю сизьымдон куинь. 40 Иммерлэн пиосыз – сюрс витьтон кык. 41 Пашхурлэн пиосыз – сюрс кык сю ньыльдон сизьым. 42 Харимлэн пиосыз – сюрс дас сизьым.


  43 Левитъёс: Кадмиил выжыысь Иисуслэн пиосыз, Годевалэн выжыысьтыз – сизьымдон ньыль.


  44 Кырӟасьёс: Асафлэн пиосыз – сю ньыльдон тямыс.


  45 Капка возьмасьёс: Шаллумлэн пиосыз, Атерлэн пиосыз, Талмонлэн пиосыз, Аккувлэн пиосыз, Хатиталэн пиосыз, Шовайлэн пиосыз – сю куамын тямыс.


  46 Нефинейёс: Цихалэн пиосыз, Хасуфалэн пиосыз, Таббаофлэн пиосыз, 47 Керослэн пиосыз, Сӥялэн пиосыз, Фадонлэн пиосыз, 48 Леваналэн пиосыз, Хагавалэн пиосыз, Салмайлэн пиосыз, 49 Хананлэн пиосыз, Гидделлэн пиосыз, Гахарлэн пиосыз, 50 Реаиялэн пиосыз, Рецинлэн пиосыз, Некодалэн пиосыз, 51 Газзамлэн пиосыз, Уззалэн пиосыз, Пасеахлэн пиосыз, 52 Весайлэн пиосыз, Меунимлэн пиосыз, Нефишсимлэн пиосыз, 53 Бакбуклэн пиосыз, Хакуфалэн пиосыз, Хархурлэн пиосыз, 54 Бацлифлэн пиосыз, Мехидалэн пиосыз, Харшалэн пиосыз, 55 Баркослэн пиосыз, Сӥсаралэн пиосыз, Фамахлэн пиосыз, 56 Нециахлэн пиосыз, Хатифалэн пиосыз.


  57 Соломонлэн ляльчиосызлэн пиоссы: Сотайлэн пиосыз, Соферефлэн пиосыз, Феридалэн пиосыз, 58 Иаалалэн пиосыз, Дарконлэн пиосыз, Гидделлэн пиосыз, 59 Сафатиялэн пиосыз, Хаттиллэн пиосыз, Похереф-Гаццевайимлэн пиосыз, Амонлэн пиосыз.


  60 Ваньмыз-ӧвӧлэз нефинейёс но Соломонлэн ляльчиосызлэн пиоссы куинь сю укмыстон кык.


  61 Тани Тел-Мелахысь, Тел-Харшаысь, Херув-Аддонысь но Иммерысь потэмъёс, кинъёс, кыӵе улы-бечеос пӧлысь, кыӵе выжыысь соос потэмын, израиль калык пӧлысь-а соос луо – вераны ӧз быгатэ. 62 Делаиялэн пиосыз, Товиялэн пиосыз, Некодалэн пиосыз – куать сю ньыльдон кык. 63 Священникъёс пӧлысь: Ховаиялэн пиосыз, Гаккоцлэн пиосыз, Верзеллийлэн пиосыз, кудӥз Галаад пилэсь Верзеллийлэсь нылзэ кышно басьтӥз, соослэн нимынызы нимаськыны кутскиз. 64 Ӵыжы-выжыосты гожъян пӧлысь ас выжызэс утчаны кутскизы но отысь номыр ӧз сюры, соин ик соос священник луонлэсь куштэмын вал. 65 Тиршафа соослы шуиз: «Уримен но туммимен священник султытозь, быдӟым святыняез эн сие».


  66 Ваньмыз-ӧвӧлэз ньыльдон кык сюрс куинь сю куатьтон мурт пыре вал татысь мерлыке-обществое. 67 Соослэн сизьым сюрс куинь сю куамын сизьым ляльчи пиоссы, ляльчи нылъёссы вал; соос вӧзын кырӟась-чирдӥсь пиос, нылъёс кык сю ньыльдон вить кузя вал. 68 Соослэн сизьым сю куамын куать валъёссы, кык сю ньыльдон вить мулъёссы, 69 ньыль сю куамын вить верблюдъёссы, куать сюрс сизьым сю кызь ишакъёссы вал. 70 Куд-ог улы-бечеослэн йыръёссы ужез быдэстыны коньдон тырылӥзы. Тиршафа ваньбур тыронэ сюрс драхма зарни, витьтон чаша, вить сю куамын священникъёслы служить карон дӥськут понӥз. 71 Куд-ог улы-бечеослэн йыръёссы ваньбур тыронэ ужез быдэстыны кызь сюрс драхма зарни но кык сюрс сю мина азвесь понӥзы. 72 Калык кызь сюрс драхма зарни но кык сюрс мина азвесь, куатьтон сизьым священникъёслы служить карон дӥськут сётӥзы.


  73 Священникъёс, левитъёс, капка возьмасьёс, кырӟась-чирдӥсьёс, мукет адямиос, нефинейёс, вань израиль калык асьсэлэн городъёсазы улыны кутскизы.

  

  
  

  НЕЕМИЯЛЭН КНИГАЕЗ


  8-тӥ ЛЮКЕТ


  1 Сизьыметӥ толэзь вуэм бере, израиль пиос асьсэ городъёсын улон вакытэ, вань калык, одӥг мурт кадь, Ву капка азьысь падвоже люкаськиз но книга тодӥсь Ездралы шуиз: «Кузё-Инмарлэсь Израильлы сӥзем Моисей законэн книгаез вай».


  2 Ездра священник пиосмуртъёслэн, кышномуртъёслэн, ваньмызлэн валаны быгатӥсьёслэн люкаськемазы, сизьыметӥ толэзьлэн нырысетӥ нуналаз, законэн книгаез вайиз; 3 Ву капка азьысь падвожын отысь чуръёсты ӵук ӟардонысен нуназеозь пиосмуртъёс, кышномуртъёс, валаны быгатӥсь вань адямиос азьын чирдӥз; вань калык, пельзэ сак карыса, законэн книга чирдэмзэ кылзӥз. 4 Книга тодӥсь Ездра юри та учырлы пулэсь лэсьтэм ӝужыт интыын сылӥз, нош со вӧзын, бурпалаз, Маттифия но Шема, Анания, Урия, Хелкия но Маасея сылӥзы, нош паллян палаз – Федаия, Мисаил, Малхия, Хашум, Хашбаддан, Захария но Мешуллам. 5 Вань калык азьын Ездра книгаез усьтӥз, уго со вань калыклэсь вылӥын сылӥз. Со книгаез усьтэм бере вань калык султӥз. 6 Ездра быдӟым Инмарез Кузё-Инмарез данъяз. Киоссэ вылэ ӝутыса, вань калык шуиз: «Аминь, аминь!», собере соос йыбыртъязы, пыдесъяськыса ымнырынызы музъем бордозь Кузё-Инмар азьын йыбыртъязы. 7 Иисус, Ванаия, Шеревия, Иамин, Аккув, Шавтай, Годия, Маасея, Клита, Азария, Иозавад, Ханан, Фелаия но левитъёс калыклы законэз валэктӥзы, со дыре ик калык ас интыяз сылӥз. 8 Книгаез, Инмар законэз, валамон лыдӟизы, валэктон сётъязы но мар лыдӟизы, калык сое валаз.


  9 Соку Неемия, со ик Тиршафа, но книга тодӥсь Ездра, священник, левитъёс – калыкез дышетӥсьёс, вань калыклы шуизы: «Та дун-чылкыт нунал Инмардылы Кузё-Инмарлы сӥземын; эн ӝожоме, эн бӧрдэ», – уго законысь кылъёсты кылзыса вань калык бӧрдӥз. 10 Соослы шуиз: «Мынэлэ, кӧё-вӧё сиён сиелэ, ческыт юон юэлэ, кинлэн номыриз но дасямын ӧвӧл, соослы люкетъёс келялэ, уго та нунал Кузё-Инмар азьын дун-чылкыт каремын. Ӝожомыса эн улэ, уго Кузё-Инмар азьын шумпотон – тӥледлы юнматскон». 11 Левитъёс, тазьы шуыса, вань калыкез буйгатылӥзы: «Дугдэлэ, уго та нунал дун-чылкыт, ӝожомыса эн улэ». 12 Соку вань калык сиыны, юыны, марзы вал, сое мукетъёсын шори карыны мынӥз, туж шулдырен праздникез ортчытыны мынӥзы, уго соослы верам кылъёсты соос валазы.


  13 Мукетаз нуналэ вань калык пӧлысь улыослэн-выжыослэн йыръёссы, священникъёс, левитъёс, законысь кылъёсты мед валэктоз шуыса, книга тодӥсь Ездра доры люкаськылӥзы. 14 Кузё-Инмарлэсь Моисей пыр сётэм законысь таӵе чуръёсты шедьтӥзы: сизьыметӥ толэзе, праздник нуналэ, израиль пиос тылысъёсын мед улозы. 15 Соин ик соос вань городъёсазы, Иерусалимын тазьы шуыса ялӥзы, ивортӥзы: «Гурезь йылэ мынэ, сьӧрады садын будӥсь вӧйпулэсь вайзэ, кырын будӥсь вӧйпулэсь вайзэ, миртапулэсь, пальмалэсь вайёссэс, паськыт куаро писпуослэсь вайёссэс нуэ, гожтэмъя, соослэсь тылысъёс лэсьтыны мед луоз».


  16 Калык вырӟиз, вайёс вайизы, асьсэлы тылысъёс лэсьтӥзы, асьсэлэн корка липет йылъёсазы, азбаръёсазы, Инмар коркалэн азбаръёсаз, Ву капка вӧзысь падвоже, Ефрем капка дорысь падвоже. 17 Пленысь вань берытскемъёс асьсэлы тылысъёс лэсьтӥзы но тылысъёсазы улӥзы. Навин пилэн Иисуслэн улон нуналъёсысеныз кутскыса та нуналъёс дорозь израиль пиос тазьы ӧз лэсьтылэ вал. Туж бадӟым шумпотон вал. 18 Нуналлы быдэ, нырысетӥ нуналысен кутскыса берпуметӥ нуналозь, Инмар закон книгаысь гожъямез лыдӟылӥзы. Та праздник дыръя сизьым нунал ӵоже шулдыръяськизы, нош тямысэтӥ нуналэ, пуктон-косонъя, праздникез келян нунал вал.

  

  
  

  НЕЕМИЯЛЭН КНИГАЕЗ


  9-тӥ ЛЮКЕТ


  1 Та толэзьлэн кызь ньылетӥ нуналаз Израильысь вань пиос, визяса, бышкись дӥськут дӥсяса, йыр вылазы пень пызьнаса, огазе люкаськизы. 2 Соку Израильлэн кидысэз мурт калык выжыослэсь люкиськиз, султӥзы но сьӧлыкъёссы понна ӧпкелизы, атайёссылэн йыружъёссы понна но. 3 Ас интыязы сылӥзы но нуналлэн ньылетӥ люкетэз ӵоже Инмарзылэн Кузё-Инмарлэн законэныз книгаез лыдӟизы, ньылетӥ люкетсэ сьӧлыкъёссылэсь ӧпкельыса куштӥськылӥзы, Инмарзылы Кузё-Инмарлы йыбыртъяса улӥзы. 4 Левитъёслы лэсьтэм ӝужыт интые султӥзы: Иисус, Вания, Кадмиил, Шевания, Вунний, Шеревия, Вания, Хенани. Соос, бадӟым куара поттыса, Инмарзылы Кузё-Инмарлы вазиськылӥзы. 5 Левитъёс – Иисус, Кадмиил, Вания, Хашавния, Шеревия, Годия, Шевания, Петахия шуизы: «Султэлэ, вапумъёсысь вапумъёсы улӥсь Инмардэс Кузё-Инмарез данъялэ. Мед данъялозы данолэсь дано, котькыӵе данъянлэсь, ушъянлэсь вылӥ нимдэ!»


  6 [Соку Ездра шуиз:] «Кузё-Инмаре, – Тон одӥг. Тон инбамез, инъёслэсь инъёссэс кылдытӥд, соослэсь вань ожгарчиоссэс, музъемез но мар со вылын вань, зарезьёс но мар соос пушкын вань, ваньзэ соосты Тон улэп возиськод но Инмысь вань ожгарчиос Тыныд йыбыртто.


  7 Инмаре Кузё-Инмаре, Тон Ачид Аврамез бырйид но Халдеяысь Ур карысь сое поттӥд, солы Авраам ним сётӥд, 8 адӟид, солэн сюлмыз Тон азьын оскиськымон луэ шуыса, соин сӥзён-косон пыр кусып кылдытӥд солы но, солэн выжыезлы но хананейёслэсь, хеттейёслэсь, аморрейёслэсь, ферезейёслэсь, иевусейёслэсь, гергесейёслэсь музъемзэс сётон понна. Тон сётэм кылдэ быдэстӥд, уго Тон шонерлыкез яратӥсь Инмар. 9 Тон адӟид Египетын атайёсмылэсь курадӟемзэс, Горд Кам зарезь дорын тэльмырыса бӧрдэмзэс кылӥд, 10 фараон вылын, солэн вань ляльчиосыз, солэн музъемысьтыз вань калык азьын паймымон ужъёс, паймымон тодметъёс возьматъяд, уго Тон тодӥд, соос атайёсмес ултӥяса возизы, та дырозьлы Тон Аслэсьтыд нимдэ дано карид. 11 Тон соос азьын зарезез шортӥз ӵогыса вайяд но, соос зарезь шортӥ, кӧс азьтӥ, потӥзы, соос сьӧры уйиськыса мынӥсьёсты мур вуэ, зол бызись вуэ куштэм изэз кадь сэрпалтӥд. 12 Нуназе соосты Тон пилем юбо бӧрсьын нуид, уйин – тыл юбо бӧрсьын, мыноно сюрес вылзэс югдытыса нуид. 13 Тон Сӥнай гурезе васькид но инмысен соосын вераськид, соослы шонер суд лэсьтон сётӥд, шонер законъёс сётӥд, ӟечесь пуктон-косонъёс, курон-косонъёс сётӥд. 14 Аслэсьтыд святой субботадэ, курон-косонъёстэ возьматӥд, Моисей ляльчиед пыр пуктон-косонъёстэ, закондэ тодытӥд. 15 Сютэм улыкузы, инмысь няньдэ Тон сётылӥд, сюзы куасьмыса улыку, из пушкысь ву поттылӥд но соослы косон сётӥд, мыныса музъемез мед киултозы, кудзэ Тон, кидэ ӝутыса, соослы сётыны кылдэ верад.


  16 Нош соос, атайёсмы но вогъяськыса улӥзы, чыртыоссэс куасаллятэк возизы, Тынэсьтыд курон-косонъёстэ санэ ӧз понэ; 17 тэрытскемзы ӧз поты, соослы возьматэм паймымон ужъёстэ тодазы ӧз вае, чыртыоссэс чурытомытыса возизы, асьсэлэн вог сямзыя асьсэлы азьветлӥсь пуктӥзы нош ик ляльчи луон радэ берытскон понна. Но Тон, сьӧлыкъёсты куштыны яратӥсь Инмар, ӟечлыко, гажась-жалясь, кема чидась, трос жалясь Тон, соосты ӧд кушты. 18 Кисьтыса-ӵыжатыса соос асьсэлы ошпи лэсьтӥзы но ”тани тынад Египетысь поттэм инмаред” шуизы ке но, озьы соос Тонэ туж сантэмазы ке но, 19 нош Тон Аслад туж бадӟым гажан-жалянэд ванен соосты кыр дуннее огназэс ӧд кельты; нуназе соос дорысь пилем юбо ӧз кошкылы соосты сюрес кузя валтон понна, уйин тыл юбо мынон сюрессэс югдытыса улӥз. 20 Соослы Тон визьнодан понна Аслэсьтыд ӟеч Духтэ сётӥд, ымдурысьтызы маннадэ но Тон ӧд басьтылы, сюзэс юзматон понна соослы ву сётылӥд. 21 Ньыльдон ар ӵоже Тон соосты кыр дуннеын сюдыса возид; номырлы но соос ӟудыса ӧз улэ, дӥськутсы ӧз пӧсьтылы, пыдъёссы ӧз тӧрналэ. 22 Соослы тон эксэйлыкъёсты, калыкъёсты киулазы сётӥд, люкылӥд, соос Сӥгон музъемез, Есевон эксэйлэсь музъемзэ но, Васан эксэйлэсь Оглэсь музъемзэ но киултӥзы. 23 Соослэсь пиоссэс инмысь кизилиос мында карид, соослэн атайёссылы ”лыктыса ас киулады басьтоды” шуэм музъемад соосты пыртӥд. 24 Соослэн пиоссы пыризы но музъемез ас киулазы басьтӥзы. Та музъемын улӥсьёсты, хананейёсты, Тон соос киулэ сётӥд, тэрытскись карид, эксэйёссэс но, та музъемын улӥсь калыкъёсты но, мар каремзы потэ соосын, мед карозы ас тодэмзыя. 25 Юнматэм каръёсты, удалтӥсь музъемез киулазы басьтӥзы, трос ваньбурен пачылмем коркаосты, из пушкы гудӟем ву возён интыосты, виноград бакчаосты, вӧйпу садъёсты, сиыны ярамон емышо трос писпуосты киултӥзы. Тынад туж бадӟым ӟечлыкеныд соос сиизы, кӧтсэс тыризы, куайизы, майбыр улӥзы, 26 вог сямоесь луизы, Тыныд пумит кариськизы: Тынэсьтыд законъёстэ кулэтэм каризы, пророкъёстэ виылӥзы, кинъёс косо вал соосты Тон пала берытскыны, туж трос сантэман ужъёс лэсьтӥзы. 27 Соку Тон соосты тушмонъёссылэн киулазы сётӥд, соос соосты ӝикатыса возизы. Ӝикаса улон дыръязы соос Тыныд вазиськылӥзы, Инмысен Тон соосты кылзылӥд, Аслад туж бадӟым гажан-жалянэд ванен соослы утисьёс сётылӥд, соос тушмонъёссылэн киулысьтызы соосты утьылӥзы. 28 Нош буйгатскем беразы Тынад азяд нош ик лек ужъёс лэсьтылыны кутскизы, соку Тон соосты тушмонъёссылэн киулазы сётылӥд, соосын соос кузёяськыса улӥзы. Соос нош Тыныд тэльмырыса вазиськылӥзы, нош Тон Инмысен куриськемзэс кабыл басьтылӥд, Аслад бадӟым гажан-жалянэныд трос пол Тон соосты шугадӟонъёслэсь мозмытылӥд. 29 Тон соослы тодазы вайытылӥд, законэд пала мед берытскозы шуыса, нош соос вогъяськизы, Тынэсьтыд курон-косонъёстэ санэ ӧз понэ, пуктон-косонъёсыдлэсь палэнскылӥзы, – соосты быдэсъясал ке, адями соин улыны быгатысал; сюрлызэс чурытомытӥзы, чыртызэс чурыт возизы, ӧз кылзӥське. 30 Ас палад берытскемзэс возьмаса, трос аръёс ӵоже соосты вӧсь карыны ӧд дырты, пророкъёсыд пыр Аслад Духеныд соослы тодазы вайытылӥд, нош соос ӧз кылзӥськылэ. Соку Тон соосты мурт калыкъёслэн киулазы сётӥд.


  31 Но Аслад туж бадӟым гажан-жалянэд ванен пумозяз соосты ӧд быдты, кулэтэм ӧд карылы, уго Тон ӟечлыко, гажась-жалясь Инмар. 32 Али но, Инмармы, быдӟым Инмармы, кужмо но кышкыт, сӥзён-косонэз но гажан-жалянэз утись! Ассириялэн эксэйёсыз дорысен кутскыса туннэ нуналозь ми доры, эксэйёсмы доры, кивалтӥсьёсмы, священникъёсмы, пророкъёсмы, атайёсмы, вань калыкед доры вуэм курадӟонъёс Тон азьын пичиесь медаз адӟиське вал. 33 Ми доры вуэм вань шугадӟонъёс понна Тон шонерлыко, уго Тон ваньзэ шонер лэсьтӥд, нош ми – янгышоос. 34 Милям эксэйёсмы, кивалтӥсьёсмы, священникъёсмы, атайёсмы законъёстэ ӧз быдэсъялэ, соослы тодазы вайытылэм курон-косонъёстэ но, тодэ вайытонъёстэ но санэ ӧз понэ. 35 Асьсэлэн эксэйлыказы Тынад сётэм туж трос ваньбурен улыкузы, соослы люкыса сётэм паськыт, удалтӥсь музъемын улыкузы, соос Тыныд ужаса-тыршыса ӧз улэ, урод ужъёссылэсь ӧз палэнскылэ. 36 Но тани, ми али – ляльчиос; атайёсмылы сётэм музъемад, солэн емышеныз, ӟечлыкеныз кӧтмес тырыса улэм интые, ляльчи радын улӥськомы. 37 Аслэсьтыз будэтэм емышъёссэ со троссэ эксэйёслы вае, сьӧлыкъёсмы понна соослэн киулазы Тон милемыз сётӥд. Милям мугорынымы, пудо-животэнымы соос кызьы мылзы потэ, озьы кузёясько, милемыз туж ёртыса-ӝикатыса возё. 38 Со понна ик ми ӧрекчаськытэк юн-юн кылмес сётӥськомы но гожтӥськиськомы, гожтӥськем выламы кивалтӥсьёсмылэн, священникъёслэн, левитъёслэн печатьсы нюртэмын».

  

  
  

  НЕЕМИЯЛЭН КНИГАЕЗ


  10-тӥ ЛЮКЕТ


  1 Печатьсэс нюртӥсьёс пӧлын вал: Гахалиялэн пиез Неемия-Тиршафа но Седекия, 2 Сераия, Азария, Иеремия, 3 Пашхур, Амария, Малхия, 4 Хаттуш, Шевания, Маллух, 5 Харим, Меремоф, Овадия, 6 Даниил, Гиннефон, Варух, 7 Мешуллам, Авия, Миямин, 8 Маазия, Вилгай, Шемаия – соос священникъёс.


  9 Левитъёс: Азаниялэн Иисус пиез, Хенададлэн пиосыз пӧлысь Биннуй, Кадмиил, 10 Соослэн агай-вынъёссы: Шевания, Годия, Клита, Фелаия, Ханан, 11 Миха, Рехов, Хашавия, 12 Закхур, Шеревия, Шевания, 13 Годия, Ваний, Венинуй.


  14 Калыклэн йыръёсыз: Парош, Пахаф-Моав, Елам, Заффу, Вания, 15 Вунний, Азгад, Бевай, 16 Адония, Бигвай, Адин, 17 Атер, Езекия, Азур, 18 Годия, Хашум, Бецай, 19 Хариф, Анафоф, Невай, 20 Магпиаш, Мешуллам, Хезир, 21 Мешезавел, Садок, Иаддуй, 22 Фелатия, Ханан, Анания, 23 Осия, Ханания, Хашшув, 24 Лохеш, Пилха, Шовек, 25 Рехум, Хашавна, Маасея, 26 Ахия, Ханан, Анан, 27 Маллух, Харим, Ваана.


  28 Мукет адямиос но, священникъёс, левитъёс, капка возьмасьёс, кырӟасьёс, нефинейёс, мурт калыкъёс бордысь люкиськыса Инмар закон борды кариськем вань адямиос, соослэн кышнооссы, пиоссы, нылъёссы – ваньмыз, кинъёс валаны быгато вал, 29 тужгес но сӥё-дано агай-вынъёссы борды кариськизы, кыл сётыса, карганлэсь кышкаса, сӥзиськонэ пыриськизы – Инмарлэсь, Моисей ляльчиезлэн киыныз сётэм законзэ утьыны, Инмармылэсь Кузё-Инмарлэсь вань курон-косонъёссэ, Солэсь пуктон-косонъёссэ, Солэсь гожтэмъёссэ быдэсъяны, 30 нылъёссэс мурт калыкъёслэн пиоссылы кышнолы сётонтэм, соослэсь нылъёссэс но ас пиоссылы кышно басьтонтэм вылысь кыл сётӥзы; 31 мурт калыкъёс вузъёс, вань вузано арбериоссэс суббота нуналэ вайизы ке, соослэсь суббота нуналэ, святой нуналэ, ум басьтэ; сизьым арлы быдэ одӥг пол вань пунэм тыронъёсты куштомы.


  32 Асьме куспын закон кутӥмы – арлы быдэ котькудмы Инмар коркалы мар кулэ, сое быдэстон понна сӥкльлэсь куинетӥ люкетсэ тырыны кулэ: 33 курбон нянь пыжонлы, нуналлы быдэ сётоно нянь курбонлы, нуналлы быдэ тылын сутӥськись курбонлы, субботаослы, выль толэзь потыкулы но мукет праздникъёслы, вӧсяськон тӥрлыкъёс басьтыны, Израилез сьӧлыкъёслэсь сузян понна курбонъёс басьтыны, Инмармылэн корказ мар лэсьтӥське, соосты быдэсъяны.


  34 Пу ваён пумысен пус чӧлтӥмы, священникъёс, левитъёс, калык ку, кыӵе улылы-бечелы тупатэм дыре, арлы быдэ, Инмармылэн корка азяз пу ваёно, Инмармылэн Кузё-Инмарлэн курбон сётоназ ӝуаса мед улозы шуыса, кызьы гожтэмын законын. 35 Ми кыл сётӥмы арлы быдэ Кузё-Инмармылэн корказ музъемамы будэм нырысь емышез, котькыӵе писпуосы будэм нырысь емышез вайыны; 36 озьы ик Инмармылэн корказ священникъёс доры, Инмармылэн корказ ужась-тыршисьёс доры, пиосмы пӧлысь нырысь вордскемъёссэ, пудоосмы пӧлысь но, кызьы гожтэмын законын, таза пудоосмы, векчи пудоосмы пӧлысь нырысь вордскемъёссэ вайыны кыл сётӥмы. 37 Нырысь изэм выль юмылэсь оглюкетсэ, котькыӵе писпулэсь нырысь емышсэ, вина, вӧй ваёмы Инмар коркалэн вӧзысьтыз кеносъёсы, священникъёс доры, музъемамы будэм пӧлысь дасэтӥ люкетсэ левитъёслы ваёмы. Соос, левитъёс, вань городъёсысь, кытын музъем ужен выро, дасэтӥ люкет бичалозы.


  38 Левитъёслы ваем дасэтӥ люкетэз бичакузы, левитъёс вӧзын священник сылоз – Ааронлэн пиез, левитъёс дасэтӥ люкетлы ваем дасэтӥ люкетсэс Инмармылэн коркасьтыз ваньбур возён комнатаосы мед ваёзы шуыса, 39 уго кызьы ке Израиль пиос, озьы ик левитъёс саламлы ваемъёсты – ю-нянез, винаез, вӧез – та комнатаосы тырыны кулэ. Отын священной сосудъёс сыло, ужась-тыршись священникъёс, капка возьмасьёс, кырӟасьёс отын уло. Инмармылэсь корказэ ми ум куштэ.

  

  
  

  НЕЕМИЯЛЭН КНИГАЕЗ


  11-тӥ ЛЮКЕТ


  1 Калыклэн кивалтӥсьёсыз Иерусалимын улӥзы, нош мукетъёсыз, огшоры калык, соос пӧлысь, дас люкет пӧлысь, одӥг люкетэз святой Иерусалим городэ улыны мед мыноз, нош укмыс люкетэз пӧртэм городъёсы улыны мед кылёз шуыса, пус чӧлтӥзы.


  2 Ас мылкыдзыя Иерусалиме улыны кылемъёсты калык бакель кариз. 3 Тани Иерусалимын улӥсь улосвыллэн йыръёсыз, – нош Иудеяысь городъёсын асьсэлэн юртъёсазы улӥзы, котькудӥз аслаз городаз: израиль калык, священникъёс, левитъёс, нефинейёс, Соломонлэн ляльчиосызлэн пиоссы, – 4 Иерусалимын улӥзы Иуда но Вениамин выжыослэн нылпиоссы.


  Иуда пиос пӧлысь: Фареслэн пиосыз пӧлысь Малелеиллэн Сафатия пиезлэн Амария пиезлэн Захария пиезлэн Уззия пиезлэн Афаия пиез, 5 Шилониялэн Захария пиезлэн Иоиарив пиезлэн Адаия пиезлэн Хазаия пиезлэн Колхозей пиезлэн Варух пиезлэн Маасея пиез. 6 Фареслэн Иерусалимын улэм пиосыз ньыль сю куатьтон тямыс кузя, ваньзы соос туж умоесь вал.


  7 Тани Вениаминлэн пиосыз: Исаиялэн Ифиил пиезлэн Маасея пиезлэн Колаия пиезлэн Федаия пиезлэн Иоед пиезлэн Мешуллам пиезлэн Саллу пиез, 8 нош со бӧрсьы Габбай, Саллай – ваньмыз-ӧвӧлэз укмыс сю кызь тямыс мурт. 9 Зӥхрилэн Иоиль пиез соослэн кивалтӥсьсы вал, нош Иуда, Сенуялэн пиез, городэн кивалтӥсьёс пӧлысь кыкетӥ адями вал.


  10 Священникъёс пӧлысь: Иоиаривлэн Иедаия пиез, Иахин, 11 Ахитувлэн Мераиоф пиезлэн Садок пиезлэн Мешуллам пиезлэн Хелкия пиезлэн Сераия пиез, – Инмар коркан кивалтӥсь, 12 соослэн агай-вынъёссы, Инмар коркан службаез нуисьёс – тямыс сю кызь кык мурт; Малхиялэн Пашхур пиезлэн Захария пиезлэн Амций пиезлэн Фелалия пиезлэн Иерохам пиезлэн Адаия пиез, 13 солэн агай-вынъёсыз, ёзъёслэн-выжыослэн йыръёссы – кык сю ньыльдон кык; Иммерлэн Мешиллемоф пиезлэн Ахзай пиезлэн Азариил пиезлэн Амашсай пиез, 14 солэн агай-вынъёсыз, туж умоесь адямиос – сю кызь тямыс мурт. Соослэн кивалтӥсьсы Гагедолимлэн пиез Завдиил вал.


  15 Нош левитъёс пӧлысь: Вуннийлэн Хашавия пиезлэн Азрикам пиезлэн Хашшув пиезлэн Шемаия пиез, 16 Шавфай но Иозавад, Инмар коркалэн сьӧрлось ужпумъёсыныз вырись левитъёслэн йыръёссы пӧлысь адямиос, 17 озьы ик Асафлэн Завдий пиезлэн Миха пиезлэн Матфания пиез, вӧсяськыку данъян кылъёс верасьёслэн йырзы, со бӧрсьы кыкетӥез луэ Бакбукия, агай-вынъёсыз пӧлысь пимурт, Идифунлэн Галал пиезлэн Шаммуй пиезлэн Авда пиез. 18 Святой городын кык сю тямыстон ньыль левит вал.


  19 Нош капка возьмасьёс: Аккув, Талмон но соослэн агай-вынъёссы, капка дорын возьмаськисьёс – сю сизьымдон кык мурт.


  20 Мукет израиль пиос, священникъёс, левитъёс Иудеяысь городъёсын улӥзы, котькудӥз аслаз люкетаз улӥз. 21 Нош нефинейёс Офелын улӥзы; нефинейёсын кивалтӥзы Цихаен Гишфа. 22 Иерусалимын левитъёсын кивалтӥз Уззий – Михалэн Матфания пиезлэн Хашавия пиезлэн Ваний пиезлэн пиез, Инмар коркан вӧсяськон мыныку кырӟась-чирдӥсь Асаф пиос пӧлысь мурт, 23 уго соос пумысен эксэйлэн нимысьтыз косонэз потэмын вал, кырӟась-чирдӥсьёс понна нуналлы быдэ сётъяны кӧттыр дасяллязы. 24 Петахия – Иудалэн Зара пиосыз пӧлысь Мешезавеллэн пиез, солы эксэй калыклэн пӧртэм кулэяськонъёсыныз вырон ужез сётӥз.


  25 Гуртъёсын, бусыосазы улӥсьёс пӧлысь, Иудалэн пиосыз Кириаф-Арбаын но со вӧзысь гуртъёсын, Дивонын но со вӧзысь гуртъёсын, Иекавцеилын но солэн гуртъёсаз улӥзы, 26 Иешуаын, Моладаын, Беф-Палетын улӥзы, 27 Хацар-Шуалын, Вирсавияын но со вӧзысь гуртъёсын улӥзы, 28 Секелагын, Мехонаын но со вӧзысь гуртъёсын, 29 Ен-Риммонын, Цораын но Иармуфын, 30 Заноахын, Одолламын но соослэн гуртъёсазы, Лахисын но солэн бусыосаз, Азекаын но со вӧзысь гуртъёсын улӥзы. Соос Вирсавиялэн сьӧраз, Енном нёжал дорозь улыны интыяськизы.


  31 Вениамин пиос Геваысен кутскыса Михмасэ, Гайе, Вефиле но со вӧзысь гуртъёсы, 32 Анафофе, Нове, Ананияе, 33 Гацоре, Рамае, Гиффаиме, 34 Хадидэ, Цевоиме, Неваллатэ, 35 Лодэ, Оное, Харашим нёжалэ улыны интыяськизы. 36 Левитъёслэн но улон интыоссы Иудаен Вениаминлэн музъемъёсазы сыло вал.

  

  
  

  НЕЕМИЯЛЭН КНИГАЕЗ


  12-тӥ ЛЮКЕТ


  1 Тани Салафиильлэн Зоровавель пиеныз но Иисусэн ӵош лыктэм священникъёс но левитъёс: Сераия, Иеремия, Ездра. 2 Амария, Маллух, Хаттуш, 3 Шехания, Рехум, Меремоф, 4 Иддо, Гиннефой, Авия, 5 Миямин, Маадия, Вилга, 6 Шемаия, Иоиарив, Иедаия, 7 Саллу, Амок, Хелкия, Иедаия. Та священникъёслэн но соослэн агай-вынъёссылэн Иисус улон нуналъёсы кузёйыръёссы. 8 Нош левитъёс: Иисус, Биннуй, Кадмиил, Шеревия, Иуда, Матфания – данъян кылъёс веранэн кивалтӥсь, со но, агай-вынъёсыз но, 9 Бакбукия но Унний, соослэн агай-вынъёссы, соосын ӵош возьмаськыса улӥсьёс вал. 10 Иисуслэсь вордӥськиз Иоаким, Иоакимлэсь вордскиз Елиашив, Елиашивлэсь вордӥськиз Иоиада, 11 Иоиадалэсь вордӥськиз Ионафан, Ионафанлэсь вордӥськиз Иаддуй.


  12 Иоаким улон нуналъёсы священникъёс, ёзъёслэн-выжыослэн йыръёссы вал: Сераиялэн выжыысьтыз Мераия, Иеремиялэн выжыысьтыз Ханания, 13 Ездралэн выжыысьтыз Мешуллам, Амариялэн выжыысьтыз Иоханан, 14 Мелихулэн выжыысьтыз Ионафан, Шеваниялэн выжыысьтыз Иосиф, 15 Харимлэн выжыысьтыз Адна, Мераиофлэн выжыысьтыз Хелкия, 16 Иддолэн выжыысьтыз Захария, Гиннефонлэн выжыысьтыз Мешуллам, 17 Авиялэн выжыысьтыз Зӥхрий, Миниаминлэн выжыысьтыз, Моадиялэн выжыысьтыз Пилтай, 18 Вилгалэн выжыысьтыз Шаммуй, Шемаиялэн выжыысьтыз Ионафан, 19 Иоиаривлэн выжыысьтыз Мафнай, Иедаиялэн выжыысьтыз Уззий, 20 Саллайлэн выжыысьтыз Каллай, Амоклэн выжыысьтыз Евер, 21 Хелкиялэн выжыысьтыз Хашавия, Иедаиялэн выжыысьтыз Нафанаил.


  22 Левит ёзъёслэн-выжыослэн йыръёссылэн нимъёссы Елиашив, Иоиада, Иоханан, Иаддуй (архиерейёс) кивалтон аръёсы дыр-вапумъёсты гожъян книгае гожтэмын вал, священникъёс но Персияын Дарий эксэйяськон аръёсы книгае гожтэмын вал. 23 Левийлэн пиосызлэн ёзъёссылэн-выжыоссылэн йыръёссы Елиашивлэн Иоханан пиез улон нуналозь книгае гожтэмын. 24 Левитъёслэн йыръёссы: Хашавия, Шеревия, Кадмииллэн Иисус пиез, соослэн агай-вынъёссы, соос вӧзын сылыса, тау карыку данъян кылъёс вераны пуктэмъёс, Инмар адямилэн, Давидлэн, пуктон-косонэзъя черодзы вуыку кырӟазы. 25 Матфания, Бакбукия, Овадия, Мешуллам, Талмон, Аккув – капка ӧс выжыын сылӥсьёс-возьмаськисьёс. 26 Соос Иоседеклэн Иисус пиезлэн Иоаким пиез улон нуналъёсы, улосвылэн Неемия кивалтон нуналъёсы, книга тодӥсь Ездра, священник, улон нуналъёсы вал.


  27 Иерусалимысь борддоръёсты вӧсяку, вань интыосын улӥсь левитъёсты ӧтьытӥзы, вӧсянэз ортчытыны соосты Иерусалиме лыктыны косӥзы, кимвалъёс, псалтирь, крезь шудыса кырӟаны, данъян кылъёс вераса, шумпотон-шулдыръяськон праздникез ортчытыны люказы. 28 Соку Иерусалим котырысь, Нетофаф ёросысь гуртъёсысь храмысь кырӟась-чирдӥсь пиос люкаськизы, 29 Беф-Гаггилгалысь но, Гева, Азмавет бусыосысь но, уго кырӟась-чирдӥсьёс Иерусалим котыре гуртъёс кылдытъязы. 30 Священникъёс, левитъёс чылкытатӥськизы, калыкез но чылкытатӥзы, капкаез но, борддорез но вӧсязы. 31 Соку мон Иудеяысь кивалтӥсьёсты борддор йылэ нуи но кык бадӟым хоръёсты вамышъяса мыныны султытӥ; одӥгез хор борддорлэн бурпалтӥз Кыед капка пала вамышъяз. 32 Соос бӧрсьы мынӥз Гошаия но Иудеяын кивалтӥсьёс пӧлысь ӝыны люкетэз, 33 Азария, Ездра, Мешуллам, 34 Иуда но Вениамин, Шемаия но Иеремия, 35 нош священникъёс пӧлысь гумы шудыса мынӥзы: Захария – Асафлэн Закхур пиезлэн Михей пиезлэн Матфания пиезлэн Шемаия пиезлэн Ионафан пиезлэн пиез, 36 солэн агай-вынъёсыз: Шемаия, Азариил, Милалай, Гилалай, Маай, Нафанаил, Иуда но Хананий, Инмар адямилэн, Давидлэн, крезьгур шудонъёсыныз, соослэн азьпалазы книга тодӥсь Ездра мынӥз. 37 Ошмес капка дорын, солы ваче пумитысен соос Давидлэн городаз тубатъёс вылтӥ тубизы, собере Давид коркалэн йылысьтыз борддор йылэ пагӟа кузя тубизы, шундыӝужанысь Ву капка дорозь вуизы.


  38 Мукетыз хор солэн ваче пумитаз мынӥз, соос бӧрсьы мон но, калыклэн ӝыны люкетыз но борддор кузя Гур каланча вӧзтӥ Паськыт борддор дорозь мынӥмы, 39 Ефрем капка дорысен, Вуж капка вӧзтӥ, Чорыг капка, Хананел каланча, Меа каланча вӧзтӥ Ыж капка доры мынӥмы, Пытсэт капка вӧзы дугдӥмы. 40 Собере кыкез ик хоръёс Инмар корка доры вуыса дугдӥзы, мон но, монэн ӵош кивалтӥсьёс пӧлысь ӝыны люкетэз, 41 священникъёс: Елиаким, Маасея, Миниамин, Михей, Елиоенай, Захария, Ханания гумыосынызы, 42 Маасея, Шемаия, Елеазар, Уззий, Иоханан, Малхия, Елам, Езер. Кырӟасьёс бадӟым куараен кырӟазы; Израхия вал соослэн кивалтӥсь йырзы.


  43 Со нуналэ бадӟымесь курбонъёс вайылӥзы но шулдыръяськылӥзы, уго Инмар соослы бадӟым шумпотон сётӥз. Кышноос но, нылпиос но шулдыръяськизы, Иерусалимлэн шулдыръяськемез кыдёке кылӥськиз. 44 Со нуналэ ик кенос висъетъёс доры адямиос пуктылэмын вал, калыклэсь ваем нырысь емышъёссэ, музъемазы будэм пӧлысь дасэтӥ люкетсэ, город вӧзысь бусыосысь священникъёслы, левитъёслы законэн сӥзем емышез мед бичалозы шуыса, уго иудейёслы сылӥсь священникъёс, левитъёс шоры учкылон шумпотон вае вал, 45 соос Инмарзылы вӧсяськон, сузяськон-чылкытатӥськон сямез ортчытылӥзы, соос ик Давидлэн но солэн Соломон пиезлэн пуктон-косонзыя кырӟасьёс-чирдӥсьёс, капка возьмасьёс луо вал. 46 Уго кемалась дыръёсы, Давидлэн но Асафлэн улон нуналъёсазы, кырӟасьёслы кивалтӥсь йыръёс пуктылӥзы, Инмарез ушъян, Солы тау карон кырӟанъёс кылдытъязы. 47 Вань израиль калык Зоровавелен Неемия улон аръёсы кырӟась-чирдӥсьёслы, капка возьмасьёслы нуналлы быдэ люкет сётылӥзы, калык сӥзем люкетъёсты левитъёслы сётылӥз, нош левитъёс – Аарон пиослы сётылӥзы.

  

  
  

  НЕЕМИЯЛЭН КНИГАЕЗ


  13-тӥ ЛЮКЕТ


  1 Со нуналэ Моисейлэн книгаысьтыз люкет калыклы кылӥськымон шара лыдӟемын вал, отысь тазьы гожтэмзэ шедьтӥзы: «Аммон адями, Моав адями Инмарлэн калыкез пӧлы ноку но пырыны уз быгаты, 2 уго соос Израильлэсь пиоссэ нянен но вуэн ӧз пумиталэ, нош соосты карган понна Валаамез медъязы, нош Инмармы соослэсь каргаськонзэс бакель каронлы пӧрмытӥз». 3 Та закон сярысь кылэмзы бере вань мурт луисьсэ соос Израиль бордысь люкизы.


  4 Нош талэсь азьло Инмармылэн коркаезлэн комнатаосыз борды пуктэм Елиашив священник, Товиялэн матысь ӵыжы-выжыез, 5 солы бадӟым комната тупатыса дасяз, азьвыл отчы тыро вал курбонлы ваем ю-нянь, ладан, сосудъёс, ю-няньлэсь, виналэсь, вӧйлэсь дасэтӥ люкетсэ, законъя левитъёслы, кырӟасьёслы, капка возьмасьёслы сётъян люкетэз, священникъёслы ваем саламъёсты тырылӥзы. 6 Ваньмыз та ортчыку, мон Иерусалимын ӧй вал, уго Вавилонлэн Артаксеркс эксэез куамын кыкетӥ арзэ эксэй пуконын пукыку, мон эксэй доры ветлӥ, нош кӧня ке нунал ортчем бере мон нош ик эксэйлэсь кошкыны куриськи. 7 Иерусалиме вуэм берам Елиашивлэсь урод уж лэсьтэмзэ – Инмар коркалэн азбараз Товиялы комната лэсьтэмзэ – мон кылӥ но, 8 соку мыным секыт луиз но комнатаысь Товиялэсь вань арбериоссэ кыре куяй, 9 комнатаез мед сузялозы-чылкытытозы, шуи, отчы нош ик Инмар коркась сосудъёсты, ладанэз, курбонлы ваем ю-нянез пыртыны косӥ.


  10 Эшшо тодӥ на, левитъёслы кулэ люкетэз уг сётъяло, левитъёс но кырӟасьёс, асьсэ ужзэс быдэсъясьёс, ваньзы асьсэлэн бусыосазы кошконо луизы шуыса. 11 Та пумысен кивалтӥсь нергеослы чурыт кылме вераса шуи: «Малы Инмар коркаез куштыса кошкимы?» Соосты мон огазе люкай но ваньзэс ас интыязы пуктӥ. 12 Вань иудейёс няньлэсь, виналэсь, вӧйлэсь дасэтӥ люкетсэ кеносъёсы вайылыны кутскизы. 13 Кеносъёсы кивалтыны Шелемия священникез, книга тодӥсь Садокез, левитъёс пӧлысь Федаияез пуктӥ, соос вӧзы Матфаниялэсь Закхур пиезлэсь Ханан пизэ пуктӥ, уго соосты оскиськымонэсь муртъёс шуыса лыдъяло. Та адямиослы агай-вынъёслы люкет сётъян оскемын вал.


  14 Инмаре, та понна монэ буре вай, тыршыса быдэсъям ужъёсме ӵушыса эн кушты, соосты мон Инмарелэн коркаезлы отын службаос ортчытъян понна лэсьтӥ.


  15 Со нуналъёсы мон адӟи Иудеяын суббота нуналэ виноград лёган гуосын ужамзэс, культо нуллэмзэс, ишакъёссы вылэ винаен сепысъёс, виноград, смоква, пӧртэм грузъёс тырыса, суббота нуналэ соосты Иерусалиме нуллэмзэс адӟи. Со сиён-юон вузан нуналазы ик мон, соосты юн пыкылыса, та сярысь верай. 16 Тирысь калык но Иудеяын улӥз, чорыг, пӧртэм вузъёс вайылӥзы но суббота нуналъёсы Иудеяын, Иерусалимын улӥсьёслы вузаллязы. 17 Соку мон иудейёслэсь нимо-данооссэс пыкылыса шуи: «Малы тӥ сыӵе урод уж лэсьтӥськоды – суббота нуналэз саптаськоды? 18 Озьы ик ӧз лэсьтылэ-а тӥляд атайёсты но? Со понна Инмармы асьме вылэ, та город вылэ вань та шугадӟонъёсты ӧз-а лэзьы? Нош тӥ, субботаез саптаса, Солэсь Израильлы вожпотонзэ мултэсмытӥськоды».


  19 Ӝомыт усем бере, суббота азьысь ӝыт, Иерусалим капкаослэсь ӧсъёссэс тунгонаны косӥ, субботалэн ӵуказе ӵукнаяз гинэ соосты мед усьтылозы, шуи. Аслэсьтым медоосме капкаос доры пуктылӥ, суббота нуналэ нокыӵе вуз нуллӥсь но медаз пыры шуыса. 20 Иерусалимлэн сьӧраз вузчиос, вуз нуллӥсьёс одӥг пол, кык пол гинэ ӧз кӧлаллялэ. 21 Но мон, чурыт кылме вераса, соослы шуи: «Малы тӥ борддор вӧзын кӧлӥськоды? Эшшо мукетъят но тазьы лэсьтӥды ке, соку мон тӥледыз вӧсь каро». Со нуналысен кутскыса, соос суббота нуналъёсы берат татчы ӧз ни вуылэ. 22 Левитъёсты мон чылкытатӥськыны но капка дорысь возьмаськисьёсты воштыны ӧти, соослы шуи: «Суббота нуналэз дун-чылкыт возе».


  Та понна, Инмаре, монэ буре вай, Аслад туж бадӟым гажан-жалянэныд жаля-уть монэ.


  23 Эшшо со нуналъёсы мон азот, аммон, моав калык пӧлысь кышно басьтэм иудейёсты адӟи. 24 Соин ик соослэн нылпиоссы пӧлысь ӝыны люкетэз азот (филистим) яке мукет калыкъёслэн кылъёсынызы вераськылӥзы, нош иудей кылын вераськыны уг быгато. 25 Со понна мон соосты пыкылӥ, юн тышкаськылӥ, куд-ог пиосмуртъёссэс тышкалляй, йырсизэс кыскай, соосты Инмар понна кыл сётытӥ, ас нылъёссэс соослэн пиоссылы кышнолы медаз сётэ, соослэсь нылъёссэс ас пиоссылы яке асьсэлы кышнолы медаз вайылэ шуыса. 26 Мон шуылӥ, соосын сэрен Израильлэн эксэез Соломон ӧз-а сьӧлыка? Трос калыкъёслэн солы укшась эксэйзы ӧй вал. Сое Инмарез яратылӥз, вань израиль калыклы Инмар сое эксэе пуктӥз, нош мурт калык пӧлысь басьтэм кышноосыз сое сьӧлыке пыртӥзы. 27 Тӥ сярысь милемлы кылзыны яра-а, кызьы тӥ туж урод уж лэсьтӥськоды, мурт шаеръёсысь ваем кышноосын улыны кутскыса, Инмармы азьын сьӧлыкаськоды.


  28 Елиашив быдӟым священниклэн Иоиада пиезлэн одӥгез пиез хорон пи Санаваллатлэн эмеспиез вал. Мон сое бордысьтым улляй. 29 Инмаре, соослэн тодазы вайыты, кызьы соос священник луонэз, священникъёслы, левитъёслы сётэм сӥзён-косонэз саптазы.


  30 Тазьы мон соосты сузяй мурт калыкъёслэсь басьтэм сямъёссылэсь; священникъёслэсь, левитъёслэсь асьсэ удысын ужан-тыршонзэс вылысен юнматӥ, 31 пусъем дыре пу ваёнэз но, выль емыш ваёнэз но.


  Инмаре, монэ тодад вай, мыным ӟечлы мед луоз!

  

  

  

  ЕСФИРЬЛЭН КНИГАЕЗ


  1-тӥ ЛЮКЕТ


  [Быдӟым Артаксеркс кыкетӥ арзэ эксэйын пукыку, Нисан толэзьлэн нырысетӥ нуналаз Вениамин выжыысь Кисейлэн Семей пиезлэн Иаир пиезлэн Мардохей пиез уйвӧт адӟиз. Со иудей пи вал, Сузы карын улӥз, бадӟым санэн адями, эксэй юртын ужаса-тыршыса улӥз. Вавилонлэн Навуходоносор эксэез сое пленэ вайиз, со пленэ шедемъёс пӧлысь вал, Иерусалимысь Иудеялэн Иехония эксэеныз ӵош пленэ басьтэмын вал. Уйвӧтаз со тае адӟиз: шимес куара кылӥське, гудыръя, музъем зурка, музъем вылын куалекъян-бугыръяськон; тани, кык бадӟымесь кыйёс потӥзы, соос дась вал куспазы жугиськыны; шуш куараен соос вузӥзы, соослэсь вузэмзэс кылыса, вань калыкъёс ожмаськыны дасяськизы шонер улӥсь калыкез погыртон понна; но тани – тём-тём пеймыт, ӝомало нунал вуиз, туж бадӟым ӝожлыко, ӝикаса улон, курадӟон, куалекъян музъем вылэ вуизы; вань шонер улӥсь калык мар карыны паймиз, шугадӟонъёсты чиданлэсь кышкаса, соос кулыны дасяськизы но Кузё-Инмарлы тэльмырыса вазиськылӥзы; соослэн викышъяса бӧрдэмысьтызы, пичи ошмесысь кадь, туж трос вуо туж бадӟым шур кылдӥз; югытлык, шунды пиштыны кутскиз, соку зӥбыт-востэм улӥсьёс ӝутскизы но вылтӥяськисьёсты быдтӥзы. – Та уйвӧтэз адӟем бераз Мардохей сайказ но Инмарлэсь мар лэсьтыны малпамзэ, та вӧтаз адӟемзэ со сюлмаз возиз, но пеймыт луытозь солэсь вань чыры-пыры люкетъёссэ но валамез потӥз.


  Мардохей эксэй юртын Гавафаен, Фарраен, эксэй юртысь сое возьмась кык евнухъёсын ӵош улӥз, соослэсь вераськемзэс кылӥз, малпанъёссэс чаклаз-эскериз но тодӥз, соос Артаксеркс эксэез быдтыны туртто шуыса. Та сярысь со эксэйлы ивортӥз, нош эксэй та кык евнухъёсты курадӟытыса кылзэс юаз. Малпам ужзэс шарае поттэмзы бере соосты виизы. Та ужъюгдурез эксэй ваньмызлы тодазы возьытон понна гожтӥз, Мардохей но та ужъюгдур сярысь аслыз гожтӥз. Эксэй Мардохеез ас юртаз ужаса-тыршыса улыны косӥз, ужез понна солы кузьымъёс сётӥз. Соку эксэй котырын нимо-дано Аман, Амадафлэн пиез, Вугей пи, бергаз, со эксэй юртысь кык евнухъёс понна Мардохейлы но, солэн калыкезлы но урод уж лэсьтыны тыршиз.]


  1 Ваньмыз та Артаксеркс дыръя вал, – та Артаксеркс кузёяськиз сю кызь сизьым улосвылъёсын, Индиысен кутскыса Эфиопияозь, – 2 Артаксеркс эксэй Сузы шоркарысь эксэй пуконын пукыкуз, 3 куинетӥ арзэ кивалтон вакытаз, со юондыр ортчытӥз, – вань кузёйыръёссэ, бордаз ужась-тыршисьёссэ люказ, Персиялэн, Мидиялэн армиенызы кивалтӥсь йыръёсты, аслаз улосвылъёсыныз кивалтӥсьёссэ ӧтчаз, 4 аслаз эксэйлыкысьтыз туж трос узырлык люкаськемез возьматъяз, аслэсьтыз мальдытӥсь быдӟымлыксэ трос нуналъёс – сю тямыстон нуналъёс ӵоже – возьматъяса улӥз. 5 Та нуналъёс йылпумъяськем бере Сузы шоркарын улӥсь калыкезлы – бадӟымезлы но, покчиезлы но – эксэй юртлэн садо азбараз эксэй сизьым нунал ӵоже юондыр ортчытӥз. 6 Нап-горд буёло етӥн шортлэсь пунэм гозыосын-калъёсын азвесь кульчоос борды тӧдьы, чагыр буёло ыжгон катанчиос юнматэмын вал. Соос мрамор излэсь пуктэм юбоос йылын ошиськыса улӥзы. 7 Зарнилэсь, азвесьлэсь лэсьтэм кыллён интыос вожпыръем изъёсын, мраморен, перламутрен, сьӧдпыръем изъёсын вӧлдэм выж вылын сылӥзы. 8 Юонъёсты зарни сосудысь, [куамын сюрс талант сылӥсь] пӧртэм пумо сосудъёсысь лэзьяллязы; эксэй туж узыр вал, солэн винаосыз но туж трос вал. Йӧно кариськыса юизы, нокин но кужмысь ӧз косылы, малы ке шуоно эксэй ас юртаз улӥсь вань кивалтӥсьёслы косон сётӥз, ваньмызлы эрик сётэмын мед луоз шуыса. 9 Эксэй кышно Астинь но Артаксеркс эксэйлэн юртаз кышномуртъёслы юондыр ортчытӥз.


  10 Сизьыметӥ нуналаз, вина юыса эксэйлэн сюлмыз шулдыр луэм бере, со Мегуманлы, Бизфалы, Харбоналы, Бигфалы, Авагфалы, Зефарлы, Каркаслы – Артаксеркс эксэй дорын ужаса-тыршыса улӥсь сизьым евнухъёслы – косон сётӥз: 11 Астинь эксэй кышноез, йыраз эксэй изьы поныса, эксэй азе калыкъёслы, кивалтӥсьёслы солэсь чеберлыксэ возьматыны мед, пе, ваёзы, уго со туж чебер вал. 12 Нош Астинь эксэй кышнолэн лыктэмез ӧз поты, эксэйлэсь евнухъёс пыр верам кылзэ санэ понэмез ӧз поты. 13 Эксэйлэн туж йырыз кур луиз, вожпотон пушказ ӝуатскиз. Валляна аръёсты тодӥсь визьнодчиослы эксэй вераз, – уго эксэйлэн ужъёсыз вань законэз но правоез тодӥсьёс азьын лэсьтӥськизы, – 14 со виын солэн матысь муртъёсыз вал: Каршена, Шефар, Адмафа, Фарсис, Мерес, Марсена, Мемухан – Персияысь, Мидияысь сизьым кивалтӥсьёс, соослы, эксэй азе капчиен пырыны быгатӥсьёслы, та эксэйлыкын нырысетӥ радъёсын пукылӥсьёслы, эксэй вераз: 15 «Законъя мар кароно эксэйлэн Астинь кышноеныз Артаксеркс эксэйлэсь евнухъёс пыр верам кылзэ санэ понымтэез понна?»


  16 Эксэй азьын, кивалтӥсьёс азьын Мемухан шуиз: «Эксэй азьын гинэ Астинь эксэй кышно янгыш ӧвӧл, со янгыш вань кивалтӥсьёс, вань калыкъёс азьын, Артаксеркс эксэйлэн вань улосвылъёсаз улӥсьёс азьын; 17 малы ке шуоно эксэй кышнолэн та ужез вань кышномуртъёс доры вуоз, соку соос кузпалъёссэс санэ понэмысь дугдозы но шуозы: ”Артаксеркс эксэй ас кышнозэ Астинез ас азяз вуттыны косӥз, нош со ӧз мыны”. 18 Табере Персияысь, Мидияысь кивалтӥсьёслэн кышнооссы эксэй кышнолэн та ужез сярысь кылозы но эксэйлэн вань кивалтӥсьёсызлы тазьы ик вераны кутскозы; кылзӥськытэк улонъёс, ӝоже усёнъёс трос луозы. 19 Эксэйлы ярамон ке, со эксэй пуктон-косонзэ мед гожтоз но сое Персия, Мидия кунъёслэн законъёсазы мед пыртозы, азьланяз со пуктон-косон медаз ни воштӥськылы, Астинь Артаксеркс эксэйлэн азяз уз ни пота шуыса, нош солэсь эксэй кышно луон данлыксэ эксэй мукетызлы, солэсь умойгес луисезлы сётоз. 20 Эксэйлэн та пуктон-косонэз потыса, солэн туж бадӟым, быдэс куназ вӧлмем бере вань кышномуртъёс асьсэлэсь картъёссэс, – узыресь-а вал соос, куанересь-а вал соос, – сӥлы карыса улыны кутскозы».


  21 Та кылъёс эксэйлы но, кивалтӥсьёслы но яразы; Мемуханлэсь верам кылзэ санэ поныса, эксэй та ужзэ лэсьтӥз. 22 Эксэй вань улосвылъёсаз та гожтэтэз келяз, котькудӥзлэн аслаз алфавитэныз, котькуд калыклэн ас кылаз берыктыса гожтэт гожъязы, отын верамын: котькудӥз но воргорон аслаз кышноезлы, семьяезлы кузё мед луоз, та сярысь котькуд адямилы анай кылыныз ялоно.

  

  
  

  ЕСФИРЬЛЭН КНИГАЕЗ


  2-тӥ ЛЮКЕТ


  1 Вань та ортчем учыръёс бере, Артаксеркс эксэйлэн йыркурез буйгам бере, со Астинез тодаз вайиз, мар со лэсьтӥз, со пумысен кыӵе пуктон-косон кутэмын вал. 2 Эксэй бордын ужаса-тыршыса улӥсь егит пиос солы шуизы: «Эксэйлы егит, чебер нылъёсты мед утчалозы вал, 3 аслаз кунысьтыз вань улосвылъёсы эксэй эскерись-чакласьёсты мед ыстысал, соос вань егит, чебер тусбуё нылъёсты Сузы шоркаре эксэйлэсь кышнооссэ возьмась Гегай нимо евнухлэн чаклам улсаз нылкышно корка мед люкасалзы, буяськон-зыраськон вӧйёс [мукетсэ но, мар кулэ] мед сётысалзы. 4 Чебереныз эксэйлэсь синзэ мальдытӥсь нылмурт Астинь интые эксэй кышно мед луоз». Та кыл эксэйлы сюлмызъя луиз, со озьы ик лэсьтӥз.


  5 Сузы шоркарын улӥз Мардохей нимо одӥг иудей воргорон, со вал Вениамин выжыысь Кислэн Семей пиезлэн Иаир пиезлэн пиез. 6 Со Иудеялэн Иехония эксэеныз огдыре Иерусалимысь пленэ кутэмъёсын ӵош нуэмын вал, соосты мукет азе улыны нуиз Вавилонлэн Навуходоносор эксэез. 7 Со быдэ вуттӥз атаезлэн вынызлэсь Гадасса нылзэ – солэн мукет нимыз Есфирь, уго солэн атаез но, анаез но ӧй вал. Та нылмуртлэн ымнырыз чебер, мугорыз веськрес вал. Солэн атаез, анаез кулэм бере Мардохей сое ас дораз ныллы басьтӥз.


  8 Эксэйлэсь косонзэ ялэм бере, солэн пуктон-косонэз потэм бере Сузы шоркаре трос нылъёсты Гегай мед учкоз-чаклалоз шуыса люказы, соку Есфирез но, кышномуртъёсты возьмась Гегай сое но эскерыса-чакласа мед возёз шуыса, эксэй юртэ басьтӥзы. 9 Гегай нылмуртлы синмаськиз, Есфирьлы со ӟеч мылкыдзэ возьматӥз, чик ӝегатскытэк солы буяськон-зыраськон вӧйёс вайиз, ваньзэ, мае солы сётыны чакламын вал, сётӥз, эксэй юртысь сизьым быръем егит нылъёсты солы юрттӥськыса улыны пуктӥз; сое, солэсь медо нылъёссэ но нылкышно коркалэн самой усто люкетаз интыяз. 10 Ас калыкез сярысь но, аслаз ӵыжы-выжыосыз сярысь но Есфирь номыр ӧз вера, уго со номыр но медаз вера шуыса, Мардохей солы косон сётӥз. 11 Нуналлы быдэ Мардохей Есфирьлэсь тазалыксэ но мар соин луэмез тодон понна нылкышно коркалэн азбараз вуылӥз.


  12 Котькуд нылмуртлы Артаксеркс эксэй доры пырыны дыр вуэм бере, дас кык толэзь куспын нылмуртъёсын кулэ ужез быдэстэм бере, – уго сомында нуналъёс ӵоже кыстӥськизы соосты чебер карон буян-зыран ужъёс: куать толэзь ӵоже мирра вӧйын, куать толэзь ӵоже ческыт зыно арбериосын, кышномуртъёслэн мукет буяськон-наштаськон арбериосынызы зыраллязы. 13 Соку та нылмурт эксэй доры пырылӥз. Нылкышно коркась потыса, эксэй корка пырон понна мар гинэ со ӧз куры, солы ваньзэ сётылӥзы. 14 Ӝытазе со эксэй доры пыриз, нош ӵукна со мукетаз кышномурт корка берытскиз, сое чакласа улӥз Шаазгаз, дусымлы ваем нылъёсты возьмась эксэй юртысь евнух, со эксэй доры ӧз ни пырылы, – сое эксэй кулэ карыку гинэ ке шат, соку сое нимыныз ӧтьылӥз.


  15 Мардохейлэн атаезлэн Аминадав вынызлэсь вордыны басьтэм Есфирь нимо нылызлы эксэй доры мыныны дыр вуиз. Соку Есфирь бордаз басьтыны номыр но ӧз куры, кышноосты возьмась Гегай эксэй евнух мар вераз, сое гинэ сьӧраз басьтӥз. Есфирез ваньмыз сое адӟисьёс гажаны кутскизы. 16 Есфирез Артаксеркс эксэй доры, эксэй юртэ басьтӥзы, со вал дасэтӥ толэзе – Тебеф толэзе, Артаксеркс эксэйын сизьыметӥ арзэ пукыкуз. 17 Вань кышноосыз пӧлысь эксэй Есфирез юнгес яратӥз, вань нылъёс пӧлысь со доры мылкыдыз куриськиз; Есфирьлэн йыр вылаз эксэй изьы понӥз, Астинь интые сое эксэй кышно кариз. 18 Вань кивалтӥсьёссэ, бордаз ужась-тыршисьёссэ люкаса, эксэй бадӟым юондыр – Есфирьлы сӥзем юондыр – ортчытӥз, со виын улосвылъёслэсь выт тыронъёссэс пичиятӥз, эксэйёслэн шырыт сямзыя кузьымъёс сётъяз. 19 Егит нылъёсты кыкетӥ ползэ люкаку, Мардохей эксэй капка дорын пуке вал, 20 Мардохейлэн косэмезъя, Есфирь ялан ӧз вера на кыӵе выжыысь, кыӵе калык пӧлысь луэмзэ; нош Мардохейлэсь верам кылзэ Есфирь али но, со дорын улон-будон вакытаз кадь ик, быдэсъяз.


  21 Со виын, Мардохей эксэй капка дорын пукон дыръя, ӧс выжыез возьмась эксэй юртысь Гавафаен Фарра нимо кык евнухъёс йырзы курен [Мардохеез ваньмызлэсь золгес санэ понэм понна] Артаксеркс эксэез виыны малпазы. 22 Та сярысь тодэм бераз Мардохей эксэйлэн кышноезлы, Есфирьлы, ивортӥз, нош Есфирь Мардохейлэн нимыныз эксэйлы вераз. 23 Та ужез эскеризы но, вераськон шонер вылэм шуыса тодэм беразы, кыксэс ик писпуэ ошизы. Мардохейлэсь ӟеч ужзэ эксэй дорын нуналлы быдэ ортчись ужъёсты гожъян книгае гожтӥзы.

  

  
  

  ЕСФИРЬЛЭН КНИГАЕЗ


  3-тӥ ЛЮКЕТ


  1 Та учыръёс бере Артаксеркс эксэй Вугейысь Амадафлэсь Аман пизэ вылэ ӝутӥз, сӥё-дано кариз, солэсь пуконзэ ас бордысьтыз вань кивалтӥсьёслэсь вылэгес кариз; 2 эксэй котырын, эксэй капка дорын бергась эксэйлэн вань ужась-тыршисьёсыз солы йыбыртъязы, Аман азе пыдесъяськыса йыбыртъязы, тазьы карыны эксэй косӥз уго. Нош Мардохей ӧз йыбырттылы, ӧз но пыдесъяськылы. 3 Эксэй дорын ужаса-тыршыса улӥсьёс, эксэй капка дорын бергасьёс, Мардохейлы шуизы: «Малы тон эксэйлэсь косонзэ ортчыса улӥськод?» 4 Соос нуналлы быдэ солы вераллязы, нош со соослэсь ӧз кылзӥськы, соку соос Аманлы урттылӥськизы учкон-чаклан вылысь: Мардохей верам кылыз вылын сылыны быгатоз-а, уго со «мон иудей пи» шуыса соослы вераз.


  5 Аман адӟиз, Мардохей со азе уг пыдесъяськы, уг йыбыртты шуыса, соку Аман туж йыркуръяськыны кутскиз. 6 Мардохей кыӵе калык пӧлысь потэмын шуыса верамзы бере Аманлы Мардохеез одӥгназзэ быдтыны тырмыт ӧз поты; со малпаз Артаксеркслэн быдэс кунысьтыз вань иудейёсты, Мардохейлэсь калыксэ, быдтыны. 7 Нырысетӥ толэзе, Нисан толэзе, Артаксеркс эксэй пуконын дас кыкетӥ арзэ пукыку, [кенеш ортчытӥз], Аман азьын нуналлы быдэ, толэзьлы быдэ [Мардохейлэсь калыксэ одӥгаз нуналэ быдтон понна] пур*а – жеребе – куштылӥзы. Пус-жеребе дас кыкетӥ, Адар, толэзь вылэ усиз. 8 Аман Артаксеркс эксэйлы шуиз: «Тынад эксэйлыкедлэн вань улосвылъёсаз калыкъёс пушкы пазьгиськыса, сураськыса улӥсь одӥг калык вань; соослэн законъёссы вань калыкъёслэн законъёссылэсь висъясько, эксэйлэсь законъёссэ соос уг быдэсъяло; соосты эксэй озьы гинэ медаз кельты. 9 Эксэйлы ярамон ке, соосты быдтон сярысь косон гожтэмын мед луоз, эксэй казнае понон понна мон эксэйлэн коньдон ужъёсыныз кивалтӥсьёслэн киязы дас сюрс азвесь талант мертаса сёто». 10 Соку эксэй киысьтыз печать нюртон зундэссэ басьтӥз но сое Вугей выжыысь Амадафлэн Аман пиез кие сётӥз иудейёслы пумит пуктон-косонэз юнматон понна. 11 Соку эксэй Аманлы шуиз: «Та азвесез но, калыкез но тон кие сётӥсько; соин мар каремед потэ, кар».


  12 Нырысетӥ толэзьлэн дас куинетӥ нуналаз эксэйлэн подъясьёсыз ӧтемын вал, соку Аманлэн косэмезъя, эксэйлэн кузёйыръёсызлы, котькуд улосвылэн кивалтӥсьёслы [Индиысен кутскыса Эфиопияозь, сю кызь сизьым улосвылэн кивалтӥсьёслы], котькуд калыклэн йырызлы, – котькуд улосвылэ, котькуд калыклы солэн кылаз берыктыса, солэн алфавитэныз гожтыса, гожтэт келямын вал: ваньмыз Артаксеркс эксэйлэн нимыныз гожтэмын, со эксэйлэн зундэсэныз нюртыса юнматэмын вал. 13 Гожтэт нуисьёс эксэйлэн вань улосвылъёсаз мынӥзы вань иудейёсты – пичиоссэ но, бадӟымъёссэ но, нылпиосты но, кышномуртъёсты но – одӥг нуналэ, дас кыкетӥ толэзьлэн дас куинетӥ нуналаз, Адар толэзе, быдтыны, ваньбурзэс таланы косон нуыса. [Тани со гожтэтлэн списокез:


  «Быдӟым Артаксеркс эксэй Индиысен Эфиопияозь интыяськем сю кызь сизьым улосвылэн кивалтӥсьёслы, соослы тэрытскыса улӥсь кузёйыръёслы. Трос калыкъёсын, быдэс дуннеен, эксэй луыса, мон кивалтӥсько, кивалтон ужме аслам кужыменым быдӟымъяськытэк, вылтӥяськытэк, лякыт, зӥбыт нуыны тыршисько, мынам киулам сюремъёс ялан огсыр, бугыръяськытэк мед улысалзы, быдэс кунам-музъемам тупаса улон мед луысал; со пыр вань адямиос капчиен ортчыны мед быгатысалзы, вань калыкъёслэн кема возьмам тупаса улонзы мед пушйысал. Визь-кенеш сётӥсьёсылэсь юай, кызьы меда тае уж вылын быдэстыны луысал шуыса. Ми пӧлын визьлыкеныз висъяськыса улэ Аман. Со ялан ужзэ мыло-кыдо быдэсъя, со туж оскиськымон адями, эксэй бере кыкетӥ сӥё-дано интыын со сылэ. Со милемлы валэктӥз, кызьы быдэс дунне вылысь вань калыкъёс-выжыос пушкы одӥг тушмон калык чуртнаськиз, аслаз законъёсыныз со вань калыкъёслы пумит улэ, асьмелэн кивалтон ужмы янгышъёстэк-шекъёстэк медаз мыны, эксэйлэсь куронъёссэ ялан кулэтэм каре. Озьы, куке тодӥмы, одӥг та калык гинэ котьку но аслаз улон сямъёсыныз, законъёсмес кулэтэм карыса, вань адямиослэсь висъяське, асьмелэн ужъёсмылы пумитъяське, асьмелэн эксэйлыкмы ӟеч улонэз медаз адӟы шуыса, туж уродэсь ужъёс лэсьтэ; ми косӥмы ужъёсты быдэсъяны пуктэм кыкетӥ атаймылэн, Аманлэн, гожтэм грамотаосаз пусъем нимъёсты – ваньзэс кышноосынызы, нылпиосынызы валче тушмонъёссы соосты чик жалятэк, палазы пырытэк мечъёсынызы кораса одӥгтэм мед быдтозы. Туэ арын дас кыкетӥ, Адар, толэзьлэн дас куинетӥ нуналаз таос, азьвыл но, али но тушмоно адямиос, одӥг нуналэ кужмысь дунне пыдсы куштэмын мед луозы, соос ноку но азьпал улонамы каньылэн, бугыръяськонъёстэк улыны медаз ни люкетэ».] 14 Со нуналлы соос дась мед луозы шуыса, пуктон-косонлэсь списоксэ вань улосвылъёслы сётоно, вань калыкъёслы сое законэз кадь ялоно. 15 Эксэйлэн косонэныз иворчиос ӝогак сюрес вылэ потӥзы. Сузы шоркарын но пуктон-косонэз ялӥзы; эксэй Аманэн ӵош юыны пуксизы, нош Сузы карын улӥсьёс куалекъяны-бугыръяськыны кутскизы.

  


  *а3:7 пур – «жребий» шуэм луэ

  

  
  

  ЕСФИРЬЛЭН КНИГАЕЗ


  4-тӥ ЛЮКЕТ


  1 Мар лэсьтӥське, ваньзэ тодэм бераз Мардохей дӥськутсэ кесяз но чурыт, бышкись урдэг дӥсь вылаз дӥсяз, вылаз пень пызьназ но, город шоры потыса, туж бадӟым куараен кесяськыса, викышъяса вазиськиз: [чик янгыштэм калыкез быдто!].


  2 Эксэй капка доры вуыса [дугдӥз], уго чурыт бышкись урдэг дӥськутэн дӥсяськыса, [пенен пызьнаськыса] эксэй капка пушкы пырыны уг яра вал. 3 Тазьы ик вань улосвылъёсын, пӧртэм интыосын эксэйлэн косонэз, солэн пуктон-косонэз вуэ ке, иудейёс ӝож мылкыдын улыны кутско, визяны, бӧрдыны, викышъяны кутско; чурыт бышкись урдэг дӥсьсы, пеньзы тросэзлы валес интыын вал.


  4 Есфирьлэн медо нылъёсыз, евнухъёсыз дораз лыктыса веразы, эксэй кышно туж куалектӥз. Мардохей вылысьтыз чурыт урдэг дӥсянзэ мед кылёз но мукетсэ мед дӥсялоз шуыса, Есфирь солы дӥськут келяз. Нош со кулэ ӧз кары. 5 Соку Есфирь эксэйлэсь сое утьыны-чакланы пуктэм Гафах евнухез ӧтиз но Мардохей доры «мар та, малы тазьы луиз?» шуыса, тодыны ыстӥз. 6 Эксэй капка азе интыяськем кар падвоже Мардохей доры Гафах мынӥз. 7 Ваньмыз сярысь, мар соин луиз, Мардохей солы вераз, иудейёсты быдтон понна Аманлэсь эксэй казнае кӧня азвесь мертаса сётыны сӥземзэ но вераз. 8 Соосты быдтон сярысь Сузы карын ялэм пуктон-косонлэсь списоксэ солы сётӥз, – Есфирьлы мед сётоз, ваньмыз сярысь солы мед ивортоз; эшшо со косӥз на Есфирь эксэй доры мед мыноз но сюлворыса мед куроз, урод ужез медаз лэсьтэ, ас калыкез понна эксэйлэсь курыны косӥз, [аслэсьтыз зӥбыт-востэм улэм нуналъёссэ тодаз вайыса, куке со мынам киулам быдэсмиз, уго Аман, эксэй бере кыкетӥез сӥё-дано интыез басьтӥсь, милемыз быдтыны судить кариз, Кузё-Инмарлы мед вазиськоз, ми сярысь эксэйлы мед вералоз но кулонлэсь-быронлэсь милемыз мед утёз шуыса]. 9 Гафах лыктӥз но Мардохейлэсь кылъёссэ Есфирьлы вераз. 10 Есфирь Гафахлы вераз, сое Мардохейлы вераны ыстӥз: 11 «Эксэй дорын вань ужась-тыршисьёс, эксэйлэн улосвылъёсаз улӥсь калыкъёс тодо: котькудӥзлы пиосмуртлы, кышномуртлы, эксэй доры пуш азбаре ӧтьытэк пырид ке, одӥг суд – виён; кин пала эксэй зарни кивалтэт бодызэ мычиз ке, со гинэ улэп кылёз. Нош монэ куамын нунал ӵоже ини эксэй доры уг ӧтё».


  12 Есфирьлэсь кылъёссэ Мардохейлы веразы. 13 Мардохей Есфирьлы ответ сётӥз: «Эн малпа, вань иудейёс пӧлысь тон одӥгнад эксэй юртэ быдэс кылёд шуыса. 14 Та дыре тон чус улӥд ке, соку иудейёслы утиськон, мозмытскон мукет интыысь вуоз, нош тон атаедлэн выжыеныз ӵош кулод-бырод. Кин тодэ, таӵе секыт вакытэ тупаны ик кулэ вал тынад эксэй кышно сӥё-дано ним басьтонэд?» 15 Мардохейлэн пумитаз Есфирь шуиз: 16 «Мын, Сузы карысь вань иудейёсты люка, мон понна куинь нунал ӵоже визялэ, – нуназе но, уйин но эн сиське, эн юэ, мон но медо нылъёсыным ӵош визяло, собере эксэй доры мыно, та законлы пумит ке но луэ; нош кулоно луиз ке – куло».


  17 Мардохей мынӥз, кызьы Есфирь косӥз, со озьы лэсьтӥз. [Кузё-Инмарлэсь вань ужъёссэ тодаз вайыса, Мардохей Кузё-Инмар азьын вӧсяськиз, со шуиз: «Кузё-Инмаре, Кузё-Инмаре, Дунне Кутӥсь Эксэе! Ваньмыз Тон киын, Израилез утьыны малпад ке, соку Тыныд пумитъяськись уз луы; Тон инэз но, музъемез но кылдытӥд, ин улысь вань паймымон арбериосты но кылдытӥд; Тон ваньмызлы – Кузё-Инмар; ӧвӧл сыӵеез, кин Тыныд, Кузё-Инмарлы, пумитъяськыны мед быгатысал. Тон ваньзэ тодӥськод; Тон, Кузё-Инмаре, тодӥськод, тае мон ӝоже уськытон понна, вылтӥяськыса, ушъямез-данъямез яратыса ӧй лэсьты – данлыкез яратӥсь Аманлы ӧй йыбыртъя, уго Израилез утён понна мон Аманлэсь пытьы бервылъёссэ чупаны дась; нош мон тае Инмарлэн сярысь, адямилэсь данзэ вылӥгес каронтэм понна лэсьтӥ; Тыныд, Кузё-Инмарелы, сяна, мон нокинлы но мукетлы уг йыбыртъя, но мон тае асме вылэ ӝутон понна уг лэсьты. Нош али, Инмаре Кузё-Инмаре, Эксэе, Авраамлэн Инмарез, Ас калыктэ жаля, уго милемыз быдтыны малпало, кутсконысеныз ик быръем люкеттэ быдтыны малпало. Аслэсьтыд ваньлыктэ кулэтэм эн кар, сое Тон Египет музъемысь Аслыд шуыса мозмытӥд; вӧсяськемме кыл, Аслэсьтыд быръем люкеттэ жаля, милесьтым куректыса-кайгырыса улэммес шулдырен улонлы пӧрмыты, ми, Кузё-Инмаре, Тынэсьтыд нимдэ кырӟаса, данъяса мед улысалмы, Тонэ, Кузё-Инмаре, данъясь адямиосты эн быдты». Вань израиль калык, вань кужымзэ поныса, тэльмырыса куриськиз, уго кулон дырзы син азязы вуиз.


  Эксэй кышно Есфирь, кулон кайгуэн ӝикаса улыкуз, Кузё-Инмар мед утёз шуыса, Со азе тэльмырыны-вазиськыны лыктӥз, данлыкын улонэзлэсь дӥськутсэ кылиз но бӧрдыса, куректон-кайгуэн улонлэсь дӥськутсэ дӥсяз, дуно зыраськон ческыт зыно арбериос интые йыр вылаз пень, сюй пызьназ, мугорзэ куасьтӥз-катьтэммытӥз, шулдыръяськыса улон дыръяз чеберъянъёсын шобыртэм вань интыоссэ лэзьям йырсиосыныз шобыртӥз но Израильлэн Инмарезлы Кузё-Инмарлы тазьы вӧсяськыны кутскиз:


  «Кузё-Инмаре! Тон гинэ милям Эксэймы; юртты мыным, одӥгназ кылемлы, мынам, Тон сяна, юрттӥсе ӧвӧл! Уго шугадӟонэ мынам вӧзам вуэ ни. Кузё-Инмар, ас выжыосы пӧлын мон атаелэсь верамзэ кылӥ; Тон, Кузё-Инмаре, вань калыкъёс пӧлысь Аслыд Израилез бырйид, атайёсмес но вань вашкала выжыоссы пӧлысь пумтэм вапумъёс ӵожелы люкетлы бырйид; мар соослы верад, сое соослы лэсьтӥд. Та виын ми Тон азьын сьӧлыкамы, Тон милемыз тушмонъёсмылэн киулазы сётӥд соослэсь инмаръёссэс сӥлы карыса улэммы понна: шонерлыко Тон, Кузё-Инмаре! Нош та виын соослы ляльчи радын секыт улонмы ӧз тырмы, – соос сульдэръёссы-идолъёссы азьын кыл сётӥзы Тынад ымысьтыд потэм курон-косонэз сэрпалтыны, Тынэсьтыд люкеттэ быдтыны, Тонэ кырӟаса данъясьёслэсь ымзэс кортнаны, Тынад храмедлэсь, курбон тыронэдлэсь данлыксэ кысыны, ӧвӧлтэм инмаръёсты данъяны калыкъёслэсь ымзэс усьтыны, кулоно эксэез пумтэм вапумозь данъяны. Кузё-Инмаре, ӧвӧлтэм инмаръёслы кивалтон эксэй бодыдэ эн сёты, усёнмылы медаз шумпотэ, – соослэсь малпанзэс асьсэ вылэ берыкты, нош ми сярысь кыл нуллӥсь мурт возьдаськыса улонэ мед сюроз. Кузё-Инмаре, милемыз тодад вай. Ӝожлык пӧлын улон дыръямы Астэ милемлы возьматы, монэ кышкасьтэм кар. Инмаръёслэн Эксэйзы, вань кивалтӥсьёслэн Кузё-Атайзы! Та лев азьын чебер кылӥськись кыл вераны ымме усьты, солэсь сюлэмзэ ми сьӧрын уйиськыса ветлӥсез адӟемпотостэм карись кар, солы, соин огмылкыдын улӥсьёслы но быронлы со мед луоз; нош милемыз Аслад киыныд мозмыты; мыным, огнамлы, Тон сяна, Кузё-Инмаре, юрттӥськисьтэк улӥсьлы, юрттӥськы! Тон ваньзэ тодӥськод-адӟиськод, законлы пумит улӥсьёслэсь данзэс синазькыль карисько шуыса, вандӥськымтэослэн валессылэсь, мурт выжы калык пӧлысь котькинлэн валесезлэсь юрдӥсько шуыса, Тон тодӥськод. Тон тодӥськод, мае мон лэсьтыны кулэ луисько. Тон тодӥськод, вылтӥяськон пусэлэсь юрдӥсько шуыса. Калык азе потон нуналъёсам со мынам йыр вылам улэ, но вирен саптаськем ӟустарилэсь кадь мон солэсь юрдӥсько, ас поннам шыпытэн улон дыръям мон сое уг нуллӥськы. Тынад ляльчи кышноед Аманлэн ӝӧк вылаз пуктылэм сиёнэз ӧз сиы, эксэйлэсь юон дыръёссэ сӥлы ӧз кары, сульдэрлы-идоллы сӥзем винаез ӧз юы, ӧз но шулдыръяськы улонэ воштӥськем дырысен туннэ нуналозь, ляльчи-медо кышноедлэн, Тон сяна, мукет шумпотонэз ӧй вал, Кузё-Инмаре Авраамлэн Инмарез. Инмаре, ваньмыныз кивалтыны кужымед вань, оскиськонтэк улыны кылемъёслэсь сюлворем куаразэс кыл, урод лэсьтыны турттӥсьёслэсь уть милемды, кышкаса улонэлэсь мозмыты монэ».]

  

  
  

  ЕСФИРЬЛЭН КНИГАЕЗ


  5-тӥ ЛЮКЕТ


  1 Есфирь куинетӥ нуналаз [вӧсяськемысь дугдӥз, ӝожлыкен улон дӥськутсэ вылысьтыз кылиз но] эксэй кышно кадь дӥсяськиз; [туж чебер луиз, ваньзэ Адӟись Инмарлы, Утисьлы вӧсяськыса вазиськиз но кык медо нылъёссэ сьӧраз басьтӥз: огез вылэ пыкиськыса, кужымез-кынарез бырем мурт кадь, мынӥз, нош мукетыз со бӧрсьы мынӥз, солэн дӥськутэзлэсь кузь сӧзызэ ки вылаз нуиз. Аслаз чебереныз со туж синмаськымон вал, ымнырыз шумпотӥсь, яратонэн пачылмем кадь со адӟиське вал, нош сюлмыз кышканэн ӝикамын вал]. Эксэй юртлэн пуш азбараз, эксэй корка азе со султӥз; со виын эксэй аслаз эксэй пукон вылаз эксэй коркан пукиз, корка пыронлэн пырак ваче пумитаз [аслэсьтыз бадӟымлыксэ возьматӥсь дӥськутэныз, котыр зарни, дуно изъёс бордаз шедьытъямын, туж кышкыт тусо адӟиськиз]. Эксэй азбарын сылӥсь Есфирез, эксэй кышноез, адӟиз, солы со синмаськиз. [Данлыкен пиштӥсь ымнырзэ ӝутӥз но туж лек тусын шораз учкиз; соку эксэй кышнолэн мылкыдыз усиз, лябӟеменыз ымнырыз кӧдэктӥз, келяса ветлӥсь медо нылызлэн йыр бордаз пыкиськиз. Эксэйлэсь мылкыдзэ Инмар воштӥз, зӥбыт-востэм кариз, соку со дыртыса эксэй пукон вылысьтыз султӥз но, Есфирьлы каньылгес луытозь, сое кутыса возиз. Собере эксэй сое небыт кылъёсын буйгатӥз, солы шуиз: «Есфирь, мар тонэн луиз? Мон – тынад братэд! Юнматскы! Уд кулы, милям косонмы огшоры калыклы гожтэмын, лык матам».]


  2 Эксэй киысьтыз кивалтон зарни бодызэ Есфирь пала мычиз, соку Есфирь, матаз лыктыса, эксэй бодылэн йылаз йӧтӥськиз, [соку эксэй Есфирьлэн чырты вылаз зарни эксэй бодызэ понӥз, Есфирез чупам бераз шуиз: «Вера мыным». Есфирь шуиз: «Кузё, мон учки но, мынам азям Инмарлэн Кылчинэз кадь тон мыным потӥд. Тынад данлыкед азьын сюлмы кышкаса куалектӥз, уго тон, кузё, паймымон, ымнырыд дэлето луэмын». Но вераськон куспазы Есфирь лябомыса пограз; эксэй куалектӥз, солэн вань медоосыз Есфирез буйгатыны выризы]. 3 Эксэй Есфирьлы шуиз: «Мар тыныд кулэ, Есфирь, эксэй кышно? Тынад мынэсьтым кыӵе куронэд вань? Ӝыны эксэйлыке но тыныд сётэмын луоз». 4 Есфирь шуиз: «[Туннэ мон понна праздник нунал:] эксэйлы ярано ке, эксэй Аманэн ӵош солы дасям юондырам мед лыктоз». 5 Эксэй шуиз: «Есфирьлэн верам кылызъя мед луоз, Аманэз ӧтьыны ӝоггес мынэ». Есфирьлэн дасям юоназ эксэй Аманэн ӵош лыктӥз. 6 Вина юыку, эксэй Есфирьлы шуиз: «Кыӵе мылкыд каронэд, кыӵе куронэд тынад вань? Со быдэстэмын луоз. Ӝыны эксэйлык ке но курид, куронэд быдэстэмын луоз». 7 Ответ сётыса, Есфирь шуиз: «Тани мынам мылкыд каронэ, мынам куронэ: 8 Эксэйлэн син азяз мон ярамон луи ке, мынэсьтым куронме быдэстыны эксэйлэн мылкыдыз вань ке, эксэй [ӵуказе нош ик] соослы дасям юонам Аманэн ӵош мед лыктоз, ӵуказе мон эксэйлэсь кылзэ быдэсто».


  9 Аман со нуналэ шулдыр, капчи мылкыдын потӥз. Эксэй капка дорын пукись Мардохеез со адӟиз, нош Мардохей Аманэз адӟыса ӧз султы, интыысьтыз но ӧз вырӟы. Соку Аманлэн Мардохейлы туж йырыз кур луиз. 10 Но Аман чидатскиз. Нош дораз бертэм бераз со эшъёссэ, Зерешь нимо кышнозэ ӧтьыны лэзиз. 11 Аман соослы вераз лыдъянтэм трос ваньбурез сярысь, туж трос пиосыз сярысь, кызьы но кызьы сое эксэй вылэ но вылэ ӝутӥз, кызьы сое мукет кивалтӥсьёслэсь, эксэй медоослэсь со вылӥегес ӝутӥз. 12 Аман шуиз: «Эксэй кышно но, Есфирь, аслаз дасям юондыраз эксэен ӵош, монэ сяна, нокинэ мукетсэ ӧз ӧтьы. Ӵуказелы но мон эксэен ӵош со доры ӧтемын. 13 Иудей пиез, Мардохеез, эксэй капка дорын адӟисько ке, ваньмыз та мыным тырмыт ӧвӧл на».


  14 Зерешь кышноез но, вань эшъёсыз но солы шуизы: «Витьтон гырпум ӝужда писпу мед дасялозы, ӵукна эксэйлы вера, со борды Мардохеез мед ошозы, нош собере шулдыр мылкыдын эксэен ӵош юонэ мын». Та веран Аманлы кельшиз, со писпу дасяз.

  

  
  

  ЕСФИРЬЛЭН КНИГАЕЗ


  6-тӥ ЛЮКЕТ


  1 Та уе [Кузё-Инмар] эксэйлы умме усён ӧз сёты, [медозэ] со нунал ӵоже ортчем ужъёсты гожъян книгаез вайыны косӥз; сое эксэй азьын лыдӟизы, 2 отысь таӵе гожтэмез шедьтӥзы, кызьы Мардохей Гавафаен Фарра вылэ, кык эксэй евнухъёс, ӧс выжыез возьмасьёс вылэ, урттылӥськиз, малы ке шуоно соос малпало вал Артаксеркс эксэез виыны. 3 Эксэй шуиз: «Кыӵе сӥен-данэн, вылӥ дунэн дунъямын вал Мардохейлэн ужез?» Эксэйлэн бордаз ужась-тыршись медоосыз шуизы: «Солы номыр сыӵе-таӵе ӟечъёс сётэмын ӧй вал». 4 [Эксэй Мардохейлэн ӟеч ужъёсыз сярысь юалляськыку, азбаре Аман пыриз,] соку эксэй шуиз: «Азбарын кин вань?» Нош Аман соку эксэй юртлэн кыр пал азбараз Мардохеез писпуэ ошон пумысен эксэен вераськыны лыктэмын вал, ошыны писпу со дасяз ини. 5 Пинал пиос эксэйлы шуизы: «Тани, Аман азбарын сылэ». Эксэй шуиз: «Мед пыроз». 6 Аман пыриз. Эксэй солы шуиз: «Эксэйлэн данлыкен пусъёно муртэзлы мар меда кароно?» Аманлэн сюлмаз малпан кылдӥз: «Монэ сяна, кыӵе муртэ эксэйлэн сӥё-дано каремез потоз на?» 7 Соку Аман эксэйлы шуиз: «Кинэ эксэйлэн сӥё-дано каремез потэ, 8 со муртлы эксэйлэсь дӥсяно дӥськутсэ мед ваёзы, эксэйлэсь ветлоно валзэ мед ваёзы, солэн йыраз эксэй изьы мед понозы, 9 дӥськутэз но, валэз но эксэйлэн кивалтӥсьёсыз пӧлысь тужгес матысь муртэзлы мед сётозы, эксэйлэн сӥё-дано карем потоно муртэз вылэ дӥськутэз мед дӥсялозы но, вал вылэ пуктыса, городлэн падвожаз мед поттозы, со азьын мед ялозы: ”Эксэйлэн сӥё-дано кароно муртэзлы тазьы лэсьтӥське!”» 10 Эксэй Аманлы шуиз: «[Умой тон верад;] али ик эксэй дӥсянэз басьты но, эксэй капка дорын пукись иудей пи Мардохей доры мыныса, со вылэ дӥся, Мардохеез вал вылэ пукты; верам кылъёсыд пӧлысь огзэ но быдэстытэк эн кельты». 11 Аман дӥськут басьтӥз, валэз кутӥз но Мардохей вылэ эксэй дӥськут дӥсяз, сое вал вылэ пуктӥз но городлэн падвожаз поттӥз, отысен Мардохей азьын тазьы ялӥз: «Эксэйлэн сӥё-дано кароно муртэзлы тазьы лэсьтӥське!»


  12 Собере Мардохей эксэй капка доры берытскиз, нош Аман, ӝоже усьыса, йырзэ шобыртыса, гуртаз дыртыса кошкиз. 13 Мар соин луиз, Аман Зерешь кышноезлы, вань эшъёсызлы ваньзэ вераз. Солэн визьнодо муртъёсыз, Зерешь кышноез шуизы: «Мардохей иудей выжыысь ке, кинэн сэрен тон пограны ӧдъяд, сое тон уд вормы, нош тон солэн азяз ачид усёд, [уго соин ӵош улэп Инмар]». 14 Соос вераськыса пуко на вал, эксэйлэн евнухъёсыз лыктӥзы но Аманэз Есфирьлэн дасям юоназ дыртытӥзы.

  

  
  

  ЕСФИРЬЛЭН КНИГАЕЗ


  7-тӥ ЛЮКЕТ


  1 Эксэй Аманэн ӵош Есфирь эксэй кышно доры сиыны-юыны лыктӥзы. 2 Эксэй Есфирьлы юонлэн кыкетӥ нуналаз но тазьы ик вераз: «Эксэй кышно, Есфирь, мае тынад мылыд-кыдыд кулэ каре? Со быдэстэмын луоз, кыӵе тынад куронэд? Ӝыны эксэйлыкез но курид ке, куронэд быдэстэмын луоз». 3 Ответ сётыса, эксэй кышно, Есфирь, тазьы шуиз: «Тынад син азяд, эксэй, ярамон адями мон луиськем ке, эксэйлы ярамон ке, соку мынэсьтым мылкыд каронме, куронме быдэсты: монэ но, калыкме но улэп кельты! 4 Уго ми, мон но, мынам калыке но быдтыны, виылыны, быронлы вузамын. Ляльчи, ляльчи кышно луыны ми вузамын луысалмы ке, мон чус улысал, тушмон эксэйлэн изъян адӟемез понна солы мед-кузьым ӧй ке но сётысал».


  5 Соку Артаксеркс эксэй Есфирь эксэй кышнолы ответ сётыса шуиз: «Кин со сыӵе, кытын со таӵе малпан пыртыны дӥсьтӥсь мурт?» 6 Есфирь шуиз: «Со тушмон, синазькыль карись мурт – лек сюлэмо Аман!» Соку Аман эксэй азьын, эксэй кышно азьын куалекъяны кутскиз. 7 Юон пӧлысь эксэй лекомыса султӥз но эксэй юрт вӧзысь садэ потӥз; нош Аман, улонзэ медаз быдтэ шуыса, Есфирез сюлворыны кылиз, уго со адӟиз ини, солы лек адӟон эксэй дасяз шуыса.


  8 Эксэй юрт вӧзысь садысь эксэй юон корка берытскем бере Аман Есфирьлэн пукон интыяз ымныр вылаз выдыса кылле вал. Соку эксэй шуиз: «Мынам коркам эксэй кышноез эшшо ке мыскылляны малпам!» Эксэй кыл вераз гинэ но, соку ик Аманлэсь ымнырзэ шобыртӥзы. 9 Эксэй бордысь одӥгез евнух, Харбона, шуиз: «Тани Аманлэн эксэй сярысь ӟеч кылъёс верась Мардохейлы дасям писпуэз, со Аманлэн корка дораз сылэ, ӝуждалаез витьтон гырпум ӝужда». Соку эксэй шуиз: «Со борды оше тае». 10 Мардохейлы дасям писпу бордаз Аманэз ассэ ошизы. Эксэйлэн вожпотонэз буйгаз.

  

  
  

  ЕСФИРЬЛЭН КНИГАЕЗ


  8-тӥ ЛЮКЕТ


  1 Со нуналэ Артаксеркс эксэй Есфирь эксэй кышнолы Аманлэсь, иудейёслэн тушмонзылэсь, корказэ сётӥз; нош Мардохей эксэй азе пыриз, уго Есфирь ялӥз, кин Мардохей со понна луэ. 2 Эксэй печать нюртон зундэссэ чиньыысьтыз поттӥз, сое со Аманлэсь талаз вал, сое со Мардохейлы сётӥз; Есфирь нош Мардохеез Аманлэсь корказэ чакласе-утисе пуктӥз.


  3 Есфирь эксэй азьын вераськонзэ азинтӥз, эксэйлэн пыд азяз со уськытскиз но бӧрдыса-сюлворыса сое куриз: Вугей пи Аманлэсь иудейёслы пумит малпам урод, лек малпанзэ мед палэнтысал. 4 Эксэй Есфирь пала зарни эксэй бодызэ мычиз; Есфирь эксэй азе султӥз, 5 со шуиз: «Эксэйлы ярамон ке, эксэй дорысь ӟеч эрик шедьтӥ ке, эксэй азьын та уж шонерлыко ке, солэн син азяз мусо потӥсько ке, гожтэмын мед луысал: Вугейысь Амадафлэн Аман пиезлэн эксэйлэн вань улосвылъёсысьтыз иудейёсты быдтон сярысь ыстэм гожтэтъёссэ мед берыктысалзы но соосты мед быдтысалзы; 6 уго кызьы мон учком ас калыке доры вуись курадӟон шоры, кызьы мон учком матысь муртъёсылэн кулонзы шоры?»


  7 Соку Артаксеркс эксэй Есфирь эксэй кышнолы но Мардохей иудей пилы шуиз: «Тани, мон Аманлэсь корказэ Есфирьлы сётӥ, иудейёс вылэ кизэ ӝутэм понназ сое ассэ писпуэ ошизы; 8 тӥ но эксэйлэн нимыныз, мар тӥледлы кулэ, иудейёс сярысь гожтэт гожтэ но, эксэй зундэсэн нюртыса, сое юнматэ, уго эксэйлэн нимыныз гожтэм но эксэй зундэсэн юнматэм гожтэтлэсь пуштроссэ воштыны уг яра».


  9 Соку, куинетӥ толэзе – Сӥван толэзе – кызь куинетӥ нуналаз, эксэйлэсь подъясьёссэ ӧтьыса вайизы; иудейёслы, кузёйыръёслы, улосвылъёсын кивалтӥсьёслы – Индиысен кутскыса Эфиопияозь – сю кызь сизьым улосвылэ, котькудаз улосвылэ аслаз алфавитэныз, котькуд калыклэн ас кылаз берыктыса гожтэт гожъязы. Иудейёслы но асьсэ пусъёсын, асьсэ кылын гожтэмын вал озьы, кызьы косӥз Мардохей. 10 Гожтэтсэ со Артаксеркс эксэйлэн нимыныз гожтӥз, эксэй зундэсэн нюртыса юнматӥз, валъёс вылэ, верблюдъёс, эксэй мулъёс вылэ пуктылыса, гожтэт нуисьёсты келязы, 11 гожтӥз: «Вань городъёсын улӥсь еврейёсты огазе люкаськыны но асьсэлэсь улонзэс утьыны эксэй луонлык сётэ; кин соосын тушмонъяськыса улэ, со калыклэсь вань улосвылъёсысь кужмо адямиоссэ, кышнооссэс нылпиосынызы ӵош виылыны, юртъеръёссэс турканы-тарканы луонлык сётэ, 12 одӥг нунал куспын Артаксеркс эксэйлэн вань улосвылъёсаз, дас кыкетӥ – Адар – толэзьлэн дас куинетӥ нуналаз». [Тани та пуктон-косонлэн копиез: «Быдӟым Артаксеркс эксэй, Индиысен Эфиопияозь сю кызь сизьым улосвылъёсын кивалтӥсьёсты, кузёосты, милемын ӟеч мылкыдын улӥсьёсты ӟечкыла. Тросэз ӟеч лэсьтӥсьёслэн туж лякыт сямо луэменызы сэрен, жалятэк сӥё-дано нимъёс-чинъёс сётъяменызы сэрен укыр йырзэс вылэ ӝутыны кутскизы, милемлы тэрытскыса улӥсьёслы урод уж лэсьтыны малпам гинэ ӧвӧл, вылтӥяськонэн кӧтсы тырытэк, асьсэлэн ӟеч лэсьтӥсьёссылы но лушкемен урод ужъёс лэсьтыны кутско. Адями кадь тау карыны быгатэм гинэ ӧвӧл, но укылтэмъёслэн вылтӥяськонэнызы ушъяськыса, соос урод-лек ужъёсты адӟемпотостэм карись, ваньзэ, котькыӵе дыре но адӟись Инмарлэн судэзлэсь пегӟыны быгатом шуыса малпало. Тросэз, ӵем дыръя киулазы кужым ванен соослы оскем эшъёссылэсь ужъёссэс нуыку, асьсэлэн малпанзы пала оскытыса, эшъёссэс но янгыштэм вирез кисьтӥсь каро, тупатыны луонтэм шугадӟонъёс улэ вутто, алдаськыса, кескич амалэн кивалтӥсьёслэсь чылкыт сюлмын ӟеч лэсьтыны малпанзэс мыдланьто. Кызьы ми верамы, тае вашкала историяосысь гинэ адӟыны уг луы, но ярантэм кивалтӥсьёслэн тӥ азьын йыруж лэсьтӥсьёс кадь ужзэс туж лекен быдэсъямысьтызы но тае адӟыны луэ. Соин ик ми азьланяз сюлмаськыны кулэ, эксэйлыкамы вань адямиос бугыръяськытэк, тупаса мед улозы шуыса, вошъяськонъёсты ми ум лэзиське, нош лэсьтоно ужъёсты кызьы кулэ, озьы чакласькыса быдэсъяськомы. Тани, Аман, Македонияысь Амадафлэн пиез, зэм ик, перс калыклэн вирыз бордысь потымтэ мурт, асьмелэн ӟеч сяммылэсь туж кыдёкысь мурт, куно интые асьме доры кутэм адями, вань калыкъёсты кадь ик сое ӟеч мылкыдын куно карим, эшшо ке, милемлы атай луэ шуыса ялэмын вал, ваньмыз сое сӥлы каризы, эксэй пукон вылын пукись бере кыкетӥ адями вал со татын; нош вылтӥяськон сямзэ вормытэк, малпаз милемыз виылыны, властьтэк кельтыны, нош утисьмес, ялан ӟеч лэсьтыса улӥсьмес, Мардохеез, но туж чылкыт улӥсь Есфирь эксэй кышноез соослэн вань калыкенызы ӵош пӧртэм кескич амалъёсын быдтыны выриз. Тазьы со милемыз калыктэк кельтыны малпаз, нош Персия кунэз македон калык кие сётыны малпаз. Нош иудейёс, кинъёсты та леклэсь но лек адями быдтыны малпаз, урод сямоесь ӧвӧл шуыса, ми адӟиськомы. Соос шонерлыколэсь но шонерлыко законъёсъя уло, соос Вылысь Инмарлэн, быдӟымлэсь но быдӟым улэп Инмарлэн пиосыз луо, асьмелы, асьмелэн вашкала ӵыжы-выжыосмылы самой усто куен эксэйлык Сётӥсьлэн нылпиосыз луо. Соин ик тӥ Амадафлэн Аман пиезлэсь ыстэм гожтэтъёсысьтыз куронъёсты ӧд ке быдэстэ, умой лэсьтоды, уго со, тае лэсьтӥсь, Сузы кар капкаос вӧзы, ваньмызлы кузё луись Инмарлэн эрикезъя, быдэс семьяеныз валче ошемын вал, Инмар солы ӝог но тупамон суд лэсьтӥз. Нош со пуктон-косонлэсь списоксэ (копиязэ) вань адскымон интыосы ошелэ, иудейёслы асьсэ законъёссыя улыны эрик сётэ, юрттэ соослы, соос шугадӟон дыръя вылазы урдскисьёслы дас кыкетӥ – Адар – толэзьлэн дас куинетӥ нуналаз, самой со нуналэ пунэмзэ берыктыны мед быгатозы. Уго ваньмызлы кузё луись Инмар, быръем выжызэ быдтыны эрик сётэм интые, соослы таӵе шумпотон сётӥз. Тӥ но, сӥё-дано праздникъёсыныды ӵош та данлыко нуналэз туж шулдырен ортчытэ. Али но, берло но утиськон басьтон милемлы но, милемын тупаса улӥсь персъёслы но вунонтэм мед луоз, нош милемлы сьӧлтэт пуктылӥсьёслэн быронзы медаз вуны. Та косонэз быдэстӥсьтэм котькудӥз город но, котькудӥз улосвыл но жалятэк мечен, тылын быдтэмын луозы, отын адямиос гинэ ӧвӧл, кыр пӧйшуръёс, тылобурдоос но пумтэм вапумозь улыны юрдозы».] 13 Та пуктон-косонлэсь копиязэ, законэз кадь, котькудаз улосвылэ сётоно, вань калыкъёслы ялоно, со нуналлы иудейёс тушмонъёссылы пунэмзэ берыктыны дась мед луозы.


  14 Шаплы ворттӥсь эксэй валъёсын гожтэт нуисьёс дыртыса, ворттыса мынӥзы, эксэйлэсь косонзэ нуизы. Сузыын, шоркарын, ялэмын вал та пуктон-косон. 15 Мардохей эксэй дорысь чагыр, тӧдьы эксэй дӥськут дӥсяса, бадӟым зарни венец изьы изьыяса, виссонлэсь, нап-горд басмалэсь мантия дӥсяса потӥз. Соку Сузы кар шумпотӥз, шулдыръяськиз. 16 Иудейёслэн со виын югыт-чылкыт, шумпотыса, шулдыръяськыса, сӥ-дан пӧлын улон дырзы вал. 17 Вань улосвылъёсын, вань городъёсын, вань интыосын, кытчы гинэ эксэйлэсь косонзэ, пуктон-косонзэ ӧз вуттэ, котькытын но иудейёс шумпотыса, шулдыръяськыса праздник каризы, юондыр лэсьтылӥзы. Та кунысь калыкъёс пӧлысь тросэз иудей кариськизы, уго со виын иудейёслэсь кышкан кылдыны кутскиз.

  

  
  

  ЕСФИРЬЛЭН КНИГАЕЗ


  9-тӥ ЛЮКЕТ


  1 Дас кыкетӥ – Адар – толэзьлэн дас куинетӥ нуналаз эксэйлэн косонэзлэн, пуктон-косонэзлэн быдэсмон дырыз вуиз. Со нуналэ иудейёслэн тушмонъёссы малпало вал соосты киулазы кутыса возьыны, нош пӧрмиз чылкак мукет сямен – асьсэос, иудейёс, тушмонъёсынызы кивалтыса улыны кутскизы. 2 Артаксеркс эксэйлэн вань улосвылъёсысьтыз иудейёс городъёсазы люкаськизы соослы урод уж лэсьтыны малпасьёсты быдтыны; соослэн азязы сылыны нокин но ӧз быгаты, уго вань калыкъёс соослэсь кышканы-куалекъяны кутскизы. 3 Улосвылъёсысь вань покчи эксэйёс, кузёйыръёс, улосвылъёсын кивалтӥсьёс, эксэй ужъёсты быдэсъясьёс иудейёслы дурбасьтӥзы, Мардохейлэсь соос куалекъяны кутскизы уго. 4 Эксэй юртын Мардохей туж бадӟым адями луиз, солэн данлыкез вань улосвылъёсы вӧлмиз, та адями, Мардохей, вылэ но вылэ ӝутскиз.


  5 Иудейёс вань тушмонъёссэс тышказы, мечен коразы, виылӥзы, быдтылӥзы, асьсэ тодэмен, мар каремзы потӥз, тушмонъёссылы озьы каризы. 6 Сузы шоркарын иудейёс вить сю муртэ виизы-быдтӥзы; 7 Паршандафаез но, Далфонэз но, Асфафаез но, 8 Порафаез но, Адальяез но, Аридафаез но, 9 Пармашфаез но, Арисаез но, Аридаез но, Ваиезафаез, 10 иудейёслэсь тушмонзылэсь, Амадафлэн Аман пиезлэсь дас пиоссэ виизы, нош турканы-тарканы кизэс ӧз ӝутэ.


  11 Со нуналэ ик эксэйлы ивор вуттӥзы, кӧня адями виемын вал Сузы шоркарын. 12 Эксэй Есфирьлы, эксэй кышнолы, шуиз: «Сузы шоркарын иудейёс вить сю адямиез, Аманлэсь дас пиоссэ виизы; нош эксэйлэн мукет улосвылъёсаз мар соос лэсьтӥзы? Кыӵе мылкыд каронэд вань на? – со быдэстэмын луоз. Кыӵе куронэд вань на тынад? Со быдэстэмын луоз». 13 Соку Есфирь шуиз: «Эксэйлы ярамон ке, Сузы карысь иудейёслы эрик мед сётысалзы туннэ кадь ик, ӵуказе но сыӵе ик уж лэсьтыны, Аманлэсь дас пиоссэ писпуэ мед ошысалзы». 14 Эксэй тае быдэстыны косӥз; та ужез быдэстыны Сузы карын пуктон-косон сётэмын вал, Аманлэсь дас пиоссэ ошизы.


  15 Сузы карын улӥсь иудейёс огазе люкаськизы Адар толэзьлэн дас ньылетӥ нуналаз но, Сузыын соос куинь сю муртэ виизы, нош турканы-тарканы кизэс ӧз ӝутэ. 16 Эксэйлэн мукет улосвылъёсаз но улӥсь иудейёс огазе люкаськылӥзы асьсэлэсь улонзэс утён понна, тушмонъёссылэсь кышкатэк улыны мед быгатозы шуыса, тушмонъёссы пӧлысь сизьымдон вить сюрс муртэз виизы, нош турканы-тарканы кизэс ӧз ӝутэ. 17 Та вал Адар толэзьлэн дас куинетӥ нуналаз, нош дас ньылетӥ нуналаз соос буйгатскизы, со нуналэз соос сиён-юон, шулдыръяськон дырлы пӧрмытӥзы. 18 Нош Сузы карысь иудейёс та толэзьлэн дас куинетӥ нуналаз но, дас ньылетӥ нуналаз но люкаськылӥзы, нош дас витетӥ нуналаз буйгатскизы, со нуналэз сиён-юон, шулдыръяськон дырлы пӧрмытӥзы. 19 Соин ик гуртъёсын, борддорен котыртымтэ интыосын улӥсь иудейёс Адар толэзьлэн дас ньылетӥ нуналаз, праздник дыръя кадь, шулдыръяськыса, сиыса-юыса ортчыто, ог-огзылы саламъёс ысъяло; [нош бадӟым городъёсын улӥсьёс Адар толэзьлэсь дас витетӥ нуналзэ но ӟеч мылкыдын, шулдыръяськыса ортчыто, матысь муртъёссылы саламъёс-кузьымъёс ысъяло].


  20 Та югдурез Мардохей гожъяз но Артаксеркс эксэйлэн вань улосвылъёсаз улӥсь вань иудейёслы гожтэт ысъяз, матысьёсызлы но, кыдёкысьёсызлы но, 21 таӵе косон сётӥз: арлы быдэ Адар толэзьлэн дас ньылетӥ но дас витетӥ нуналаз праздник мед ортчытозы, 22 уго со нуналъёсы соос тушмонъёссылэсь кышкатэк улыны кутскизы, со толэзе ӝожен улонзы шумпотонлы пӧрмиз, куректон-кайгуэн улонзы праздник нуналлы пӧрмиз, – со нуналъёсты сиыса-юыса, шулдыръяськыса, ог-огедлы саламъёс-кузьымъёс ысъяса, куанеръёслы кӧттыр сётъяса ортчытыны косэмын вал. 23 Иудейёс, мае асьсэос лэсьтыны кутскизы ни, мар сярысь соослы Мардохей гожъяз, сое кабыл басьтӥзы, 24 кызьы Вугей пилэн Амадафлэн Аман пиез, вань иудейёслэн тушмонзы, иудейёсты быдтыны малпаса пус (пур) чӧлтылӥз, жеребе куяз, 25 кызьы Есфирь эксэй доры вуиз, кызьы эксэй иудейёсты быдтыны малпась Аманлэсь лек малпанзэ аслаз йыр вылаз берыктон вылысь, ассэ но, пиоссэ но писпуэ ошон вылысь выль гожтэт гожтыны косӥз. 26 Соин ик та нуналъёсты Пурим шуыса нимазы, та ним потэ пур (пус) кыл бордысь, [уго соослэн кылазы пус чӧлтонэз пурим шуо]. Та гожтэтлэсь вань кылъёссэ лыдэ басьтыса, нош озьы ик соослэн асьсэлэн адӟем, асэнызы луэм учырез лыдэ басьтыса, 27 иудейёс кыл сётӥзы, соос асьсэос но, нылпиоссы но, соос борды кариськем вань адямиос но та пуктон-косонэз кабыл басьто: соос одно ик та кык нуналъёсы, кызьы соос сярысь гожтэмын, соослы тупатэм дыре, арлы быдэ, праздник ортчытозы; 28 вань улосвылъёсын, котькуд городын, вань выжыос, улыос-бечеос пӧлын та нуналъёс тодмо мед луозы, выжыысь-выжыосы праздник мед ортчылоз; та нуналъёсы иудейёс пӧлын Пуримез праздник каремысь медаз дугдэ, таос сярысь тодэ ваён нылпиоссы пӧлын но медаз быры.


  29 Абихаиллэн нылыз Есфирь эксэй кышно но, иудей пи Мардохей но, гижысь-пиньысь басьтӥськыса, гожтэт гожтӥзы, Пурим сярысь гожтэм выль гожтэтлэсь куронъёссэ быдэсъяса улыны куризы; 30 Артаксеркслэн эксэйлыказ интыяськем сю кызь сизьым улосвылъёсаз улӥсь вань иудейёслы каньылэн, шонерлыкен улон сӥзьыса ыстэмын вал со гожтэтъёс, 31 иудей пи Мардохейлэн, Есфирь эксэй кышнолэн Пурим праздникез кызьы ас дыраз ӟеч-ӟеч ортчытон сярысь косонзы отын верамын вал, кызьы соос асьсэос но, нылпиоссы но та праздникез быдэсъяны кутскизы, – визяса, куараен бӧрдыса улон нуналъёсазы со косон сётэмын вал. 32 Тазьы Пурим сярысь веран кылэз Есфирьлэн косонэз юнматӥз, со книгае гожтэмын.

  

  
  

  ЕСФИРЬЛЭН КНИГАЕЗ


  10-тӥ ЛЮКЕТ


  1 Собере Артаксеркс эксэй музъем возисьёс вылэ, зарезьысь шормуӵъёсты возисьёс вылэ выт тырон понӥз. 2 Солэн кужымезлэн вань ужъёсыз сярысь, солэн быдӟымлыкез сярысь, эксэйлэн Мардохеез вылӥе ӝутэмез сярысь пыр-поч гожтэмын Мидиялэн, Персиялэн эксэйёссылэн нуналлы быдэ гожъяськись книгаязы. 3 Уго иудей пи Мардохей Артаксеркс эксэй бере кыкетӥ адями вал, иудейёс понна быдӟым мурт, трос агай-вынъёсыз понна яратоно адями луиз, уго со ас калыкезлы ӟеч карыны тыршиз, вань выжы калыкез ӟеч мед улоз шуыса, со солы верам кылъёсыныз юрттӥз.


  [Мардохей шуиз: «Та Инмарлэн сётэмез вал, уго уйвӧтме мон тодам вайи, отын та ужъюгдуръёсты мон адӟи: вань адӟеме быдэсмиз. Пичи ошмес шурлы пӧрмиз, югыт вал, шунды пиштыса улӥз, трос ву вал: со шур – Есфирь, сое эксэй аслыз кышнолы басьтӥз но, со эксэй кышно луиз. Нош кык кыйёс – со мон но Аман; калыкъёс – со иудейёслэсь нимзэс быдтыны люкаськемъёс; нош мынам калыке – со израиль пиос, Инмарлы вазиськыса утиськемъёс. Кузё-Инмар Аслэсьтыз калыксэ утиз, Кузё-Инмар вань та урод ужъёсты лэсьтонлэсь милемды мозмытӥз, Инмар быдӟымесь паймымон тодметъёс, паймымон ужъёс возьматӥз, сыӵеоссэ, кудъёсыз язычникъёс пӧлын ноку но уг луо вал. Тазьы Инмар кык пол пус чӧлтон ортчытӥз: одӥгез Инмар калык понна, нош мукетыз – вань язычникъёс понна; та кык пус чӧлтонъёс ортчизы со часэ но дыре, – Инмар азьын суд ортчытон нуналэ, вань язычникъёслэн азязы. Кузё-Инмар Ас калыксэ тодаз вайиз, Аслэсьтыз быръем люкетсэ шонере поттӥз. Адар толэзьлэн та нуналъёсаз – та толэзьлэн дас ньылетӥ но дас витетӥ нуналъёсаз – израиль калык Инмар азьын шумпотыса, шулдыръяськыса, Сое данъяса выжыысь выжыосы, пумтэм вапумъёс ӵоже праздник карозы».


  Птоломей но Клеопатра эксэй луыса ньылетӥ арзэ пукыку, Досифей – со ачиз сярысь священник но левит луисько шуиз, солэн Птоломей пиез, Александрия каре Пурим сярысь та гожтэтэз вуттӥзы, сое Птоломейлэн Иерусалимын улӥсь Лисимах пиез берыктӥз, шуизы.]

  

  

  

  ИОВЛЭН КНИГАЕЗ


  1-тӥ ЛЮКЕТ


  1 Уц музъемын Иов нимо адями улӥз; та адями дун-шектэм вал, шонерлыко, Инмарлэсь кышканэн улӥз, уродлэсь-леклэсь палэнскылӥз. 2 Солэн сизьым пиосыз но куинь нылъёсыз вордскизы. 3 Солэн юртъераз сизьым сюрс векчи пудоез, куинь сюрс верблюдъёсыз, вить сю пар ошъёсыз, вить сю ишакъёсыз но трос гинэ медоосыз вал; шундыӝужанысь вань пиосмуртъёс пӧлысь ваньмызлэсь но нимо-даногес вал та адями.


  4 Солэн пиосыз, черодзы вуыса, огзы доры огзы сиыны-юыны огазе люкаськылӥзы, асэнызы валче сиыны-юыны асьсэлэсь куинь сузэръёссэс ӧтьыны ыстылӥзы. 5 Юондыр нуналъёссы йылпумъяськем бере Иов нылпиоссэ дораз ӧтьыны ыстылӥз но соослы чылкытатӥськон сямез ортчытылӥз, ӵукна вазь ик султыса, котькудзы понна тылын сутӥськись курбон сётылӥз, [лулынызы сьӧлыкам понна одӥг кунян курбонлы сётылӥз]. Уго Иов шуылӥз: «Мынам пиосы, оло нош сьӧлыказы, асьсэлэн сюлмазы Инмарез курлазы». Тазьы карылӥз Иов котькудаз таӵе нуналъёсы.


  6 Одӥгаз нуналэ Кузё-Инмар азе султыны Инмар пиос лыктӥзы; соос пӧлын ик шайтан но лыктӥз. 7 Кузё-Инмар шайтанлы шуиз: «Кытысь тон лыктӥд?» Кузё-Инмарлы шайтан ответ сётыса шуиз: «Мон музъем вылтӥ ветлӥ, быдэсак котыртӥ сое». 8 Кузё-Инмар шайтанлы шуиз: «Мынэсьтым Иов ляльчиме синйылтӥд-а? Музъем вылын со кадез адями ӧвӧл, сьӧлыкасьтэм, шонерлыко, Инмарлэсь кышканэн улӥсь, уродлэсь-леклэсь палэнскылӥсь». 9 Соку шайтан Кузё-Инмарлы ответ сётыса шуиз: «Оло, юнме гинэ-а Иов Инмарлэсь кышка? 10 Тон сое котыр ласянь ӧд кенера-а, солэсь корказэ но ваньзэ, маиз солэн вань, ӧд кенера-а? Солэн киыныз лэсьтэм ужъёсты Тон бакель карид но, солэн пудо уллёосыз быдэс музъем вылэ вӧлдӥсько; 11 нош Тон, кидэ ӝутыса, ваньмыз борды, маиз солэн вань, йӧтӥськы, – данъялоз на-а со Тонэ?» 12 Соку Кузё-Инмар шайтанлы шуиз: «Маиз солэн вань, ваньмыз тынад киулад; но со вылэ киыныд гинэ эн йӧтӥськы». Соку шайтан Кузё-Инмарлэн син азьысьтыз кошкиз.


  13 Одӥгаз нуналэ Иовлэн пиосыз, нылъёсыз асьсэлэн бадӟым агайзы дорын сиськизы, вина юизы. 14 Но тани, Иов доры ивортӥсь лыктыса шуэ: 15 «Ошъёс гыризы, соос бӧрсьын ишакъёс уллёен ветлӥзы. Савей выжыысь муртъёс со дыре урдскизы но соосты киултӥзы, нош пинал пиосты йылсо мечен бышкаса виизы. Мон огнам гинэ утиськи тыныд ивортон понна».


  16 Со эшшо вера на вал, соку мукетыз лыктыса ивортэ: «Инмысь Инмар тыл усиз но ыжъёсты, пинал пиосты но ӵушказ, ньылӥз соосты; мон огнам гинэ утиськи тыныд ивортон понна».


  17 Со вера вал эшшо – мукетыз лыктыса ивортэ: «Халдей муртъёс куинь отрядэн интыяськизы но верблюдъёс вылэ урдскизы, соосты киултӥзы, нош пинал пиосты йылсо мечен бышкаса виизы, мон огнам гинэ утиськи тыныд ивортон понна».


  18 Таиз вера на вал эшшо – мукетыз лыктыса ивортэ: «Тынад пиосыд, нылъёсыд бадӟым агайзы дорын сиськыса, вина юыса пуко вал. 19 Но тани, кыр дуннеысь кужмо тӧл вуиз но коркалэсь ньыль сэрегзэ ик котыртӥз, нош корка пинал пиос вылэ пограз, соос кулӥзы; мон огнам гинэ утиськи тыныд ивортон понна».


  20 Соку Иов султӥз но аслэсьтыз выл дӥськутсэ кесьыса лэзиз, аслэсьтыз йырзэ ӵышкиз, музъем вылэ уськытскыса йыбырттӥз. 21 Со шуиз: «Анаелэн пушкысьтыз мон гольык потӥ, гольык ик берытско но. Кузё-Инмар сётӥз, Кузё-Инмар ик басьтӥз но; [кызьы кулэ вал Кузё-Инмарлы, озьы ик луиз но,] Кузё-Инмарлэн нимыз данлыко мед луоз!»


  22 Вань та учыръёсы Иов ӧз сьӧлыка но номыр ик умойтэмзэ Инмар сярысь ӧз куареты.

  

  
  

  ИОВЛЭН КНИГАЕЗ


  2-тӥ ЛЮКЕТ


  1 Одӥгаз нуналэ Инмар пиос Кузё-Инмар азе султыны лыктӥзы; соос пӧлын Кузё-Инмар азе султыны шайтан но лыктӥз. 2 Кузё-Инмар шайтанлы шуиз: «Кытысь тон лыктӥд?» Кузё-Инмарлы ответ сётыса, шайтан шуиз: «Мон музъем вылтӥ ветлӥ, быдэсак котыртӥ сое». 3 Соку Кузё-Инмар шайтанлы шуиз: «Мынэсьтым Иов ляльчиме синйылтӥд-а? Музъем вылын со кадез ӧвӧл: дун-шектэм адями, шонерлыко, Инмарлэсь кышканэн улӥсь, уродлэсь-леклэсь палэнскылӥсь, татчыозь со туж дун-шектэм улэ, нош тон Монэ солы пумит узатӥськод вал сое чик янгышезтэк быдтыны». 4 Но шайтан Кузё-Инмарлы ответ сётыса шуиз: «Ку понна ку, нош аслаз улонэз понна адями сётоз ваньзэ, маиз солэн вань; 5 нош Тон, кидэ ӝутыса, солэн лы бордаз, солэн мугорыз борды йӧтӥськы – данъялоз на-а со Тонэ?» 6 Кузё-Инмар шайтанлы шуиз: «Тани, со тынад кияд, но лулзэ гинэ солэсь уть».


  7 Нош шайтан Кузё-Инмарлэн син азьысьтыз кошкиз но Иовез пыдтышкысеныз йырпыдэсозяз туж лек гижло чер висёнэн шобыртӥз. 8 Мугорзэ корманы Иов черепица чальдэтэз басьтӥз но пень вылэ пуксиз [гурт сьӧры]. 9 Кышноез солы шуиз: «Татчыозь тон туж дун-шектэм улӥськод на-а?! Инмарез курла-сантэма но кул».*а 10 Соку Иов кышноезлы шуиз: «Визьзэс ыштэмъёс кадь тон вераськиськод. Инмар дорысь ӟечсэ кабыл басьтомы, нош уродзэ кабыл ум басьтэ шат?» Таос пумысен Иов аслаз кылыныз-ымыныз ӧз сьӧлыка.


  11 Вань та куректон-кайгуослэсь Иов борды вуэмзэс солэн куинь эшъёсыз кылӥзы но котькудӥз ас дорысьтыз потӥз: Феманысь Елифаз нимо пи, Савхейысь – Вилдад, Наамитысь – Софар, соос огазе люкаськизы – соин ӵош чигиськыны-ӝожтӥськыны но сое буйгатыны мынон понна. 12 Кыдёкысен ик синъёссэс вылӥе ӝутӥзы но сое соос ӧз тодмалэ; куаразэс бадӟым каризы но викышъяса зар бӧрдыны кутскизы; котькудӥз выл дӥсянзэ ӵажак кесяз; йыр вылтӥзы ин пала тузон пазязы. 13 Соин валче сизьым нунал но сизьым уй ӵоже музъем вылын пукизы; но нокин но солы пал кыл но ӧз вера, адӟизы уго, солэн курадӟонэз укыр секыт шуыса.

  


  *а2:9 Трос дыр ортчем бере кышноез солы шуиз: «Кема-а чидаса тон улод на? Аслэсьтым утиськонме ӧжытак возьмаса уло на. Музъем вылын тонэ тодазы (буре) уг ни ваё, пиосмы, нылъёсмы (пушкылэн висёнъёсыз, юнме тыршем уже) кулӥзы. Тон ачид зын нумыръёс пӧлын пукиськод, уйёстэ шобырскытэк потӥськод, нош мон, медо радын ужаса, одӥг интыысь мукетаз, коркась корка ветлӥсько но витисько: ку меда шунды пуксёз – ужъёсы бере, секытэсь висёнъёсы бере шутэтскыны мон мед быгатысал. Инмарлы кыӵе ке но кылъёс вера но кул!» – та чуръёс басьтэмын Септуагинтаысь.

  

  
  

  ИОВЛЭН КНИГАЕЗ


  3-тӥ ЛЮКЕТ


  1 Та бере Иов ымзэ усьтӥз но аслэсьтыз вордӥськем нуналзэ каргаз. 2 Иов вераны кутскиз, со шуиз:


  3 «Мынам вордскем нуналы мед быроз,

  уй но, кудаз шуэмын: ”Адями луыны кидыс шедиз!”

  4 Со нунал пеймытлы мед пӧрмытскоз;

  вылысен Инмар сое медаз утча,

  со йылын югыт медаз пишты!

  5 Сое пеймытлык, кулон вужер мед шобыртоз,

  пилем сое мед котыртоз,

  ӵушкась пӧсьлэсь кадь солэсь мед кышкалозы!

  6 Со уез пеймыт мед вормоз,

  арлэн нуналъёсыз пӧлын со медаз лыдъяськы,

  толэзьёслэн лыдзы пӧлы медаз пыры!

  7 Э! Со уй – калыктэм мед луоз,

  со пушкы шулдыръяськон медаз пыры!

  8 Левиафан кыез сайкатыны быгатӥсьёс,

  нуналэз каргасьёс сое мед каргалозы!

  9 Югдонэзлэн кизилиосыз мед кысозы:

  мед возьмалоз югытэз, но со уг лыкты,

  со медаз но адӟы ӵук ӟардонлэсь синлысъёссэ,

  10 мынам анаелэсь пушкысьтыз ӧсъёссэ ворсамтэ понназ,

  мынам син азьысьтым куректон-кайгуэз ватымтэ понназ!

  11 Пушкысь потыкум, малы мон ӧй кулы,

  пушкысь потэм берам но малы ӧй кулы?

  12 Пыдесъёс малы монэ кабыл басьтӥзы?

  Малы ноныосты мыным нононо вал?

  13 Табере мон кылльысал, кулон уммен кӧлысал,

  изьысал, мыным каньыл луысал.

  14 Асьсэлы кыр дуннее юртъёссэс пуктылӥсь эксэйёсын но,

  музъем вылысь визь-кенеш сётъясьёсын но

  15 яке зарнизы ванё, асьсэлэсь коркаоссэс азвесен тырмытъясь

  кивалтӥсьёсын но,

  16 яке усем-куштӥськем, ватэм нуны кадь,

  югытэз адӟымтэ вож нуныос кадь мон ӧй улысал.

  17 Отын законлы пумит улӥсьёс кышкатъямысь дугдо,

  кужымзы-кынарзы быремъёс отын шутэтско.

  18 Отын жильыетын пукисьёс майбыр, эзыласа уло,

  чакласькисьлэсь кесяськем куаразэ но уг кыло.

  19 Пичи но, бадӟым но отын огкадесь,

  ляльчи но аслаз кузёезлэсь эрике потэмын.

  20 Курадӟисьлы малы югыт сётэмын,

  лулынызы ӝоже усемъёслы – улон,

  21 соос кулонэз витё, но со ӧвӧл, узырлыко ватэгез сярысь, эсьмаса,

  кулонэз соос утчасалзы,

  22 паймытозязы шумпотысалзы,

  шайпул шедьтӥм шуыса, туж паймысалзы.

  23 Малы югыт сётэмын сюресэз ворсаськем адямилы,

  кудзэ Инмар пеймытэн котыртӥз?

  24 Няньме куртчылыса лулӟылӥсько,

  вулэн кисьтӥськемез кадь ялан ӝуштыса улӥсько,

  25 уго туж шимес маке, кудӥзлэсь шимаса-кышкаса мон улӥ,

  со ик мон вылэ вуиз;

  марлэсь курдаса улӥ, со ик мон доры вуиз.

  26 Ӧвӧл мыным тупаса улон, ӧвӧл каньылэн улон,

  ӧвӧл шумпотон: куректон-кайгу мон доры вуиз».

  

  
  

  ИОВЛЭН КНИГАЕЗ


  4-тӥ ЛЮКЕТ


  1 Феман пи Елифаз ответ сётыса шуиз:

  2 «Тыныд кыл вераса утчамы ке, тыныд секыт уз луы-а?

  Зэмзэ ке верано, кыллы пумит кыл вератэк улыны кин быгатоз!

  3 Тани, тон тросэзлы визь-нод сётылӥд,

  суй-пыдлы юскиськыны эрик ӧд сётылы,

  4 кылыныд усисез ӝутылӥд, куасалляськись пыдесъёсты юнматылӥд.

  5 Нош табере тон доры шугадӟон вуиз но, тон катьтэммид;

  тон борды йӧтӥськиз но, тон мылкыдыныд-духеныд усид.

  6 Инмарлэсь кышкаса улонэд оскиськыса улыны

  тыныд эрик уг сёты-а,

  улонэдлэн дун-шектэм сюресъёсыз оскиськыса улыны

  тыныд кужым уг сёто-а?

  7 Тодад вай али, янгыштэм-шектэмъёс пӧлысь кин ке но быриз-а,

  кытын шонер улӥсьёс выжыенызы порылэмын вал?

  8 Кызьы мон адӟи, сьӧлыкез-лекез гырисьёс,

  уродэз-лекез кизисьёс сое арало;

  9 Инмарлэн пельтэменыз быро но,

  Солэн вожпотон духезлы чидатэк, ышо-быро.

  10 Сьӧсь пӧйшурлэн вузэменыз бурсӥсьлэн куараез зӥбломе но,

  пинал левпиослэн пиньёссы шальтрало;

  11 туж кужмо сьӧсь пӧйшур, сиён люкет шедьтытэк, чоньдэ,

  сьӧсь пӧйшур мумылэн пиосыз пазьгисько.

  12 Но тани, мон доры лушкемен кыл вуиз но,

  мынам пелям солэн маиз ке но пыриз.

  13 Уйин адӟем вӧтъёсы сярысь малпаськыса улыкум,

  адямиосты кӧлон ум нюртон вакытэ,

  14 туж зол кышкан, куалекъян монэ котыртӥз – вань лыосме зуркатӥз.

  15 Мон йылтӥ дух ортчиз но, мынам йырсиосы выллань пештырскизы.

  16 Со султӥз, но мон солэсь кин луэмзэ ӧй тодма, –

  солэн вылтусыз гинэ мынам син азям пуксиз;

  каллен ыртӥське-пельтӥське, – соку мон куара кылӥсько:

  17 ”Адями шонерлыкогес-а Инмарлэсь?

  Воргорон дун-чылкытгес-а Кылдытӥсезлэсь?

  18 Тани, Со Аслаз медоосызлы уг оскы,

  Кылчинъёсыз бордысь но шекъёсты адӟе;

  19 нош уката ик сюйысь-тузонысь лэсьтэм храмын

  улӥсьёсыз бордысь,

  соослэн инъетсы – сюй-тузон, соос кейлэсь ӝоггес быдтӥсько.

  20 Ӵукнаен ӝыт вискын соос куашкало;

  уд адӟы, соос кызьы чылкак ышозы-бырозы.

  21 Соосын валче ик соослэн сӥ-данзы но уг быры-а?

  Визьлыко улон доры вуытэк, соос кулыло”».

  

  
  

  ИОВЛЭН КНИГАЕЗ


  5-тӥ ЛЮКЕТ


  1 «Ӧтьыса вазиськы, тыныд ответ сётӥсь вань ке.

  Святойёс пӧлысь кудзылы тон вазиськод?

  2 Озьы, шузиез йыркуръяськон вие,

  валасьтэмез керӟегъяськон быдтэ.

  3 Адӟи мон шузилэсь выжы лэземзэ но соку ик солэсь выжызэ каргай.

  4 Солэн нылпиосыз шудбуро улонэз уз адӟе,

  соосты капка азьын жугозы,

  дурбасьтӥсьсы но уз луы.

  5 Солэсь арано юзэ сютэм мурт сиёз,

  бышкись турын пӧлысь сое басьтоз,

  ньылонзы пашмем муртъёс солэсь ваньбурзэ ньылозы.

  6 Озьы, сюй-тузон пӧлысь кайгу уг поты,

  музъемысь шугадӟон уг буды;

  7 нош адями ёрмыса-курадӟыса улонлы вордӥське,

  тылгизьы кадь вылӥе ӝутӥськон понна со вордӥське.

  8 Нош мон Инмарлы вазиськысал,

  аслэсьтым ужме Инмар кие сётысал.

  9 Инмар бадӟымесь, эскерыны луонтэмесь,

  лыдъянтэм трос паймымон ужъёс лэсьтэ,

  10 музъемлэн бам вылаз зор сётэ, бусыос вылэ вуос лэзе;

  11 ултӥямъёсты вылӥе пуктылэ,

  куректӥсьёс-бӧрдӥсьёс утиськон понна вылӥе ӝутӥсько.

  12 Кескичъёслэсь урод малпанъёссэс Со куашкатэ но,

  соослэн киоссы кутскем ужзэс йылпумъяны уг ни быгато.

  13 Визьлыко муртъёсты асьсэлэн кескичлыкенызы ик Со кутэ но,

  кескичъёслэн кенешсы юнме луэ:

  14 нуназе соос пеймытэз пумитало,

  нуназе шорын, уйин кадь, кырмиськыса ветло.

  15 Со куанерез мечлэсь уте, соослэн ымзылэсь,

  кужмолэн киызлэсь уте.

  16 Но шудтэм муртлы оскиськон вань,

  ӧрекчаськон аслэсьтыз ымзэ пытса.

  17 Шудо адями, кудзэ Инмар визьма,

  соин ик Дунне Кутӥсьлэсь вӧсь каронзэ кулэтэм эн кары,

  18 уго Со яраё каре но Ачиз ик соосты бине;

  Со вӧсь каре но, Солэн ик киосыз эмъяло.

  19 Куать шугадӟонысь-ёрмонысь тонэ уте,

  сизьыметӥяз но уродлык тон борды уз кутскы.

  20 Сютэм арын тонэ кулонлэсь мозмытоз, ожын – мечлэсь утёз.

  21 Кыллэн сюлоезлэсь астэ ватод, лыктӥсь уродъёслэсь уд кышка –

  соос матэ вуизы ке.

  22 Куашканэз-таркаськонэз, сютэм кылёнэз серем карод,

  музъем выл пӧйшуръёслэсь но уд кышка,

  23 уго бусыысь изъёсын тон кусып возиськод,

  бусыысь пӧйшуръёс но тонэн тупаса уло.

  24 Тынад тылысэд кышкантэм интыын сылэ шуыса тодод,

  аслэсьтыд коркадэ чакласа улод но уд сьӧлыка.

  25 Адӟод, тынад кидысэд туж трос шуыса,

  выжыосыд но музъем вылысь турын кадь.

  26 Ас дыраз чабей культоослэн пуктӥськемзы кадь,

  пересьмыса шайгуэ пырод.

  27 Тани, мае ми тодыны быгатӥмы; озьы ик со вань но;

  тае кылзы но аслыд синйылты».

  

  
  

  ИОВЛЭН КНИГАЕЗ


  6-тӥ ЛЮКЕТ


  1 Иов ответ сётыса шуиз:

  2 «Э, мынам зар бӧрдэмъёсы шонер мертамын луысалзы ке,

  соосын валче курадӟонэ вес вылэ понэмын луысал ке!

  3 Со зарезьысь луолэсь, зэм ик, секытгес луысал!

  Соин ик мынам кылъёсы сюлме веськасьтэмесь.

  4 Уго Дунне Кутӥсьлэн ньӧлъёсыз мон пушкы пыремын;

  соослэн ядзы лулпушме сюпсе;

  Инмарлэн сётэм шимес ужъёсыз мон вылэ урдскизы.

  5 Турыно возь вылын кыр ишак вузэ-а, суралтэм дураз ош бурсэ-а?

  6 Шӧгез сылалтэк сиё-а, курегпузлэн тӧдьыяз шӧмыз вань-а?

  7 Мар борды мынам лулылэн йӧтӥськемез уг поты вал,

  со луиз мынам юрӟым сиёнэ.

  8 Э, куке мынам мылкыд каронэ быдэсмысал ке,

  оскиськонме но Инмар санэ понысал ке!

  9 Э, монэ пыргытыны Инмар ӟеч эриксэ сётысал ке,

  Аслэсьтыз кизэ вӧлъяса, монэ погыртысал ке!

  10 Та мыным эшшо шумпотон луысал,

  аслам жалясьтэм висёнам мон юнматскысал,

  уго мон Святойлэн веранъёсызлэсь ӧй куштӥськы.

  11 Оскиськыса улон понна кытын на мынам кужыме?

  Улонэлэн йылыз-пумыз таӵе бере, малы сое кузёмытоно на?

  12 Изъёслэн юнлыксы кадь-а мынам юнлыке?

  Ыргон-а мынам лулмугоры?

  13 Мон бордын вань-а мыным юрттэт,

  вань-а мыным кыӵе ке юрттэт-пыкиськон?

  14 Курадӟисез-куректӥсез ас эшез жаляны кулэ –

  Дунне Кутӥсьлэсь кышканзэ со ӧз ке ышты.

  15 Но мынам агай-вынъёсы оскыны луонтэмесь,

  визыл кошкись ву кадесь, ӝог бызись шур вуос кадесь,

  16 йӧос шунаку пожаськем ву кадесь,

  лымы шунаку бугыръяськыса бызись ву кадесь.

  17 Пӧсь куазь вуэ ке, шуръёс пичиёмо, нош ӟырдыт пӧсь ке луэ,

  ышо-быро.

  18 Ас ӧрзэс вошто, луоё кыре пыро но ышо-быро;

  19 Фемае мынӥсь караванъёс соос шоры учко,

  Савее мынӥсь сюресчиос соос вылэ оскисько,

  20 нош оскиськонзы юнме луэ, отчы вуо но ӝоже усьыса ӵыжекто.

  21 Озьы ик тӥ но табере нокин-номыр кадесь ӧвӧл ини:

  кышкытэз адӟыса курдатскиды.

  22 Мон верай-а: ”Вае мыным ваньбурдэс”

  яке ”асьтэлэн ваньлыкты пӧлысь мон понна тыре;

  23 тушмонлэн киысьтыз монэ мозмытэ,

  курадӟытӥсьёслэн киулысьтызы монэ дун тырыса басьтэ”?

  24 Монэ дышетэ, соку мон чус карисько; возьматэ,

  кытын мон сьӧлык лэсьтӥ.

  25 Макем кужмоесь зэмлыклэн кылъёсыз!

  Нош мае возьмато тӥляд мынэсьтым сьӧлыкъёсме

  шарае поттонъёсты?

  26 Шарае поттон понна тӥ ӧвӧлтэм кылъёс малпаськоды-а?

  Тӧлъя-буръя тӥ ӧвӧлтэм кылъёстэс лэзиськоды.

  27 Анайтэм-атайтэм нылпи вылэ тӥ урдскылӥськоды но

  асьтэлэн эштылы гу гудӥськоды.

  28 Но тӥледыз курисько, учкелэ мон шоры;

  тӥляд азяды ӧрекчаськыса верасько-а?

  29 Выльысен учке: вань-а ӧрекчаськонэз?

  Учке-эскере: мон палан зэмлык.

  30 Мон ӧрекчаськыса вераськисько шат?

  Мынам ньылоны, оло, уг быгаты шат курытэз шӧдыны-висъяны?»

  

  
  

  ИОВЛЭН КНИГАЕЗ


  7-тӥ ЛЮКЕТ


  1 «Адямилы музъем вылын улыны дыр лыдъяса сётэмын ӧвӧл-а,

  солэн нуналъёсыз но медъяськем муртлэн кадесь ик ӧвӧл-а?

  2 Ляльчи саюлэ пуксьыны кыӵе мылкыд каре,

  медъяськем мурт ас ужезлэсь йылпумъяськемзэ кыӵе возьма,

  3 озьы мон аслым люкетлы огыр-бугыр толэзьёс басьтӥ,

  куректоно-кайгуо уйёс но мыным лыдъяса сётэмын.

  4 Выдыкум шуисько: ”Куке но султо-а?”

  Нош ӝыт кыстӥське но кыстӥське,

  ӵук ӟардытозь жадьытозям погылляськисько.

  5 Мугоры мынам нумыръёсын шобыртэмын,

  тузонӟем гижлоосын яраӟемын;

  куэ мынам пилиськылэ, урӟектыса улэ.

  6 Улоно нуналъёсы куиськон сусолэсь но ӝоггес бызё,

  мыным оскиськон сётытэк бырыло.

  7 Тодад вай: мынам улонэ тӧл пельтэм кадь,

  синмы ӟечсэ адӟыны уз берыктӥськы.

  8 Монэ адӟисьлэн синмыз монэ уз адӟы;

  Тынад синъёсыд мон шоры учкозы, нош мон отын ӧвӧл ни.

  9 Пилем пичиёме но ыше-быре;

  пыдэстэм дуннее усем мурт отысь уз поты ни,

  10 аслаз корказ уз ни берытскы, солэн интыез сое уз ни тодма.

  11 Аслэсьтым кылме-ымме кутыса уг возьы ук;

  духе ёрмыса-ӝикаса улыку мон верало; лулылэн куректон дыръяз урттылӥсько.

  12 Мон зарезь яке зарезьысь шимес пӧйшур-а, –

  малы мон доры Тон возьмаськисьёсты пуктӥд?

  13 Куке малпасько: ”Монэ валесэ буйгатоз,

  кӧлон интые куректон-кайгуме нуоз”,

  14 кӧлыкум тон монэ кышкатӥськод,

  уйвӧтам адӟонъёс пыр тон монэ курдатӥськод;

  15 лулы мынам шоканэ, эсьмаса, мед дугдоз вал шуыса вите,

  лыосме утён сярысь, эсьмаса, кулон мед лыктоз вал шуыса,

  сое возьмаса улэ.

  16 Синазькыль луиз мыным улон.

  Пумтэм вапумъёс мыным улоно ӧвӧл.

  Мон бордысь палэнскы, уго мынам нуналъёсы –

  юнме алекъяськон гинэ.

  17 Мар со адями,

  мар Тон сое сокем дунъяськод но

  солы Аслэсьтыд саклыктэ сокем висъяськод,

  18 ӵукналы быдэ со доры ветлӥськод,

  минутлы быдэ сое чакласькод-эскериськод?

  19 Кудкемозь Тон монэ огнаме кельтытэк улод на,

  кема-а улод на мон бордысь палэнскытэк,

  дыльдыме ньылыны маза сётытэк кема-а возёд на монэ?

  20 Мон сьӧлыкай ке, мар мон Тыныд лэсьтом на,

  адямиослэн возьмасьсы!

  Малы Тон монэ Аслыд пумитъяськись карид,

  озьы мон аслым ачим синазькыль луи?

  21 Мынэсьтым сьӧлыкме малы куштонтэмез вал,

  законлы пумит улэмъёсме малы басьтонтэмез вал?

  Уго, тани, мон сюе выдо; ӵуказе монэ утчалод но, мон ӧвӧл ни».

  

  
  

  ИОВЛЭН КНИГАЕЗ


  8-тӥ ЛЮКЕТ


  1 Савхей пи Вилдад ответ сётыса шуиз:

  2 «Тон тазьы кема вералод на-а? –

  Тынад ымысьтыд потэм кылъёс – шукырес тӧл!

  3 Инмар, оло нош судэз мыдланьтэ ке шат,

  Дунне Кутӥсь зэмлыкез воштэ шат?

  4 Тынад пиосыд Со азьын сьӧлыказы бере,

  соин ик Со соосты асьсэлэн законлы пумит улонзылэн

  киулаз сётӥз но.

  5 Нош тон Инмарез утчад ке, Дунне Кутӥсьлы вӧсяськид ке,

  6 дун-чылкыт, шонерлыко улӥд ке, Со али ик тыныд юрттоз,

  шонерлыкедлэн улон интыезлы каньыллык ваёз.

  7 Кутсконаз тынад ӧжыт вал ке, азьпалаз тачак луоз.

  8 Азьвыл улэм выжыослэсь юа но

  соослэн атайёссылэсь чакланъёссэс валаны тыршы;

  9 нош ми – толлоос, номыре но ум тодӥське,

  малы ке шуоно музъем вылын улоно нуналъёсмы вужер гинэ.

  10 Тани, соос тонэ дышетозы, тыныд шуозы,

  сюлмысьтызы поттыса, таӵе кылъёс вералозы:

  11 ”Тростник будос вутэк ӝутӥське-а? Камыш вутэк будэ-а?

  12 Со али вож куеныз сылэ, погыртэмын но ӧвӧл,

  нош вань турынъёслэсь азьло куасьме”.

  13 Ваньзылэн Инмарез вунэтӥсьёслэн сюресъёссы сыӵеесь,

  чеберъяськисьлэн оскиськонэз но быроз;

  14 солэн оскиськонэз ӵогыса куштэмын,

  аслыз оскиськись луонэз – со чонарилэн коркаез.

  15 Аслаз корка вылаз пыкиськоз, нош со сылыны уз чида;

  со борды кутӥськоз, нош со возиськыны уз быгаты.

  16 Шунды азьын со вожектэ, сад сьӧры солэн вайёсыз пото;

  17 из люк борды выжыосыз бинисько,

  изъёс вискытӥ нырзы мычиське.

  18 Нош сое интыысьтыз ишкалто ке, со солэсь куштӥськыса шуэ:

  ”Мон тонэ ӧй адӟылы!”

  19 Тӥни солэн улон сюресэзлэн шумпотонэз!

  Нош музъемысь мукетъёсыз ӝужало.

  20 Адӟиськод-а, Инмар дун-шектэмез кулэтэм уг кары,

  урод-лек муртъёсты китӥзы кутыса уг возьы.

  21 Со эшшо тынэсьтыд ымдэ пальпотӥсь кароз на,

  ымдуръёстэ шумпотыса вазьылӥсесь кароз на.

  22 Тонэ адӟонтэм карисьёс возьытлыкен шобырскозы,

  сьӧлыкъёслэсь кышкасьтэмъёслэн балаганъёссы но уз ни кыле».

  

  
  

  ИОВЛЭН КНИГАЕЗ


  9-тӥ ЛЮКЕТ


  1 Иов ответ сётыса шуиз:

  2 «Зэм! Тодӥсько, озьы луоз шуыса;

  но кызьы адями Инмар азьын шонере потыны быгатоз?

  3 Кыл тэкшерыны Соин мылкыд кариз ке,

  сюрсэз пӧлысь одӥгезлы но Солы ответ сётыны уз пӧрмыты.

  4 Сюлмыныз визьлыко но кужмыныз ядыё Со;

  кин Солы пумит урдскылӥз но каньыллыко улыны быгатӥз на?

  5 Со гурезьёсты интыысьтызы воштэ но, соосты уг ни тодмало:

  йыркурез ӝуатскыку, соосты Со кымалля.

  6 Музъемез ас интыысьтыз воштэ но, солэн юбоосыз куалекъяло;

  7 шундылы вералоз, – но уз ӝужа, кизилиос вылэ но печать нюртэ.

  8 Со огназ инбамъёсты вӧлдылэ но зарезьлэн йылъёстӥз ветлэ;

  9 Асэз, Кесӥлез, Химаез*а кылдытӥз,

  лымшорлэсь ватӥськем висъетъёссэ но;

  10 быдӟымлыкез, эскерыны луонтэмез,

  лыдъяса быдтонтэм паймымон ужез лэсьтэ!

  11 Тани, Со мынам азьтӥм ортчоз, но Сое мон уг адӟы;

  лобӟыса-ворттыса кошкоз, уг но шӧды Сое.

  12 Басьтӥз ке, кин Солы пумитъяськоз?

  Кин Солы шуоз: ”Мар тон лэсьтӥськод?”

  13 Инмар Аслэсьтыз йыркурзэ уз палэнты;

  Со азьын вылтӥяськонлэн нюръяськисьёсыз погралозы.

  14 Кызьы бен быгато мон Солы ответ сётыны,

  кыӵе кылъёс вераны Со азьын мон шедьто?

  15 Мон янгыштэм ке но луысал, ответ сётыны ӧй быгатысал,

  аслэсьтым Судьяме сюлворыса уло.

  16 Мон вазиськысал но, Со мыным ответ сётысал ке,

  соку но мон ӧй оскысал, мынэсьтым куараме Со кылӥз шуыса,

  17 Кин тӧлпери пушкын монэ погыртэ но юнме шорысь

  мынэсьтым яраосме йылэтэ,

  18 лулме лэзьыны маза уг сёты,

  улонме куректон-кайгуосын пачылмытэ.

  19 Кужымме поныса кутсконо ке, Со туж кужмо;

  судэ ке Соин пыроно, кин монэ Соин тодматоз, ваче вуттоз?

  20 Асме шонере поттыны кутски ке,

  мынам аслам кылы-ымы ик монэ янгыше уськытоз;

  мон янгыштэм-шектэм ке но, Со монэ янгышо-шеко шуыса ялоз.

  21 Янгыштэм-шектэм мон; мар луоз лулылы –

  тодэме уг поты, аслэсьтым улонме синазькыль карисько.

  22 Ваньмыз огкадь; соин ик мон верай уго,

  янгыштэм-шектэмез но, янгышо муртэз но Со быдтэ шуыса.

  23 Тазэ Со сюлоен син куспын погыртэ ке,

  нош янгыштэм-шектэмъёслэсь курадӟонзэс серекъя.

  24 Сьӧлыклэсь кышкасьтэмъёс кие музъем сётэмын;

  солэн судьяосызлэсь ымнырзэ Со ӵокса. Со ке ӧвӧл, нош кин бен?

  25 Мынам улоно нуналъёсы ивор нуллыса ворттылӥсьлэсь

  ӝоггес ортчо, ӟечлыкез уг адӟо,

  26 капчи пыжъёс кадь чальтчо, сиён доры лобись ӧрӟи кадь дырто.

  27 Шуоно ке мыным: ”Аслэсьтым ӝожъяськонме мон вунэто,

  мӧзмыт тусбуйме вошто, сэзь-сэзь карисько”,

  28 вань курадӟонъёсыным сэрен куалекъясько, тодӥсько уго,

  Тон монэ янгыштэм-шектэм шуыса уд ялы.

  29 Мон янгышо ке, соку нош малы юнме курадӟисько?

  30 Лымы вуэн мон мисьтӥськысал ке но,

  киосме дун-чылкыт карысал ке но,

  31 нош Тон соку но монэ дэрие куштод,

  соку мынам дӥськутэ мынэсьтым юрдоз.

  32 Уго Со адями ӧвӧл, мон кадь, – Солы ответ сётыны но

  Соин ӵош судэ мыныны мед быгатом шуыса!

  33 Кыкнамы вылэ но кизэ мед понысал –

  асьмелэн куспамы сыӵе сылӥсьмы ӧвӧл.

  34 Аслэсьтыз корт бодызэ мон бордысь Со мед палэнтысал,

  Солэн кышкатонэз монэ медаз дэймыты вал,

  35 соку мон верало но Солэсь уг кышка,

  уго мон ас поннам ачим сыӵе ӧвӧл».

  


  *а9:9 Ас, Кесӥль, Хима – кизили люкъёс – созвездияос

  

  
  

  ИОВЛЭН КНИГАЕЗ


  10-тӥ ЛЮКЕТ


  1 «Аслам улонэ аслам лулылы синазькыль луиз ини;

  куректон-кайгуэлэн кияз сётӥсько;

  лулы куректыку-кайгырыку верало.

  2 Инмарлы шуо: ”Монэ янгыше эн уськыты;

  вера мыным: мар понна Тон монэн нюръяськиськод?

  3 Тыныд ӟеч-а потэ монэ ултӥяны,

  Аслад киыдлэсь ужзэ синазькыль карыны,

  нош сьӧлыклэсь кышкасьтэмъёслэн кенешсы вылэ югыт ыстӥськод?

  4 Лулмугороослэн кадесь-а Тынад синъёсыд,

  адямиос кадь-а Тон учкиськод?

  5 Тынад нуналъёсыд адямилэн нуналъёсыз кадесь шат,

  улоно аръёсыд воргоронлэн нуналъёсыз кадесь-а?

  6 Малы Тон мынэсьтым шекъёсме утчаськод,

  сьӧлыкъёсме тодыны тыршиськод?

  7 Мон законлы пумит улӥсь ӧвӧл шуыса тодӥськод ук,

  Тынад киулысьтыд монэ нокинлы мозмытыны луонтэмез но тодӥськод?

  8 Тынад киосыд мон вылын тыршизы,

  котыр ласянь соос монэ нелькизы-кылдытӥзы,

  нош Тон табере монэ быдтӥськод?

  9 Тодад вай али, кызьы Тон монэ горд сюез кадь нелькид-лякылӥд,

  нош табере тузонлы-сюйлы монэ берыктӥськод?

  10 Тон монэ йӧлэз кадь ӧд-а кисьты,

  кузятэмез кадь монэ ӧд-а напчыты?

  11 Куэн, лулмугорен Тон монэ дӥсяд но лыосын, сӥныръёсын

  Тон ик монэ ӧд-а юнматы?

  12 Гажан-жалянэн улон мыным ӧд-а кузьма,

  сюлмаськыса мынэсьтым духме Тон ик ӧд-а утьы?

  13 Но сое но Тон Аслад сюлэмад ватыса возид, –

  тодӥсько, со Тон бордын вал шуыса, –

  14 мон сьӧлыкай ке, Тон шӧдод но

  мынэсьтым сьӧлыкамме вӧсь карытэк уд кельты шуыса

  тодӥсько вал.

  15 Мон янгыш ке, куректон мыным! Шонер ке но,

  аслэсьтым йырме ӝутыны уг дӥсьты.

  Мон ултӥянэн пачылмемын; мынам курадӟонэ шоры учкы:

  16 со йылэ но йылэ. Сьӧсь пӧйшур кадь Тон мон сьӧры уйиськиськод,

  нош ик мон вылэ урдскиськод но Аслэсьтыд паймымон луэмдэ

  мон пыр возьматӥськод.

  17 Мыным пумит выль адӟисьёсты поттӥськод;

  мыным пумит Аслэсьтыд йыркурдэ кужмоятӥськод;

  огез бӧрсьы мукетыз шугадӟонъёс мон вылэ урдӥсько.

  18 Малы Тон монэ кӧтпушкысь поттӥд?

  Мед кулом вал, куке монэ нокинлэн но синмыз

  адӟыса ӧз на вуы на вал;

  19 кылдымтэ-вылымтэез кадь кӧтпушкысен ик

  монэ шайгуэ мед нуозы вылэм!

  20 Вакчиесь ӧвӧл-а мынам нуналъёсы?

  Кельты, палэнскы мон бордысь,

  ӧжытак ке но сэзь-сэзь кариськыны мед быгатом,

  21 пеймытлыклэн шаераз, кулонлэн-эзельлэн вужераз

  кошкемелэсь азьло –

  отчы мынэм берам уг ни берытскы –

  22 пеймытлыклэн дуннеяз, кытын радлык ӧвӧл,

  кытын туж пеймытлы укшась пеймытлык улэ”».


  

  
  

  ИОВЛЭН КНИГАЕЗ


  11-тӥ ЛЮКЕТ


  1 Наамитысь Софар ответ сётыса шуиз:

  2 «Трос-трос верам кылъёслы ответ сётыны уг луы шат,

  шонерлыко-а луэ трос кыло адями?

  3 Тынад токма супыльтонэд быгатоз-а

  воргоронъёсты чус кариськыны,

  тон мед мыскылляськод, нош тонэ возьытэ вуттыны

  нокин но медаз быгаты-а?

  4 Тон шуид: ”Мынам малпанэ шонер, Тон азьын мон дун-чылкыт”.

  5 Инмар тыныд мар ке но шуысал ке,

  тонэн вераськыны ымзэ усьтысал ке но,

  6 ватӥськыса улӥсь визьлыкез тыныд усьтысал ке,

  уго со кык пол бадӟымгес!

  Озьыен, тод: Инмар тынэсьтыд куд-огзэ законлы пумит

  лэсьтэмъёстэ тодаз уг ни вайы.

  7 Эскеронъёс пыр быгатод-а тон Инмарез шедьтыны?

  Быгатӥськод-а Дунне Кутӥсез быдэсак тодыны-валаны?

  8 Со инъёслэсь вылӥгес, – мар лэсьтыны быгатӥськод?

  Пыдэстэм дуннелэсь мургес, – мар тодыны быгатӥськод?

  9 Солэн мертэтэз музъемлэсь кузьгес, зарезьлэсь паськытгес.

  10 Со ортчиз но кинэ ке жильыет улэ пыртӥз ке,

  суд азе вайыса возьматӥз ке, кин Сое палэнтоз?

  11 Со уго ӧрекчаськись адямиосты тодэ, законлы пумит улэмез адӟе,

  нош сое саклык висъятэк кельтоз-а бен?

  12 Тырттэм адями визьлыкен выремъяське,

  кыр ишакпи выллем гинэ ке но со вордӥське.

  13 Тон сюлэмдэ валтӥд ке, аслэсьтыд киостэ Со пала мычид ке,

  14 тынад кияд шекез-тырмымтэез вань ке, нош тон сое палэнтӥд но

  законлы пумит мынӥсь ужъёслы аслад балаганъёсад

  улыны маза ӧд ке сёты,

  15 соку аслэсьтыд саптамтэ ымдурдэ ӝутод но юнлыко луод,

  уд но кышкалля.

  16 Соку куректон-кайгудэ вунэтод,

  визыласа кошкем вуэз кадь сое тодад ваёд.

  17 Нуназе шорлэсь но сэзьгес-югытгес мыноз тынад улонэд;

  ӵукна шунды кадь пиштыса улод.

  18 Алекъяськисьтэм, зӥбытлыко луод, вань уго оскиськон;

  тон утиськон улын но кышкатэк кӧлыны быгатод.

  19 Выдыса кыллёд, кышкатӥсез уз луы,

  тросэз тон азьын кельшыны-яраны тыршыса улозы.

  20 Нош законлы пумит улӥсьёслэн синъёссы бездозы,

  соослэн ватӥськон интызы быроз,

  соослэн оскиськонзы но ышоз-быроз».

  

  
  

  ИОВЛЭН КНИГАЕЗ


  12-тӥ ЛЮКЕТ


  1 Иов ответ сётыса шуиз:

  2 «Зэм ик, тӥ гинэ калык, тӥледын валче кулоз визьлык!

  3 Мынам но тӥляд кадь ик сюлмы вань;

  мон тӥлесьтыд улынгес ӧвӧл; сое кин уг тоды?

  4 Мон аслам эше азьын серекъян-веранлы пӧрми,

  мон – Инмарлы вазиськылӥсь, Со мыным ответ сётылӥз,

  мон, шонер улӥсь, дун-шектэм адями,

  серекъян-веранлы пӧрми.

  5 Пыдынызы канжаськисьёслы дасям факелэз

  каньыллыкын пукись сыӵе синазькыль каре.

  6 Адями таласьёслэн улон интыоссы каньыл азьын сыло,

  Инмарлэсь вожзэ поттӥсьёс но кышкантэм интыын сыло,

  сульдэръёссэс Инмар интыын ки йылазы нулло.

  7 Но зэм ик: пудолэсь юа, со тонэ дышетоз,

  ин тылобурдолэсь юа, со тыныд ивортоз;

  8 яке музъемен вераськы, со тыныд визь-нод сётоз,

  зарезь чорыгъёс но тыныд вералозы.

  9 Тае Кузё-Инмарлэн киыз кылдытӥз шуыса,

  кин ваньзэ тае уз тоды?

  10 Солэн кияз вань улэп макеослэн лулзы возиське,

  котькуд адями лулмугорлэн но духез Со киын возиське.

  11 Пель-а кылъёсты уг кылы, кыл-а сиёнлэсь шӧмзэ уг шӧды?

  12 Пересь визьнодчиос бордын визьлык улэ,

  кема улӥсьёс бордын визь-нод возиське.

  13 Со дорын бадӟым визьлык но кужым;

  кенеш, визь-нод сётон но Со киын.

  14 Мае Со куашкатоз, со уз пуктӥськы;

  кинэ Со пытсалоз, со уз мозмытскы.

  15 Вуосты дугдытӥз ке, ваньмыз куасьмоз;

  вуосты лэзиз ке, музъемез гылтоз.

  16 Со киын туж бадӟым кужым, бадӟым визьлык,

  Солэн киулаз йыромись но, йыромонэ пыртӥсь но.

  17 Кенеш сётӥсьёсты малпамтэ уже вуттэ,

  судить карисьёсты номыр валасьтэм каре.

  18 Эксэйёсты Со думеттэк кельтэ, кусъёссэс еэн думылэ;

  19 кивалтӥсьёсты сӥтэк-сантэк кельтэ, кышкасьтэмъёсты погыръя;

  20 трос вераськисьёсты кылтэм каре,

  пересь визьнодчиосты визьтэк кельтэ;

  21 тодмо-дано адямиосты возьытлыкен шобыртэ,

  туж бадӟым кужымоослэсь кынарзэс лябӟытэ;

  22 пеймытлык пӧлысь мурдалаез усьтэ но

  кулонлэсь вужерзэ югытэ поттэ;

  23 калыкъёсты йылэтэ но, соосты быдтылэ но;

  калыкъёсты пазьгылэ но, соосты огазе люка но;

  24 музъем вылысь калыклэн йыръёсызлэсь визьзэс тала но

  кыр дуннеетӥ йыромыса, сюрестэм азьёстӥ

  соосты ветлыны кельтэ:

  25 тылтэк-югыттэк пеймыт азьтӥ киынызы кырмиськылыса ветло,

  кудӟем муртъёс выллем азьлань-берлань ветло».

  

  
  

  ИОВЛЭН КНИГАЕЗ


  13-тӥ ЛЮКЕТ


  1 «Озьы, тае ваньзэ мынам синмы адӟиз,

  мынам пельы кылӥз но аслыз синйылтӥз.

  2 Кӧня тӥ тодӥськоды, мон но тодӥсько: мон тӥлесьтыд улӥын ӧвӧл.

  3 Нош мынам Дунне Кутӥсьлы вераме потэ вал,

  Инмарен эчешыны мылкыды вал.

  4 Нош тӥ – ӧрекчаськон бинисьёс,

  ваньды тӥ пайда вайисьтэм эмъясьёс.

  5 Э, тӥ шып улысалды ке! Со тӥледлы визьлык шуыса гожтӥськысал.

  6 Мынэсьтым малпанъёсме кылзэ,

  кылылэсь-ымылэсь пумит верамзэ валаны тырше.

  7 Инмарлы ярамон луон понна-а тӥ ӧрекчаськыса верано луиды?

  Со азьын ӟеч уж лэсьтон понна-а ӧрекчаськон кылъёс верады?

  8 Тӥледлы Инмар азьын чеберъяськыны кулэ вал-а?

  Со понна сокем ченгешыны кулэ вал-а?

  9 Ӟеч-а луоз, куке Со тӥледыз эскере-чакла?

  Адямиосты кадь Сое пӧялоды-а?

  10 Со тӥледыз юн вӧсь кароз,

  лушкемен Со азьын чеберъяськиськоды ке но.

  11 Солэн быдӟымлыкез тӥледыз, оло, уг кышкаты шат,

  Солэн кышкатонэз тӥ вылэ уг урдскылы шат?

  12 Тӥляд тодэ вайытонъёсты пеньлы укшало, юнматскон пыкъетты –

  горд сюйлэсь лэсьтэм пыкъет.

  13 Мон азьын тӥ шып кариське, таре котьмар монэн мед луоз,

  мон верало.

  14 Мар понна мон аслэсьтым мугорме пиньёсыным йырйыны кулэ,

  аслэсьтым лулме аслам киям поныны кулэ?

  15 Тани, Со монэ вие ни, нош мон Со вылэ оскиськыса улӥсько;

  Со азьын аслэсьтым улон сюресъёсме,

  шонересь луо шуыса, возьматэме потэ.

  16 Таиз ини мыным шонере потон понна,

  малы ке шуоно чеберъяськись Солэн син азяз уз мыны!

  17 Мынэсьтым кылме, мынэсьтым валэктонме

  ас пельыныды сак кылзэ.

  18 Тани, мон судын эскерон уж ӝутӥ: тодӥсько,

  мон шонере пото шуыса.

  19 Ченгешыса кин монэ вормыны быгатоз?

  Мон ӝоггес пыраклы чалмытско, – лулы потоз.

  20 Кык ужез гинэ мыным эн лэсьты,

  соку мон Тынад син азьысьтыд уг ватӥськылы:

  21 мон бордысь кидэ палэнты,

  Тынэсьтыд туж кышкаса улон монэ медаз куалекъяты.

  22 Соку ӧть монэ, мон Тыныд ответ сётыло,

  яке мон вералляло, нош Тон мыным ответ сётылы.

  23 Кӧня мынам шекъёсы, сьӧлыкъёсы?

  Мынэсьтым законлы пумит улэмме, мынэсьтым сьӧлыкме

  мыным возьматы.

  24 Малы Аслэсьтыд ымнырдэ мынэсьтым ватӥськод но

  монэ Аслад тушмонэд шуыса лыдъяськод?

  25 Ишкалтэм куарез уд-а пыргытӥськы Тон,

  кӧс куро сьӧрын уйылӥськыса уд-а ветлӥськы?

  26 Мон вылэ уго Тон кузялзэ-курытсэ гожтӥськод,

  егит дыр сьӧлыкъёсы понна монэ янгыше уськытӥськод.

  27 Мынэсьтым пыдъёсме колодкае пуктӥськод,

  вань сюресъёсме чакласа улӥськод, –

  пыд пытьыосы сьӧрын уйиськыса ветлӥськод.

  28 Нош со сись кадь пырдэ, кей сием дӥськут кадь куашка».

  

  
  

  ИОВЛЭН КНИГАЕЗ


  14-тӥ ЛЮКЕТ


  1 «Кышномуртлэсь вордскем адямилэн улон нуналэз вакчи,

  куректон-кайгуосын тырмемын:

  2 сяська кадь со усьтӥське, собере кисьтӥське;

  вужер кадь бызе, уг дугдылы.

  3 Со вылэ ик-а Тон Аслэсьтыд синъёстэ мертчытӥськод,

  монэ Асэныд судэ валтӥськод?

  4 Кырсь муртлэсь кин ке но дун-чылкыт вордскоз-а? Одӥгез но уз.

  5 Солы нуналъёс лыдъяса сётэмын ке,

  солэн толэзьёсызлэн лыдзы но Тон киын ке,

  солы Тон пумгож понӥд ке, со вамен солэн потэмез уз луы,

  6 соку солэсь палэнскы ук: медъяськем мурт кадь,

  аслэсьтыз нуналзэ йылпумъятозязлы, со мед шутэтскоз.

  7 Писпулэн вань оскиськонэз: со корамын ке но луиз,

  выльысен улӟоз,

  выжы пушъетъёсыз потэмысь уз дугдэ:

  8 музъемын солэн выжыез пересьмемын ке но ини,

  лӥялэз но тузон пӧлын кулэмын,

  9 но ӧжыт гинэ вуэз шӧдӥз но со пушъет сётэ,

  выльысен мерттэм кадь вайёс лэзе.

  10 Нош адями кулэ но сисьме; кошкиз, но кытын со?

  11 Тыысь вуос кошко но, шур пашме, куасьме:

  12 озьы адями выдоз но уз султы;

  ин бырытозь со уз сайка, иземысьтыз уз султы.

  13 Э, Тон монэ дунне пыдэскы ватысалыд ке,

  вожпотонэд ортчытозь, шобыртыса монэ возьысалыд ке,

  мыным срок понӥд но собере мон сярысь тодад вайысалыд!

  14 Адями кулэм бераз нош ик улоз на-а?

  Мыным лыдъяса сётэм вапумлэн вань нуналъёсаз

  монэ воштӥсьлэсь лыктэмзэ мон возьмасал.

  15 Тон вазиськы вал но, мон Тыныд ответ сётысал,

  Тон Ас киыныд лэсьтэмедлы (адямилы) ӟеч эриктэ возьматысалыд.

  16 Соку уго Тон мынэсьтым вамышъёсме лыдъясалыд,

  мынэсьтым сьӧлыкме лушкемен возьмаса ӧй улысалыд;

  17 мынам законлы пумит улэме пуйыын печать нюртыса

  керттэмын луысал,

  Тон мынэсьтым янгышме ворсасалыд.

  18 Гурезь усьыкуз куашка, изгурезь но интыысьтыз вырӟе;

  19 ву изъёсты миське; солэн тудӟем вуэз музъем выл тузонэз гылтэ;

  озьы ик адямилэсь оскиськонзэ но Тон быдтӥськод.

  20 Пумозяз тон сое ӝикатӥськод но, со кошке;

  солэсь ымнырзэ воштӥськод но сое келяськод.

  21 Сӥё-саноесь-а солэн нылпиосыз – со уг тоды,

  ултӥямын-а – со уг шӧды;

  22 нош солэн лулмугорыз висе, пушказ лулыз курадӟе».


  

  
  

  ИОВЛЭН КНИГАЕЗ


  15-тӥ ЛЮКЕТ


  1 Феманысь Елифаз ответ сётыса шуиз:

  2 «Визьлыко мурт тырттэм тодон-валанэн ответ сётыны,

  аслэсьтыз кӧтпушсэ ӵушкась тӧлын тырмытыны кутскоз-а,

  3 пайдатэм кылъёсын, кужымтэм веранъёсын

  ассэ шонере поттыны выроз-а со?

  4 Зэм, Инмарлэсь кышканэз тон палэнтӥд,

  Инмарлы вазиськонэз-веранэз туж ик кулэ шуыса уд лыдъяськы.

  5 Сьӧлыклэсь кышкасьтэм луэмед ымдэ тазьы тупатӥз:

  тон кескичъёслэсь вераськон кылзэс бырйид.

  6 Аслад кылыд-ымыд тонэ янгыше уськытэ, мон уг,

  аслад кылыд-ымыд тыныд пумит вера.

  7 Оло, тон вань адямиослэсь азьло вордскид,

  мувыръёслэсь но азьвылгес кылдытэмын-а тон?

  8 Оло, тон Инмар кенешез кылӥд-а но вылӥ визьлыкез

  ас бордад басьтӥд?

  9 Мае тон тодӥськод, кудзэ ми медам тодэ вал?

  Мае тон валаськод, мае ми медам валалэ вал?

  10 Ми пӧлын вань пурысьтам йырсиёез но, пересь визьнодчи но вань,

  солэн улон нуналъёсыз тынад атаедлэсь ортчемын.

  11 Инмарлэн буйгатонъёсыз тыныд уг тырмо шат?

  Та тыныд тодмо ӧвӧл шат?

  12 Мар пала тынад сюлэмыд кыстӥське,

  малы сыӵе вылтӥяськыса учкиськод?

  13 Малы аслэсьтыд духтэ Инмарлы пумитъяськытӥськод,

  ымыныд сыӵе кылъёс вераськод?

  14 Мар со адями – кызьы со дун-чылкыт луыны быгатоз,

  кышномуртлэсь вордскем мурт кызьы шонер улӥсь луыны быгатоз?

  15 Тани, Со Аслаз святойёсызлы но уг оскы,

  Солэн син азяз инъёс но дун-шектэмесь ӧвӧл:

  16 нош уката но кырсь, юрӟым –

  законлы пумит улонэз вуэз кадь юись адями.

  17 Мон тыныд верало, кылзӥськы монэ;

  мае адӟи, сое мон тыныд верало,

  18 мае визьнодчиос кылӥзы но

  асьсэлэн атайёссылэсь кылэмзэс ӧз ватэ,

  19 соослы огназзылы гинэ музъем сётэмын вал,

  соос пӧлтӥ мурт адями ӧз ветлы.

  20 Сьӧлыклэсь кышкасьтэм вань нуналъёсыз ӵоже ассэ курадӟытэ,

  ёртыса-ӝикатыса возисьлэсь аръёсызлэн лыдзы ватэмын:

  21 туж шимес кесяськем куара солэн пель сьӧраз кылӥське;

  каньылэн улон вакытэ со доры лулэз быдтӥсь лыктэ.

  22 Со уг оскиськы пеймытлэсь утиськыны; ас азьысьтыз мечез адӟе.

  23 Шорем нянь понна со олокытӥ но костаське;

  тодэ ини, дась, матын ни пеймытлэн нуналыз шуыса.

  24 Ёрмыса, ӝикаса улон сое кышкатэ;

  ожмаськонлы дасяськем эксэй кадь сое ворме,

  25 со понна со: Инмарлы пумит со аслэсьтыз кизэ урдылӥз,

  Дунне Кутӥсьлы пумитъяськылӥз,

  26 чыртызэ вылэ урдыса, Солы пумит мынылӥз,

  зӧкесь щитъёсты кияз кутыса;

  27 малы ке шуоно ымнырзэ кӧйын зӧкомытӥз, макесъёссэ кӧёмытӥз.

  28 Таркам городъёсы со улыны интыяське, куштӥськем,

  куашкан калэ вуэм коркаосы со улыны пыре.

  29 Со мурт узыр уз улы, ваньбурез но быдэс уз кыльы,

  солэн шедьтэм ваньбурез музъем вылэ пытьы уз кельты.

  30 Пеймытлэсь уз ватӥськы: пушъетъёссэ гомась тыл куасьтоз,

  ымыныз пельтыса, сое нуыса кошкоз.

  31 Алекъяськонлы оскиськыса медаз йыромы,

  уго алекъяськон солы пунэм берыктон луоз.

  32 Нуналыз вуытэк, солы пунэм берыктӥськоз,

  вайёсыз но солэн уз вожектэ.

  33 Кисьмамтэ емышсэ уськытъясь виноград модос кадь со луоз,

  сяськаоссэ куям вӧйпу кадь со луоз.

  34 Озьы сьӧлыклэсь кышкасьтэмлэн юртэз тырттэм кылёз,

  мултэсмытыса октӥсьлэсь улон интызэ тыл ньылоз.

  35 Уродэн-лекен со секытэн луиз но, солэсь ӧрекчаськон вордӥськиз,

  солэн сюлмыз ӧрекчаськон ужъёс малпаса улэ».

  

  
  

  ИОВЛЭН КНИГАЕЗ


  16-тӥ ЛЮКЕТ


  1 Иов ответ сётыса шуиз:

  2 «Таӵезэ мон трос кылӥ; куанер-мискинь буйгатӥсьёс тӥ ваньды!

  3 Пум вуоз-а тӧлопу кылъёслы? Таӵе ответ сётыны мар тонэ лӧпкытӥз?

  4 Тӥ кадь ик мон но тазьы быгатысал вераны,

  тӥляд лулды мынам лулы интыын луысал ке;

  тӥ вылэ кылъёсын урдскылысал но

  тӥ шоры йырыным сэзъяса улысал;

  5 кылыным тӥледыз юнматысал, ымдурме выртыса буйгатысал.

  6 Вераськисько-а мон – куректон-кайгуэ уг капчиёмы;

  дугдӥсько-а мон вераськемысь –

  куректон-кайгуэ мон дорысь малы уг кошкы?

  7 Нош табере Тон монэ катьтэммытӥд ни,

  вань семьяме куашкатӥд ни.

  8 Тон монэ кисыриосын шобыртӥд –

  мыным пумит луондэ соос тодыто;

  катьтэммонэ мынэсьтым янгыш луэмме возьматэ, монэ пыкылэ.

  9 Солэн вожпотонэз монэ йыръе,

  мыным пумит тушмонъяськыса улэ,

  мон вылэ пиньёссэ сыске;

  мынам тушмонэ мон вылэ синъёсыныз мертчиськыса улэ.

  10 Мон шоры ымзэс усьтӥзы; даллашыса мынам бамам чабкыло;

  ваньзы мыным пумит луыны вераськиллям.

  11 Инмар монэ законлы пумит улӥсьёслы сётӥз,

  сьӧлыклэсь кышкасьтэмъёслэн киязы монэ куштӥз.

  12 Мон зӥбыт-востэм вал, нош Со монэ зуркатӥз;

  чыртытӥм кутыса тышказ, ыбылон инты монэ кариз.

  13 Монэ Солэн ыбылӥськисьёсыз котыртӥзы;

  мынэсьтым пушме Со вандылэ, уг жаля, музъем вылэ сэпме кисьтӥз,

  14 мынам вылам пась борды пась каре,

  ожгарчи*а кадь мон вылэ бызьыса лыктэ.

  15 Ку вылам бышкись чурыт ӟустари дӥськут дӥсяны мон вури но

  сюй вылэ йырме понӥ.

  16 Бӧрдыса мынам бамы ӵыжектӥз,

  синкабакъёсы вылын кулонлэн вужерез улэ,

  17 мынам киосы лушкаськонэн ӧз выре,

  вӧсяськонэ но мынам дун-чылкыт сюлмысь потэмын.

  18 Музъем! Мынэсьтым вирме эн ваты, викышъям куараме эн ӵокса.

  19 Но табере тани инмын мынам Адӟисе, йылӥын мынам Дурбасьтӥсе!

  20 Трос вераськись эшъёсы! Инмар доры мынэмез потыса,

  синмы синву кисьтэ.

  21 Э, кызьы адями пи аслаз матысеныз ӵошатске,

  озьы ик адями но быгатысал ке Инмарен ӵошатскыны!

  22 Улоно аръёсылы пум вуэ ни уго,

  берен вайисьтэм сюрес вылэ мон вамыштӥсько ни».

  


  *а16:14 ожгарчи – ратоборец, борец, воин; солдат

  

  
  

  ИОВЛЭН КНИГАЕЗ


  17-тӥ ЛЮКЕТ


  1 «Шоканэ мынам лябӟиз; улоно нуналъёсы сылмо ни;

  шайгуос мынам азям сыло ни.

  2 Соос монэ унь-мань ӧй ке карысалзы,

  соос ченгешылыку но мон каньылэн улысал.

  3 Ачид Аслад азяд мон пала пыр, дурбасьты!

  Кин бен мыным дурбасьтоз?

  4 Уго Тон соослэсь сюлэмзэс валасьтэм карид,

  соин ик соослы вормыса, шумпотыса улыны луонлык уд сёты.

  5 Кин аслэсьтыз эшъёссэ мылеслы кельтэ,

  солэн нылпиосызлэн синъёссы ӵоксаськозы.

  6 Со монэ калык азьын мадёнлы, серекъян-веранлы пӧрмытӥз.

  7 Куректон-кайгуэн улыса, синмы пеймыт адӟыны кутскиз,

  вань мугор люкетъёсы но вужер кадь луизы.

  8 Талы шонер улӥсьёс паймозы,

  янгыштэм мурт чеберъяськисьлы вожзэ поттоз.

  9 Нош шонер улӥсь аслаз сюрес вылаз юн возиськоз,

  киосыныз дун-чылкыт улӥсь мурт золгес но золгес юнматскоз.

  10 Ваньды берытске, матэ лыктэ;

  тӥ пӧлысь визьнодозэ уг шедьтӥськы.

  11 Мынам улоно нуналъёсы ортчизы;

  малпанъёсы – сюлмылэн ваньбурез – куашкатэмын.

  12 Нош соос уез нуназелы пӧрмытыны ӧдъяло,

  югытэз пеймытлэн ымныр дораз матэ карыны малпало.

  13 Мон возьманы ке но кариськысал,

  пыдэстэм дунне – мынам улон интые;

  пеймыт азе мон валё аслэсьтым валесме;

  14 шайгуэлы шуо: ”Тон мынам атае”,

  нумырлы: ”Тон мынам анае но сузэре”.

  15 Табере кытын бен мынам оскиськонэ на?

  Мынэсьтым возьманоме но кин адӟоз?

  16 Дунне пыдэскы со васькоз но монэн огазьын сюйын кыллёз».


  

  
  

  ИОВЛЭН КНИГАЕЗ


  18-тӥ ЛЮКЕТ


  1 Савхейысь Вилдад ответ сётыса шуиз:

  2 «Ку тӥ тазьы вераськемысь дугдоды?

  Пыр-поч малпалэ, собере вераськомы.

  3 Малы милемыз пудо-живот шуыса лыдъяны кулэ,

  тӥляд син азяды ултӥямын луыны кулэ?

  4 Нош тон, йыркуръяськыкуд лулдэ кесясь!

  Тон понна музъем, оло, тырттэм кыльыны кулэ-а,

  изгурезьлы ас интыысьтыз, оло, вырӟоно-а?

  5 Бен, законлы пумит улӥсьлэн тылыз кысоз,

  тылгизьыез но солэн тылызлэсь уз кыльы.

  6 Солэн улон интыысьтыз тылыз кысоз,

  югыт сётӥсез но со вылын кысоз.

  7 Кужымлыкезлэн вамышъёсыз вакчиёмозы,

  аслаз малпанэз сое погыртоз.

  8 Со уго ас пыдъёсыныз сьӧлтэтэ сюроз но вотэс вылтӥ ветлоз.

  9 Солэсь пыдзэ кыӵес шӧдьытоз но талась мурт сое кутоз.

  10 Солы музъем вылтӥ лушкем сьӧлтэтъёс пуктылэмын,

  сюрес вылын капканъёс сыло.

  11 Котыр ласянь сое шимес макеос кышкатылозы,

  отчы-татчы бызьылытозы.

  12 Сютэм улыса, кужымез быроз,

  кулон эзелез дась, солэн урдэсказ сылэ.

  13 Солэсь мугор люкетъёссэ сиёз,

  кулонлэн нырысь вордскемез солэсь люкетъёссэ сиёз.

  14 Улон интыысьтыз солэн оскиськонэз уллямын луоз,

  та сое туж шимес макеослэн эксэйзы доры вуттоз.

  15 Солэн тылысаз улыны интыяськозы,

  малы ке шуоно со солэн ӧвӧл ини уго;

  солэн улон интыяз сера киськалозы.

  16 Улласянь солэн выжыосыз куасьмозы,

  вылласянь вайёсыз шуялозы.

  17 Со сярысь тодэ ваён музъем вылысь ышоз-быроз,

  падвожын солэсь нимзэ верась уз ни луы.

  18 Югытысь пеймытэ сое уллялозы,

  музъем вылысь сое ӵушыса куштозы.

  19 Солэн пиез но, пиезлэн пиез но аслаз калыкез пӧлын уз улы ни,

  солэн улон интыосаз нокин но уз кыльы.

  20 Солэн нуналыз пумысен вуоно выжыосыз туж кышкатскозы,

  соин ӵош улӥсьёс куалектозы.

  21 Сыӵеесь законлы пумит улӥсьлэн улон интыосыз,

  Инмарез тодӥсьтэм муртлэн сыӵе интыез».

  

  
  

  ИОВЛЭН КНИГАЕЗ


  19-тӥ ЛЮКЕТ


  1 Иов ответ сётыса шуиз:

  2 «Кудкемозь тӥ мынэсьтым лулме курадӟытыса возёды на,

  кылыныды йыръёды на монэ?

  3 Тани, ог дас пол ини тӥ монэ сантэмалляды,

  уд но кепыраське монэ ёртыса-ӝикатыса возьыны.

  4 Мон зэмзэ ик сьӧлыкай ке, мынам сьӧлыке ас бордам кыле.

  5 Нош тӥляд мон азьын вылтӥяськемды потэ ке,

  сантэмаськон улэ сюременым монэ пыӵкылэмды потэ ке,

  6 тодэлэ, монэ Инмар погыртӥз но

  Аслаз вотэсэныз монэ шобыртӥз шуыса.

  7 Тани, мон кесяськисько: ”Ултӥяло!” Но нокин но уг кылзы;

  тэльмырыса вазиськисько, нош дурбасьтӥсь ӧвӧл.

  8 Со мынэсьтым сюресме ӵоксаз но,

  выжеме-ортчеме уг ни луы, сюресме пеймыт кариз.

  9 Мон вылысь данме сэрпалтӥз, йырысьтым венец изьыме басьтӥз.

  10 Котыр ласянь монэ тарказ но, мон кошкисько;

  писпуэз кадь мынэсьтым оскиськонме Со ишкалтӥз.

  11 Мон вылэ туж бадӟым йыркурез ӝуатскиз,

  Аслаз тушмонъёсыз пӧлы монэ пыртэ.

  12 Солэн полкъёсыз ӵош лыктӥзы, мон пала вамыштӥзы,

  улон юрт котырам интыяськизы.

  13 Мынэсьтым агай-вынъёсме Со мон бордысь палэнтӥз,

  тодмоосы но монэ мурт каро ни.

  14 Мынам матысьёсы монэ куштыса кельтӥзы,

  тодмоосы монэ вунэтӥзы.

  15 Мынам юртам лыктэмъёс но, медъяськыса ужась кышноос но

  монэ мурт шуыса лыдъяло;

  соослэн син азязы мон палэнысь лыктэм мурт луи.

  16 Аслэсьтым медоме ӧтисько но, со уг вазиськы;

  мон сое сюлворыса курыны кулэ.

  17 Шокаме ик кышноелы синазькыль луиз,

  аслам пушкысьтым потэм нылпиосы понна

  мон сое сюлворыса курыны кулэ.

  18 Пичи пиналъёс гинэ но монэ синазькыль каро:

  ӝутскисько но, соос монэ унь-мань каро.

  19 Аслам эшъёсы мынэсьтым юрдо,

  азьвыл яратэм муртъёсы мыным пумит берытскизы.

  20 Лыосы ку бордам, лулмугор бордам лякиськизы,

  пиньёсы вӧзы гинэ куэ кылиз на.

  21 Жалялэ монэ, эшъёсы мынам, жалялэ тӥ монэ, –

  уго Инмар киыныз мон борды йӧтӥськиз.

  22 Инмар кадь тӥ но малы монэ ёртӥськоды,

  лулмугорме йырйыса, кӧттэс тырыны уд быгатӥське-а?

  23 Э, мынам кылъёсы гожтэмын луысалзы ке!

  Книгаын пусйылэмын луысалзы ке,

  24 узвесен корт ожонэн пумтэм вапумъёс ӵожелы

  из вылын вандылэмын луысалзы ке!

  25 Нош мон тодӥсько, мынам Мозмытӥсе улэп,

  Со берпум нуналэ мынэсьтым та сисьмыса усьылӥсь куме

  сюйысь султытоз,

  26 мон аслам лулмугорыным Инмарез адӟо.

  27 Мон Сое ачим адӟо; мынам синъёсы, муртлэн ӧвӧл, Сое адӟозы.

  Гадь пушкам сюлмы каньсыра!

  28 Тӥледлы вераны кулэ вал: ”Малы сое асьмеос ёртыса возиськомы?”

  Уродлэн-леклэн выжыез мон бордысь шедьтэмын кожаськоды кадь.

  29 Кышкалэ мечлэсь, уго меч ӧрекчаськыса улэм понна

  пунэмзэ берыктӥсь луэ,

  но тодэлэ: суд вань».

  

  
  

  ИОВЛЭН КНИГАЕЗ


  20-тӥ ЛЮКЕТ


  1 Наамитысь Софар ответ сётыса шуиз:

  2 «Мынам малпаськонъёсы монэ ответ сётыны лӧпкыто но

  мон дыртӥсько соосты вераны.

  3 Монэ сантэмась пыкылонэз мон кылзӥськи,

  нош мынам валан сётӥсь духе мон понна ответ сётоз.

  4 Тон уд тодӥськы шат, дауръёс кутсконысен ик,

  музъем вылэ адямиез пуктэм дырысен ик, –

  5 законлы пумит улӥсьёслэн шулдыръяськонзы

  вакчи дыр гинэ кыстӥське,

  чеберъяськисьёслэн шумпотонзы

  одӥг минутлы гинэ сётӥське шуыса?

  6 Солэн бадӟымлыкез инмозь ке но будӥз,

  солэн йырыз пилемъёс борды ке но йӧтӥз,

  7 аслаз сӥтез кадь пумтэм дауръёс ӵожелы со ышоз-быроз;

  азьвыл сое адӟемъёс шуозы: ”Кытын со?”

  8 Ум кадь со лобӟоз но, уз шедьтэ сое; уйвӧт кадь ышоз-быроз.

  9 Сое адӟем син улэ со уз ни сюры, солэн интыез сое уз ни тодма.

  10 Солэн пиосыз кураськисьёс азьын тэрытскыса улозы,

  соослэн киоссы солэсь лушкамзэ берыктозы.

  11 Солэн лыосыз егит дыр сьӧлыкъёсыныз пачылмемын,

  соин валче соос сюе выдозы.

  12 Солэн ымаз уродлык ческыт потэ ке,

  сое со кыл улаз ватыса возе ке,

  13 уте, уг но кушты сое, ялан ым пушказ возе ке,

  14 соку солэн та сиёнэз кӧтпушказ сюро кыйлэн сэпезлы пӧрмоз.

  15 Ньылэм ваньбурзэ ӧскыса поттоз:

  Инмар сое солэн пушкысьтыз поттыса куштоз.

  16 Кыйлэсь ядзэ со сюпсе; сое ехидналэн кылыз виёз.

  17 Солы уз кылды адӟыны чечыен, йӧлын бызись ӧръёсты, шуръёсты!

  18 Ужаса люкам узырлыкез берыктоз, уз ньылы;

  люкам ваньбурезъя ик дун тыронэз но луоз, нош со шум уз поты.

  19 Уго со зӥбыса возиз, куанеръёсты уллялляз,

  асэныз пуктылымтэ коркаосты киултылӥз;

  20 кӧт тыронэз ӧз тодылы, сукъяськыкуз номыре но ӧз жаля.

  21 Солэн кӧттырмостэм лулпушкызлэсь номыр но

  ватӥськыны ӧз быгатылы,

  со понна ик солэн шудбурез кема уз улы.

  22 Пачыл ваньбур пӧлаз солы ӝикыт луоз;

  котькудӥзлэн ултӥям-вӧсь карем муртлэн киыз со вылэ ӝутӥськоз.

  23 Кӧтпушкыз пачылаз тырмиз ке,

  Со Аслэсьтыз ӝуась вожпотонзэ со вылэ лэзёз но

  солэн пушказ висёнъёсты зорытоз.

  24 Корт ожмаськон тӥрлыклэсь пегӟоз-а со, –

  ыргон пукыӵ со пушкы бышкалтӥськоз;

  25 ньӧлзэ поттыны кутскоз, – со мугор пушкысь потоз,

  солэн сэпез пыр пиштыса потоз;

  кулонлэн туж бадӟым кышканъёсыз со доры вуозы!

  26 Вань сьӧдэз-пеймытэз солэн пушказ ватӥськемын:

  нокинэн пеллямтэ тыл сое сиёз-ньылоз;

  улон юртаз кылемез доры но уродлык вуоз.

  27 Солэсь законлы пумит улэмзэ инбам усьтоз,

  музъем солы пумит кариськоз.

  28 Ас юртаз люкам узырлыкез ышоз-быроз,

  Солэн вожпоттон нуналаз ваньмыз пазьгиськоз.

  29 Тӥни кыӵе Инмар азьын законлы пумит улэм адямилэн адӟонэз,

  Дунне Кутӥсьлэн солы сётэм люкетэз!»

  

  
  

  ИОВЛЭН КНИГАЕЗ


  21-тӥ ЛЮКЕТ


  1 Иов ответ сётыса шуиз:

  2 «Сак кылзэ мынэсьтым верам кылъёсме,

  таин ке но тӥ монэ буйгатоды.

  3 Чидалэ монэ, мон верало;

  нош вераськем берам серекъялэ-мыскылляське.

  4 Адямиос вылэ шат мынам чагиськонэ?

  Кызьы нош мон ӝоже уг усьы?

  5 Мон шоры учкыса кышкатске, ымдэс ворсалэ.

  6 Ӧжытак гинэ тодам вайисько но соку ик зурак куалектӥсько,

  мугоры куалекъяны кутске.

  7 Малы законлы пумит мынӥсьёс уло, пересьмон арлыдазы вуо,

  кужмынызы но юнэсь?

  8 Нылпиоссы соослэн азязы уло,

  нылпиоссылэн нылпиоссы син азязы сыло.

  9 Соослэн коркаоссы кышкаса улонлэсь утемын,

  Инмарлэн корт бодыез но соос вылын уг улы.

  10 Соослэн ошсы кидыссэ сётэ – уг пазьгы,

  скалзы кунян ваёно луэ – уг кушты.

  11 Пудо уллёез кадь асьсэлэсь пичиоссэс соос потто,

  соослэн пиналъёссы но тэтчало.

  12 Тимпан, цитра шудыса черекъяло,

  чипчирган шудыса шулдыръясько;

  13 шудо-шудбуро уло, со виын ик дуннелэн пыдэсаз лэзисько.

  14 Нош асьсэос Инмарлы шуо: ”Кошкы ми дорысь,

  Тынэсьтыд сюресъёстэ милям тодэммы уг поты!

  15 Кин со сыӵе Дунне Кутӥсь, ми Солы служить мед карысалмы?

  Солы вазиськид ке но, мар пайдаез?”

  16 Адӟиськод, соослэн шудбурзы ки бордысьтызы потэмын ӧвӧл.

  – Сьӧлыклэсь кышкасьтэмъёслэн кенешсы мынэсьтым кыдёкын лу!

  17 Ӵем дыръя-а законлы пумит улӥсьёслэн югдытӥсь макезы кысэ,

  соос доры куректон-кайгу вуэ но Со соослы люкетлы

  Аслаз вожпотон дыръяз курадӟон сётэ?

  18 Тӧл азьысь куро кадь, сильтӧлэн ӝутыса нуэм тӧлбер кадесь

  соос луыны кулэ.

  19 Шуод: солы пунэмзэ берыктон понна Инмар

  солэн нылпиосызлы шудтэм учыръёс дасяса возе.

  – Солы аслыз Инмар пунэмзэ мед берыктоз,

  тае со ачиз ас вылаз чидано мед луоз.

  20 Шудтэм учыре сюронзэ со ас синъёсыныз мед адӟоз,

  Дунне Кутӥсьлэсь вожпотон виназэ со ачиз мед юоз.

  21 Улонэзлэн берпум толэзьёсыз-нуналъёсыз вуо ке,

  кызьы со сюлмаськоз на юртъерез, семьяез сярысь?

  22 Инмарез-а визьлыклы дышетод, вылӥысьёсты но судить карисез?

  23 Одӥгез кулэ пачыл кужымез вань на дыръя каньылэн,

  кышкатэк-куалекъятэк;

  24 пушсэ быдэсак кӧй басьтэм, лыосыз виымен тырмемын.

  25 Нош мукетыз ӝожлык пӧлын улыса кулэ, ӟечез адӟытэк.

  26 Нош соос кыксы но сюйын кыллёзы, нумыръёс соосты поръялозы.

  27 Тодӥсько мон тӥлесьтыд малпанъёстэс, кескич ужъёстэс,

  соосты тӥ мыным пумит пунӥськоды.

  28 Тӥ шуоды: ”Кытын кивалтӥсьлэн коркаез,

  кытын законлы пумит мынӥсьёслэн улэм тылыссы?”

  29 Сюрес вылын мынӥсь-ветлӥсьёслэсь тӥ ӧд юалэ шат,

  соослэн чаклан-учкылонъёсынызы но ӧд тодматске-а?

  30 Кулон-бырон нуналэ лек мурт жалямын луэ,

  нош вожпотон нуналэ палэнэ нуэмын шуыса ӧд тодэ-а?

  31 Кин сое улон сюресэз понна пыкылоз,

  кин солы лэсьтэм ужезъя пунэмзэ берыктоз?

  32 Шайвылозь сое келяло но шайгу вылаз возьмаськись пукто.

  33 Со вылэ тырем нёжаллэн бадӟымесь сюй комокъёсыз

  секытэсь ӧвӧл,

  со бӧрсьы калык уллёен мынэ, нош солэн азьпалаз мынӥсьёс –

  лыдъянтэм трос.

  34 Нош тӥ монэ юнме гинэ буйгатыны уд ӧдъяське-а?

  Пӧяськыса гинэ тӥ монэн вераськиськоды».

  

  
  

  ИОВЛЭН КНИГАЕЗ


  22-тӥ ЛЮКЕТ


  1 Феманысь Елифаз ответ сётыса шуиз:

  2 «Инмарлы пайда сётыны адями быгатэ шат?

  Валась мурт аслыз ачиз пайда вае.

  3 Тон шонер улӥсь шуыса, Дунне Кутӥсьлы мар ӟечез?

  Аслэсьтыд сюресъёстэ тон дун-шектэм возиськод шуыса,

  луоз-а Солы пайдаез?

  4 Тынэсьтыд кышкаса-а, Со тонэн ӵошатскыны кутскоз,

  тонэн Со судэ пыроз-а?

  5 Зэм, туж бадӟым тынад вожпотонэд,

  законлы пумит улонэд но мертаны луонтэм бадӟым.

  6 Ас агай-вынъёсыдлы залог тырытыса пунэмен сётылӥд,

  кесяськем дӥськутэн ветлӥсьёсты пунэм тыронзы понна

  гольык кельтылӥд.

  7 Сюэз куасьмыса каньсырамез вуэн ӧд секта,

  сютэмлы няньдэ ӧд сётылы;

  8 нош кужымо адямилы тон музъем сётылӥд но,

  нимо-дано адями отчы улыны интыяськылӥз.

  9 Палкышноосты номыртэк тон келялляд,

  анайтэм-атайтэм пиналъёсты но тырттэм киын кельтылӥд.

  10 Со понна тонэ кыӵесъёс котыртӥзы,

  малпамтэ шорысь вуэм бадӟымесь кышканъёс лыктыса,

  тонэ бугыртӥзы,

  11 оло, пеймытлыкын улыса, тон номыре но уд ни адӟиськы?

  Бадӟым вуос тонэ шобыртӥзы.

  12 Инъёслэсь вылӥынгес ӧвӧл-а Инмар?

  Учкы вылӥе кизилиос шоры, макем соос вылӥын!

  13 Но тон шуиськод: ”Инмар мар тодэ?

  Пеймытлык пыр быгатэ-а Со судить карыны?

  14 Пилемъёс – Солэн катанчиосыз, Со уг адӟы,

  нош ветлэ инлэн котырестӥз гинэ”.

  15 Вашкала аръёсы законлы пумит улӥсьёслэн ветлэм

  сюрес вылазы, оло, тон возиськиськод шат?

  16 Соос дырызлэсь вазь быдтэмын вал

  улон интызылэн инъет улаз ву тудӟыса пырем бере.

  17 Соос Инмарлы шуылӥзы: ”Ми дорысь кошкы!”

  Дунне Кутӥсь соослы мар кароз?

  18 Соослэсь коркаоссэс Со ваньбурен тырмытылӥз.

  Сьӧлыклэсь кышкасьтэмъёслэн кенешсы, матам но эн лыкты!

  19 Шонер улӥсьёс тае адӟыса шумпотылӥзы,

  дун-шектэм мурт соосты серекъялляз:

  20 ”Милям тушмонмы быдтэмын,

  соослэсь кылем ваньбурзэс тыл ньылӥз”.

  21 Инмарлы матэ кариськы ук – каньыллыко улод;

  та пыр тон доры ӟечлык вуоз.

  22 Инмарлэсь сётэм законзэ кабыл басьты,

  Солэсь кылъёссэ аслад сюлэмад пон.

  23 Дунне Кутӥсь пала тон берытскид ке,

  соку Со нош ик улондэ ӟеч пала берыктоз,

  законлы пумит улонлэсь палэнскод,

  24 чилясь кортэз сюй-тузон шуыса лыдъялод,

  Офирлэсь зарнизэ – ву ӧрысь из шуод.

  25 Дунне Кутӥсь тынад зарниед, чилясь азвесед луоз,

  26 уго соку Дунне Кутӥсь тынад шумпотонэд луоз,

  Инмар пала ымнырдэ ӝутод.

  27 Вӧсяськод Солы но, Со тонэ кылоз,

  аслэсьтыд сӥзиськемъёстэ тон быдэстод.

  28 Мае ке лэсьтыны мылкыд карид ке, соид тынад быдэсмоз,

  сюресъёсыд вылын югыт пиштыса улоз.

  29 Куке но кинэ ке но ултӥяло ке, тон шуод: ”Ӝутске!”

  Йырзэ ошыса улӥсь муртэ Со утёз,

  30 янгышо луись муртэ но мозмытоз,

  чылкытлыко киосыд пыр со утиськоз».

  

  
  

  ИОВЛЭН КНИГАЕЗ


  23-тӥ ЛЮКЕТ


  1 Иов ответ сётыса шуиз:

  2 «Туннэ но мынам верано кылъёсы курытэсь:

  мынам курадӟонъёсы лулӟылӥськонъёсылэсь секытгес.

  3 Э, тодысал ке мон кытысь Сое шедьтыны,

  быгатысал ке Солэн престол дораз лыктыны!

  4 Со азьын мон аслэсьтым ужме верасал-усьтысал,

  трос кылъёс вераса, асме шонере поттысал.

  5 Солэсь мыным ответ сётэм кылъёссэ тодысал,

  валасал, мар Со мыным шуоз.

  6 Аслаз пачыл кужыменыз Со кутскысал шат

  монэн ӵошатскыны-нюръяськыны?

  Ӧй! Со мон шоры мед гинэ учкысал.

  7 Шонер улӥсь Соин ӵошатскыны-нюръяськыны быгатысал, –

  соку монэ, шонер улӥсез,

  Судьяе пырак ӵожелы эрике лэзьысал.

  8 Но тани, мон азьлане мынӥсько – нош Со ӧвӧл,

  берлане мынӥсько – нош Сое уг шедьтӥськы;

  9 паллян палан маке лэсьтэ-а Со – мон уг адӟиськы;

  бурпала ватӥське-а – уг валаськы.

  10 Со мынэсьтым сюресме тодэ;

  монэ эскерыса-чакласа мед возёз, соку мон зарни кадь луыса пото.

  11 Солэн сюрес вылаз мынам пыды юн сылэ,

  Солэн сюресъёсыз вылысь мон ӧй кожылы.

  12 Солэн сётэм курон-косонъёсызлэсь ӧй палэнскылы;

  аслам мылкыд каронъёсы сярысь,

  Солэсь верам кылъёссэ золгес ути.

  13 Солэн кылыз юнлыко – кин Сое палэнтоз?

  Инмарлы мар кулэ, сое Со лэсьтэ.

  14 Озьы, мыным кулэзэ Со быдэстоз,

  Солэн трос мон пумысен малпанэз-планэз.

  15 Соин ик Солэн ымныр азяз мон куалекъясько;

  малпаськисько, но Солэсь кышкасько.

  16 Инмар лябӟытӥз мынэсьтым сюлэмме,

  Дунне Кутӥсь монэ кышкатӥз.

  17 Малы мон та пеймытлэсь азьло быдтэмын ӧй вал,

  малы Со мынам ымныр азьысьтым пеймытэз ӧз ваты!»

  

  
  

  ИОВЛЭН КНИГАЕЗ


  24-тӥ ЛЮКЕТ


  1 «Малы Дунне Кутӥсьлэсь вапумъёс ватэмын ӧвӧл,

  малы Сое тодӥсьёс Солэсь нуналъёссэ уг адӟо?

  2 Межаосты интыысьтызы вырӟытъяло,

  пудо уллёосты лушкаса нуо но асьсэ дорын возьмало;

  3 анайтэм-атайтэм муртъёслэсь ишаксэс нуо,

  палкышнолэсь пунэмзэ тырытозьлы ошсэ нуо;

  4 куанеръёсты сюрес вылысь донгыса лэзё,

  музъем вылысь вань ултӥямъёс пегаса улыны кылемын.

  5 Тани соос, кыр дуннеысь кыр ишакъёс кадесь, вазь ик султыса,

  асьсэлы люкет утчаны пото;

  кыр музъем соослы нянь сётэ, соослэн нылпиоссылы но;

  6 мурт бусыын соос арало,

  сьӧлыклэсь кышкасьтэм дорын виноград бичало;

  7 гольык кылемъёс шобыртӥськытэк уйзэс пото,

  дӥськуттэк кезьыт азьын изё;

  8 гурезьысь зоръёс улын шульыкмо,

  ватӥськон интызы луымтэен, изгурезь борды ӝиптӥсько;

  9 анайтэк-атайтэк кылем нуныез нонытэк возё,

  кураськисьлэсь пунэмзэ тырытозязлы марзэ ке но басьто;

  10 гольык, дӥськуттэк, ветлыны косо,

  ю шепъёс нуллыса, асьсэос сютэм уло;

  11 борддоръёс вискын вӧйпу мульыысь вӧй пызьырто,

  вина виятон гуын лёгало, нош сюзэс юзматыны эрик уг сёто.

  12 Городын адямиос ӝушто,

  погыртэмъёслэн лулъёссы инме вазисько,

  нош Инмар тае санэ уг поны.

  13 Соос пӧлын югытлэн тушмонъёсыз вань,

  солэсь сюресъёссэ соос уг тодо, солэн сюрес вылтӥз уг ветло.

  14 Ӟардон азьын адями виылӥсь султэ но куанерез, кураськисез вие,

  нош уйин лушкаськыса ветлэ.

  15 Азон сьӧлыке пырисьлэн синмыз ӝомал усемез возьмаса улэ,

  со шуэ: ”Нокинлэн но синмыз монэ уз адӟы”, –

  ымнырзэ ватэ.

  16 Пеймыт дыръя, нуназе синйылтэм коркаос улэ гудӟиськыса пыро;

  нуналлэсь югытсэ тодытэк уло.

  17 Соос понна ӵукна ӟардон – кулон вужер кадь кышкыт,

  уго соос тодо кулон вужерлэсь туж шимес луэмзэ.

  18 Таӵе мурт ву вылын кадь капчиен возиське,

  музъем вылысь солэн люкетэз каргамын,

  виноград садэ нуись сюрес шоры со уг но учкы.

  19 Кызьы кӧс ар, пӧсь куазьёс лымы вуэз ньыло,

  озьы дунне пыдэс сьӧлыкоосты ньылэ.

  20 Анаез сое мед вунэтоз; сое нумыр ческыт потыса мед сиёз;

  со сярысь тодэ ваён медаз кыльы;

  законлы пумит улӥсь писпу кадь мед чигиськоз,

  21 уго со ултӥяса возе нылпитэм, нылпи вайылымтэ муртэ,

  палкышнолы но уг юрттӥськы.

  22 Кужмоосты но со аслаз кужмыныз ас палаз нуэ; со султэ ке,

  улэп кылёз шуыса, нокин но оскиськыны уг ни быгаты.

  23 Кышкатэк улон понна солы Со ваньзэ сётэ, со оскиськыса улэ,

  Солэн синъёсыз соослэсь улон сюресъёссэс адӟо.

  24 Вылэ ӝутскизы, – но тани, соос ӧвӧл ни: усё но куло,

  ваньмыз кадь ик, шепез музэн вандыса басьто.

  25 Та тазьы ӧвӧл ке, кин монэ ӧрекчаськисько шуыса пыкылоз,

  кин мынам верамъёсы шонер ӧвӧл шуыса возьматоз?»

  

  
  

  ИОВЛЭН КНИГАЕЗ


  25-тӥ ЛЮКЕТ


  1 Савхейысь Вилдад ответ сётыса шуиз:

  2 «Кужым Инмар киын, Солэсь кышкано;

  Аслаз ӝужыт интыяз Со тупаса улонэз кылдытэ!

  3 Солэсь ин ожгарчиоссэ лыдъяны луоз-а?

  Инмарлэн югытэз кин вылэ уг ӝужа?

  4 Адямилы Инмар азьын кызьы шонерлыко луоно,

  кышномуртлэсь вордӥськемлы кызьы дун-чылкыт луоно?

  5 Тани, толэзь гинэ но югыт ӧвӧл, кизилиос но

  Солэн син азяз дун-чылкытэсь ӧвӧл.

  6 Уката ик адями – нумыр, адямилэн пиез – кей».

  

  
  

  ИОВЛЭН КНИГАЕЗ


  26-тӥ ЛЮКЕТ


  1 Иов ответ сётыса шуиз:

  2 «Макем тон кужымтэмлы юрттӥд,

  лябӟемлэсь суйбыгытсэ юнматӥд!

  3 Нодтэм муртлы кыӵе визь-кенеш сётӥд,

  кызьы ужъюгдурез йылысеныз пумозяз валэктӥд!

  4 Кинлы тон та кылъёсты верад, кыӵе духен тон тае верад?

  5 Рефаимъёс*а куалекъяло вуос улын, отын улӥсьёс но.

  6 Со азьын дуннелэн пыдэсыз гольык каремын,

  аваддонлы*б шобрет сюрымтэ.

  7 Уйпалэз буш азе вӧлъяз, музъемез номыртэм интые ошиз.

  8 Пилемъёсыз пушкы Со вуосты интыя, пилем соос улэ уг выйы.

  9 Со Аслэсьтыз престолзэ пуктӥз но со вылэ пилемзэ вӧлъяз.

  10 Инэн ву вискытӥ, югытэн пеймыт вискытӥ гож кыскиз.

  11 Ин юбоос куалекъяло, Солэн гудыръямезлэсь туж кышкало.

  12 Аслаз кужыменыз зарезез гыатэ,

  Аслаз визьмыныз шимес раавез-китэз погыртэ.

  13 Солэн духез бордысь инлэн паймымон чеберлыкез кылдӥз;

  Со Ас киыныз лобась кыез вииз.

  14 Тани, та Солэн ужъёсызлэн пичи гинэ люкетъёсыз;

  но макем ӧжыт ми Со сярысь кылӥмы!

  Нош Солэн быдӟымлыкезлэсь гудыризэ кин валаны быгатоз?»

  


  *а26:5 рефаим – татын: дунне пыдэсын улӥсь кулэмъёслэн лулъёссы


  *б26:6 аваддон – адлэн пыдэсыз; пыдэстэм дунне

  

  
  

  ИОВЛЭН КНИГАЕЗ


  27-тӥ ЛЮКЕТ


  1 Аслэсьтыз визьлыко веранзэ Иов азьланьтыса шуиз:

  2 «Монэ шонер судтэк кельтӥсь Инмар улэп,

  лулме ӝоже уськытӥсь Дунне Кутӥсь Инмар улэп,

  3 мон улэп на дыръя, Инмарлэн духез мон пушкын улон дыръя,

  4 мынам ымысьтым ӧрекчаськон уз поты,

  кылы но алдаськыса уз вераськы!

  5 Тӥ шонер лэсьтӥсьёс шуыса, мон чик но уг малпаськы,

  кулытозям мон аслэсьтым дун-шектэм луонме ватыса уг возьы.

  6 Зэмлык бордын мон юн кутӥськыса улӥсько,

  со бордысь уг палэнскы,

  вань улоно нуналъёсы ӵоже асме ачим пыкылоно уг луы.

  7 Тушмонэ сьӧлыклэсь кышкасьтэмлы укшась мед луоз,

  мон вылэ урдскись мурт законлы пумит улӥсьлы кельшись мед луоз.

  8 Чеберъяськись мар вылэ оскиськыны быгатоз на,

  солэсь лулзэ Инмар басьтыса, сэрпалтыса

  куштӥз ке?

  9 Шугадӟон со доры вуиз ке,

  кылоз-а Инмар солэсь викышъяса бӧрдэм куаразэ?

  10 Буйгатскон утчалоз-а со Дунне Кутӥсь дорысь,

  котьку но Инмарлы вазиськыса улоз-а?

  11 Тӥледлы верало, мар Инмарлэн кияз возиське,

  мар Дунне Кутӥсь бордын вань, уг ваты.

  12 Тани, тӥ ваньды асьтэос тае адӟиды;

  нош малы тӥ сокем трос юнме кылъёс вераськоды?

  13 Тани Инмар дорысь законлы пумит улӥсь адямиос доры вуэм

  адӟон люкет,

  кудзэ Дунне Кутӥсь дорысь басьто

  адямиез ӝикатыса-ёртыса возисьёс.

  14 Солэн пиосыз йыло ке, меч улэ сюро;

  солэн выжыосыз нянен тыр уз улэ.

  15 Со бере улыны кылемъёсты кулон шайгуэ вуттоз,

  соос понна палкышнооссы уз бӧрдэ.

  16 Сюй люк мында азвесь ке но люказ,

  дэри комокъёс мында дӥськутъёс дасяз ке но,

  17 дасяны дасялоз, нош сое дӥсялоз шонер улӥсь мурт,

  азвесьсэ но дун-шектэм улӥсь мурт аслыз люкетлы басьтоз.

  18 Кей кадь со аслэсьтыз корказэ пуктэ,

  возьмаськись кадь аслыз тылыс лэсьтэ;

  19 узыр луыса кӧлыны выдэ но сыӵеен со уг ни султы;

  синъёссэ усьтэ но, со сыӵе ӧвӧл ни.

  20 Ву кадь со доры шимес кышканъёс вуозы;

  уйин сое сильтӧл лушкаса нуоз.

  21 Шундыӝужанысь тӧл сое ӝутоз но ӝог пельтыса нуоз.

  22 Со вылэ урдскоз, уз жаля,

  котькызьы но солэн киулысьтыз бызьыса кошкыны со выриз ке но.

  23 Со пумысен киынызы чабкиськозы, солэн бӧрсяз шуласа сылозы».

  

  
  

  ИОВЛЭН КНИГАЕЗ


  28-тӥ ЛЮКЕТ


  1 «Озьы! Азвесьлэн потон интыез вань,

  зарнилэн но ӵыжатон интыез вань.

  2 Корт музъемысь потэ, ыргон изысь ӵыжатӥське.

  3 Адями пеймыт азез югдытэ но пеймыт азьысь,

  тём-тём пеймыт азьысь, изэз пыр-поч утча.

  4 Пыдын ветлыны вунэтэм интыосысь корт поттон понна гу гудо,

  пыдлояз лэзисько но адямиослэсь палэнын,

  гозы борды шӧдьытскыса, шонаськыса уло.

  5 Нянь будэтоно музъем пушласянь тылын сутыса гудӟемын кадь.

  6 Солэн изъёсыз пушкын сапфир вань,

  со пушкы зарни пырыос интыяськемын.

  7 Сьӧсь тылобурдо отчы сюресэз уг тоды,

  душеслэн но синмыз сое уг адӟы;

  8 лев пиос но сое ӧз лёгалэ, со вылтӥ шакал но ӧз ветлы.

  9 Гранит из борды кутӥське, гурезьёсты выжыенызы кымалтэ;

  10 гурезьысь изъёсты кораса, пыран-потан сюрес лэсьтэ но

  вань дуно арбериосты солэн синмыз соку адӟе ни;

  11 ӧрысь вуэз быземысь дугдытэ но,

  мар ватӥськыса улӥз ву улын,

  со адӟиськыны кутске.

  12 Нош кытысь, кызьы бадӟым визьлыкез шедьтод?

  Кытын визьлэн улон интыез?

  13 Адями солэсь дунзэ уг тоды,

  улэпъёслэн музъем вылысьтызы сое шедьтыны уг луы.

  14 Пыдэстэм дунне шуэ: ”Со мон бордын уг улы”;

  зарезь но шуэ: ”Мон дорын со ӧвӧл”.

  15 Зарниен сое басьтыны уг луы,

  азвесьлэн дуныныз но сое басьтыны уг луы;

  16 Офирысь зарниен но сое дунъяны уг луы,

  дуно ониксэн но, сапфирен но сое уд басьты.

  17 Зарниен но, хрустален но сое ӵошатыны уг луы,

  чылкыт зарни сосудэн но сое уд вошты.

  18 Нош коралл но марӟан сярысь веранэз ик ӧвӧл ни,

  бадӟым визьлык рубинлэсь но дуногес.

  19 Эфиопияысь топазэз но соин оградэ пуктыны уг луы;

  чылкыт зарниен но сое уд басьты.

  20 Кытысь бен визьлык потэ? Кытын визьлэн улон интыез?

  21 Вань улэп макеослэн син азьысьтызы со ӵоксамын,

  ин тылобурдоослэсь но ватэмын.

  22 Аваддон но кулон шуо:

  ”Асьме пельёсын ми со сярысь веранэз кылӥмы”.

  23 Инмар визьлык доры нуись сюресэз тодэ,

  Со солэсь интызэ но тодэ.

  24 Уго Со музъемлэн пумысьтыззэ но синйылтэ, ин улысь ваньзэ адӟе.

  25 Тӧлэз мерталлякуз, кытчы кулэ, отчы вуэз интыяллякуз,

  26 зорлы пуктон-косон висъякуз,

  гудыри куараен чилектонлы сюрес возьматъякуз,

  27 соку Со визьлыкез адӟиз, дасяз, возьматӥз,

  эшшо эскериз-чаклаз на сое но

  28 адямилы шуиз:

  ”Кузё-Инмарлэсь кышкан – со зэмос бадӟым визьлык,

  уродлэсь-леклэсь палэнскон – тӥни кытысь потэ визь”».

  

  
  

  ИОВЛЭН КНИГАЕЗ


  29-тӥ ЛЮКЕТ


  1 Иов аслэсьтыз чеберлыко веранзэ азьланьтыса шуиз:

  2 «Э, валляна улон дыръёсам берытскеме луысал ке,

  Инмарлэн монэ утьыса возён вакытъёсаз,

  3 Солэн югдытонэз мынам йыр йылам пиштыса улӥз,

  соку мон Солэн сётэм югытэныз

  пеймыт пушкытӥ ветлыны быгатылӥ;

  4 мон кыӵе вал егит дыръям –

  Инмарлэн гажан-жалянэз улон интыелэн йылӥяз улон дыръя,

  5 Дунне Кутӥсь эшшо монэн огазьын луон дыръя –

  нылпиосы но ас котырам улӥзы,

  6 мынам сюресъёсы йӧлын гылтӥськылӥзы,

  гурезьысь из мон понна вӧй шур поттылӥз!

  7 Городлэн капка дораз потылыса,

  падвоже пуконме пуктылӥсько вал;

  8 монэ адӟыса, егит пиос ватӥськылӥзы,

  нош пересь визьнодчиос султыса сылӥзы;

  9 кивалтӥсьёс вераськемысь дугдылӥзы,

  чиньыосынызы ымзэс ворсаллязы;

  10 нимо-даноослэн куараоссы чусомылӥзы,

  кылзы гульым бордазы лякиськылӥз.

  11 Монэ кылзӥсьёс монэ шудо мурт шуылӥзы,

  адӟисьёс монэ ушъяллязы,

  12 уго куараен бӧрдыса курадӟисез мон утьылӥ,

  катьтэммем анайтэм-атайтэм нылпиослы юрттӥськылӥ.

  13 Кулон калэ вуэм мурт мыным тау карыса улӥз,

  палкышноослы юрттэме соослы шумпотон вайылӥз.

  14 Дӥськутэн кадь мон зэмлыкен шобырскылӥ,

  шонерлыко улон мантия интыын, йыр керттэт интыын

  мон понна вал.

  15 Синтэмлы мон син вал, чутӥсьлы – пыд;

  16 кураськисьёслы мон атай вал,

  тодмотэм муртъёслэсь судын кыстаськонзэс сак,

  пыр-поч эскерылӥ.

  17 Законлы пумит улӥсьлэсь ангессэ мон пыргытылӥ,

  солэн пинь улысьтыз лушкамзэ ишкалтылӥ.

  18 Мон шуылӥ: ”Аслам карам куло,

  улоно нуналъёсы луо кадь трос луозы;

  19 мынам выжые ву доры вуэ, лысву но мынам вайёсам уйзэ кӧлэ;

  20 мынам данэ уг пересьмы, пукыӵе киям юн возиське”.

  21 Лыктэмме возьмаса улӥзы, монэ сак кариськыса кылзӥськылӥзы,

  визь-кенеш сётылыкум, чус улӥзы.

  22 Мынам верам кылъёсы бере куспазы ӧз ни куаретэ;

  мынам вераме соос вылэ шапыкен усьылӥз.

  23 Зорез кадь монэ витизы, тулыс зорлы кадь шумпотыса,

  асьсэлэсь ымъёссэс усьтылӥзы.

  24 Озьы но луылэ вал: мон соослы мынектӥсько, нош соос уг оско;

  ымнырылэсь пиштӥсь югытсэ ӝоже уськытыны ӧз дӥсьтэлэ.

  25 Мон соослы сюрес возьматылӥ,

  кузё интыын пуки, ожгарчиослэн пӧлазы эксэй кадь,

  бӧрдӥсьёсты буйгатӥсь кадь мон улӥ».

  

  
  

  ИОВЛЭН КНИГАЕЗ


  30-тӥ ЛЮКЕТ


  1 «Нош али монэ серекъяло ни мынэсьтым арескын пичиос,

  соос, кинъёслэсь атайёссэс ыж уллёосме возьмась айы пуныосын

  огазе кариськыны но ӧй лэзьысал.

  2 Соослэн кизылэн кужымезлэсь мар мыным пайдаез?

  Соос йылтӥ вапум ортчиз ини.

  3 Куанер, сютэм улыса начармемъёс пегӟо вутэм, пеймыт,

  тырттэм кылем кыр музъеме;

  4 куакъёс улысь вож турын ишко,

  сусыпулэсь мульыоссэ нянь интые сиё.

  5 Калык пӧлысь соосты улляло,

  лушкаськисьёс шоры кадь соос шоры кесясько,

  6 ву ӧръёсысь гопъёсын, нюкъёсын, изгурезьёслэн пасьёсазы

  соос мед улозы, шуо.

  7 Куакъёс пӧлын бӧрдо, тёрнпу борды ӝиптӥськыса уло.

  8 Куштӥськем адямиос, сӥтэм-сантэмъёс,

  музъемлэн окты-калтыосыз!

  9 Соос азьын табере мон серекъян-веранлы пӧрми,

  сӥтэм-сантэм луонэ кыли.

  10 Соос мынэсьтым юрдо, мынэсьтым палэнско,

  мон шоры учко ке, сялӟиськытэк уг чидало.

  11 Мынэсьтым гозыме пертчыса, Со но монэ погыртӥз бере,

  соос мынам ымныр азям ас вылысьтызы серметсэс куштӥзы.

  12 Бурпаласен тани та уллё султэ,

  монэ пыд йылысьтым погыртэ но монэ быдтон понна

  мон пала нуись сюресъёс лэсьтэ.

  13 Нош мынэсьтым сюресме сӧризы:

  юрттӥськисе луымтэен,

  монэ быдтон понна ваньзэ лэсьтыса вуиллям.

  14 Паськыт пась карем интытӥ кадь соос мон доры лыктӥзы;

  кесяськыса мон вылэ урдскизы.

  15 Шимес кышкытлыкъёс мон доры лыктыны кутскизы;

  нимо-дано луонэ тӧл кадь тӧлӟиз,

  шудэ-буре но пилем кадь кошкиз.

  16 Али но мынам пушкам лулы пальккаське:

  куректоно-кайгуо нуналъёс монэ ӟыгыртӥзы.

  17 Уйин мынам лыосы висё,

  сӥныръёсы но каньылэн улыны маза уг сёто.

  18 Туж секытэн вылысьтым дӥськутме кылисько;

  хитон дӥселэн сиресэз монэ ӝикатэ.

  19 Со монэ дэрие куштӥз но, пыд улысь сюй кадь, пень кадь мон луи.

  20 Мон Тыныд вазиськисько, нош Тон монэ уд кылӥськы, –

  сылӥсько, нош Тон мон шоры учкыса гинэ сылӥськод.

  21 Монэ жалясьтэм Тон луид,

  Аслад кужмо киыныд мыным пумит тушмонъяськыса улӥськод.

  22 Тон монэ ӝутӥд но тӧлпери пушкын нуллӥд,

  вылӥысен куштыса, монэ сузмытӥськод.

  23 Табере мон тодӥсько, Тон монэ кулонэ вуттод,

  музъем вылын вань улэмъёслэн люкаськон корказы

  Тон монэ вуттод шуыса.

  24 Зэм, лыослэн корка вылазы Со Аслэсьтыз киоссэ уз вӧлъя:

  сисьмон-куашкан коркась соос уз кесяське-а?

  25 Ӧй бӧрдылы-а мон куректон-кайгуос пӧлы сюремъёс понна;

  ӧз куректылы-а мынам лулы куанеръёс понна?

  26 Ӟечлыклы оскиськыса улыкум, мон доры уродлык вуиз;

  югытэз возьмаса улыкум, мон доры пеймытлык лыктӥз.

  27 Мынам лулы-сюлмы пӧземысь уг дугды;

  куректоно-кайгыроно нуналъёс мон доры вуизы.

  28 Мугор куэ сьӧдэкмемын, но со шунды улын ӧз сьӧдэкмы;

  калык люкаськон интыысен мон султыса кесяськисько.

  29 Мон шакалъёслы вын луи, страусъёслы эш луи.

  30 Вылысьтым куэ сьӧдэкмиз ни,

  пӧсьлы чидатэк, лыосы но ӝуазы ни мынам.

  31 Цитра шудонэ мӧзмылэс гур поттэ,

  чипчирганэ бӧрдӥсь куараен нёжъя».

  

  
  

  ИОВЛЭН КНИГАЕЗ


  31-тӥ ЛЮКЕТ


  1 «Мон юн кыл сётӥ: синъёсме медам берыкъя нылъёс пала.

  2 Вылысь Инмар дорын кыӵе меда мынам адӟонэ луоз?

  Инмысь Дунне Кутӥсь дорысь кыӵе меда люкет басьто?

  3 Бырон сьӧлыклэсь кышкасьтэмъёслы дасямын ӧвӧл шат,

  урод ужъёс лэсьтӥсьёс доры куректон-кайгу уз вуы шат?

  4 Мынэсьтым сюресъёсме Со ӧз-а адӟылы,

  мынэсьтым вань вамышъёсме но ӧз-а лыдъялля?

  5 Юнме алекъяськыса улон пӧлтӥ мон ветлӥ ке,

  мынам пыды кескич уж лэсьтонэ дыртылӥз ке,

  6 зэмлыклэн весъёсыз вылын монэ мед мерталозы но,

  соку Инмар тодоз мынэсьтым дун-шектэм луэмме.

  7 Мынам пыдтышъёсы шонер сюрес вылысь кожылӥллям ке,

  сюлмы синъёсы сьӧрын ветлэм ке,

  ки борды кыӵе ке кырсь маке лякиськем ке,

  8 соку мон мае кизи, мукетыз сое мед сиёз,

  мынам пушъетъёсы но быдтэмын мед луозы.

  9 Мынам сюлмы мурт кышно вылэ лӧптылэм ке,

  аслам матыселэн ӧс выжыяз сьӧлтаськон уж лэсьтылӥськем ке, –

  10 мынам кышное мукетызлы мед изоз,

  мукетъёс сое мед мыскыллялозы,

  11 малы ке шуоно со – йыруж,

  законлы пумит улэм понна судэ сётыны ярамон уж;

  12 со – тыл, быдтытозь сиись-сутӥсь тыл,

  со мынэсьтым вань ваньбурме быдтысал.

  13 Медо пиосылэн, медо кышноосылэн кулэяськонъёссылы

  саклык мон ӧй висъялля ке,

  соос монэн ченгешылыку,

  14 Инмар султысал ке, соку мон мар лэсьтысал?

  Нош Со мон шоры учкысал ке, соку мон Солы кыӵе ответ сётысал?

  15 Со ик ӧвӧл-а, Кин монэ кылдытӥз,

  Со ик медоме но кылдытӥз,

  милемыз кыкнамес но одӥг кадь ӧз-а кылдыты?

  16 Ёрмыса улӥсьёс курыку, мон ӧй сётъя-а,

  монэн йырин палкышно синъёссэ улэ лэзьылӥз-а?

  17 Аслэсьтым шорем няньме огнам сиылӥ-а,

  анайтэм-атайтэм нылпиос но со нянез ик ӧз сиылэ-а?

  18 Пичи дыръям ик соос мон бордын атай бордын кадь будӥзы,

  пичи дырысеным ик мон палкышноослы юрттылӥ.

  19 Дӥсьтэк-куттэк кулон калэ вуисез мон адӟылыкум,

  куанер муртэ шобреттэк кылемен синйылтылыкум,

  20 ыжъёсылэн гонэнызы куанерез ӧй шунтылы-а но

  со понна со мыным тау ӧз карылы-а?

  21 Капка дорысен аслым юрттэт вуэмез адӟыкум,

  анайтэм-атайтэм нылпи вылэ киме мон урдылӥ ке,

  22 соку тыбыр бордысьтым пельпумы урыса мед усёз,

  киы но гырпум бордысьтым чигиськыса мед усёз,

  23 мон понна кышкыт уго Инмарлэн вӧсь каронэз:

  Солэн быдӟымлыкез азьын сылыны мон ӧй быгатысал.

  24 Зарни бордысь мон аслым пыкъет утчалляй-а,

  узырлыклы шуылӥ-а: ”Тон – мынам оскиськонэ?”

  25 Узырлыке мынам туж бадӟым, киы мынам трос ваньбур

  люказ ни шуыса, мон шумпотылӥ-а?

  26 Шунды шоры учкыса, солэсь пиштэмзэ адӟыса,

  толэзь шоры учкыса но солэсь сокем йӧно мынэмзэ адӟыса,

  27 сюлмыным лушкемен визьмы тугаськиз-а,

  ымдуръёсы чупаллязы-а аслэсьтым киосме?

  28 Та озьы ик судэ сётыны ярась йыруж луысал,

  малы ке шуоно мон соку Дунне Кутӥсь Инмарелэсь

  куштӥськемын луысал.

  29 Аслам тушмонэлэн кулэмезлы мон шумпотылӥ-а,

  со доры шудтэм учыр вуылыку, шулдыръяськылӥ-а?

  30 Кылыным-ымыным со вылэ каргаськыса-юриськыса

  сьӧлыканы асме лэзьылӥ-а?

  31 Мынам юртысьтым адямиос ӧз шуылэ-а:

  ”Э, солэн сӥльёсыныз милям кӧтмы ӧз-а тырылы?”

  32 Пыдйылчи ульчаын ӧз кӧлалля;

  мынӥсь-ветлӥсьлы мынам ӧсэ усьтэмын вал.

  33 Аслэсьтым сьӧлыко ужъёсме мон ватылысал ке,

  адями кадь, шекъёсме гадь пушкам ватыса возьысал ке,

  34 соку мон трос калык люкаськонлэсь кышкасал,

  ас выжы калыкелэн синазькыль каронэзлэсь но мон курдасал,

  чус улысал, ӧс сьӧры но ӧй потасал.

  35 Э, кин ке но монэ пумозяз кылзӥськысал ке!

  Тани мынам кулэ каронэ:

  Дунне Кутӥсь мыным ответ мед сётысал,

  Дурбасьтӥсе, мынам палам пырыса, гожтэт мед гожтысал.

  36 Мон сое пельпум вылам пуктыса нуллысал,

  венец изьыез кадь сое йыр вылам понысал;

  37 вань лэсьтэм вамышъёсме мон солы ялысал,

  кивалтӥсь доры кадь солы матэ кариськысал.

  38 Аслам музъеме мон вылэ бӧрдыса ӝожтӥськылӥз ке,

  солэн гырем чуръёсыз мон вылэ урттылӥськизы ке,

  39 солэсь емышъёссэ дун тырытэк мон сиылӥ ке,

  музъем ужасьёслэсь улонзэс секытомытылӥ ке,

  40 соку бусыям чабей интые бышкись жаг турын мед потоз,

  йыды интые – сьӧд турын».

  Иовлэн кылъёсыз быризы.

  

  
  

  ИОВЛЭН КНИГАЕЗ


  32-тӥ ЛЮКЕТ


  1 Куинь воргоронъёс Иовлы юанъёс-ответъёс сётъямысь дугдӥзы, малы ке шуоно адӟизы, со ассэ шонере поттыны выре шуыса. 2 Соку Рам выжыысь Вуз пи Варахииллэн пиезлэн Елиуйлэн йыркурез ӝуатскиз: Инмарез сярысь ассэ тросгес шонере поттыны выремез понна Иовлы солэн йыркурез ӝуатскиз. 3 Нош куинь эшъёс вылэ соин солэн вожпотонэз пурӟиз: соос ӧз шедьтылэ кыӵе ответ сётыны, нош со куспын ик Иовез янгыше уськытылӥзы. 4 Елиуй витиз Иовлэсь вераськемзэ, соос арескын солэсь бадӟымесьгес вал. 5 Елиуй адӟиз, кызьы та куинь воргоронъёс ответ сётыны кыл уг ни шедьто, соку солэн йыркурез пурӟиз. 6 Вуз пи Варахииллэн пиез Елиуй ответ сётыса шуиз:


  «Мон арескын пинал, нош тӥ – мӧйы муртъёс;

  соин ик мон керпотӥ, аслэсьтым малпанме тӥледлы ялыны кышкай.

  7 Мон аслым ачим шуи: ”Нуналъёс мед вералозы,

  бадӟым арлыд визьлыклы мед дышетоз”.

  8 Но адями пушкын дух вань,

  Дунне Кутӥсьлэн шоканэз солы валан сётэ.

  9 Кема улӥсьёс гинэ визьмоесь ӧвӧл,

  пересьёс гинэ зэмлыкез тодӥсьёс ӧвӧл.

  10 Соин ик мон шуисько: ”Кылзӥське монэ,

  мон но аслэсьтым малпанме тӥледлы иворто”.

  11 Тани, мон тӥлесьтыд верам кылдэс пелям понӥ,

  мар кулэ вал вераны, со кылэз тӥ шедьтытозь,

  тӥлесьтыд вераськемдэс кылзӥськи.

  12 Мон тӥ шоры сак учкылӥ,

  но тани тӥ пӧлысь нокин но Иовлэсь янгышъёссэ

  шарае уг потты, солэн кылъёсызлы ответ но уг сёты.

  13 Эн шуэ: ”Ми визьлык шедьтӥмы –

  Инмар сое тэрытскись карыны быгатоз,

  нош адями уг быгаты”.

  14 Со аслэсьтыз кылъёссэ мыным верасал ке,

  соку мон тӥляд кылъёсыныды солы ответ ӧй сётысал.

  15 Кышказы, табере ответ уг ни сёто: вераськемысь дугдӥзы.

  16 Кыӵе мон возьмай, нош соос номыр но уг верало,

  чус кариськизы, ответ уг ни сёто.

  17 Табере мон но ачим ответ сёто,

  аслэсьтым малпанме мон но шарае потто.

  18 Мынам но пачылаз уго верано кылъёсы,

  пушкысьтым духе ёртэ монэ.

  19 Тани, мынам пушкы усьтымтэ вина кадь:

  выль ку сепысъёсты кадь со пась карыса потыны дась.

  20 Верай ке, мыным капчигес луоз; ымме усьтыса ответ сёто.

  21 Адямилэн ымнырыз шоры уг учкы,

  нокыӵе адями азьын но чеберъяськыса уг улы,

  22 мон чеберъяськыны уг быгатӥськы уго:

  Кылдытӥсе, табере ви монэ».

  

  
  

  ИОВЛЭН КНИГАЕЗ


  33-тӥ ЛЮКЕТ


  1 «Озьыен, Иов, кылзы мынэсьтым верамъёсме,

  вань верам кылъёсме пеляд пон.

  2 Тани, мон ымме усьтӥсько, кылы-ымы вераны кутске.

  3 Мынам кылъёсы чылкыт сюлмысьтым пото,

  кылы-ымы чылкыт тодон вералоз.

  4 Инмарлэн Духез монэ кылдытӥз,

  Дунне Кутӥсьлэн шоканэз мыным улон сётӥз.

  5 Быгатӥськод ке, ответ сёт но мынам азям султы.

  6 Тани мон тынад мылкыд каремедъя Инмар интыын:

  мон но тон кадь ик сюйысь-тузонысь кылдытэмын;

  7 соин ик тон мон азьын кышканы, керпотыны кулэ ӧвӧл,

  мынам киы тонэ уг ёрты.

  8 Тон мыным кылымон верад,

  мон ас пельыным кылӥ тынэсьтыд верам кылъёстэ:

  9 ”Янгыше, шеке ӧвӧл, мон чылкыт, ӧрекчаськыса уг улӥськы.

  10 Нош Со мыным пумит янгыше уськытон шедьтӥз,

  монэ Аслаз тушмонэз луэ шуыса лыдъяны кутскиз;

  11 мынэсьтым пыдъёсме сьӧлтэтэ пуктӥз,

  вань сюресъёсме чакласа-эскерыса улэ”.

  12 Тани мон тыныд ответ сётӥсько: татын тон шонер ӧвӧл,

  малы ке шуоно Инмар адямилэсь вылӥын.

  13 Мар понна тон Соин эчешыны-ӵошатскыны кулэ?

  Нокыӵе ужъёсыз понна но Со кыл уг куты.

  14 Инмар одӥг пол вера, но со верамез уг ке шӧдо, мукетъят ини –

  15 кӧлыку, уйвӧтын, куке адямиосты ум нюртэ,

  валес вылын нырулыса улыку, –

  16 соку Со адямилэсь пельзэ усьтэ но

  Аслэсьтыз валэктон-дышетонъёссэ печатен нюртыса юнматэ,

  17 адямиез кыӵе ке но ужлэсь палэнтон понна,

  со бордысь вылтӥяськонэз уллян понна,

  18 солэсь лулзэ пыдэстэм гу дорысь палэнтон понна,

  солэсь улонзэ мечен быдтонлэсь утён понна.

  19 Яке со ас валесаз висён пыр визьмаське,

  вань лыосыз чидантэм секыт висьыку,

  20 солэн нянь сиемез уг ни поты,

  лулыз яратоно сиёнзэ но кулэ уг ни кары.

  21 Лулмугорыз син азьын куасьмыны-бырыны кутске,

  лыосыз кыре пото, соос азьвыл уг но адӟисько вал.

  22 Лулыз шайгулы матэ мынэ, нош улонэз кулон доры вуэ.

  23 Солэн Кылчинэз-нодъясез вань ке, – сюрс пӧлысь одӥгез,

  адямилы шонер сюрессэ возьматон понна со сётэмын,

  24 Инмар сое жалялоз но шуоз: ”Шайгулэсь сое мозмытоно;

  сое мозмытон понна муг шедиз ини”.

  25 Соку солэн мугорыз, егит дырыз сярысь, чылкытгес луоз;

  егит дырысьтыз улон нуналъёсаз со берытскоз.

  26 Инмарлы вӧсяськоз но, солы Со ӟеч кароз;

  шумпотыса солэн ымныр шораз учкоз но

  адямилы шонерлыко улон сётоз.

  27 Со адямиос шоры учкылыса шуылоз:

  ”Сьӧлыкалляй мон, шонерлыкез мыдланьтылӥ,

  нош пунэмез мыным берыктэмын ӧвӧл;

  28 Со мынэсьтым лулме шайгулэсь мозмытӥз,

  мынам лулы югытэз адӟе”.

  29 Тани, ваньзэ тае Инмар адямилы кык пол-куинь пол лэсьтэ,

  30 солэсь лулзэ шайгу дорысь палэнтон понна,

  улэпъёслэн югытэнызы сое югдытон понна.

  31 Валатскы, Иов, монэ кылзы, эн вазьылы, нош мон верало:

  32 вань ке мар веранэд, ответ сёт;

  вера, малы ке шуоно шонере мед потод шуыса, мылкыд карисько;

  33 нош веранэд ӧвӧл ке, соку монэ кылзы:

  шыпыт ул, мон тонэ визьлыклы дышето».

  

  
  

  ИОВЛЭН КНИГАЕЗ


  34-тӥ ЛЮКЕТ


  1 Веранзэ азинтыса, Елиуй шуиз:

  2 «Визьнодоос, кылзӥське мынэсьтым верамме,

  валатскисьёс, мон пала пельдэс каре!

  3 Уго пель кылъёсты чакла-эскере, ньылон сиёнлэсь шӧмзэ шӧдэ.

  4 Куспамы вераськоме-чакласькоме но мар умой, сое тодмаломе.

  5 Тани, Иов шуиз:

  ”Мон шонер, нош Инмар монэ шонер судить ӧз кары.

  6 Шонерлыке сярысь кулэ-а мон ӧрекчаськыса вераны?

  Янгыштэк мон бурмонтэм яраё луэмын”.

  7 Вань-а сыӵе адями, кин вуэз выллем серем каронэз Иов кадь юэ,

  8 законлы пумит улӥсьёслэн кенешазы пыре но

  сьӧлыклэсь кышкасьтэмъёсын огазьын ветлэ?

  9 Уго со шуиз:

  ”Инмарлы тэрытскыса улонын адямилы пайдаез ӧвӧл”.

  10 Озьыен, визьнодо воргоронъёс, монэ кылзӥське!

  Ӧрекчаськон Инмар дорысь уг поты,

  шонертэм суд Дунне Кутӥсь дорысь уг лыкты.

  11 Уго Со адямилы ужъёсызъя пунэмзэ берыктэ,

  воргоронлы но мар лэсьтӥз, соя пунэмзэ берыктэ.

  12 Зэм ик, Инмар шонертэм ужез уг лэсьты,

  Дунне Кутӥсь шонертэм суд уг ортчыты.

  13 Кин, Со сяна, быдэс музъемлы кузё луэ?

  Кин, Со сяна, быдэс дуннеен кивалтэ?

  14 Со Аслэсьтыз сюлэмзэ Ас палаз берыктысал ке,

  Аслэсьтыз духсэ, шоканзэ Ас дораз басьтысал ке,

  15 соку ик вань лулмугор бырысал,

  адями сюй-тузонлы берыктӥськысал.

  16 Озьыен, тынад визьмыд вань ке, соку тае кылзы но

  мынэсьтым верам кылъёсме валаны тыршы.

  17 Шонерлыкез адӟонтэм карыса улӥсь быгатэ-а кузёяськыны?

  Ваньмызлэсь Шонерлыкоез быгатӥськод-а янгыше уськытыны?

  18 Эксэйлы вераны луэ-а: ”Тон – сьӧлыклэсь кышкасьтэм”,

  кивалтӥсьёслы: ”Тӥ – законлы пумит улӥсьёс”?

  19 Но Со уг учкы кивалтӥсьёслэн ымныр шоразы,

  узырез но куанерлэсь вылӥе уг пукты,

  малы ке шуоно ваньзы соос Солэн киызлэн кылдытэмъёсыз.

  20 Шӧдтэк шорысь соос куло;

  уйлэн шораз калык бугырске но соос ышо-быро;

  кужмоосты но кужым поныса уг улляло.

  21 Солэн синъёсыз адямилэсь улон сюресъёссэ чаклало,

  Со солэсь вань вамышъёссэ адӟе.

  22 Пеймыт азе но, кулонлэн вужераз но

  законлы пумит улӥсьёс ватскыны уг быгато.

  23 Соин ик Со адямиослэсь уг ни куры,

  Инмарен судэ пырыны мед мыноз шуыса.

  24 Чаклатэк-эскерытэк Со кужмоосты куашкатъя но

  мукетъёссэ соослэн интыязы пуктылэ,

  25 соослэсь ужъёссэс Со тодмо каре уго, уйин соосты виыса куштэ.

  26 Соосты Со, законлы пумит улӥсьёсты,

  мукетъёслэн син азязы виылэ –

  27 Со бордысь куштӥськемзы понна,

  Солэсь вань сюресъёссэ валамтэзы понна,

  28 озьы, куанеръёслэн викышъяса бӧрдэмзы Со доры вуиз,

  ултӥямъёслэсь секытэн лулӟылӥськылэмъёссэс Со кылӥз.

  29 Со шыпыт улон кузьмаз ке, кин бугыртыны быгатоз?

  Со Аслэсьтыз ымнырзэ ватӥз ке, кин Сое адӟыны быгатоз?

  Луоз-а та быдэс калык понна яке одӥг адями понна гинэ,

  30 калыклэсь визьзэ тугаса, эксэй пуконэ чеберъяськись

  медаз ни пуксьы шуыса?

  31 Инмарлы тазьы вераны кулэ:

  ”Мон курадӟон адӟи, азьланяз уг ни сьӧлыка.

  32 Нош мае ке мон уг ке тодӥськы, Тон монэ дышеты;

  законлы пумит уж лэсьтӥськем ке, азьланяз сыӵе ужез уг ни лэсьты”.

  33 Тынад малпанэдъя-а Со пунэмзэ берыктыны кулэ?

  Тон кулэтэм кариськод бере, тыныд бырйыны кулэ, мыным ӧвӧл;

  вера, мар тодӥськод.

  34 Валась муртъёс, монэ кылзӥськись визьнодо воргорон но

  мыным шуозы:

  35 ”Иов визьмо уг вераськы, верам кылъёсыз но солэн валантэмесь”.

  36 Мынам потэ вал, Иовез, солэсь ответъёссэ

  пыр-поч чакланы-эскерыны кулэ,

  малы ке шуоно со сьӧлыклэсь кышкасьтэмъёс кадь вераське.

  37 Озьы ке ӧз луы,

  аслаз сьӧлыкез вӧзы Инмарлэсь куштӥськонзэ ватсалоз на,

  асьме пӧлын кизэ чабыса улоз но

  Инмарлы пумит эшшо но тросгес вералоз на».

  

  
  

  ИОВЛЭН КНИГАЕЗ


  35-тӥ ЛЮКЕТ


  1 Елиуй веранзэ азьланьтыса шуиз:

  2 «Тон шонер шуыса лыдӟиськод-а тазьы верамдэ:

  ”Мон Инмарлэсь шонергес”?

  3 Тон шуид: ”Мыным мар пайдаез луоз?

  Мон сьӧлыкатэк улысал ке, сьӧлыкано луысал ке но,

  кыӵе пайда мон басьтысал?”

  4 Мон ответ сёто тыныд но, тонэн ӵош сылӥсь эшъёсыдлы но:

  5 учкы ин шоры, чакла; пилемъёс шоры учкы,

  соос тынэсьтыд вылынгес.

  6 Тон сьӧлыкаськод ке, мар тон Солы кариськод?

  Йыружъёсыд но йыло ке, мар тон Солы вайиськод?

  7 Тон шонерлыко улӥсь ке, мар Солы сётӥськод?

  Яке, тынад киысьтыд мар Со басьтэ?

  8 Тынад сьӧлыклэсь кышкатэк улонэд адямилы сётӥське-йӧтӥське,

  тынад шонерлыко улонэд адями пилы сётӥське-йӧтӥське.

  9 Трос ёртыса возисьёс луэмен, ёрмыса улӥсьёс лулӟылӥсько,

  кужмоослэн секыт кизылы чидатэк бӧрдо;

  10 но нокин но уг шуы: ”Кытын Инмар, мынам Кылдытӥсе,

  уйёсы кырӟан сётӥсь,

  11 музъем вылысь пудоосты сярысь,

  асьмеды Со золгес дышетэ,

  ин тылобурдоослы сярысь, Со асьмелы золгес визь но понэ?”

  12 Отын соос тэльмырыса вазисько,

  нош Со соослы ответ уг сёты –

  лек муртъёслэн вылтӥяськон сямзы ванен.

  13 ”Инмар уг кылы, Дунне Кутӥсь та шоры уг учкы” шуэм зэм ӧвӧл.

  14 Тон Сое уд адӟиськы шуид ке но,

  но суд Солэн азяз – тон возьма сое.

  15 Али Солэн вожпотонэз со доры ӧз вуылы на,

  со сое ӟеч-ӟеч ӧз на тоды-вала на,

  16 соин сэрен Иов капчи визьмын кылзэ-ымзэ усьтӥз,

  юнме шорысь кылзэ быдтэ».

  

  
  

  ИОВЛЭН КНИГАЕЗ


  36-тӥ ЛЮКЕТ


  1 Елиуй веранзэ азьланьтыса шуиз:

  2 «Ӧжытак монэ вить на,

  мынам тыныд Инмар пала дурбасьтыса веранэ вань на.

  3 Кыдёкысен кутско аслэсьтым малпанъёсме-мылкыдъёсме вераны,

  Кылдытӥсе сярысь Со шонер лэсьтӥсь шуыса верало,

  4 малы ке шуоно мон зэмзэ верасько, ӧрекчаськонэ ӧвӧл:

  тон азьын – тодон-валанъёсыныз дун-шектэм мурт.

  5 Инмар туж кужмо, Со нокинэ но синазькыль уг кары.

  Со визьлыкен но, кужымен но быдӟым;

  6 сьӧлыклэсь кышкасьтэмъёслэн палазы Со уг пыры,

  ултӥямъёслы кӧня кулэ, сомында сётэ;

  7 шонер улӥсьёс бордысь Аслэсьтыз синъёссэ уг палэнты,

  пырак ӵожелы эксэйёслэн престол вылазы пуктэ,

  соосты вылэ ӝутэ.

  8 Нош адямиос жильыосын дурылэмын ке,

  курадӟонлэн жильыет улаз возисько ке,

  9 соку соослэн ужъёссы шоры Со возьматэ,

  соослэн законлы пумит улэмзы шоры,

  малы ке шуоно соос трос луизы.

  10 Но валатскытон понна соослэсь пельёссэс усьтэ но

  сьӧлыко ужъёслэсь мед куштӥськозы шуыса вера.

  11 Кылзӥськизы ке, Солы тыршыса-ужаса улӥзы ке,

  соку асьсэлэсь улоно нуналъёссэс ӟечлыко ортчытозы,

  улоно аръёссы шумпотон пӧлын ортчозы;

  12 нош ӧз ке кылзӥське, ньӧлъёс мертчиськыса виылозы,

  укылтэммыса кулозы.

  13 Нош чеберъяськисьёс сюлмазы вожпоттон возё,

  жильыен дурылыкуз, Солы уг вазисько;

  14 соин соослэн лулзы пиналысен кулэ,

  улонзы азыса улӥсьёсын огазе быре.

  15 Со куанерез шугадӟонэзлэсь уте,

  ултӥяса возьыку, солэсь пельзэ усьтэ.

  16 Тонэ но ӝикыт интыысь эркын азе поттысал,

  кытын ӝикаса улон ӧвӧл,

  тынад ӝӧк вылыд кӧё-вӧё сиёнъёсын тырмытэмын луысал;

  17 нош тон сьӧлыклэсь кышкасьтэмъёслэн вераськонэнызы

  тыр луэмын:

  тэкшерон но судить карон – тон бордын уло.

  18 Инмарлэн вожпотонэз вӧсь карыса тонэ медаз быдты вал!

  Бадӟым тыриськон тонэ уз утьы.

  19 Тынад узырлыкедлы Со кыӵе ке но дун сётоз-а?

  Уз, – зарнилы но уз, нокыӵе узырлыклы но дун уз сёты.

  20 Со уез эн куры, соку быдэс калыкъёс ас интыязы быдтэмын луозы.

  21 Утиськы, сьӧлыко ужъёс пала эн кыстӥськы,

  сьӧлыклэсь кышкатэк улонэз тон

  куректон-кайгулэсь вылӥегес карид.

  22 Инмар быдӟым Аслаз мертаны луонтэм бадӟым кужыменыз,

  Со кадез кин визьнодъясь вань?

  23 Солэсь сюрессэ кин Солы возьматоз, кин вераны быгатэ:

  ”Тон шонертэм лэсьтӥськод”?

  24 Тодад возь, Солэсь адямиосын адӟем ужъёссэ вылӥе кароно шуыса.

  25 Вань адямиос соосты адӟыны быгато,

  адями соосты кыдёкысен чакланы быгатэ.

  26 Инмар быдӟым,

  асьмеос Сое асьме визьмын тодыны-валаны ум быгатӥське;

  Солэсь улоно аръёссэ лыдъяны-тодыны уг луы.

  27 Со ву шапыкъёсты бича; соос зор луыса туж тросэн кисьтӥсько:

  28 пилемысь усьыло, адямиос вылэ пачылмыса кисьтӥсько.

  29 Кин тодыны быгатоз пилемъёслэсь кузьдалазэс,

  Солэн улон интыезлэсь гудыртэмзэ?

  30 Тани, со вылэ Со аслэсьтыз югытсэ вӧлмытэ,

  зарезьлэсь пыдэссэ шобыртэ.

  31 Отысен Со адямиосты судить каре, пачылаз сиён сётэ.

  32 Аслаз киосаз Со чилекъянэз ватэ,

  кинэ погыртыны кулэ, сое погыртыны косэ.

  33 Солэн гудыртэмез со сярысь тодытэ;

  пудоос озьы ик шӧдо мар луэмез».

  

  
  

  ИОВЛЭН КНИГАЕЗ


  37-тӥ ЛЮКЕТ


  1 «Таин сэрен мынам сюлмы куалекъя, аслаз интыысьтыз вырӟиз.

  2 Кылзэлэ, кылзэлэ Солэсь куаразэ,

  Солэн ымысьтыз потӥсь гудыриез.

  3 Быдэс инбам улын гудыртэм куараез шуккиське,

  музъемлэн пумозяз чилектэ-воректэ.

  4 Со бӧрсьын куара гудыртэ;

  Аслаз быдӟымлыкезлэн куараеныз Со гудыръя,

  гудыръямысь уг дугды, ваньмыз Солэсь куаразэ кыло.

  5 Инмар Аслаз куараеныз паймымон гудыръя,

  туж бадӟымесь ужъёс лэсьтэ,

  асьмелы соос валаны луонтэмесь.

  6 Уго лымылы Со шуэ: ”Лу музъем вылын”;

  векчи зор но, бадӟым зор но огкадь Солэн киулаз.

  7 Солэсь ужъёссэ вань адямиос мед тодозы шуыса,

  котькудӥзлэн адямилэн ки вылаз печать пуктэ.

  8 Соку пӧйшур ватскон интые кошке, аслаз гуосаз улэ.

  9 Лымшор палась сильтӧл лыктэ, уйпалась кезьыт вуэ.

  10 Инмарлэн пельтэменыз йӧ кылдэ, вулэн вылыз шымырске.

  11 Пилемъёсты Со вуо каре,

  пилемъёс Солэсь югытсэ чилекъяса возьмато,

  12 Солэн мылкыд каремезъя соос сое быдэстыны мыно –

  улоно музъемлэн ымныр вылаз мае Со соосты лэсьтыны косоз.

  13 Соосты Со мыныны косэ яке вӧсь карон понна,

  яке Аслаз музъемез понна, яке гажан-жалянзэ возьматон понна.

  14 Кылзы тае, Иов;

  сыл, валаны тыршы Инмармылэсь паймымон ужъёссэ.

  15 Тодӥськод-а, кызьы Инмар соосты киулаз возе,

  Аслаз пилемысьтыз югытэз чилекъяса пиштыны косэ?

  16 Валаськод-а, кызьы пилемъёс возисько,

  валаськод-а ваньзэ тодӥсь-валась Инмарлэсь паймымон ужъёссэ?

  17 Тынад дӥськутэд шуныт,

  лымшор палась шуныт тӧл пельтыку, музъем шутэтске?

  18 Кисьтэм синучкон кадь чурытэсь инъёсты тон-а Соин ӵош возъяд?

  19 Милемыз дышеты, мар Солы вераны?

  Та пеймыт пӧлын ми номыр но валаны ум быгатӥське.

  20 Мар мон Солы верасько, ивортэмын луоз меда?

  Верам кыл Солы вуттӥське шуыса, кин ке но вераз меда?

  21 Али но, сильтӧл ортчыса пилемъёсты сузям бере,

  Солэн инмын пиштыса улӥсь югытэз шоры учкыны уг луы.

  22 Зарниен пиштыса уйпалась пилем лыктэ,

  Инмарлэн котыраз кышкыт паймымон чеберлык.

  23 Дунне Кутӥсь! Ми Сое мур-мур тодыны-валаны ум быгатӥське.

  Со туж кужмо, туж шонер, зэмлыко судить карись.

  Со нокинэ но ӝикатыса-ултӥяса уг возьы.

  24 Соин ик Со азьын адямиос мед йыбыртъялозы,

  сюлмынызы визьнодоос Со азьын мед куалекъялозы!»

  

  
  

  ИОВЛЭН КНИГАЕЗ


  38-тӥ ЛЮКЕТ


  1 [Елиуй верамысь дугдэм бере] Кузё-Инмар сильтӧл пушкысен

  Иовлы ответ сётыса шуиз:

  2 «Кин тон сыӵе, Мынэсьтым малпанме юнме кылъёсын саптась?

  3 Воргорон кадь али аслэсьтыд кустэ дум:

  Мон тынэсьтыд юало, нош тон Мыным валэкты:

  4 музъемлэсь инъетсэ Мон пуктыку, кытын тон вал?

  Вера, тодӥськод ке.

  5 Кин солэсь быдӟалазэ мертаз, тодӥськод-а?

  Яке со вылтӥ кин гозы кыскиз?

  6 Солэн инъетъёсыз мар бордын юнматэмын,

  яке кин понӥз солэсь пыкъет иззэ,

  7 ӵук кизилиос ваньзы шумпотонэн-шулдыръяськонэн лӧптылыку,

  вань Инмар пиос шумпотыса кесяськыку, тодӥськод-а?

  8 Кин зарезез капкаен ворсаз, со пыдлосен кӧт пушкысь кадь потыку,

  9 куке Мон солы пилемъёсты дӥськут кари,

  тём пеймытэз солы шобрет лэсьтӥ,

  10 Мон пуктон-косонме солы юнматӥ, пытсэтъёс, капка пуктӥ

  11 но шуи: ”Та дырозь вуод но со вамен уд выжы,

  татын пумыз тынад вылтӥяськись тулкымъёсыдлы?”

  12 Улытозяд куке но тон ӵукналы косон сётылӥд-а,

  ӟардонлы солэсь интызэ возьматылӥд-а,

  13 музъемез пумъёстӥз (шобретэз кадь) мед кутоз но

  отысь сьӧлыклэсь кышкасьтэмъёсты мед курткоз шуыса,

  14 печать улысь горд сюй кадь музъем мед воштӥськоз,

  пӧртэм буёло дӥськут кадь мед луоз,

  15 сьӧлыклэсь кышкасьтэмъёслэн югытсы мед басьтӥськоз но

  соослэн возьыттэм кизы мед сузмоз шуыса?

  16 Зарезьлэн мур азяз тон васькылӥд-а,

  пыдэстэм дуннеез чакланы-эскерыны пырылӥд-а?

  17 Тон понна кулонлэн ӧсъёсыз усьтӥськылӥзы-а,

  кулон вужерлэсь капказэ тон адӟылӥд-а?

  18 Музъемлэсь пасьталазэ тон адӟыны быгатӥд-а?

  Валэкты, ваньзэ тае тодӥськод ке.

  19 Кытын югытлэн улон интыез доры сюрес,

  кытын пеймытлыклэн интыез?

  20 Мар веранэз, пеймытлыклэн дуръёсаз тон вуылӥд,

  солэн коркаез доры сюресэз но тодӥськод.

  21 Тае тон тодӥськод соин, – тон соку вордскемын ни вал,

  тынад арескыд но туж бадӟым ини.

  22 Лымылэн возиськон гуаз тон пырад-а,

  йӧзор возён интыез но адӟид-а,

  23 кудъёссэ Мон бугыръяськон дыръёслы возисько,

  жугиськон, ожмаськон нуналлы утисько?

  24 Кыӵе сюрестӥ югыт кисьтӥське,

  шундыӝужанысь тӧл кызьы музъем вылтӥ нуллӥське?

  25 Жаль бызись зор вуэз лэзён понна кин ӧр гудэ,

  бадӟым куараё гудыриен чилекъянлы кин сюрес усьтэ,

  26 калыктэм музъем вылэ, кыр дуннее, кытын адями ӧвӧл,

  мед зороз шуыса, кин косон сётэ,

  27 луоё кырез, будостэм кырез мускытатон понна,

  турын норедлы будыны кин ву сётэ?

  28 Зорлэн атаез вань-а? Лысву шапыкез кин вордскытэ?

  29 Кинлэн кӧтысьтыз йӧ потэ, ин пужмерез но кин вордскытэ?

  30 Вуос из кадь юн луо, пыдэстэм дуннелэн вылыз кынме.

  31 Хималэсь*а гердзэ думыны быгатӥськод-а,

  Кесӥльлэсь*а сьӧлтэтсэ пертчыны пӧрмытӥськод-а?

  32 Быгатӥськод-а кизили люкъёсты ас дыраз поттылыны но

  Бадӟым Гондыр Анаез кизили нылпиосыныз*б валтыны?

  33 Инлэсь законъёссэ тодӥськод-а,

  солэсь кузёяськонзэ музъем вылэ юнматыны быгатӥськод-а?

  34 Ву тонэ тырмыт мед коттоз шуыса,

  быгатӥськод-а пилемъёс шоры куарадэ будэтыны?

  35 Быгатӥськод-а чилекъянъёсты ыстылыны,

  соос мынозы-а но тыныд шуозы-а: ”Тани ми”?

  36 Сюлэм пушкы кин бадӟым визьлык понӥз,

  визьлы пуштрос кин сётӥз?

  37 Аслаз визьлыкеныз кин быгатэ пилемъёсты лыдъяны,

  инлэсь сосудъёссэ кутыса возьыны,

  38 тузон напралы пӧрмытскыку, бадӟымесь комокъёс лякиськылыку?

  39 Лев анайлы тон-а сиён кутылӥськод,

  пинал левпиослэсь кӧтсэс тон-а тыриськод,

  40 куке соос гуосазы кыллё яке возьмаськон интыязы

  саюлын шутэтско?

  41 Кырныжлы, солэн пиосыз, сиёнтэк кыльыса,

  Инмарлы черекъяку, кин сиён дася?»

  


  *а38:31 Хима, Кесӥль – кизили дуннеос


  *б38:32 Бадӟым Гондыр Анайлэн кизили нылпиосыз – татын вераськон мынэ Большая Медведица кизили люклэн ”быжысьтыз” кизилиос (Малая Медведица) сярысь

  

  
  

  ИОВЛЭН КНИГАЕЗ


  39-тӥ ЛЮКЕТ


  1 «Тодӥськод-а изо гурезьын кыр кечъёслэсь кечпи ваён дырзэс,

  адӟыны кылдылӥз-а кыр пужейлэсь кунян ваемзэ?

  2 Секытэн ветлон толэзьёссэс лыдъяны быгатӥськод-а?

  Пияны вуэм дырзэс тодӥськод-а?

  3 Асьсэлэсь пичиоссэс вордӥськытыку,

  секыт ныпъетсэс сэрпалтыку, соос куасаллясько.

  4 Пичиоссы кужым люкало, луд вылын будо,

  кошко но соос доры уг ни берытско.

  5 Кыр ишакез кин эрике лэзиз, кыр ишаклэсь сьӧлтэтсэ кин басьтӥз, –

  6 кыр дуннеез, солы дор мед луоз шуыса, Мон сётӥ,

  сылало музъемез улон интылы висъяй?

  7 Городысь трос калыко улонэз со серем каре,

  пудо уллясьлэсь куаразэ кылэмез ӧвӧл,

  8 гурезьёсысь сиён утча, котькыӵе вож турын-куар сьӧры уйылӥське.

  9 Одӥг сюро кыр ошлэн тон понна тыршемез потоз-а,

  турын тыронэд дорын уйзэ потоз-а?

  10 Одӥг сюро кыр ошез борозда дуре гозыен думыны но

  бусыдэ усыятыны быгатӥськод-а?

  11 Со вылэ оскиськод-а – уго солэн кужымез бадӟым,

  аслэсьтыд уждэ солы сётод-а?

  12 Тынэсьтыд будэтэм ю-няньдэ со ваёз но

  итымад тыраз нянь люкалоз шуыса, солы оскиськод-а?

  13 Тутыгыш тылобурдолы тон-а чебересь бурдъёс понӥд,

  страуслы тылыен гон тон-а сётӥд?

  14 Со аслэсьтыз пузъёссэ музъем вылэ кельтэ, луо вылын сое шунтэ, 15 вунэтэ, пыд улын паньгатыны быгатозы,

  кыр пӧйшур но лёганы быгатоз шуыса;

  16 аслэсьтыз нылпиоссэ со жалясьтэм, мурт нылпиосты кадь каре,

  уг но кышкатскы, солэн ужез юнме луоз шуыса,

  17 малы ке шуоно Инмар солы визьлык сётымтэ, валан но висъямтэ,

  18 нош вылӥе ӝутске ке, вал но вал вылын пукисез серекъя.

  19 Тон-а валлы кужым сётӥд, чыртызэ изнэсэн тон-а котыртӥд?

  20 Саранчаез кадь кышкатыны тон сое быгатӥськод-а?

  Нырпасеныз коретэмез туж шимес кылӥське;

  21 пыдыныз сюез гудэ, кужыменыз бадӟымъяське;

  ожмаськон тӥрлыклэн пумитаз мынэ;

  22 кышкытлыкез со серем каре, уг куалекты, мечлэсь но уг палэнскы;

  23 ньӧл возён сепыс со вылын жингыртэ,

  шибоды чиля-пиштэ, зӥръян пурт но;

  24 мылкыдыз лӧптыку, вожпотонэз бугырскыку, сюез сыске,

  гумы куара кылӥськыку, сылыны уг ни быгаты;

  25 гумы шудэм кылӥськыку, со гу! гу! куара поттэ но

  кыдёкысен ожмаськонэз, ожйыръёслэсь бадӟым куаразэс,

  черекъямзэс шӧдэ.

  26 Тынад визьлыкеныд-а душес лоба, лымшор пала бурдъёссэ вӧлъя?

  27 Тынад кылыдъя-а ӧрӟи вылӥе ӝутске но

  ӝужыт интые аслыз кар лэсьтэ?

  28 Со гурезьысь из йылын улэ но гурезьлэн меӵ азяз,

  тубыны-пырыны луонтэм интыосын кӧла;

  29 отысен аслыз сиён чакла-учке: солэн синъёсыз кыдёке учко;

  30 солэн пиосыз вир юо, кытын шӧй, отын ик со ачиз но».

  31 Кузё-Инмар, веранзэ азинтыса, Иовлы шуиз:

  32 «Дунне Кутӥсен ӵошатскись дышетоз на-а эшшо?

  Инмарез пыкылыны вырись Солы ответ мед сётоз».

  33 Иов Кузё-Инмарлы ответ сётыса шуиз:

  34 «Мон номырлы ярасьтэм мурт; мар мон Тыныд вералом на?

  Аслэсьтым ымме ӵоксасько.

  35 Одӥг пол мон верай, табере ответ уг ни сёты,

  кык пол верай, азьланяз уг ни вера».

  

  
  

  ИОВЛЭН КНИГАЕЗ


  40-тӥ ЛЮКЕТ


  1 Кузё-Инмар Иовлы сильтӧл пушкысен ответ сётыса шуиз:

  2 «Пиосмурт кадь кустэ дум:

  Мон тонэ юало, нош тон Мыным ответ сётылы.

  3 Тон Мынэсьтым судме куштыны медӥськод-а,

  астэ шонере поттон понна

  тон Монэ янгыше уськытыны турттӥськод-а?

  4 Инмарлэн кадь-а тынад кужымед-суйбыгытэд?

  Быгатӥськод-а Со кадь куараен гудыртыны?

  5 Соку тон быдӟымлыкен, данлыкен астэ чебер кар,

  чилясь-пиштӥсь чеберлыкен шобырскы;

  6 вожпотонэдлэсь вань лексэ кисьты,

  вань вылтӥяськисьёс шоры учкы но соосты зӥбломыты;

  7 вань вылтӥяськисьёс шоры учкы но соосты сӥтэм-сантэм кар,

  сьӧлыклэсь кышкасьтэмъёсты интыязы ик сузмыты;

  8 соосты ваньзэс сюе сог, пеймыт азе интыя.

  9 Соку Мон но лыдъяны быгато,

  тынад бур киыд тонэ астэ утьыны быгатэ шуыса.

  10 Тани, тонэ кадь ик, Монэн кылдытэм бегемот;

  со ош кадь турын сие;

  11 солэн кужымез кусказ возиське,

  солэн юнлыкез кӧтызлэн суйбыгытаз улэ;

  12 аслаз кедырпу кадь быжыныз берыкъя;

  нош макесысьтыз сӥныръёсыз ог-огенызы герӟаськылэмын;

  13 солэн кукъёсыз ыргон бургы кадесь; лыосыз корт бодыос кадесь;

  14 та – Инмарлэн кылдытэм паймымон пудоез:

  сое Кылдытӥсь гинэ со доры Аслэсьтыз мечсэ матэ карыны быгатэ;

  15 гурезьёс солы сиён ваё но, отын вань луд пӧйшуръёс шудо-лӧпто;

  16 со выдэ вужер сётӥсь писпуос улэ,

  нюръёсысь тростник будослэн шобрет улаз;

  17 вужер сётӥсь писпуос сое асьсэ вужерен шобырто;

  шур дурысь бадьпуос сое котырто;

  18 тани, со шурысь юэ, уг но дырты, шып гинэ улэ,

  Иордан солэн ым дортӥз кужмысь ик бызе ке но.

  19 Солэн син азяз ик кин ке но сое кутоз-а,

  нырзэ багорен пась кароз-а?

  20 Левиафанэз*а тон визнанэн поттыны быгатод-а,

  солэсь кылзэ гозыен кутыны пӧрмытод-а?

  21 Солэн нырпасяз кульчо понод-а?

  Солэсь ангессэ венен пась карод-а?

  22 Со тонэ трос сюлворыса куроз-а, тонэн зӥбыт-востэм вераськоз-а?

  23 Тонэн тупан кыл гожтоз-а, сое пырак ӵожелы ляльчилы басьтод-а?

  24 Тылобурдоен кадь соин шудыса улод-а,

  аслад нылъёсыд понна сое думылыса возёд-а?

  25 Чорыгась эшъёсыд вузалозы-а сое,

  Хананей музъемысь вузчиос куспын сое люкылозы-а?

  26 Быгатод-а солэсь кузэ шибодыен пась карыны,

  йырзэ чорыг бышкан бодыен сузмытыны?

  27 Со вылэ аслэсьтыд кидэ пон но нюръяськон сярысь тодад вай:

  азьпалан нюръяськыса уд ни выры».

  


  *а40:20 левиафан – крокодиллы укшась, зарезьын улӥсь сьӧсь пӧйшур

  

  
  

  ИОВЛЭН КНИГАЕЗ


  41-тӥ ЛЮКЕТ


  1 «Оскиськонэд юнме: солэн учкемезлы чидатэк, уд усьы-а?

  2 Сое интыысьтыз вырӟытыны дӥсьтӥсь, кышкасьтэм мурт ӧвӧл.

  Мынам ымныр азям кин сылыны чидалоз?

  3 Кин Монэ азьпалтӥз Мыным солы пунэм берыктон понна?

  Быдэс инбам улын мар вань, со ваньмыз Мынам.

  4 Солэн мугор люкетъёсыз сярысь, кужымез сярысь,

  соослэн чебер интыяськемзы сярысь вератэк уг улы.

  5 Кин быгатоз солэсь выл дӥсьсэ усьтыны,

  кин матаз мыноз солэн кык полэсо ангесэз доры?

  6 Кин быгатоз солэн ымнырызлэсь ӧссэ усьтыны?

  Солэн пиньёсызлэн котыразы учкыны ик шимес, кышкыт;

  7 солэн тыбырвыл щитъёсыз паймымон юнэсь:

  чурыт печатен выллем соос юнматэмын;

  8 ог-огзы борды лякисько, соос вискытӥ омыр но уг ортчы;

  9 одӥгез мукетыз борды ёртӥськыса кылле,

  герӟаськизы но уг ни лэзисько.

  10 Солэн кизьнэм бераз югыт воректэ;

  солэн синъёсыз ӵук ӟардонлэн синлысъёсыз кадесь;

  11 солэн ымысьтыз тыл потэ, тылгизьыос пазьгисько;

  12 нырпасьёсысьтыз пӧзись горшокысь яке пуртыысь кадь ӵын потэ.

  13 Солэн шоканэз эгыръёсты ӟырдатэ, ымысьтыз гомась тыл потэ.

  14 Солэн чырты бордаз кужым улэ, азьпалтӥз шимес кышкан бызе.

  15 Солэн мугорызлэн сӥлё люкетъёсыз асьсэ куспын юн герӟаськемын,

  ог-огзылэсь уг ёзнасько.

  16 Солэн сюлмыз из кадь юн, кикӧлэн улысь изэз кадь чурыт.

  17 Со ӝутскыку, туж кужмо муртъёс но куалекто, туж кышкатско,

  чылкак ма карыны ик паймо.

  18 Со борды йӧтӥськем меч но уз чида,

  шибоды но, лэзьян пурт но, корт дӥсь но.

  19 Кортэз со куро интые лыдъя, ыргонэз сисьмем писпу интые понэ.

  20 Пукыӵ ньӧлын сое кышкатыса уд улля;

  зӥръям изъёс солы сялӟем дыльды кадесь гинэ пото.

  21 Жугиськон корт йыро бодыез со куро шуыса лыдъя;

  лэзьян пуртлэсь шуласа мынэмзэ со серем каре.

  22 Со улын йылсо изъёс, со йылсо изъёс вылын, напраын, кылле.

  23 Бергась вуэз со пуртыез кадь пӧзьтэ,

  нош зарезез пӧзись мазьлы пӧрмытэ;

  24 ас бераз чилясь сюрес кельтэ;

  пыдэстэм ву пурысьтам йырси кадь адӟиське.

  25 Музъем вылын солы укшасез ӧвӧл:

  чик кышкасьтэм луонлы со кылдытэмын;

  26 вань вылӥлыко луисьёс шоры со кышкатэк учке;

  вылтӥяськонлэн вань пиосызлы со эксэй луэ».

  

  
  

  ИОВЛЭН КНИГАЕЗ


  42-тӥ ЛЮКЕТ


  1 Иов Кузё-Инмарлы ответ сётыса шуиз:

  2 «Тодӥсько, мар лэсьтыны Тынад мылкыдыд вань,

  Тон сое ваньзэ лэсьтыны быгатӥськод, сое дугдытыны уг луы.

  3 Кин со, номыре валатэк,

  Инмарлэсь малпанзэ сӧрыны тыршись?

  – Озьы, мон вералляй мон понна валантэм, тодмотэм,

  паймымон ужъёс сярысь.

  4 ”Кылзӥськы, мон верало;

  Тынэсьтыд мар ке юай, Тон мыным валэкты”.

  5 Тон сярысь мон пельыным кылӥ вал,

  нош табере мынам синъёсы но Тонэ адӟо ни;

  6 соин ик мон, сюй-тузон, пень пӧлы султыса,

  вань ярантэм вераськем кылъёсылэсь куштӥськисько,

  соос понна ӧкынӥсько*а».


  7 Со кылъёсты Иовлы Кузё-Инмар верам бере Кузё-Инмар Феманысь Елифазлы шуиз: «Тон вылэ но тынад кык эшъёсыд вылэ Мынам вожпотонэ ӝуаса улэ со понна: Мон сярысь тӥ, мынам Иов ляльчие кадь, шонер ӧд вераськылэ. 8 Озьыен, басьтэлэ асьтэлы сизьым кунян, сизьым ыж но, Мынам Иов ляльчие доры мыныса, асьтэос понна курбон сётэ; тӥледыз кулэтэм карыса палэнтонтэм вылысь Мынам Иов ляльчие тӥ понна вӧсяськоз, уго солэсь гинэ вӧсяськемзэ Мон кабыл басьто, малы ке шуоно Мынам Иов ляльчие кадь Мон сярысь тӥ шонер ӧд вераське».


  9 Кошкизы Феманысь Елифаз, Савхейысь Вилдад, Наамитысь Софар но лэсьтӥзы озьы, кызьы соослы Кузё-Инмар косӥз, – Кузё-Инмар Иовлэсь вӧсяськемзэ кабыл басьтӥз.


  10 Аслаз эшъёсыз понна вӧсяськем бере Иовлэсь ыштонзэ Кузё-Инмар берыктӥз, Иовлэн азьвыл маиз вал, со сярысь Кузё-Инмар солы кык пол тросгес сётӥз. 11 Соку со доры лыктӥзы вань агай-вынъёсыз, сузэръёсыз, азьвыл вань тодмоосыз; солэн корказ пырыса, соин ӵош нянь сиизы; соин ӵош куректӥзы, Кузё-Инмарлэсь со вылэ лэзем вань уродлыкез чидано луэм понна сое буйгатылӥзы; котькудзы солы быдэн кесита*б но зарни зундэс кузьмазы.


  12 Иовлэсь берпум нуналъёссэ, азьвылъёсыз сярысь, Кузё-Инмар эшшо но бакельлыкогес кариз: солэн дас ньыль сюрс векчи пудоез луиз, куать сюрс верблюдъёсыз, сюрс пар ошъёсыз но сюрс ишакъёсыз луизы. 13 Солэн сизьым пиез но куинь нылыз вордскиз. 14 Нырысетӥезлы со Емима ним сётӥз, кыкетӥезлы – Кассия, нош куинетӥезлы – Керенгаппух. 15 Быдэс дунне вылын ӧй вал Иовлэн нылъёсыз кадесь чебер-йӧно кышномуртъёс. Соослэн атайзы агай-вынъёссылы кадь ик соослы но люкет сётӥз.


  16 Со бере Иов сю ньыльдон ар улӥз но пиоссэ, ньылетӥ выжыысь пиосызлэсь пиоссэс адӟиз на. 17 Иов пересьмыса, тырмыт нуналъёс улэм бераз кулӥз.*в

  


  *а42:6 ӧкыныны – раскаиваться


  *б42:11 кесита – корт, одӥг сӥкльлэсь дуно маке


  *в42:17 Септуагинтаын (грек Библиын) Иовлэн книгаез бордын вань таӵе ватсанъёсыз: «Гожтэмын: Кузё-Инмар улӟытыса султытон дыръя со нош ик соосын ӵош султоз». Иов сярысь сири кылын гожтэм книгаын верамын, со Идумеяен Аравия вискы интыяськем Авситидия музъемын вордскемын шуыса (нырысь солэн нимыз Иовав вал). Аравияысь кышно басьтӥз, пи нуныез вордскиз, солы Еннон ним сётӥзы; атаез Зареф нимо вал (Исав пиослэн пизы), анаез – Воссора (озьыен, Иов Авраамлэсь вордскемъёс пӧлысь витетӥ ёзысь луэ). Та эксэйёс Едомен кивалтыса улӥзы: Веорлэн Валак пиез нырысетӥез вал, солэн городэзлэн нимыз Деннава; Валак бӧрсьы та кунэн кивалтӥз Иовав, сое Иов шуыса нимазы; таиз бӧрсьы эксэй луиз Ассом, Феман кунысь игемон; со бӧрсьы эксэй луиз Варадлэн Адад пиез, со Моав бусыын Мадианэз погыртӥз, солэн городэзлэн нимыз Гефем. Иов доры лыктэм эшъёсыз Елифаз (Софонлэн пиез) – Исав пиос пӧлысь, Феманлэн эксэез, Валдад (Ховарысь Амнонлэн пиез), Савхейысь кивалтӥсь, Минеялэн эксэез Софар. Елифазлэн Феман пиез Идумея улосвылэн кивалтӥз. Сири кунлэн книгаяз со сярысь верамын, со, пе, Евфрат шур вӧзысь Авситидия музъем вылын улӥз; азьвыл солэн нимыз Иовав, пе, вал, нош атаез Зареф нимо, со шундыӝужанысь вуэм мурт вал.

  

  

  

  ПСАЛТИРЬ


  Давидлэн крезьгурез.


  1 Шудо со мурт,

  кудӥз сьӧлыклэсь кышкасьтэмъёслэн кенешазы уг ветлы, сьӧлыкоослэн сюрес вылазы уг сылы,

  сантэмасьёслэн люкаськоназы уг пукы;

  2 Кузё-Инмарлэн законэз бордын солэн вань мылкыдыз,

  Солэсь законзэ со уй но, нунал но дышетэ!

  3 Кошкись ву дуре мерттэм писпу кадь со,

  аслэсьтыз емышсэ дырыз дыръя сётэ, солэн куарез но уг шуя;

  котькыӵе ужын, мар гинэ со уг лэсьты, азинлыкез вань.


  4 Нош сьӧлыклэсь кышкасьтэмъёс сыӵеесь ӧвӧл:

  соос – тӧл пельтыса нуэм тузон кадесь.

  5 Соин ик сьӧлыклэсь кышкасьтэмъёс судын сылыны уз чидалэ,

  сьӧлыкоос шонер улӥсьёслэн кенешазы улыны уз быгатэ.


  6 Шонер улӥсьёслэсь сюрессэс Кузё-Инмар тодэ,

  нош сьӧлыклэсь кышкасьтэмъёслэн сюрессы быроз.

  

  
  

  ПСАЛТИРЬ


  2-тӥ ПСАЛОМ


  Давидлэн крезьгурез.


  1 Малы калыкъёс бугыръясько,

  калык выжыос ярантэм уж лэсьтыны ӧдъяло?

  2 Музъем выл эксэйёс ӝутӥсько,

  кивалтӥсьёс Кузё-Инмарлы пумит карисько,

  Солэн Вӧйын Зырӟыса Пуктэмезлы пумит

  куспазы кенеш ортчытыса шуо:

  3 «Пазьгоме соослэсь зӥбетсэс, куштоме вылысьтымы сьӧлтэтсэс».


  4 Инмын Пукись соосты серекъялоз,

  Кузё-Инмар соосты возьытэ вуттоз.

  5 Ас йыркуреныз соосты куалекъятоз, вожез потыку, соослы шуоз:

  6 «Сӥонэ, Аслам святой гурезям, вӧйын зырӟыса, Эксэйме пуктӥ».


  7 Кузё-Инмарлэсь пуктонзэ иворто, Со Мыным шуиз:

  «Тон Мынам Пие, туннэ Мон Тонэ вордскытӥ.

  8 Кур Мынэсьтым, Мон калыкъёсты Тыныд люкетлы сёто,

  пумысеныз пумозяз музъемез Тынад киулад сёто.

  9 Корт бодыеныд Тон соосты пазьгод,

  горшокез кадь соосты пыргытод».

  10 Озьыен, визьмаське, эксэйёс, валатске, музъем выл судьяос!

  11 Кузё-Инмарлы кышканэн тыршыса ужалэ,

  сюлэмды куалекъяса, [Со азьын] шумпотэлэ.

  12 Со вожзэ медаз потты, сюрес вылады медад быре шуыса,

  Пиез сӥлы карелэ, уго солэн вожпотонэз ӝоген ӝуатскоз.

  Ваньмыз Солы оскиськыса улӥсьёс шудоесь.

  

  
  

  ПСАЛТИРЬ


  3-тӥ ПСАЛОМ


  1 Авессалом пиезлэсь пегӟыса улыкуз Давидлэн гожтэм крезьгурез.*а


  2 Кузё-Инмаре!

  Макем йылӥзы тушмонъёсы! Тросэз мыным пумит султо.

  3 Тросэз лулылы шуо: «Инмар бордын солы утиськон ӧвӧл».


  4 Нош Тон, Кузё-Инмаре, азьысьтым щитэ, мынам данэ,

  Тон мынэсьтым йырме ӝутӥськод.

  5 Куараме поттыса, Кузё-Инмарлы вазиськисько но,

  Аслаз святой гурезьысеныз Со монэ кылэ.


  6 Выдӥсько мон, изисько но султӥсько,

  Кузё-Инмаре монэ утьыса возе уго.

  7 Сюрс-сюрсэн котыр ласянь мыным пумит

  султэм калыклэсь мон уг кышка.

  8 Кузё-Инмаре, султы! Инмаре, уть монэ!

  Вань тушмонъёсылэн бамазы Тон чабкиськод,

  сьӧлыклэсь кышкасьтэмъёслэсь пиньёссэс пыргытӥськод.

  9 Кузё-Инмар бордын утиськон.

  Аслэсьтыд калыктэ бакель карыса возиськод.

  


  *а3:1 2Экс. 15:13–17:22

  

  
  

  ПСАЛТИРЬ


  4-тӥ ПСАЛОМ


  1 Хорлэн кивалтӥсезлы. Сиё шудонъёсын. Давидлэн крезьгурез.


  2 Мон вазиськыку, кыл монэ, шонерлыкелэн Инмарез!

  Ӝикыт интыез Тон мыным паськыт карылӥд.

  Жаля монэ, кыл мынэсьтым вӧсяськемме.


  3 Адями пиос!

  Мынам данэ кема-а саптаськыса улоз на?

  Кема-а алекъяськыса улонэз яратоды на, пӧяськонэз утчалоды на?

  4 Тодэлэ, Кузё-Инмар святойзэ Аслыз бырйиз шуыса;

  Кузё-Инмарлы вазиськисько ке, Со монэ кылэ.


  5 Йыркуръяськыса эн сьӧлыкалэ:

  кӧлан интыысеныды сюлмыныды малпаське но шып кариське.

  6 Шонер улонлэсь курбонъёссэ ваелэ но Кузё-Инмарлы оскиськелэ.

  7 Тросэз шуо: «Кин милемлы ӟечлыкез возьматоз?»

  Кузё-Инмаре! Ымнырыдлэсь югытсэ ми вылэ пиштыты!

  8 Няньзы, виназы, [вӧйзы] трос луэм дырысен

  Тон мынэсьтым сюлэмме шумпотонэн пачылмытӥд.

  9 Каньылак выдо но умме усё, уго одӥг Тон гинэ, Кузё-Инмаре,

  мыным кышкатэк улон сётӥськод.

  

  
  

  ПСАЛТИРЬ


  5-тӥ ПСАЛОМ


  1 Хорлэн кивалтӥсезлы. Пельтыса шудонъёсын. Давидлэн крезьгурез.


  2 Кузё-Инмаре, санэ пон верам кылъёсме,

  вала мынэсьтым малпанъёсме.

  3 Эксэе мынам, Инмаре мынам, санэ пон бӧрдэм куараме!

  Тон азьын мон вӧсяськисько.

  4 Кузё-Инмаре! Вазь ӵукна ик кыл мынэсьтым куараме,

  вазь ӵукна ик Тон азе султо но возьмаса уло.


  5 Законлы пумит улонэз Тон яратӥсьтэм Инмар;

  лек мурт Тон доры интыяськыны уз быгаты.

  6 Вылтӥяськисьёс Тынад син азяд сылыны уз чидалэ:

  ваньзэс законэз сӧрыса улӥсьёсты Тон адӟонтэм кариськод.

  7 Ӧрекчаськыса верасьёсты Тон быдтод;

  вир кисьтӥсьёсты, кескич муртъёсты Кузё-Инмар синазькыль каре.

  8 Нош мон, Тынад уно гажан-жалянэд вань бере,

  Тынад коркад пыро,

  Тынэсьтыд кышканэн улыса, святой храмедлы йыбыртто.


  9 Кузё-Инмаре! Тушмонъёсы трос луизы,

  Ачид шонер валты монэ, азьысьтым сюресме ӵошкаты.

  10 Соослэн кылазы-ымазы зэмлыкез ӧвӧл:

  сюлмазы – бырон ваён, ньылонзы – усьтӥськем шайгу,

  кылынызы чеберъясько соос.

  11 Инмаре, судить кар соосты, урод малпанъёссы мед куашкалозы;

  трос сьӧлыко ужъёссы понна сэрпалты соосты,

  Тыныд пумит уго соос бугырскизы.


  12 Ваньмыз Тыныд оскиськыса улӥсьёс шумпотозы,

  пумтэм дауръёс ӵоже шумпотонэн пачылмыса улозы,

  нош Тон соосты шобыртыса возёд;

  Тынэсьтыд нимдэ яратӥсьёс Тонэн ушъяськыса улозы.

  13 Кузё-Инмаре, шонер улӥсез Тон бакель кариськод,

  щитэн кадь, ӟеч эрикен сое котыртӥськод.

  

  
  

  ПСАЛТИРЬ


  6-тӥ ПСАЛОМ


  1 Хорлэн кивалтӥсезлы. Тямыс сиё шудонэн. Давидлэн крезьгурез.


  2 Кузё-Инмаре! Йырыд кур луон дыръя монэ вӧсь эн кары,

  вожед потон дыръя монэ эн куареты.

  3 Кузё-Инмаре, жаля монэ, кужыме быриз;

  Кузё-Инмаре, бурмыты монэ, лыосы ик куалекъяло ни.

  4 Лулы но туж зол куалектэмын;

  нош Тонэ, Кузё-Инмаре, кудкемозь витём на?


  5 Кузё-Инмаре, берытскы, мозмыты лулме, Ачид жаляса уть монэ.

  6 Кулэм бере кин Тонэ тодэ ваёз, шайгуысен кин Тонэ данъялоз?


  7 Лулӟылыса мон жади ни:

  уйлы быдэ кӧлон интыме коттӥсько,

  синкылиен валесме миськисько.

  8 Куректыса синъёсы куасьмизы ни,

  гужазы ни тушмонъёсыным сэрен.


  9 Законэз сӧрыса улӥсьёс, мон бордысь палэнске;

  Кузё-Инмар бӧрдэм куараме кылӥз.

  10 Кузё-Инмар куриськемме санэ понӥз,

  Кузё-Инмар вӧсяськемме кабыл басьтоз.


  11 Вань тушмонъёсы возьытэ вуттэмын мед луозы,

  туж куалектытэмын мед луозы,

  мед чигналозы, со куспын ик возьытэ мед усёзы.

  

  
  

  ПСАЛТИРЬ


  7-тӥ ПСАЛОМ


  1 Вениамин выжыысь Хус пумысен Давидлэн

  Кузё-Инмар азьын бӧрдыса кырӟанэз.


  2 Инмаре Кузё-Инмаре! Мон Тыныд оскиськисько,

  вань уллясьёслэсь-сантэмасьёслэсь уть, мозмыты монэ.

  3 Мозмытӥсе-утисе ӧвӧл дыръя, сьӧсь пӧйшур кадь,

  со мынэсьтым лулме таласа, кесяса медаз кушты вал.


  4 Инмаре Кузё-Инмаре! Мар ке умойтэмзэ мон лэсьтӥ ке,

  ки улам шонер луисьтэмез вань ке,

  5 асэным тупаса улӥсьлы пунэмзэ уродэн берыктӥ ке,

  мон, кудӥз мозмытӥ сыӵезэ но,

  кудӥз чик мугтэк мыным тушмон луиз,

  6 соку тушмон лулы сьӧры мед уйиськоз, мед кутоз монэ,

  сюе мед лёгалоз мынэсьтым улонме,

  тузонлы мед пӧрмытоз мынэсьтым данме.


  7 Кузё-Инмаре, вожпотонэныд султы,

  тушмонъёсылэн урмыса улэмзылы пумит кариськы,

  мон понна сӥзем судад ӝутӥськы.

  8 Пумтэм трос калыкъёс Тон котыре мед султозы,

  соослэн йылазы вылӥе ӝутӥськы.

  9 Кузё-Инмар калыкъёсты судить каре.

  Монэ судить карыкуд, Кузё-Инмаре,

  шонер, дун-шектэм улэмме санэ пон.

  10 Сьӧлыклэсь кышкасьтэмъёслэн уродлыксы мед быроз,

  нош шонер улӥсез юнматы:

  Тон, шонерлыко Инмаре, сюлэмез, пушез эскериськод!

  11 Мынам щитэ сюлмынызы шонер улӥсьёсты утись Инмар бордысь.


  12 Инмар – шонер судить карись,

  Со [кужмо, кема чидась,] нуналлы быдэ кылэз юн юась.

  13 Кин сьӧлыкъёсызлэсь куштӥськыса уг ке берытскы,

  Со Аслэсьтыз палашсэ шере, пукыӵсэ золтэ но мертаське.

  14 Солы кулон вайись арбериос дася, ньӧлъёссэ ӵушкасесь каре.


  15 Тани сьӧлыклэсь кышкасьтэм шонертэм улонэн секытэн луиз,

  йыркурен пушкыз тыр луиз но ӧрекчаськон вордӥськытӥз.

  16 Гу гудӥз, гудӟыса сое быдэстӥз, нош дасям гуаз ачиз усиз.

  17 Законлы пумит улэмез йыр вылаз берытскоз,

  сьӧсь ужез йырвекчияз усёз.

  18 Кузё-Инмарез шонерлыкез понна данъясько,

  Вылысь Кузё-Инмарлэсь нимзэ кырӟаса ушъясько.

  

  
  

  ПСАЛТИРЬ


  8-тӥ ПСАЛОМ


  1 Хорлэн кивалтӥсезлы. Геф шудонэн. Давидлэн крезьгурез.


  2 Кузё-Инмаре, милям Инмармы!

  Макем быдӟым Тынад нимыд быдэс музъем вылын!

  Тынад быдӟымлыкед инъёслэсь вылӥе ӝутӥське!

  3 Тушмонъёстэ уськытон понна,

  соослэсь, лек сюлэмоослэсь, ымзэс ворсан понна

  вож нуныослэн, нонӥсь пиналъёслэн ымынызы Тон ушъян кылдытӥд.


  4 Тынад киосыдлэн ужъёссы шоры учкыкум – инбамъёсыд,

  толэзь но кизилиос шоры, кудъёссэ Тон пуктылӥд, – малпасько:

  5 Ма со адями, кудзэ Тон тодад возиськод,

  ма со адями пи, кудӥз доры Тон ветлӥськод?

  6 Кылчинъёсын ӵошатыса, Тон сое трослы ик покчи ӧд кары,

  данэн, сӥ-санэн изьыяд Тон сое.

  7 Аслад киыныд лэсьтэм ужъёслы сое кузё карыса пуктӥд,

  ваньзэ солэн пыд выжыяз понӥд:

  8 Ваньзэс – ыжъёсты но, ошъёсты но, кыр пӧйшуръёсты но озьы ик

  9 Ин тылобурдоосты, зарезь чорыгъёсты –

  зарезь сюресъёс кузя мынӥсь-ветлӥсьёсты.


  10 Кузё-Инмаре, милям Инмармы!

  Макем быдӟым Тынад нимыд быдэс музъем вылын!

  

  
  

  ПСАЛТИРЬ


  9-тӥ ПСАЛОМ


  1 Хорлэн кивалтӥсезлы. Пилэн кулонэз пумысен. Давидлэн крезьгурез.


  2 Вань сюлмыным, Кузё-Инмаре, [Тонэ] данъяло,

  вань паймымон ужъёсыд сярысь верало.

  3 Тон понна шумпото, шулдыръясько,

  Тынэсьтыд нимдэ данъяса кырӟало, Вылысь Инмаре.

  4 Тушмонъёсы берлань чигнакузы,

  ӵемтыса усёзы но Тынад азяд бырозы,

  5 уго мынэсьтым судме, судме шонер Тон нуид;

  престол вылэ Тон пуксид, шонерлыко Судить Карись.

  6 Тон калыкъёслы вождэ поттӥд,

  сьӧлыклэсь кышкасьтэм муртэ быдтӥд,

  соослэсь нимзэс дауръёслы ӵушыса куштӥд.

  7 Тушмонлэн пыӵал-тӥрлыкез чик ӧз кыльы ни,

  каръёссэс Тон куашкатӥд; соосын ӵош соосты тодэ ваён но быриз.

  8 Нош Кузё-Инмар пумтэм дауръёс ӵоже улэ,

  Аслэсьтыз престолзэ суд нуналлы Со дасяз,

  9 дуннеез Со шонер судить кароз,

  калыкъёслы шонерлыко суд лэсьтоз.

  10 Кузё-Инмар ултӥям муртлы – утиськон инты,

  куректон-кайгырон дыръёсы – ватӥськон инты;

  11 Тынэсьтыд нимдэ тодӥсьёс оскиськыса улозы,

  уго Тон, Кузё-Инмаре,

  оскиськыса вазиськисьёсты кулэтэм уд кариськы.

  12 Сӥонын улӥсь Кузё-Инмарлы кырӟалэ,

  вань калыкъёс пӧлын Солэн ужъёсыз сярысь вералэ.

  13 Вир кисьтэм понна Со кылэз юа уго:

  тодаз возе, ултӥям муртъёслэсь викышъямзэс уг вунэты.

  14 Кузё-Инмаре, жаля монэ,

  учкы тушмонъёсы бордысь потӥсь курадӟонъёсы шоры –

  Тон монэ кулон капкалэн выжыысьтыз ӝутӥськод,

  15 вань данлыктэ ушъяса мед ивортылом шуыса;

  Сӥон ныллэн капкаосыз выжыысен Тынад утёнэдлы шумпото.

  16 Гудӟем гуазы калыкъёс усизы,

  ватыса пуктэм сьӧлтэтъёсазы пыдъёссы сьӧлтаськизы.

  17 Кузё-Инмар судзэ лэсьтэм бере тодмо луиз:

  сьӧлыклэсь кышкасьтэмлэн кескич ужъёсыз сое ассэ куто.


  18 Сьӧлыклэсь кышкасьтэмъёс,

  Инмарез вунэтэм вань калыкъёс адэ усёзы.

  19 Кураськисез пыраклы Инмар уз вунэты,

  куанеръёслэн оскиськонзы пумтэм дырлы уз быры.

  20 Кузё-Инмаре, султы, адями быдӟым медаз кариськы,

  Тон азьын калыкъёс судить каремын мед луозы.

  21 Кузё-Инмаре, соос вылэ кышкан лэзь,

  калыкъёс мед тодозы, соос адямиос гинэ луо шуыса.


  22 Кузё-Инмаре, малы палэнын сылӥськод,

  куректон-кайгуэ дыръя ватскыса улӥськод?

  23 Вылтӥяськон сямыныз сьӧлыклэсь кышкасьтэм куанерез ӝикатэ.

  Кескич амалъёсыныз вырыкуз, со кутэмын мед луоз.

  24 Сьӧлыклэсь кышкасьтэм ас лулызлэн

  юрӟым кулэ каронэныз ушъяське;

  барыш люкась ассэ майбыр шуэ, Кузё-Инмарез кулэтэм каре.

  25 Сьӧлыклэсь кышкасьтэм ас вылтӥяськон сямыныз шуэ:

  «Уз юа, уз утча»; солэн вань малпанъёсыз: «Инмар ӧвӧл!».

  26 Котькыӵе дыръёсын солэн сюресъёсыз гылытэсь,

  Тынад судъёсыд солы кыдёкын,

  вань тушмонъёсыз шоры со вылӥ мылкыдын учке;

  27 аслыз ачиз шуэ: «Уг куалекты,

  вань улытозям мон доры урод уз лыкты».

  28 Ым тросаз солэн каргаськонъёс, кескич кылъёс, пӧяськонъёс;

  солэн кылысьтыз-ымысьтыз курадӟон, бырон потэ.

  29 Гурт сьӧрын ватӥськыса пуке,

  лушкем интыосысен янгыштэм муртэ виылэ;

  солэн синъёсыз куанер мурт вылэ мертчиськыса уло.

  30 Куак пӧлысь сьӧсь пӧйшур кадь,

  лушкем интыын возьмаськыса улэ,

  куанерез кутон понна ватӥськон интыын чакласькыса пуке,

  ас сьӧлтэтаз кыскыса куанерез нуэ.

  31 Лаптӥське, выдэ, – куанеръёс солэн кужмоесь гижыосыз улэ сюро.

  32 Аслыз ачиз шуэ:

  «Инмар вунэтӥз, Аслэсьтыз ымнырзэ ворсаз, ноку но уз адӟы».

  33 Инмаре, Кузё-Инмаре, султы, кидэ ӝут,

  ултӥям муртъёстэ [чылкак] эн вунэты.

  34 Малы сьӧлыклэсь кышкасьтэм кулэ уг кары Инмарез,

  аслыз ачиз шуэ: «Тон кылме уд юа».

  35 Тон адӟиськод,

  ултӥянъёс, ёртыса возёнъёс шоры Тон учкиськод

  Аслад киыныд пунэмзэ берыктон понна.

  Тынад киулад куанер ассэ сётэ,

  анайтэм-атайтэмлы Тон юрттӥськиськод.

  36 Сьӧлыклэсь кышкасьтэмлэсь, лек муртлэсь суйбыгытсэ куашкаты,

  солэсь сьӧлыко ужъёссэ утчаса но шедьтыны медаз ни луы.

  37 Кузё-Инмар – пумтэм дауръёслы, котькулы но эксэй;

  Солэн музъем вылысьтыз язычникъёс ышозы-бырозы.

   38-39 Кузё-Инмаре!

  Востэм муртъёслэсь кулэ каронъёссэс Тон кылӥськод,

  соослэсь сюлэмзэс юнматы,

  анайтэм-атайтэмлы, ултӥям муртлы дурбасьтон понна пельдэ усьты,

  музъем вылысь адями кышкатыса медаз ни возьы.

  

  
  

  ПСАЛТИРЬ


  10-тӥ ПСАЛОМ


  Хорлэн кивалтӥсезлы. Давидлэн крезьгурез.


  1 Кузё-Инмарлы оскиськисько, кызьы озьы тӥ лулылы шуиськоды:

  «Тылобурдо музэн асьтэлэн гурезяды лобӟы?»

  2 Сьӧлыклэсь кышкасьтэмъёс пеймыт азьысен

  шонер сюлэмоосты ыбылон понна

  пукыӵсэс золтӥзы ни,

  ньӧлзэс вуӝ-гозы борды юнматӥзы ни.

  3 Инъетъёс куашкатэмын ни ке, мар кароз на шонер улӥсь?

  4 Кузё-Инмар Аслаз святой храмаз,

  Кузё-Инмар – Солэн престолэз инмын,

  Солэн синъёсыз [куанер мурт шоры] учко,

  Солэн синкӧльы ворсэтъёсыз адями пиосты чаклало-эскеро.

  5 Кузё-Инмар шонер улӥсез чакла-эскере,

  нош сьӧлыклэсь кышкасьтэмез, ултӥяны яратӥсез

  Солэн лулыз синазькыль каре.

  6 Сьӧлыклэсь кышкасьтэмъёс вылэ

  зор кадь ӝуась эгыръёс, тыл но сера кисьтоз;

  ӵушкась тӧл луоз чашаысь басьтоно люкетсы.


  7 Кузё-Инмар шонерлыко, шонер улонэз Со яратэ;

  Солэн ымнырыз шонер улӥсез адӟе.

  

  
  

  ПСАЛТИРЬ


  11-тӥ ПСАЛОМ


  1 Хорлэн кивалтӥсезлы. Тямыс сиё шудонэн. Давидлэн крезьгурез.


  2 Кузё-Инмаре, уть [монэ]! Шонер улӥсь ӧвӧл ни уго,

  адямиос пӧлын оскиськымонэз ӧз ни кыльы.

  3 Ваньзы ог-огенызы ӧрекчаськыса верасько;

  кылынызы чеберъяськисесь, сюлэмъёссы кескичесь.


  4 Кузё-Инмар быдтоз вань чеберъяськись ымъёсты,

  вылтӥяськись кылъёсын вераськисьёсты.

  5 Соос тазьы шуо: «Кылынымы вормомы,

  ыммы пытсамын ӧвӧл – кин милемлы кузё?»


  6 «Кураськисьёслэн курадӟемзы,

  куанеръёслэн лулӟиськылэмзы понна

  али султо но утиськон сёто солы,

  кинэ кутыны туртто», – шуэ Кузё-Инмар.


  7 Кузё-Инмарлэн кылъёсыз – чылкыт кылъёс,

  гурын, тыл пӧлын сюйлэсь сузям, сизьым пол ӵыжатэм азвесь.

  8 Тон, Кузё-Инмаре, милемыз утёд,

  даурысь дауръёсы та выжылэсь чаклалод.

  9 Адямиос пӧлысь укылтэмъёс ӝутӥсько ке,

  котькытӥ но сьӧлыклэсь кышкасьтэмъёс ветло.

  

  
  

  ПСАЛТИРЬ


  12-тӥ ПСАЛОМ


  1 Хорлэн кивалтӥсезлы. Давидлэн крезьгурез.


  2 Кузё-Инмаре,

  кудкемозь, пумтэм вапумъёс ӵоже-а монэ вунэтыса улод?

  Кудкемозь Аслэсьтыд ымнырдэ мынэсьтым ватыса улод?

  3 Кема-а мыным сюлмаськыса улоно на?

  [Уй но] нунал сюлэмам куректон-кайгу улэ.

  Тушмонэ мон азьын кема-а вылтӥяськыса улоз на?


  4 Кузё-Инмаре, Инмаре мынам, учкы, кыл монэ!

  Кулон умме медам усьы шуыса, югдыты мынэсьтым синъёсме;

  5 тушмонэ медаз быгаты вераны: «Мон сое ворми».

  Куалектоно луи ке, монэ ёртыса улӥсьёс медаз шумпотэ вал.


  6 Нош мон Тынад гажан-жалянэдлы оскиськыса улӥсько,

  утён сётонэдлы сюлмы шумпотоз;

  монэ ӟеч карись Кузё-Инмарез данъяса кырӟало,

  [Вылысь Кузё-Инмарлэсь нимзэ ушъяса кырӟало].

  

  
  

  ПСАЛТИРЬ


  13-тӥ ПСАЛОМ


  Хорлэн кивалтӥсезлы. Давидлэн крезьгурез.


  1 Визьзэ ыштэм мурт аслыз ачиз шуиз: «Инмар ӧвӧл».

  Азӥзы соос, юрӟым ужъёс лэсьтӥзы, – ӟечсэ лэсьтӥсь ӧвӧл.

  2 Кузё-Инмар Инмысен адямиос шоры учкиз – адӟыны:

  вань-а Инмарез утчась, визьмо мурт.

  3 Ваньзы палэнскизы, ваньзы огкадь ярантэмесь луизы,

  ӟечсэ лэсьтӥсь ӧвӧл, одӥг адями но ӧвӧл.

  4 Ваньзы законлы пумит улӥсьёс,

  мынэсьтым калыкме нянез кадь сиисьёс,

  Кузё-Инмарлы вазиськисьтэмъёс, уз визьмаське ни шат?

  5 [Кытын кышкан ӧвӧл,] отысен соосты кышкан ӝикатоз,

  уго Инмар шонер улӥсь выжыос пӧлын луэ.

  6 Куанерлэсь Кузё-Инмар солэн оскиськон интыез

  луэ шуыса малпанзэ тӥ серем кариды.


  7 Сӥонысен Израильлы кин утиськон сётоз!

  Кузё-Инмар Аслэсьтыз калыксэ пленысь берыктэм бере

  Иаков шумпотоз, Израиль шулдыръяськоз.

  

  
  

  ПСАЛТИРЬ


  14-тӥ ПСАЛОМ


  Давидлэн крезьгурез.


  1 Кузё-Инмаре,

  Тынад улон интыяд кинлэн улэмез луоз?

  Тынад святой гурезяд кинлэн интыяськемез луоз? –

  2 Солэн, кин сьӧлыкатэк улэ,

  шонерлыко уж лэсьтэ, чылкыт сюлмын улэ;

  3 кыл вӧлдыса уг ветлы, эшезлы урод уж уг лэсьты,

  матысь муртсэ кылыныз вӧсь уг кары;

  4 кескич-йӧнтэм адямиез синазькыль каре,

  нош Кузё-Инмарлэсь кышканэн улӥсьёсты сӥлы каре;

  кин уродлы ке но кыл сётэ, солэсь уг ни куштӥськы;

  5 азвесьсэ мултэсмытон понна уг сёты,

  янгыштэм муртлы пумит мыныса, кузьымъёс уг окты.

  Тазьы лэсьтӥсь мурт пумтэм дауръёс ӵоже но уз куалекты.

  

  
  

  ПСАЛТИРЬ


  15-тӥ ПСАЛОМ


  Давидлэн кырӟанэз.


  1 Инмаре, уть монэ,

  мон Тыныд оскиськисько.

  2 Кузё-Инмарлы мон шуи:

  «Тон Кузёе мынам; Тон сяна, мынам мукет ӟеч адӟонэ ӧвӧл».

  3 Музъем вылысь святойёс бордын, паймымон муртъёсыд бордын,

  мынам вань мылы-кыды.


  4 Мурт инмаръёс*а доры мынӥсьёслэн куректон-кайгузы мед йылоз;

  соослэн виро курбон-салам сётоназы мон уг пыриськы,

  соослэсь нимъёссэс кылам-ымам уг поны.


  5 Кузё-Инмар – со мынам басьтоно люкетэ, чашае.

  Мынэсьтым улон сюресме Тон кияд возиськод.

  6 Йыранъёсы чебересь интыостӥ ортчизы,

  басьтоно люкетэ – сюлмылы кельшымон.

  7 Визь сётӥсь Кузё-Инмарез данъяло;

  уйёсы но сюлмы монэ дышетэ.

  8 Котьку но азьысьтым Кузё-Инмарез адӟисько,

  Со мынам бурпалам – уг куалекты.

  9 Соин ик мынам сюлэмы шумпотӥз, кылы шулдырмиз,

  оскиськыса улонэн лулмугоры но буйгатскиз.

  10 Мынэсьтым лулме Тон адэ уд кельты уго,

  дун-чылкыт улӥседлы сисьмонэз уд адӟыты.

  11 Тон мыным улон сюрес возьматод:

  шумпотонлэн пачыл луэмез Тынад син азяд,

  шудо улон пумтэм дауръёслы Тынад бур ки улад.

  


  *а15:4 учкы: Пс. 95:5

  

  
  

  ПСАЛТИРЬ


  16-тӥ ПСАЛОМ


  Давидлэн вӧсяськонэз.


  1 Кузё-Инмаре, шонер верамме кыл,

  викышъям куараме санэ пон,

  вӧсяськемме кабыл басьты – со ӧрекчи ымысь уг поты.

  2 Тон дорысь мыным суд мед лыктоз;

  шонерлык шоры Тынад синъёсыд мед учкозы.


  3 Сюлэмме Тон эскерид, уйин мон доры лыктӥд, чаклад монэ –

  номыр но уродзэ ӧд шедьты; урод малпанъёс ымысьтым уз потэ.


  4 Тынэсьтыд верам кылдэ санэ поныса,

  адями ужъёсыз ужаса улыкум,

  лэсянтэм сюресъёслэсь мон асме ути. 5 Сюрес вылад сылыны пыдъёсме юнматы,

  пыдтышъёсы медаз куалектылэ.


  6 Тыныд вазиськисько мон, Тон монэ кылод уго, Инмаре;

  мон пала пельдэ мыкырты, верамме кыл.

  7 Паймымон гажан-жаляндэ возьматы,

  [Тыныд] оскиськыса улӥсьёсты

  бур киыдлы пумит султӥсьёслэсь уть.

  8 Синчебердэ кадь уть монэ,

  бурдъёсыдлэн вужеренызы шобырты монэ.

  9 Вылам урдскем, монэ котыртэм лулылэн тушмонъёсызлэсь,

  сьӧлыклэсь кышкасьтэмъёслэсь возьма монэ.

  10 Кӧйын шобырскизы ни; вылтӥяськыса верасько.

  11 Вамышмылы быдэ соос табере милемыз котырто,

  музъем вылэ погыртон вылысь синъёссэс мертчытӥзы;

  12 сиён возьмаса улӥсь сьӧсь пӧйшурлы,

  лушкем интыын пукись левпилы соос укшало.

  13 Кузё-Инмаре, султы, пумитазы мын,

  пыдес вылазы уськыты соосты.

  Палашеныд сьӧлыклэсь кышкасьтэмлэсь лулме мозмыты,

  14 Аслад киыныд, Кузё-Инмаре, адямиослэсь уть,

  та дуннелэн адямиосызлэсь, таяз улонысь люкет басьтӥсьёслэсь.

  Соослэсь кӧтсэс тыриськод Аслад узырлыкеныд;

  пиоссылэн но кӧтсы тыр,

  асьсэлэн нылпиоссылы мултэссэ эшшо кельтозы на.


  15 Нош мон шонерлыко, ымныр шорад учкыса уло,

  сайкам берам, тусбуй шорад учкыса, шумпотонэн пачылмыса уло.

  

  
  

  ПСАЛТИРЬ


  17-тӥ ПСАЛОМ


  1 Хорлэн кивалтӥсезлы. Кузё-Инмарлэн ляльчиезлэн Давидлэн кырӟанэз. Кузё-Инмар сое вань тушмонъёсызлэн, Сауллэн киулысьтызы мозмытэм бере та кырӟанлэсь кылъёссэ Давид Кузё-Инмар азьын лыдӟыса шуиз:


  2 Кузё-Инмаре, Тонэ яратӥсько!

  Тон – мынам кужыме.

  3 Кузё-Инмар – юнматскон интые, изкаре, Мозмытӥсе.

  Инмар – мынам Юрттӥсе, Солы оскиськисько;

  Со мынам щитэ, утиськон интые, Дурбасьтӥсе.

  4 Ушъяса Кузё-Инмарлы вазисько но тушмонъёслэсь утисько.


  5 Кулон сьӧлтэтъёс монэ ӟыгыртӥзы,

  законлы пумит улонлэн тулкымъёсыз монэ кышкатӥзы.

  6 Адлэн жильыосыз ӝикатӥзы, кулонлэн сьӧлтэтъёсыз матам вуизы.

  7 Ӝикаса улыкум, Кузё-Инмарез вӧсяськыса ӧти,

  Инмарелы быдӟым куараен вазиськи.

  Аслаз [святой] храмысеныз Со куараме кылӥз,

  сюлвореме пеляз вуиз.

  8 Куалекъяз, зурказ музъем, куалектӥзы, вырӟизы гурезь выжыос,

  [Инмар] вожзэ поттӥз уго.

  9 Со вожзэ поттӥз но, ӵын ӝутӥськиз,

  ымысьтыз ньылӥсь тыл потӥз,

  ӝуась эгыръёс бордысьтыз усьылӥзы.

  10 Со инбамез някыртӥз но васькиз, пыд улаз – пеймытлык.

  11 Херувимъёс вылэ пуксьыса лобӟиз,

  тӧллэн бурдъёсыз вылын кошкиз.

  12 Пеймытлыкез Аслыз шобрет кариз,

  вуослэсь пеймытлыксэс, пилемъёсты Аслыз шобрет кариз.

  13 Ворекъяса улыку, Солэн азьтӥз

  йӧзорен, ӝуась эгыръёсын пилемъёс бызизы.

  14 Инмысен Кузё-Инмар гудыртӥз,

  Вылысь Инмар куаразэ поттӥз,

  йӧзорез, ӝуась эгыръёсты сётӥз.

  15 Пукыӵ ньӧлъёссэ лэзьыса, тушмонъёсты пазьгиз,

  чилекъясь тылъёсты поттыса, соосты уськытъяз.

  16 Кузё-Инмаре, лек куарадэ поттыса, вожпотонэн шокчид но,

  зарезьлэн пасьёсыз усьтӥськизы,

  дуннелэн пыдэсъёсыз возьматскизы.

  17 Вылӥысен кизэ мычыса, Со монэ басьтӥз,

  трос вуос пӧлысь монэ поттӥз.

  18 Кужмо тушмонэлэсь, мынэсьтым кужмоесь,

  монэ адӟонтэм карисьёслэсь Со монэ мозмытӥз.

  19 Курадӟон нуналам соос мыным пумит султӥзы,

  нош Кузё-Инмар мынам юнматскон интые вал.

  20 Со монэ эркын интые поттӥз, мозмытӥз,

  Со монэ яратэ уго.

  21 Шонер улэме понна Кузё-Инмар мыным ӟечен берыктӥз,

  чылкыт улэме понна Со мыным медзэ-кузьымзэ сётӥз.

  22 Кузё-Инмарлэн сюресъёсыз вылын мон сылӥ уго,

  Инмаре азьын сьӧлыклэсь кышкатэк ӧй улы.

  23 Солэн вань курон-косонъёсыз мон азьын,

  законъёссэ но быдэсъятэк мон ӧй улы.

  24 Со азьын мон дун-шектэм вал,

  медам сьӧлыка вал шуыса, чакласькыса улӥ.

  25 Шонер улэме, чылкыт улэме понна

  Кузё-Инмар мыным ӟечен берыктӥз.


  26 Жалясьёсты Тон жаляськод,

  чылкыт сюлэмолы чылкытэзъя пунэмзэ берыктӥськод.

  27 Дун-шектэмлы дун-шектэм улэмезъя,

  нош кескичлы кескич улэмезъя пунэмзэ берыктӥськод.

  28 Зӥбыт-востэм муртъёсты Тон утиськод,

  нош вылӥ мылкыдоослэсь синъёссэс лапкатӥськод.

  29 Тон, Кузё-Инмаре, лампадаме ӝуатӥськод;

  Инмаре пеймытын улонме югдытэ.

  30 Тонэн валче мон войскоез пазьгисько,

  Инмаре юрттэмен, из борддорез тэтчыса потӥсько.

  31 Инмар! – Дун-Шектэм Солэн сюресэз,

  Кузё-Инмарлэн кылыз чылкыт,

  ваньмызлы, Солы оскиськисьёслы, Со щит луэ.

  32 Кузё-Инмар сяна, кин на Инмар,

  Инмармы сяна, кин асьмелэн дурбасьтӥсьмы вань на?

  33 Инмар, мыным кужым сётыса, кусме думе,

  мыным шонер сюрес дася.

  34 Пыдъёсме пужейлэн кадь шаплыесь каре,

  ӝужыт интыосам Со монэ султытэ;

  35 ожмаськыны киосме дышетэ,

  суйбыгытэ ыргон пукыӵез золтэ.

  36 Тон мыным утиськон щиттэ кузьмад,

  бур киыд монэ кутыса возе,

  гажан-жалянэд монэ вылӥе ӝутэ.

  37 Пыд улысьтым вамышме кузятӥськод но,

  пыдъёсы уг ни куалекъяло.

  38 Мон тушмонъёсме уйыса мынӥсько, сутӥсько но,

  соосты быдтытэк, уг ни берытскиськы.

  39 Шуккисько но, соос уг ни быгато султыны – пыд улам усьыло.

  40 Ожмаськон понна уго Тон,

  мыным кужым сётыса, кусме думид,

  мыным пумит султӥсьёсты пыд улам уськытъяд.

  41 Тушмонъёсме мышкынызы мон пала берыктӥд но,

  адӟемпотостэм карисьёсме мон быдтӥсько.

  42 Юрттэт курыса, соос кесясько, нош утисьсы ӧвӧл,

  Кузё-Инмарлы вазисько, нош Со уг кылзӥськы соослэсь.

  43 Тӧл азьысь тузонэз кадь мон соосты пазьго,

  ульчаысь дэриез кадь соосты лёгало.

  44 Калыклэн бугыръяськонэзлэсь Тон монэ мозмытӥд,

  мурт выжы калыкъёслы Тон монэ кузё карыса пуктӥд,

  тодмотэм калык мыным ужаса улэ.

  45 Мон сярысь кыло гинэ, соку ик мыным тэрытӥсько;

  мурт выжыос мон азьын тэрытскыны выро.

  46 Мурт выжыос юнматэм каръёсазы кӧдэктыса,

  дыр-р куалекъяса уло.

  47 Кузё-Инмаре улэп, данлыко мынам Дурбасьтӥсе!

  Мынам утиськонэлэн Инмарез данъямын мед луоз!

  48 Со мон понна пунэмзэ берыктэ,

  калыкъёсты мынам киулам сётэ,

  49 монэ тушмонъёсылэсь мозмытэ!

  Мыным пумит урдскемъёслэн йылазы Тон монэ ӝутӥд,

  сьӧсь муртлэсь монэ мозмытӥд.

  50 Кузё-Инмаре, со понна мон Тонэ мурт выжыос пӧлын данъяло,

  Тынэсьтыд нимдэ ушъяса кырӟало.

  51 Тон эксэйлы быдӟым утиськон вайиськод,

  вӧйын зырӟыса эксэе пуктэмзэ,

  Давидэз но солэсь выжы-кумыоссэ,

  пумтэм вапумъёс ӵоже гажаса-жаляса возиськод.

  

  
  

  ПСАЛТИРЬ


  18-тӥ ПСАЛОМ


  1 Хорлэн кивалтӥсезлы. Давидлэн крезьгурез.


  2 Инъёс Инмарлэсь данлыксэ тодыто,

  Солэн киызлэн ужъёсыз сярысь инбам ивортэ.

  3 Нунал соосты нуналлы вера, уй – уйлы тодытэ.

  4 Ӧвӧл сыӵе кыл, ӧвӧл сыӵе калык,

  кытын соослэн куаразы медаз кылӥськы вал.

  5 Быдэс музъем вылэ соослэн куаразы вӧлме,

  дуннелэн пумозяз соослэн кылъёссы вуо.

  Отчы Со шундылы улон инты пуктӥз.

  6 Эмеспи кадь шунды сюан коркасьтыз потэ,

  батыр кадь шумпотэ аслэсьтыз удыссэ бызьыса ортчыны:

  7 Инлэн пумысьтыз солэн ӝужанэз,

  инлэн мукет пал пумаз солэн пуксёнэз,

  солэн шунытэзлэсь номыр но ватэмын ӧвӧл.


  8 Кузё-Инмарлэн законэз дун-шектэм, лулэз юнматэ.

  Кузё-Инмарлэн усьтон-косонэз шонер, огшоры калыкез визьма.

  9 Кузё-Инмарлэн косонъёсыз шонересь, сюлэмез шулдырто,

  Кузё-Инмарлэн курон-косонэз дун-чылкыт, синъёсты югдытэ.

  10 Кузё-Инмарлэсь кышкан чылкыт, пумтэм дауръёс улэ.

  Кузё-Инмарлэн законъёсыз – зэмлык, ваньмыз шонересь.

  11 Соос зарнилэсь но, чылкытатэм трос зарнилэсь но дуноесьгес,

  чечылэсь но, карас чечы шапыклэсь но ческытэсьгес.

  12 Тынад ляльчиед соос бордын утиськыса улэ;

  соосты быдэсъям понна быдӟым луоз медэз-кузьымез.


  13 Кин аслэсьтыз янгышъёссэ вала?

  Ватӥськем сьӧлыкъёсылэсь чылкытаты монэ.

  14 Тодыса лэсьтӥськись сьӧлыко ужъёслэсь ляльчидэ уть,

  монэ вормыса медаз улэ.

  Соку мон туж трос сьӧлыкъёслэсь дун-шектэм, чылкыт луо.

  15 Кузё-Инмаре, юнматскон интые, Мозмытӥсе!

  Ымысьтым потэм кылъёсы, сюлмылэн малпанэз

  Тон азьын ярамонэсь мед луысалзы.

  

  
  

  ПСАЛТИРЬ


  19-тӥ ПСАЛОМ


  1 Хорлэн кивалтӥсезлы. Давидлэн крезьгурез.


  2 Кайгуо-куректоно нуналад Кузё-Инмар тонэ мед кылоз,

  Иаковлэн Инмарезлэн нимыз тонэ мед утёз.

  3 Вӧсяськон интыысьтыз тыныд юрттэт мед лэзёз,

  Сӥонысен тонэ мед юнматоз.

  4 Тынэсьтыд ваем вань курбонъёстэ Со тодаз мед ваёз,

  тылын сутӥськись кӧё-вӧё курбонъёстэ кабыл мед басьтоз.

  5 Сюлмыдлы кельшымонзэ тыныд [Кузё-Инмар] мед сётоз,

  вань малпанъёстэ Со мед быдэстоз.

  6 Утиськонэд пумысен ми шумпотомы,

  Инмармылэн нимыз понна знамя ӝутомы.

  Тынэсьтыд вань куронъёстэ Кузё-Инмар мед быдэстоз.

  7 Кузё-Инмар Аслэсьтыз вӧйын зырӟыса пуктэмзэ уте шуыса,

  мон та нуналысен тодӥ;

  Аслаз бур киызлэн утись кужыменыз

  святой Инмысеныз солы ответ сётэ.

  8 Куд-огез оскиське ожмаськон уробоосызлы, куд-огез – валъёсызлы,

  нош ми Кузё-Инмарлэн, Инмармылэн нимыныз ушъяськиськомы:

  9 соос берлань канжаськизы но погразы,

  нош ми султӥмы но шонер сылӥськомы.

  10 Кузё-Инмаре! Эксэез уть,

  милемыз кыл, [Тонэ] ӧтьыса вазиськимы ке.

  

  
  

  ПСАЛТИРЬ


  20-тӥ ПСАЛОМ


  1 Хорлэн кивалтӥсезлы. Давидлэн крезьгурез.


  2 Кузё-Инмаре! Тынад кужымед ванен эксэй шулдыръяське,

  Тон дорысь лыктоно утён пумысен со вераны луонтэм шумпотэ.

  3 Солэн сюлэмыз мае кулэ каре вал, Тон солы сое сётӥд,

  ымысьтыз потэм куронъёссэ но Тон ӧд палэнты.


  4 Уго Тон сое, бакель карыса, ӟечлыкен пумитад,

  солэн йыр вылаз чылкыт зарнилэсь эксэй изьы изьыяд.

  5 Со Тынэсьтыд улон куриз –

  Тон солы пумтэм вапумъёс ӵожелы кема улон сётӥд.

  6 Тынад сётэм утиськонад быдӟым солэн данэз;

  со вылэ Тон чеберлык, сӥ-дан понӥд.

  7 Пумтэм дауръёслы Тон сое бакель карид,

  ымнырысьтыд потӥсь шумпотонэн сое шулдыртӥд.

  8 Уго эксэй Кузё-Инмарлы оскиськыса улэ,

  Вылысь Инмарлэн гажан-жалянэз ванен со уз куалекты.


  9 Вань тушмонъёстэ Тынад киыд шедьтоз,

  бур киыд [ваньзэс] Тонэ синазькыль карисьёсты шедьтоз.

  10 Вожед потон дыръя Тон соосты ӝуась гур кадь карод;

  вожпоттон дыръяз Кузё-Инмар соосты быдтоз,

  тыл соосты ньылоз.

  11 Музъем вылысь соослэсь емышсэс быдтод,

  адями пиослэн пӧлысьтызы соосты выжытэм быдтод.

  12 Уго Тыныд пумит лек уж лэсьтыны ӧдъязы,

  кескич уж лэсьтыны малпазы, но [сое быдэстыны] ӧз быгатэ.

  13 Тон соосты мышкынызы султытод,

  ымныр шоразы пукыӵ ньӧлъёсты лэзьыны дасялод.

  14 Кужымдэ поттыса, Кузё-Инмаре, ӝутӥськы:

  Тынэсьтыд кужымлыктэ ми кырӟаса вераломы, данъяломы.

  

  
  

  ПСАЛТИРЬ


  21-тӥ ПСАЛОМ


  1 Хорлэн кивалтӥсезлы. Ӟардон азьын. Давидлэн крезьгурез.


  2 Инмаре мынам! Инмаре! [Кыл монэ.]

  Мар понна Тон монэ кельтӥд?

  Викышъяса верам кылъёсы утиськонэлы кыдёкын уло.

  3 Инмаре! Нуназе мон тэльмырыса курисько,

  нош Тон монэ уд кылӥськы,

  уйин но, – буйгатскыны уг быгатӥськы.

  4 Нош Тон, Дун-Сьӧлыктэм,

  Израильлэн данъян кылъёсыз пӧлын улӥськод.

  5 Милям атайёсмы Тыныд оскиськыса улӥзы;

  оскиськизы но, Тон соосты утид.

  6 Тыныд куриськыса вазиськылӥзы но соос утиськылӥзы;

  Тыныд оскиськыса улӥзы, соос возьдаськоно ӧз луылэ.


  7 Мон нош нумыр ук, адями но ӧвӧл,

  адямиослэн курлан-серекъянзы, калыклэн синазькылез.

  8 Ваньмыз монэ адӟисьёс монэ тышкасько;

  йырынызы сэзъяса, ымъёссэс паськыт усьтыса верало:

  9 «Кузё-Инмарлы со оскиськыса улӥз, – мед сое мозмытоз;

  Солы ярамон ке со, мед утёз».

  10 Тон монэ анаелэсь вордскытӥд,

  солэн гадь бордысеныз ик мыным оскиськон сётӥд.

  11 Анае пушкысен ик мон Тон кие утьыны сётэмын,

  аслам анаелэсь вордскем дырысен ик Тон – мынам Инмаре.

  12 Эн палэнскы мон дорысь;

  куректон-кайгу адӟонэ матын, нош юрттӥсе ӧвӧл.

  13 Туж трос ошъёс мон котыре люкаськизы;

  Васан музъемысь ошъёс монэ котыртӥзы,

  14 сиёнзэ йырйыса бурсӥсь лев музэн, мон шоры ым пасьсэс усьтӥзы.

  15 Мон ву кадь кисьтӥськи; вань лыосы ёзнаськизы,

  сюлмы сюсь кадь луиз, пушкам со ӵыжаз.

  16 Горшок чалеп кадь кужыме куасьмиз,

  кылы ньылон бордам лякиськиз,

  Тон монэ шӧй сюйлы пӧрмытӥськод.

  17 Пуныос монэ котыртӥзы, урмем уллё монэ ёртӥз,

  бышкалтӥзы мынэсьтым киосме, пыдъёсме.

  18 Вань лыосме лыдъяны луысал,

  нош соос мыльккиськыса учко, чаклало монэ.

  19 Дӥсянме куспазы люкыло, дӥськутэ пумысен пус чӧлто.


  20 Нош Тон, Кузё-Инмаре, мон бордысь эн палэнскы,

  Кужыме мынам, дырты мыным юрттыны;

  21 палашлэсь уть мынэсьтым лулме,

  пуныослэсь уть огназ кылем лулме;

  22 сьӧсь пӧйшурлэн ым пасезлэсь, кыр ошлэн сюрызлэсь уть монэ,

  кылӥд ке, мозмыты монэ.


  23 Тынэсьтыд нимдэ агай-вынъёсылы тодыто,

  калык люкаськон пӧлын Тонэ ушъяло.

  24 Кузё-Инмарлэсь кышкасьёс! Ушъялэ Сое.

  Иаковлэн кидысэз! Данъялэ Сое.

  Израильлэн вань выжыез Со азьын куалекъяса мед улоз!

  25 Куанерлэсь куректон-кайгузэ Со адӟытэк ӧз кыльы,

  кулэтэм ӧз кары, Аслэсьтыз ымнырзэ солэсь ӧз ваты,

  Солы вазиськиз но, Со сое кылӥз.

  26 Туж трос калык люкаськонын Тонэ ушъясько;

  Солэсь кышкасьёс азьын сӥзиськем пунэмме берыкто.

  27 Куанеръёс мед сиёзы но кӧтсы мед тыроз;

  Кузё-Инмарез мед ушъялозы Сое утчасьёс;

  тӥляд сюлэмъёсты пумтэм вапумъёс ӵоже улэп мед луозы!

  28 Тодазы ваёзы но дуннелэн вань палъёсыз

  Кузё-Инмар пала берытскозы,

  язычникъёслэн вань выжыоссы Тон азе йыбырттозы.

  29 Кузё-Инмарлэн эксэйлыкез вань, Со – вань калыкъёслы Кузё.

  30 Сиёзы но йыбырттозы музъем вылысь ваньмыз тыр луэмъёс;

  Со азе пыдесъяськозы ваньмыз сюе пырисьёс,

  асьсэлэсь улонзэс кутыса возьыны быгатӥсьтэмъёс.

  31 [Мынам] выжые Солы ужаса-тыршыса улоз,

  пумтэм вапумъёс ӵоже со Кузё-Инмарлэн шуыса нимаськоз:

  32 лыктозы но Солэсь шонерлыксэ вордӥськоно калыклы ивортозы,

  мае Кузё-Инмар лэсьтӥз.

  

  
  

  ПСАЛТИРЬ


  22-тӥ ПСАЛОМ


  Давидлэн крезьгурез.


  1 Кузё-Инмаре – мынам Возьмасе;

  номырлы но ӟудыса мон уг улы:

  2 удалтэм турыно возь вылын Со монэ кӧлытэ,

  визыл кошкись ву дуре нуллэ,

  3 лулылы кужым сётэ,

  Аслаз нимыз понна шонерлыко сюрес кузя монэ валтэ.

  4 Кулон вужерлэн нёжалтӥз ке но мон мынӥ,

  уродлэсь уг кышка, уго Тон монэн;

  пыкъяськон бодыед, возьмаськон бодыед – соос монэ буйгато.

  5 Тушмонъёсылы адӟиськон интые Тон мыным сиён пуктылӥд,

  мынэсьтым йырме вӧйын зырад;

  тусьтые пачылаз тырмемын.

  6 Ӟечлыкед, гажан-жалянэд

  вань улоно нуналъёсы ӵоже мон сьӧрын мед ветлозы,

  соку мон Кузё-Инмарлэн корказ трос нуналъёс ӵоже уло.

  

  
  

  ПСАЛТИРЬ


  23-тӥ ПСАЛОМ


  Давидлэн крезьгурез. [Арнялэн нырысетӥ нуналаз.]


  1 Музъем но, ваньмыз, мар отын вань, быдэс дунне но,

  ваньзы со пушкын улӥсьёс – ваньмыз Кузё-Инмарлэн киулаз.

  2 Уго Со зарезьёс вылэ музъемез инъетлы пуктӥз,

  шуръёс вылэ сое юнматӥз.


  3 Кузё-Инмарлэн гурезь йылаз кин тубоз

  яке Солэн дун-чылкыт интыяз кин султоз?

  4 Со, кинлэн киосыз сьӧлык ӧз лэсьтэ, сюлэмыз чылкыт,

  кин аслаз лулыныз юнме кыл ӧз сёты,

  ӧрекчаськыса [матысезлы] Инмарлэсь нимзэ юнме ӧз вера,

  5 со Кузё-Инмарлэсь бакель каронзэ басьтоз,

  аслаз Утись Инмарезлэсь шонерлыке потон басьтоз.

  6 Та Кузё-Инмарез утчась выжы,

  Тынэсьтыд ымнырдэ утчасьёс, Иаковлэн Инмарез!


  7 Ӝутэлэ, капкаос, асьтэлэсь йылъёстэс,

  ӝутӥськелэ, пумтэм вапумъёслэн ӧсъёссы – данлэн Эксэез пыроз!

  8 Кин со данлэн Эксэез? – Юн но кужмо Кузё-Инмар,

  ожмаськонын вормыны луонтэм Кузё-Инмар!

  9 Ӝутэлэ, капкаос, асьтэлэсь йылъёстэс,

  ӝутӥськелэ, пумтэм вапумъёслэн ӧсъёссы – данлэн Эксэез пыроз!

  10 Кин со данлэн Эксэез? – Ин кужымъёслэн Кузё-Инмарзы,

  Со – данлэн Эксэез.

  

  
  

  ПСАЛТИРЬ


  24-тӥ ПСАЛОМ


  Давидлэн крезьгурез.


  1 Тон доры, Кузё-Инмаре, лулме ӝутӥсько.

  2 Инмаре! Мон Тыныд оскиськисько,

  [ноку но] возьытэ усёно медам луы вал,

  мон пумысен тушмонъёсы шумпотыса улоно медаз луэ вал.

  3 Нокин но Тон вылэ оскиськыса улӥсь возьытэ уз усьы,

  юнме шорысь законэз сӧрыса улӥсьёс возьытэ усёзы.

  4 Кузё-Инмаре, возьматы мыным Аслэсьтыд сюресъёстэ,

  сюресъёсыдлы дышеты монэ.

  5 Аслад зэмлыкед пала ну, дышеты монэ,

  уго Тон мынам утиськон Инмаре,

  вань нуналъёс ӵоже Тыныд оскиськисько.

  6 Кузё-Инмаре, тодад вай Аслэсьтыд шырыт сямдэ,

  гажась-жалясь луэмдэ, соос уго пумтэм вапумъёс ӵоже уло.

  7 Егит дыр сьӧлыкъёсме, янгышъёсме тодад эн вайы;

  гажась-жалясь луэменыд, Кузё-Инмаре,

  Аслад ӟеч сямыныд Тон монэ тодад вай!

  8 Ӟечлыко, шонерлыко Кузё-Инмаре,

  Со сьӧлыкоослы сюрес возьматэ,

  9 зӥбыт улӥсьёсты шонерлыкез пала нуэ,

  зӥбыт муртъёсты сюресэзлы дышетэ.

  10 Солэсь сӥзёнзэ, Солэсь курон-косонзэ утисьёс понна

  Кузё-Инмарлэн вань сюресъёсыз

  гажан-жалян но зэмлык луо.

  11 Аслад нимыд понна, Кузё-Инмаре,

  мынэсьтым сьӧлыкме кушты, со туж быдӟым уго.

  12 Кин со адями, кудӥз Кузё-Инмарлэсь кышка?

  Кузё-Инмар возьматоз солы кудзэ сюресэз бырйыны.

  13 Солэн лулыз ӟеч азьын улоз, выжыез музъем басьтоз.

  14 Кузё-Инмарлэн ватӥськыса улӥсь зэмлыкез

  Солэсь кышкаса улӥсьёслы усьтӥське,

  соослы Аслэсьтыз сӥзён-косонзэ Со ялэ.

  15 Мынам синъёсы котьку но Кузё-Инмар пала учко;

  Со уго сьӧлтэтысь поттэ мынэсьтым пыдъёсме.

  16 Учкы мон шоры, жаля монэ, мон одӥгнам, ултӥямын.

  17 Сюлмылэн куректон-кайгуосыз трос луизы,

  секыт адӟонъёсы пӧлысь потты монэ.

  18 Курадӟыса, катьтэммыса улэме шоры учкы,

  мынэсьтым вань сьӧлыкъёсме кушты.

  19 Учкы мынам тушмонъёсы шоры, макем трос соос луизы,

  макем лек синазькыль карыса, соос монэ адӟонтэм каро.

  20 Лулме уть, мозмыты монэ,

  Тыныд оскиськыса улэме понна возьытэ медам усьы вал.

  21 Дун-шектэм, шонер улон монэ мед утёз,

  Тыныд мон оскиськисько.

  22 Эй, Инмаре, Израилез вань шугадӟонъёсызлэсь мозмыты.

  

  
  

  ПСАЛТИРЬ


  25-тӥ ПСАЛОМ


  Давидлэн крезьгурез.


  1 Кузё-Инмаре, Ачид судить кар монэ,

  дун-чылкыт улыны тырши мон,

  Кузё-Инмарлы оскиськи, уг куалекты.

  2 Кузё-Инмаре, чакла монэ, эскерыса утча;

  пушме ӵыжаты, сюлэмме но;

  3 уго Тынад гажан-жалянэд мынам син азям улэ,

  зэмлык сюрес кузяд мон ветлӥ.

  4 Ӧрекчи адямиосын огазьын мон ӧй пукы,

  кескичъёсын но ӵош уг мыны.

  5 Урод малпасьёслэсь люкаськонзэс синазькыль кари,

  сьӧлыклэсь кышкасьтэмъёсын но огазе уг пуксьы.

  6 Янгыштэм улэмме возьматон понна киосме мисько,

  курбон сётон интытӥд, Кузё-Инмаре, котыртӥз ортчо.

  7 Ушъян куараез кылыто,

  Тынэсьтыд вань паймымон ужъёстэ тодыто.

  8 Кузё-Инмаре! Яратӥ Тынэсьтыд улон коркадэ,

  Тынад данэдлэсь улон интызэ.

  9 Сьӧлыкоосын огазе эн быдты мынэсьтым лулме,

  вир кисьтӥсьёсын ӵош эн быдты мынэсьтым улонме.

  10 Соослэн киулазы лек ужъёс,

  бур кизы кузьым октонэн пачылмемын.

  11 Нош мон дун-чылкыт ветлӥсько;

  мозмыты монэ, [Кузё-Инмаре,] жаля монэ.

  12 Пыды шонер сюрес вылын сылэ;

  калык люкаськон интыосын Кузё-Инмарез данъяса уло.


  

  
  

  ПСАЛТИРЬ


  26-тӥ ПСАЛОМ


  Давидлэн крезьгурез. [Вӧйын зырӟемлэсь азьвыл.]


  1 Кузё-Инмар – югытэ мынам, утиськонэ мынам:

  кинлэсь мыным кышкано?

  Кузё-Инмар – улонэлэн юнматскон интыез:

  кинлэсь мыным куалекъяно?

  2 Мынэсьтым лулмугорме сиыны малпаса,

  мон вылэ лек муртъёс урдскизы ке, – мыным пумит мынӥсьёс,

  тушмонъёсы, – соос асьсэос канжаськозы но усёзы.

  3 Мыным пумит полк ке но ӝутӥськиз, мынам сюлмы уз куалекты;

  мыным пумит ож ке но ӝутӥськиз,

  соку но Кузё-Инмарлы оскиськыса уло.


  4 Кузё-Инмарлэсь мон одӥгзэ гинэ кури,

  сое гинэ утчасько –

  вань улон нуналъёсы ӵоже мед быгатысал

  Кузё-Инмарлэн корказ улыны,

  Кузё-Инмарлэсь чеберлыксэ адӟыса улыны,

  Солэн [святой] храмаз ветлыны.

  5 Курадӟонъёс вуон нуналэ Со монэ

  вӧсяськон тылысаз пегӟытысал уго,

  Аслаз улон интыяз монэ ватысал,

  изгурезьлэн йылаз монэ ӝутысал.

  6 Монэ котыртэм тушмонъёсылэн йылазы йыры ӝутӥське;

  вӧсяськон тылысаз кылын данъян курбон сётӥсько,

  Кузё-Инмарез данъяса, кырӟаса улӥсько.

  7 Кузё-Инмаре, кыл мынэсьтым вазиськем куараме;

  жаля монэ, кыл монэ.

  8 «Утчалэ Мынэсьтым ымнырме», –

  мынам сюлмы Тыныд шуэ:

  «Тынэсьтыд ымнырдэ мон утчало, Кузё-Инмаре».

  9 Аслэсьтыд ымнырдэ мынэсьтым эн ваты;

  вожед потыку, ляльчидэ кулэтэм эн кары.

  Тон мынам юрттӥськисе вал,

  эн кушты монэ, эн кельты монэ, Инмаре, Утисе мынам!

  10 Атае но, анае но монэ кельтӥзы,

  нош Кузё-Инмар монэ бордаз басьтоз.

  11 Кузё-Инмаре, Аслад сюресэдлы монэ дышеты,

  тушмонъёсылэсь утиськон понна шонер сюрес вылтӥ монэ ну;

  12 тушмонъёсылэн киулазы монэ эн сёты:

  ӧрекчаськыса ӧвӧлтэмзэ верасьёс мыным пумит султӥзы,

  йыркурен пачылмыса шокало.

  13 Нош мон улэпъёслэн музъем вылысенызы

  Кузё-Инмарлэсь ӟечлыксэ адӟо шуыса оскисько.

  14 Кузё-Инмарлы оскиськы, юнматскы,

  сюлэмыд юн мед луоз, Кузё-Инмарлы оскиськы.

  

  
  

  ПСАЛТИРЬ


  27-тӥ ПСАЛОМ


  Давидлэн крезьгурез.


  1 Кузё-Инмаре, Тыныд вазиськисько: Тон мынам юнматскон интые!

  Мынэсьтым куриськемме санэ понытэк эн кельты.

  Вераськытэк улӥд ке, шайгуэ пырисьёслы мон укшась луо.

  2 Тыныд вазиськыкум, святой храмед пала киосме ӝутыкум,

  Кузё-Инмаре, вӧсяськем куараме кыл.

  3 Эн быдты, эн нуы монэ сьӧлыклэсь кышкасьтэмъёсын,

  шонертэм ужез лэсьтӥсьёсын огазе,

  соос ас матысьёссылы тупаса улон сярысь верало,

  нош асьсэлэн сюлэм пушказы лекъяськон улэ.

  4 Лэсьтэм ужъёссы понна, урод улэмзы понна

  соослы пунэмзэ берыкты;

  киынызы лэсьтэм ужъёссы понна соослы пунэмзэ берыкты,

  мар тыр ужазы, сое ик соослы сёт.

  5 Кузё-Инмарлэсь ужъёссэ, Солэсь киыныз лэсьтэм ужъёссэ

  соос уг валало уго.

  Куашкатоз но берен уз ни султыты соосты.

  6 Данъялэ Кузё-Инмарез,

  Со уго мынэсьтым вӧсяськем куараме кылӥз.

  7 Кузё-Инмар – мынам кужыме, мынам щитэ;

  сюлмы Солы оскиськыса улэ,

  Со мыным юрттэ но, сюлэмы шумпотэ;

  мон Сое кырӟаса данъяло.

  8 Кузё-Инмар – Ас калыкезлэн кужымез,

  вӧйын зырӟыса пуктэмезлэн утиськон интыез.

  9 Аслэсьтыд калыктэ уть,

  Аслэсьтыд басьтоно люкеттэ бакель кар;

  возьма соосты, пумтэм вапумъёс ӵоже вылад ӝутыса ну.

  

  
  

  ПСАЛТИРЬ


  28-тӥ ПСАЛОМ


  Давидлэн крезьгурез. [Тылыс Пуктон праздник ортчем бере.]


  1 Инмарлэн пиосыз, Кузё-Инмарез вылӥ карелэ,

  Кузё-Инмарез данъялэ, сӥё-сано карелэ,

  2 Кузё-Инмарез, Солэсь нимзэ данъялэ;

  пиштӥсь быдӟым данлыкез азьын Кузё-Инмарлы йыбырттэлэ.


  3 Кузё-Инмарлэн куараез вуос вылын, данлэн Инмарез гудыртӥз,

  Кузё-Инмар трос вуос вылын.

  4 Кузё-Инмарлэн куараез кужмо, Кузё-Инмарлэн куараез гудырес.

  5 Кузё-Инмарлэн куараез кедырпуосты куашкатэ,

  Кузё-Инмар Ливанысь кедырпуосты погыртэ.

  6 Кунянъёсты музэн соосты тэтчатъя,

  Ливанэз но Сирионэз – пинал кыр ошез кадь.

  7 Кузё-Инмарлэн куараез шуккыса гомась тыл поттэ.

  8 Кузё-Инмарлэн куараез кыр дуннеез зуркатэ,

  Кузё-Инмар Кадес кырез куалекъятэ.

  9 Кузё-Инмарлэн куараез пужейёсты кускинэн кунян вайытэ,

  нюлэсъёсты гольык кельтэ;

  Солэн храмаз ваньмыз данъян кылъёс верало.


  10 Кузё-Инмар ву нюртонлэн вылаз пукиз,

  Кузё-Инмар пумтэм вапумъёс ӵоже,

  эксэй луыса, престол вылын пукоз.

  11 Кузё-Инмар Ас калыкезлы кужым сётоз,

  Кузё-Инмар калыксэ, каньыллык сётыса, бакель кароз.

  

  
  

  ПСАЛТИРЬ


  29-тӥ ПСАЛОМ


  1 Давидлэн крезьгурез. Коркаез выльдыку кырӟан.


  2 Монэ ӝутэмед но тушмонъёсылы вормыны,

  шумпотыса улыны сётымтэед понна

  Тонэ, Кузё-Инмаре, вылӥ карыса уло.

  3 Кузё-Инмаре, мынам Инмаре!

  Тыныд вазиськи но, Тон монэ бурмытӥд.

  4 Кузё-Инмаре! Тон мынэсьтым лулме адысь поттӥд,

  шайгуэ пырисьёс пӧлысь поттыса, монэ улэп кельтӥд.

  5 Кузё-Инмарлэн дун-чылкыт улӥсьёсыз,

  Солы кырӟалэ, Солэсь святой нимзэ данъялэ,

  6 Солэн вожпотонэз вакчи дырлы гинэ луэ уго,

  нош Солэн ӟеч эрикез – быдэс улонлы:

  ӝытазе бӧрдон лыктэ, нош ӵукна – шумпотон.


  7 Шумпотыса майбыр улон дыръям мон шуылӥ:

  «Быдэс даурам уг куалекты».

  8 Ӟеч эрикеныд, Кузё-Инмаре, Тон мынэсьтым гурезьме юнматӥд;

  ымнырдэ ватӥд но, мон кышкатски.

  9 Соку мон Тыныд, Кузё-Инмаре, тэльмырыса вазиськылӥ,

  Кузё-Инмарме сюлворыса курылӥ:

  10 «Мар пайдаез луоз мынам вирылэсь,

  шайгуэ ке мыным пыроно?

  Сюй Тонэ данъялоз-а? Тынэсьтыд зэмлыктэ ивортоз-а?

  11 Кузё-Инмаре, кыл, жаля монэ;

  Кузё-Инмаре! Мыным юрттӥськись лу».


  12 Мынэсьтым бӧрдон-викышъянме шулдыръяськонлы пӧрмытӥд,

  бышкиськись чурыт дӥсянме кылид но шумпотонэн кусме думид,

  13 мынам лулы Тонэ мед данъялоз, дугдылытэк мед данъялоз.

  Кузё-Инмаре, мынам Инмаре!

  Пумтэм вапумъёс ӵоже Тыныд тау карыса уло.

  

  
  

  ПСАЛТИРЬ


  30-тӥ ПСАЛОМ


  1 Хорлэн кивалтӥсезлы. Давидлэн крезьгурез.

  [Лулын-сюлмын куалекъяса улыку.]


  2 Кузё-Инмаре, Тыныд оскиськисько,

  даурам но возьытэ вуттэмын медам луы;

  Аслад шонерлыкеныд монэ мозмыты.

  3 Мон пала пельдэ кар, мозмытыны дырты.

  Мыным утиськыны изгурезь лу, ватӥськон корка лу мыным,

  4 Тон мынам юнматскон интые, изкаре;

  Аслад нимыд понна валты монэ.

  5 Сьӧлтэт пушкысь потты монэ, сое лушкемен мыным пуктӥзы.

  Тон уго мынам утиськон интые.

  6 Аслэсьтым лулме кияд сётӥсько;

  Тон монэ мозмытӥськод, Кузё-Инмаре, зэмлыклэн Инмарез.

  7 Адӟеме уг поты визь туган ужъёсын вырисьёсты,

  мон Кузё-Инмарлы оскиськисько.

  8 Тынад гажан-жалянэд вань,

  со понна шумпотӥсько, шулдыръяськисько,

  курадӟыса-кайгырыса улэмме Тон адӟид, тодӥд лулылэсь куректэмзэ

  9 Тушмонлэн кияз монэ ӧд сёты, пыдъёсме эркын интые султытӥд.

  10 Кузё-Инмаре, жаля монэ, мыным ёркыт,

  куректыса куасьмиз мынам синмы, мынам лулы, мынам пушкы.

  11 Куректыса начармиз улонэ, курадӟыса ортчо улоно аръёсы;

  сьӧлыкъёсыным сэрен лябӟиз кужыме, лыосы куасьмизы.

  12 Вань тушмонъёсы азьын гинэ ӧвӧл,

  бускельёсы азьын но курлан-веранлы мон пӧрми,

  тодмоосы понна кышкатъян маке луи;

  ульчаысен монэ адӟисьёс палэнэ бызьыса кошко.

  13 Кулэм муртэ кадь сюлмазы монэ вунэтӥзы,

  сӧриськем тусьты выллем мон луи.

  14 Тросэзлэсь сантэман-лек кылзэс кылӥсько; котькытын кышкытлык;

  мыным пумит соос огкылысь верасько, лулме быдтыны малпало.

  15 Нош мон, Кузё-Инмаре, Тыныд оскиськисько,

  шуисько: «Тон – мынам Инмаре».

  16 Улоно нуналъёсы – Тынад киулад,

  тушмонъёсылэн, уллясьёслэн киулысьтызы мозмыты-уть монэ.

  17 Югыт-чылкыт ымнырыныд ляльчиед шоры учкы,

  Аслад гажан-жалянэныд уть монэ.

  18 Кузё-Инмаре! Тыныд вазиськеме понна возьытэ медам усьы вал;

  сьӧлыклэсь кышкасьтэмъёс возьытэ мед вуозы,

  адэ усьыса, мед чалмытскозы.

  19 Пӧяськись ымъёс мед пумозы, вылтӥяськыса, синазькыль карыса,

  шонер улӥсьлы пумит соос урод кылъёс верало.

  20 Макем трос Тынад ӟечлыкъёсыд,

  соосты Тон Аслэсьтыд кышкаса улӥсьёс понна возиськод,

  соосты адямиос азьын Аслыд оскиськисьёслы дасяд.

  21 Адямиослэн бугыръяськонъёссылэсь

  Тон соосты шобрет улад ватӥськод,

  кыл тэкшеронъёслэсь тылысад пегӟытӥськод.

  22 Дано каремын Кузё-Инмар юнматэм городаз,

  Аслэсьтыз паймымон гажан-жалянзэ Со мыным возьматӥз!

  23 Куалектыкум мон малпай:

  «Палэнтэмын мон Тынад син азьысьтыд»;

  нош мон Тыныд вазиськыку,

  мынэсьтым вӧсяськем кылъёсме Тон кылӥд.


  24 Солэн вань шонер улӥсьёсыз, Кузё-Инмарез яратэлэ!

  Кузё-Инмар оскиськымон муртъёсты уте,

  вылтӥяськыса улӥсьёслы дурыныз пунэмзэ берыктэ.

  25 Ваньды Кузё-Инмарлы оскиськыса улӥсьёс,

  кужмо кариське, мед юнматскоз тӥляд сюлэмды!


  

  
  

  ПСАЛТИРЬ


  31-тӥ ПСАЛОМ


  Давидлэн крезьгурез. Дышетон.


  1 Шудо со мурт, кинлэн законлы пумит улэмъёсыз куштэмын,

  кинлэн сьӧлыкъёсыз ӵушемын!

  2 Шудо со мурт, кинлы Кузё-Инмар сьӧлык уг гожты,

  кинлэн сюлмаз кескичлыкез ӧвӧл!

  3 Чалмыт улыкум, нуналлы быдэ сюлворыса,

  пӧсьтӥзы мынам лыосы,

  4 уго уй но нунал Тынад киыд монэ зӥбыса возиз;

  гужем пӧсь нуналэ турын-куарлэн шуямез кадь

  быриз бамысьтым ӵыжытэз.


  5 Мон Тыныд сьӧлыкме усьтӥ,

  законлы пумит улэмме ӧй ваты но шуи:

  «Аслэсьтым йӧнтэм ужъёсме Кузё-Инмарлы ватытэк верасько»,

  соку Тон мынэсьтым вань сьӧлыкъёсме куштӥд.


  6 Соин ик Тонэ шедьтон дыръя котькудӥз шонер улӥсь

  Тыныд вӧсяське,

  соку трос вуослэн ӧръяськемзы со доры уг вуы.

  7 Тон – мынам Шобретэ;

  Тон монэ куректон-кайгулэсь утиськод,

  мозмытсконлы шумпотонэн Тон монэ котыртӥськод.


  8 «Тонэ визьмало, кудтӥз сюрес вылтӥ мыныны тонэ дышето;

  тонэн кивалто, синме тон пала берыкто».

  9 «Эн луэ вал кадь, номыр валасьтэм ишак кадь,

  тынэсьтыд мед кылзӥськозы шуыса,

  соосты серметаны, ымзэс кортнаны кулэ».

  10 Сьӧлыклэсь кышкасьтэм доры трос куректон-кайгуос вуо,

  нош Кузё-Инмарлы оскиськыса улӥсь муртэ гажан-жалян котыртэ.

  11 Шонер улӥсьёс, Кузё-Инмар бордын шулдыръяське, шумпотэлэ;

  шонер сюлэмоос, шумпотыса, куаныса улэ.

  

  
  

  ПСАЛТИРЬ


  32-тӥ ПСАЛОМ


  [Давидлэн крезьгурез.]


  1 Шонер улӥсьёс, Кузё-Инмар бордын шумпотыса улэ,

  чылкыт сюлэмоослы ушъяны ярамон.

  2 Крезь шудыса, Кузё-Инмарез данъялэ,

  дас сиё псалтирен шудыса, Солы кырӟалэ.

  3 Кырӟалэ Солы выль кырӟан; веськыт кырӟалэ, мылкыддэс сётыса,

  4 уго Кузё-Инмарлэн кылыз шонер,

  Солэн вань ужъёсыз оскиськымонэсь.

  5 Со зэмлыкез, шонер судэз яратэ,

  Кузё-Инмарлэн гажан-жалянэныз музъем тыр луэмын.

  6 Кузё-Инмарлэн кылыныз инъёс кылдытэмын,

  Со ымыныз шокчиз но, вань ин кужымъёс кылдӥзы.

  7 Люкъёсты выллем зарезь вуосты Со люказ,

  мертаны луонтэм мурдалаосты ву возён интыосы понӥз.

  8 Кузё-Инмарлэсь быдэс музъем кышка,

  ваньзы дунне вылын улӥсьёс Со азьын куалекъяло,

  9 уго Со вераз но – луиз, Со косӥз но – пӧрмиз.

  10 Кузё-Инмар язычникъёслэсь кенешъёссэс куашкатъя,

  калыкъёслэсь урод малпанъёссэс быдтэ,

  [кивалтӥсьёслэсь кенешсэс быдтэ].

  11 Нош Кузё-Инмарлэн кенешез пумтэм вапумъёс улэ,

  Солэн сюлмызлэн малпанъёсыз – выжыысь выжые.

  12 Шудо со калык, кинлэн Инмарез Кузё-Инмар луэ,

  адямиос, кудъёссэ Со Аслыз люкетлы бырйиз.

  13 Инмысен Кузё-Инмар учке но вань адямиосты адӟе.

  14 Аслаз улон интыысеныз музъем вылын вань улӥсьёсты Со чакла.

  15 Соослэсь ваньзылэсь сюлэмзэс Со кылдытӥз,

  соослэсь вань ужъёссэс тодэ-вала.

  16 Трос ожмаськись муртъёсын эксэй уз утиськы,

  туж кужмо муртэз но туж быдӟым кужым уз утьы.

  17 Вал но утиськон понна оскиськымон ӧвӧл,

  аслаз туж быдӟым кужыменыз вылаз пукисьсэ уз утьы.

  18 Тани, Кузё-Инмарлэн синмыз Солэсь кышкасьёс,

  Солэн гажан-жалянэзлы оскиськисьёс вылын улэ,

  19 Со соослэсь лулзэс кулонлэсь уте,

  сютэм аръёсы соосты улэп кельтэ.

  20 Милям лулмы Кузё-Инмар вылэ оскиське:

  Со – милям юрттӥсьмы, Со милям щитмы.

  21 Со бордын милям сюлэммы шумпотэ,

  Солэн дун-чылкыт нимызлы оскиськыса улӥськомы.

  22 Эй, Кузё-Инмаре, Тынад гажан-жалянэд ми вылын мед улоз,

  кызьы ми Тыныд оскиськыса улӥськомы.

  

  
  

  ПСАЛТИРЬ


  33-тӥ ПСАЛОМ


  1 Давидлэн крезьгурез. Авимелех азьын Давид визьтэм улэ аналскиз вал, нош эксэй сое дорысьтыз улляз, соку Давид отысь кошкиз.*а


  2 Кузё-Инмарлы котькыӵе но дыре тау каро,

  Сое ушъян ялан ым пушкам улэ.

  3 Кузё-Инмарен мынам лулы данъяськоз,

  зӥбыт муртъёс кылозы но шумпотозы.

  4 Кузё-Инмарез монэн ӵош дано каре,

  Солэсь нимзэ ваньмы ӵош вылӥ кароме!

  5 Кузё-Инмарез утчай но, Со монэ кылӥз,

  вань кышкытлыкъёслэсь монэ мозмытӥз.

  6 Со пала ымнырзэс берыктэм муртъёс югдытскизы,

  соослэн ымныръёссы уз возьдаське.

  7 Таиз кураськись вазиз но, Кузё-Инмар кылӥз,

  сое вань курадӟонъёсызлэсь мозмытӥз.

  8 Кузё-Инмарлэн Кылчинэз Солэсь кышкасьёс котыре

  интыяське но соосты уте.

  9 Веръяса утчалэ но адӟоды макем ӟечлыко Кузё-Инмар!

  Шудо адями, кудӥз Со вылэ оскиське!

  10 Солэн [вань] святойёсыз, Кузё-Инмарлэсь кышкалэ,

  Солэсь кышкасьёс пӧлын начар улон ӧвӧл уго.

  11 Левпиос куанер улонэ кылё но сютэм уло,

  нош Кузё-Инмарез утчасьёс нокыӵе но ӟечлыклы ёрмыса уг уло.

  12 Пиналъёс, лыктэлэ, кылзӥське монэ:

  Кузё-Инмарлэсь кышканлы тӥледыз дышето.

  13 Улонэз яратӥськод ке, ӟеч нуналъёсыз адӟемед потэ ке,

  14 урод веранлэсь кылдэ чакла, ымдэ кескич кылъёслэсь уть.

  15 Уродлэсь палэнскы, ӟечсэ лэсьты,

  тупаса улонэз утча – со сьӧры мын.

  16 Кузё-Инмарлэн синмыз шонер улӥсьёс шоры учке,

  Солэн пельыз та адямиослэн куриськонзы палан улэ.

  17 Кузё-Инмарлэн ымнырыз уродэз лэсьтӥсьёслы пумит,

  музъем вылысь соос сярысь тодэ ваёнэз быдтон вылысь.

  18 [Шонер улӥсьёс] тэльмырыса вазисько но,

  Кузё-Инмар соосты кылэ,

  вань куректон-кайгуоссылэсь соосты мозмытэ.

  19 Сюлмынызы чигиськыса улӥсьёслы Кузё-Инмар матын улэ,

  духенызы зӥбыт муртъёсты Со уте.

  20 Шонер улӥсьлэн трос куректон-кайгуэз,

  нош соослэсь ваньмызлэсь сое Кузё-Инмар мозмытоз.

  21 Солэсь вань лыоссэ Со уте, соос пӧлысь одӥгез но уз чигиськы.

  22 Сьӧлыклэсь кышкасьтэмез уродлык виёз,

  шонер улӥсез синазькыль карисьёс быдтэмын луозы.

  23 Аслаз ляльчиосызлэсь лулзэс Кузё-Инмар мозмытоз,

  Солы оскиськисьёс пӧлысь нокин но быдтэмын уз луы.

  


  *а33:1 1Экс. 21:13-15

  

  
  

  ПСАЛТИРЬ


  34-тӥ ПСАЛОМ


  Давидлэн крезьгурез.


  1 Кузё-Инмаре, мыным пумитъяськисьёсты судить кар,

  монэн нюръяськисьёсты вормы.

  2 Ожмаськон тӥрлыктэ, щиттэ басьты но султы мыным юрттӥськыны.

  3 Потты палаштэ но мон сьӧры уйиськисьёслэсь сюрессэс ворса,

  лулылы шу: «Мон – тынад утиськонэд»!

  4 Мед кепыралозы, возьытэ мед усёзы мынэсьтым лулме утчасьёс.

  Берлань мед берытскозы, сӥтэм-сантэм луонэ мед кылёзы

  мыным урод малпасьёс.

  5 Тӧл азьысь тузон кадь соос мед луозы,

  Кузё-Инмарлэн Кылчинэз соосты мед уллялоз;

  6 соослэн сюрессы пеймыт, гылыт мед луоз,

  Кузё-Инмарлэн Кылчинэз соосты уйыса мед мыноз.

  7 Чик мугтэк мон понна гу усьтыса дасяллям но

  сьӧлтэтсэс ватыса пуктӥллям,

  чик мугтэк мынам лулылы со гуэз гудӟиллям.

  8 Шӧдтэк шорысь со доры бырон мед лыктоз,

  лушкемен мыным пуктэм сьӧлтэтэз сое ассэ мед кырмоз,

  отчы бырыны мед усёз.

  9 Нош мынам лулы Кузё-Инмар бордын шулдыръяськоз,

  Со дорысь лыктӥсь мозмытсконлы шумпотоз.

  10 Вань лыосы шуозы: «Кузё-Инмаре! Кин Тыныд укшасез вань,

  кин кынартэмез кужмолэн киулысьтыз,

  куанерез, кураськисез таласьлэн киулысьтыз мозмытэ?»

  11 Ӧрекчаськыса ӧвӧлтэмзэ верасьёс мыным пумит султӥзы:

  мае мон уг тодӥськы, со пумысен кылме юало.

  12 Ӟеч лэсьтэме понна соос мыным пунэмзэ уродэн берыкто,

  лулме огназзэ кельто.

  13 Соос висён дыръя мон бышкись чурыт дӥсян дӥсяса улӥ,

  визяса лулме куасьтылӥ,

  вӧсяськеме аслам пушкам выльысен берытскылӥз.

  14 Аслам эшелы кадь, аслам братэлы кадь лэсьтыны тыршылӥ;

  куректыса-кайгырыса, йырме ошыса,

  анайме бӧрдыса буре вайись мурт кадь мон ветлылӥ.

  15 Нош куке мон канжаськылӥ, тушмонъёсы шумпотылӥзы;

  монэ тышкаськисьёс котырам люкаськылӥзы,

  мар понна тышкаськизы – уг тодӥськы, но ӧз дугдылэ;

  16 кескич мынекъяса, мыным пумит пиньзэс йырйылӥзы.

  17 Кузё-Инмаре! Кема-а учкыса улод на?

  Сьӧсь ужъёслэсь, сьӧсь пӧйшуръёслэсь мынэсьтым лулме,

  огназ кылемез, уть.

  18 Быдӟым ӧтчамысен мон Тонэ данъяло,

  пумтэм-йылтэм калык пӧлысен мон Тонэ ушъяло,

  19 мыным пумит юнме тушмонъяськыса улӥсьёс

  мон пумысен шумпотыса-шулдыръяськыса медаз улэ,

  чик янгышетэк монэ синазькыль карисьёс

  синъёсынызы ог-огзылы медаз кырмышъялэ.

  20 Соос уго тупаса улон сярысь уг верасько,

  музъем выллэн тупаса улӥсьёсызлы пумит кескич ужъёс малпало.

  21 Мон шоры ымзэс паськыт усьто но шуо:

  «А-а, сюрид! Ас синмынымы адӟимы».

  22 Кузё-Инмаре, Тон адӟид, чус эн улы;

  Кузё-Инмаре, мынэсьтым эн палэнскы.

  23 Инмаре Кузё-Инмаре, сайка,

  судын кыстаськонам дурбасьтыны вырӟы!

  24 Кузё-Инмаре, Инмаре мынам, Ачид монэ шонер судить кар,

  мон пумысен соос шумпотыса медаз улэ.

  25 Асьсэлэн сюлмазы медаз шуэлэ:

  «Умой, [умой]! Милям лулмыя-мылкыдмыя!»

  Медаз но шуэлэ: «Ми сое ньылӥмы».

  26 Мед возьдаськозы, мед керпотозы

  ваньмыз мынам курадӟемелы шумпотӥсьёс.

  Мон азьын вылтӥяськисьёс сӥтэм-сантэм мед луозы,

  возьытэ мед усёзы.

  27 Мыным шонерлык сӥзисьёс мед шумпотозы,

  шулдыръяськозы но дугдылытэк мед вералозы:

  «Данлыко мед луоз Аслаз ляльчиезлы

  каньыллык сӥзись Кузё-Инмар»!

  28 Мынам кылы нуналлы быдэ

  Тынэсьтыд шонерлыктэ тодытыса улоз,

  нунал лумбыт Тонэ ушъяса улоз.

  

  
  

  ПСАЛТИРЬ


  35-тӥ ПСАЛОМ


  1 Хорлэн кивалтӥсезлы. Кузё-Инмарлэн Давид ляльчиезлэн.


  2 Сьӧлыклэсь кышкасьтэмлэн сьӧлыкез сярысь мынам сюлмы шуэ:

  «Солэн син азяз Инмарлэсь кышкан ӧвӧл».

  3 Сьӧлыклэсь кышкасьтэм ассэ ачиз лӥятэ,

  законлы пумит улэмзэ утчамъяське,

  сое синазькыль каре шуыса возьматон понна гинэ.

  4 Солэн ымысьтыз ӧрекчаськон, кескичъяськон кылъёс пото,

  ӟеч уж лэсьтон понна визьмаськемез уг поты.

  5 Кӧлан интыяз законлы пумит уж малпа,

  умойтэм сюрес вылэ султэ,

  урод ужлэсь уг палэнскы.


  6 Кузё-Инмаре! Тынад гажан-жалянэд инбамозь,

  зэмлыкед – пилемозь!

  7 Тынад шонерлыкед Инмар гурезьёс кадесь,

  Тынад судъёсыд быдӟым пыдэстэм дунне кадесь!

  Адямиосты но, пудоосты но утиськод Тон, Кузё-Инмаре!

  8 Макем дуно Тынад гажан-жалянэд, Инмаре!

  Тынад бурдыдлэн вужераз адямиос каньылэн

  кышкатэк улыны быгато.

  9 Коркаедлэн тыр луэменыз кӧтсы тыре,

  ческытлыклэн шурысьтыз Тон соосты сектаськод.

  10 Тон дорын улонлэн ошмесэз вань уго,

  Тынад югытысьтыд ми югытэз адӟиськомы.

  11 Тонэ тодӥсьёс дорын гажан-жаляндэ возь,

  сюлмынызы шонер улӥсьёс дорын шонерлыктэ возь.

  12 Вылтӥяськисьлэн пыдыз мон вылэ медаз лёгиськы,

  сьӧлыклэсь кышкасьтэмлэн киыз монэ медаз улля.

  13 Отын законлы пумит улӥсьёс усиллям,

  сэрпалтэмын – султэмзы уг ни луы.

  

  
  

  ПСАЛТИРЬ


  36-тӥ ПСАЛОМ


  Давидлэн крезьгурез.


  1 Лек муртъёслы кӧт пӧсен эн улы,

  законлы пумит уж лэсьтӥсьёслы эн вожъяськы.

  2 Ӝоген турын кадь соос куасьмозы,

  вож турын-куар кадь соос шуялозы.

  3 Кузё-Инмарлы оскиськы, ӟеч уж лэсьты,

  ас музъемад ул, оскиськымон лу.

  4 Кузё-Инмар дорын буйгатсконэд мед луоз,

  Со тынад сюлмыдлэсь куронзэ быдэстоз.

  5 Аслэсьтыд сюрестэ Кузё-Инмар кие сёт, Солы оскиськы,

  Со быдэстоз,

  6 югытэз кадь тынэсьтыд шонерлыктэ,

  лымшорез кадь тынэсьтыд зэмлыктэ поттоз.

  7 Кузё-Инмарлы тэрытскы, Солы оскиськы.

  Ас сюрес вылтӥз азинлыко мынӥсьлы, кескич адямилы

  эн вожъяськы.

  8 Дугды вождэ поттэмысь, йыркуръяськондэ но кельты;

  кӧт пӧсен улыса, урод уж лэсьтоно медад лу.

  9 Уго урод лэсьтӥсьёс быдтэмын луозы,

  Кузё-Инмарлы оскиськыса улӥсьёс музъем басьтозы.

  10 Кема ик ӧвӧл ни – сьӧлыклэсь кышкасьтэм уз кыльы ни,

  солэн интыез шоры учкод но – со ӧвӧл ни.

  11 Нош зӥбыт-востэм улӥсьёс музъем басьтозы,

  каньыллыклэн трос луэменыз эзылозы.

  12 Сьӧлыклэсь кышкасьтэм шонер улӥсьлы пумит урод уж малпа,

  со вылэ пиньёссэ йырйыса улэ.

  13 Нош Кузё-Инмар сое серекъя, адӟе уго, солэн нуналыз вуэ шуыса.

  14 Сьӧлыклэсь кышкасьтэмъёс палашсэс потто, пукыӵсэс золто

  куанер улӥсез, кураськисез уськытон понна,

  шонер сюрес вылтӥ мынӥсьёсты бышкалтон понна.

  15 Палашсы асьсэлэн ик сюлмазы мертчоз, пукыӵъёссы тӥяськозы.

  16 Шонер улӥсьлэн ӧжытэз но сьӧлыклэсь кышкасьтэм

  трос муртъёслэн узырлыксылэсь ӟечгес.

  17 Уго сьӧлыклэсь кышкасьтэмъёслэн суйбыгытъёссы чигылозы,

  нош шонер улӥсьёсты Кузё-Инмар юнматэ.

  18 Кузё-Инмар дун-шектэмъёслэсь нуналъёссэс тодэ,

  соослэн басьтэм люкетсы пумтэм вапумъёс улоз.

  19 Секыт аръёсы соос возьытэ вуттэмын уз луэ,

  сютэм аръёсы соос тыр улозы,

  20 нош сьӧлыклэсь кышкасьтэмъёс бырозы,

  Кузё-Инмарлэн тушмонъёсыз ыжпилэн кӧйыз кадь бырозы,

  ӵын пӧлын ышозы-бырозы.

  21 Сьӧлыклэсь кышкасьтэм пунэмен басьтэ но

  пунэмзэ уг ни берыкты,

  нош шонер улӥсь жалятэк сётэ.

  22 Уго Солэн бакель карем муртъёсыз музъем басьтозы,

  нош каргам муртъёсыз быдтэмын луозы.

  23 Адямилэсь вамышъёссэ Кузё-Инмар юнматэ,

  Солы ӟеч сюрессэ сётэ.

  24 Со канжаськиз ке но, уз усьы,

  Кузё-Инмар уго сое китӥз кутыса возе.

  25 Мон егит вал, пересьми ни, нош ӧй адӟы,

  шонер улӥсь куштэмын-кельтэмын мед луысал но

  солэн выжыосыз нянь кураса мед ветлысалзы.

  26 Вань нуналъёсы со гажа-жаля, пунэмен сётэ,

  солэн выжыосыз бакель каремын луозы.

  27 Урод ужлэсь палэнскы, ӟеч уж лэсьты – пумтэм вапумъёс улод.

  28 Уго Кузё-Инмар шонерлыкез яратэ,

  Аслэсьтыз дун-чылкыт улӥсьёссэ уг кушты –

  соос пумтэм вапумъёс улозы,

  [нош законлы пумит улӥсьёс куштэмын луозы,]

  сьӧлыклэсь кышкасьтэмъёслэн выжызы быдтэмын луоз.

  29 Шонер улӥсьёс музъем басьтозы но

  со вылын пумтэм вапумъёс улозы.

  30 Шонер улӥсьлэн ымысьтыз визьмо кылъёс пото,

  солэн кылыз зэмлыкез вера.

  31 Инмарезлэн законэз сюлэмаз улэ, солэн пыдтышъёсыз уз куалектэ.

  32 Сьӧлыклэсь кышкасьтэм шонер улӥсь сьӧрын чакласькыса улэ,

  сое виыны утча.

  33 Нош Кузё-Инмар солэн кияз сое уз сёты,

  судить карыкуз, янгыш карыны уз лэзьы.

  34 Кузё-Инмарлы оскиськы, Солэн сюрес вылаз возиськы:

  музъем сётыны Со тонэ ӝутоз;

  сьӧлыклэсь кышкасьтэмъёсты быдтэмез тон адӟод.

  35 Мон адӟи трос выжыё, трос ваё Ливанысь кедырпу кадь зӧкомем,

  лек, сьӧлыклэсь кышкасьтэм муртэ;

  36 со ортчиз-кошкиз но, тани, со ӧвӧл ни,

  мон сое утчай но, ӧй шедьты ни.

  37 Чакла дун-шектэмез, шонер улӥсь шоры учкы,

  уго сыӵе адямилэн азьпалаз – каньыллык.

  38 Нош законлы пумит улӥсьёс ваньзы быдтэмын луозы,

  сьӧлыклэсь кышкасьтэмъёслэн выжызы ышоз-быроз.

  39 Шонер улӥсьёслэн утиськонзы Кузё-Инмар бордысь потэ,

  куректон-кайгырон дыръя Со соослэн утиськон интызы луэ.

  40 Кузё-Инмар юрттоз, мозмытоз соосты,

  сьӧлыклэсь кышкасьтэмъёслэсь утёз соосты,

  соос уго Солы оскиськыса уло.

  

  
  

  ПСАЛТИРЬ


  37-тӥ ПСАЛОМ


  1 Давидлэн крезьгурез. [Субботаез] тодэ вайытон понна.


  2 Эй, Кузё-Инмаре! Вожед потон дыръя шекъёсме кыре эн потты,

  йырыд кур луон дыръя монэ вӧсь эн кары.

  3 Уго Тынад ньӧлъёсыд мон борды мертчиськизы,

  Тынад киыд монэ нюртыса возе.

  4 Вожпоттэменыд сэрен мугорам быдэс интыез ӧз кыльы ни,

  сьӧлыкъёсыным сэрен лыосам ӧвӧл ни каньылэз.

  5 Сьӧлыкъёсы йыр йылам тубизы ни,

  туж секыт ныпъет кадь монэ зӥбыса возё.

  6 Йӧнтэм улэмысьтым яраосы зынмыса, урӟыса уло.

  7 Мон купырми ни, чылкак куасалски ни,

  нунал лумбыт лулӟылыса ветлӥсько.

  8 Вань пушкы висёнэн азэмын,

  мугорам быдэс интыез ӧвӧл ини.

  9 Катьтэмми но ортчыт чигиськи,

  сюлмылэн писыръямезлы чидатэк, куараен черекъясько.


  10 Эй, Кузё-Инмаре! Мар мыным кулэ – ваньмыз Тыныд тодмо,

  куректон-лулӟылонэ но Тынэсьтыд ватэмын ӧвӧл.

  11 Сюлмы куалекъя, кужмы бордысьтым кошкиз,

  синмылэн югытэз – соиз но ӧвӧл ни мынам.

  12 Эшъёсы мынам, оскиськоно муртъёсы,

  гижло череным сэрен палэнскизы,

  матысь муртъёсы но палэнын сыло.


  13 Мынэсьтым лулме утчасьёс сьӧлтэтъёс пуктыло,

  мыным урод малпасьёс быронэ сярысь верало,

  нуналлы быдэ кескич ужъёс малпало.

  14 Нош мон пельтэм мурт кадь – уг кылӥськы,

  кылтэм мурт кадь, кудӥз ымзэ уг усьтылы.

  15 Луи мон сыӵе адями кадь,

  кудӥз уг но кылы, ответ сётыны кылыз но ӧвӧл.

  16 Мон Тыныд оскиськисько, Кузё-Инмаре,

  Тон монэ кылод, Кузё-Инмаре, Инмаре мынам.


  17 Мон шуи:

  «[Тушмонъёсы] мон пумысен шумпотыса улоно медаз луэ»;

  пыдъёсы куалекъян дыръя соос мон азьын вылтӥясько.

  18 Мон пограсько ни, куректон-кайгуэ ялан мон азьын.


  19 Законлы пумит улэмме ватытэк верасько,

  сьӧлыке понна чигиськисько.

  20 Нош мынам тушмонъёсы уло но кужмо выжы лэзё,

  юнме шорысь монэ синазькыль карисьёс эшшо но тросгес луо.

  21 Ӟечлы уродэн мыным пунэмзэ берыктӥсьёс

  ӟечлык сьӧры мынэме понна монэн тушмонъяськыса уло.

  22 Кузё-Инмаре, Инмаре мынам, эн кельты монэ!

  Мон бордысь эн палэнскы.

  23 Кузё-Инмаре, Утисе мынам, дырты мыным юрттыны!

  

  
  

  ПСАЛТИРЬ


  38-тӥ ПСАЛОМ


  1 Хорлэн кивалтӥсезлы, Идифумлы. Давидлэн крезьгурез.


  2 Мон шуи: кылыным медам сьӧлыка шуыса,

  улон сюресъёсы вылын сак уло;

  мон азьын сьӧлыклэсь кышкасьтэм мурт вань дыръя

  аслэсьтым ымме кортнаса уло.

  3 Мон кылтэм луи, чус улӥ, ӟечлык сярысь но ӧй ни поттылы;

  куректон-кайгуэ эшшо но тросгес луиз.

  4 Пушкам сюлмы ӝуатскиз, малпанъёсам тыл кенжиз;

  кылыным мон шуи:

  5 «Кузё-Инмаре, вера мыным кулон нуналме,

  кӧня нуналэ мынам вань на, кыӵе со –

  мон мед тодом, кыӵе вал мынам улэм дауре.

  6 Тани, Тон мыным улон нуналъёс сётӥд – вись кузьда,

  Тон азьын мынам дауре номыр кадь но ӧвӧл.

  Котькудӥзлэн адямилэн улонэз тӧл пельтэм кадь гинэ луэ.


  7 Пӧртмаськись вужер кадь адями ветлэ;

  юнме со алекъяське, люка, но уг тоды, кинлы со ваньмыз кылёз.

  8 Кузё-Инмаре, кин вылэ мыным оскиськонэз?

  Мынам оскиськонэ – Тон гинэ.

  9 Законлы пумит вань лэсьтэм ужъёсылэсь мозмыты монэ,

  визьмыз сураськем муртлы сантэманы монэ эн сёты.

  10 Мон вераськисьтэм луи, ымме уг усьтӥськы – Тон озьы карид.

  11 Аслэсьтыд вӧсь каронъёстэ мон бордысь палэнты,

  киыдлэн вӧсь каремезлы чидатэк, мон бырисько ни.

  12 Сьӧлыко ужъёсыз понна шарае поттыса, адямиез вӧсь карид ке,

  кей бервылысь басма кадь кисьтӥськоз солэн чеберез.

  Котькудӥзлэн адямилэн улонэз тӧл пельтэм кадь гинэ.


  13 Эй, Кузё-Инмаре, кыл мынэсьтым вӧсяськемме,

  сюлворыса вазиськемме пеляд пон,

  синкылиосме адӟыса, чус эн улы.

  Ваньмыз мынам атайёсы сямен ик уго мон

  Тон дорын пыдйылчи, лыктэм мурт.

  14 Та дуннеысь кошкемелэсь азьло, куке мон татын уг ни луы,

  юнматскыны мед быгатом шуыса,

  мон вылысь вожпотондэ палэнты».

  

  
  

  ПСАЛТИРЬ


  39-тӥ ПСАЛОМ


  1 Хорлэн кивалтӥсезлы. Давидлэн крезьгурез.


  2 Кузё-Инмарлы мон туж оскиськыса улӥ,

  Со мон пала мыкырскиз но

  кылӥз мынэсьтым тэльмырыса куриськемме.

  3 Шимес гуысь, нӧд нюрысь монэ поттӥз но

  мынэсьтым пыдъёсме изгурезь вылэ султытӥз,

  пыдтышъёсме юнматӥз.

  4 Ымылы выль кырӟан сётӥз – Инмармес ушъясь кырӟан.

  Тросэз адӟозы но кышкалозы, Кузё-Инмарлы оскиськозы.

  5 Шудо адями, кудӥз Кузё-Инмарлы оскиськыса улэ,

  вылӥ мылкыдоос пала, ӧрекчаськонэ кожисьёс пала уг берытскы.

  6 Тон ми понна трос лэсьтӥд, Кузё-Инмаре, Инмаре мынам,

  со паймымон ужъёсыдъя, малпанъёсыдъя кин Тыныд укшасез вань!

  Мынам тодытэме, вераме потэ вал соос сярысь,

  нош соос лыдъянлэн сьӧраз потэмын.


  7 Виро сётонэз, кузьым сётонэз Тон кулэ ӧд кары;

  мынэсьтым пельёсме Тон усьтӥд;

  тылын сутӥськись курбонэз, сьӧлык понна курбонэз Тон ӧд куры.

  8 Соку мон шуи: «Тани мон лыктӥ,

  бинялтэм книгаын мон сярысь гожтэмез вань,

  9 Инмаре, мынам Тынэсьтыд эриктэ быдэсъяса улэме потэ,

  Тынад законэд мынам сюлмам».

  10 Трос калык люкаськон пӧлысен

  мон Тынэсьтыд шонерлыктэ ивортылӥ,

  ымме ворсаса, мон ӧй улы: Тон, Кузё-Инмаре, тодӥськод.

  11 Тынэсьтыд шонерлыктэ сюлэмам ватыса, мон ӧй улы,

  оскиськымон луонэд, утиськонэд сярысь вералляй,

  трос калык люкаськон пӧлысен

  гажан-жаляндэ, зэмлыктэ ӧй ватылы.


  12 Кузё-Инмаре, Аслэсьтыд шырыт сямдэ мынэсьтым эн ваты;

  Тынад гажан-жалянэд, зэмлыкед ялан монэ мед утёзы.

  13 Уго лыдъяса быдтонтэм куректон-кайгуос монэ котыртӥзы;

  законлы пумит ужъёсы мон доры вуизы,

  адӟеме но уг луы: йырысьтым йырсиелэсь но трос соос,

  сюлмы пушкам пумиз.

  14 Кузё-Инмаре! Ӟеч мылкыддэ возьматы, уть монэ,

  Кузё-Инмаре! Дырты мыным юрттыны.

  15 Ваньзы мынам лулылы бырон утчасьёс мед керпотозы,

  возьытэ мед усёзы!

  Берлань мед чигналозы,

  серем каремын мед луозы мыным урод малпасьёс!

  16 Туж мед куалектозы мыным «А-а, сюрид!» шуисьёс,

  асьсэос возьытэ мед вуозы.

  17 Мед шумпотозы, шулдыръяськозы

  Тон бордын ваньмыз Тонэ утчасьёс,

  Тынэсьтыд утемдэ яратӥсьёс, ялан мед вералозы:

  «Кузё-Инмар быдӟым!»

  18 Мон куанер, кураськись, нош Кузё-Инмар мон сярысь сюлмаське.

  Тон – мынам Юрттӥсе, мынам Мозмытӥсе; эй, Инмаре! Эн ӝега.

  

  
  

  ПСАЛТИРЬ


  40-тӥ ПСАЛОМ


  1 Хорлэн кивалтӥсезлы. Давидлэн крезьгурез.


  2 Шудо, кин куанер сярысь, [кураськись сярысь] сюлмаське!

  Шугадӟон нуналэ Кузё-Инмар сое мозмытоз.

  3 Кузё-Инмар сое утёз, возьмалоз солэсь улонзэ,

  музъем вылын улыны шуд сётоз;

  тушмонъёслэн киулазы Тон сое уд сёты.

  4 Висьыса кыллён валесаз Кузё-Инмар сое юнматоз.

  Висьыса кыллён дыръяз Тон солэсь быдэс валессэ воштӥськод.


  5 Мон шуи: «Кузё-Инмаре! Жаля монэ, бурмыты мынэсьтым лулме;

  Тон азьын мон сьӧлыкай».

  6 Тушмонъёсы мон сярысь урод кылъёс верало:

  «Ку со кулоз, ку солэн нимыз быроз?»

  7 Монэ адӟыны лыктӥсь мурт ӧрекчаськон кылъёс вера;

  солэн сюлмыз кескич малпанъёсын пачылме но

  со отысь потыса вераське-валэкъяське.

  8 Ваньзы монэ синазькыль карисьёс куспазы сипырто,

  мыным пумит лек уж малпало:

  9 «Со доры уродлык вуиз; выдӥз бере, азьланяз со уз султы ни».

  10 Монэн ӵош улӥсь адями но, кудӥз вылэ мон оскиськыса улӥ,

  кудӥз мынэсьтым няньме сиыса улӥз, мон вылэ пыдтышсэ ӝутӥз.

  11 Нош Тон, Кузё-Инмаре, жаля монэ,

  ӝут монэ, мон соослы пунэмзэ берыкто.

  12 Монэ вормыса, тушмонэ шумпотыса-шулдыръяськыса ӧз ке улы,

  соку мон тодо – Тон мыным ӟеч мылкыдын улӥськод.

  13 Тон монэ дун-шектэм улэме понна утёд,

  дауръёс ӵожелы Аслад азяд пуктод.

  14 Данлыко Кузё-Инмар, Израильлэн Инмарез,

  вапумлэн кутсконысеныз вапумлэн пумозяз!

  Аминь, аминь!

  

  
  

  ПСАЛТИРЬ


  41-тӥ ПСАЛОМ


  1 Хорлэн кивалтӥсезлы. Дышетон. Корей пиослэн.


  2 Кызьы пужейлэн кошкись вуос дуре мынэмез потэ,

  озьы ик мынам лулы Тон доры куриське, Инмаре!

  3 Инмар доры, улэп Инмар доры, лулы туж куриське:

  лыктӥ но Инмар азе султыны быгатӥ ке.

  4 Синкылиосы мон понна уй но нунал нянь интыын вал,

  нуналлы быдэ мыным шуылӥзы: «Кытын тынад Инмаред?»

  5 Та сярысь тодам вайыса, сюлмылэсь куректонзэ кисьтӥсько,

  трос калык пӧлтӥ ветлылӥ,

  празднике люкаськем калыкен ӵош

  шумпотон, тау карон кылъёсын Инмар корка пырай.

  6 Малы куректӥськод тон, лулы, малы шугъяськиськод?

  Инмарлы оскиськы, мон Сое эшшо данъяло,

  аслэсьтым Утисьме, аслэсьтым Инмарме.


  7 Мынам пушкам лулы куректэ;

  соин ик Тон сярысь Иордан музъемысен,

  Ермонысен, Цоар гурезьысен тодам вайисько.

  8 Пыдэстэм дунне пыдэстэм дуннеез

  ву усёнъёсыдлэн куараенызы ӧте;

  Тынад вань вуосыд, вань тулкымъёсыд мон вылтӥ кошкизы.

  9 Аслэсьтыз гажан-жалянзэ Кузё-Инмар нуназе возьматоз,

  уйин но мон Солы кырӟасько, улон сётӥсь Инмарелы вӧсяськисько.

  10 Инмарлы, Дурбасьтӥселы, шуо: «Малы Тон монэ вунэтӥд?

  Тушмонъёсылэн ултӥямзылы чидатэк,

  малы мон куректыса ветлӥсько?»

  11 Лыосме тӥям кадь, тушмонъёсы монэ сантэмало,

  нуналлы быдэ соос мыным шуо: «Кытын тынад Инмаред?»

  12 Малы куректӥськод тон, лулы, малы шугъяськиськод? –

  Инмарлы оскиськы, мон Сое эшшо данъяло,

  аслэсьтым Утисьме, аслэсьтым Инмарме.

  

  
  

  ПСАЛТИРЬ


  42-тӥ ПСАЛОМ


  1 Инмаре, дурбасьты мыным,

  шонер улӥсьтэм калыкен судын кыстаськыкум, палам пыр.

  Кескич, шонер лэсьтӥсьтэм адямилэсь мозмыты монэ,

  2 уго Тон мынам Инмаре, юнматскон интые.

  Малы Тон монэ палэнтӥд?

  Тушмонъёслэн ултӥямзылы чидатэк,

  малы мон куректыса ветлӥсько?

  3 Ысты Аслэсьтыд югыттэ, зэмлыктэ;

  соос монэ мед нуозы, мед вуттозы Тынад святой гурезяд,

  Тынад улон интыяд.

  4 Инмар курбон сётонлэн дораз лыкто,

  шумпотонэлэн, шулдыръяськонэлэн Инмарез доры,

  крезь шудыса, Тонэ данъяло, Инмаре, мынам Инмаре!

  5 Малы куректӥськод тон, лулы, малы шугъяськиськод? –

  Инмарлы оскиськы, мон Сое эшшо данъяло,

  аслэсьтым Утисьме, аслэсьтым Инмарме.

  

  
  

  ПСАЛТИРЬ


  43-тӥ ПСАЛОМ


  1 Хорлэн кивалтӥсезлы. Дышетон. Корей пиослэн.


  2 Инмаре, ми асьмелэн пельынымы кылӥмы,

  милемлы атайёсмы Тынад лэсьтэм ужед сярысь вераллязы,

  сое Тон соослэн улон нуналъёсазы, вашкала дыръёсы лэсьтӥд.

  3 Тон Аслад киыныд калыкъёсты*а улляд, нош соосты*б улыны интыяд;

  калыкъёсты погыръяд, нош соослы улон сётӥд.

  4 Уго соос асьсэлэн палашенызы музъем ӧз басьтэ,

  суйбыгытсы но соослы ӧз юртты, –

  Тынад бур киыд, Тынад суйбыгытэд,

  Тынад ымнырыдлэн югытэз юрттӥзы,

  уго Тон соослы ӟеч мылкыддэ сётӥд.

  5 Инмаре – Тон мынам Эксэе! Иаковлы утиськон сёт.

  6 Тон юрттӥд ке, тушмонъёсмес сюръёсынымы лекаломы,

  милемлы пумит султӥсьёсты Тынад нимыныд пыд уламы лёгаломы.

  7 Уго пукыӵе вылын оскиськонэ ӧвӧл, палаше но монэ уз утьы;

  8 Тон гинэ милемыз тушмонъёсмылэсь утиськод,

  милемыз адӟемпотостэм карисьёсты возьытэ вуттӥськод.

  9 Котькуд нуналэ ми Инмарез ушъяськомы,

  Тынэсьтыд нимдэ пумтэм вапуме данъяса уломы.


  10 Нош та виын Тон милемыз палэнтӥд, возьытэ вуттӥд,

  милям ожмаськись муртъёсынымы ӵош ӧд поты.

  11 Тушмон дорысь милемыз берлане чигнатӥд,

  адӟемпотостэм карисьёс милемыз таласа-качаса уло.

  12 Ыжъёсты кадь Тон милемыз сиыны сётӥд,

  пӧртэм калыкъёс пӧлы милемыз улыны пазьгид.

  13 Дунтэк Тон сётӥд Аслэсьтыд калыктэ, пайда басьтонэз ӧд утча.

  14 Бускельёсмылы сантэманы милемыз кельтӥд,

  ёросамы улӥсьёслы серекъяны, ултӥяны милемыз сётӥд.

  15 Калыкъёс пӧлын милемыз мадёнлы пӧрмытӥд,

  мурт выжыос ми пумысен йырынызы сэзъяло.

  16 Нуналлы быдэ возьытэ вуисько, возьытлык ымнырме шобыртэ.

  17 Серем карисьлэн, ултӥясьлэн кылъёсынызы, тушмонлэн,

  пунэмзэ берыктӥсьлэн мыльккиськеменызы сэрен чигиськисько.

  18 Ваньмыз та ми вылэ вуиз, нош ми Тонэ ӧм вунэтэ,

  Тынэсьтыд сӥзён-косондэ ӧм тӥялэ.

  19 Сюлэммы берлане ӧз чигна,

  пыдъёсмы сюрес вылысьтыд ӧз кожылэ.

  20 Уродлыклэн музъемаз милемыз куашкатӥд,

  кулонлэн вужереныз шобыртӥд.

  21 Ми асьмелэн Инмармылэсь нимзэ вунэтысалмы но

  муртлэн инмарезлы кимес мычысалмы ке,

  22 та понна Инмар кылмес ӧй юасал-а?

  Со уго сюлэмлэсь лушкем малпанзэ но тодэ.

  23 Тон понна милемыз нуналлы быдэ виыло,

  милемыз вандыны дасям ыжъёс шуыса лыдъяло.


  24 Сайка, Кузё-Инмаре, малы кӧлӥськод!?

  Султы, пырак ӵожелы эн кельты!

  25 Малы Аслэсьтыд ымнырдэ ватӥськод?

  Милесьтым куректон-кайгумес, ултӥян улэ сюреммес вунэтӥськод?

  26 Милям лулмы пыдул сюй интые кельтэмын,

  милям пушмы музъеме лякиськемын.

  27 Милемлы юрттӥськыны султы,

  Аслад гажан-жалянэныд мозмыты милемыз.

  


  *а43:3 калыкъёсты – татын вераськон мынэ сульдэръёслы-идолъёслы йыбыртъяса улӥсь калыкъёс сярысь;


  *б43:3 соосты – татын вераськон мынэ израиль калык сярысь

  

  
  

  ПСАЛТИРЬ


  44-тӥ ПСАЛОМ


  1 Хорлэн кивалтӥсезлы. Шошан шудонэн. Корей пиослэн дышетонзы. Яратонлы сӥзем кырӟан.


  2 Сюлмы ӟеч кыл поттэ, мон шуисько:

  «Аслэсьтым ужъёсме эксэйлы сӥзисько;

  мынам кылы – ӝог гожъяськисьлэн пероез».

  3 Вань адями пиос пӧлысь Тон трослы чебергес,

  Тынад ымысьтыд дэлет кисьтӥське,

  соин ик Инмар Тонэ пумтэм дауръёслы бакель кариз.

  4 Кус шортӥд палашеныд думиськы, Кужмо,

  Аслад чеберлыкеныд, данлыкеныд.

  5 Аслад данлыкад азинлык басьты,

  зэмлыклэн, зӥбытлыклэн, шонерлыклэн ожмаськон уробояз султы,

  соку бур киыд Тыныд паймымон кышкытлыко ужъёс возьматоз.

  6 Лэчытэсь Тынад ньӧлъёсыд, [Кужмо,] калыкъёс Тон улэ усёзы, –

  Эксэйлэн тушмонъёсызлэн сюлмазы мертчиськозы.

  7 Инмаре, Тынад престолэд пумтэм вапумъёс сылэ;

  Тынад эксэйлыкедлэн кивалтэт бодыез –

  со шонерлыклэн кивалтэт бодыез.

  8 Тон шонерлыкез яратӥд,

  нош законлы пумит улонэз адӟонтэм карид;

  соин ик Тонэ Инмар, Тынад Инмаред,

  ваньмыз пӧлысь ваньмызлэсь золгес шумпотон вӧйын зыраз.

  9 Тынад дӥськутъёсысьтыд смирна, алой, кассия зын потэ;

  слон лылэсь лэсьтэм четлыкъёсысен Тонэ шулдырто.

  10 Эксэй нылъёс – гажано муртъёсыд пӧлын;

  бурпалад офир зарниен чеберъям эксэй ныл султӥз.

  11 Кылзы, нылмурт, учкы, пельдэ мыкырты,

  вунэты аслэсьтыд калыктэ, атаедлэсь корказэ.

  12 Тынэсьтыд чеберлыктэ Эксэй кулэ кароз,

  Со уго Тынад Кузёед, тон Солы йыбыртты.

  13 Тир карлэн нылыз кузьымен лыктоз,

  калык пӧлысь узыръёс Тынад азяд сюлворозы.

  14 Эксэй ныллэн вань данэз пушказ,

  дӥськутэз солэн зарни уко туген чеберъяса вуремын.

  15 Пужъятэм дэремен сое Эксэй доры ваё,

  со бӧрсьы нылъёсты, солэсь эшъёссэ, Тыныд ваё.

  16 Шумпотонэн, шулдыръяськонэн ваё но Эксэйлэн корказ пыро.

  17 Атайёсыд интыын пиосыд луозы,

  кивалтӥсь карыса, Тон соосты быдэс музъем вылэ пуктылод.

  18 Тынэсьтыд нимдэ выжыысь выжые буре вайымон каро,

  соин ик калыкъёс Тонэ вапумысь вапуме данъяса улозы.

  

  
  

  ПСАЛТИРЬ


  45-тӥ ПСАЛОМ


  1 Хорлэн кивалтӥсезлы. Корей пиослэн. Аламоф шудонэн. Кырӟан.


  2 Инмар – милям утиськон интымы, кужыммы,

  шугадӟонъёс дыръя – ӝог юрттӥсьмы.

  3 Соин ик ум кышкалэ, музъем ке но зурказ,

  зарезьёслэн шор сюлмазы гурезьёс ке но вырӟизы.

  4 Соослэн вуоссы шаугетозы, бугыръяськозы,

  Солэн кужмо луэмысьтыз гурезьёс зуркалозы.


  5 Инмарлэсь городзэ шур вуос шулдырто,

  Вылысь Инмарлэсь святой улон интызэ.

  6 Инмар солэн шораз, со уз куалекты:

  ӵукна ӟардонысен ик солы Инмар юрттоз.

  7 Бугыръяськыны кутскизы калыкъёс, эксэйлыкъёс вырӟизы:

  [Вылысь Инмар] Аслэсьтыз куаразэ сётӥз но, музъем вырӟиз.

  8 Ин кужымъёслэн Кузё-Инмарзы милемын,

  Иаковлэн Инмарез – милям дурбасьтӥсьмы.

  9 Лыктэлэ, учке Кузё-Инмарлэсь ужъёссэ,

  музъем вылын кыӵеесь куашкатонъёс Со лэсьтэ:

  10 Музъемлэн пумысеныз пумозяз ожмаськонъёсты дугдытэ,

  пукыӵез сузмытэ, шибодыез тӥя, ожмаськон уробоосты тылын сутэ.

  11 Дугдэ: Мон – Инмар – калыкъёс пӧлын,

  музъем вылын ӝутэмын луо шуыса тодэ.

  12 Ин кужымъёслэн Кузё-Инмарзы милемын,

  Иаковлэн Инмарез – милям дурбасьтӥсьмы.

  

  
  

  ПСАЛТИРЬ


  46-тӥ ПСАЛОМ


  1 Хорлэн кивалтӥсезлы. Корей пиослэн. Крезьгур.


  2 Вань калыкъёс, киыныды чабкелэ,

  шумпотон куараен Инмарлы вазиськелэ;

  3 Вылысь Инмар Кузё-Инмар кышкыт,

  Со быдэс музъем выллы быдӟым эксэй луэ.

  4 Адямиосты киуламы сётӥз, калыкъёсты – милям пыд уламы понӥз.

  5 Милесьтым люкетмес, Иаковлэсь яратоно чеберлыксэ,

  милемлы бырйыса сётӥз.


  6 Данъян куараен вазиськылыку, Инмар ӝутӥськиз,

  гумы куараос кылӥськыку, Кузё-Инмар султӥз.

  7 Кырӟалэ Инмармылы, кырӟалэ; кырӟалэ Эксэймылы, кырӟалэ.

  8 Инмар – быдэс музъемлэн Эксэез, ваньды валаса, визьмын кырӟалэ.

  9 Инмар калыкъёслы эксэй луиз,

  Инмар Аслаз святой престол вылаз пуксиз.

  10 Калыкъёслэн сӥё-данооссы

  Авраамлэн Инмарезлэн калыкез доры люкаськизы;

  музъемлэн щитъёсыз Инмарлэн кияз; Инмар вылӥ каремын.

  

  
  

  ПСАЛТИРЬ


  47-тӥ ПСАЛОМ


  1 Кырӟан. Крезьгур. Корей пиослэн.


  2 Кузё-Инмар – быдӟым,

  Аслаз святой гурезяз, Инмарлэн городаз, Со туж данлыко.

  3 Туж чебер гурезь йыл,

  быдэс музъемлэн шумпотонэз Сӥон гурезь,

  уйпал люкетаз – быдӟым Эксэйлэн городэз.

  4 Инмар дурбасьтӥсь луэ шуыса, солэн улон юртъёсаз тодмо.

  5 Уго тани, музъем выл эксэйёс огазе люкаськизы но

  ваньзы ӵош вырӟизы.

  6 Адӟизы но абдразы, кышкатскизы, соку ик бызьыса кошкизы.

  7 Отысен соос доры кышкан вуиз,

  нуны вайись кышномурт кадь курадӟыны кутскизы.

  8 Шундыӝужан палась пельтӥсь тӧлэн

  фарси пыжъёсты Тон сузмытъяд.


  9 Мае кылӥмы,

  сое ик ин кужымъёслэн Кузё-Инмарзылэн городысеныз адӟимы,

  милям Инмармылэн городысеныз.

  Инмар пумтэм вапумъёс ӵожелы сое юнматоз.

  10 Инмаре, Тынад храмедлэн шорысеныз

  Тынад гажан-жалянэд сярысь малпаськылӥмы.

  11 Эй, Инмаре, нимыд но, Тонэ ушъян но музъемлэн пумозяз вуэмын;

  бур киыд шонерлыкен тырмемын.

  12 Сӥон гурезь мед шулдыръяськоз,

  иудей нылъёс шум мед потозы

  Тынад судъёсыд пумысен, [Кузё-Инмар].

  13 Мынэлэ Сӥон котыртӥ, котырак сое ортчелэ,

  солэсь из каланчаоссэ лыдъялэ;

  14 юнматэм изкаръёсыз пала сюлэмдэс берыктэ,

  вуоно выжылы веран понна солэсь коркаоссэ,

  каланчаоссэ учкелэ-чаклалэ.

  15 Уго таиз Инмар пумтэм вапумъёслы асьмелэн Инмармы луэ,

  пумтэм вапумъёс ӵоже Со асьмелы валтӥсь луэ.

  

  
  

  ПСАЛТИРЬ


  48-тӥ ПСАЛОМ


  1 Хорлэн кивалтӥсезлы. Корей пиослэн. Крезьгур.


  2 Вань калыкъёс, тае кылзэлэ;

  быдэс дунне вылын вань улӥсьёс, тае санэ понэлэ,

  3 огшоры улӥсьёс но, сӥё-даноос но, куанер муртэн ӵош узыр но.

  4 Мынам ымы визьмо кылъёс вералоз,

  сюлмылэн малпанъёсыз тодон-валан ивортозы.

  5 Мадён борды пельме мыкырто,

  крезь шудыса, аслэсьтым мадёнме усьто-верало.


  6 Шугадӟон нуналъёсы малэсь мон кышканы кулэ?

  Законлы пумит улэмелэн сюресэз монэ котыртэ.

  7 Асьтэлэн кужымды вылэ оскиськисьёс,

  асьтэлэн трос узырлыкеныды ушъяськисьёс!

  8 Адями дун тырыса уз быгаты агай-вынзэ мозмытыны,

  Инмарлы дун тырыса, со уз быгаты мозмытскыны.

   9-10 Лулэз мозмытон дуно сылэ уго;

  пыраклы улон басьтыны но шайгуэз адӟытэк кыльыны –

  пумтэм вапумъёс ӵоже но со уз луы.

  11 Котькин но адӟе, кызьы визьмоос куло,

  соосын ӵош ик укылтэмъёс но, вакчи визьемъёс но куло-быро,

  нош ваньбурзы мукетъёслы кыле.

  12 Ас понназы соос малпало: коркаоссы быдэс дауръёс ӵоже сылозы,

  улон интыоссы выжыысь выжые луоз,

  музъемъёссэс но соос асьсэлэн нимынызы нимало.

  13 Нош адями пырак ӵоже сӥ-дан басьтыса уз улы,

  со кулоно-быроно пудо-животлы укша.

  14 Соослэн та сюрессы визьзэс ыштэмзэс возьматэ,

  соос сьӧры мынӥсьёс соослэсь малпанзэс умоен лыдъяло ке но.


  15 Ыжъёсты кадь соосты ад пыдэсэ интыялозы,

  кулон соосты возьмаса улоз,

  ӵукнаысен кутскыса, шонер улӥсьёс соосын кузёяськыса улозы,

  соослэн кужымзы адын быроз, шайгу – соослэн улон интызы.

  16 Нош Инмар монэ Аслыз басьтоз,

  мынэсьтым лулме адлэн киулысьтыз мозмытоз.


  17 Эн кышка, куке адями узырме, куке солэн юртэзлэн данлыкез будэ.

  18 Кулэм бераз со номыре но сьӧраз уз басьты,

  солэн бӧрсяз данлыкез уз мыны.

  19 Улэп дыръяз со ассэ ачиз ушъяса улӥз ке но,

  мукетъёс но сое данъяло вал,

  уго со аслыз ачиз ӟеч лэсьтыса улӥз.

  20 Но со аслаз атаезлэн выжыосыз доры мыноз,

  кудъёсыз ноку но югытэз уз адӟе.

  21 Сӥ-дан пушкын улӥсь укылтэм адями

  кулӥсь-бырись пудо-животлы укша.

  

  
  

  ПСАЛТИРЬ


  49-тӥ ПСАЛОМ


  Асафлэн крезьгурез.


  1 Инмаръёслэн Инмарзы*а Кузё-Инмар вераз,

  шундыӝужанысен шундыпуксёнозь музъем вылэз ӧте.

  2 Сӥонысь, чеберлэсь но чебер интыысь, Инмар возьматскиз.

  3 Лыктоз милям Инмармы, шыпытэн уз лыкты:

  Солэн азьтӥз сиись-юись тыл, Солэн котыртӥз кужмо сильтӧл луоз.

  4 Со вылысен инмез но, музъемез но ӧтёз

  Аслэсьтыз калыксэ судить карон понна:

  5 «Мон доры Мынэсьтым дун-чылкыт улэмъёсме люкалэ,

  курбон сётыса, Монэн ӵош сӥзён-косонэ пыремъёсты люкалэ».

  6 Инъёс Солэсь шонерлыксэ вералозы, уго Инмар луэ судить карись.


  7 «Кылзӥськы, Мынам калыке, Мон тӥледлы верало;

  Израиль! Мон тыныд пумит кыл верало; Мон Инмар, тынад Инмаред.

  8 Виро сётонъёсыд понна Мон тонэ уг пыкылы,

  тылын сутӥськись курбонъёсыд котьку но Мон азьын.

  9 Юртысьтыд ошъёстэ уг басьты,

  гидкуаысьтыд кечъёстэ но кулэ уг кариськы.

  10 Уго нюлэскысь вань пӧйшуръёс Мынам киулам,

  пудоосы – сюрс гурезьёсын.

  11 Гурезьёсысь вань тылобурдоосты тодӥсько,

  луд вылысь кыр пудоос но Мынам син азям.

  12 Мынам сиеме ке потысал, Мон тыныд ӧй верасал,

  уго быдэс дунне но, мар отын вань – ваньмыз со Мынам.

  13 Мон ошъёслэсь сӥльзэс сиисько шат,

  кечъёслэсь вирзэс юисько шат?

  14 Инмарлы курбон интые тау карон кылъёстэ вера,

  Вылысь Инмар азьын сӥзиськемдэ быдэсты.

  15 Куректон-кайгырон нуналад вазиськы Мыным,

  Мон тонэ мозмыто, соку тон Монэ данъяса улод».


  16 Нош сьӧлыклэсь кышкасьтэмлы Инмар шуэ:

  «Малы тон законме тодытыса ветлӥськод,

  сӥзён-косонме кылад-ымад басьтӥськод,

  17 нош ачид Мынэсьтым дышетэмме синазькыль кариськод,

  кылъёсме мышкинад зӥртылӥськод?

  18 Лушкаськисез адӟиськод ке, соин огазе кариськиськод,

  азыса-калгыса улӥсьёсын кусып возиськод.

  19 Лек кылъёс вераны ымыдлы эрик сётӥськод,

  кылыд кескичлык керттэ-бине.

  20 Пукиськод но агаед вылэ ӧвӧлтэм кыл вераськод,

  выныдлы пумит кескич кылъёс ӝутӥськод.

  21 Тон тае лэсьтӥд, но Мон чус улӥ;

  тон малпад вал, Мон тон кадь ик луисько шуыса.

  Мон тонэ шарае потто, [сьӧлыкъёстэ] син азяд пукто.

  22 Инмарез вунэтӥсьёс, тодэлэ тае:

  Мон тӥледыз киулам кутыса шымыртоно медам луы,

  мозмытӥсьты уз луы.

  23 Кин курбон интые Монэ ушъяса улэ, со Монэ сӥлы каре,

  кин аслэсьтыз сюрессэ чакласа улэ, Мон солы утиськон сёто».

  


  *а49:1 татын вераськон мынэ Инмарлэсь быдӟымлыксэ, Солэсь Огназлэсь данлыко, зэмос луэмзэ возьматон пумысен

  

  
  

  ПСАЛТИРЬ


  50-тӥ ПСАЛОМ


  1 Хорлэн кивалтӥсезлы. Давидлэн крезьгурез. 2 Давид Уриялэн Вирсавия кышноез доры пырем бере со доры Нафан пророк лыктӥз.*а


  3 Эй, Инмаре, Аслад быдӟым ӟечлыкеныд жаля монэ,

  Аслад туж шырыт сямыныд законлы пумит улэмъёсме ӵошкаты.

  4 Законлы пумит улэмысьтым монэ быдэсак миськы,

  сьӧлыкелэсь но монэ чылкытаты.

  5 Законлы пумит улэмме тодӥсько уго, сьӧлыке но котьку син азям.


  6 Тыныд Огнадлы мон сьӧлыкай, урод ужез Тынад син азяд лэсьтӥ;

  шонер Тынад судэ сётонэд, Аслад судад Тон дун-шектэм.

  7 Законлы пумит улыку, мон сюремын, сьӧлыкен монэ анае ваем.

  8 Сюлмысь зэмлыкез Тон яратӥд, мынам пушкам визьлык сётӥд.


  9 Иссоп турынэн монэ пазьгы но, мон чылкытало;

  миськы монэ – лымылэсь но тӧдьы луо.

  10 Шумпотон, шулдыръяськон куараез мыным кылыты –

  Тонэн пырдытэм лыосы шумпотозы.

  11 Аслэсьтыд ымнырдэ сьӧлыкъёсылэсь палэнты,

  законлы пумит лэсьтэм вань урод ужъёсме ӵошкаты.

  12 Эй, Инмаре, сюлэмме чылкыт кар,

  мынам пушкам выльдэм юн дух пон.

  13 Аслад син азьысьтыд монэ эн улля,

  Аслэсьтыд Святой Духтэ мон бордысь эн басьты.

  14 Утиськон понна шумпотондэ мыным берен сёт,

  кужмо Духеныд монэ юнматы.


  15 Законлы пумит улӥсьёсты Тынад сюресэдлы дышето,

  сьӧлыклэсь кышкасьтэмъёс Тон пала берытскозы.

  16 Эй, Инмаре, монэ утись Инмаре, вир кисьтонлэсь монэ мозмыты,

  мынам кылы Тынэсьтыд шонерлыктэ ушъяса вералоз.

  17 Кузё-Инмаре, ымме усьты, мон Тыныд тау карон кылъёс верало.


  18 Виро сётонэз Тон кулэ уд кариськы – мон сое сётысал;

  тылын сутӥськись курбонлы но ӟеч мылкыдыд ӧвӧл.

  19 Инмарлы курбон – чигиськись-тэрытскись дух;

  чигиськыса востэм улӥсьлэсь сюлэмзэ Тон, Инмаре, уд ултӥя.


  20 [Кузё-Инмаре,] Аслад ӟеч эрикеныд Сӥонлы ӟеч кар,

  Иерусалим карлэсь борддоръёссэ ӝут.

  21 Соку Тон шонерлыклэсь курбонзэ, вылэ ӝутонэз,

  тылын сутӥськись курбонэз кабыл карод;

  соку курбон сётон интыяд кунянъёс понозы.*б

  


  *а50:2 2 Экс. 12:1-15


  *б50:21 татын вераськон мынэ вашкала еврейёслэн пӧртэм учыръёсы пӧртэм пумо курбонъёс сётонзы сярысь

  

  
  

  ПСАЛТИРЬ


  51-тӥ ПСАЛОМ


  1 Хорлэн кивалтӥсезлы. Давидлэн дышетонэз.

  2 Идумей пи Доик лыктыса Сауллы урттылӥськем, Давид Ахимелехлэн юртаз, пе, лыктэм.*а


  3 Кужмо мурт, урод ужен мар ушъяськиськод?

  Инмарлэн гажан-жалянэз быдэс нуналлы.

  4 Тон лек ужъёс лэсьтыны малпаськод,

  тынад кылыд шерем лэчыт пурт кадь кескич!

  5 Ӟечлык сярысь, тон уродлыкез золгес яратӥськод,

  зэмлык сярысь, тросгес ӧрекчаськонэз.


  6 Тон яратӥськод быронэ нуись вераськонъёсты, кескич кылъёсты.

  7 Со понна Инмар тонэ пыраклы сузмытоз,

  куштоз тонэ, юртысьтыд уллялоз,

  выжыдэ улэпъёслэн музъемысьтызы ишкалтоз.

  8 Шонер улӥсьёс адӟыса куалектозы, сое серекъяса шуозы:

  9 «Тани та адями, Инмар солэн утиськонэз шуыса, ӧз оскиськы,

  аслаз трос узырлыкез вылэ оскиськыса,

  урод ужъёс лэсьтыны кужым люкаса, со улӥз».

  10 Нош мон Инмарлэн корказ вожектӥсь вӧйпу кадь,

  Инмарлэн гажан-жалянэзлы пумтэм вапумъёсы оскиськыса улӥсько.

  11 Тынад лэсьтэм ужед понна пумтэм дауръёс ӵоже Тонэ данъяса уло,

  Тынад нимыдлы оскиськыса уло,

  уго Тынад нимыд святойёсыд понна ӟечлык луэ.

  


  *а51:2 1 Экс. 22:9-10

  

  
  

  ПСАЛТИРЬ


  52-тӥ ПСАЛОМ


  1 Хорлэн кивалтӥсезлы. Пелляса шудонэн. Давидлэн дышетонэз.


  2 Визьзэ ыштэм мурт ас сюлмаз шуиз: «Инмар ӧвӧл».

  Азӥзы соос, юрӟым ужъёс лэсьтӥзы; ӟечсэ лэсьтӥсь ӧвӧл.

  3 Инмар Инмысен адямиос шоры учкиз,

  визьмо, Инмарез утчась мурт вань на-а шуыса адӟыны.

  4 Ваньзы палэнскизы, ваньзы огкадь ярантэмесь луизы;

  ӟечсэ лэсьтӥсь ӧвӧл, одӥг адями но ӧвӧл.

  5 Законлы пумит улӥсьёс, мынэсьтым калыкме нянез кадь сиисьёс,

  Инмарлы вазиськисьтэмъёс, уз визьмаське ни шат?

  6 Отын, кытын кышкан ӧй вал, соосты кышкан ӝикатӥз.

  Тыныд пумит султӥсьёслэсь лыоссэс Инмар пазьгоз.

  Тон соосты возьытэ вуттод, Инмар соосты кулэтэм кариз уго.

  7 Сӥонысен Израильлы кин утиськон сётоз!

  Инмар Аслэсьтыз калыксэ пленысь берыктэм бере

  Иаков шумпотоз но Израиль шулдыръяськоз.

  

  
  

  ПСАЛТИРЬ


  53-тӥ ПСАЛОМ


  1 Хорлэн кивалтӥсезлы. Сиё шудонъёсын. Давидлэн дышетонэз.

  2 Зӥфейёс лыктӥллям но Сауллы шуиллям: «Давид асьме дорын пегӟыса уг улы меда?»*а


  3 Эй, Инмаре, Аслад нимыныд уть монэ,

  Аслад кужыменыд дурбасьты мыным.

  4 Эй, Инмаре, кыл мынэсьтым вӧсяськемме,

  ымысьтым потэм кылъёсты санэ пон.

  5 Уго сьӧр муртъёс мыным пумит султӥзы,

  лек сюлэмоос мынэсьтым лулме утчало,

  соос Инмарез санэ уг поно.


  6 Нош Инмар мыным юрттэ; Кузё-Инмар мынэсьтым лулме юнматэ.

  7 Тушмонъёсылэсь уродзэс Со асьсэ вылэ берыктоз;

  Ачид Тон зэмлык, быдты соосты.

  8 Ӟеч мылкыдыным мон Тыныд курбон ваё,

  Кузё-Инмаре, Тынэсьтыд нимдэ данъяло, уго Тынад нимыд ӟечлыко.

  9 Вань куректон-кайгуослэсь Тон монэ мозмытӥд,

  синмы тушмонъёсы шоры учкыса улӥз.


  


  *а53:2 1 Экс. 23:19; 26:1

  

  
  

  ПСАЛТИРЬ


  54-тӥ ПСАЛОМ


  1 Хорлэн кивалтӥсезлы. Сиё шудонъёсын. Давидлэн дышетонэз.


  2 Эй, Инмаре, кыл мынэсьтым вӧсяськемме,

  куриськемелэсь ватӥськыса эн улы.

  3 Кылзӥськы, кыл монэ, куректыса викышъясько мон, лулӟылӥсько,

  4 тушмонлэн куараезлы чидатэк,

  сьӧлыклэсь кышкасьтэмлэн ёртыса воземеныз сэрен.

  Соос уго мон вылэ законлы пумит улонэз кушто,

  лекомыкузы мыным пумит тушмонъяськыса уло.

  5 Мынам пушкам сюлмы куалекъя,

  кулон сярысь шимес малпанъёс монэ ёртӥзы.

  6 Курдан, куалекъян мон доры лыктӥз,

  шимес кышкан монэ шобыртӥз.

  7 Но мон шуи: «Кин меда мыным дыдыклэн кадь бурд сётоз?

  Лобӟысал но буйгатскон инты мед шедьтысал.

  8 Кыдёке мон кошкысал, кыр дуннее улыны кыльысал.

  9 Тӧлпери, сильтӧл потыку, ватӥськон интыям пегӟысал».


  10 Люкылы, Кузё-Инмаре, сура соослэсь кылъёссэс,

  уго городысь законлы пумит, керетыса улонэз адӟисько.

  11 Уй но, нунал но солэн борддор кузяз соос котыр ветло;

  законлы пумит, лек ужъёс солэн пушказ уло.

  12 Солэн пушказ бырон;

  ӧрекчаськон но кескич ужъёс солэн ульчаосысьтыз уг бырыло.


  13 Тушмон монэ сантэмасал ке, мон чидасал;

  синазькыль карись мурт мон азьын быдӟымъяськысал ке,

  солэсь мон пегӟысал.

  14 Нош тон, мон кадь ик адями, мынам эше,

  мынам матысь муртэ вал,

  15 куспамы сюлмысьтымы, гажаса вераськылӥмы,

  Инмар корка ӵош ветлӥмы.


  16 Соос вылэ кулон мед вуоз, улэпкын адэ мед пырозы,

  уго сьӧсь ужъёс соослэн улон интыязы но, пушказы но уло.

  17 Нош мон Инмарлы вазисько – Кузё-Инмар монэ утёз.

  18 Ӝыт но, ӵукна но, лымшоре но сюлворыса,

  куараен бӧрдыса куро – Со мынэсьтым куараме кылоз.

  19 Мыным пумит султӥсьёслэсь, каньыллык сётыса, лулме мозмытоз,

  соос уго трос луэмын ни.

  20 Инмар кылоз, пумтэм вапумъёс ӵоже Улӥсь соосты зӥбломытоз,

  соос ӟеч пала уг воштӥсько, Инмарлэсь уг кышкало уго.

  21 Кинъёсын тупаса улӥзы, соос вылэ кизэс урдӥзы,

  сӧризы асьсэлэсь кусыпсэс;

  22 соослэн кылзы вӧйлэсь небыт, нош сюлмазы тушмонъяськон улэ;

  соослэн ымысьтызы потэм кылъёссы

  ӵыжтэм вӧйлэсь небытэсьгес кадь,

  но соос шерыса дасям палаш кадесь.


  23 Сюлмаськонъёстэ Кузё-Инмар кие сёт, Со тонэ утёз-вордоз.

  Шонер улӥсь муртлы шонаськыса улыны Со ноку но уз сёты.

  24 Соосты Тон, Инмаре, бырон гуэ куялод;

  вир кисьтонэз яратӥсьёс, кескич муртъёс

  улоно нуналъёссылэсь ӝынызэ но уз улэ.

  Нош мон, [Кузё-Инмаре,] Тон вылэ оскиськисько.

  

  
  

  ПСАЛТИРЬ


  55-тӥ ПСАЛОМ


  1 Хорлэн кивалтӥсезлы. Палэнэ кошкыса чус улӥсь дыдык сярысь. Гефысен филистим муртъёс Давидэз киултэм бере солэн гожъямез.*а


  2 Эй, Инмаре, жаля монэ! Адями ньылыны турттэ монэ,

  нуналлы быдэ вылам урдскыса, монэ ӝикатэ.

  3 Нуналлы быдэ тушмонъёсы, ньылыны турттыса, монэ утчало;

  Вылысь Инмаре, мыным пумит султӥсьёс трос луизы ни!

  4 Кышкан лыктыку, Тон вылэ оскиськисько.

  5 Инмарлэсь кылзэ мон ушъяло;

  Инмарлы оскиськисько, уг кышкаськы,

  лулмугор мар мыным лэсьтоз?


  6 Нуналлы быдэ мынэсьтым кылъёсме сураса-пожаса пӧртмало;

  соослэн мон сярысь вань малпанъёссы – уродлы.

  7 Мынэсьтым лулме кутыса быдтон понна люкасько,

  ватӥсько но вамышъёсме чакласа уло.

  8 Шонертэм улэмзы понна

  пунэм берыктонлэсь, оло, мозмытскыны быгатозы-а?

  Вожпотон дыръяд калыкъёсты уськытылы, Инмаре.

  9 Мынам пегаса ветлэм нуналъёсы Тон дорын лыдъямын;

  мынэсьтым синкылиосме Аслад тусьтыяд пон –

  Тынад книгаяд гожтэмын ӧвӧл-а соос?

  10 Тыныд вазиськыкум, тушмонъёсы берлань чигнало;

  соку мон тодӥсько, Инмар мон пала пыре шуыса.

  11 Инмарлы Кузё-Инмармылы, Кинлэсь кылзэ мон ушъясько,

  12 Солы мон оскиськисько, уг кышкаськы, – адями мыным мар кароз?

  13 Тыныд сӥзёнъёсы мон вылын, Инмаре,

  тау карон кылъёсме Тыныд верало.

  14 Уго Тон мынэсьтым лулме кулонлэсь мозмытӥд,

  [синъёсме – синвулэсь,] пыдъёсме канжаськонлэсь утид,

  Инмар азьтӥ улэпъёслэн югыттӥзы мед ветлом шуыса.

  


  *а55:1 1 Экс. 21:10-11

  

  
  

  ПСАЛТИРЬ


  56-тӥ ПСАЛОМ


  1 Хорлэн кивалтӥсезлы. «Эн быдты». Сауллэсь ватӥськыса гурезьысь гуын пегӟыса улон дыръяз Давидлэн гожтэмез.*а


  2 Жаля монэ, Инмаре, жаля монэ, Тон вылэ уго мынам лулы оскиське,

  шугадӟонъёс ортчытозь, бурдыдлэн саюлаз ватӥськыса мон уло.

  3 Инмарлы вазисько, Вылысь Инмарлы,

  мыным ӟеч лэсьтӥсь Инмарлы.

  4 Инмысен Со ыстоз но монэ утёз,

  монэ ньылыны турттӥсез возьытэ вуттоз,

  Аслэсьтыз гажан-жалянзэ, Аслэсьтыз зэмлыксэ Инмар ыстоз.

  5 Мынам лулы сьӧсь пӧйшуръёс пӧлы сюриз;

  мон кыллисько гомась тылын шокасьёс пӧлын – адямиос пӧлын,

  соослэн пиньёссы – шибоды, пукыӵ ньӧл,

  нош кылзы – лэчыт пурт.

  6 Инъёслэсь вылӥе ӝутӥськы,

  быдэс музъем вылын Тынад данэд мед луоз!

  7 Пыдъёсылы сьӧлтэт дасязы, лулме мыкыртӥзы,

  мынам азям гу гудӟизы, но асьсэос отчы усизы.

  8 Дась сюлмы, Инмаре, дась мынам сюлэмы, кырӟало, данъяло.

  9 Сайка-вырӟы, данэ, псалтирь но крезь, сайкалэ!

  Вазь султо, ӟардонэз сайкато.

  10 Калыкъёс пӧлын мон Тонэ данъяло, Кузё-Инмаре;

  выжыос пӧлын мон Тонэ ушъяса кырӟало.

  11 Инбамозь вуэ Тынад гажан-жалянэд, пилемозь – Тынад зэмлыкед.

  12 Инъёслэсь вылӥе ӝутӥськы, Инмаре,

  быдэс музъем вылын Тынад данэд мед луоз!

  


  *а56:1 1 Экс. 22:1; 24:3-4

  

  
  

  ПСАЛТИРЬ


  57-тӥ ПСАЛОМ


  1 Хорлэн кивалтӥсезлы. «Эн быдты». Давидлэн гожтэмез.


  2 Судить карисьёс, зэм ик-а тӥ зэмлыкез вераськоды,

  адями пиос, шонер-а судить кариськоды?

  3 Сюлмыныды законлы пумит ужъёс лэсьтӥськоды,

  музъем вылын киыныды лэсьтэм сьӧсь ужъёстэс

  вес вылэ понӥськоды.


  4 Сьӧлыклэсь кышкасьтэмъёс вордскемзы дырысен ик палэнскизы,

  анайзы пушкысь потэм дырысен

  ӧрекчаськон веранъёс пӧлы йыромемын.

  5 Соослэн ядзы кыйлэн ядэз кадь,

  пельзэ ворсась пельтэм шиетӥсь кыйлэн кадь.

  6 Кый тунасьлэсь, пелляськонын ваньмызлэсь устоезлэсь,

  куаразэ уг кылы.

  7 Эй, Инмаре! Ым пушказы ик соослэсь пиньёссэс пыргыты,

  сьӧсь пӧйшуръёслэсь вазерпиньзэс сузмыты, Кузё-Инмаре!

  8 Кошкись ву кадь мед бырозы; пукыӵ ньӧлъёссэс золтӥзы ке,

  ньӧлъёссы тӥялскем кадесь мед луозы.

  9 Усьтӥськем куалялюльы кадь мед бырозы;

  кышномуртлэн усем нуныез кадь шундыез медаз адӟе.

  10 Ӝуась тёрнпуэз пуртыостылэн шӧдэмзылэсь азьвыл ик

  вожзэ но, сутӥськемзэ но тӧлпери мед нуоз.


  11 Пунэм берыктонэз адӟыса, шонер улӥсь шумпотоз,

  сьӧлыклэсь кышкасьтэмлэн вирыныз пыдтышъёссэ миськоз.

  12 Но адями шуоз: «Зэм ик, шонер улӥсьлы емыш вань!

  Зэм ик, музъем вылын Судить карись Инмар вань!»

  

  
  

  ПСАЛТИРЬ


  58-тӥ ПСАЛОМ


  1 Хорлэн кивалтӥсезлы. «Эн быдты». Давидлэн гожтэмез Саул сое виён вылысь солэн корка дораз возьмаськисьёсты ыстэм бере.*а


  2 Тушмонъёсылэсь мозмыты монэ, Инмаре,

  пумит султӥсьёслэсь уть монэ!

  3 Законлы пумит лэсьтӥсьёслэсь мозмыты,

  вир кисьтӥсьёслэсь уть монэ.

  4 Лулме быдтыны возьмаськыса соос уло;

  мон вылэ кужмоос урдӥськизы – йыруж лэсьтэме понна ӧвӧл,

  сьӧлыке понна но ӧвӧл, Кузё-Инмаре.

  5 Мон янгыш ке но ӧвӧл,

  соос, огазе люкаськыса, ожмаськонлы дасясько;

  мыным юрттыны султы но учкы.

  6 Тон, Кузё-Инмаре, ин кужымъёслэн Инмарзы,

  Израильлэн Инмарез, султы, вань калыкъёс доры вуылы,

  одӥгзэ но сьӧлыклэсь кышкасьтэмез, законлы пумит улӥсез эн жаля.


  7 Ӝыт соос берытско но, пуны кадь вузыса, город котыртӥ ветло.

  8 Дугдылытэк керето-йырйисько, ымзы лэчыт пурт кадесь.

  Соос малпало: «Кин кылэ?»

  9 Нош Тон, Кузё-Инмаре, соосты серем карод,

  вань калыкъёсты возьытэ вуттод.

  10 Кужым соос дорын, нош мон Тон доры лыктӥсько, Инмаре,

  Тон мынам дурбасьтӥсе уго.

  11 Монэ гажась-жалясь Инмаре азьпалам султоз,

  тушмонъёсылэсь быронзэс Со мыным возьматоз.

  12 Мынам калыке тае медаз вунэты шуыса, соосты эн виылы;

  Аслад кужыменыд пазьгы соосты, уськыты соосты,

  Кузё-Инмаре, милям Утисьмы.

  13 Ымысьтызы потэм вань кылзы сьӧлык луэ;

  вылӥ мылкыдын каргаськыса, ӧрекчаськыса вераськемзы понна

  сьӧлтэтэ мед сюрозы.

  14 Пазьгы соосты, вожед потыку, пазьгы, медаз ни кыле соос;

  музъемлэн пумысеныз пумозяз Инмар Иаковлы кузё луэ шуыса,

  мед тодозы.


  15 Ӝытазе соос берытско но, пуны кадь вузыса, город котыртӥ ветло.

  16 Сиён утчаса, солань-талань ворттыло,

  кӧтсы сюмаку, уйёсы вузыса уло.

  17 Нош мон Тынэсьтыд кужымдэ кырӟаса данъяло,

  вазь ӵукнаысен гажан-жаляндэ ушъяса верало,

  уго шугадӟон нуналъёсам Тон мынам дурбасьтӥсе,

  ватӥськон интые вал.

  18 Тон мынам кужыме! Тонэ кырӟаса данъяло.

  Инмар – мынам дурбасьтӥсе, Инмаре монэ жаля уго.

  


  *а58:1 1 Экс. 19:11

  

  
  

  ПСАЛТИРЬ


  59-тӥ ПСАЛОМ


   1-2 Хорлэн кивалтӥсезлы. Шушан-эдуф шудонэн. Месопотамияысь но Цованысь арамей калыкен ожмаськем бераз Иоав*а берытскыкуз Сылало нёжалысен дас кык сюрс идумейёсты быдтӥз; Давидлэн дышетон гожтэтэз.*б


  3 Эй, Инмаре! Тон милемыз куштӥд, Тон милемыз сузмытӥд,

  вождэ поттӥд; ми пала берытскы.

  4 Тон музъемез зуркатӥд, пильылӥд сое;

  сӧриськем интыоссэ бурмыты, со куалекъя ук.

  5 Аслад калыкедлы лекез-уродэз возьматӥд,

  милемыз паймытӥсь винаен сектад.

  6 Тынэсьтыд кышканэн улӥсьёслы знамя кузьма,

  зэмлык понна сое мед ӝутозы.

  7 Яратоно муртъёсыд мозмытэмын мед луозы.

  Аслад бур киыныд уть соосты, кыл монэ.


  8 Вӧсяськон интыысен Инмар шуиз: «Шумпото-шулдыръясько,

  люко Сӥхемез, Сокхоф нёжалэз мертало.

  9 Галаад – Мынам, Манассия – Мынам,

  Ефрем – йырылэн юнлыкез, Иуда – эксэй бодые,

  10 Моав – мисьтӥськон тусьтые; Едом вылэ пыдкутчанме пукто».

  Ӟечкыласа Мыным вазиськы, филистим музъем!

  11 Кин монэ юнматэм каре пыртоз? Кин монэ Едомозь вуттоз?

  12 Тон ӧвӧл-а, Инмаре? Милемыз куштӥд но

  ожмаськись муртъёсынымы ӵош уд ни потӥськы-а, Инмаре?

  13 Ӝикаса улыкумы, милемлы юрттэт сёт,

  уго адямилэн юрттэтэз ӧвӧлтэмлэсь гинэ вань.

  14 Инмарлэн юрттэменыз, ми кужмоесь луомы,

  Со милесьтым тушмонъёсмес уськытъялоз.


  


  *а59:1-2 Иоав – Давид эксэйлэн армиеныз кивалтӥсь (2 Экс. 20:23)


  *б59:1-2 2 Экс. 8:13

  

  
  

  ПСАЛТИРЬ


  60-тӥ ПСАЛОМ


  1 Хорлэн кивалтӥсезлы. Сиё шудонэн. Давидлэн крезьгурез.


  2 Эй, Инмаре, кыл мынэсьтым вазиськемме,

  вӧсяськем кылъёсме санэ пон!

  3 Сюлмы куректон дыръя музъемлэн пумысеныз Тыныд вазиськисько:

  тубыса сузьыны луонтэм изгурезь йылэ ӝут монэ.

  4 Тон мынам ватӥськон интые, тушмонлэсь кужмо утисе.

  5 Пырак дауръёс ӵожелы Тынад юртад улыны пыро,

  бурдыдлэн шобырет улаз кышкатэк уло.


  6 Тон, Инмаре, сӥзиськем кылъёсме кылӥд,

  нимыдлэсь кышканэн улӥсьёслы люкет сётӥд.

  7 Эксэйлы нунал вӧзаз нуналъёс ватса,

  улоно аръёссэ выжыысь выжые кузьгес кар.

  8 Пырак дауръёс ӵоже Инмар азьын со мед улоз,

  гажан-жалян, зэмлык сое мед утёзы.

  9 Аслэсьтым сӥзиськонъёсме нуналлы быдэ быдэсъяса,

  Тынэсьтыд нимдэ пумтэм вапумъёс ӵоже кырӟаса данъяло.

  

  
  

  ПСАЛТИРЬ


  61-тӥ ПСАЛОМ


  1 Хорлэн кивалтӥсезлы, Идифумлы. Давидлэн крезьгурез.


  2 Инмар бордын гинэ лулы буйгатске, Со бордын мынам утиськонэ.

  3 Со гинэ мынам юнматскон интые, утиськонэ, ватӥськон интые:

  уг ни куалекты табере.


  4 Кема-а тӥ адямиез пачкатыса возёды на?

  Ёмырам борддор кадь, куашкам кенер кадь

  ваньнады тӥ сэрпалтэмын луоды.

  5 Вылӥысь сое куштыны соос малпазы, ӧрекчаськыны ярато;

  ымынызы бакель каро, нош сюлмынызы каргасько.


  6 Эй, лулы, Инмар дорысь гинэ буйгатскон утча!

  Солы гинэ уго мынам оскиськонэ.

  7 Со гинэ мынам юнматскон интые, утиськонэ, ватӥськон интые:

  уг куалекты.

  8 Инмар бордын мынам утиськонэ, мынам данэ,

  кужым басьтон интые, мынам оскиськонэ Инмар дорын.

  9 Калык! Котькыӵе но дыръёсы Со вылэ оскиськы,

  Со азьын аслэсьтыд сюлэмдэ усьты –

  Инмар уго асьмелэн утиськон интымы.


  10 Адямиос – юнме алекъяськон гинэ;

  адями пиос – ӧрекчаськон;

  соосты мертаськон вес вылэ тырид ке,

  ваньзы ӵош буш омырлэсь но капчигес луозы.

  11 Ваньбур талан вылэ эн оскиське,

  лушкаськеменыды но эн ушъяське.

  Узырлыкты ватсаське ке, сюлэмдэс со борды эн понэ.

  12 Одӥг пол Инмар тае вераз, но мон сое кык пол кылӥ:

  «Кужым – Инмар бордын».

  13 Гажан-жалян но Тон дорын, Кузё-Инмаре,

  котькудӥзлы но солэн ужезъя Тон пунэмзэ берыктӥськод.

  

  
  

  ПСАЛТИРЬ


  62-тӥ ПСАЛОМ


  1 Иудеяысь кыр дуннеын улыкуз Давидлэн кылдытэм крезьгурез.*а


  2 Эй, Инмаре! Тон мынам Инмаре,

  ӵук ӟардонысен ик мон Тонэ утчасько ни.

  Тэльмырыса Тонэ лулы утча,

  вутэк кылем пашмем кыр музъемын Тонэ утчаса курадӟе лулмугоры.

  3 Тынэсьтыд кужымдэ, данлыктэ адӟон понна

  вӧсяськон интыысен Тонэ учкыса мон улӥ вал.

  4 Тынад гажан-жалянэд, улон сярысь, ӟечгес.

  Кылыным-ымыным Тонэ ушъяло.

  5 Тазьы мон быдэс улонам Тыныд тау карыса уло,

  нимдэ данъяса, киосме вылэ ӝуто.

  6 Кӧё-вӧё сиёнэн кадь мынам лулы тыр луэ,

  шумпотыса Тонэ кылыным-ымыным ушъясько.


  7 Валесысеным Тонэ тодам вайисько,

  уйёсы Тон сярысь малпаськисько.

  8 Тон мынам юрттӥсе, Тынад бурдыдлэн шобрет улаз

  мон шумпотыса уло.

  9 Тон борды лулы лякиськиз, бур киыд монэ кутыса возе.


  10 Лулылы бырон утчасьёс адлэн пыдэсаз усёзы,

  11 палашен ӵогиськыса усёзы, ӟичыослы мылес луозы.

  12 Инмар бордын улыса, эксэй шумпотон басьтоз,

  котькудзэ но, Солэн нимыныз кыл сётӥсь муртэ, ушъялозы,

  нош ӧрекчаськыса вераськисьёслэн ымъёссы ворсаськозы.

  


  *а62:1 1 Экс. 23:14

  

  
  

  ПСАЛТИРЬ


  63-тӥ ПСАЛОМ


  1 Хорлэн кивалтӥсезлы. Давидлэн крезьгурез.


  2 Эй, Инмаре, кыл мынэсьтым сюлворем куараме,

  тушмон азьын кышкаса улонлэсь лулме уть.

  3 Кескичъёслэн урод малпанзылэсь,

  сьӧсь муртъёслэн бугыръяськонзылэсь монэ ват.

  4 Соос кылзэс пурт кадь лэчыт каризы,

  пукыӵсэс – вӧсь карись, чурыт кылзэс – золтӥзы.

  5 Янгыштэм мурт шоры лушкемен ыбылон вылысь.

  Шӧдтэк шорысь со шоры соос ыбо, уг но кышкало.

  6 Урод малпанэн соос юнматскизы,

  сьӧлтэтъёссэс ватыны кенешыса шуизы: «Кин соосты адӟоз?»

  7 Янгышез утчало, эскерон бӧрсьы эскерон лэсьто,

  адямилэсь пуш малпанзэ гинэ но сюлэмлэн пыдэсозяз ик эскеро.

  8 Но Инмар соосты пукыӵ ньӧлэн ыбылоз,

  шӧдтэк шорысь соосты яраё карылоз.

  9 Асьсэлэн кылынызы асьсэдыз погыртозы,

  ваньмыз соосты адӟисьёс палэнскозы.

  10 Вань адямиос кышкалозы но Инмарлэсь ужзэ тодытозы,

  валалозы, та Солэн ужез шуыса.

  11 Шонер улӥсь Кузё-Инмар бордын шумпотоз,

  Солы оскиськыса улоз,

  ваньмыз чылкыт сюлэмоос шулдыръяськозы.

  

  
  

  ПСАЛТИРЬ


  64-тӥ ПСАЛОМ


  1 Хорлэн кивалтӥсезлы. Давидлэн крезьгурез. Кырӟан.


  2 Эй, Инмаре, Сӥон гурезьын Тонэ ушъян гуръёс возьмало,

  Тыныд сӥзиськем [Иерусалимын] сётэмын луоз.

  3 Тон вӧсяськемез кылӥськод;

  котькудӥз но лулмугор Тон доры лыктоз.

  4 Сьӧлыко ужъёс монэ вормо;

  милесьтым йыружъёсмес Тон ӵошкатод.

  5 Тынад быръем, матад карем адями шудо –

  со Тынад азбаръёсад улоз.

  Коркаедлэн, святой храмедлэн, ӟечлыкеныз ми тыр луомы.

  6 Аслад шонерлыко, кышкатӥсь ужъёсыныд Тон милемлы ответ сёт.

  Инмаре, милям Утисьмы, вань музъем пумъёслэн,

  зарезьлэн кыдёказ сюремъёслэн оскиськонзы,

  7 Аслаз кужыменыз гурезьёсты пуктӥсь,

  быдӟым кужымен куссэ думись.

  8 Зарезьёслэсь куашетэмзэс, тулкымъёссылэсь шаугетэмзэс,

  калыкъёслэсь бугыръяськонзэс зӥбломытӥсь Тон!

  9 Музъемлэн вань палъёсаз улӥсьёс

  паймымон тодметъёстэ адӟыса кышкатскозы.

  Ӵук ӟардонэз но, шунды пуксёнэз но

  данъяськонлы – шумпотонлы Тон лӧпкытод.

  10 Тон музъем вылэ вуылӥськод но солэсь сюзэ юзматӥськод,

  жаль-жаль коттӥськод сое. Инмарлэн ӧрез вуэн пачылмемын.

  Тон соослы сиён дасяськод, уго Тон ваньзэ лэсьтӥськод.

  11 Геры чуръёссэ вуэн люктаськод, лёг-гопъёссэ ӵошкатӥськод,

  зор ву шапыкен небӟытӥськод, узьымъёссэ бакель кариськод.

  12 Арез ӟеч мылкыдыныд шобыртӥськод но тыр улон поттӥськод.

  13 Кыр бусыосыд узырлык ваё,

  вырйылъёс кусъёссэс шумпотонэн думыло.

  14 Возь вылъёс пудо уллёосын дӥсясько,

  нёжалъёс ю-нянен шобырско,

  шумпотыса верасько, кырӟало.

  

  
  

  ПСАЛТИРЬ


  65-тӥ ПСАЛОМ


  Хорлэн кивалтӥсезлы. Кырӟан.


  1 Быдэс музъем выл, шумпотон куараен Инмарлы вазиськы.

  2 Солэсь нимзэ данъяса кырӟалэ, Сое сӥё-дано карыса ушъялэ.

  3 Инмарлы шуэлэ: «Макем шурдытэсь Тынад ужъёсыд!

  Быдӟым кужымед луэмен, тушмонъёсыд Тыныд тэрытскыса уло.

  4 Быдэс музъем выл Тыныд мед йыбырттоз, мед кырӟалоз,

  Тынэсьтыд нимдэ, [Вылысь Инмаре], данъяса мед кырӟалоз».


  5 Лыктэлэ но учкелэ Инмарлэн ужъёсыз шоры,

  адямиос понна макем кышкытэсь Солэн ужъёсыз.

  6 Зарезез Со музъемлы пӧрмытӥз;

  шур вамен вамышъяса потӥзы,

  отысен ми Со понна шумпотӥмы.

  7 Аслаз быдӟым кужыменыз пумтэм вапумъёс Со кузёяське.

  Солэн синъёсыз калыкъёс шоры учко,

  бугыръяськон ӝуткасьёс вылӥе медаз ӝутскелэ.

  8 Калыкъёс, данъялэ Инмармес, Сое ушъяса вералэ.

  9 Со милесьтым лулмес утьыса возе,

  пыдъёсмылы канжаськыны уг лэзьы.

  10 Тон милемыз чаклад-эскерид, Инмаре,

  азвесез ӵыжатэм кадь Тон милемыз ӵыжатӥд.

  11 Тон милемыз сьӧлтэтэ пыртӥд, тыбырамы секыт ныпъет ошид.

  12 Калыкъёсты йыр выламы пуктылӥд.

  Тылэ но, вуэ но ми пыримы – Тон милемыз ӟеч улонэ поттӥд.


  13 Тылын сутӥськись курбонъёс вайыса, Тынад коркад пыро,

  сӥзиськемъёсме Тыныд сёто.

  14 Соос пумысен куректон-кайгырон дыръёсам

  ымы усьтӥськиз, кылы вераз.

  15 Кӧё курбонъёсты ыжъёслэн кӧйынызы ӵындытыса, Тыныд ӝуто,

  ошъёсты, кечъёсты курбон сёто.


  16 Ваньды, Инмарлэсь кышканэн улӥсьёс, лыктэлэ но кылзӥське,

  лулы понна мар Со мыным лэсьтӥз, мон тӥледлы иворто.

  17 Ымыным мон Солы вазиськи, кылыным Сое сӥлы кари.

  18 Сюлмысьтым уродлыкез адӟемын луысал ке,

  Кузё-Инмар монэ ӧй кылысал.

  19 Но Инмар кылӥз, мынэсьтым вӧсяськемме кабыл басьтӥз.

  20 Дано мед луоз Инмар,

  Со мынэсьтым вӧсяськемме кулэтэм ӧз кары,

  гажан-жалянзэ мон бордысь ӧз палэнты.

  

  
  

  ПСАЛТИРЬ


  66-тӥ ПСАЛОМ


  1 Хорлэн кивалтӥсезлы. Сиё шудонъёсын. Крезьгур. Кырӟан.


  2 Эй, Инмаре! Милемыз жаля, бакель кар милемыз,

  югыт ымнырдэ милемлы возьматы.

  3 Тынэсьтыд сюрестэ музъем вылын мед тодозы,

  мед тодозы, вань калыкъёслы утиськон сётӥськод шуыса.

  4 Калыкъёс Тонэ санэ мед понозы, Инмаре,

  вань калыкъёс Тонэ мед данъялозы!

  5 Калык выжыос мед шумпотозы, мед шулдыръяськозы!

  Уго Тон калыкъёсты шонер судить кариськод,

  музъем вылысь выжыосын кивалтӥськод.

  6 Калыкъёс Тонэ санэ мед понозы, Инмаре,

  вань калыкъёс Тонэ мед данъялозы!

  7 Музъем емышсэ сётӥз;

  Инмар, асьмелэн Инмармы, асьмемыз бакель мед кароз.

  8 Инмар асьмемыз бакель мед кароз,

  музъемлэн вань пумъёсыз Солэсь кышканэн мед улозы.

  

  
  

  ПСАЛТИРЬ


  67-тӥ ПСАЛОМ


  1 Хорлэн кивалтӥсезлы. Давидлэн крезьгурез. Кырӟан.


  2 Инмаре мед султоз но, Солэн тушмонъёсыз мед пазьгиськозы,

  Сое адӟемзы потытэк улӥсьёс Солэн син азьысьтыз

  бызьыса мед кошкозы!

  3 Кызьы ыше-быре ӵын, озьы ик соос мед ышозы-бырозы!

  Кызьы тыл азьын сюсь сылме-ӵыжа,

  озьы ик сьӧлыклэсь кышкасьтэмъёс Инмар азьын мед бырозы!

  4 Нош шонер улӥсьёс Инмар азьын мед шумпотозы,

  мед шулдыръяськозы, мылкыдзэс мед ӝутозы.


  5 Инмармылы кырӟалэ, Солэсь нимзэ данъяса кырӟалэ,

  инъёс вылтӥ Ветлӥсез сӥлы каре!

  Солэн нимыз: Кузё-Инмар! Со азьын шумпотэлэ.

  6 Анай-атайтэк кылем нылпиослэн Атайзы,

  палкышноослэн Дурбасьтӥсьсы –

  Инмар – Аслаз святой улон интыяз.

  7 Огназы кылем муртъёсты Инмар корка пыртэ,

  жильыетэ дурылэмъёсты эрике поттэ,

  нош тэрытскисьтэм муртъёс ӟырдам луоё кыре кылё.


  8 Эй, Инмаре! Калыкед азьтӥ ветлыкуд, кыр дуннеетӥ мыныкуд,

  9 музъем зурказ, Инмар азьын пилемъёс зор кисьтӥзы,

  ачиз Сӥнай но куалектӥз Инмар азьын,

  Израильлэн Инмарезлэн азяз.

  10 Пачыл зор Тон кисьтӥд, Инмаре, люкетлы басьтэм музъемед вылэ.

  Катьтэммыкуз-жадьылыкуз Тон сое юнматылӥд.

  11 Калыкед отын улӥз;

  Аслад ӟечлыкеныд, Инмаре, куанерлы музъемез дасяд.


  12 Кузё-Инмар кыл сётоз: ивортӥсьёс пумтэм-йылтэм трос луозы.

  13 Ожмаськисьёслэн эксэйёссы пегӟо но пегӟо,

  нош коркан пукись ожысь поттэм ваньбурез люке.

  14 Улон музъемады интыяськыса, дыдык анай кадь тӥ луиды –

  солэн бурдъёсыз азвесен шобыртэмын,

  нош тылыосыз – чылкыт зарниен.

  15 Куке Ваньмызлэсь Кужмо эксэйёсты быдэс музъем вылэ пазьгиз,

  соку люкет музъем Селмон гурезьысь лымы кадь тӧдьы луиз.


  16 Инмар гурезь – Васан гурезь! Ӝужыт гурезь – Васан гурезь!

  17 Ӝужыт гурезьёс, малы тӥ кӧт пӧсен учкиськоды гурезь шоры,

  кудӥз вылын Инмар мылкыд кариз улыны?

  Кузё-Инмар отын пумтэм вапумъёс улоз.

  18 Инмарлэн ожмаськон уробоосыз пумтэм-йылтэм,

  сюрсъёсын, сюрсъёсын.

  Кузё-Инмар соос пӧлын, Сӥнайын, святой интыын.

  19 Тон вылӥе ӝутскид, пленэ сюремъёсты Аслыд басьтӥд,

  адямиослы сётыны кузьымъёс басьтӥд,

  пумитъяськисьёс пӧлысь потэмъёс но

  Инмар Кузё-Инмар дорын улыны мед быгатозы шуыса.


  20 Вань нуналъёсы Кузё-Инмар дано мед луоз.

  Инмар асьме вылэ секыт ныпъет понэ,

  нош Со Ачиз ик уте но асьмемыз.

  21 Асьмелэн Инмармы – утиськон сётӥсь Инмар.

  Кузё-Инмарлэн, Дунне Кутӥсьлэн, киулаз кулонлэн капкаез.


  22 Инмар Аслаз тушмонъёсызлэсь йырзэс сузмытоз,

  законлы пумит улыса азгынмемлэсь йырсиё йырпыдэссэ.

  23 Кузё-Инмар шуиз: «Васанысь берен ваё,

  зарезь пыдэслэн мурдалаосысьтыз потто,

  24 пыддэ вир пӧлы мед веттод,

  пуныосыдлэн кылзэс тушмонъёслэн вир пӧлазы веттэм кадь ик».


  25 Эй, Инмаре, Тынэсьтыд мынэмдэ адӟизы, Инмарелэсь мынэмзэ,

  Эксэелэсь вӧсяськон интыетӥ мынэмзэ.

  26 Азьпалтӥз кырӟасьёс мынӥзы, бертӥз – крезь шудӥсьёс,

  шортӥз – тимпан шудӥсь нылъёс:

  27 «Тӥ, Израиль выжыысь потэм калык,

  люкаськон интыосысен данъялэ Инмарез Кузё-Инмарез!»

  28 Отын покчиез Вениамин – соослэн азьветлӥсьсы,

  отын Иуда выжыысь покчи эксэйёс – соослэн кивалтӥсь йыръёссы,

  Завулон выжыысь покчи эксэйёс,

  Неффалим выжыысь покчи эксэйёс.


  29 Инмар тыныд кужым сётыны дасяз.

  Эй, Инмаре, ми понна лэсьтэмдэ юнматы.

  30 Иерусалимысь храмед понна эксэйёс Тыныд кузьымъёс ваёзы.

  31 Тростник будос пӧлысь пӧйшурез,

  калыкъёслэн кунянъёссы пӧлысь ош уллёез,

  азвесь арбериосын ушъяськисьёсты зӥбломыты;

  ожмаськемзы потӥсь калыкъёсты пазя.

  32 Лыктозы Египетысь кузёйыръёс, Эфиопия Инмар пала кизэ мычоз.


  33 Музъем выл эксэйлыкъёс!

  Инмарлы кырӟалэ, Кузё-Инмарез данъяса кырӟалэ.

  34 Вапумъёслэн кутсконысенызы

  инъёслэн инъёстӥзы Ветлӥсез данъялэ.

  Тани, Со Аслаз куараеныз кужмо куара сётэ.

  35 Инмарез данъялэ!

  Солэн быдӟымлыкез – Израиль вылын,

  Солэн быдӟым кужымез – пилемъёс йылын.

  36 Шурдыт Тон, Инмаре, вӧсяськон интыяд.

  Израильлэн Инмарез – Со [Аслаз] калыкезлы кужым, юнлык сётэ.

  Данлыко Инмар!

  

  
  

  ПСАЛТИРЬ


  68-тӥ ПСАЛОМ


  1 Хорлэн кивалтӥсезлы. Шошанним шудонэн. Давидлэн крезьгурез.


  2 Эй, Инмаре, уть монэ, вуос лулы дорозь вуизы.

  3 Мур нюре мон нӧдӥ, султон инты но ӧвӧл;

  вуэ пыдлояз пыри но, ӝог бызись ву монэ нуэ.


  4 Куараен бӧрдыса, мон катьтэмми,

  ньылоны куасьмиз,

  Инмарме возьмаса, синъёсы каньсыразы.

  5 Чик мугтэк, юнме шорысь монэ синазькыль карисьёс

  йырысьтым йырсиелэсь но тросгес.

  Юнме шорысь монэ уйылӥсь тушмонъёсы кужмоесь луизы,

  мае мон ӧй талалля, сое сётыны кулэ.


  6 Эй, Инмаре, визьтэм улэмме тодӥськод,

  сьӧлыкъёсы но Тынэсьтыд ватэмын ӧвӧл.

  7 Кузё-Инмаре, ин кужымъёслэн Инмарзы,

  нокин но Тыныд оскись мурт монэн сэрен возьытэ медаз усьы вал.

  Израильлэн Инмарез,

  Тонэ утчасьёс монэн сэрен мыскыл каронэ медаз сюре вал.


  8 Тон понна сантэманзэс вылам нуисько,

  возьдаськон ымнырме шобыртӥз.

  9 Агайёсы понна мон мурт адями луи,

  аслам братъёсы понна палэнысь адями луи.

  10 Тынад коркаед понна тыршон мынам пушкам тылын ӝуа,

  сантэмасьёслэн Тонэ сантэмамзы мон вылэ усьылэ.

  11 Визяса улӥсько, бӧрдӥсько,

  нош со понна монэ серекъян-веранлы пӧрмыто.

  12 Дӥськут интые бышкись чурыт дӥсь дӥсясько,

  нош соос понна мадён-веранлы пӧрмисько.

  13 Ӟезьы азьын пукисьёс мон сярысь супыльто,

  вина юисьёс кырӟаса верало.

  14 Нош мон Тыныд вӧсясько, Кузё-Инмаре;

  ӟеч эсэпед вань, эй, Инмаре, ӟеч мылкыдыныд кыл монэ,

  зэмос утиськондэ вай мыным.

  15 Нӧд пӧлысь потты монэ, медам выйы вал;

  монэ синазькыль карисьёслэсь, мур вуослэсь мозмыты вал.

  16 Медаз нуы монэ визыл ву, медаз ньылы бергась ву,

  мон вылтӥ ымзэ медаз ворса ву.

  17 Эй, Кузё-Инмаре, кыл монэ, Тынад гажан-жалянэд ӟечлыко;

  Аслад шырыт сямыныд мон шоры учкы.

  18 Аслэсьтыд ымнырдэ ляльчиедлэсь эн ваты;

  мон куректӥсько, ӝоггес кыл монэ.

  19 Лулылэн матаз лыкты, мозмыты сое;

  тушмонъёсы трос луэмын, уть монэ.

  20 Тон тодӥськод мынэсьтым серекъян-веранэ кылемме,

  возьытэ вуонме, куре усёнме – вань тушмонъёсы Тынад азяд.

  21 Серекъян-веран сюлэмме писыръятӥз но, мон лябӟи;

  жаляса палам пырисез возьмай, нош со ӧвӧл,

  буйгатӥсьёсты уг шедьтӥськы.

  22 Сиён пӧлам сэп понӥзы, сюэ куасьмыку, монэ уксусэн сектазы.

  23 Сиён-юонэн пуктӥськем ӝӧк вылзы куректон-кайгулы медло,

  тупаса юонзы – капканэ сюронлы.

  24 Пеймыт мед луоз соослэн син азьзы – медаз ни адӟе,

  кусъёссэс но пырак ӵожелы лябӟыты.

  25 Соос вылэ Аслэсьтыд йыркурдэ кисьты,

  вожпотонэдлэн гомась тылыз соосты мед шобыртоз.

  26 Улон интызы тырттэм мед кылёз, юрт пушказы улӥсез медаз луы.

  27 Уго Тон кинэ погыртӥд, со сьӧры эшшо уйисько на,

  Тынад вӧсь каремедлэсь курадӟонъёссэ йылэто на.

  28 Законлы пумит улонэз законлы пумит улонзы борды ватса,

  шонерлыко улонад соос медаз пыре.

  29 Улэпъёслэн книгаысьтызы соос мед ӵушиськозы,

  шонер улӥсьёсын огазе медаз гожтӥське.

  30 Нош мон, куанер, курадӟисько;

  эй, Инмаре, Тынад юрттэтэд монэ мед юнматоз.


  31 Инмарелэсь нимзэ кырӟаса мон данъяло,

  тау карон кылъёс вераса, Сое вылӥ каро.

  32 Та Кузё-Инмарелы ярамонгес луоз ош сярысь,

  сюръёсын, гижыосын ошпи сярысь.

  33 Востэм, зӥбыт улӥсьёс тае адӟозы но шумпотозы.

  Инмарез утчасьёс, улӟоз тӥляд сюлэмды.

  34 Уго Кузё-Инмар кураськисьёсты кылзӥське,

  пытсэтын пукисьёссэ но кулэтэм уг кары.

  35 Сое мед ушъялозы инбамъёс но, музъем но, зарезьёс но –

  ваньмыз, мар соос пушкын выре-берга.

  36 Инмар Сӥонэз утёз, Иудалэсь городъёссэ пуктылоз,

  отчы улыны интыяськозы, сое люкетлы басьтозы.

  37 Ляльчиосызлэн выжыоссы сое люкетлы басьтозы,

  Солэсь нимзэ яратӥсьёс отчы улыны интыяськозы.

  

  
  

  ПСАЛТИРЬ


  69-тӥ ПСАЛОМ


  1 Хорлэн кивалтӥсезлы. Давидлэн крезьгурез. Тодэ ваён понна.


  2 Эй, Инмаре, дырты монэ мозмытыны,

  Кузё-Инмаре, дырты мыным юрттыны.

  3 Кер мед потозы, возьытэ мед усёзы лулме быдтыны утчасьёс!

  Берлань мед чигналозы, серекъянлы кылемын мед луозы

  мыным урод малпасьёс!

  4 Берлань чигнано мед луозы

  монэ серекъян-веранлы кельтэмзы понна,

  [мыным] «озьы ик кулэ!» шуисьёс.

  5 Ваньмыз Тонэ утчасьёс Тон бордын мед шумпотозы, шулдыръяськозы,

  утиськондэ яратӥсьёс дугдылытэк мед шуозы: «Инмар – быдӟым!»

  6 Нош мон куанер, кураськись.

  Эй, Инмаре, дырты мон доры!

  Тон мынам Юрттӥськисе, Мозмытӥсе. Кузё-Инмаре, эн ӝега!

  

  
  

  ПСАЛТИРЬ


  70-тӥ ПСАЛОМ


  1 Кузё-Инмаре, Тон вылэ оскиськисько,

  ноку но возьытэ усёно медам луы.

  2 Тон шонерлыко, уть монэ, мозмыты монэ,

  пельдэ мон пала мыкырты, уть монэ.

  3 Утиськон изгурезь лу мыным,

  котьку но мон отчы ватӥськыны мед быгатысал.

  Тон монэ утьыны кыл сётӥд, Тон мынам юнматскон интые, изкаре.

  4 Эй, Инмаре! Сьӧлыклэсь кышкасьтэмлэн,

  законлы пумит улӥсьлэн, ӝикатыса возисьлэн

  киулысьтыз мозмыты монэ.

  5 Инмаре Кузё-Инмаре, Тон мынам осконэ,

  пинал дырысеным мынам оскиськонэ.

  6 Вордскем дырысен Тон вылэ оскиськисько,

  анае пушкысь Тон монэ поттӥд, Тонэ ушъямысь мон уг дугдылы.

  7 Тросэз понна мон паймымон маке кадь луи,

  нош Тон мынам юн оскиськонэ.

  8 Нуналлы быдэ дугдылытэк кылы-ымы Тонэ мед ушъялоз,

  [Тынэсьтыд данлыктэ кырӟаса вераны мед быгатом,]

  вераны луонтэм чеберлыкед пырак ӵоже улэ.

  9 Пересьмон даурам кулэтэм эн кары монэ,

  кынары бырыны ӧдъяку, эн кушты монэ.

  10 Тушмонъёсы мыным пумит верасько,

  лулме кутыны возьмаськыса улӥсьёс куспазы кенешыса уло.

  11 Шуо: «Инмар сое куштӥз;

  уйиське, кырме сое, солэн мозмытӥсез ӧвӧл».

  12 Эй, Инмаре! мынэсьтым эн палэнскы.

  Эй, Инмаре! дырты мыным юрттӥськыны.

  13 Возьытэ мед усёзы, мед бырозы монэн тушмонъяськыса улӥсьёс.

  Возьытэ вуттонэн, сӥтэм-сантэм луонэн мед шобырскозы

  мыным уродлык утчасьёс.

  14 Мон котьку но [Тон вылэ] оскиськыса уло,

  Тыныд ялан ушъян кылъёс вераса уло.

  15 Кылыным-ымыным шонерлыкед сярысь верало,

  ӟеч каремдэ нуналлы быдэ иворто,

  мон соослэсь лыдзэс ик уг тодӥськы уго.

  16 Кутско мон Инмарлэн Кузё-Инмарлэн

  кужымез сярысь малпаськыны,

  Тынэсьтыд шонерлыктэ тодам ваё –

  Тынэсьтыд одӥг огнадлэсь шонерлыктэ тодам ваё.

  17 Эй, Инмаре! Тон монэ пинал дырысеным визьмаса возид,

  туннэ нуналозь паймымон ужъёстэ ивортӥсько.

  18 Вуоно выжылы, вань лыктӥсьёсызлы

  Тынад быдӟымлыкед, кужымед сярысь ивортытозям,

  пересьмем берам но, пурысьтам берам но

  монэ огнаме эн кельты, Инмаре.

  19 Эй, Инмаре, Тынад шонерлыкед ин йылозь;

  быдӟымесь ужъёс Тон лэсьтӥд.

  Вань-а Тыныд укшасез, Инмаре?

  20 Тон мон вылэ трос, лекесь шугадӟонъёс ысъялляд,

  но нош ик лулъяськытылӥд монэ,

  нош ик музъемлэн пыдэстэм гуысьтыз монэ поттылӥд.

  21 Тон монэ вылӥ карылӥд, буйгатылӥд монэ,

  [музъемлэн пыдэсысьтыз поттылӥд монэ].

  22 Псалтирь шудыса, мон Тонэ, Тынэсьтыд зэмлыктэ

  кырӟаса данъяло, Инмаре;

  крезь шудыса, Тонэ кырӟаса ушъяло, Израильлэн Святоез!

  23 Тыныд кырӟакум, ымы шумпотэ, лулы но, уго Тон сое мозмытӥд.

  24 Нуналлы быдэ Тынэсьтыд шонерлыктэ ивортыло,

  возьытэ вуттэмын, сантэмамын луозы

  мыным уродзэ лэсьтыны турттӥсьёс.

  

  
  

  ПСАЛТИРЬ


  71-тӥ ПСАЛОМ


  Соломон сярысь. [Давидлэн крезьгурез.]


  1 Эй, Инмаре! Законъёстэ эксэй кие сёт,

  шонерлыктэ – эксэйлэн пиезлы,

  2 Тынэсьтыд калыктэ, Тынэсьтыд кураськисьёстэ

  судын со шонер судить мед кароз.

  3 Гурезьёс адямиослы тупаса улон мед ваёзы, вырйылъёс – шонерлык.

  4 Калык пӧлысь кураськисьёслэн палазы мед пыроз,

  начар муртлэсь нылпиоссэ мед утёз, ёртыса возисез зӥбыт мед кароз.

  5 Шундыен толэзь вань ӵоже

  выжыысь выжые Тон азьын соос куалекъяса улозы.

  6 Со васькоз турнам возь вылэ зор кадь,

  музъемез мускытатӥсь шапыкъёс выллем.

  7 Солэн нуналъёсаз шонер улӥсь сяськаяськоз,

  толэзь кысытозь, тупаса улон пачылмыса улоз.

  8 Зарезь дурысен зарезь дурозь, шур дурысен музъем пумозь –

  ваньмыз солэн киулаз луоз.

  9 Луоё кырын улӥсьёс солэн азяз йыбырттозы,

  тушмонъёсыз пыдул сюез нюлозы.

  10 Фарсисысь но шормуӵъёсысь эксэйёс кузьымъёс сётозы,

  Аравияысь но Саваысь эксэйёс саламъёс ваёзы.

  11 Солы вань эксэйёс йыбырттозы, вань калыкъёс солы ужалозы.

  12 Уго со викышъясь кураськисез,

  юрттӥськисьтэк кылем ултӥям муртэз мозмытоз.

  13 Кураськисез, начар муртэз жалясь луоз,

  ултӥямъёслэсь лулзэс утёз.

  14 Кескич ужлэсь, эриктэманлэсь соослэсь лулзэс утёз,

  солэн азяз соослэн вирзы дуно луоз.

  15 Со кема мед улоз,

  Аравиялэсь зарнизэ солы мед сётылозы,

  дугдылытэк со понна мед вӧсяськозы,

  нуналлы быдэ сое бакель мед карозы.

  16 Музъем вылын, гурезьёс йылын удалтэм нянь мед луоз;

  Ливанысь нюлэс выллем солэн емышъёсыз мед веттаськозы,

  музъем вылысь турын кадь городъёсын адямиос мед йылозы.

  17 Солэн нимыз пумтэм вапумъёс ӵоже [дано] луоз;

  шунды кысытозь, солэн нимыз кылысь кылэ верамын мед луоз.

  Со бордын [вань выжыос] бакель каремын мед луозы,

  вань калыкъёс сое сӥлы карозы.

  18 Дано мед луоз Инмар Кузё-Инмар, Израильлэн Инмарез,

  огназ паймымон ужъёс лэсьтӥсь!

  19 Солэн данэзлэн нимыз пумтэм вапумъёс ӵоже бакельлыко,

  быдэс музъем выл Солэн данэныз пачылмоз.

  Аминь, аминь.


  20 Иессей пи Давидлэн вӧсяськон кылъёсыз йылпумъяськизы.

  

  
  

  ПСАЛТИРЬ


  72-тӥ ПСАЛОМ


  Асафлэн крезьгурез.


  1 Израильлы, чылкыт сюлэмоослы Инмар макем ӟеч!

  2 Нош мон – ӧжытак гинэ пыдъёсы либрак ӧз луэ,

  ӧжытак гинэ пыдъёсы ӧз волегӟе –

  3 сьӧлыклэсь кышкасьтэмъёслэсь азинлыкен улэмзэс адӟыса,

  визьзэс ыштэмъёслы мон вожъяськи.

  4 Соослэн уго кулытозязы курадӟонъёссы ӧвӧл,

  соослэн тазалыксы юн.

  5 Адямиосын одӥг кадь уг ужало,

  мукет адямиос кадь соос уг курадӟо.

  6 Соин ик вылтӥяськон соосты чыртывесь кадь бинялтӥз,

  жалянэз валатэк улонэн, дӥськутэн кадь, соос шобырскизы.

  7 Куаеменызы синъёссы мыльккиськыса уло,

  сюлмазы кескич малпанъёс бугыръясько.

  8 Ваньзэ унь-мань каро,

  сьӧлыклэсь кышкатэк, кыл вӧлдо, вылтӥяськыса верасько.

  9 Ымзэс инбам пала ӝуто, нош кылзы музъем вылтӥ гыж ветлэ.

  10 Соин ик Солэн калыкез отчы ик берытске но пачыл чашаен ву юэ.

  11 Шуо: «Инмар кызьы тодоз? Вылысь Инмарлэн вань-а тодонэз?»

  12 Тани, та сьӧлыклэсь кышкасьтэмъёс

  таяз дуннеын майбыр уло, узырлыксэс будэто.

  13 [Мон шуи:] «Озьыен, мон юнме гинэ сюлэмме ӧй дунматылы-а,

  дун-шектэм луыса вылысь киосме юнме ӧй миськылы-а?

  14 Нуналлы быдэ асме яраё карыны ӧй сётылы-а,

  ӵукналы быдэ шекъёсме шарае ӧй поттылы-а?»

  15 Нош мон шуысал ке: «Тазьы малпасько», –

  соку Тынад нылпиосыдлэн выжызы азьын мон янгыш луысал.

  16 Кызьы меда тае валано шуыса, мон малпай;

  но мон понна со секыт вал,

  17 Инмарлы вӧсяськон интые пырытозям но

  соослэн улонзылэсь пумзэ валатозям.

  18 Тон соосты гылыт сюрес вылэ пуктӥд

  пыдэстэм гуэ сэрпалтон понна.

  19 Син куспын соос номыртэк кылизы ук,

  кышкаса улонлы чидатэк, ышизы, быризы!

  20 Сайкан азьысь уйвӧтэз кадь, озьы Тон, Кузё-Инмаре,

  соосты сайкатод но быдтод соослэсь малпанъёссэс.

  21 Сюлмы писыръяса улыку, сюлмы-кӧты инты шедьтытэк улыку,

  22 мон номыр но валасьтэм-тодӥсьтэм вал,

  Тон азьын мон пудо выллем маке вал.

  23 Нош мон котьку но Тонэн, Тон монэ бур китӥм кутыса возиськод.

  24 Визь-кенеш Тон мыным сётӥськод, данлыке монэ нуиськод.

  25 Тон сяна, кин вань на мыным инмын?

  Тонэ сяна, музъем вылысь но номыре кулэ уг кариськы.

  26 Каньсыра мынам мугоры, сюлэмы но;

  нош Инмар – со мынам сюлмылэн юнматскон интыез,

  пумтэм вапумъёс ӵожелы сётэм ӟеч адӟонэ.

  27 Уго Тон бордысь палэнскисьёс куло-быро,

  котькудзэ но бордысьтыд куштӥськисез Тон быдтӥськод.

  28 Нош мыным шумпотон – Инмарлэн матаз мыныны!

  Инмаре Кузё-Инмаре, Тон вылэ оскиськыса улӥсько,

  [Сӥон ныллэн капка дораз] Тынэсьтыд ваньзэ ужъёстэ

  ивортыны мед быгатом шуыса.

  

  
  

  ПСАЛТИРЬ


  73-тӥ ПСАЛОМ


  Асафлэн дышетонэз.


  1 Эй, Инмаре, малы милемыз пырак ӵожелы палэнтӥд?

  Аслад возь вылысьтыд ыжъёслы малы йыркуред ӝуатскиз?

  2 Тодад вай али

  вашкала дырысен Аслыд карем, люкетлы басьтэм калыктэ,

  та Сӥон гурезез, кудӥз вылэ Тон улыны интыяськид.

  3 Дауръёсын куашкатъям юртъёс доры матэ кар вамышъёстэ:

  вӧсяськон интыысь тушмон ваньзэ куашкатӥз.

  4 Калыкедлэн люкаськон интыяз тушмонъёсыд вузо;

  тодметъёсмы интые асьсэлэсь пусъёссэс пуктӥзы.

  5 Тугаськем писпу вайёсты кораны тӥр ӝутӥсьлы укшась луэмзэс

  соос возьматӥзы.

  6 Отысь вань вӧлыса чеберъямъёссэ тӥрен, бердышен куашкатӥзы.

  7 Вӧсяськон интыез тылын сутӥзы;

  Тынад нимыдлы сӥзем улон интыез чылкак саптазы.

  8 Асьсэлэн сюлмазы шуизы: «Соосты быдэсак таркалом», –

  музъем вылысь Инмарлы сӥзем ваньзэ люкаськон интыосты сутӥзы.

  9 Паймымон тодметъёсты ум ни адӟиське, пророк но ӧвӧл ни,

  талэсь кытчыозь кыстӥськемзэ но тодӥсь ми пӧлын ӧвӧл ни.

  10 Эй, Инмаре, Тынэсьтыд нимдэ тушмон кема-а саптаса возёз на,

  пумитъяськыса улӥсь пумтэм вапумъёс ӵоже сое курлалоз на-а?

  11 Аслэсьтыд кидэ, бур кидэ малы палэнтӥськод?

  Пушкысеныд куашкаты соосты.

  12 Эй, Инмаре, дауръёслэн кутсконысенызы ик мынам Эксэе,

  музъем выллэн шораз утиськон тупатӥсь!

  13 Аслад кужыменыд Тон зарезез шортӥз люкид,

  вуысь кыйёслэсь йыръёссэс сузмытъяд.

  14 Левиафан кыйлэсь йырзэ сузмытӥд,

  кыр дуннеын улӥсь [эфиоп] калыклы сое сиёнлы сётӥд.

  15 Ошмесэз но шур вуэз ӵогыса поттӥд,

  кужмоесь шуръёсты Тон куасьтӥд.

  16 Нунал но Тынад, уй но Тынад;

  югдытӥсь макеосты, шундыез Тон юнматӥд.

  17 Музъемлэсь вань пумъёссэ Тон пуктӥд,

  гужемез но толэз кылдытӥд.

  18 Тодад вай тае: Кузё-Инмар сярысь тушмон урод кылъёс вера,

  визьзэс ыштэм адямиос Тынэсьтыд нимдэ курлало.

  19 Кыр дыдыкедлэсь лулзэ пӧйшуръёслы эн сёты;

  начар муртъёстэ пырак ӵожелы эн вунэты.

  20 Аслад сӥзён-косонэд шоры учкы,

  уго музъем вылысь вань пеймыт азьёс

  законлы пумит улон юртъёсын пачылмизы.

  21 Ултӥям мурт сӥтэм-сантэм луыса медаз берытскы,

  кураськись мурт, начар мурт Тынэсьтыд нимдэ мед ушъялозы.

  22 Эй, Инмаре, султы, дурбасьты Аслад ужедлы,

  тодад вай визьзэ ыштэмлэсь нуналлы быдэ Тонэ курламзэ.

  23 Тушмонъёсыдлэсь черекъямзэс эн вунэты;

  Тыныд пумит султӥсьёслэн куаш поттэмзы

  дугдылытэк ӝутӥськылэ.

  

  
  

  ПСАЛТИРЬ


  74-тӥ ПСАЛОМ


  1 Хорлэн кивалтӥсезлы. «Эн быдты». Асафлэн крезьгурез. Кырӟан.


  2 Данъяськомы Тонэ, Инмаре, данъяськомы,

  Тынад нимыд матын уго;

  паймымон ужъёсыд сярысь ивортомы.


  3 «Дыр быръё но шонерлыко суд лэсьто.

  4 Куалекъя музъем, ваньмыз отын улӥсьёс но.

  Мон солэсь юбооссэ юнмато».


  5 Визьтэмъяськисьёслы шуисько: «Эн визьтэмъяське»,

  сьӧлыклэсь кышкасьтэмъёслы: «Сюрдэс эн ӝутэ.

  6 Сюрдэс вылэ эн ӝутэ, [Инмарлы пумит] ӧрекчаськыса эн вераське».

  7 Шундыӝужанысь но ӧвӧл, шундыпуксёнысь но ӧвӧл,

  кыр дуннеысь но ӧвӧл ӝутӥськон.

  8 Инмар суд лэсьтӥсь луэ уго: одӥгзэ улэ васькытэ,

  нош мукетсэ ӝутэ.

  9 Кузё-Инмарлэн кияз чаша,

  отын пачылаз сураськыса вина пӧзе, отысь Со лэзья.

  Дунне вылысь вань сьӧлыклэсь кышкасьтэмъёс

  маялзэ ик солэсь пызьыртыса юозы.

  10 Нош мон Иаковлэсь Инмарзэ кырӟаса данъяло,

  быдэс даурам Со сярысь ивортыло.

  11 Сьӧлыклэсь кышкасьтэмъёслэсь сюръёссэс Со тӥялоз,

  нош шонер улӥсьёслэн сюръёссы*а ӝутӥськозы.

  


  *а74:11 сюр кыл возьматэ «кужым, кузёлык» шуэмез

  

  
  

  ПСАЛТИРЬ


  75-тӥ ПСАЛОМ


  1 Хорлэн кивалтӥсезлы. Сиё шудонъёсын. Асафлэн крезьгурез. Кырӟан.


  2 Иудеяын Инмарез тодо, Израильын Солэн нимыз быдӟым.

  3 Салимын Солэн юртэз, Сӥонын Солэн улон интыез.

  4 Отын Со пукыӵ ньӧлъёсты но, щитэз но, палашез но,

  ожез но пазьгиз.


  5 Быдӟым гурезьёслэсь но Тон сӥё-даногес, быдӟымлыкогес.

  6 Сюлмынызы кышкасьтэмъёс куалектӥзы, кулон уммен нырулӥзы,

  ожмаськись пиослэн киоссы кужымтэм кылизы.

  7 Тынад косэменыд, Иаковлэн Инмарез,

  ожмаськон уробо но, вал но нырулӥзы.

  8 Тон кышкыт. Тынад азяд вожед потон дыръя кин сылыны чидалоз?

  9 Инмысен Тон суд сярысь ивортӥд;

  музъем кышкатскиз но чус кариськиз,

  10 куке Инмар музъем вылысь вань ултӥямъёсты утён понна

  суд лэсьтыны султӥз.


  11 Адямиослэн йыркурзы но Тонэ данъянлы пӧрмоз;

  йыркурзылэсь кылемзэ Тон зӥбломытод.

  12 Инмардылы Кузё-Инмарлы кыл сётэ но сое быдэстэ!

  Ваньмыз, кин Со котырын, Кышкытлы кузьымъёс мед ваёзы.

  13 Кузёяськисьёслэсь лулзэс Со зӥбыт-востэм каре,

  музъем выл эксэйёс понна Со кышкыт.

  

  
  

  ПСАЛТИРЬ


  76-тӥ ПСАЛОМ


  1 Хорлэн кивалтӥсезлы, Идифумлы. Асафлэн крезьгурез.


  2 Куараме поттыса, Инмарлы вазисько, куараен вазисько;

  куараме поттыса, Инмарлы вазисько, Со монэ кылоз.

  3 Шугадӟон нуналам Кузё-Инмарез утчасько;

  уйин киы ӝутскемын, уг лэзиськы,

  лулылэн буйгатскемез уг поты.

  4 Инмарез тодам вайисько, куалекъясько,

  малпасько но, духе каньсыра.

  5 Синъёсме кыньыны Тон маза уд сётӥськы,

  мон куалектэмын, вераськеме но уг луы.


  6 Вашкала нуналъёс сярысь, ортчем аръёс сярысь малпаськисько.

  7 Уйёсы кырӟанъёсме тодам вайисько,

  сюлмыным вераськисько, нош духе ответ утча.


  8 Пырак ӵожелы-а Кузё-Инмар монэ палэнтӥз ни, оло,

  табере ӟеч эриксэ но уз ни-а сёты?

  9 Пырак ӵожелы Солэн гажан-жалянэз, оло, быриз-а ни,

  пырак ӵоже Со, оло, чус улоз-а ни?

  10 Инмар жаляны вунэтӥз-а, оло?

  Шырыт сямзэ вожпоттон дыръяз ворсаз, оло?

  11 Соку мон шуи: «Тани мынам куректон-кайгуэ –

  Вылысь Инмарлэн бур киызлэн воштӥськеменыз сэрен».


  12 Кузё-Инмарлэсь ужъёссэ тодам ваё;

  Тынэсьтыд вашкала аръёсысь паймымон ужъёстэ буре ваё.

  13 Тынэсьтыд вань ужъёстэ валаны тыршо,

  быдӟым ужъёсыд сярысь малпасько.

  14 Эй, Инмаре! Дун-Чылкыт Тынад сюресэд.

  [Асьмелэн] Инмармы кадь кыӵе Инмар луоз быдӟым!

  15 Паймымон ужъёс лэсьтӥсь Инмар Тон!

  Калыкъёс пӧлын Тон быдӟым кужымдэ возьматӥд.

  16 Суйбыгытэныд Тон Аслэсьтыд калыктэ,

  Иаковлэсь но Иосифлэсь выжыоссэс, мозмытӥд.


  17 Эй, Инмаре! Вуос Тонэ адӟизы, вуос Тонэ адӟизы но кышкатскизы,

  пыдэстэм дуннеос дыр-р куалекъяны кутскизы.

  18 Пилемъёс ву кисьтӥзы, сьӧд пилемъёс гудыръязы,

  ньӧлъёсыд лобазы.

  19 Инмын Тынад гудыръям куараед,

  быдэс дуннеез чилекъям югдытылӥз, музъем зурказ, куалекъяз.

  20 Тынад сюресэд зарезьын, ветлон сюресэд быдӟым вуос вылын,

  пытьыосыд адӟыны луонтэмесь.

  21 Моисейлэн но Ааронлэн киынызы, пудо уллёез кадь,

  Тон нуид Аслэсьтыд калыктэ.

  

  
  

  ПСАЛТИРЬ


  77-тӥ ПСАЛОМ


  Асафлэн дышетонэз.


  1 Калыке, кылзы мынэсьтым дышетэмме,

  ымысьтым потӥсь кылъёс пала пельдэс мыкыртэ.

  2 Мадён вераны кутско, вашкала вакытысь визьмо веранъёсты усьто.

  3 Мар но ми ӧм кылэ, мар но ӧм тодэ,

  милям атайёсмы мар но милемлы ӧз вералэ!

  4 Соослэн нылпиоссылэсь ум ватэ,

  вуоно выжыослы Кузё-Инмарлэсь данзэ, Солэсь кужымзэ,

  Солэсь лэсьтэм паймымон ужъёссэ ивортомы.


  5 Иаковлы Со курон-косон вайиз, Израильлы закон сётӥз,

  атайёсмылы асьсэлэн нылпиоссылы со сярысь вераны косӥз.

  6 Лыктӥсь выжы, вордӥськоно нылпиос мед тодозы,

  соос но, дыр вуиз ке, асьсэлэн нылпиоссылы мед вералозы шуыса,

  7 Инмар вылэ оскиськыса мед улозы;

  Инмарлэсь ужъёссэ вунэтоно ӧвӧл, Солэсь курон-косонъёссэ утёно.

  8 Атайёсмылы укшаны уг яра –

  вогъяськись, бугыръяськись выжылы, сюлмынызы радъяськымтэ,

  духенызы Инмарлы оскиськымон луымтэ муртъёслы.


  9 Ефрем пиос, ожмаськон тӥрлык кутэмъёс, пукыӵен ыбылӥсьёс,

  ож нуналэ берлань чигназы.

  10 Соос Инмарлэсь сӥзён-косонзэ ӧз уте,

  Солэн законэзъя улонлэсь куштӥськизы;

  11 соослы возьматэм ужъёссэ, паймымон ужъёссэ, соос вунэтӥзы.


  12 Египет музъем вылын, Цоан бусыын,

  атайёсмылэн син азязы Со паймымон ужъёс лэсьтӥз.

  13 Зарезез шори люкиз но соосты со пыр поттӥз,

  вуосты борддорез кадь султытӥз.

  14 Нуназе соосты пилем сьӧрын нуиз,

  нош быдэс уй ӵоже тыллэн югытэзъя валтӥз;

  15 кыр дуннеысен изэз шори ӵогиз –

  быдӟым пыдэстэм гуысь кадь потӥсь вуэн соосты сектаз.

  16 Изгурезьысь ву ӧр поттӥз – шур кадь вуос бызьыны кутскизы.

  17 Нош соос Вылысь Инмар азьын ялан сьӧлыкаса улӥзы на,

  кыр дуннеысен Солэсь вожзэ поттыса улӥзы.

  18 Асьсэлэн кӧтсылы-сюлэмзылы кельшись сиён курыса,

  сюлмынызы Инмарлэсь визьзэ сынаса улӥзы,

  19 Инмарлы пумит кылъёс вераса шуизы:

  «Кыр дуннеын Инмар сиён-юонэн ӝӧк пуктыны быгатоз-а?»

  20 Тани, Со из вылэ шуккиз но,

  вуос бызьыны кутскизы, шуръёс ӧръяськизы.

  «Быгатоз-а Со нянь сётыны,

  быгатоз-а Аслаз калыкезлы сӥль сётыны?»

  21 Кузё-Инмар кылӥз но йыркурен ӝуатскиз,

  Иаков пушкы тыл кенжиз, Израиль вылэ йыркур ӝутскиз,

  22 Инмарлы оскымтэзы понна,

  Солэн утёнэзлы оскиськымтэзы понна.

  23 Йылысен Со пилемъёслы косӥз но инлэсь ӧссэ усьтӥз,

  24 соос вылэ, сиыны шуыса,

  маннаез зор вуэз кадь кисьтӥз, соослы ин нянь сётӥз.

  25 Кылчинъёслэсь няньзэс адями сииз,

  соослы Со кӧтсы тырымон сиён ыстӥз.

  26 Инмын шундыӝужанысь тӧлэз Со ӝутӥз,

  Аслаз кужмыныз лымшор тӧлэз поттӥз.

  27 Тузонэз выллем соос вылэ сӥль кисьтӥз,

  зарезь луоез выллем кыр тылобурдоосты вайиз.

  28 Юртъёссы вӧзы, котыртэм шоразы соосты уськытылӥз.

  29 Соос сиизы, кӧтсы тыриз; соослы мар кулэ вал, ваньзэ сётӥз.

  30 Соослэн копаськон мылкыдзы ӧз на ортчы вал,

  сиёнзы ымазы на вал,

  31 Инмарлэн вожпотонэз соос вылэ вуиз,

  самой куаем муртъёссэс вииз,

  Израильлэсь егит пиоссэ уськытъяз.

  32 Озьы ке но соос эшшо сьӧлыкаса улӥзы на,

  Солэн паймымон ужъёсызлы ӧз оске.

  33 Соослэсь нуналъёссэс алекъяськон пӧлын быдтӥз,

  улоно аръёссэс – кышкан-куалекъян пӧлын.

  34 Соосты виылыны кутске ке вал, соку соос Сое утчаны кутскылӥзы,

  Солы вазиськылӥзы, вазь ӵукнаысен ик Инмар доры лыктылӥзы.

  35 Тодазы вайизы, Инмар соослэн утиськон интызы,

  Вылысь Инмар соослэн Мозмытӥсьсы шуыса.

  36 Ымынызы Со азьын чеберъяськизы,

  нош кылынызы Со азьын пӧяськылӥзы.

  37 Сюлэмзы Со азьын чылкыт ӧй вал,

  Солэн сӥзён-косонэзлы соос оскиськымонэсь ӧй вал.

  38 Нош Со гажаса-жаляса соослэсь сьӧлыксэс куштылӥз,

  ӧз быдтылы соосты;

  трос пол Аслэсьтыз йыркурзэ кысылӥз,

  вань вожпотонзэ ӧз поттылы.

  39 Со тодаз возиз, соос лулмугор, лулбус луо шуыса,

  кудӥз кошке но уг ни берытскы.

  40 Кӧня пол кыр дуннеысен соос Солы пумитъяськылӥзы,

  тырттэм дуннеын Солэсь вожзэ поттылӥзы!

  41 Нош ик Инмарлэсь визьзэ сынаса улӥзы,

  Израильлэн Святоезлэсь вожзэ поттылӥзы.

  42 Солэн киыныз лэсьтэм ужез тодазы ӧз ни вае,

  ултӥян улысь мозмытэм нуналзэ но вунэтӥзы,

  43 куке Со Египетын паймымон тодметъёс лэсьтылӥз,

  Цоан бусыын паймымон ужъёс возьматӥз.

  44 Юыны медаз быгатэ шуыса, шуръёссэс, ӧръёссэс вирлы пӧрмытӥз.

  45 Соос вылэ нымы-кибыосты ыстӥз – соос лекаськизы,

  эбекъёсты лэзиз – соос изъян вайизы.

  46 Музъем вылысь будосъёссэс гоно нумыръёслы сётӥз,

  ужам ужзэс – саранчалы.

  47 Виноградзэс йӧзорен шуккиз, сикоморпузэс пужмерен шобыртӥз.

  48 Пудооссэс йӧзор улэ сётӥз,

  пудо уллёоссэс чилекъясь тыл улэ кельтӥз.

  49 Соос вылэ йыркурезлэсь гомась тылзэ, вожпотонзэ, лекомонзэ,

  курадӟон, лек кылчинъёслэсь уллёзэс ыстӥз.

  50 Йыркурзэ соос вылэ кисьтӥз, лулъёссэс кулонлэсь ӧз ни утьы,

  урод черен соосты погыртӥз.

  51 Египетысь ваньзэ нырысь вордскем нуныосты быдтӥз –

  Хамлэн юртысьтыз кужымлэсь кутсконзэ.


  52 Ыжъёсты музэн Со калыксэ нуиз,

  пудо уллёез кадь соосты кыр дуннеетӥ валтӥз.

  53 Шурдытытэк соосты нуиз, соос ӧз кышкалэ,

  тушмонъёссэс зарезь ву ӝокатӥз.

  54 Аслаз святой музъемаз соосты вайиз,

  бур киыныз басьтэм гурезь йылэ.

  55 Син азьысьтызы калыкъёсты улляз,

  соослэсь музъемзэс люкетлы сётӥз,

  Израиль выжыосты соослэн юртъёсазы улыны интыяз.


  56 Нош соос Инмарлэсь Вылысь Инмарлэсь ялан визьзэ сыназы,

  Солы пумитъяськылӥзы, Солэсь косонъёссэ кулэ ӧз каре.

  57 Атайёссы кадь чигналлязы, куштӥськылӥзы,

  кырыжмем пукыӵ кадь берлань берытскылӥзы.

  58 Курбон сётон гурезьёсынызы Солэсь вожзэ поттылӥзы,

  вӧлыса лэсьтэм сульдэръёсынызы Солэсь йырзэ кур карылӥзы.

  59 Инмар кылӥз но йыркурен ӝуатскиз, Израильлы туж вожзэ поттӥз;

  60 Сӥломысь вӧсяськон тылысысь,

  калык пӧлын улон юртысьтыз Со кошкиз.

  61 Аслэсьтыз кужымзэ пленэ кельтӥз, данзэ тушмонлэн киулаз сётӥз.

  62 Калыксэ палаш улэ сётӥз, быръем люкетэзлы йырзэ кур кариз.

  63 Солэсь егит пиоссэ тыл ньылылӥз,

  егит нылъёсызлы сюан гуръёс ӧз кырӟалэ.

  64 Священникъёсыз палаш улын бырылӥзы,

  палкышноосыз бӧрдыны ӧз быгатэ.

  65 Соку Кузё-Инмар кӧлэмысь выллем султӥз,

  винаен вормем батыр кадь,

  66 нош тушмонъёссэ берласянь погыртӥз,

  пырак ӵожелы серекъян-веранлы соосты кельтӥз.

  67 Иосифлэсь юртсэ кулэтэм кариз, Ефремлэсь выжызэ ӧз бырйы.

  68 Бырйиз Иудалэсь выжызэ,

  синмаськем Сӥон гурезез Аслыз бырйиз.

  69 Ин кадь ӝужыт вӧсяськон инты пуктӥз,

  музъемез кадь сое пырак ӵожелы юнматӥз.

  70 Со бырйиз Давидэз, Аслэсьтыз ляльчизэ,

  ыж гид азбарысь сое басьтӥз,

  71 Аслэсьтыз калыксэ, Иаковез, Аслэсьтыз люкетсэ, Израилез,

  возьманы ыжпи нонтӥсьёс пӧлысь сое вайиз.

  72 Чылкыт сюлмыныз соосты со возьмаз,

  визьмо киосыныз соосты нуллӥз.

  

  
  

  ПСАЛТИРЬ


  78-тӥ ПСАЛОМ


  Асафлэн крезьгурез.


  1 Эй, Инмаре! Люкет музъемад язычникъёс лыктӥзы,

  соос святой храмдэ саптазы,

  Иерусалимез куашкатэм из юртлы пӧрмытӥзы.

  2 Ляльчиосыдлэсь шӧйёссэс ин тылобурдоослы кокчаны сётӥзы,

  святойёсыдлэсь мугоръёссэс кыр пӧйшуръёслы кесяны кельтӥзы.

  3 Соослэсь вирзэс, вуэз кадь, Иерусалим котыре кисьтӥзы,

  соосты ватыны но нокинлы луиз.

  4 Бускельёсмы азьын серекъян-веранлы пӧрмимы,

  котырамы улӥсьёс азьын тышкаськонлы, сантэманлы кылимы.

  5 Кузё-Инмаре, кема-а йыркуръяськыса улод на,

  кема-а Тынад пӧсекъянэд тыл кадь гомаса улоз на?

  6 Тонэ тодӥсьтэм калыкъёс вылэ,

  Тынад нимыдлы вазиськисьтэм эксэйлыкъёс вылэ йыркурдэ кисьты.

  7 Соос Иаковез ньылӥзы уго, улон интызэ тырттэм кельтӥзы.

  8 Вашкала пересьёсмылэсь сьӧлыкъёссэс ми вылэ эн поны,

  шырыт сямдэ ӝоггес ми дорын возьматы,

  ми уго туж начар улыны кылимы ни.

  9 Инмаре, милям Утисьмы,

  нимыдлэсь данзэ ӝутон понна юртты милемлы;

  Аслад нимыд понна мозмыты милемыз, сьӧлыкъёсмес кушты.

  10 Малы язычникъёс вераны кулэ: «Кытын соослэн Инмарзы?»

  Язычникъёслы тодмо мед луоз,

  ляльчиосыдлэсь вирзэс кисьтэм понна

  син азямы Тон пунэмзэ берыктӥськод шуыса.

  11 Тон азе мед вуоз пытсэтын пукисьлэн курадӟем куараез,

  суйбыгытэдлэн кужмыныз виыны сётэмъёсты утьы.

  12 Бускельёсмылэсь Тонэ, Кузё-Инмаре, сантэмамзэс,

  сизьым полэс мултэсмытыса пушказы берыкты.

  13 Нош ми, Тынад калыкед, возь вылысьтыд ыжъёсыд,

  пумтэм дауръёс ӵоже Тонэ данъяломы,

  выжыысь выжыосы Тонэ ушъяса вераломы.

  

  
  

  ПСАЛТИРЬ


  79-тӥ ПСАЛОМ


  1 Хорлэн кивалтӥсезлы. Шошанним-эдуф шудонэн. Асафлэн крезьгурез.


  2 Израильлэн Возьмасез!

  Кылзӥськы, ыжъёсты кадь Иосифез нуллӥсь,

  херувимъёс вылын пукись, возьматы Астэ.

  3 Ефрем, Вениамин, Манассия азьын кужымдэ потты,

  лыкты милемыз утьыны.

  4 Эй, Инмаре! Милемыз Ас палад берыкты;

  ымныр югытэд пиштӥз ке, ми утиськомы!

  5 Кузё-Инмаре, ин кужымъёслэн Инмарзы!

  Калыкедлэсь вӧсяськемзэ санэ понытэк,

  кема-а лекъяськыса улод на?

  6 Соосты Тон синкыли нянен тырмыт сюдӥд, синвуэн тырмыт сектад.

  7 Бускельёсмылы милемыз ултӥяны сётӥд,

  тушмонъёсмы милемыз сантэмаса возё.

  8 Ин кужымъёслэн Инмарзы! Милемыз Ас палад берыкты;

  ымныр югытэд пиштӥз ке, ми утиськомы!


  9 Виноград модосэз Тон Египетысь поттӥд,

  калыкъёсты улляд но соос интые сое мерттӥд.

  10 Солы инты сузяд, солэсь выжыоссэ юнматӥд,

  соку со музъем вылэ аляз.

  11 Гурезьёс солэн вужереныз шобырскизы,

  улвайёсыз Инмарлэсь кедырпуоссэ возъязы.

  12 Аслэсьтыз вайёссэ зарезь дурозь лэзиз,

  шур дурозь вуизы выль пушйись вайёсыз.

  13 Мар понна Тон солэсь кенеръёссэ куашкатӥд?

  Сюрес кузя мынӥсь-ветлӥсьёс ваньмыз табере емышсэ ишкало.

  14 Нюлэскын улӥсь кырпарсь сое гудэ, луд пӧйшур сое йыръе.

  15 Ин кужымъёслэн Инмарзы! Инмысен ми пала берытскыса учкы,

  адӟы милемыз, та виноградпуд доры вуылы ук.

  16 Уть сое, мае Тынад бур киыд мерттӥз,

  выль пушъем вайёсты, кудъёссэ Тон Аслыд будэтӥд.

  17 Сое тылын сутӥзы, тӥязы-коразы;

  со понна Тынад вожпотонэн тырмем ымныр азяд кышкаса бырозы.

  18 Тынад киыд мед луоз бур киыд вӧзын сылӥсь пиосмурт вылын,

  адями пи вылын, кудӥзлы Тон кужым сётӥд.

  19 Ми Тон бордысь ум палэнске;

  улӟыты милемыз, соку ми Тыныд вазиськыса уломы.

  20 Кузё-Инмаре, ин кужымъёслэн Инмарзы!

  Милемыз Ас палад берыкты;

  ымныр югытэд пиштӥз ке, ми утиськомы!

  

  
  

  ПСАЛТИРЬ


  80-тӥ ПСАЛОМ


  1 Хорлэн кивалтӥсезлы. Геф шудонэн. Асафлэн крезьгурез.


  2 Юнматскон интымылы, Инмарлы, шумпотыса кырӟалэ,

  Иаковлэн Инмарезлы вормон гурдэс кырӟалэ!

  3 Псалом гуръёс мытэ, тимпан шукке,

  чебер куараё крезен, псалтирен шудэ.

  4 Выль толэзь ӝужаку, тупатэм дыре,

  праздник нуналамы, гумыен пелляса шудэлэ.


  5 Та Израиль понна закон луэ Иаковлэн Инмарезлэн курон-косонэз.

  6 Тае Со Иосифлы быдэстон понна сётӥз –

  Египет музъемысь потыкуз,

  таӵе тодмотэм кыл куара кылыкуз:

  7 «Солэн пельпум вылысьтыз секыт ныпъетсэ басьтӥ,

  киосыз корзинаос бордысь мозмытскизы.

  8 Шугадӟон дыръя тон Монэ ӧтид но, Мон тонэ мозмытӥ;

  гудыри пушкысь тонэ кылӥ;

  Мериваысь ву дурын тонэ эскери-чаклай.


  9 Кылзӥськы, калыке, Мон тыныд шара иворто.

  Израиль! Тон Монэ кылзӥськысалыд ке!

  10 Мукет инмаред тынад медаз луы, мурт инмарлы эн йыбыртъя.

  11 Мон – Кузё-Инмар, Египет музъемысь поттэм Инмаред;

  усьты ымдэ, Мон сое тыр каро».

  12 Нош калыке Мынэсьтым куараме ӧз кылзӥськы,

  Израиль Мыным ӧз тэрытскы.

  13 Соин ик Мон соосты вог сюлэмо луэмзы понна куштӥ,

  ас тодэмзыя мед ветлозы.

  14 Эй, Мынам калыке Монэ кылзӥськысал ке,

  Израиль Мынам сюрестӥм ветлысал ке!

  15 Тушмонъёссэс Мон ӝог зӥбломытысал,

  соосты ёртыса возисьёс вылэ киме урдысал.

  16 Кузё-Инмарез синазькыль карисьёс

  Со азьын тэрытскыса улысалзы пумтэм вапумъёс ӵоже.

  17 Мон соосты чабейлэн вӧйыныз сюдысал,

  изгурезьысь чечыен кӧтсэс тырысал.

  

  
  

  ПСАЛТИРЬ


  81-тӥ ПСАЛОМ


  Асафлэн крезьгурез.


  1 Туж трос инмаръёс*а пӧлы Инмар султӥз;

  инмаръёс пӧлын суд лэсьтӥз.

  2 Кудкемозь тӥ шонертэм суд лэсьтоды на,

  сьӧлыклэсь кышкасьтэмъёс азьын чеберъяськыса улоды на?


  3 Куанерлы но, анайтэм-атайтэм муртлы но дурбасьтэ,

  ултӥям муртэз, кураськисез шонерлыкын возе.

  4 Куанер муртэз, кураськисез мозмытэ,

  сьӧлыклэсь кышкасьтэмъёслэн киулысьтызы соосты поттэ.

  5 Уг тодо, уг валало, пеймыт азьтӥ ветло;

  музъемлэн вань инъетъёсыз зуркало.

  6 Мон шуи: тӥ – инмаръёс, Вылысь Инмарлэн пиосыз тӥ ваньды.

  7 Но тӥ адямиос кадь ик кулоды, эксэйёс кадь ик тӥ но усёды.


  8 Эй, Инмаре, султы, музъемез судить кар,

  вань калыкъёсыз люкетлы Тон басьтод.

  


  *а81:1 татын инмаръёс шуэмын Израильлэн судьяосыз сярысь (Пот. 21:6)

  

  
  

  ПСАЛТИРЬ


  82-тӥ ПСАЛОМ


  1 Кырӟан. Асафлэн крезьгурез.


  2 Эй, Инмаре! Вазьылытэк эн улы, куаретытэк эн улы,

  каньыл кариськыса эн улы, Инмаре!

  3 Тани, Тынад тушмонъёсыд куаш потто,

  Тонэ синазькыль карисьёс йырзэс ӝутӥзы.

  4 Калыкедлы пумит кескич ужрад малпазы,

  Тон бордын утиськыса улӥсьёслы пумит кенеш ортчыто.

  5 Шуизы: «Ойдолэ мыноме но

  Израилез калыкъёс пӧлысь выжытэм быдтоме,

  азьланяз солэсь нимзэ тодазы но медаз ни вае».

  6 Огкылысь вераськизы, Тыныд пумит эштос*а кылдытӥзы

  7 Едомлэн юртъёсыз но измаил калык, Моав но агарян муртъёс,

  8 Гевал но Аммон, Амалик,

  филистим муртъёс Тирын улӥсьёсын валче.

  9 Ассур но соос борды лякиськиз;

  Лот пиослы соос юрттӥськись луизы.


  10 Мадианлы, Сӥсаралы, Иавинлы Киссон ӧр дурын мар лэсьтӥд,

  соослы но озьы ик лэсьты.

  11 Соос Аендорын быдтэмын вал, музъемлы кыед луизы.

  12 Соослэсь покчи эксэйёссэс Оривен Зӥвез кадь ик кар,

  вань азьветлӥсьёссэс но Зевеен Салманэз кадь ик кар.

  13 Соос шуылӥзы уго:

  «Инмарлэсь улон интыоссэ киуламы басьтомы».

  14 Эй, Инмаре! Тӧлпери пушкысь тузон кадь,

  тӧл азьысь куро кадь соос мед луозы.


  15 Кызьы тыл нюлэсэз сутэ, гомась тыл гурезьёсты ӵушка,

  16 озьы Аслад сильтӧлэныд соосты улля,

  тӧлпериеныд соосты шуге-леке вутты.

  17 Кузё-Инмаре, Тынэсьтыд нимдэ мед утчалозы шуыса,

  соослэсь улон азьзэс сӥтэм-сантэм кар.

  18 Мед возьдаськозы, пумтэм дауръёс ӵожелы шуге-леке мед кылёзы,

  сӥтэм-сантэм мед луозы, мед бырозы.

  19 Мед тодозы, Тон Одӥгнад – Кузё-Инмар,

  быдэс музъем выллы Вылысь Инмар луиськод шуыса.

  


  *а82:6 эштос – союз; объединение

  

  
  

  ПСАЛТИРЬ


  83-тӥ ПСАЛОМ


  1 Хорлэн кивалтӥсезлы. Геф шудонэн. Корей пиослэн. Крезьгур.


  2 Ин кужымъёслэн Кузё-Инмарзы,

  макем дуноесь-мусоесь улон интыосыд!

  3 Катьтэммиз ини лулы, Кузё-Инмарлэн азбаръёсаз пыремез потыса;

  сюлмы, лулмугоры улэп Инмар доры курисько.

  4 Ин кужымъёслэн Кузё-Инмарзы, мынам Эксэе, мынам Инмаре,

  алтарь вӧзад тылобурдо но аслыз улон инты шедьтэ,

  ваёбыж но пиосызлы кар лэсьтэ!

  5 Тынад коркад улӥсьёс шудоесь,

  соос Тонэ дугдылытэк ушъяса улозы.


  6 Шудо адями, кудӥзлэн кужым басьтон интыез Тон дорын,

  кинлэн сюлэм сюресъёсыз Тон доры курисько.

  7 «Бӧрдон» нёжалтӥ ветлӥсьёс ошмес ву потто,

  зор ву сое ӟечлыкен шобыртэ.

  8 Кужым борды кужым люкаса, соос мыно но,

  Сӥонэ вуыса, Инмар азе султо.

  9 Кузё-Инмаре, ин кужымъёслэн Инмарзы!

  Мынэсьтым вӧсяськемме кыл,

  Иаковлэн Инмарез, кылзы!


  10 Инмаре, милям щитмы, адӟы,

  Аслад вӧйын зырӟыса пуктэмедлэн ымныр шораз учкы.

  11 Тынад азбаръёсад одӥг нунал улон умойгес

  мукет интыын сюрс нуналъёс улонлэсь.

  Сьӧлыклэсь кышкасьтэмъёслэн юртазы улытозь,

  Инмар коркалэн ӧс выжыяз, эсьмаса, улысал,

  12 Инмар Кузё-Инмар – со шунды но щит.

  Кузё-Инмар дэлет но дан сётэ,

  дун-шектэм улӥсьёслы Со ӟечлык сётытэк уг кельты.

  13 Ин кужымъёслэн Кузё-Инмарзы!

  Тыныд оскиськыса улӥсь мурт шудо!


  

  
  

  ПСАЛТИРЬ


  84-тӥ ПСАЛОМ


  1 Хорлэн кивалтӥсезлы. Корей пиослэн. Крезьгур.


  2 Кузё-Инмаре! Тон жаляд Аслэсьтыд музъемдэ,

  Иаковлэсь калыксэ пленысь берыктӥд.

  3 Ас калыкедлэсь законлы пумит улэмзэ ӵушид,

  солэсь вань сьӧлыкъёссэ шобыртӥд.

  4 Йыркурдэ кысӥд, вожпотонэдлэсь лексэ палэнтӥд.


  5 Инмармы, Утисьмы, ӝут милемыз, вождэ поттэмысь дугды.

  6 Оло, пумтэм вапумъёс ӵоже ми вылэ йыркурен улод-а,

  вожпоттондэ выжыысь выжые возёд-а?

  7 Тон милемыз улӟытысалыд ке,

  соку Тынад калыкед бордад шумпотыса улысал.

  8 Кузё-Инмаре, жаля милемыз, уть милемыз.

  9 Кылзӥсько, мар шуоз Инмар Кузё-Инмар.

  Ас калыкезлы, быръем калыкезлы каньыллык Со сӥзёз, –

  укылтэм улонэ соос берен медаз ни усе.

  10 Инмарлэсь кышканэн улӥсьёс понна, зэм ик, Солэн утёнэз матын,

  данлык асьме музъемын улоз!

  11 Гажан-жалян но зэмлык пумисько,

  шонер улонэн тупаса улон чупасько.

  12 Зэмлык ӝутске музъемысь, нош шонер улон инмысен учке.

  13 Кузё-Инмар ӟечлык сётоз но,

  музъеммы аслэсьтыз емышъёссэ поттоз.

  14 Шонер улон Солэн азьтӥз мыноз,

  сюрес вылэ со аслэсьтыз пыдтышъёссэ пуктоз.

  

  
  

  ПСАЛТИРЬ


  85-тӥ ПСАЛОМ


  Давидлэн вӧсяськонэз.


  1 Кузё-Инмаре, пельдэ мыкырты, кыл монэ,

  мон начар, куанер-мискинь.

  2 Лулме уть, Тон азьын мон дун-чылкыт улыны тыршисько.

  Тыныд оскиськыса улӥсь ляльчиез, Инмаре, уть.

  3 Жаля монэ, Кузё-Инмаре, нунал лумбыт Тыныд вӧсяськисько.

  4 Лулы Тон доры, Кузё-Инмаре, кыстӥське,

  ляльчиедлэн лулызлы шумпотон сёт.

  5 Кузё-Инмаре, ваньмызлы, Тыныд вазиськисьёслы,

  Тон ӟечлыко, туж гажась, жалясь луиськод.

  6 Кузё-Инмаре, кыл мынэсьтым вӧсяськемме,

  кылзы мынэсьтым куриськем куараме.

  7 Куректоно-кайгуо нуналам Тыныд вазиськисько,

  Тон монэ кылод уго.

  8 Кузё-Инмаре, Тон кадез инмаръёс*а пӧлын ӧвӧл,

  Тынад кадез ужъёс но ӧвӧл.

  9 Тынад кылдытэм вань калыкъёсыд лыктозы но Тон азе йыбырттозы,

  Кузё-Инмаре, Тынэсьтыд нимдэ данъялозы.

  10 Тон быдӟым, паймымон ужъёс лэсьтӥськод, Тон – Инмар, одӥг Тон.

  11 Кузё-Инмаре, Аслад сюресэдлы монэ дышеты,

  соку мон зэмлык сюрес кузяд ветло;

  Тынад нимыдлэсь кышкан пала сюлэмме берыкты.

  12 Вань сюлмысьтым, Кузё-Инмаре, Инмаре, Тыныд тау каро,

  пумтэм вапумъёс ӵоже Тынэсьтыд нимдэ данъяло.

  13 Быдӟым Тынад монэ гажан-жалянэд,

  мынэсьтым лулме адлэн пыдэсысьтыз мозмытӥд.

  14 Инмаре! Возьытэз валасьтэмъёс мыным пумит султӥзы,

  сьӧсь муртъёслэн уллёзы мынэсьтым лулме утча;

  асьсэлэн азязы соос Тонэ ӧз пуктэ.

  15 Шырыт сямо, лякыт сюлэмо, кема чидась, юн гажась-жалясь,

  зэмлыко Тон, Инмаре Кузё-Инмаре.

  16 Учкы мон шоры, жаля монэ;

  ляльчи пиедлы кужым сёт, ляльчи кышноедлэсь пизэ уть.

  17 Ӟечлык понна мон вылын паймымон тодметтэ возьматы,

  монэ адӟемпотостэм карисьёс мед адӟозы, мед возьдаськозы,

  уго Тон, Кузё-Инмаре,

  мыным юрттӥд, монэ буйгатӥд.

  


  *а85:8 учкы: Пс. 95:4,5

  

  
  

  ПСАЛТИРЬ


  86-тӥ ПСАЛОМ


  1 Корей пиослэн. Крезьгур. Кырӟан.


  2 Святой гурезьёсын солэн*а инъетэз.

  Иаковлэн вань улон интыосыз пӧлысь

  Кузё-Инмар ваньмызлэсь юнгес Сӥонлэсь капкаоссэ яратэ.

  3 Инмарлэн городэз! Тон данлыко луиськод шуыса верамын!

  4 Раавез*б но Вавилонэз монэ тодӥсьёс шуыса верало,

  озьы ик филистим калык но, Тирен Эфиопия но шуозы:

  «Сыӵе-сыӵе мурт отын вордӥськиз».

  5 Нош Сӥон сярысь шуозы:

  «Сыӵе но сыӵе пиосмурт отын вордӥськиз,

  Ачиз Вылысь Инмар сое юнматӥз».

  6 Калыкъёсты гожъян книгаяз Кузё-Инмар гожтоз:

  «Сыӵе-сыӵе мурт отын вордӥськиз».

  7 Кырӟасьёс но, шудӥсьёс но, мынам вань ошмесъёсы – тон дорын.

  


  *а86:2 солэн – Иерусалимлэн


  *б86:4 Раав – тазьы нимало куд-ог учыре Египетэз

  

  
  

  ПСАЛТИРЬ


  87-тӥ ПСАЛОМ


  1 Кырӟан. Корей пиослэн крезьгурзы. Хорлэн кивалтӥсезлы. Махалаф шудонэн. Езрахи Еманлэн дышетонэз.


  2 Кузё-Инмаре, монэ утись Инмаре!

  Нуназе но, уйин но Тон азьын тэльмырыса куриськисько.

  3 Вӧсяськеме Тынад азяд мед вуоз вал, куриськемме санэ пон.

  4 Лулы курадӟонъёс пӧлы ёрмиз, улонэ ад пыдэслэн матаз вуиз.

  5 Шайгуэ понэмын ни шуыса, монэ лыдъяло,

  кужымез бырем мурт кадь мон луи.

  6 Кулэмъёс пӧлы куштэм, шайгуын кыллисьёс кадь мон луи,

  кудъёссэ Тон буре уд ни вайиськы, кудъёсыз Тынад киулысьтыд сэрпалтэмын.

  7 Тон монэ дунне пыдэслэн гопаз, пеймыт азе, пыдэстэм гуэ куштӥд.

  8 Вожпотонэд монэ куасалтӥз,

  вань тулкымъёсыныд Тон [монэ] ӝокатӥд.


  9 Вань тодмоосме бордысьтым палэнтӥд,

  соос азьын монэ юрӟымлы пӧрмытӥд;

  мон пытсамын, потэме уг луы ни.

  10 Куректыса-кайгырыса жадизы ни синъёсы;

  нунал лумбыт Тон азьын вӧсяськи,

  Кузё-Инмаре, Тон пала киосме ӝутыса улӥ.

  11 Кулэмъёслы Тон паймымон ужъёс лэсьтод шат?

  Кулэмъёс султозы но Тонэ данъялозы шат?

  12 Гажан-жалянэд, оло, шайгуын-а ивортылэмын луоз,

  зэмлыкед – сисьмыса кыллён интыын-а?

  13 Оло, пеймыт азьын-а тодозы Тынэсьтыд паймымон ужъёстэ,

  шонерлыктэ – вунӥсь музъемын-а?

  14 Нош мон Тыныд, Кузё-Инмаре, вӧсяськисько,

  вӧсяськеме ӵукна вазь ик Тон доры вуэ.

  15 Кузё-Инмаре, малы лулме кулэтэм кариськод,

  ымнырдэ мынэсьтым ватӥськод?

  16 Мон шудтэм, пинал дырысеным каньсырай ни,

  кышкатонъёсыд пӧлын улыса катьтэмми ни.

  17 Тынад вожпотонэд мон вылтӥ ортчиз,

  кышкатонъёсыд монэ куасалтӥзы.

  18 Котькуд нуналэ, ву кадь, соос монэ котырто,

  ваньзы ӵош монэ ӝикато.

  19 Мон бордысь эшме, матысьме палэнтӥд,

  тодмоосме но адӟыны уг ни луы.

  

  
  

  ПСАЛТИРЬ


  88-тӥ ПСАЛОМ


  1 Езрахи Ефамлэн дышетонэз.


  2 Гажан-жаляндэ, Кузё-Инмаре,

  пумтэм вапумъёс ӵоже данъяса кырӟало,

  выжыысь выжые зэмлыктэ кылыным-ымыным верало.

  3 Шуисько: пумтэм вапумъёслы гажан-жалян кылдытэмын,

  зэмлыкед Инме юнматэмын, Тон шуид:

  4 «Сӥзён-косонме быръем муртэлы сётӥ, Давид ляльчиелы сӥзи:

  5 Выжыдэ пумтэм вапумъёслы юнмато,

  престолдэ выжыысь выжылы пукто».


  6 Кузё-Инмаре, Тынэсьтыд паймымон ужъёстэ инъёс данъялозы,

  зэмлыктэ святойёслэн люкаськоназы ушъялозы.

  7 Уго инмын кинэ Кузё-Инмарен ӵошатыны луоз?

  Инмар пиос*а пӧлын кин Кузё-Инмарлы тупамон?

  8 Святойёслэн быдӟым люкаськоназы Инмар кышкыт,

  Солэн котыраз вань улӥсьёслы Со шурдыт.

  9 Кузё-Инмаре, ин кужымъёслэн Инмарзы!

  Кин Тон кадь кужмо, Кузё-Инмаре? Зэмлыкед котырад улэ.

  10 Зарезьлэн кужымез Тынад киулад,

  лекъяськись тулкымъёсты Тон чусомытӥськод.

  11 Пограм муртэз кадь Раавез сузмытӥд,

  кужмо суйбыгытэныд тушмонъёстэ пазьгид.

  12 Инъёс – Тынад, музъем – Тынад;

  дуннеез но маиз отын вань, Тон пуктӥд-кылдытӥд.

  13 Уйпалэз но, лымшорез но Тон кылдытӥд;

  Фаворен Ермон Тынад нимыдлы шумпото.

  14 Суйбыгытэд юн, киыд кужмо, бур киыд ӝутэмын!

  15 Престолэдлэн инъетэз – шонер суд, шонер улон;

  гажан-жалян но зэмлык Тынад азьтӥд ветло.

  16 Гумы куараен ӟечкыланэз тодӥсь калык шудо!

  Кузё-Инмаре, ымнырыдлэн югыт азьтӥз соос ветло.

  17 Нунал лумбыт Тон бордын шумпотыса соос уло,

  шонерлыкед соосты вылӥе ӝутэ.

  18 Тон соослэн кужым басьтон, данъяськон интызы;

  ӟеч эрик сётэменыд, кужыммы юнма.

  19 Кузё-Инмар – милям дурбасьтӥсьмы,

  Израильлэн Святоез – милям эксэймы.

  20 Куке но адӟон пыр Тон святоедлы верад:

  «Кышкасьтэмлы Мон юрттӥськи, калыке пӧлысь быръемез ӝутӥ.

  21 Аслэсьтым ляльчиме, Давидэз, шедьтӥ, святой вӧйыным сое зырӟи.

  22 Мынам киы сое зол кутыса возёз, суйбыгытэ сое юнматоз.

  23 Тушмон уз вормы сое, законлы пумит улӥсьлэн пиез уз ёрты сое.

  24 Тушмонъёссэ солэн азяз погырто,

  синазькыль карисьёссэ куашкато.

  25 Зэмлыке но, гажан-жалянэ но со бордын улоз,

  Мынам нимыным солэн кужымез юнмалоз.

  26 Солэсь кизэ зарезь вылэ поно, бур кизэ – шуръёс вылэ.

  27 Со Мыным вазиськоз: ”Тон мынам Атае,

  мынам Инмаре, мынам утиськон изгурезе”.

  28 Мон сое нырысь вордскем нуны каро,

  музъем выл эксэйёслэсь ваньзылэсь вылӥ каро.

  29 Пумтэм вапумъёс ӵоже сое гажаса-жаляса возё,

  сӥзён-косонэ со дорын оскиськымон улоз.

  30 Солэсь выжызэ пумтэм вапумъёс улӥсь каро,

  престолзэ но инлэсь нуналъёссэ кадь кузято.

  31 Солэн пиосыз законме куштӥзы ке, курон-косонъёсыя ӧз ке улэ,

  32 пуктон-косонъёсме сӧризы ке, Мынэсьтым косонъёсме ӧз ке уте,

  33 законлы пумит улэмзы понна корт бодыен тышкало,

  шонертэм улэмзы понна вӧсь каро.

  34 Нош гажан-жалянме со бордысь уг басьты,

  зэмлыклэсь уг куштӥськы.

  35 Сӥзён-косонме уг сӧры, ымысьтым мар потӥз, солэсь уг куштӥськы.

  36 Мон – дун-сьӧлыктэм, одӥг пол кыл сётӥ: Давидэз уг ӧрекча.

  37 Солэн выжыез пумтэм вапумъёс ӵоже улоз,

  престолэз, шунды кадь, азям пиштоз.

  38 Пумтэм вапумъёс ӵоже, толэзь кадь, со юн сылоз;

  инмысь адӟись – оскиськымон».


  39 Нош Тон вӧйын зырӟыса пуктэмедлы вождэ поттӥд,

  сое палэнтӥд, синазькыль карид.

  40 Ляльчиедлы сётэм сӥзён-косондэ кулэтэм карид,

  солэсь эксэй изьызэ муз вылэ сэрпалтӥд.

  41 Солэсь вань борддоръёссэ куашкатӥд,

  изкаръёссэ куашкам из люкъёслы пӧрмытӥд.

  42 Сюрес кузя вань мынӥсь-ветлӥсьёс сое таркало,

  бускельёсыз азьын со серекъян-веранлы пӧрмиз.

  43 Солы пумит улӥсьёслэсь бур кизэс вылэ ӝутӥд,

  вань тушмонъёссэ шумпоттӥд.

  44 Палашезлэсь лэчыт йылзэ куасалтӥд,

  ожмаськон дыръя солы ӧд юртты.

  45 Пиштон-чилянзэ быдтӥд, престолзэ музъем вылэ кымалтӥд.

  46 Егит дырызлэсь нуналъёссэ вакчиятӥд,

  возьдаськонэн сое шобыртӥд.


  47 Кузё-Инмаре, кема-а ватӥськыса улод на,

  тыл кадь ялан ӝуаса улоз на-а вожпотонэд?

  48 Тодад вай, кыӵе мынам улон дауре:

  оло, юнме гинэ Тон вань адямиосты кылдытӥд?

  49 Кин адямиос пӧлысь улӥз но кулонэз ӧз адӟы,

  ад пыдэслэн киызлэсь лулзэ мозмытӥз?!


  50 Кузё-Инмаре, кытын азьвыл гажан-жалянэд?

  Давидлы Тон оскымон кылдэ сётӥд.

  51 Кузё-Инмаре, тодад вай, кужмо калыкъёслэсь милемыз,

  ляльчиостэ, ултӥяса воземзэс, сое мон ас сюлмам нуллӥсько.

  52 Тушмонъёсыд кыӵе урод кылъёс верало, Кузё-Инмаре,

  макем сантэмало

  Тынэсьтыд вӧйын зырӟыса пуктэмедлэсь вамышъёссэ.


  53 Пумтэм вапумъёсы дано мед луоз Кузё-Инмар!

  Аминь, аминь.

  


  *а88:7 Инмар пиос – татын: кылчинъёс (ангелъёс)

  

  
  

  ПСАЛТИРЬ


  89-тӥ ПСАЛОМ


  1 Инмар адямилэн Моисейлэн вӧсяськонэз.


  2 Кузё-Инмаре! Тон милям выжыысь выжые утиськон интымы.

  3 Гурезьёс вордскемлэсь,

  музъемез но дуннеез кылдытэмедлэсь азьло,

  даурысь дауре Тон – Инмар.

  4 Адямиез сисьмон интыяз вайиськод но шуиськод:

  «Адями пиос, берытскелэ!»

  5 Тынад син азяд сюрс ар но толло нунал кадь гинэ ортчиз,

  уйин возьмаськонлэн одӥг люкетэз кузьда гинэ со.

  6 Тудӟыса кошкись вуосты кадь Тон улон нуналъёсмес нуиськод,

  соос уйвӧт кадесь, турын кадесь, кудӥз вазь ик ӝужа,

  ӵукна сяськаяське, вожектэ, нош ӝытазе ӵогиське но куасьме со.

  7 Вожед потыку, быриськомы,

  йыркуред потон дыръя куалектӥськомы.

  8 Законлы пумит улэммес Ас азяд пуктӥд,

  лушкем сьӧлыкъёсмес ымнырыдлэн югытэз азе понӥд.

  9 Вань нуналъёсмы вожпотон улсад ортчизы;

  лулӟиськем куара кадь аръёсмы ышо-быро.

  10 Улоно даурмы сизьымдон ар мында,

  кужмоосызлэнгес – тямыстон ар;

  улонмылэн ӟеч адӟонэз – секыт уж, висён-курадӟон.

  Нуналъёсмы ӝог ортчо-кошко,

  асьмеос но кошкиськомы-лобиськомы.

  11 Кин тодэ вожпотонэдлэсь кужымзэ,

  йыркуредлэсь кышкытлыксэ кин быгатоз мертаны?

  12 Визьмо улон понна

  нуналъёсмес шонер лыдъяны дышеты милемыз.

  13 Берытскы, Кузё-Инмаре! Кема на-а? Аслэсьтыд ляльчиостэ жаля.

  14 Аслад гажан-жалянэныд ӵукна ик кӧтмес тыр но,

  ми вань нуналъёсмы ӵоже шумпотыса, шулдыръяськыса уломы.

  15 Курадӟон чидам нуналъёсмы мында

  шулдыр нуналъёстэ милемлы сёт.

  16 Аслэсьтыд уждэ ляльчиосыдлы возьматы,

  соослэн нылпиоссылы Аслэсьтыд дандэ усьты.

  17 Инмармылэн Кузё-Инмарлэн ӟеч эрикез ми бордын мед улоз,

  ужъёсмылы азинлык сёт, ужъёсмылы азинлык сёт.

  

  
  

  ПСАЛТИРЬ


  90-тӥ ПСАЛОМ


  [Давидлэн ушъян кырӟанэз.]


  1 Вылысь Инмарлэн бурд улаз улӥсь,

  Ваньмызлэсь Кужмолэн саюлаз кыллись

  2 Кузё-Инмарлы шуэ: «Мынам ватӥськонэ, мынам утиськонэ –

  Мынам Инмаре, Тыныд мон оскиськыса улӥсько».

  3 Со тонэ кутӥсьлэн сьӧлтэтэзлэсь, кулон черлэсь мозмытоз.

  4 Аслаз бурдыныз тонэ шобыртоз, Солэн бурд улаз кышкатэк улод;

  Солэн зэмлыкез тон понна щит но, кенер но луэ.

  5 Уд кышка уйлэн кӧшкематонъёсызлэсь,

  нуназе лобись пукыӵ ньӧллэсь,

  6 пеймытын ветлӥсь сьӧдчерлэсь,

  нуназе куазьын погыртӥсь палась черлэсь.

  7 Тынад вӧзад сюрсэз погралозы, дас сюрсэз бурпалад усёз,

  нош тынад матад урод уз лыкты.

  8 Синъёстэ ӝутыса учкод но

  сьӧлыклэсь кышкасьтэмъёслы пунэм берыктӥськемез адӟод.

  9 Тон шуид: «Кузё-Инмар – мынам оскиськонэ».

  Аслыд ватӥськон интылы Вылысь Инмарез тон бырйид.

  10 Тон борды урод уз йӧтӥськы, чер но юртэдлэн матаз уз лыкты.

  11 Котькыӵе сюресъёстӥ ветлон дыръяд

  Аслаз Кылчинъёсызлы Со тонэ утьыны косоз уго.

  12 Пыдыныд но из борды медад канжаськы шуыса,

  тонэ киязы ӝутыса нуозы.

  13 Шиетӥсь кый вылэ, лек кый вылэ лёгиськод,

  сьӧсь пӧйшурез, лобась кыез пыдыныд лёгалод.


  14 «Монэ яратэм понназ сое мозмыто,

  утё сое, со Мынэсьтым нимме тодэ уго.

  15 Мыным вазиськиз ке, сое кыло,

  куректон-кайгуэз дыръя Мон со дорын.

  Сое мозмыто, данэ потто,

  16 кема улонэн тыр каро, Аслэсьтым утёнме солы возьмато».

  

  
  

  ПСАЛТИРЬ


  91-тӥ ПСАЛОМ


  1 Крезьгур. Суббота нуналэ кырӟан.


  2 Макем ӟеч, Кузё-Инмаре, Тонэ данъяса улыны,

  Тынэсьтыд нимдэ, Вылысь Инмаре, данъяса кырӟаны!

  3 Макем ӟеч Тынэсьтыд гажан-жаляндэ ӵук ӟардонысен тодытыны,

  бер уёзь зэмлыктэ ивортылыны,

  4 дас сиё шудонэн, псалтирен но крезен кырӟаса вераны.

  5 Тон, Кузё-Инмаре, Ас ужъёсыныд мылкыдме ӝутӥд,

  киыныд лэсьтэм ужъёслы шумпотыса кырӟасько.

  6 Макем быдӟымесь Тынад ужъёсыд, Кузё-Инмаре!

  Паймымон муресь малпанъёсыд!

  7 Йӧнтэм адями сое уг тоды, укылтэм мурт сое уг вала.

  8 Сьӧлыклэсь кышкасьтэмъёс,

  законлы пумит улӥсьёс турын кадь ӝужало,

  сяськаясько пырак ӵожелы бырон понна,

  9 Тон, Кузё-Инмаре, пумтэм вапумъёсы ваньмызлэсь вылӥын!

  10 Тынад тушмонъёсыд, Кузё-Инмаре, тани, тушмонъёсыд быро,

  законлы пумит улӥсьёс ваньзы пазьгисько.

  11 Мынэсьтым кужымме Тон кыр ошлэсь сюрзэ кадь

  вылӥе ӝутӥськод,

  мон выль вӧен зырӟемын.

  12 Тушмонъёсылэсь пограмзэс ас синмыным адӟисько,

  пельыным кылӥсько мыным пумит султӥсь

  сьӧсь мылкыдоос сярысь.

  13 Шонер улӥсь пальма кадь сяськаяське,

  Ливанысь кедырпу выллем вылӥе ӝутӥське.

  14 Кузё-Инмарлэн корказ мерттэмъёс

  Инмармылэн азбаръёсаз сяськаяло.

  15 Пересьмыса но соос емыш вайисесь,

  куасьмисьтэмесь, шуясьтэмесь луо,

  16 Кузё-Инмар шонерлыко шуыса иворто.

  Со – мынам юнматскон интые, Со бордын шонертэм улон ӧвӧл.

  

  
  

  ПСАЛТИРЬ


  92-тӥ ПСАЛОМ


  [Давидлэн ушъян кырӟанэз. Субботалэн азьвыл нуналаз, музъем вылын улэп макеослэн улыны кутсконзылы сӥзьыса.]


  1 Кузё-Инмар эксэйын пуке, Со быдӟымлыкен шобырскемын,

  Кузё-Инмар кужымен шобырскемын, кускыз думемын,

  соин ик дунне юн сылэ, уг вырӟылы.

  2 Эксэй пуконэд дунне кылдэм дырысен юн сылэ,

  вапумъёс кутсконлэсь азьло ик Тон вал ини.

  3 Шуръёс потто, Кузё-Инмаре,

  шуръёс асьсэлэсь куаразэс потто,

  шуръёс асьсэлэсь тулкымъёссэс ӝуто.

  4 Трос вуослэн куаразылэсь но,

  зарезьлэн кужмо тулкымъёсызлэсь но

  кужмогес вылӥысь Кузё-Инмар.


  5 Тынад законъёсыд, зэмзэ но, шонересь,

  коркаед, Кузё-Инмаре, пумтэм нуналъёсы дун-чылкыт.

  

  
  

  ПСАЛТИРЬ


  93-тӥ ПСАЛОМ


  [Давидлэн крезьгурез, арнялэн ньылетӥ нуналаз.]


  1 Пунэмзэ берыктӥсь Инмаре Кузё-Инмаре,

  пунэмзэ берыктӥсь Инмаре, кужымдэ возьматы!

  2 Музъемлэн судить карисез, султы,

  вылтӥяськисьёслы пунэмзэ берыкты.

  3 Кузё-Инмаре, кудкемозь сьӧлыклэсь кышкасьтэмъёс,

  кудкемозь сьӧлыклэсь кышкасьтэмъёс

  шумпотыса-шулдыръяськыса улозы на?

  4 Соос лек кылъёс верало,

  законлы пумит улӥсьёс ваньзы быдӟымъясько.

  5 Калыктэ лёгало, Кузё-Инмаре, выжыдэ ултӥяло.

  6 Палкышноез, сьӧр муртэз виыло,

  анайтэм-атайтэм нылпиосты виыло но шуо:

  7 «Кузё-Инмар уз адӟы, Иаковлэн Инмарез уз но шӧды».

  8 Визьмаське ук, укылтэм адямиос!

  Ку тӥледлы визь пыроз, чурытомем сюлэмъёс?

  9 Пель пуктӥсь уг кылы шат? Син кылдытӥсь уг адӟы шат?

  10 Калыкъёсты Визьмась, адямиез валаны Дышетӥсь

  тӥледыз шарае уз потты шат?

  11 Кузё-Инмар адямиослэсь малпанъёссэс тодэ,

  соос юнме алекъяськон луо шуыса, Со тодэ.


  12 Шудо адями, кудзэ Тон, Кузё-Инмаре, визьмаськод,

  Аслад законэдлы дышетӥськод.

  13 Курадӟон нуналъёсы сьӧлыклэсь кышкасьтэмъёслы гу гудӟытозь,

  Тон солы каньыллык сётӥськод!

  14 Кузё-Инмар Аслэсьтыз калыксэ уз кушты,

  выжы люкетсэ кулэтэм уз кары.

  15 Шонерлыко судить карыны кутскизы ке,

  соку со сьӧры вань чылкыт сюлэмоос мынозы.

  16 Мон понна сьӧсьёслы пумит кин ӝутскоз?

  Мон понна законэз сӧрисьёслы пумит кин султоз?

  17 Кузё-Инмар мыным ӧй ке юрттысал,

  ӝоген мынам лулы шайгуэ пырысал ини.

  18 «Пыдъёсы куалекъяло» шуыкум,

  Тынад гажан-жалянэд, Кузё-Инмаре, монэ юнматэ вал.

  19 Кӧтӝожъёс сюлэмам аляку, Тынад буйгатэмед лулме каньыл каре.

  20 Тынад матад луоз-а сьӧлыклэсь кышкасьтэмъёслэн улэмзы,

  законлэн саюлаз сьӧсь уж малпасьёслэн пукон интызы?

  21 Шонер улӥсьлэн лулыз вылэ соос уллёен урдскыло,

  дун-шектэм муртэз судить каро.

  22 Нош Кузё-Инмар – мынам изкаре,

  мынам Инмаре – мынам утиськон изгурезе.

  23 Законлы пумит улэмзэс ас вылазы берыктоз,

  сьӧсь ужъёссы понна соосты быдтоз,

  соосты Инмармы Кузё-Инмар быдтоз.

  

  
  

  ПСАЛТИРЬ


  94-тӥ ПСАЛОМ


  [Давидлэн ушъян кырӟанэз.]


  1 Лыктэлэ, Кузё-Инмарлы данъян гуръёс кырӟаломе,

  [Инмарлы,] оскиськымон Утисьмылы, вазиськоме.

  2 Тау карон кылъёсын Солэн азяз султоме,

  кырӟанъёсын данъяса, Солы вазиськоме.

  3 Кузё-Инмар – со быдӟым Инмар,

  быдэс музъем выллы – быдӟым Эксэй.

  4 Солэн киулаз музъемлэн мурдалаосыз,

  гурезьёслэн йылъёссы но Солэн киулаз ик.

  5 Солэн киулаз зарезь, Со кылдытӥз сое,

  музъемез но Солэн киосыз кылдытӥзы.

  6 Лыктэлэ, сӥлы карыса йыбырттоме,

  Кузё-Инмарлэн, Кылдытӥсьмылэн, азяз пыдесъяськоме.

  7 Со – асьмелэн Инмармы, нош асьмеос –

  Солэн уллёысьтыз калык, киулысьтыз ыжъёс.

  Э, туннэ нуналын Солэсь куаразэ кылзӥськысалды ке:

  8 Мериваын кадь,

  кыр дуннеын визь сынаськон нуналэ кадь

  эн чурытомытэ асьтэлэсь сюлэмдэс.

  9 Отысен тӥляд атайёсты Мынэсьтым визьме сыназы,

  Монэ эскеризы-чаклазы, Мынэсьтым ужъёсме адӟемзы ке но вал.

  10 Ньыльдон ар ӵоже та выжылы Мон вожме поттыса улӥ но шуи:

  «Та калык сюлмыныз йыромемын,

  соос Мынэсьтым сюресъёсме ӧз тодэ-валалэ.

  11 Соин ик вожпотон дыръям Мон кыл сётӥ:

  каньылэн улон интыям соос уз пыре».

  

  
  

  ПСАЛТИРЬ


  95-тӥ ПСАЛОМ


  [Давидлэн ушъян кырӟанэз. Корка пуктыку.]


  1 Кузё-Инмарлы выль кырӟан кырӟалэ;

  быдэс музъем выл, Кузё-Инмарлы кырӟалэ!

  2 Кузё-Инмарлы кырӟалэ, Солэсь нимзэ данъялэ,

  нуналлы быдэ Солэн утёнэз сярысь ӟеч ивор вералэ!

  3 Вань калыкъёс пӧлын Солэсь данзэ ивортылэ,

  вань выжыос пӧлын Солэсь паймымон ужъёссэ тодытэ!

  4 Кузё-Инмар – быдӟым, туж ушъямон,

  вань инмаръёслэсь Со кышкамон.

  5 Язычникъёслэн вань инмаръёссы – сульдэръёс,

  нош Кузё-Инмар инъёсты кылдытӥз.

  6 Солэн азьпалаз данлык но быдӟымлык,

  Солэн храмаз кужым но паймымон чеберлык улэ.

  7 Калыкъёслэн выжыоссы,

  Кузё-Инмарлы тау каре, Кузё-Инмарез данъялэ, сӥлы каре.

  8 Кузё-Инмарез, Солэсь нимзэ данъялэ,

  курбонъёс нуыса, Солэн азбаръёсаз пырелэ.

  9 Вӧсяськон интыяз пырыса, Кузё-Инмарлы йыбырттэ.

  Быдэс музъем, Солэн ымныр азяз куалекъя!

  10 Калыкъёслы вералэ:

  «Кузё-Инмар – эксэй, соин ик дунне юн сылэ, уг вырӟылы.

  Калыкъёсты Со шонер судить кароз».


  11 Инъёс мед шулдыръяськозы,

  музъем мед шумпотоз; зарезь но мар со пушкын вань, мед куашетоз.

  12 Мед шумпотозы бусыысь вань будосъёс,

  шумпотыса мед куашетозы тыпы сурдысь писпуос

  13 Кузё-Инмарлэн азяз; уго Со лыктэ, лыктэ музъемез судить карыны.

  Дуннеез Со шонерлыко судить кароз,

  калыкъёсты зэмлыко судить кароз.

  

  
  

  ПСАЛТИРЬ


  96-тӥ ПСАЛОМ


  [Давидлэн крезьгурез; солэн эксэйлыкез кужмояны, юнманы кутскем бере.]


  1 Кузё-Инмар эксэйын пуке, музъем мед шумпотоз,

  пумтэм-йылтэм шормуӵъёс мед шулдыръяськозы.

  2 Пилем но пеймытлык Солэн котыраз,

  шонерлык но суд – Солэн престолэзлэн инъетэз.

  3 Солэн азьтӥз тыл мынэ но котыр ласянь тушмонъёссэ ӵушка.

  4 Чилекъямъёсыз дуннеез югдыто – музъем адӟе но куалекъя.

  5 Быдэс музъемлэн Кузёезлэн Кузё-Инмарлэн азяз

  гурезьёс сюсь кадь ӵыжало.

  6 Со шонерлыко шуыса, инъёс иворто,

  вань калыкъёс Солэсь быдӟымлыксэ адӟо.

  7 Ваньзы, сульдэръёслы йыбыртъясьёс,

  идолъёсын ушъяськисьёс, возьытэ мед вуозы.

  Вань Кылчинъёс, Со азе йыбырттэ.

  8 Кузё-Инмаре, Тынад судъёсыд пумысен Сӥон кылыса шумпотэ,

  Иудалэн нылъёсыз шулдыръясько.

  9 Уго Тон, Кузё-Инмаре,

  быдэс музъемлэсь вылын, вань инмаръёслэсь*а вылӥе ӝутэмын.

  10 Кузё-Инмарез яратӥсьёс, уродэз-лекез адӟонтэм каре!

  Аслаз быръем адямиосызлэсь лулзэс Со уте,

  сьӧлыклэсь кышкасьтэмъёслэн киулысьтызы соосты мозмытэ.

  11 Шонер улӥсь вылэ югыт пиштэ,

  чылкыт сюлэмоос доры шулдыр улон лыктэ.

  12 Шонер улӥсьёс, Кузё-Инмар бордын шумпотэлэ,

  Солэсь дун-чылкыт нимзэ данъялэ.

  


  *а96:9 учкы: Пс. 49:1

  

  
  

  ПСАЛТИРЬ


  97-тӥ ПСАЛОМ


  [Давидлэн] крезьгурез.


  1 Кузё-Инмарлы выль кырӟан кырӟалэ,

  уго Со паймымон ужъёс лэсьтӥз.

  Бур киыз, Солэн кужымез Солы вормон вайизы.

  2 Утёнэз сярысь Кузё-Инмар тодытӥз,

  калыкъёслэн син азязы шонерлыксэ усьтӥз.

  3 [Иаковез] гажаса-жаляса улэмзэ,

  Израиль юртлы оскиськымон луэмзэ Со тодаз вайиз.

  Инмармылэсь утёнзэ музъемлэн вань пумъёсыз адӟизы.

  4 Быдэс музъем, Кузё-Инмарез данъялэ, шумпотэлэ,

  шулдыръяське, тау карыса кырӟалэ.

  5 Крезь шудыса, Кузё-Инмарез данъяса кырӟалэ,

  крезь шудыса, псалом гуръёс кырӟалэ.

  6 Чипчирган гуръёсын, тутэктонэн шудыса,

  Кузё-Инмар Эксэй азьын шулдыръяське-шумпотэ.

  7 Мед куашетоз зарезь но со пушкын улӥсь вань макеос,

  дунне выл но отын улӥсьёс.

  8 Шуръёс кизэс мед чабозы,

  гурезьёс мед шумпотозы-шулдыръяськозы

  9 Кузё-Инмарлэн азяз.

  Со музъемез судить карыны лыктэ.

  Дуннеез Со шонерлыко судить кароз, калыкъёслы шонер суд лэсьтоз.

  

  
  

  ПСАЛТИРЬ


  98-тӥ ПСАЛОМ


  [Давидлэн крезьгурез.]


  1 Кузё-Инмар эксэй пуконын пуке – калыкъёс мед куалекъялозы!

  Со херувимъёс вылын пуке – музъем мед зуркалоз!

  2 Сӥонысь Кузё-Инмар быдӟым, вань калыкъёс понна Со вылӥын.

  3 Тынэсьтыд быдӟым нимдэ мед данъялозы:

  дун-чылкыт но кышкыт со!

  4 Эксэйлэн кужымез шонер судэз яратэ.

  Ӧрекчаськытэк улонэз Тон юнматӥд;

  Иаков бордын Тон шонерлыко суддэ возьматӥськод.

  5 Кузё-Инмарез, асьмелэсь Инмармес, данъялэ,

  Солэн пыд выжыяз йыбырттэлэ: дун-чылкыт со!

  6 Священникъёсыз пӧлысь Моисей но Аарон,

  вӧсяськись калык пӧлысь Самуил

  Кузё-Инмарлы вазиськылӥзы но, Со соосты санэ понӥз.

  7 Пилем юбоысен соослы Со вераз;

  соослы сётэм курон-косонъёсты, законэз соос утизы.

  8 Кузё-Инмаре, милям Инмармы!

  Тон соослэсь вӧсяськемзэс кабыл басьтӥд, сьӧлыкъёссэс куштӥд,

  нош урод ужъёссы понна пунэмзэ берыктӥд.

  9 Кузё-Инмарез, асьмелэсь Инмармес, данъялэ,

  Солэн святой гурезяз йыбырттэлэ;

  уго дун-сьӧлыктэм Кузё-Инмар, асьмелэн Инмармы.

  

  
  

  ПСАЛТИРЬ


  99-тӥ ПСАЛОМ


  [Давидлэн] ушъян крезьгурез.


  1 Быдэс дунне, Кузё-Инмарез данъяса кырӟа!

  2 Шумпотыса Кузё-Инмарлы ужалэ-тырше,

  Со азе шулдыр мылкыдын лыктэлэ!

  3 Тодэлэ: Кузё-Инмар – со Инмар, Со асьмемыз кылдытӥз,

  асьмеос – Солэн, Солэн калыкез, Солэн уллёысьтыз ыжъёсыз.

  4 Солэн капкатӥз тау карыса пырелэ,

  Солэн азбаръёсаз ушъян кылъёс вераса вамыштэ.

  Инмарлы тау каре, Солэсь нимзэ данъялэ!

  5 Уго Кузё-Инмар ӟечлыко,

  Солэн гажан-жалянэз пумтэм вапумъёсы,

  Солэн зэмлыкез выжыысь выжые улэ.

  

  
  

  ПСАЛТИРЬ


  100-тӥ ПСАЛОМ


  Давидлэн крезьгурез.


  1 Гажан-жалянэд, шонер судэд сярысь кырӟало,

  Кузё-Инмаре, Тонэ данъяса кырӟало.

  2 Дун-шектэм улонлэсь сюрессэ валаны тыршо:

  ку Тон мон доры лыктод?

  Чылкыт сюлмыным корка шортӥм ветло.

  3 Ярантэм-шакшы ужез син азям уг пукты;

  сьӧсь ужез адӟонтэм карисько, мон борды со уз лякиськы.

  4 Азэм сюлэм мон дорысь палэнтэмын луоз,

  уродлык сярысь тодэме но уг поты.

  5 Аслаз матысез сярысь лушкемен кыл вӧлдӥсез улляло,

  вылтӥяськись, урод сюлэмо муртэн артэ уг пуксьы.

  6 Музъем вылысь оскиськымон муртъёсыз синъёсы утчало,

  соос монэн валче мед пукозы вал шуыса;

  дун-шектэм улонлэн сюрестӥз ветлӥсь мыным ужась луоз.

  7 Кескич ужась коркам уз улы, пӧяськись мурт син азям уз кыльы.

  8 Кузё-Инмарлэн городысьтыз законлы пумит улӥсьёсты

  одӥгтэм быдто,

  вазь ӵукнаысен музъем вылысь сьӧлыклэсь кышкасьтэмъёсты

  ваньзэс пазьго.

  

  
  

  ПСАЛТИРЬ


  101-тӥ ПСАЛОМ


  1 Мылкыдыз усьыку курадӟисьлэн Кузё-Инмар азьын куректонзэ вераса вӧсяськонэз.


  2 Кузё-Инмаре! Кыл мынэсьтым вӧсяськемме,

  викышъям куарае Тон доры мед вуоз.

  3 Ымнырдэ мынэсьтым эн ваты,

  куректоно-кайгуо нуналам пельдэ мон пала мыкырты.

  [Тыныд] вазиськон нуналам ӝоггес кыл монэ.

  4 Улоно нуналъёсы ӵын кадь быризы, лыосы сэрегпум кадь ӝуамын.

  5 Погыртэм турын кадь сюлмы куасьмиз,

  няньме но сиыны вунэтӥсько.

  6 Куараен лулӟылӥськыса улэмен, лыосы ку бордам лякиськизы ни.

  7 Кыр дуннеысь пеликан тылобурдолы мон укшасько,

  куштӥськем интыосын улӥсь уйсылы кельшисько.

  8 Уг изиськы, липет йылэ огназ кылем тылобурдо кадь мон.

  9 Нуналлы быдэ тушмонъёсы сантэмало,

  лекъяськыса улӥсьёс монэ каргало.

  10 Нянез кадь пенез сиисько, юонме синвуэн сурасько.

  11 Вожпотонэд, йыркуред потыку, Тон ӝутӥд но куштӥд монэ.

  12 Улоно нуналъёсы кошкись вужер кадесь; мон турын кадь куасьми.

  13 Нош Тон, Кузё-Инмаре,

  пумтэм вапумъёс ӵоже эксэй пуконын пукиськод;

  выжыысь выжые нимдэ данъяса возёзы.


  14 Тон султод но Сӥонэз жалялод,

  уго сое гажан-жалян дыр вуиз, дыр вуиз.

  15 Тынад ляльчиосыд солэсь изъёссэ яратӥзы,

  солэн сюй пырыез но жаль потӥз.

  16 Кузё-Инмарлэн нимызлэсь калыкъёс куалектозы,

  дунне вылысь вань эксэйёс Тынад данэдлэсь кышкалозы.

  17 Уго Кузё-Инмар Сӥонэз пуктоз но пиштӥсь данлыкеныз лыктоз.

  18 Катьтэммемъёслэсь вӧсяськемзэс кабыл басьтоз,

  соослэсь вӧсяськемзэс кулэтэм уз кары.

  19 Та сярысь вуоно выжылы гожтӥськоз,

  лыктӥсь выжы Кузё-Инмарез данъялоз.

  20 Со Аслаз дун-чылкыт ӝужыт интыысеныз учке,

  инмысен Кузё-Инмар музъем вылэз чакла.

  21 Пытсэтын пукисьёслэсь ӝуштэмзэс Со кылэ,

  виыны пуктэм муртъёсты мозмытэ.

  22 Сӥонысен Кузё-Инмарлэсь нимзэ соос мед ивортозы,

  Иерусалимын Солэсь данзэ мед тодытозы,

  23 куке вань калыкъёс огазе люкаськозы,

  эксэйлыкъёс Кузё-Инмарлы ужаны кутскозы.


  24 Сюрес вылысен Со мынэсьтым кужымме быдтӥз,

  нуналъёсме вакчиятӥз.

  25 Мон шуи: «Эй, Инмаре! Улоно даурелэн шораз эн быдты монэ.

  Тон выжыосысь выжыосы улӥськод».

  26 Кутсконаз ик Тон, [Кузё-Инмаре,] музъемез кылдытӥд,

  инъёс но – Тынад киыдлэн ужез.

  27 Соос бырозы, нош Тон улод, ваньзы соос выл дӥсь кадь пӧсьтозы,

  Тон соосты дӥськутэз кадь воштод – соос воштӥськозы.

  28 Нош Тон – сыӵе ик, воштӥськисьтэм, Тынад улон аръёсыд уз быре.

  29 Ляльчиосыдлэн нылпиоссы улозы,

  соослэн выжызы Тон азьын юнмалоз.

  

  
  

  ПСАЛТИРЬ


  102-тӥ ПСАЛОМ


  Давидлэн крезьгурез.


  1 Эй, лулы, Кузё-Инмарез данъя,

  пушкы-сюлмы, Солэсь дун-чылкыт нимзэ данъя.

  2 Эй, лулы, Кузё-Инмарез данъя, одӥгзэ но ӟеч ужзэ эн вунэты.

  3 Со тынэсьтыд законлы пумит улэмъёстэ ваньзэ куштэ,

  вань висёнъёстэ бурмытэ,

  4 сисьмон-быронлэсь улондэ мозмытэ,

  гажан-жалянэныз, шырыт сямыныз тонэ шобыртэ,

  5 вань кулэ каронъёстэ быдэстэ, егит дырыд ӧрӟилэн кадь выльдӥське.


  6 Вань ултӥям-сантэмамъёслы Кузё-Инмар

  шонерлык, утиськон сётэ.

  7 Сюресъёссэ Со Моисейлы возьматӥз,

  Аслэсьтыз ужъёссэ Израиль пиослы усьтӥз.

  8 Шырыт сямо, гажась-жалясь, кема чидась,

  туж ӟечлыко Кузё-Инмар.

  9 Ялан вожзэ поттыса,

  пумтэм дауръёс ӵоже йыркуръяськыса, Со уг улы,

  10 законлы пумит улэмъёсмы понна вӧсь ӧз кары,

  сьӧлыкъёсмы понна пунэмзэ ӧз берыкты.

  11 Макем ӝужыт музъемысен инбам,

  сокем ик быдӟым [Кузё-Инмарлэн] гажан-жалянэз

  Солэсь кышканэн улӥсьёс понна.

  12 Макем кыдёкын шундыӝужан шундыпуксёнысен,

  сокем кыдёке законлы пумит улэмъёсмес Со палэнтӥз.

  13 Кызьы атай аслэсьтыз пиоссэ гажа-жаля,

  озьы Кузё-Инмар Солэсь кышкасьёсты гажа-жаля.


  14 Уго Со асьмелэсь марлэсь кылдэммес тодэ,

  асьмеос сюй-тузон луиськомы шуыса, Со тодаз возе.

  15 Адямилэн улоно нуналъёсыз турын-куар кадь,

  бусыын будӥсь сяська кадь, озьы со сяськая.

  16 Со вылтӥ тӧл пельтэ но – со ӧвӧл ни,

  солэн улон интыез уз тодма ни сое.


  17 Нош Кузё-Инмарлэн гажан-жалянэз

  Солэсь кышканэн улӥсьёс понна

  вапумъёсысь вапумъёсы улэ,

  18 Солэн шонерлыкез сӥзён-косонзэ утись,

  курон-косонъёссэ быдэсъясь пиослэн пиоссы вылын возиське.

  19 Кузё-Инмар престолзэ инме пуктӥз,

  эксэй луыса, ваньмыныз кивалтэ.


  20 Юн кужмоесь, кыл-куараезлы тэрытскыса,

  Солэсь верам кылзэ быдэсъясь [вань] Кылчинъёсыз,

  Кузё-Инмарез данъялэ.

  21 Кузё-Инмарлэн вань воинъёсыз, ужась-тыршисьёсыз,

  эриксэ быдэсъясьёсыз, Кузё-Инмарез данъялэ.

  22 Солэн вань кузёяськон интыосысьтыз,

  Солэн вань ужъёсыз, Кузё-Инмарез данъялэ.

  Эй, лулы, Кузё-Инмарез данъя!

  

  
  

  ПСАЛТИРЬ


  103-тӥ ПСАЛОМ


  [Дуннеез кылдытон сярысь Давидлэн крезьгурез.]


  1 Эй, лулы, Кузё-Инмарез данъя! Кузё-Инмаре, Инмаре мынам!

  Тон паймымон быдӟым чеберлыкен,

  быдӟым данлыкен Тон дӥсяськемын.

  2 Риза дӥсянэн кадь Тон югытэн дӥсяськиськод,

  ынэз кадь инъёсты вӧлдӥськод;

  3 вуослэн вылӥязы юртъёстэ-четлыкъёстэ пуктылӥськод,

  пилемъёсты Аслыд уробо кариськод,

  тӧллэн бурдъёсыз вылын ворттылӥськод.

  4 Тӧлъёсты Аслыд ивортӥсьёс кариськод,

  гомаса ӝуась тылэз Аслыд ужасьёс кариськод.

  5 Музъемез Тон юн инъетъёс вылэ пуктӥд,

  вапумъёсысь вапумъёсы со уг вырӟылы.

  6 Пыдэстэм вуэн, дӥсянэн кадь, Тон сое шобыртӥд;

  гурезьёс йылын вуос пуко.

  7 Тон косӥськод но, соос бызьыса кошко,

  гудыртэм куараедлэсь пегӟо соос.

  8 Гурезьёс тубо, нёжалъёс лэзисько соослы дасям интыозяд.

  9 Тон гож лэсьтӥд, со вамен соос уз выже,

  музъемез шобыртыны уз берытске.

  10 Ошмесъёсты нёжалэ лэзид, гурезьёс вискытӥ [вуос] бызё.

  11 Соос вань луд пӧйшуръёсты вуэн люктало;

  кыр ишакъёс асьсэлэсь сюзэс юзмато.

  12 Соос вӧзын ин тылобурдоос уло,

  улвайёс пушкысен куаразэс потто.

  13 Аслад ӝужыт интыысеныд гурезьёсты люктаськод,

  ужъёсыдлэн емышъёсынызы музъем тыр луэ.

  14 Музъемысь сиён поттӥськод:

  пудоослы – турын, адямиослы сиыны юос будэтӥськод.

  15 Адямилэсь сюлэмзэ шулдыр карыны вина сётӥськод,

  ымнырзэ чилясь карыны вӧй поттӥськод,

  адямилэсь сюлэмзэ юнматыны нянь вайиськод.

  16 Кузё-Инмарлэн писпуосызлэн,

  Ливанысь мерттэм кедырпуосызлэн, сюзы юзма.

  17 Соос вылэ тылобурдоос кар лэсьто:

  аистъёслэн корказы – кыз йылын,

  18 пужейёслэн – ӝужыт гурезьёсын,

  луд кечъёслэн пегӟон интызы – из люкъёс.


  19 Вадесъёсты тодон понна Со толэзез кылдытӥз;

  шунды аслэсьтыз пуксён палзэ тодэ.

  20 Тон пеймытэз вӧлдӥськод но, уй луэ,

  со дыре вань нюлэс пӧйшуръёс калгыса ветло.

  21 Сьӧсь пӧйшуръёс сиён утчаса вузо, Инмарлэсь асьсэлы сиён куро.

  22 Шунды ӝужа но, соос люкасько, гутёосазы выдыло.

  23 Адями аслаз ужаз мынэ, ӝытозьлы аслаз удысаз ужаны потэ.


  24 Туж паймымонэсь Тынад ужъёсыд, Кузё-Инмаре!

  Котьмае но Тон визьмын кылдытэмед;

  музъем тырмемын Тынад кылдытэм макеосыныд.

  25 Тани зарезь – туж быдӟым но паськыт:

  отын лыдъяса быдтонтэм вырисьёсыз –

  пичиосыз но, быдӟымъёсыз но улэп макеос.

  26 Отӥ быдӟымесь пыжъёс уяло,

  левиафан но, кудзэ Тон отын шудон понна кылдытӥд.

  27 Ваньзы соос витё Тынэсьтыд ас дыраз сиён сётэмдэ.

  28 Сётӥськод соослы – басьто; кидэ мычиськод – кӧтсы ӟеч тыре.

  29 Ымнырдэ ватӥськод ке, куалекъяло,

  лулзэс басьтӥськод ке, куло, сюязы берытско.

  30 Шокан сётӥськод ке, улон кылдэ, музъем вылэз выльдӥськод.


  31 Пумтэм вапумъёсы Кузё-Инмар дано мед луоз!

  Аслаз ужъёсыз понна Кузё-Инмар мед шулдыръяськоз!

  32 Музъем шоры учке но – со зурка,

  гурезьёс борды йӧтӥське но – соос ӵын потто.

  33 Быдэс улонэ ӵоже Кузё-Инмарез данъяса кырӟало,

  вань улытозям Инмарез ушъяса кырӟало.

  34 Кырӟанэ-веранэ Солы ярамон мед луысал;

  Кузё-Инмар бордын шулдыръясько.


  35 Сьӧлыкоос музъем вылысь мед бырозы,

  законлы пумит улӥсьёс азьланяз медаз ни луэ.

  Эй, лулы, Кузё-Инмарез данъя!

  Аллилуия!

  

  
  

  ПСАЛТИРЬ


  104-тӥ ПСАЛОМ


  1 Кузё-Инмарез данъялэ, Солэн нимызлы вазиське,

  калыкъёс пӧлын Солэн ужъёсыз сярысь ивортэ.

  2 Солы ушъян гуръёс кырӟалэ, кырӟалэ Солы;

  Солэн вань паймымон ужъёсыз сярысь ивортэ.

  3 Солэн дун-чылкыт нимыныз ушъяське;

  Кузё-Инмарез утчасьёслэн сюлэмзы мед шумпотоз.

  4 Утчалэ Кузё-Инмарез, Солэсь кужымзэ,

  ялан Солэсь ымнырзэ утчалэ.

   5-6 Тӥ, Солэн ляльчиезлэн, Авраамлэн, выжыез, Иаковлэн пиосыз,

  Солэн быръемъёсыз, тодады вае Солэсь лэсьтэм паймымон ужъёссэ,

  паймымон тодметъёссэ, ымысьтыз потэм курон-косонъёссэ.


  7 Со – Кузё-Инмар, асьмелэн Инмармы,

  быдэс дунне понна Солэн курон-косонъёсыз.

  8 Пырак ӵоже тодаз возе Аслэсьтыз сӥзёнзэ,

  сюрс выжыослы возьыны косэм кылзэ.

  9 Сое Со Авраамлы сӥзиз, Исаак азьын кыл сётӥз.

  10 Сое Со Иаковлы закон карыса пуктӥз,

  Израильлы пумтэм вапумъёс ӵожелы сӥзён кариз.

  11 «Тыныд Ханаан музъемез люкетлы сёто», – Со шуиз.

  12 Соку соос лыдзыя ӧжыт на вал, туж ӧжыт,

  соос отын лыктэм калык вал,

  13 одӥг калык дорысь мукет калык доры выжылӥзы,

  одӥг эксэйлыкысь мукет выжыос доры вуылӥзы.

  14 Кузё-Инмар нокинлы соосты ултӥяны ӧз лэзьы,

  соос понна эксэйёсты куаретылӥз:

  15 «Эн йӧтӥське Мынам вӧйын зырӟемъёсы борды,

  пророкъёсылы уродзэ эн лэсьтэ».


  16 Музъем вылэ сютэм ар лэзиз, вань ю-нянь модосъёсты быдтӥз.

  17 Соослэн азязы адямиез ыстӥз –

  ляльчи карыны вузамын вал Иосиф.

  18 Жильыосын дурылӥзы солэсь пыдъёссэ,

  корт пушкы сюриз солэн улонэз.

  19 Солэн верам кылыз быдэсмытозь,

  Кузё-Инмарлэн кылыз сузяз-чылкытатӥз сое.

  20 Эксэй ыстӥз сое эрике поттыны,

  калыкъёсты киулаз возись мозмытӥз сое.

  21 Сое ас юртэзлы кузё карыса пуктӥз,

  аслаз ваньбурезлы кивалтӥсь кариз,

  22 аслыз кызьы кулэ, озьы кузёйыръёсызлы мед валэктоз,

  тӧрооссэ визьлы мед дышетоз шуыса.

  23 Соку Израиль Египетэ лыктӥз,

  Иаков Хамлэн музъемаз улыны выжиз.

  24 Инмар Ас калыксэ трослы йылэтӥз,

  тушмонъёсыз сярысь сое кужмогес кариз.

  25 Соослэн сюлмазы Ас калыкезлы пумит

  адӟемпотостэм карон ӝуатӥз,

  ляльчиосызлы пумит лек уж лэсьтыны малпан сётӥз.


  26 Аслэсьтыз ляльчизэ Моисеез ыстӥз,

  быръем муртсэ Ааронэз отчы ыстӥз.

  27 Египет калык пӧлын, Хамлэн музъемаз,

  Инмарлэсь паймымон тодметъёссэ,

  паймымон ужъёссэ соос возьматӥзы.

  28 Инмар пеймытэз ыстӥз но тём-тём пеймыт кариз,

  Солэн кылызлы ӧз ни пумитъяське.

  29 Вузэс вирлы пӧрмытӥз, чорыгзэс быдтӥз.

  30 Музъемзы эбекъёсын шобырскиз,

  эксэйёссылэн кӧлан интыязы но соос пыризы.

  31 Инмар косӥз но, соослэн быдэс музъемазы

  пӧртэм нымы-кибыос, вир юись чибиньёс лыктӥзы.

  32 Зорез йӧзорлы пӧрмытӥз, музъем вылазы ӵушкась тыл кенжытӥз.

  33 Виноградзэс, смоквапуоссэс йӧзорен шуккиз,

  музъем вылысьтызы писпуосты погыръяз.

  34 Инмар вераз но, саранча вуиз,

  лыдъяса быдтонтэм гоно нумыръёс лыктӥзы.

  35 Соослэн музъем вылысьтызы вань турынэз сиизы,

  бусыысьтызы емышъёсты ньылӥзы.

  36 Музъем вылысьтызы котькудзэ нырысетӥ вордскем нуныез –

  вань кужымзылэсь кутсконзэ – быдтӥз.

  37 Израиль адямиосты азвесен но зарниен поттӥз,

  соослэн выжыязы катьтэммем мурт ӧй вал.

  38 Соослэн кошкемзылы Египет шумпотӥз,

  уго соосын сэрен Египет кышкаса-куалекъяса улоно луиз.

  39 [Соослы] шобретлы пилемез возъяз, уйёсы югдытыны тыл сётӥз.

  40 Куризы но – бӧдёноосты ыстӥз,

  инмысь нянен соослэсь кӧтсэс тырылӥз.

  41 Изэз вайяз но – вуос бызьыны кутскизы,

  кӧс интыостӥ шур кадь вуос бызьыны кутскизы.

  42 Уго Со тодаз вайиз

  Аслаз ляльчиезлы, Авраамлы, верам святой кылзэ,

  43 Аслэсьтыз калыксэ шумпоттыса,

  быръем адямиосызлы шулдыр мылкыд сётыса поттӥз.

  44 Мукет калыкъёслэсь музъемъёссэс соослы сётӥз,

  мурт выжыослэсь ужам ужзэс люкетлы басьтӥзы,

  45 Солэсь пуктон-косонъёссэ мед чаклалозы,

  Солэсь законъёссэ мед утёзы шуыса.

  Аллилуия!

  

  
  

  ПСАЛТИРЬ


  105-тӥ ПСАЛОМ


  Аллилуия.


  1 Кузё-Инмарлы тау каре, Со ӟеч,

  Солэн гажан-жалянэз пумтэм вапумъёс улэ.

  2 Кузё-Инмарлэсь быдӟым ужъёссэ кин быгатоз вераны,

  Солэсь вань данлыксэ кин быгатоз ивортыны?

  3 Шудоесь Инмар законэз утисьёс,

  котькыӵе но дыре шонер уж лэсьтӥсьёс.

  4 Ас калыкедлы ӟеч эриктэ возьматыкуд, Кузё-Инмаре,

  тодад вай монэ, утёндэ вайыса лыкты мон доры.

  5 Мон мед быгатысал Тынад быръем муртъёсыдлэсь

  майбыр улэмзэс адӟыны,

  калыкедлэн шулдыръяськонэныз шулдыръяськыны,

  быръем калыкедлэн данъяськонэныз данъяськыны.


  6 Атайёсмы кадь ик ми но сьӧлыкамы,

  законлы пумит улӥмы, шонертэм уж лэсьтӥмы.

  7 Египетысен паймымон ужъёстэ атайёсмы ӧз валалэ,

  Тынэсьтыд пумтэм гажан-жаляндэ тодазы ӧз возе,

  зарезь дурын, Горд Кам зарезь дурын,

  мыдланьяськыса-вогъяськыса улӥзы.

  8 Но Со Аслаз нимыз понна соосты утиз,

  Аслэсьтыз быдӟымлыксэ возьматон понна.

  9 Горд Кам зарезьлы чурыт куараен вазиз но – со куасьмиз,

  соосты кӧс му вылтӥ кадь, пыдэстэм гутӥ поттӥз.

  10 Адӟонтэм карисьлэн киызлэсь утиз,

  тушмонлэн киызлэсь соосты мозмытӥз.

  11 Тушмонъёссэс вуос ӝокатӥзы, соос пӧлысь огез но улэп ӧз кыльы.

  12 Солэн кылъёсызлы соос оскизы, Солы ушъян гуръёс кырӟазы.


  13 Но ӝоген Солэсь ужъёссэ вунэтӥзы,

  визь-кенеш сётэмзэ витьыны ӧз чидалэ.

  14 Кыр дуннеысен ас мугорзылэн куронъёсызлы сётскыса

  улыны кутскизы,

  куштос интыын Инмарлэсь визьзэ сыназы.

  15 Соослэсь куронзэс Со быдэстӥз,

  нош лулзы вылэ куасьтӥсь чер лэзиз.


  16 Люкаськон интыысенызы Моисейлы кӧт пӧсен улӥзы,

  Кузё-Инмарлэн быръем муртэзлы Ааронлы вожъяськизы.

  17 Музъем ваяк усьтӥськиз но, Дафанэз му ньылӥз,

  Авиронэз эшъёсыныз валче ӝокатӥз.

  18 Та уллё пушкы тыл ӝуатскиз,

  сьӧлыклэсь кышкасьтэмъёсты гомась тыл ӵушказ.


  19 Хорив дорысен зарни ошпи лэсьтӥзы но

  ӵыжатыса кисьтэм сульдэрзылы йыбырттӥзы.

  20 Асьсэлэсь данзэс турын сиись ошлэн сульдэреныз воштӥзы.

   21-22 Египетын быдӟым уж возьматӥсез,

  Хам музъемын паймымон ужъёс лэсьтӥсез,

  кӧшкемытъёссэ Горд Кам зарезь дурын возьматӥсез –

  асьсэлэсь Утисьсэс, Инмарез, вунэтӥзы.

  23 Инмар соосты быдтыны турттэ вал,

  но Моисей, Солэн быръем муртэз,

  Израиль калыкез медаз быдты шуыса,

  Солэсь лек йыркурзэ палэнтон понна

  Солэн азяз чигиськем-пилиськем шоры султӥз.


  24 Паймымон чебер музъемзэс кулэтэм каризы,

  Инмарлэн кылызлы ӧз оске.

  25 Балаганъёсазы ӟургетыса пукизы,

  Кузё-Инмарлэсь куаразэ ӧз кылзӥське.

  26 Соос вылэ кизэ ӝутӥз, кыр дуннеысен соосты уськытыны,

  27 калыкъёс пӧлысь соослэсь выжызэс погыртыса,

  быдэс дунне вылэ пазьгыны.


  28 Ваал-Фегор*а борды соос лякиськизы,

  лултэмъёслы сётэм курбонъёсты сиизы.

  29 Ужъёсынызы Инмарлэсь вожзэ поттылэмзы понна

  соос доры чер пыриз.

  30 Нош Финеес*б султӥз, Инмарлы ярамон уж лэсьтӥз – чер дугдӥз.

  31 Выжыысь выжые, пумтэм вапумъёслы та уж шонерлык луэ шуыса,

  солы гожтэмын.

  32 Мериваысь ву дурын Инмарлэсь вожзэ поттӥзы,

  соос понна Моисейлы чидан адӟоно луиз.

  33 Мыдланьяськыса-вогъяськыса улэменызы,

  соос Моисейлэсь мылкыдзэ сӧрылӥзы –

  соку со аслаз ымыныз сьӧлыкано луиз.


  34 Со калыкъёсты,

  кудъёсыз сярысь соослы Кузё-Инмар косон сётӥз вал,

  соос ӧз быдтэ.

  35 Израиль пиос язычникъёсын сураськизы но

  соослэн ужъёссылы дышизы.

  36 Соослэн вӧлыса лэсьтэм сульдэръёссылы,

  Израиль калык понна сьӧлтэт луисьёссылы йыбыртъязы.

  37 Асьсэлэсь пиоссэс, нылъёссэс периослы курбон сётылӥзы.

  38 Сьӧлыктэм вирез кисьтылӥзы –

  асьсэлэн пиоссылэсь, нылъёссылэсь вирзэс

  ханаан калыклэн вӧлыса лэсьтэм сульдэръёсызлы

  курбон карыса сётылӥзы – озьы музъем вирен саптаськиз.

  39 Асьсэлэн ужъёсынызы асьсэды саптазы,

  асьсэлэн ужъёсынызы азон сьӧлык лэсьтылӥзы.

  40 Кузё-Инмарлэн вожпотонэз Ас калыкез вылэ ӝуатскиз,

  бырйыса басьтэм люкетсэ синазькыль кариз.

  41 Соосты язычникъёс кие сётӥз,

  адӟемпотостэм карисьёс соосты киулазы басьтӥзы.

  42 Тушмонъёссы соосты ӝикатыса возизы,

  соослэн киулазы соос тэрытскыса улоно луизы.

  43 Трос пол соосты Кузё-Инмар мозмытылӥз,

  нош соос асьсэлэн вогъяськон сямынызы [Солэсь] вожзэ поттылӥзы,

  законлы пумит улэмзы понна соос ултӥян киулэ сюрылӥзы.

  44 Соослэсь тэльмырыса вӧсяськемзэс кылыкуз,

  Кузё-Инмар учкиз соослэн куректон-кайгузы шоры.

  45 Соослы сётэм сӥзён-косонзэ тодаз вайыку,

  туж быдӟым гажан-жалянэз ванен Со вожпоттонзэ небӟытылӥз.

  46 Вань киултыса возисьёссылэсь мылкыдзэс гажась-жалясь карылӥз.


  47 Кузё-Инмаре, милям Инмармы, уть милемыз,

  Тынэсьтыд дун-чылкыт нимдэ данъян понна,

  Тынад данэныд ушъяськон понна калыкъёс пӧлысь милемыз люка.


  48 Дано мед луоз Кузё-Инмар, Израильлэн Инмарез,

  вапумъёсысь вапумъёсы!

  Вань калык мед шуоз:

  Аминь! Аллилуия!

  


  *а105:28 Ваал-Фегор – моав калыклэн сульдэрез-идолэз


  *б105:30 Финеес – Аарон выжыысь священник

  

  
  

  ПСАЛТИРЬ


  106-тӥ ПСАЛОМ


  [Аллилуия.]


  1 Кузё-Инмарлы тау каре, Со ӟеч,

  Солэн гажан-жалянэз пумтэм вапумъёс улэ!

  2 Тазьы мед шуозы Кузё-Инмарлэн мозмытэм муртъёсыз,

  тушмон киулысь поттэмъёсыз.

  3 Пӧртэм шаеръёсысь соосты Со люказ –

  шундыӝужанысь но шундыпуксёнысь,

  уйпалась но зарезь котырысь.


  4 Кыр дуннеетӥ, калыктэм сюрес кузя соос йыромыса ветлӥзы,

  калыко улон интыез ӧз шедьтэ.

  5 Сютэм, сю куасьмыса улонэз чидано луизы,

  соослэн лулзы катьтэммылӥз.

  6 Куректыса-кайгырыса улон дыръязы

  Кузё-Инмарлы тэльмырыса вазиськизы но,

  шугадӟонъёссылэсь соосты Со мозмытӥз.

  7 Улыны ярамон интые мед вуозы шуыса,

  соосты шонер сюрес кузя нуиз.

  8 Солэн гажан-жалянэз понна,

  адями пиослы паймымон ужъёсыз понна

  Кузё-Инмарез мед данъялозы!

  9 Уго сюэз куасьмем луллэсь сюзэ юзматӥз,

  кӧтыз сюмась лулэз Со тыр кариз.


  10 Начар улонэн, корт жильыен сьӧлтаськыса,

  пеймыт азьын, кулонлэн вужераз соос пукизы.

  11 Инмарлэн кылъёсызлы ӧз тэрытске уго,

  Вылысь Инмарлэсь визь-кенешсэ санэ ӧз понэ.

  12 Соослэсь сюлэмзэс уж пыр зӥбыт кариз,

  соос сьӧлтаськизы, нош юрттӥськись ӧз луы.

  13 Куректыса-кайгырыса улон дыръязы

  Кузё-Инмарлы тэльмырыса вазиськизы но,

  шугадӟонъёссылэсь соосты Со мозмытӥз.

  14 Пеймыт азьысь, кулонлэн вужерысьтыз соосты поттӥз,

  сьӧлтэтъёссэс тӥяз.

  15 Солэн гажан-жалянэз понна,

  адями пиослы паймымон ужъёсыз понна

  Кузё-Инмарез мед данъялозы!

  16 Уго Со ыргон капкаез куашкатӥз, корт тунгонэз тӥялтӥз.

  17 Законлы пумит сюрестӥ мынэмзы понна,

  шонертэм улэмзы понна визьзэс ыштэмъёс курадӟон адӟизы.

  18 Котькыӵе сиёнлэсь соос палэнскылӥзы,

  кулонлэн капкаезлы матэ вуизы.

  19 Куректыса-кайгырыса улон дыръязы

  Кузё-Инмарлы тэльмырыса вазиськизы но,

  шугадӟонъёссылэсь соосты Со мозмытӥз.

  20 Кылзэ Со вераз но соосты бурмытӥз,

  сисьмонлэсь соосты мозмытӥз.

  21 Солэн гажан-жалянэз понна,

  адями пиослы паймымон ужъёсыз понна

  Кузё-Инмарез мед данъялозы!

  22 Солы тау карон курбонъёс мед ваёзы,

  Солэн ужъёсыз сярысь кырӟаса мед ивортозы!


  23 Быдӟым пыжъёсын зарезе потӥсьёс,

  быдӟым вуос вылын уж лэсьтӥсьёс

  24 Кузё-Инмарлэсь ужъёссэ чаклало,

  пыдэстэм зарезь вуысь паймымон ужъёссэ адӟо:

  25 Со вазе но, кужмо сильтӧл ӝутскыса,

  солэсь тулкымъёссэ вылӥе ӝутэ.

  26 Инбамозь ӝутӥсько, зарезь пыдэсозь лэзисько,

  курадӟыса соослэн лулзы чылкак катьтэмме.

  27 Кудӟем мурт кадь соос бергало, шонасько но,

  вань визьлыксы ыше-быре.

  28 Куректыса-кайгырыса улон дыръязы

  Кузё-Инмарлы тэльмырыса вазиськизы но,

  шугадӟонъёсысьтызы соосты Со мозмытӥз.

  29 Тӧлпериез Со чус каре но, тулкымъёс шып карисько.

  30 Чусомизы шуыса, соос шумпото,

  соосты мынэм потон интыязы Со вуттэ.

  31 Солэн гажан-жалянэз понна,

  адями пиослы паймымон ужъёсыз понна

  Кузё-Инмарез мед данъялозы!

  32 Калыклэн ӧтчамаз Сое мед ушъялозы,

  тӧроослэн люкаськоназы Сое мед данъялозы!


  33 Шуръёсты Со кӧс ӧр каре, вуо ошмесъёсты кӧс кырлы пӧрмытэ.

  34 Удалтӥсь музъемез,

  со вылын сьӧлыклэсь кышкатэк улӥсьёслы луыса,

  сылало сюйлы пӧрмытэ.

  35 Кыр дуннеез Со трос вуо ты каре,

  куасьмем музъемез ошмесъёслы пӧрмытэ.

  36 Отчы Со сютэм муртъёсты интыя но,

  соос асьсэлы улон инты пукто.

  37 Бусыосты кизё, виноград бакчазэс мертто но,

  соослы удалтэм емыш соос сёто.

  38 Соосты Со бакель каре но,

  соос туж йыло, пудозэс но уг кулэсты.


  39 Шугадӟон улын зӥбыса воземен,

  куректон-кайгуэн сэрен мыкырскизы,

  покчи радэ кылизы соос.

  40 Музъем выл эксэйёс вылэ Со ултӥян кисьтэ но

  кыр дуннее, сюрестэм интые йыромыса ветлыны кельтэ,

  41 нош куанер муртэ шугадӟонысь поттэ но,

  ыж уллёосты музэн, солэсь выжызэ йылэтэ.

  42 Шонер улӥсьёс тае адӟыса шумпото,

  нош законлы пумит улӥсьёслэн ымзы ворсамын луоз.

  43 Визьмо мурт тае адӟоз но Кузё-Инмарлэсь гажан-жалянзэ валалоз.

  

  
  

  ПСАЛТИРЬ


  107-тӥ ПСАЛОМ


  1 Кырӟан. Давидлэн крезьгурез.


  2 Дась сюлмы, Инмаре, [дась мынам сюлэмы];

  кырӟало, данъяло аслам данэным.

  3 Псалтирь но крезь, сайкалэ! Вазь султо, ӟардонэз сайкато.

  4 Калыкъёс пӧлын мон Тонэ данъяло, Кузё-Инмаре;

  выжыос пӧлын мон Тонэ ушъяса кырӟало.

  5 Тынад гажан-жалянэд быдӟым, инъёслэсь вылӥын,

  пилемъёслэн йылӥозязы кыстӥське зэмлыкед.

  6 Эй, Инмаре, инъёслэсь вылӥе ӝутӥське,

  быдэс музъем вылын данлыкед пиштыса мед улоз.


  7 Яратоно муртъёсыд мозмытэмын мед луозы шуыса,

  Аслад бур киыныд уть соосты, кыл монэ.


  8 Вӧсяськон интыысен Инмар шуиз:

  «Шумпото-шулдыръясько, люко Сӥхемез,

  Сокхоф нёжалэз мертало,

  9 Галаад – Мынам, Манассия – Мынам,

  Ефрем – Мынам йырылэн юнлыкез, Иуда – эксэй бодые,

  10 Моав – мисьтӥськон тусьтые;

  Едом вылэ пыдкутчанме пукто,

  Филистим музъем йылысен шумпотон куараен вазьыло».

  11 Кин монэ юнматэм каре пыртоз? Кин монэ Едомозь вуттоз?

  12 Тон ӧвӧл-а, Инмаре?

  Милемыз куштӥд но ожмаськись муртъёсынымы ӵош

  уд ни потӥськы-а, Инмаре?

  13 Ӝикаса улыкумы, милемлы юрттэт сёт,

  уго адямилэн юрттэтэз ӧвӧлтэмлэсь гинэ вань.

  14 Инмарлэн юрттэменыз, ми кужмоесь луомы,

  Со милесьтым тушмонъёсмес уськытъялоз.

  

  
  

  ПСАЛТИРЬ


  108-тӥ ПСАЛОМ


   Хорлэн кивалтӥсезлы. Давидлэн крезьгурез.*а


  1 Данъяськонэлэн Инмарез, вазьылытэк эн улы.

  2 Сьӧлыклэсь кышкасьтэм, кескич ымъёс мон шоры усьтӥськизы,

  ӧрекчаськыса монэн верасько.

  3 Синазькыль карись кылъёсын котькуд ласянь монэ котырто,

  нокыӵе мугтэк мыным пумит нюръясько.

  4 Яратэме понна соос монэн тушмонъясько, нош мон – вӧсяськисько.

  5 Ӟеч карем поннам уродэн пунэмзэ берыкто,

  яратэм поннам синазькыль каро.


  6 Солы пумит сьӧлыклэсь кышкасьтэмез пукты,

  солэн бурпалаз янгыше уськытӥсь мед султоз.

  7 Судэ пыриз ке, янгыш луыса, отысь мед потоз,

  вӧсяськемез сьӧлыклы мед луоз.

  8 Улоно нуналъёсыз вакчиесь мед луозы,

  ужан-тыршон интызэ мукетыз мед басьтоз.

  9 Нылпиосыз атайтэк мед кылёзы, кышноез палкышно мед луоз.

  10 Нылпиосыз кураськыса, костаськыса,

  куашкам юрт бервылысьтызы нянь утчаса мед ветлозы.

  11 Пунэмен сётӥсь, маиз солэн вань, ваньзэ мед киултоз,

  мурт адямиос солэсь ужам ужзэ мед таркалозы.

  12 Сое жалясь мурт медаз луы, сирота нылпиоссэ жалясь медаз луы.

  13 Нылыз-пиез мед быроз,

  соослэн нимъёссы вуоно выжы пӧлысь мед ӵушиськозы.

  14 Атайёсызлэн законлы пумит улэмзы

  Кузё-Инмар азьын тодэ ваемын мед луоз,

  анаезлэн но сьӧлыкез медаз ӵушиськы.

  15 Соослэсь сьӧлыкъёссэс Кузё-Инмар син азяз мед возёз,

  музъем вылысь соосты буре ваён мед быроз.

  16 Ӟеч карыны со ӧз тыршы уго,

  нош куанерез, кураськыса, сюлмыныз чигиськыса улӥсез

  виён вылысь со ёртыса возьылӥз.

  17 Юриськонэз яратӥз – со ик лыктоз со вылэ;

  бакель каремез кулэ ӧз кары – со палэнтӥськоз со бордысь.

  18 Дӥськутэн кадь юриськонэн мед шобырскоз,

  солэн пушказ со ву кадь мед пыроз, лыосаз вӧй кадь мед пыӵалоз.

  19 Солы со дӥсям дӥськутэз кадь,

  думиськылоно кускерттонэз кадь мед луоз.


  20 Сыӵе луэ тушмонъёсылы, лулы сярысь уродзэ верасьёслы

  Кузё-Инмарлэн пунэм берыктонэз!

  21 Нош Тон, Кузё-Инмаре, Кузё-Инмаре,

  нимыдлэсь данзэ утён понна мыным дурбасьты:

  Тынад гажан-жалянэд ӟеч, уть монэ.

  22 Мон куанер, кураськись, сюлмы но пушкам чигиськемын.

  23 Кошкись вужер кадь мон сылмисько, ӟозэз кадь монэ лобӟыто.

  24 Визяса пыдесъёсы лябӟизы ни, мугорылэн быгытэз быриз.

  25 Соослы мон серекъян-веранлы пӧрми,

  монэ адӟо ке, йырынызы сэзъяло.

  26 Эй, Инмаре, Кузё-Инмаре, юртты мыным,

  Аслад гажан-жалянэныд уть монэ,

  27 мед тодозы, та Тынад киыд шуыса,

  Тон, Кузё-Инмаре, тае лэсьтӥд шуыса.

  28 Соос юрисько, нош Тон бакель кар;

  пумит султӥсьёс возьытэ вуттэмын мед луозы,

  нош Тынад ляльчиед шумпотыса мед улоз.

  29 Янгыше уськытӥсьёсы сӥтэм-сантэм луонэн мед шобырскозы,

  дӥськутэн кадь, возьытэ вуонэн мед дӥсяськозы.

  30 Вань сюлмысьтым Кузё-Инмарлы тау каро,

  трос калык пӧлын Сое данъяса верало:

  31 Со куанерлэн бурпалаз сылэ, лулзэ судить карисьёслэсь уте.

  


  *а108.0 та псаломын вераськон мынэ ӧпкельыса сьӧлыкъёссылэсь куштӥськисьтэм, лек сямо муртъёслэн азьпал адӟонзы сярысь (учкы: Ап.уж. 1:15-20)

  

  
  

  ПСАЛТИРЬ


  109-тӥ ПСАЛОМ


  Давидлэн крезьгурез.


  1 Кузё-Инмар Кузё-Инмарелы шуиз:

  «Тушмонъёстэ пыд улад понытозям, бурпалам пук.

  2 Кужымедлэсь кивалтэт бодызэ Сӥонысен Кузё-Инмар ыстоз:

  тушмонъёсыд пӧлын кузёяськыса ул.

  3 Кужмыдлэн возьматскон нуналаз

  дун-сьӧлыктэм пиштыса улонын Тынад калыкед дась луоз;

  ӵук ӟардонлэсь азьвыл усем лысву кадь, Тынад пушкысь вордсконэд».


  4 Кыл сётӥз Кузё-Инмар, нош сётэм кылызлэсь Со уз куштӥськы:

  Мелхиседеклэн чинэзъя пумтэм вапумлы Тон священник луиськод.

  5 Кузё-Инмар Тынад бурпалад.

  Аслаз вожпотон нуналаз Со эксэйёсты погыртоз,

  6 калыкъёслы суд лэсьтоз, музъемез шӧйёсын тырмытоз,

  паськыт музъемын йыръёсты сузмытоз.

  7 Сюрес вылысен ву ӧрысь юоз но соин йырзэ ӝутоз.

  

  
  

  ПСАЛТИРЬ


  110-тӥ ПСАЛОМ


  Аллилуия.


  1 Шонер улӥсьёслэн кенешазы, ӧтчамын [Тонэ], Кузё-Инмаре,

  вань сюлмысьтым данъясько.

  2 Быдӟымесь Кузё-Инмарлэн ужъёсыз,

  ваньмызлы соосты яратӥсьёслы – кулэ карымонэсь.

  3 Солэн ужез – дан но чеберлык,

  Солэн шонерлыкез пумтэм вапумъёс улэ.

  4 Паймымон ужъёссэ Со вунэтонтэмлы лэсьтӥз;

  гажась-жалясь, шырыт сямо Кузё-Инмар.

  5 Аслэсьтыз кышканэн улӥсьёслы Со сиён сётэ,

  сӥзён-косонзэ пырак ӵоже тодаз возе.

  6 Ас калыкезлы ужъёсызлэсь кужымзэ Со возьматӥз

  язычникъёслэсь люкетсэс соослы сётон понна.

  7 Солэн киызлэн ужъёсыз – зэмлык но шонерлык,

  Солэн вань курон-косонъёсыз шонересь,

  8 дауръёсысь дауръёсы юнэсь,

  соос зэмлык, шонерлык вылын кылдытэмын.

  9 Ас калыкезлы Со мозмытскон ыстӥз;

  сӥзён-косонзэ пумтэм дауръёслы сётӥз.

  Дун-чылкыт, кышкыт Солэн нимыз!

  10 Визьлыклэн кутсконэз – Кузё-Инмарлэсь кышканэн улон;

  ваньмызлэн, Солэсь курон-косонъёссэ быдэсъясьёслэн,

  визьзы-валанзы шонерлыко.

  Сое ушъян пумтэм вапумъёс улоз.

  

  
  

  ПСАЛТИРЬ


  111-тӥ ПСАЛОМ


  Аллилуия.


  1 Шудо со мурт, кин Кузё-Инмарлэсь кышканэн улэ,

  Солэсь курон-косонъёссэ юн яратэ.

  2 Музъем вылын солэн кидысэз кужмо луоз;

  шонер улӥсьёслэн выжызы бакель каремын луоз.

  3 Тыр улон, узырлык солэн корказ пыре,

  солэн шонерлыкез пумтэм вапумъёс улэ.

  4 Шонер улӥсьёслы пеймыт азьын югыт пиштыса улэ.

  Со ӟеч, жалясь, шонер лэсьтӥсь.

  5 Лякыт адями жалясь сямо луэ, со пунэмен сётэ;

  судысен верам кылъёсыз оскиськымон юнэсь луозы.

  6 Ноку но со уз куалекты;

  шонер улӥсь пырак ӵоже буре ваемын луоз.

  7 Урод иворъёслэсь уз кышка,

  Кузё-Инмарлы оскиськыса улонэн солэн сюлмыз юнмамын.

  8 Солэн сюлмыз куалектӥсьтэм,

  тушмонъёсыз шоры учкон дыръя со уз курда.

  9 Со кураськисьёслы люкылӥз, сётъяз;

  солэн шонерлыкез пумтэм вапумъёсы улэ;

  солэн сюрез данэн ӝутӥськоз.

  10 Сьӧлыклэсь кышкасьтэм тае адӟиз ке, йырыз кур луоз,

  пиньёссэ гизьыр йыръёз но кулоз.

  Сьӧлыклэсь кышкасьтэмъёслэн кулэ каронзы быроз.

  

  
  

  ПСАЛТИРЬ


  112-тӥ ПСАЛОМ


  Аллилуия.


  1 Кузё-Инмарлэн ляльчиосыз, ушъялэ,

  Кузё-Инмарлэсь нимзэ ушъялэ.

  2 Кузё-Инмарлэн нимыз туннэ но, пумтэм вапумъёсы но

  дано мед луоз.

  3 Шундыӝужанысен шундыпуксёнозь

  Кузё-Инмарлэн нимыз ушъямын-данъямын мед луоз.

  4 Вань калыкъёс понна вылӥын Кузё-Инмар,

  инъёслэсь вылӥын Солэн данэз.


  5 Кин Кузё-Инмар кадь, вылӥын улӥсь милям Инмармы кадь?

  6 Со инбам шоры, музъем шоры учкон понна мыкырске,

  7 тузон пушкысь куанерез султытэ, муз вылысь кураськисез ӝутэ,

  8 нимо-даноосын, Ас калыкезлэн нимо-дано муртъёсыныз

  огазе пуктэ,

  9 нылпи вайисьтэмез, анай карыса, корка пыртэ,

  нылпиосыз понна шумпотӥсь каре.

  Аллилуия!

  

  
  

  ПСАЛТИРЬ


  113-тӥ ПСАЛОМ


  [Аллилуия.]


  1 Израиль Египетысь потэм бере,

  Иаковлэн юртэз мурт калык пӧлысь потэм бере

  2 Иуда Солэн вӧсяськон интыез луиз,

  Израиль Солэн киулысьтыз люкетэз луиз.

  3 Зарезь адӟиз но вайяськыса кошкиз,

  Иордан берлань бызьыны кутскиз.

  4 Гурезьёс ыжъёс выллем тэтчазы, мувыръёс – ыжпиос кадь.

  5 Зарезь, мар тонэн луиз – бызьыса кошкид?

  [Тонэн но,] Иордан, – берлань бызьыны кутскид?

  6 Гурезьёс, малы тӥ ыжъёс выллем тэтчаськоды,

  тӥ но, мувыръёс, – ыжпиос кадь?

  7 Кузё-Инмарлэн азяз, Иаковлэн Инмарезлэн азяз, куалекъя, музъем!

  8 Кузё-Инмар изгурезез вуэн тылы пӧрмытэ,

  изэз ву сётӥсь ошмес каре.

  9 Милемыз ӧвӧл, Кузё-Инмаре, милемыз ӧвӧл –

  Тынэсьтыд нимдэ данъян луонлык сёт,

  Уго Тон гажась-жалясь, зэмлыкез яратӥсь.

  10 Малы язычникъёс шуо: «Кытын соослэн Инмарзы?»

  11 Милям Инмармы – Инмын но, [музъем вылын но];

  лэсьтэ ваньзэ, мае лэсьтэмез потэ.

  12 Нош соослэн сульдэръёссы азвесьлэсь но зарнилэсь –

  адями киын лэсьтэм уж.

  13 Вань соослэн ымзы, но уг верасько;

  вань соослэн синъёссы, но соос уг адӟо.

  14 Вань соослэн пельёссы, но соос уг кыло;

  нырпасьёссы вань, но уг шӧдо.

  15 Вань соослэн киоссы, но соос уг кырмо;

  вань соослэн пыдъёссы, но соос уг ветло;

  гульыменызы но куара уг потто.

  16 Соос выллемесь ик мед луозы соосты лэсьтӥсьёс,

  ваньзы, соослы оскиськыса улӥсьёс.


  17 Израиль [юрт]! Кузё-Инмарлы оскиськы:

  Со – асьмелэн юрттӥсьмы, дурбасьтӥсьмы.

  18 Аарон юрт! Кузё-Инмарлы оскиськы:

  Со – асьмелэн юрттӥсьмы, дурбасьтӥсьмы.

  19 Кузё-Инмарлэсь кышканэн улӥсьёс! Кузё-Инмарлы оскиське:

  Со – асьмелэн юрттӥсьмы, дурбасьтӥсьмы.

  20 Кузё-Инмар асьмеды тодаз возе, [асьмеды] бакель каре,

  Израиль юртэз бакель каре, Аарон юртэз бакель каре.

  21 Кузё-Инмарлэсь кышканэн улӥсьёсты –

  покчиоссэ но, бадӟымъёссэ но – бакель каре.

  22 Кузё-Инмар тросгес но тросгес ӟечлык мед сётоз

  тӥледлы но, тӥляд нылпиостылы но.

  23 Инмез но, музъемез но кылдытӥсь Кузё-Инмар

  тӥледыз бакель кариз.

  24 Вылысь ин Кузё-Инмарлэн, нош музъемез Со адямиослы сётӥз.

  25 Кулэмъёс, шайгуэ васькисьёс, Кузё-Инмарез уз ушъялэ.

  26 Нош ми, [улэпъёс], Кузё-Инмарез данъяломы али но,

  пумтэм вапумъёс ӵоже.

  Аллилуия.

  

  
  

  ПСАЛТИРЬ


  114-тӥ ПСАЛОМ


  [Аллилуия.]


  1 Шумпотӥсько, Кузё-Инмар куараме кылӥз,

  вӧсяськемме кабыл басьтӥз шуыса.

  2 Мон пала Со пельзэ мыкыртӥз,

  вань улон нуналъёсам Со азьын вӧсясько.


  3 Кулон сьӧлтэтъёс монэ ӟыгыртӥзы,

  адлэн курадӟонъёсыз мон доры вуизы;

  ӝикаса, курадӟыса улонэн мон пумиськи.

  4 Соку мон Кузё-Инмарлэн нимызлы вазиськи:

  «Кузё-Инмаре, лулме мозмыты!»

  5 Кузё-Инмар гажась-жалясь, шонер лэсьтӥсь,

  асьмелэн Инмармы асьмемыз гажа-жаля.

  6 Зӥбыт мылкыдоосты Кузё-Инмар уте;

  мон катьтэмми, нош Со мыным юрттӥз.

  7 Лулы, каньыллык шедьтыса ул,

  Кузё-Инмар тыныд ӟеч эриксэ возьматӥз.

  8 Тон мынэсьтым лулме кулонлэсь мозмытӥд,

  синъёсме – синвулэсь, пыдъёсме канжаськонъёслэсь утид.

  Кузё-Инмарлэн син азьтӥз, улэпъёслэн улон интытӥзы мон ветло.

  

  
  

  ПСАЛТИРЬ


  115-тӥ ПСАЛОМ


  [Аллилуия.]


  1 Мон оскыса улӥ соку но, куке шуисько вал:

  «Мон туж чигиськемын-катьтэммемын».

  2 Асме кутыны быгатымтэ дыръям мон шуи:

  «Котькудӥз но адями – синпӧет».

  3 Мыным вань ӟеч лэсьтэмъёсыз понна

  Кузё-Инмарлы маин берыктом?

  4 Утиськон чашаез куто но Кузё-Инмарлы тау карыса вазисько.

  5 Кузё-Инмарлы сӥзиськонъёсме Солэн калыкез азьын быдэсто.

  6 Кузё-Инмарлы дуно дун-чылкыт улэмъёсызлэн кулонзы!

  7 Эй, Кузё-Инмаре! Мон Тынад ляльчиед, мон Тынад ляльчиед,

  ляльчи кышноедлэн пиез, Тон монэ жильыетэлэсь мозмытӥд.

  8 Тыныд тау карон курбон сёто, Кузё-Инмарлы тау карыса вазисько.

  9 Кузё-Инмарлы сӥзиськонъёсме Солэн калыкез азьын быдэсто.

  10 Кузё-Инмарлэн юртэзлэн азбаръёсаз, тынад шорад, Иерусалим!

  Аллилуия.

  

  
  

  ПСАЛТИРЬ


  116-тӥ ПСАЛОМ


  [Аллилуия.]


  1 Вань калыкъёс, Кузё-Инмарез ушъялэ, вань выжыос, Сое данъялэ!

  2 Солэн асьмемыз гажан-жалянэз туж быдӟым,

  Кузё-Инмарлэн зэмлыкез пумтэм вапумъёс ӵоже [улэ].

  Аллилуия.

  

  
  

  ПСАЛТИРЬ


  117-тӥ ПСАЛОМ


  [Аллилуия.]


  1 Кузё-Инмарез данъялэ, Со ӟеч,

  Солэн гажан-жалянэз пумтэм вапумъёсы улэ.

  2 Израиль [юрт] туннэ мед шуоз:

  «[Со ӟеч,] Солэн гажан-жалянэз пумтэм вапумъёсы улэ».

  3 Аарон юрт туннэ мед шуоз:

  «[Со ӟеч,] Солэн гажан-жалянэз пумтэм вапумъёсы улэ».

  4 Кузё-Инмарлэсь кышканэн улӥсьёс туннэ мед шуозы:

  «[Со ӟеч,] Солэн гажан-жалянэз пумтэм вапумъёсы улэ».

  5 Ӟоскыт интыысен Кузё-Инмарлы мон вазиськи но, монэ кылӥз,

  Кузё-Инмар вӧл-вӧл эркын интые монэ поттӥз.

  6 Уг кышка, Кузё-Инмар мон палан: адями мыным мар кароз?

  7 Кузё-Инмар – мынам юрттӥсе: тушмонъёсы шоры учкыса уло.

  8 Адямилы оскиськытозь, ӟечгес Кузё-Инмарлы оскиськыны.

  9 Нимо-даноослы оскиськытозь, ӟечгес Кузё-Инмарлы оскиськыны.

  10 Вань калыкъёс монэ котыртӥзы,

  нош мон Кузё-Инмарлэн нимыныз соосты погыртӥ.

  11 Ёртӥзы монэ, котыртӥзы монэ,

  нош мон Кузё-Инмарлэн нимыныз соосты погыртӥ.

  12 Мушъёслэн [карасэз] котыртэмзы кадь соос монэ котыртӥзы,

  нош мон Кузё-Инмарлэн нимыныз соосты погыртӥ,

  тёрнпу пӧлысь тыл кадь соос кысӥзы.

  13 Мон мед усём шуыса, кужмо донгизы монэ,

  нош Кузё-Инмар мыным юрттӥз.

  14 Кузё-Инмар – кужыме мынам, кырӟанэ мынам,

  Со мынам утисе луиз.

  15 Шумпотонлэн, утиськонлэн куараез

  шонер улӥсьёслэн улон интыязы кылӥське:

  «Кузё-Инмарлэн бур киыз кужмо!

  16 Кузё-Инмарлэн бур киыз ӝутэмын,

  Кузё-Инмарлэн бур киыз кужмо!»

  17 Уг кулы, уло, Кузё-Инмарлэн ужъёсыз сярысь иворто.

  18 Вӧсь карыны вӧсь кариз монэ Кузё-Инмар

  но кулон кие ӧз сёты монэ.

  19 Шонерлыклэсь капкаоссэ мыным усьтэ:

  отӥ пырыса, Кузё-Инмарлы тау каро.

  20 Тани Кузё-Инмарлэн капкаез, шонер улӥсьёс отӥ пырозы.

  21 Тон монэ кылӥд но, мынам утисе луид шуыса, Тыныд тау карисько.

  22 Корка пуктӥсьёслэн кулэтэм карыса куштэм иззы

  корка сэреглэн улаз инъет йыр луыса пуксиз.

  23 Та – Кузё-Инмарлэсь, паймымон луэ асьмелэн син азямы.

  24 Та нуналэз Кузё-Инмар кылдытӥз:

  ваелэ шумпотоме, шулдыръяськоме!

  25 Кузё-Инмаре, уть милемыз! Кузё-Инмаре, берекеттэ сёт милемлы!

  26 Кузё-Инмарлэн нимыз понна лыктӥсь дано!

  Кузё-Инмарлэн коркасеныз ӟечлык тӥледлы сӥзиськомы.

  27 Кузё-Инмар – Инмар, Со милемыз югдытӥз.

  Курбон сётон интылэн сюръёсыз дорозь курбондэс гозыен думылэ.


  28 Тон – мынам Инмаре: Тонэ данъяло,

  Тон – мынам Инмаре: Тонэ ушъяло;

  [Тонэ данъяло, уго Тон монэ кылӥд, мынам утиськон интые луид].

  29 Кузё-Инмарез данъялэ, Со ӟеч,

  Солэн гажан-жалянэз пумтэм вапумъёсы улэ.

  

  
  

  ПСАЛТИРЬ


  118-тӥ ПСАЛОМ


  [Аллилуия.]


  1 Шудоесь Кузё-Инмарлэн законэзъя

  дун-шектэмъёслэн сюрестӥзы ветлӥсьёс.

  2 Шудоесь Солэсь курон-косонъёссэ утисьёс,

  вань сюлмынызы Сое утчасьёс.

  3 Законлы пумит ужъёс соос уг лэсьто,

  Инмарлэн сётэм сюрес вылтӥз соос ветло.

  4 Косонъёстэ юн утьыны Тон курид.

  5 Сюресъёсы Тынэсьтыд законъёстэ быдэсъян пала нуысалзы ке?!

  6 Вань курон-косонъёстэ чакласал ке,

  соку мон возьытэ вуттэмын ӧй луысал.

  7 Шонерлыкедлэн законъёсызлы дышетскыса,

  чылкыт сюлмыным мон Тонэ данъясал.

  8 Тынэсьтыд законъёстэ утьыса уло, монэ чылкак эн кушты.


  9 Егит пи аслэсьтыз сюрессэ кызьы чылкытэн возёз?

  – Верам кылдэ санэ поныса, ассэ кутыса улӥз ке.

  10 Вань сюлмыным Тонэ утчасько,

  курон-косонъёсыдлэсь палэнэ кожыны монэ эн лэзьы.

  11 Тон азьын медам сьӧлыка шуыса, Тынэсьтыд кылдэ сюлмам понӥ.

  12 Данлыко Тон, Кузё-Инмаре! Аслад законъёсыдлы монэ дышеты.

  13 Тынэсьтыд сётэм вань законъёстэ ас кылыным шара верасько!

  14 Курон-косонъёсыдлэн сюрессы вылын

  пыдэстэм ваньбурлы кадь шумпотыса улӥсько.

  15 Курон-косонъёсыд сярысь малпаськисько но

  сюресъёсыд шоры учкисько.

  16 Законъёсыдлы шумпотӥсько;

  Тынэсьтыд кылдэ, Инмаре, уг вунэтӥськы.


  17 Мыным, ляльчиедлы, ӟеч кар,

  Тынэсьтыд кылдэ утьыса мон мед улысал.

  18 Синъёсме усьты, соку мон законэдлэсь паймымон ужъёссэ адӟо.

  19 Музъем вылын пыдйылчи мон,

  курон-косонъёстэ мынэсьтым эн ваты.

  20 Шонер суддэ сюлмысьтым витьыса катьтэммиз ни мынам лулы.

  21 Вылтӥяськисьёсты зӥбломытӥськод,

  курон-косонъёсыдлэсь палэнскисьёсты судить кариськод.

  22 Ултӥянлэсь, сантэманлэсь монэ мозмыты,

  курон-косонъёстэ мон сюлмам возисько ук.

  23 Кузёяськисьёс пуко но мыным пумит султыны куспазы верасько,

  нош мон, Тынад ляльчиед, законъёсыд сярысь малпаськисько.

  24 Тынад курон-косонъёсыд – мынам буйгатскон интые,

  визь-нод сётӥсьёсы.


  25 Сюй борды лулы лякиськиз, сётэм кылыдъя монэ улӟыты.

  26 Улон сюресъёсы сярысь Тыныд верай, Тон сое санэ понӥд.

  Аслад законъёсыдлы дышеты монэ.

  27 Косонъёсыдлэсь сюрессэс валаны дышеты монэ,

  паймымон ужъёсыд сярысь малпаськыса уло.

  28 Куректыса-кайгырыса лулы катьтэмме,

  сётэм кылыдъя монэ юнматы.

  29 Ӧрекчаськон сюресэз мон бордысь палэнты,

  Тынад законэдъя улон сёт мыным.

  30 Зэмлык сюресэз мон аслым бырйи, законъёстэ уг вунэтӥськы.

  31 Курон-косонъёсыд борды мон лякиськи,

  Кузё-Инмаре, возьытэ эн вутты монэ.

  32 Сюлмылы эркын шокчон сётӥд ке,

  курон-косонъёсыдлэн сюрес вылтӥзы вамышто.


  33 Кузё-Инмаре, законъёсыдлэсь сюрессэс возьматы,

  со кузя кожылытэк пумозяз мыно.

  34 Визьма монэ, закондэ быдэсъяса мед улысал,

  вань сюлмыным сое мон мед утьысал.

  35 Курон-косонъёсыдлэн сюрес вылаз монэ султыты,

  мон соосты яратӥ.

  36 Сюлэмме узырлык люкан пала ӧвӧл,

  курон-косонъёсыд пала берыкты.

  37 Синъёсме палэнты – алекъяськонэз медам адӟы,

  Тынад сюрес вылтӥд ветлыны улон сёт мыным.

  38 Тынэсьтыд кышканэн улон понна мыным, ляльчиедлы,

  сётэм кылдэ быдэсты.

  39 Сӥтэм-сантэм кылёнэз палэнты, солэсь мон кышкаса улӥсько,

  Тынад законъёсыд ӟечесь ук.

  40 Тынэсьтыд косонъёстэ мон туж кулэ карисько,

  Тон шонерлыко, улэп улон сёт мыным.


  41 Кузё-Инмаре, гажан-жалянэд мон доры мед вуоз,

  кыл сётӥд бере, Тон дорысь утиськонэ мед лыктоз.

  42 Соку сантэмасьлы мон ответ сёто:

  Тынад кылыдлы уго мон оскиськисько.

  43 Верам кылъёсы зэмлыкоесь мед луозы,

  шонер судэдлы оскиськыса мон улӥсько.

  44 Закондэ вапумысь вапумъёсы, котьку но утьыса уло.

  45 Эркын уло, уго мон Тынэсьтыд косонъёстэ санэ поныса улӥсько.

  46 Уг возьдаськы, эксэйёс азьын курон-косонъёсыд сярысь верало.

  47 Курон-косонъёсыныд куаныса-шумпотыса уло,

  соосты мон туж яратӥ.

  48 Курон-косонъёсыд пала киосме мычо,

  соосты мон туж яратӥ, законъёсыд сярысь малпаськыса уло.


  49 Мыным, ляльчиедлы, верам кылдэ тодад вай,

  со вылэ оскиськыса монэ улыны косӥд уго.

  50 Тынад кылыд монэ улэп возе,

  курадӟон дыръям со мыным буйгатскон сётэ.

  51 Вылӥ мылкыдоос монэ туж сантэмаса возизы,

  нош мон Тынад законэдлэсь ӧй палэнскы.

  52 Вапумъёс кутсконысен сётэм законъёстэ тодам вайылӥ но

  отысь буйгатскон шедьтылӥ, Кузё-Инмаре.

  53 Сьӧлыклэсь кышкасьтэмъёслэсь закондэ кулэтэм каремзэс адӟыку,

  гомась тыл пушкам ӝуатске.

  54 Дунне вылтӥ поръян дыръям Тынад законъёсыд –

  мынам кырӟанъёсы вал.

  55 Кузё-Инмаре, уйёсы нимдэ тодам вайылӥ, закондэ сюлмам вози.

  56 Тынэсьтыд косонъёстэ утьыса улон мыным сётэмын.


  57 «Кузё-Инмаре, – мон шуи, – мынам адӟонэ –

  Тынэсьтыд кылъёстэ санэ поныса улон».

  58 Вань сюлмысьтым мон Тыныд вӧсяськи:

  сётэм кылыдъя жаля-уть монэ.

  59 Улон сюресъёсы сярысь малпаськыкум,

  курон-косонъёсыд пала вамыштылӥ.

  60 Курон-косонъёстэ утьыны дыртӥ, ӝегаса ӧй улы.

  61 Сьӧлыклэсь кышкасьтэмъёслэн сьӧлтэтъёссы монэ котыртӥзы,

  но мон Тынэсьтыд закондэ ӧй вунэты.

  62 Шонерлыко судъёсыд понна Тыныд тау карыны

  уйшор дыръя султылӥ.

  63 Тынэсьтыд кышканэн улӥсьёсын, косонъёстэ утисьёсын

  мон огкылын улӥсько.

  64 Тынад гажан-жалянэныд, Кузё-Инмаре, музъем тырмемын,

  Аслад законъёсыдлы монэ дышеты.


  65 Сётэм кылыдъя, Кузё-Инмаре, мыным, ляльчиедлы, ӟеч лэсьтӥд.

  66 Ӟечез валанлы, тодонлы монэ дышеты,

  курон-косонъёсыдлы мон оскисько уго.

  67 Азьвыл мон курадӟонъёсы пӧлы йыромыса улӥ,

  нош табере Тынэсьтыд кылдэ утьыса улӥсько.

  68 Ӟеч, ӟеч карись Тон, [Кузё-Инмаре,]

  Аслад законъёсыдлы монэ дышеты.

  69 Вылӥ мылкыдоос мон сярысь ӧрекчи кылъёс верало,

  нош мон вань сюлмыным косонъёстэ утьыса улӥсько.

  70 Соослэн зубектэм сюлэмзы кӧйын шобырскиз,

  нош мон Тынад законэдлы шумпотыса улӥсько.

  71 Курадӟонъёсы ӟечлы луизы,

  соос пыр мон законъёсыдлы дышетски.

  72 Тынад ымысьтыд потэм закон мон понна

  трос сюрс зарнилэсь но, азвесьлэсь но умойгес луэ.


  73 Тынад киосыд кылдытӥзы, юнматӥзы монэ,

  визьма монэ – курон-косонъёсыдлы дышетско.

  74 Тынэсьтыд кышканэн улӥсьёс монэ адӟозы но,

  Тынад кылыдлы оскиськисько шуыса, шумпотозы.

  75 Тодӥсько, Кузё-Инмаре, Тынад судъёсыд шонересь,

  Тон монэ кулэезъя вӧсь карид.

  76 Мыным, ляльчиедлы, сётэм кылыдъя

  гажан-жалянэд монэ мед буйгатоз.

  77 Тынад дэлетэд мон доры мед вуоз, мон уло,

  Тынад законэд мыным шумпотон вае.

  78 Вылӥ мылкыдоос возьытэ вуттэмын мед луозы,

  юнме шорысь монэ ултӥяло,

  нош мон Тынад косонъёсыд сярысь малпаськыса улӥсько.

  79 Тынэсьтыд кышканэн улӥсьёс, курон-косонъёстэ тодӥсьёс

  мон пала мед берытскозы.

  80 Возьытэ усёнтэм понна

  законъёстэ утьыса улонын сюлэмы дун-шектэм мед луоз.


  81 Тон дорысь утиськонэз витьыса, лулы катьтэмме;

  верам кылыдлы оскиськыса улӥсько.

  82 Тынэсьтыд кылдэ витьыса, синъёсы катьтэммо,

  мон шуисько: «Ку Тон монэ буйгатод?»

  83 Ӵын пӧлысь сепыс кадь мон луи ке но,

  Тынэсьтыд законъёстэ мон ӧй вунэты.

  84 Мынам, ляльчиедлэн, кӧня улон нуналэ вань на?

  Монэ уллясьёслы ку суд лэсьтод?

  85 Законэдлы пумит мыныса, вылӥ мылкыдоос мыным гу гудӟизы.

  86 Тынад вань курон-косонъёсыд зэмлыкоесь;

  нокыӵе мугтэк монэ улляло: юртты мыным.

  87 Музъем вылын монэ ӧжыт гинэ ӧз быдтэ,

  нош мон Тынад косонъёсыдлэсь ӧй куштӥськы.

  88 Ас гажан-жалянэныд улон даурме кузяты,

  Тынэсьтыд сётэм курон-косонъёстэ мон утьыса уло.


  89 Кузё-Инмаре, Тынад кылыд пумтэм вапумъёс ӵоже инмын улэ;

  90 Тынад зэмлыкед выжыысь выжые возиське.

  Музъемез пуктӥд но, со сылэ.

  91 Тынад тупатэм радъянэныд ваньмыз соос туннэ нуналозь сыло,

  ваньмыз соос Тыныд ужало.

  92 Законэд бордын буйгатсконэ ӧй ке луысал,

  курадӟыса улон дыръям мон кулысал ини.

  93 Тынэсьтыд косонъёстэ даурам уг вунэты,

  соос пыр Тон мыным улэп улон сётӥськод.

  94 Мон Тынад – уть монэ,

  Тынэсьтыд косонъёстэ санэ поныса улӥсько.

  95 Сьӧлыклэсь кышкасьтэмъёс монэ быдтон вылысь

  возьмаськыса уло,

  нош мон курон-косонъёстэ валаны тыршыса улӥсько.

  96 Котькыӵе ӟечлыко ӟечлыклэн пумыз вань шуыса, мон адӟи,

  нош Тынад курон-косонэд мертаны луонтэм, мур.


  97 Макем мон Тынэсьтыд закондэ яратӥсько!

  Нунал лумбыт со сярысь малпаськисько.

  98 Аслад курон-косонъёсыныд Тон монэ

  тушмонъёсы сярысь визьмогес карид,

  Тынад курон-косонъёсыд котьку но мынам сюлмам уло.

  99 Вань дышетӥсьёсылэсь мон визьмогес луи,

  уго курон-косонъёсыд бордысь аслым визь-нод басьтӥсько.

  100 Пересьёслэсь тросгес валаны кутски,

  уго Тынэсьтыд косонъёстэ сюлмам возисько.

  101 Тынэсьтыд кылдэ утён понна

  котькыӵе но урод сюреслэсь пыдъёсме кутыса возисько.

  102 Законъёсыдлэсь уг палэнскиськы, Тон монэ дышетӥськод уго.

  103 Макем ческытэсь мон понна Тынад кылъёсыд!

  Чечылэсь но ческытгес мынам ымылы.

  104 Тынад косонъёсыд пыр мон визьмаськи,

  котькыӵе ӧрекчаськон сюресэз синазькыль карисько.


  105 Тынад кылыд пыд азьме югдытэ, улон сюресэлы югыт сётэ.

  106 Шонерлыко законъёстэ утьыны кыл сётӥ бере, сое быдэстоно.

  107 Зол ӝиптэмын мон, Кузё-Инмаре,

  сётэм кылыдъя улэп улон вай мыным.

  108 Кылыным-ымыным верам тау карон кылъёсме

  кабыл басьты, Кузё-Инмаре,

  Аслад законъёсыдлы монэ дышеты.

  109 Лулы ялан Тынад киулад, закондэ уг вунэтӥськы.

  110 Сьӧлыклэсь кышкасьтэмъёс сьӧлтэт пуктӥзы,

  нош мон косонъёсыдлэсь ӧй палэнскы.

  111 Курон-косонъёстэ пумтэм вапумъёс ӵожелы люкетлы мон басьтӥ –

  соос сюлэмме шумпотто.

  112 Пумозяз, пумтэм вапумъёс ӵоже

  законъёстэ быдэсъян пала сюлэмме берыктӥ.

  113 Азьлань-берлань вераськонъёсты адӟонтэм карисько,

  нош Тынэсьтыд закондэ – яратӥсько.

  114 Тон – мынам шобретэ, мынам – щитэ;

  сётэм кылыдлы оскиськыса улӥсько.

  115 Законлы пумит улӥсьёс, мон дорысь палэнске, –

  Инмарелэсь курон-косонъёссэ утьыса мон уло.

  116 Сётэм кылыдъя монэ юнматы, мон уло;

  оскиськыса улэм поннам возьытэ эн вутты.

  117 Мед утиськысал, юртты мыным!

  Тынэсьтыд законъёстэ пырак ӵоже валаны тыршыса мед улысал.

  118 Ваньзэс законъёсыдлэсь куштӥськисьёсты погыртӥськод,

  уго соос кескич, ӧрекчи ужъёс лэсьтыса уло.

  119 Музъем вылысь ваньзэс сьӧлыклэсь кышкасьтэмъёсты,

  ӝуам сэрегпумез кадь, Тон сэрпалляськод,

  соин ик мон Тынэсьтыд курон-косонъёстэ яратӥ.

  120 Тынэсьтыд кышкаса, лулмугоры куалекъя,

  судъёсыдлэсь но мон курдасько.


  121 Законъя, шонерлыко мон лэсьтӥ,

  ёртыса возисьёс кие монэ эн сёты.

  122 Вылтӥяськисьёс монэ медаз ултӥялэ шуыса,

  мыным, ляльчиедлы, ӟеч кар, дурбасьты.

  123 Юрттэттэ утчаса, шонерлыкедлэсь кылзэ витьыса,

  синъёсы катьтэммо.

  124 Мыным, ляльчиедлы, гажан-жаляндэ возьматы,

  законъёсыдлы монэ дышеты.

  125 Мон – Тынад ляльчиед, монэ визьма,

  курон-косонъёстэ тодыны-валаны мед быгатысал.

  126 Кузё-Инмаре, суд лэсьтон дырыд вуиз: закондэ тарказы-быдтӥзы.

  127 Мон нош курон-косонъёстэ зарнилэсь,

  чылкыт зарнилэсь но тросгес яратӥсько.

  128 Вань косонъёстэ, ваньзэ шонересь шуыса лыдъясько,

  котькыӵе ӧрекчаськон сюресэз адӟонтэм карисько.

  129 Паймымонэсь курон-косонъёсыд, соос мынам сюлмам уло.

  130 Кылъёсыдлэсь пуштроссэс валан

  огшоры муртъёсты визьма, югдытэ.

  131 Ымме усьтӥсько но лулӟисько,

  курон-косонъёстэ мылкыды чидатэк вите уго.


  132 Учкы мон шоры, жаля монэ,

  кызьы Тон котьку кариськод нимдэ яратӥсьёслы.

  133 Сётэм кылыдъя вамышъёсме юнматы,

  законлы пумит нокыӵе но уж монэ вормыса медаз улы.

  134 Адямиослэн ултӥянзылэсь монэ мозмыты,

  соку мон косонъёстэ утьыса уло.

  135 Ымнырыдлэн югытэныз монэ, ляльчидэ, югдыты,

  законъёсыдлы дышеты.

  136 Тынэсьтыд закондэ утьымтэзы понна

  синъёсысьтым шур кадь ву вия.


  137 Шонерлыко Тон, Кузё-Инмаре, Тынад судъёсыд котьку шонересь.

  138 Курон-косонъёсыд шонересь, зэмлыкоесь.

  139 Тушмонъёсы Тынэсьтыд кылъёстэ вунэтэм понна

  сюлмаськон-тыршон сюлэмме сюпсе.

  140 Тынад кылыд туж чылкыт, ляльчиед сое яратэ.

  141 Покчи мон, синазькыль,

  нош Тынэсьтыд косонъёстэ уг вунэтӥськы.

  142 Тынад шонерлыкед – пырак ӵожелы шонерлык,

  законэд Тынад – зэмлык.

  143 Куректон-кайгуос, ёрмыса улон мон доры вуизы,

  нош курон-косонъёсыд мыным шумпотон ваё.

  144 Курон-косонъёсыд пумтэм вапумъёсы шонересь:

  визьма монэ, мон уло.


  145 Вань сюлмыным вазиськисько: Кузё-Инмаре, кыл монэ,

  соку мон законъёстэ утьыса уло.

  146 Тыныд вазиськисько: уть монэ, курон-косонъёстэ быдэсъяса уло.

  147 Ӵук ӟардонлэсь азьло султыса вазиськисько,

  сётэм кылыдлы оскиськыса улӥсько.

  148 Тынэсьтыд кылъёстэ мургес валан понна

  быдэс уй синъёсы уг кынисько.

  149 Гажась-жалясь Кузё-Инмаре, кыл куараме,

  Тон шонерлыко, улэп улон сёт мыным.

  150Кескич уж лэсьтыны малпасьёс матам лыктӥзы,

  законэдлэсь соос палэнскемын.
 151 Кузё-Инмаре, Тон матын,

  Тынад вань курон-косонъёсыд зэмлыкоесь.

  152 Кемаласен мон тодӥ ни курон-косонъёсыд сярысь,

  Тон соосты пумтэм вапумъёслы юнматӥд шуыса.


  153 Учкы курадӟонэ шоры, мозмыты монэ,

  Тынэсьтыд закондэ мон уг вунэтӥськы ук.

  154 Ёртӥсьёс азьын дурбасьты, мозмыты монэ,

  сётэм кылыдъя мыным улэп улон сёт.

  155 Сьӧлыклэсь кышкасьтэмъёслы утиськон кыдёкын,

  Тынэсьтыд законъёстэ соос санэ уг поно уго.

  156 Уно Тынад гажан-жалянэд, Кузё-Инмаре;

  Тон шонерлыко, улэп улон сёт мыным.

  157 Уно мынам ёртӥсьёсы, тушмонъёсы,

  нош курон-косонъёсыдлэсь мон уг палэнскиськы.

  158 Законэдлэсь куштӥськисьёсты адӟисько но,

  сюлмы чигиське: Тынад верам кылыдъя соос уг уло уго.

  159 Учкы, Тынэсьтыд косонъёстэ макем мон яратӥсько;

  гажась-жалясь Кузё-Инмаре, улэп улон сёт мыным.

  160 Тынад кылыдлэн инъетэз – зэмлык,

  шонерлыкедлэн вань законъёсыз пумтэм вапумъёс уло.


  161 Музъем выл эксэйёс янгыштэк монэ улляса возё,

  нош сюлмы кылыдлэсь кышканэн улэ.

  162 Туж быдӟым узырлык шедьтэм мурт кадь

  Тынад кылыдлы мон шумпотӥсько.

  163 Адӟонтэм карисько ӧрекчаськонэз, юрдӥсько солэсь,

  нош Тынэсьтыд закондэ яратӥсько.

  164 Шонерлыко судить карем поннад

  нунал ӵоже сизьым пол Тонэ данъясько.

  165 Закондэ яратӥсьёслэн сюлмазы туж быдӟым каньыллык улэ,

  ӧвӧл соослы канжаськон.

  166 Кузё-Инмаре, утён сётонэдлы оскиськисько,

  курон-косонъёстэ быдэсъяса улӥсько.

  167 Курон-косонъёсыд лулам-сюлмам уло, мон соосты туж яратӥсько.

  168 Куронъёстэ, курон-косонъёстэ санэ поныса улӥсько –

  мынам вань улон сюресъёсы Тон азьын.


  169 Вӧсяськемме кабыл басьты, Кузё-Инмаре,

  Аслад сётэм кылыныд визьма монэ.

  170Вӧсяськемме кабыл басьты, сётэм кылыдъя монэ мозмыты.
 171 Законъёсыдлы монэ дышетэмед понна

  кылы-ымы дугдылытэк ушъян кылъёс мед вералоз.

  172 Кузё-Инмаре, Тынэсьтыд кылдэ данъяса верало,

  Тынад вань курон-косонъёсыд шонерлыкоесь.

  173 Тынад киыд мыным утиськон мед ваёз –

  Тынэсьтыд косонъёстэ мон аслым бырйи уго.

  174 Кузё-Инмаре, Тынэсьтыд утёндэ чидатэк витисько,

  законэдлы шумпотыса улӥсько.

  175 Лулы Тонэ данъяса мед улоз,

  Тынад законъёсыд мыным мед юрттозы.

  176 Ышем ыж кадь мон йыроми: монэ, ляльчидэ, утча,

  Тынэсьтыд курон-косонъёстэ мон ӧй вунэты. 

  

  
  

  ПСАЛТИРЬ


  119-тӥ ПСАЛОМ


  Вылӥе тубыку кырӟан.


  1 Куректон-кайгуэ дыръя Кузё-Инмарлы мон вазиськи но,

  Со монэ кылӥз.

  2 Кузё-Инмаре! Ӧрекчаськись ымлэсь, кескич кыллэсь

  лулме мозмыты.

  3 Кескич кыл мар тыныд сётоз, мар тыныд ватсалоз?

  4 Кужмолэн ньӧлъёсыз лэчытэсь дрокпулэн ӝуась эгыръёсыныз.

  5 Мосох дорын, Кидарысь балаганъёс дорын,

  улэме понна кайгу мыным.

  6 Кема улӥ тупаса улонэз адӟонтэм карисьёсын огазьын.

  7 Тупаса улон сярысь вераны гинэ кутскисько,

  соос ожмаськыны султо.

  

  
  

  ПСАЛТИРЬ


  120-тӥ ПСАЛОМ


  Вылӥе тубыку кырӟан.


  1 Синъёсме гурезьёс пала ӝутӥсько – отысь мыным юрттэт лыктоз.

  2 Инэз но музъемез кылдытӥсь Кузё-Инмар мыным юрттэт сётоз.


  3 Пыдыдлы куалектыны Со уз сёты, тонэ Утись уз нырулы.

  4 Тани, Израилез Утись уг нырулы, уг изьы.

  5 Кузё-Инмар тонэ уте, Кузё-Инмар бурпал ласянь тонэ шобыртэ.

  6 Нуназе шунды тонэ уз ӵушка, уйин толэзь уз ранӟыты.

  7 Вань уродлэсь тонэ Кузё-Инмар утёз, [Кузё-Инмар] лулдэ утёз.

  8 Потыкуд но, пырыкуд но

  Кузё-Инмар тонэ утёз али но, пумтэм вапуме.

  

  
  

  ПСАЛТИРЬ


  121-тӥ ПСАЛОМ


  Вылӥе тубыку кырӟан. Давидлэн крезьгурез.


  1 Мон шумпотӥ, куке мыным шуизы:

  «Кузё-Инмарлэн корказ мыноме».

  2 Тани, милям пыдъёсмы тынад капка выжыяд сыло, Иерусалим.

  3 Иерусалим – огазе герӟаса пуктэм город.

  4 Отчы, Израиль законъя, Кузё-Инмарлэсь нимзэ данъяны

  выжыос, Кузё-Инмар выжыос тубо.

  5 Суд лэсьтон престолъёсыз, Давид юртлэн престолъёсыз, отын сыло.

  6 Иерусалимлы тупаса улон курыса вӧсяське:

  тонэ яратӥсьёс берекетэн мед улозы.

  7 Изкар пушкад тупаса улон мед луоз,

  четлыкъёсад-юртъёсад берекет мед улоз!

  8 Агай-вынъёсы понна, аслам матысьёсы понна мон шуисько:

  «Каньыллык тыныд!»

  9 Кузё-Инмарлэн, Инмармылэн, коркаез татын сылэ,

  со понна тыныд ӟечлык сӥзьыса вӧсяськисько.

  

  
  

  ПСАЛТИРЬ


  122-тӥ ПСАЛОМ


  Вылӥе тубыку кырӟан.


  1 Инмын Улӥсь, Тон пала синъёсме ӝутӥсько!

  2 Ляльчи пиослэн синъёссы кузёоссылэн ки шоразы учко,

  ляльчи ныллэн но синъёсыз кузё кышноезлэн ки шораз учко,

  милям но синъёсмы Инмармы Кузё-Инмар шоры,

  гажан-жалянзэ милемлы возьматытозь, учкыса уло.

  3 Жаля милемыз, Кузё-Инмаре, жаля милемыз;

  синазькыль каронэн ми тыр луэмын ини.

  4 Вылтӥяськисьёслэн сӥтэм-сантэм каременызы,

  вылӥ мылкыдоослэн ултӥяменызы, лулмы катьтэммиз ини.

  

  
  

  ПСАЛТИРЬ


  123-тӥ ПСАЛОМ


  Вылӥе тубыку кырӟан. Давидлэн крезьгурез.


  1 Кузё-Инмар милемын ӧй ке луысал – мар луысал?

  Израиль тазьы мед шуоз:

  2 «Кузё-Инмар милемын ӧй ке луысал, ми вылэ адямиос урдскыку,

  3 ми вылэ йыркурзы ӝуатскыку,

  милемыз соос улэпкынымы ньылысалзы.

  4 Вуос милемыз ӝокатысалзы,

  лулмы вылтӥ вуос ӧръяськыса кошкысалзы.

  5 Лулмы вылтӥ бугыръяськись вуос кошкысалзы».

  6 Данлыко Кузё-Инмар!

  Со милемыз тушмонъёслэн пинь улазы сиёнлы ӧз сёты.

  7 Пӧйшурасьёслэн нальыкысьтызы, тылобурдо выллем,

  лулмы мозмытскиз,

  нальык чигтэмын – ми мозмытскимы.

  8 Инэз но музъемез кылдытӥсь Кузё-Инмар луэ милям юрттӥсьмы.

  

  
  

  ПСАЛТИРЬ


  124-тӥ ПСАЛОМ


  Вылӥе тубыку кырӟан.


  1 Кузё-Инмарлы оскиськисьёс Сӥон гурезь кадесь,

  гурезь уг вырӟы, пумтэм вапумъёс сылэ.

  2 Иерусалимлэн котыраз гурезьёс,

  нош Кузё-Инмар Ас калыкез котырын али но пумтэм вапумъёсы улэ.

  3 Шонер улӥсьёс законлы пумит ужъёс пала кизэс медаз мыче шуыса,

  сьӧлыклэсь кышкасьтэмъёслэсь кивалтэт бодызэс

  шонер улӥсьёслэн пус чӧлтыса басьтэм люкетсы вылэ

  [Кузё-Инмар] уз кельты.

  4 Сюлмынызы лякытэсь, шонерлыкоесь муртъёслы,

  Кузё-Инмаре, ӟеч кар.

  5 Кырыж сюрес вылэ кожисьёсты Кузё-Инмар мед уллялоз

  законлы пумит уж лэсьтӥсьёсын ӵош ветлыны.

  Израиль вылэ каньыллык мед лыктоз!

  

  
  

  ПСАЛТИРЬ


  125-тӥ ПСАЛОМ


  Вылӥе тубыку кырӟан.


  1 Кузё-Инмар Сӥонлэсь пленэ сюремъёссэ берыктыку,

  ми уйвӧтын кадь вал.

  2 Соку ымъёсмы шулдыръяськонэн-серекъянэн тырмемын вал,

  нош кылмы кырӟан гуръёс кисьтыса улӥз.

  Соку калыкъёс куспын вераськылӥзы:

  «Соослы Кузё-Инмар быдӟым уж лэсьтӥз!»

  3 Милемлы Кузё-Инмар быдӟым уж лэсьтӥз: ми шумпотыса улӥмы.


  4 Кузё-Инмаре, лымшорысь ву ӧръёсыз кадь

  берыкты милесьтым пленэ сюремъёсмес.

  5 Синвуэн кизисьёс шумпотыса аралозы.

  6 Бӧрдыса кидыссэ нуись,

  культооссэ вайыкуз, шумпотыса берытскоз.

  

  
  

  ПСАЛТИРЬ


  126-тӥ ПСАЛОМ


  Вылӥе тубыку кырӟан. Соломонлэн крезьгурез.


  1 Кузё-Инмар коркаез ӧз ке пукты, юнме ужало сое лэсьтӥсьёс.

  Кузё-Инмар городэз ӧз ке утьы, юнме сак уло возьмаськисьёс.

  2 Юнме тӥ вазь султӥськоды, берозь пукиськоды,

  кайгу нянез сииськоды;

  Аслаз яратоно муртэзлы со дыре Со кӧлыны ум сётэ.


  3 Кузё-Инмарлэн сётэм люкетэз – нылпиос;

  Кузё-Инмарлэн кузьымез – кӧтпушлэн емышез.

  4 Батырлэн киысьтыз ньӧлъёс кадесь егит дырлэн пиосыз.

  5 Шудо адями, кудӥз ньӧл нуллон сепыссэ соосын тырмытӥз!

  Капка азьын тушмонъёсын вераськыкузы, соос возьытэ уз кыле.

  

  
  

  ПСАЛТИРЬ


  127-тӥ ПСАЛОМ


  Вылӥе тубыку кырӟан.


  1 Шудо Кузё-Инмарлэсь кышканэн улӥсь,

  шудо Солэн сюресъёстӥз ветлӥсь!

  2 Аслад ужам уженыд кӧттэ тырод; тон шудо, ӟечлык тыныд!

  3 Коркад пукись кышноед удалтэм емыш сётӥсь виноград вай кадь;

  ӝӧк сьӧрад пукись пиосыд вӧйпулэн модосэз кадесь.

  4 Тӥни озьы Кузё-Инмарлэсь кышканэн улӥсь бакель каремын луоз.

  5 Сӥонысь Кузё-Инмар тонэ бакель кароз но,

  аслад вань улон нуналъёсыд ӵоже

  тон Иерусалимлэсь берекетэн улонзэ адӟыса улод.

  6 Пиосыдлэсь пиоссэс адӟод. Израиль вылэ каньыллык мед лыктоз!

  

  
  

  ПСАЛТИРЬ


  128-тӥ ПСАЛОМ


  Вылӥе тубыку кырӟан.


  1 «Пинал дырысеным монэ трос ёртыса возизы, –

  мед шуоз Израиль, –

  2 пинал дырысеным монэ трос ёртыса возизы,

  но вормыны ӧз быгатэ».

  3 Сюрлы вылтӥ гырыса ветлӥзы,

  кузесь геры чуръёс со вылэ лэсьтылӥзы.

  4 Нош Кузё-Инмар – шонер лэсьтӥсь –

  сьӧлыклэсь кышкасьтэмъёслэсь сьӧлтэтсэс Со тӥяз.

  5 Ваньмыз Сӥонэз адӟонтэм карисьёс

  возьытэ мед усёзы, берлань мед чигналозы.

  6 Липет йылъёсысь ишкалтэмлэсь азьвыл ик

  куасьмись турын кадесь мед луозы.

  7 Соин арась мурт кизэ уг тырмыты,

  культо думылӥсь кырымзэ уг пачылмыты.

  8 Вӧзтӥ ортчисьёс уг шуо: «Кузё-Инмар тӥледыз бакель мед кароз!

  Кузё-Инмарлэн нимыныз тӥледлы ӟечлык сӥзиськом!»

  

  
  

  ПСАЛТИРЬ


  129-тӥ ПСАЛОМ


  Вылӥе тубыку кырӟан.


  1 Курадӟон интылэн пыдсысеныз мон Тыныд вазиськи, Кузё-Инмаре.

  2 Кузё-Инмаре! Мынэсьтым куараме кыл.

  Вӧсяськем куараме кылыны пельёстэ сак кар.

  3 Кузё-Инмаре, законлы пумит улэмъёсмес тодад возид ке, –

  Кузё-Инмаре! Кин пумозяз чидалоз?


  4 Тон дорын, Кузё-Инмаре, сьӧлыкез куштон инты,

  Тынэсьтыд кышканэн, Тонэ гажаса ми мед уломы.


  5 Кузё-Инмарлы оскиськисько, лулы оскиське;

  Солэн кылызлы оскиськыса улӥсько.

  6 Возьмаськисьёслэн ӵукнаез витемзы сярысь,

  возьмаськисьёслэн ӵукнаез витемзы сярысь,

  лулы Кузё-Инмарез золгес вите.

  7 Израиль Кузё-Инмарлы мед оскиськоз,

  уго Кузё-Инмар дорын гажан-жалян,

  мозмытскон но быдэсак Со киын.

  8 Израилез законлы пумит вань ужъёсызлэсь Со мозмытоз.

  

  
  

  ПСАЛТИРЬ


  130-тӥ ПСАЛОМ


  Вылӥе тубыку кырӟан. Давидлэн крезьгурез.


  1 Кузё-Инмаре! Мынам сюлмы ӧз вылтӥяськылы,

  синъёсы но ӧз йӧнъяськылэ,

  аслым вормонтэм, быдӟым ужъёсы мон ӧй пыриськылы.

  2 Ноноклэсь люкем пичи нуныез кадь

  аслэсьтым лулме мон ӧй востэммытылы-а, ӧй буйгатылы-а?

  Пушкам лулы ноноклэсь люкем пичи нуны кадь вал.


  3 Израиль Кузё-Инмар вылэ оскиськыса мед улоз

  али но, пумтэм вапуме.

  

  
  

  ПСАЛТИРЬ


  131-тӥ ПСАЛОМ


  Вылӥе тубыку кырӟан.


  1 Кузё-Инмаре, тодад вай Давидэз, солэсь вань куректон-чигиськонзэ.

  2 Со Кузё-Инмарлы кыл сётӥз,

  Иаковлэн Кужмоезлы сӥзиськиз:

  3 «Коркаелэн липет улаз уг пыры, кӧлан интыям уг тубы.

  4 Синъёсылы изьыны маза уг сёты,

  синкабакъёсылы ворсаськыны уг лэзьы,

  5 Кузё-Инмарелы инты,

  Иаковлэн Кужмоезлы улон инты, шедьтытозям».


  6 Тани, ми со сярысь Ефрафа карысен кылӥмы,

  Иаримлэн бусыысеныз сое шедьтӥмы.

  7 Солэн улон интыяз пыроме, Солэн пыд выжыяз йыбырттоме.


  8 Кузё-Инмаре, улон интыяд султы – Тон но,

  Тынад быдӟымлыкедлэн ковчегез но.

  9 Священникъёсыд шонер улонэн мед дӥсяськозы,

  вӧсяськись калыкед мед шумпотоз.

  10 Давид ляльчиед понна

  вӧйын зырӟыса пуктэм эксэйдэ кулэтэм эн кары.


  11 Кузё-Инмар Давидлы кыл сётӥз,

  зэмлык кылыз бордысь Со уз куштӥськы:

  «Пушкысьтыд потэм емышез престол вылад пукто.

  12 Пиосыд сӥзёнме, законъёсме утизы ке,

  кудъёсызлы Мон соосты дышето,

  соку соослэн но пиоссы пумтэм вапумъёс ӵожелы

  престол вылад пуксёзы».

  13 Кузё-Инмар Сӥонэз бырйиз, сое Аслыз улон инты каремез потӥз.

  14 «Та пумтэм вапумъёслы Мынам улон интые,

  татчы интыясько, мылкыды отын улэ.

  15 Сиён-юонзэ бакель карыса пачылато,

  кураськисьёссэ нянен тыр каро.

  16 Священникъёссэ утиськон дӥсен шобырто,

  вӧсяськись калыкез туж шумпотоз.

  17 Отысен Давидлы кузё луыны кужым сёто,

  вӧйын зырӟыса пуктэмелы лампада дасяло.

  18 Тушмонъёссэ возьытэ вуонэн шобырто,

  нош солэн вылаз эксэй изьыез пиштыса улоз».

  

  
  

  ПСАЛТИРЬ


  132-тӥ ПСАЛОМ


  Вылӥе тубыку кырӟан. Давидлэн крезьгурез.


  1 Макем ӟеч, макем умой агай-вынъёслы валче улыны!

  2 Йыр вылысь туш вылэ виясь туж дуно вӧйлы со укша,

  Ааронлэн туш вылаз, солэн дӥськут сӧзыозяз виясь

  туж дуно вӧйлы со укша.

  3 Ермон гурезьысь Сӥон гурезьёсы васькись лысвулы со кельше,

  отысен Кузё-Инмар бакель карыны кыл сётӥз,

  пумтэм вапумъёслы улон сётыны сӥзиз.

  

  
  

  ПСАЛТИРЬ


  133-тӥ ПСАЛОМ


  Вылӥе тубыку кырӟан.


  1 Кузё-Инмарлэн вань ляльчиосыз,

  уйёсы Кузё-Инмарлэн корказ сылӥсьёс,

  [Инмармылэн азбаръёсаз сылӥсьёс,] Кузё-Инмарез данъялэ.

  2 Киостэс вӧсяськон инты пала ӝутыса, Кузё-Инмарез данъялэ.

  3 Инэз но музъемез кылдытӥсь Кузё-Инмар

  Сӥонысен тонэ бакель кароз.

  

  
  

  ПСАЛТИРЬ


  134-тӥ ПСАЛОМ


  Аллилуия.


  1 Кузё-Инмарлэсь нимзэ ушъялэ,

  ушъялэ, Кузё-Инмарлэн ляльчиосыз,

  2 Кузё-Инмарлэн корказ сылӥсьёс,

  Инмармылэн юртэзлэн азбаръёсаз сылӥсьёс!

  3 Кузё-Инмарез ушъялэ, Кузё-Инмар ӟеч уго!

  Солэн нимызлы кырӟалэ, со шумпотон вае уго,

  4 Кузё-Инмар Аслыз Иаковез бырйиз, Израиль Солы узырлык луиз.

  5 Мон тодӥ, Кузё-Инмар быдӟым,

  Кузё-Инмармы вань инмаръёслэсь*а вылӥын шуыса.

  6 Кузё-Инмар лэсьтэ ваньзэ, мае кулэен лыдъя – инъёсын но,

  музъем вылын но, зарезьёсын но, вань пыдэстэм дуннеосын но.

  7 Музъем пумысь пилемъёсты ӝутэ, зорыку чилекъятэ,

  шыкысъёсысьтыз тӧлэз поттэ.

  8 Египетлэсь нырысь вордӥськемъёссэ –

  адямиосты но, пудоосты но – ваньзэ Со погыртӥз.

  9 Тынад пӧлад, Египет, фараон вылэ, солэн вань ляльчиосыз вылэ,

  паймымон тодметъёс, паймымон ужъёс Со ыстӥз.

  10 Трос лыдо калыкъёсты погыртӥз, кужмоесь эксэйёсты быдтӥз,

  11 Аморрейлэсь Сӥгон эксэйзэ, Васанлэсь Ог эксэйзэ,

  вань Ханаан эксэйлыкъёсты но Со быдтӥз.

  12 Соослэсь музъемзэс Израильлы, Аслаз калыкезлы, люкетлы сётӥз.

  13 Кузё-Инмаре! Тынад нимыд пумтэм вапумъёс улоз;

  Кузё-Инмаре! Тонэ тодэ ваён выжыысь выжые уз быры.

  14 Кузё-Инмар Ас калыксэ шонерлыко судить каре,

  Аслэсьтыз ляльчиоссэ Со гажа-жаля.

  15 Язычникъёслэн сульдэръёссы азвесьлэсь но зарнилэсь –

  адями киын лэсьтэм уж.

  16 Вань соослэн ымзы, но уг верасько;

  вань соослэн синъёссы, но соос уг адӟо.

  17 Вань соослэн пельёссы, но соос уг кыло;

  ымынызы уг но шокало.

  18 Соосты лэсьтӥсьёс но, ваньмыз соослы оскисьёс но

  соос выллемесь ик луозы.

  19 Израильлэн юртэз! Кузё-Инмарез данъялэ.

  Ааронлэн юртэз! Кузё-Инмарез данъялэ.

  20 Левийлэн юртэз! Кузё-Инмарез данъялэ.

  Кузё-Инмарлэсь кышканэн улӥсьёс! Кузё-Инмарез данъялэ.

  21 Дано мед луоз Сӥонын, Иерусалимын, улӥсь Кузё-Инмар!

  Аллилуия!

  


  *а134:5 учкы: Пс. 49:1

  

  
  

  ПСАЛТИРЬ


  135-тӥ ПСАЛОМ


  [Аллилуия.]


  1 Кузё-Инмарез данъялэ, Кузё-Инмар ӟеч,

  пумтэм вапумъёс улэ Солэн гажан-жалянэз.

  2 Данъялэ инмаръёслэсь Инмарзэс*а,

  пумтэм вапумъёс улэ Солэн гажан-жалянэз.

  3 Данъялэ кузёослэсь Кузёзэс,

  пумтэм вапумъёс улэ Солэн гажан-жалянэз.

  4 Со огназ быдӟымесь паймымон ужъёс лэсьтэ,

  пумтэм вапумъёс улэ Солэн гажан-жалянэз.

  5 Со быдӟым визьлыкен инъёсты кылдытӥз,

  пумтэм вапумъёс улэ Солэн гажан-жалянэз.

  6 Вуос вылэ музъемез вӧлдыса пуктӥз,

  пумтэм вапумъёс улэ Солэн гажан-жалянэз.

  7 Быдӟымесь югыт сётӥсьёсты кылдытӥз,

  пумтэм вапумъёс улэ Солэн гажан-жалянэз.

  8 Шундыез нуналэн кивалтон понна пуктӥз,

  пумтэм вапумъёс улэ Солэн гажан-жалянэз.

  9 Толэзез но кизилиосты уен кивалтон понна пуктылӥз,

  пумтэм вапумъёс улэ Солэн гажан-жалянэз.

  10 Нырысь вордӥськем нуныосыз бере Египетэз ассэ погыртӥз,

  пумтэм вапумъёс улэ Солэн гажан-жалянэз.

  11 Солэн пӧлысьтыз Израилез поттӥз,

  пумтэм вапумъёс улэ Солэн гажан-жалянэз.

  12 Кужмо киын, вӧлъям суйын Израилез поттӥз,

  пумтэм вапумъёс улэ Солэн гажан-жалянэз.

  13 Горд Кам зарезез шори люкиз,

  пумтэм вапумъёс улэ Солэн гажан-жалянэз.

  14 Израилез со вискытӥ поттӥз,

  пумтэм вапумъёс улэ Солэн гажан-жалянэз.

  15 Фараонэз армиеныз ӵош Горд Кам зарезе выйытӥз,

  пумтэм вапумъёс улэ Солэн гажан-жалянэз.

  16 Аслэсьтыз калыксэ кыр дунне пыр нуиз,

  пумтэм вапумъёс улэ Солэн гажан-жалянэз.

  17 Туж вылӥ эксэйёсты погыртылӥз,

  пумтэм вапумъёс улэ Солэн гажан-жалянэз.

  18 Кужмоесь эксэйёсты вииз,

  пумтэм вапумъёс улэ Солэн гажан-жалянэз.

  19 Аморрейёслэсь эксэйзэс, Сӥгонэз, быдтӥз,

  пумтэм вапумъёс улэ Солэн гажан-жалянэз.

  20 Васанлэсь эксэйзэ, Огез, погыртӥз,

  пумтэм вапумъёс улэ Солэн гажан-жалянэз.

  21 Соослэсь музъемзэс люкетлы сётӥз,

  пумтэм вапумъёс улэ Солэн гажан-жалянэз.

  22 Аслаз ляльчиезлы, Израильлы, люкетлы сётӥз,

  пумтэм вапумъёс улэ Солэн гажан-жалянэз.

  23 Ултӥяса возьыкузы, милемыз тодаз вайылӥз,

  пумтэм вапумъёс улэ Солэн гажан-жалянэз.

  24 Тушмонъёсмылэсь милемыз мозмытӥз,

  пумтэм вапумъёс улэ Солэн гажан-жалянэз.

  25 Вань улэп макеослы сиён сётэ,

  пумтэм вапумъёс улэ Солэн гажан-жалянэз.

  26 Инъёслэсь Инмарзэс данъялэ,

  пумтэм вапумъёс улэ Солэн гажан-жалянэз.

  


  *а135:2 учкы: Пс. 49:1

  

  
  

  ПСАЛТИРЬ


  136-тӥ ПСАЛОМ


  1 Вавилонысь шуръёс дурын, отын ми пукимы но,

  Сӥонэз тодамы вайыкумы, бӧрдылӥмы.

  2 Солэн шораз, бадьёс вылэ арфаосмес ошимы.


  3 Отысен милемыз пленэ басьтэмъёс кырӟаны косылӥзы,

  ӝикатыса возисьёс шулдыръяськыны курылӥзы:

  «Сӥон кырӟанъёс пӧлысь кудзэ ке но кырӟалэ».

  4 Кузё-Инмарлэсь кырӟанзэ мурт музъемын кызьы ми кырӟаломы?


  5 Иерусалим, мон тонэ вунэтӥ ке, бур киы монэ мед вунэтоз.

  6 Тонэ тодам ӧй ке вайы,

  Иерусалимез шумпотонэлэн самой вылӥяз ӧй ке пукты,

  ньылон бордам кылы мед лякиськоз.

  7 Кузё-Инмаре, Иерусалимлэсь нуналзэ Едом пиослы тодазы вайыты,

  уго соос шуылӥзы: «Куашкатэ, выжыозяз сое куашкатэ».


  8 Вавилонлэн нылыз, таркаса тырттэм кельтӥсь!

  Милемлы тае лэсьтэмед понна тыныд пунэмзэ берыктӥсь шудо!

  9 Шудо, кин кутоз но, из вылэ шуккыса, нуныостэ виёз!

  

  
  

  ПСАЛТИРЬ


  137-тӥ ПСАЛОМ


  Давидлэн крезьгурез.


  1 Вань сюлмысьтым Тыныд тау карисько,

  Кылчинъёс*а азьын Тонэ данъяса кырӟасько,

  [уго Тон ымысьтым потӥсь вань кылъёсты кылӥд].

  2 Святой храмед азьын йыбыртто,

  Тынад гажан-жалянэд, зэмлыкед понна Тынэсьтыд нимдэ данъяло;

  Аслэсьтыд кылдэ, нимдэ вылэ ӝутӥд.

  3 Тыныд вазиськон нуналам Тон монэ кылӥд,

  кужым сётыса, лулме юнматӥд.

  4 Кузё-Инмаре, ымысьтыд потэм кылэз кылыса,

  музъем вылысь вань эксэйёс Тонэ данъялозы,

  5 Кузё-Инмарлэн сюресъёсыз сярысь кырӟаса вералозы,

  Кузё-Инмарлэн данэз туж быдӟым уго.

  6 Кузё-Инмар вылӥын: востэмез но адӟе,

  вылӥ мылкыдоез но кыдёкысен тодма.

  7 Куректон-кайгуос пушкытӥ мыноно ке луи,

  Тон монэ улэп кельтод,

  тушмонъёсылэн лекъяськон шоразы кидэ мычод но

  бур киыныд монэ утёд.


  8 Мон понна сётэм кылзэ Кузё-Инмар быдэстоз!

  Тынад гажан-жалянэд, Кузё-Инмаре,

  пумтэм вапумъёсы улэ,

  Ас киыдлэсь ужъёссэ кулэтэм эн кары.

  


  *а137:1 учкы: Пс. 96:7

  

  
  

  ПСАЛТИРЬ


  138-тӥ ПСАЛОМ


  Хорлэн кивалтӥсезлы. Давидлэн крезьгурез.


  1 Кузё-Инмаре! Тон монэ чаклад-эскерид но тодӥд.

  2 Тон тодӥд, ку мон пуксисько, ку султӥсько;

  малпанъёсме но кемаласен тодӥськод.

  3 Мынӥсько-а мон, кыллисько-а, Тон монэ чакласькод,

  вань сюресъёсы но Тыныд азьвыл ик тодмо.

  4 Кылме вераны ымме ӧй на усьты,

  нош Тон, Кузё-Инмаре, сое быдэсак тодӥськод ини.

  5 Азьтӥм но, бертӥм но Тон монэ ӟыгыртӥськод,

  вылам кидэ поныса, монэ утиськод.

  6 [Тынад] тодонэд мон понна паймымон – вылӥ!

  Сое валаны мон уг быгатӥськы!


  7 Тынад Духедлэсь кытчы мыном,

  Тынад син азьысьтыд кытчы пегӟыны быгато?

  8 Инме-а тубисько, – Тон отын;

  адлэн пыдэсаз-а васькисько, – отын но Тон.

  9 Ӵук ӟардонлэсь бурдъёссэ басьтыса, зарезьлэн пумаз интыяськи ке,

  10 отысен но Тынад киыд монэ нуоз, бур киыд монэ кутыса возёз.

  11 Мон шуисько: «Оло нош монэ пеймыт шобыртоз?»

  Мон понна уй но югытлы пӧрме.

  12 Монэ пеймыт но Тынэсьтыд уг ваты;

  уй но нунал кадь ик югыт, пеймытлык но – югытлык кадь ик.


  13 Мынэсьтым пушъёсме Тон кылдытӥд, анаелэн пушказ монэ куид.

  14 Тонэ данъясько: мон уго паймымон кылдытэмын.

  Паймымонэсь Тынад ужъёсыд, лулы сое ӟеч тодэ.

  15 Пыдлось пушкын лушкемен кылдытӥськыкум,

  лыосы Тынэсьтыд ватӥськемын ӧй вал.

  16 Тынад синъёсыд монэ кылдэмелэсь азьло ик адӟизы ни;

  улоно нуналъёсы пӧлысь одӥгез но ӧй на вал,

  нош Тынад книгаяд мыным дасям вань нуналъёсы гожтэмын ни вал.

  17 Мон понна макем дуноесь Тынад малпанъёсыд, Инмаре,

  туж трос соос!

  18 Соосты лыдъяны кутски ке, соос луолэсь но трос;

  сайкам берам но ялан Тонэн улӥсько.


  19 Эй, Инмаре, сьӧлыклэсь кышкасьтэмез погыртысалыд ке!

  Палэнске мон бордысь, вир юисьёс!

  20 Тыныд пумит соос урод кылъёс верало;

  Тыныд пумит тушмонъёсыд аляк уж малпало.

  21 Кузё-Инмаре,

  Тонэ адӟонтэм карисьёсыз синазькыль медам кары-а?

  Тыныд пумит султӥсьёсты кулэтэм медам кары-а?

  22 Кызьы адӟонтэм карыны луэ, озьы мон соосты адӟонтэм карисько;

  соос мыным тушмонъёс луизы.


  23 Чакла-эскеры монэ, Инмаре, тод, мар мынам сюлмам.

  Чакла-эскеры монэ, тод мынэсьтым малпанъёсме.

  24 Учкы, кышкыт сюрес вылын ӧвӧл-а мон, –

  бырисьтэм улон сюрес вылтӥ ну монэ.

  

  
  

  ПСАЛТИРЬ


  139-тӥ ПСАЛОМ


  1 Хорлэн кивалтӥсезлы. Давидлэн крезьгурез.


  2 Кузё-Инмаре, лек муртлэсь мозмыты монэ,

  ёртыса возисьлэсь уть монэ.

  3 Сюлмазы соос уродзэ малпало,

  нуналлы быдэ жугиськон-керетонэ люкасько.

  4 Кый музэн асьсэлэсь кылзэс шеро, сьӧд кыйлэн ядэз кыл улазы.


  5 Кузё-Инмаре, сьӧлыклэсь кышкасьтэмъёслэсь уть монэ,

  ёртыса возисьёслэсь возьма монэ,

  пыдессинъёсме куалекъятыны соос малпазы.

  6 Вылтӥяськисьёс мыным капкан, нальык ватыса дасязы,

  сюрес вамен казь кыскизы, уськытон понна сьӧлтэт пуктӥзы.


  7 Кузё-Инмарлы мон шуи: «Тон – мынам Инмаре;

  Кузё-Инмаре, вӧсяськем куараме кыл!»

  8 Кузё-Инмаре, Кузё-Инмаре, утиськон кужыме!

  Ожмаськон нуналэ йырме шобыртӥд.

  9 Кузё-Инмаре, сьӧлыклэсь кышкасьтэм медаз вылтӥяськы шуыса,

  мылкыд каронзэ быдэстыны эн лэзьы,

  урод малпанэзлы быдэсмыны азинлык эн сёты.


  10 Монэ котыртӥсьёслэн ымысьтызы потэм уродлык

  асьсэлэсь йырзэс мед шобыртоз.

  11 Ӝуась эгыръёс соос вылэ мед усёзы,

  султэмзы луонтэм вылысь соос тыл пӧлы,

  пыдэстэм гуэ куштэмын мед луозы.

  12 Лек кыло мурт музъем вылын уз возиськы,

  ёртыса возисез лекез быронэ нуоз.

  13 Тодӥсько, Кузё-Инмар ултӥям муртъёслы дурбасьтоз,

  куанеръёслы шонер улон сётоз.

  14 Со понна шонер улӥсьёс Тынэсьтыд нимдэ данъяса улозы,

  дун-шектэмъёс Тон азьын улозы.

  

  
  

  ПСАЛТИРЬ


  140-тӥ ПСАЛОМ


  Давидлэн крезьгурез.


  1 Кузё-Инмаре! Тыныд вазиськисько:

  дырты юрттыны,

  Тыныд вазиськыкум, вӧсяськем кылъёсме санэ пон.

  2 Вӧсяськеме, фимиам кадь, Тынад азяд мед мыноз,

  киосме вылэ ӝутэме ӝытазе сётӥськись курбон мед луоз.

  3 Кузё-Инмаре, ымылы возьмаськись пукты,

  ымылэсь ӧссэ чакла-уть.

  4 Сюлмылы кескич кылъёс пала кариськыны,

  законлы пумит улӥсьёсын валче сьӧлыко ужъёсын вырыны эн лэзьы,

  соослэсь ческытлыкъёссэс медам но оскалты.


  5 Шонер улӥсь монэ вӧсь мед кароз: со – гажан-жалян;

  сьӧлыкъёсме шарае мед поттоз – та ваньмызлэсь дуно вӧй,

  со мынам йырылы урод уз кары,

  нош мон вӧсяськисько

  сьӧлыклэсь кышкасьтэмъёслэн сьӧсь ужъёссылы пумит.

  6 Соослэн азьветлӥсьёссы гурезьёсы пазьгиськизы,

  соос кылӥзы, мынам кылъёсы лякытэсь вылэм шуыса.


  7 Сюй комоклэн пырдэмез кадь

  лыоссы ад пыдэслэн ымаз кисьтӥсько.

  8 Нош мон Тон пала, Кузё-Инмаре, Кузё-Инмаре,

  синъёсме ӝутӥсько,

  Тыныд оскиськисько, лулме быдтыны эн сёт.

  9 Монэ кутыны пуктэм выоссылэсь-кыӵесъёссылэсь,

  законлы пумит улӥсьёслэн сьӧлтэтъёссылэсь уть монэ.

  10 Сьӧлыклэсь кышкасьтэмъёс выосазы-кыӵесъёсазы сюрылозы,

  нош мон – утисько.

  

  
  

  ПСАЛТИРЬ


  141-тӥ ПСАЛОМ


  Давидлэн дышетонэз. Гурезьысь гуын улыкуз солэн вӧсяськемез.*а


  1 Куараме поттыса, Кузё-Инмарлы вазиськи,

  куараме поттыса, Кузё-Инмарлы вӧсяськи.

  2 Тэльмыронме Со азе кисьтӥ, кӧтӝожме Солы усьтӥ.

  3 Пушкам лулы курадӟыку, улон сюресме Тон тодӥськод вал.

  Ветлон сюрес вылам лушкемен соос мыным сьӧлтэтъёс пуктӥзы.

  4 Учкисько бурпала но адӟисько: нокин но монэ уг тодма,

  ватӥськон интые ӧвӧл, лулы сярысь нокин но уг сюлмаськы.

  5 Мон Тыныд, Кузё-Инмаре, вазиськи но шуи:

  «Тон мынам ватӥськон интые,

  улэпъёслэн музъем вылысьтызы мынам люкетэ».

  6 Кыл мынэсьтым викышъям куараме, мон чылкак катьтэмми ни.

  Уллясьёсылэсь монэ мозмыты, соос мынэсьтым кужмогес луизы ни.

  7 Тынэсьтыд нимдэ данъяны мед быгатом шуыса,

  лулме пеймыт ворсэтысь потты.

  Тон мыным ӟечлыктэ возьматӥд ке,

  мон котыре шонер улӥсьёс люкаськозы.

  


  *а141:0 1 Экс. 22:1; 24:3

  

  
  

  ПСАЛТИРЬ


  142-тӥ ПСАЛОМ


  Давидлэн [Авессалом пиез сьӧраз уйиськыса ветлыку] гожтэм крезьгурез.


  1 Кузё-Инмаре! Кыл вӧсяськемме,

  Тон зэмлыко, санэ пон вӧсяськемме,

  Тон дорын шонерлык, кыл монэ.

  2 Монэн, ляльчиеныд, судэ эн пыры, –

  вань улӥсьёс пӧлысь одӥгез но Тон азьын шонере потыны уз быгаты.


  3 Лулы сьӧры тушмон улляське, улонме со сюе лёгаз,

  вашкала дыре кулэмъёсты кадь пеймыт азе кужмысь монэ пытсаз.

  4 Пушкам лулы каньсыраз, сюлмы куалектӥз.


  5 Вашкала нуналъёсты тодам вайисько,

  вань ужъёсыд сярысь малпаськисько,

  киыдлэсь ужъёссэ син азям пуктӥсько.

  6 Тон доры киосме мычисько,

  вулы ӟудыса пашмем музъем кадь лулы Тон доры куриське.


  7 Ӝоггес кыл монэ, Кузё-Инмаре: лулы потыны турттэ;

  шайгуэ пырисьёслы мон медам укша шуыса,

  ымнырдэ мынэсьтым эн ваты.

  8 Вазь ик мыным Аслэсьтыд гажан-жаляндэ возьматы,

  мон Тыныд оскиськыса улӥсько.

  [Кузё-Инмаре,] возьматы, кудтӥз сюрестӥ мыным мыноно,

  мон Тон доры лулме ӝутӥсько.


  9 Кузё-Инмаре, тушмонъёсылэсь монэ уть,

  Тон дорын мынам утиськонэ.

  10 Эриктэ быдэсъяса улыны монэ дышеты, Тон – мынам Инмаре;

  ӟечлыко Духед шонер улонлэн музъемаз монэ мед нуоз.


  11 Кузё-Инмаре, Аслад нимыд понна монэ лулъяськыты;

  Тон шонерлыко, лулме ёрмыса улонысь потты.

  12 Гажась-жалясь Инмаре, тушмонъёсме быдты,

  лулме ултӥясьёсты пазьгы – мон Тынад ляльчиед.

  

  
  

  ПСАЛТИРЬ


  143-тӥ ПСАЛОМ


  Давидлэн крезьгурез. [Голиафлы пумит.]


  1 Данлыко Кузё-Инмар, юнматскон интые,

  мынэсьтым киосме ожмаськонлы,

  чиньыосме ож тӥрлык кутыны дышетӥсь.


  2 Со мынам гажась-жалясе, изкаре, утиськон интые,

  Мозмытӥсе, мынам щитэ – мон Со вылэ оскиськисько;

  калыкме Со мыным тэрытскытэ.

  3 Кузё-Инмаре! Адями мар со, кудзэ Тон тодӥськод?

  Яке адями пи, кудӥз сярысь Тон сюлмаськиськод?

  4 Адями тӧл пельтэмлы укша,

  солэн нуналъёсыз кошкись вужер кадесь.


  5 Кузё-Инмаре! Инъёстэ мыкырты но васькы;

  гурезьёс борды йӧтӥськы – соос ӵындыны кутскозы.

  6 Чилектыса гудырты, пазьгиськыты соосты;

  пукыӵ ньӧлъёстэ лэзь, куашкаты соосты.

  7 Йылӥысен кидэ сёт, мозмыты монэ,

  быдӟым вуослэсь, мурт выжы пиослэн киоссылэсь уть монэ.

  8 Соослэн ымъёссы аляк кылъёс верало,

  бур киоссы – ӧрекчаськонлэн бур киыз.

  9 Инмаре, Тыныд выль кырӟан кырӟало,

  дас сиё псалтирен шудыса данъяло.

  10 Давид ляльчидэ лек тӥр-пуртлэсь Мозмытӥсьлы,

  эксэйёслы вормон Сётӥсьлы данъян гуръёс кырӟало.

  11 Мозмыты, уть монэ мурт выжы пиослэн киоссылэсь.

  Соослэн ымъёссы аляк кылъёс верало,

  бур киоссы – ӧрекчаськонлэн бур киыз.


  12 Вож дыръязы пушйись будос кадесь мед луозы асьмелэн пиосмы,

  четлыкысь чеберъяса вӧлэм юбо кадесь – асьмелэн нылъёсмы.

  13 Кеносъёсмы котькыӵе ю-нянен тырмемын,

  пачылмемын мед луозы.

  Ыжъёсмы сюрсъёсын мед йылозы,

  дасо сюрсъёсын возь вылъёсамы мед потозы.

  14 Ошъёсмы кӧесь мед луозы.

  Куашкам-пилиськем изкаръёсмы ӧвӧл, пегӟыса кошкисьёсмы ӧвӧл,

  ульчаосамы викышъян-вузон но ӧвӧл.

  15 Шудо калык, кудӥз тазьы улэ.

  Шудо калык, кудӥзлэн Инмарез Кузё-Инмар луэ.

  

  
  

  ПСАЛТИРЬ


  144-тӥ ПСАЛОМ


  Давидлэн ушъянэз.


  1 Ушъяло, вылӥ каро Тонэ, Инмаре, Эксэе,

  Тынэсьтыд нимдэ вапумъёсысь вапумъёсы данъяса уло.

  2 Нуналлы быдэ Тыныд тау каро,

  Тынэсьтыд нимдэ пумтэм вапумъёсы ушъяса верало.

  3 Кузё-Инмар быдӟым, ушъянлэсь ушъямон,

  Солэн быдӟымлыкез мертаны луонтэм.

  4 Выжы выжылы ужъёстэ ушъяса вералоз,

  кужымлыкед сярысь ивортылоз.

  5 Быдӟымлыкедлэн вылӥ данэз сярысь,

  паймымон ужъёсыд сярысь мон малпаськыса уло.

  6 Кышкыт ужъёсыдлэн кужымлыксы сярысь вералозы,

  мон но быдӟымлыкед сярысь ивортыло.

  7 Быдӟым ӟечлыктэ буре вайыса улозы,

  шонерлыктэ ушъяса кырӟалозы.

  8 Шырыт сямо, гажась-жалясь Кузё-Инмар, уно чидась, уно жалясь.

  9 Кузё-Инмар ваньмызлы ӟеч, вань ужъёсызлы берекет сётэ.

  10 Кузё-Инмаре, вань ужъёсыд Тонэ мед данъялозы,

  дун-чылкыт улӥсьёсыд Тыныд тау мед карозы.

  11 Эксэйлыкедлэсь данзэ мед тодытозы,

  кужымлыкед сярысь мед вералозы.

  12 Кужымлыкед сярысь адямиослы мед тодытозы,

  эксэйлыкед дано, быдӟымлыко шуыса мед ивортозы.

  13 Тынад эксэйлыкед вань вапумъёс ӵоже улэ,

  вань выжыослы Тон кузё луиськод.

  [Кузё-Инмарлэн вань верам кылъёсыз оскиськымонэсь,

  вань ужъёсаз Со дун-шектэм.]

  14 Вань усисьёсты Кузё-Инмар кутыса возе,

  вань погыртэмъёсты ӝутыса пуктэ.

  15 Ваньмызлэн синъёссы Тон шоры оскиськыса учко,

  Тон соослы ас дыраз сиён сётӥськод.

  16 Киыныд сётӥськод но вань улэп макеосты, ваньзэс тыр кариськод.

  17 Кузё-Инмар мар лэсьтэ, ваньзэ шонерлыко лэсьтэ,

  вань ужъёсыз Солэн ӟечлыкоесь.

  18 Ваньмызлы вӧсяськисьёслы,

  ваньмызлы чылкыт сюлмын вӧсяськисьёслы,

  Кузё-Инмар матын улэ.

  19 Кышканэн улӥсьёсызлэсь куронъёссэс Инмар быдэстэ,

  викышъям-бӧрдэмзэс кылэ но соосты уте.

  20 Кузё-Инмар ваньзэс Сое яратӥсьёсты возьма-уте,

  нош сьӧлыклэсь кышкасьтэмъёсты ваньзэс быдтоз.

  21 Кылыным-ымыным Кузё-Инмарез ушъяса верало,

  вань адямиос Солэсь дун-чылкыт нимзэ

  вапумъёсысь вапумъёсы мед данъялозы.

  

  
  

  ПСАЛТИРЬ


  145-тӥ ПСАЛОМ


  [Аллилуия. Аггейлэн но Захариялэн.]


  1 Кузё-Инмарез ушъя, лулы.

  2 Вань улытозям Кузё-Инмарез ушъяса уло,

  быдэс улонам Инмарелы данъян гуръёс кырӟало.

  3 Дунне выл эксэйёслы, адями пиослы эн оскиське:

  соос бордын утиськон ӧвӧл.

  4 Соослэн лулзы потэ но, соос ас музъемазы берытско,

  со нуналэ соослэн [вань] малпанъёссы ышо-быро.

  5 Шудо со мурт, кинлэн юрттӥсез Иаковлэн Инмарез луэ,

  со муртлэн оскиськонэз Инмар Кузё-Инмар вылын улэ.

  6 Кузё-Инмар инмез но музъемез кылдытӥз, зарезез но – ваньзэ,

  маиз соос пушкын вань – пумтэм вапумъёсы оскиськымон Со.

  7 Со ултӥямъёслы дурбасьтэ, сютэмъёслы нянь сётэ.

  Кузё-Инмар пытсэтэ сюремъёсты мозмытэ,

  8 Кузё-Инмар синтэмъёслэсь синзэс усьтэ,

  Кузё-Инмар погыртэмъёсты султытэ;

  Кузё-Инмар шонер улӥсьёсты яратэ.

  9 Кузё-Инмар дораз лыктӥсьёсты уте,

  анайтэм-атайтэм нылпиослы, палкышноослы юрттэ,

  нош сьӧлыклэсь кышкасьтэмъёслэсь сюрессэс тарка-быдтэ.

  10 Пумтэм вапумъёс ӵоже Кузё-Инмар эксэйын пукоз,

  Тынад Инмаред, Сӥон, выжыысь выжыосы улоз.

  Аллилуия.

  

  
  

  ПСАЛТИРЬ


  146-тӥ ПСАЛОМ


  [Аллилуия.]


  1 Ушъялэ Кузё-Инмарез, асьмелэсь Инмармес

  ушъяса кырӟаны ӟеч, ярамон; Сое ушъян шумпотон вае.

  2 Кузё-Инмар Иерусалимез ӝутэ,

  Израильлэсь улляськем муртъёссэ люкалоз.

  3 Сюлмынызы чигиськисьёсты Со бурмытъя,

  соослэсь яраоссэс бине.

  4 Кизилиослэсь лыдзэс ӵота, соосты ваньзэс нимынызы вера.

  5 Быдӟым асьмелэн Кузё-Инмармы, быдӟым [Солэн] кужымез,

  мертаны луонтэм Солэн визьлыкез.

  6 Востэмъёсты Кузё-Инмар ӝутэ,

  нош сьӧлыклэсь кышкасьтэмъёсты сюй бордозь нюртэ.

  7 Кузё-Инмарлы тау карон гуръёстэс кырӟалэ,

  крезь шудыса, Инмармылы кырӟалэ.

  8 Инмез Со пилемъёсын шобыртэ, музъемлы зор дася.

  Гурезьёсын вож турын будэтэ, [адямиослы пайдалы ю-нянь сётэ].

  9 Пудо-животлы но, кесяськись кырныжпиослы но сиён сётэ.

  10 Со валлэн кужымез шоры уг учкы,

  адями пыдъёслэн шаплызы понна но мылкыдыз уг лӧпты;

  11 Кузё-Инмарлэн ӟеч мылкыдыз Солэсь кышканэн улӥсьёс бордын,

  Солэн гажан-жалянэзлы оскиськыса улӥсьёс вылын улэ.

  

  
  

  ПСАЛТИРЬ


  147-тӥ ПСАЛОМ


  [Аллилуия.]


  1 Кузё-Инмарез ушъя, Иерусалим; аслэсьтыд Инмардэ ушъя, Сӥон.

  2 Со уго капкаосыдлэсь ворсэтсэс юнматэ,

  дорысьтыд нылпиостэ бакель каре;

  3 улоно музъем вылад тупаса улон вае,

  чабейлэн кӧй-вӧйыныз кӧттэ тыре.

  4 Аслэсьтыз кылзэ музъем вылэ ыстэ; ӝог бызе Солэн кылыз.

  5 Ыжгон кадь лымы сётэ, пень кадь пужмер кисьтэ.

  6 Комокен куя йӧзорзэ, Солэн кезьытэзлы кин чидалоз?

  7 Аслэсьтыз кылзэ вералоз но – ваньмыз шуналоз,

  тӧлэныз пельтоз но – вуос бызёзы.

  8 Аслэсьтыз кылзэ Иаковлы ивортӥз,

  косонъёссэ, законъёссэ Израильлы усьтӥз.

  9 Нокыӵе но мукет калыкъёслы тае Со ӧз усьты,

  Солэсь законъёссэ соос уг тодо.

  Аллилуия.

  

  
  

  ПСАЛТИРЬ


  148-тӥ ПСАЛОМ


  Аллилуия.


  1 Инмысен Кузё-Инмарез ушъялэ, вылӥысен Сое ушъялэ.

  2 Инмарлэн вань Кылчинъёсыз, Сое ушъялэ,

  вань ожмаськисьёсыз, Сое ушъялэ.

  3 Шунды но толэзь, Сое ушъялэ,

  вань пиштӥсь кизилиос, Сое ушъялэ.

  4 Инъёслэн инъёссы, инъёслэн вылӥысьтызы вуос, Сое ушъялэ.

  5 Кузё-Инмарлэсь нимзэ мед ушъялозы,

  уго [Со вераз но – пӧрмизы,] Со косӥз но – кылдӥзы.

  6 Вапумысь вапумъёс ӵожелы соосты пуктӥз;

  закон сётӥз, кудзэ быдэстытэк кельтыны уг луы.

  7 Ушъялэ Кузё-Инмарез музъем вылысен,

  туж бадӟымесь чорыгъёс, пыдэстэм зарезь вуос,

  8 тыл но йӧзор, лымы но бус, Солэсь верам кылзэ быдэсъясь сильтӧл,

  9 гурезьёс но вань мувыръёс,

  емыш сётӥсь писпуос но вань кедырпуос,

  10 пӧйшуръёс но вань пудо-животъёс,

  нюж кыстӥськисьёс но тылобурдоос,

  11 музъем выл эксэйёс но вань калыкъёс,

  покчи эксэйёс но музъем вылысь вань судьяос.

  12 Егит пиос но нылъёс, пурысьтам пересьёс но быдэ вуымтэ егитъёс

  13 Кузё-Инмарлэсь нимзэ мед ушъялозы,

  уго Солэн Огназлэн нимыз вылэ ӝутэмын,

  Солэн данэз музъем вылын но, Инмын но пиштыса улэ.

  14 Со Ас калыкезлэсь кужымзэ вылэ ӝутӥз,

  вань дун-чылкыт улӥсьёслэсь, матаз улӥсь калыклэсь,

  Израиль пиослэсь данзэс вылӥ кариз.

  Аллилуия.

  

  
  

  ПСАЛТИРЬ


  149-тӥ ПСАЛОМ


  Аллилуия.


  1 Кузё-Инмарлы выль кырӟан кырӟалэ;

  дун-чылкыт улӥсьёслэн люкаськоназы Сое данъялэ.

  2 Аслаз Кылдытӥсез понна Израиль мед шулдыръяськоз,

  Сӥонлэн пиосыз Эксэйзы понна мед шумпотозы.

  3 Солэсь нимзэ котыр султыса мед данъялозы,

  тимпан но крезь шудыса, Солы мед кырӟалозы.

  4 Уго Кузё-Инмарлэн ӟеч эрикез Ас калыкез бордын улэ,

  зӥбыт-востэмъёслы утиськон сётыса, вылӥ каре.

  5 Дун-чылкыт улӥсьёс дан пӧлын мед шулдыръяськозы,

  шутэтскон интыязы шумпотыса мед улозы.

  6 Кылазы-ымазы Инмарез данъян кылъёс мед улозы,

  киязы кык палтӥз ик шерем меч мед луоз:

  7 Калыкъёслы пунэмзэ берыктыны, выжыосты вӧсь карыны,

  8 соослэсь эксэйёссэс жильыетэ пуктыны,

  кузёйыръёссэс корт сьӧлтэтэн кортнаны,

  9 дасям судэн судить карыны.

  Та дан сётэмын луоз Солэн вань дун-чылкыт улӥсьёсызлы.

  Аллилуия.

  

  
  

  ПСАЛТИРЬ


  150-тӥ ПСАЛОМ


  Аллилуия.


  1 Ушъялэ Инмарез, святой интыын Улӥсез,

  ушъялэ Сое, быдӟым инмын Пукисез,

  2 ушъялэ Сое кужымлыкез понна, ушъялэ Сое быдӟымлыкез понна.

  3 Ушъялэ Сое узьыгумыен шудыса, ушъялэ Сое псалтирен но крезен.

  4 Ушъялэ Сое тимпанэн шудыса, кырӟаса-вераса,

  ушъялэ Сое сиос вылын, пеллян гумыен шудыса.

  5 Ушъялэ Сое жингрес кимвалъёсын,

  ушъялэ Сое быдӟым куараё кимвалъёсын.

  6 Вань улэп макеос Кузё-Инмарез мед ушъялозы!

  Аллилуия.

  

  
  

  ПСАЛТИРЬ


  151-тӥ ПСАЛОМ*а


  [Давидлэн Голиафен ожмаськонэзлы сӥзем крезьгур.


  1 Агай-вынъёсы пӧлын мон покчиез,

  атай юртысьтым самой пичиез вал;

  атаелэсь ыжъёссэ возьмаса улӥ.

  2 Ас киыным крезь лэсьтӥ, ас чиньыосыным крезь сиосты тупатъяй.

  3 Кин ивор сётӥз Кузё-Инмарлы?

  – Ачиз Кузё-Инмар, Ачиз кылӥз монэ.

  4 Аслэсьтыз ивортӥсьсэ Со ыстӥз но

  атаелэн ыжъёсыз дорысь монэ басьтӥз,

  зырӟон вӧеныз монэ зырӟиз.

  5 Мынам агай-вынъёсы туж чебересь, туж йӧноесь,

  но Кузё-Инмар соос пӧлысь одӥгзэс но бырйыны мылкыд ӧз кары.

  6 Мурт калык пӧлысь адямилэн пумитаз мон потӥ,

  со монэ аслаз сульдэръёсыныз-идолъёсыныз каргаса улӥз.

  7 Нош мон солэсь мечсэ ишкалтӥ но йырзэ ӵогыса уськытӥ,

  Израиль пиосты сантэман улысь мозмытӥ.]

  


  *а151:0 та псалом вашкала еврейёслэн Псалом книгаязы уг пумиськы, нош грек кылэ берыктэм вӧсь книгаын – Септуагинтаын – со вань

  

  

  

  СОЛОМОНЛЭН МАДЁНЪЁСЫНЫЗ КНИГА


  1-тӥ ЛЮКЕТ


  1 Израильысь Давид эксэйлэн Соломон пиезлэн мадёнъёсыз,

  2 соос гожтэмын визьлыкез, дышетонэз-нодъянэз тодон понна,

  визьлыклэсь веранъёссэ валан понна;

  3 визьнодо улонлэсь курон-косонъёссэ кабыл басьтон вылысь,

  шонер суд ортчытон вылысь, шонерлыко, зэмлыко улонэз

  тодон понна;

  4 огшоры муртъёслы – нодлык,

  егит пилы тодон, визьлыко улон сётон понна;

  5 визьлыко мурт кылзӥськоз но тодон-валанзэ будэтоз,

  нодо мурт визьлыко визь-кенешъёс шедьтоз,

  6 мадёнэз но, котыръяса веранэз но,

  визьлыко муртъёслэсь кылъёссэс но

  соослэсь мадиськонъёссэс но валаны кутскоз.


  7 Визьлыклэн кутсконэз

  Кузё-Инмарлэсь кышканэн улон бордысь потэ;

  [ваньмызлэн ӟеч валанэз, кин сое уте;

  нош Инмарлы тэрытскон – валанлэн кутсконэз;]

  укылтэмъёс гинэ визьлыкез, дышетонэз-нодъянэз синазькыль каро.


  8 Пие, атаедлэсь нодъямзэ кылзы,

  анаедлэсь дышетэмзэ кулэтэм эн кары,

  9 малы ке шуоно со – йырдэ туж чебер карись тугоко,

  чыртыдэ чебер карись маке.

  10 Пие! Сьӧлыкоос асьсэ пала берыктыны выризы ке,

  соосын огкылысь эн кариськы;

  11 шуизы ке: «Ойдо ми сьӧры,

  янгыштэм, дун-шектэм муртэз виыны

  ватӥськон инты дасяломе, лушкемен возьмаса уломы;

  12 пыдэстэм дунне кадь улэпкын соосты ньыломы,

  шайгуэ васькисьёсты кадь быдэскынызы ньыломы;

  13 пӧртэм пумо дуно ваньбуръёс люкаломы,

  таласа поттэм ваньбурен юртъермес тырмытомы;

  14 милемын ӵош пус чӧлтод,

  асьмелэн ваньмылэн ваньбур возён кеносмы огазьын луоз».

  15 Пие! Соосын одӥг сюрестӥ эн ветлы,

  соослэн сюрес вылазы султонлэсь пыддэ уть,

  16 уго соослэн пыдъёссы лек уж доры бызё, вир кисьтыны дырто.

  17 Вань тылобурдоослэн син азязы юнме казь кыско,

  18 нош сьӧлыкоос соослэсь вирзэс поттон понна

  ватӥськон инты дасяло,

  соослэсь лулзэс кутыны возьмаськыса уло.

  19 Ваньмызлэн, муртлэсь ваньбурзэ басьтэмез потӥсь муртлэн,

  таӵе сюресэз:

  муртлэсь ваньбурзэ киултӥсьлэсь со улонзэ тала.


  20 Визьлык ульчаысен шара ивортэ, падвожъёсысен куаразэ будэтэ,

  21 калык люкаськон интыосын тодытэ,

  кар капкаосы пырон доръёсын со вераське:

  22 «Укылтэмъёс, укылтэм улонэз кема-а яратоды на?

  Керетӥсь-даллашисьёс, керетон-даллашон пӧлазы кема-а

  шумпотыса улозы на?

  Вакчи визьёс, тодон-валанэз синазькыль карыса, кема-а улозы на?

  23 Сьӧлыкъёстэс шарае поттэмме кылзӥське:

  тани, мон тӥ вылэ духме лэзё, верано кылъёсме иворто.

  24 Мон ӧти, нош тӥ ӧд кылзӥське;

  киме мычыса улӥ, но монэ санэ понӥсь ӧй вал.

  25 Мынэсьтым вань визь-кенешъёсме палэнтӥды,

  сьӧлыкъёстэс-шекъёстэс шарае поттэмме кабыл ӧд басьтэ.

  26 Со понна курадӟон тӥ вылэ вуиз ке, мон серекъяло;

  шимес адӟонъёс тӥ доры вуизы ке, шумпото.

  27 Тӥ доры сильтӧл кадь шимес адӟон лыктоз,

  тӧлпери кадь шугадӟон тӥ доры вуоз.

  Куректон-кайгу, ӝикаса улон тӥ доры вуизы ке,

  28 соку тӥ монэ, визьлыкез, ӧтьыны кутскоды,

  но мон тӥледыз уг кылы;

  ӵукнаысен ик монэ утчалоды, но уд шедьтэ.

  29 Со понна уго со:

  тодон-валанэз синазькыль каремды понна,

  Кузё-Инмарлэсь кышканэз бырйымтэды понна,

  30 мынэсьтым визь-кенешъёсме кабыл басьтымтэды понна,

  сьӧлыкъёстэс-шекъёстэс шарае поттэмме кулэтэм каремды понна;

  31 ас ужъёстылэсь емышъёссэс сиёды,

  малпанэныды-мылкыдыныды кӧттэс тыроды,

  32 малы ке шуоно укылтэмъёсты вогъяськыса улэмзы виёз,

  вакчи визьёсты сюлмаськытэк-тыршытэк улэмзы быдтоз,

  33 нош мынэсьтым верамме кылзӥськыса улӥсь мурт

  уродлэсь кышкатэк, куалекъятэк, каньылэн улоз».

  

  
  

  СОЛОМОНЛЭН МАДЁНЪЁСЫНЫЗ КНИГА


  2-тӥ ЛЮКЕТ


  1 Пие! Мынэсьтым кылъёсме кабыл басьтӥд ке,

  курон-косонъёсме утьыса возид ке,

  2 визьлыкез валаны пельёстэ сак карид ке,

  малпаськыса улон пала сюлэмдэ берыктӥд ке,

  3 тодон-валанлы вазиськид ке, визь-нодэз ӧтид ке,

  4 азвесез кадь сое утчад ке,

  дуно ваньбурез кадь сое шедьтыны тыршид ке,

  5 соку Кузё-Инмарлэсь кышканэз тодод,

  Инмар сярысь тодонэз шедьтод.

  6 Уго визьлыкез Кузё-Инмар сётэ,

  Солэн кыл-ымысьтыз тодонлык но визь-нод пото.


  7 Шонер улӥсьёслы Со утиськон дасяса возе;

  дун-шектэм улӥсьёслы Со – щит;

  8 Со шонерлыклэсь сюресъёссэ уте,

  дун-чылкыт улӥсьёсызлэсь сюрессэс возьма.

  9 Соку тон шонерлыкез валалод, шонер судэз, дун-шектэм улонэз –

  вань ӟеч сюресъёсты тодод.

  10 Визьлык сюлмад пырем бере,

  тодон-валан тынад лулыдлы кельшиз ке,

  11 соку малпаськыса улон тонэ утёз, визь-нод возьмалоз тонэ

  12 урод сюресэ кожонлэсь, пӧяськись-алдаськись адямилэсь утёз,

  13 пеймытлыклэн сюресъёсыз кузя ветлон понна

  шонер сюрес вылысь кожисьёслэсь,

  14 кинъёс урод ужъёс лэсьто но солы шумпото,

  юрӟым азон-калгон ужзылы куано,

  15 кинъёслэн сюресъёссы кырыжесь,

  кинъёс сюрес вылтӥзы йыромыса ветло.

  16 Визьлык тонэ утёз мукет муртлэн кышноезлэсь,

  калгись кышномуртлэсь, аслаз кылыныз кӧясь-вӧясьлэсь,

  17 аслэсьтыз кузпалзэ ӧрекчаса возисьлэсь,

  Инмарлэсь сӥзён-косонзэ вунэтӥсь муртлэсь.

  18 Солэн корказ пыран кулонэ нуэ,

  солэн сюресъёсыз кулэмъёс пӧлы мыно.

  19 Со кышномурт доры пырамъёс пӧлысь нокин но

  берен уг ни берытскы,

  улон сюрес вылэ уг ни султы.


  20 Со понна ик ӟеч адямиослэн сюрес вылтӥзы ветлы,

  шонер улӥсьёслэн сюрес вылазы возиськы,

  21 малы ке шуоно шонер улӥсьёс музъем вылын улозы,

  дун-шектэм муртъёс отын улозы,

  22 нош законлы пумит улӥсьёс музъем вылысь быдтэмын луозы,

  кескич муртъёс отысь выжыенызы порылэмын луозы.

  

  
  

  СОЛОМОНЛЭН МАДЁНЪЁСЫНЫЗ КНИГА


  3-тӥ ЛЮКЕТ


  1 Пие! Мынэсьтым визьмамме-нодъямме эн вунэты,

  тынад сюлмад мынам курон-косонъёсы мед возиськозы,

  2 уго соос трос, кема улон нуналъёс, аръёс, каньыллык

  тыныд ватсалозы.

  3 Гажан-жалянэн зэмлык тон дорысь медаз ыше-быре:

  соосын чыртыдэ дум, сюлэм вылад соосты гожты,

  4 соку Кузё-Инмар дорысь, адямиос дорысь

  гажан-жалян, ӟечлык шедьтод.

  5 Вань сюлмыныд Кузё-Инмарлы оскиськы,

  визьмыд вылэ эн пыкиськы.

  6 Быдэс улон-вылонэд ӵоже Кузё-Инмарез тодыны тыршы,

  Со тынэсьтыд сюресъёстэ шонертоз.

  7 Астэ ачид визьмо шуыса эн малпа;

  Кузё-Инмарлэсь кышка но уродлэсь-леклэсь палэнскы:

  8 со тынад мугорыдлы тазалык сётоз, лыостэ эмъялоз.

  9 Ас ваньбуреныд Кузё-Инмарез сӥлы кар,

  нырысь вуэм емыштэ Солы вай.

  10 Соку кеносъёсыд ваньбурен мултэс луытозь пачылмозы,

  виноград лёган гуосысьтыд выль вина пальккаськыса потоз.

  11 Пие, Кузё-Инмарлэсь вӧсь каронзэ кулэтэм эн кары,

  янгышъёстэ-шекъёстэ шарае поттӥз ке, ӝоже эн усьы;

  12 Кузё-Инмар уго кинэ яратэ, сое ик вӧсь но каре,

  атай но пиезлы ӟеч каре, сое со визьма.

  13 Визьлык шедьтэм мурт шудо, визь-нод басьтэм адями шудо, –

  14 уго визьлык люкан азвесь басьтонлэсь умойгес,

  зарнилэн сярысь табышез бадӟымгес:

  15 дуно изъёслэсь но со дуногес;

  [нокыӵе уродлыклэн но солы пумитъяськемез уг луы;

  солэн матаз лыктӥсьёслы со ваньмызлы тодмо,]

  одӥгез но кулэ каронэд соин ӵошатскыны уз быгаты.

  16 Кема улон аръёс – солэн бур кияз,

  нош паллян кияз – байлык но данлык;

  [солэн кылысьтыз-ымысьтыз шонерлык потэ;

  законъя улонэз, гажан-жалянэз со кыл вылаз нуллэ.]

  17 Визьлыклэн сюресъёсыз – кельшымон сюресъёс,

  вамышъян интыосыз каньыллыкоесь.

  18 Визьлык басьтӥсьёс-шедьтӥсьёс понна – со улон писпу луэ,

  шудоесь сое утьыса улӥсь муртъёс.

  19 Кузё-Инмар бадӟым визьлыкен музъемез кылдытӥз,

  визьмын инъёсты юнматӥз.

  20 Солэн бадӟым визьлыкеныз пыдэстэм ву дуннеос усьтӥськизы,

  инъёс лысвузэс виято.

  21 Пие! Визьлыко лу, малпаськыса уждэ лэсьты,

  син азяд та визьмо улон сямъёсты возь,

  22 соку соос лулыдлы улэп улон сётозы, чырты котырдэ чебертозы.

  23 Соку кышкатэк сюрес кузяд вамыштод, пыдыд уз канжаськы.

  24 Изьыны выдӥд ке, уд кӧшкема; умме усид ке, капчи уммен изёд.

  25 Шӧдтэк шорысь вуэм кышкатонъёслэсь,

  сьӧлыклэсь кышкасьтэмъёслэн быдтыны малпанзылэсь уд курда;

  26 малы ке шуоно Кузё-Инмар тынад оскиськон интыед луоз,

  канжаськонлэсь пыддэ утёз.

  27 Киыдлэн лэсьтыны кужымез вань дыръя

  ёрмыса улӥсьёслы ӟеч уж лэсьтонлэсь эн палэнскы.

  28 Сётыны луонлыкед вань дыръя эшедлы тазьы эн шуы:

  «Мын, собере лыкты, ӵуказе мон сёто».

  [Уго тон уд тодӥськы, мар ваёз ӵуказе нунал.]

  29 Матысед тонэн валче кышкатэк улон дыръя

  солы пумит урод уж лэсьтыны эн малпа.

  30 Адями тыныд номыр уродзэ лэсьтымтэ дыръя

  соин керетыса эн улы.

  31 Кужмысь урод лэсьтӥсьлы эн вожъяськы,

  солэсь одӥгзэ но сюрессэ аслыд эн бырйы;

  32 малы ке шуоно азыса-сӧриськыса улӥсьёс

  Кузё-Инмар азьын юрӟым адӟисько,

  нош шонер улӥсьёсын Со кусып возе.

  33 Сьӧлыклэсь кышкасьтэмлэн юрт вылаз

  Кузё-Инмарлэн карганэз улэ,

  нош шонер-чылкыт улӥсьёслэсь улон интызэс Со бакель каре.

  34 Сантэмасьёсты Кузё-Инмар серем каре,

  нош зӥбыт-востэм улӥсьёслы дэлет сётэ.

  35 Визьлыкоос данлык басьто, нош нодтэмъёс сӥтэм-сантэме кылё.

  

  
  

  СОЛОМОНЛЭН МАДЁНЪЁСЫНЫЗ КНИГА


  4-тӥ ЛЮКЕТ


  1 Нылпиос, атайдылэсь дышетэмзэ-валэктэмзэ санэ понэ,

  визьлы-нодлы мед дышоды, кылзэлэ,

  2 уго мон тӥледлы ӟеч дышетонэз тодытӥ.

  Курон-косонъёсы бордысь эн палэнскылэ.

  3 Мон но уго атаелэн вордэм пиез вал,

  анаелэн одӥг гинэ мусо пиез вал,

  4 атае монэ дышетыса возиз, мыным шуылӥз:

  «Мынам кылъёсы сюлмад мед возиськозы;

  курон-косонъёсме утьыса ул.

  5 Визьлык люка, визь-нод люка: тае эн вунэты,

  мынам ымысьтым потэм кылъёсты кулэтэм эн кары.

  6 Визьлыклэсь эн палэнскы, со тонэ утёз;

  яраты сое, со тонэ чакласа возёз.

  7 Визьлык люка, со ваньмызлэсь бадӟымез,

  вань узырлыктэ визь-нод люканэ пон.

  8 Вылӥ дунъя визьлыкез, со тонэ сӥё-дано кароз;

  со борды лякиськид ке, со тонэ данэ поттоз;

  9 йыр вылад чебер тугоко поноз,

  тыныд синмаськымон венец изьы изьыялоз».

  10 Пие, кылзы монэ, верам кылъёсме кабыл басьты, –

  соку тынад улоно нуналъёсыд йылозы.

  11 Мон тыныд визьлыклэсь сюрессэ возьматӥсько,

  шонер сюресъёс кузя тонэ нуисько.

  12 Мыныкуд ӝикатэмын-ёртэмын уд луы,

  бызьыса мынӥд ке но, уд канжаськы.

  13 Дышетон-нодъян бордын юн возиськы, эн куштӥськы солэсь,

  уть сое, малы ке шуоно со – тынад улонэд.

  14 Сьӧлыклэсь кышкасьтэмъёслэн сюрес вылазы эн султы,

  уродъёслэн-лекъёслэн сюрес вылтӥзы эн ветлы.

  15 Со сюреслэсь палэнскы, со вылтӥ эн ветлы,

  кож со вылысь, палэнтӥз ортчы;

  16 малы ке шуоно соос урод уж уг ке лэсьто, умме уг усё;

  адямиез погыртон калэ уг ке вутто, умзы ыше-быре;

  17 уго соос законлы пумит улонлэсь няньзэ сиё,

  лек улонлэсь виназэ юо.

  18 Шонер улӥсьёслэн сюрессы – пиштыса улӥсь шунды кадь,

  нунал вордӥськемъя со югытгес но югытгес луэ.

  19 Нош законлы пумит улӥсьёслэн сюрессы – пеймытлык кадь;

  соос уг тодо мар борды канжаськемзэс.

  20 Пие! Верам кылъёсме санэ пон,

  верам кылъёсы пала пельдэ мыкырты;

  21 тынад син азьысьтыд соос медаз кошке;

  сюлэм пушкад возь соосты,

  22 малы ке шуоно соосты шедьтӥсь муртлы соос улон сёто,

  быдэс мугорызлы тазалык ваё.

  23 Вань утёноос пӧлысь тужгес но сюлэмдэ уть,

  малы ке шуоно отысь пото улон ошмеслэн сиосыз.

  24 Кылыныд-ымыныд ӧрекчаськонэз бордысьтыд палэнты,

  кылыдлэсь кескичлыксэ бордысьтыд улля.

  25 Синъёсыд шонерак мед учкозы,

  синлысъёсыд азьпалзэ меӵак учкыса мед улозы.

  26 Пыдыныд лёгиськон сюресэд сярысь малпа,

  вань сюресъёсыд юнэсь мед луозы.

  27 Бурпала но, паллян пала но эн кожылы;

  уродлэсь-леклэсь пыддэ палэнты,

  28 [малы ке шуоно шонер сюресъёсты Кузё-Инмар чакла-уте,

  нош паллянъёсыз сюресъёс – со сӧриськем сюресъёс.

  29 Нош Со тынэсьтыд сюресъёстэ шонертоз,

  каньыллык сётыса, ветлон сюрестэ тупатоз-интыялоз.]


  

  
  

  СОЛОМОНЛЭН МАДЁНЪЁСЫНЫЗ КНИГА


  5-тӥ ЛЮКЕТ


  1 Пие! Визьлык кылъёсме санэ пон,

  визь-нодэ пала пельдэ мыкырты,

  2 уждэ малпаськыса мед быдэсъялод,

  кылыд-ымыд тодон-валанэз мед утёз.

  [Чеберъяськись, кескич кышномуртлы эн оскы,]

  3 уго мурт кышномуртлэн ымысьтыз чечы потэ,

  солэн вераськемез вӧйлэсь но небыт луэ,

  4 нош бӧрысь адӟонэд курытпот кадь кузял луоз,

  мыд-мыд палтӥз вандӥсь мечлэсь но лэчыт луоз;

  5 солэн пыдъёсыз кулон доры васько,

  пыдтышъёсыз дунне пыдэсэ вуо.

  6 Солэсь улон сюрессэ тодэмед потӥз ке но, тон сое уд тоды –

  солэн сюресъёсыз ялан вошъясько.

  7 Озьыен, пиналъёс, монэ кылзэ,

  мынам ымысьтым потэм кылъёслэсь эн палэнске.

  8 Сюресэд со калгись кышномуртлэн палэнэтӥз мед ортчоз,

  солэн коркаезлэн ӧс дораз матаз но эн лыкты,

  9 кужымдэ мукетъёслы сётоно медад луы,

  улон аръёсыд курадӟытӥсь кие медаз сюре;

  10 тынад кужыменыд муртъёс тыр медаз луэ,

  ужам ужед мурт юртлы медаз мыны.

  11 Лулыд, мугорыд катьтэммем бере тон ӝуштыса улыны кутскод,

  12 соку тон шуод:

  «Визь-нод сётэмез малы меда синазькыль карыса улӥ,

  сьӧлыкъёсы понна пыкылэмзэс сюлмы малы меда кулэтэм кариз,

  13 дышетӥсьёсылэсь верамзэс санэ ӧй понылы,

  визь-нод сётӥсьёсы пала пельме малы меда ӧй мыкыртылы:

  14 калык пӧлын, кенешон интыосын

  ӧжыт гинэ уродлыкъёс пӧлы ӧй выйы!»

  15 Аслад ошмесысьтыд, гудӟемысьтыд бызись вуэз ю.

  16 Ошмес вуосыд ульчаос кузя [медаз] ӧръяське,

  ву ӧръёсыд падвожъёс вылтӥ [медаз] бызе;

  17 соос тынад огнадлэн гинэ мед луозы,

  тонэн ӵош мукетъёслэн соос медаз луэ.

  18 Тынад ошмесэд бакель каремын мед луоз; егит дыр кышноеныд,

  19 мылкыдэз лӧпкытӥсь пужеен, туж чебер кыркечен майбыр ул;

  солэн гадьёсыз котькыӵе но дыре мылкыддэ мед ӝутозы,

  солэн яратонэныз шумпотыса-куаныса ул.

  20 Пие, малы тон мурт кышномуртъёслы синмаськыса улыны,

  муртлэсь гадьёссэ кырмаса улыны кулэ?

  21 Адямилэн сюресъёсыз Кузё-Инмарлэн син азьтӥз ортчо уго,

  солэсь вань сюресъёссэ Со эскере-чакла.

  22 Законлы пумит улӥсез аслаз законлы пумит улэмез кутэ,

  ас сьӧлыкезлэн жильыетаз со возиське:

  23 со, индылонъёс басьтытэк, кулэ,

  аслаз укылтэмъяськонъёсыз пӧлы йыроме.

  

  
  

  СОЛОМОНЛЭН МАДЁНЪЁСЫНЫЗ КНИГА


  6-тӥ ЛЮКЕТ


  1 Пие! Аслад матысед понна тон кыл сётӥд ке,

  мукет мурт понна кидэ сётӥд ке,

  2 соку тон ас ымысьтыд потэм кылъёсыныд астэ ачид сьӧлтаськод,

  ымысьтыд потэм кылъёсыд пыр тон кутэмын луод.

  3 Пие, тани тон мар лэсьты, – матыседлэн киулаз тон сюрид бере,

  мын но матыседлэн пыд выжыяз пыдесъяськыса йыбыртты,

  сое сюлворыса астэ мозмытыны кур.

  4 Синъёсыдлы изьыны маза эн сёты,

  синлысъёстэ кырмышъяны эн лэзьы;

  5 кыркеч кадь киулэ сюронлэсь утиськы,

  тылобурдо кутылӥсьлэн киулысьтыз тылобурдолэн

  мозмытскемез кадь мозмытскы.

  6 Азьтэм, мын кузьыли доры,

  солэн ужамез шоры учкы, визьлыко лу!

  7 Солэн кивалтӥсез но, эскерись-чакласез но, косӥсез но ӧвӧл,

  8 нош со гужем няньзэ дася, аран дыръя сиёнзэ бича.

  [Яке, мын муш доры, тод, макем со ужез яратӥсь,

  кыӵе сӥё-дано ужез со быдэсъя;

  солэсь ужам ужзэ тазалыксэс юнматыны

  эксэйёс но, огшоры адямиос но куто;

  ваньмыз сое ярато, данъяло,

  солэн кужымез бадӟым ке но ӧвӧл, нош визьлыкез синмаськымон.]

  9 Азьтэм, кытчыозь тон изёд на? Ку тон изён интыысьтыд султод?

  10 Ӧжытак изёд, ӧжытак нырулыса кыллёд,

  ӧжытак гадь вылад киостэ тырыса кыллёд:

  11 соку, пыдйылчи кадь, куанер улонэд вуоз,

  йырвандӥсь кадь, начар улонэд лыктоз.

  [Нош азьтэмъяськыса ӧд ке улы,

  соку, ошмесысь ву кадь, аран дырыд вуоз;

  куанер-начар улонэд соку дорысьтыд кыдёке бызьыса кошкоз.]

  12 Кескич адями, сьӧлыклэсь кышкасьтэм мурт

  кылыныз-ымыныз ӧрекчаськыса ветлэ,

  13 синъёсыныз кырмышъя, пыдъёсыныз кока,

  чиньыосыныз пусъёс возьматэ;

  14 кескичлык солэн сюлмаз улэ:

  котькыӵе дыре но со уродзэ-лексэ лэсьтыны малпа,

  керетонъёс-даллашонъёс кизе.

  15 Со понна малпамтэ шорысь солэн кулонэз-куашканэз вуоз,

  соку ик погыртэмын луоз – бурмемез уз лу ни.

  16 Тани куать – сое Кузё-Инмар синазькыль каре,

  сизьым но Солы юрӟым потэ:

  17 синъёсыз вылтӥяськисесь, со ӧрекчаськись кыло,

  киосыз янгыштэм вирез кисьто,

  18 сюлмыз лек малпанъёс дуре, пыдъёсыз сьӧсь уж доры ӝог бызё,

  19 со – ӧрекчаськыса ӧвӧлтэмзэ верась мурт,

  агай-вынъёс куспы тупатэк улон кизись.

  20 Пие! Атаедлэсь косонъёссэ уть,

  анаедлэсь визь-кенешъёссэ кулэтэм эн кары;

  21 пырак ӵожелы соосты сюлмад пырты, соосты чыртыяд дум.

  22 Кытчы ке мынӥд, соос тонэн кивалтозы;

  изьыны выдӥд ке, тонэ возьмалозы;

  сайкад ке, тонэн вераськыса улозы:

  23 уго курон-косон, со – лампада, визь-кенеш, со – югытлык,

  индылонъёс-дышетонъёс, со – улонэ нуись сюрес,

  24 тонэ йӧнтэм кышномуртлэсь утён понна,

  мурт кышномуртлэн кескич кылызлэсь утён понна.

  25 Солэсь чеберлыксэ сюлэмыд кулэ медаз кары,

  [синъёсыныд кутэмын медад луы,]

  синлысъёсыныз тонэ со ас палаз медаз кыскы,

  26 малы ке шуоно азыса-калгыса улӥсь кышномуртэн кусып возён

  шорем нянь курон калэ вуытозь куанермытэ,

  нош карто кышномуртэн калгон адямилэсь дуно лулзэ быдтэ.

  27 Кин ке но кутыса тылэз кунулаз поныны но

  дэремзэ сутытэк кельтыны быгатэ-а?

  28 Кин ке но ӝуась эгыръёс вылтӥ ветлыны но

  пыдъёссэ сутытэк кельтыны быгатэ-а?

  29 Озьы ик луэ матысезлэн кышноез доры пырась пиосмуртэн:

  кин со кышномурт борды йӧтӥське, янгыштэк-шектэк уг кыльы.

  30 Лушкаськись мурт сютэм дыръяз

  кӧтсэ тырон понна лушкаське ке,

  сое вӧсь карытэк уг кельто,

  31 сюрем бераз сизьым полэс берыктоно луоз,

  юртысьтыз ваньзэ, маиз вань, сётоно луоз.

  32 Бызем кышномуртэн азыса-калгыса улӥсьлэн визьмыз ӧвӧл;

  тазьы улӥсь мурт лулзэ быдтэ:

  33 сое жугозы, возьытэ вуттылозы, сӥтэм-сантэм луонэз уз быры,

  34 малы ке шуоно вожан – со пиосмуртлэн йыркурезлэн пуштонэз,

  пунэмзэ берыктыкуз, со уз жаля,

  35 уксёен-ваньбурен сое либатыны уд быгаты,

  котькӧня кузьымъёс солы сёт, со уз буйгатскы.

  

  
  

  СОЛОМОНЛЭН МАДЁНЪЁСЫНЫЗ КНИГА


  7-тӥ ЛЮКЕТ


  1 Пие! Мынэсьтым кылъёсме уть, курон-косонъёсме пушкад ват.

  [Пие! Кузё-Инмарез данъяса ул, – соку юнмалод,

  Солэсь сяна, нокинлэсь но эн курда.]

  2 Мынэсьтым курон-косонъёсме уть, ул,

  мынэсьтым дышетонме но синчебердэ кадь утьыса ул.

  3 Чиньыосыд борды соосты дум,

  сюлэм пулъёсыд борды соосты гожты.

  4 Визьлыклы тазьы шу: «Тон мынам сузэре!»

  Визез-нодэз «аслам ӵыжы-выжые» шуыса нима,

  5 соос тонэ мукет муртлэн кышноезлэсь,

  аслэсьтыз кылъёссэ небӟытыса вераськись

  мурт кышномуртлэсь мед утёзы.

  6 Тани, одӥг пол мон решётка пыр

  коркасьтым укно пыр учкыса улӥ но

  7 улонэз трос адӟымтэ пинал калык пӧлысь

  одӥгзэ укылтэм пияшез адӟи:

  8 со падвожез кышномуртлэн корка сэрегез вӧзтӥ выжиз но

  сюрес кузя солэн корка палаз мынӥз;

  9 ӝыт, ӝомал усем бере, пеймыт уе, тём-тём пеймыт вакытэ вал со.

  10 Но тани – солэн пумитаз кышномурт лыктэ,

  калгись-юмшась кышномуртлэн чеберъянъёсыныз-дӥськутэныз

  дӥсяськемын со,

  кескич сюлмыныз-мылкыдыныз,

  11 куаш поттӥсь, возьытэз чик валасьтэм адями;

  пыдъёсыз-кукъёсыз гуртаз уг уло:

  12 я ульчаысен, я падвожысен

  вань сэрегъёсы сьӧлтэтъёс пуктылыса дася.

  13 Та пиез со кутӥз но чупаз,

  возьыттэм ымнырын солы тазьы вераны кутскиз:

  14 «Туннэ мон тупаса улон понна курбон сётӥ:

  туннэ мон сӥзиськонъёсме быдэстӥ;

  15 соин ик мон тынад пумитад потӥ

  тонэ шедьтон вылысь, – шедьтӥ тонэ.

  16 Валесме дуно шобыръёсын, Египетысь ваем

  пӧртэм буёло басмаосын чеберъяй;

  17 кӧлан интыме, смирнаен, алоен, корицаен пазяса,

  ческыт зыно кари.

  18 Пыр мон доры, ӵукнаозь асьмеос ӟыгыръяськом-чупаськом,

  яратыса кӧтмес тыром,

  19 малы ке шуоно кузпалы дорам ӧвӧл: со кузь сюрес вылэ потӥз;

  20 азвесь коньдонэн янчиксэ сьӧраз басьтӥз;

  тыр толэзь ӝужан нуналэ со дораз бертоз».

  21 Трос верам лӥятӥсь кылъёсыныз та кышномурт

  пияшез ас палаз кариз,

  небыт кылыныз-ымыныз солэсь визьзэ тугаз.

  22 Та пияш соку ик кышномурт сьӧры мынӥз

  ошлэн вандон интые мынэмез кадь,

  [кызьы пуны мынэ жильыетаз],

  кызьы пужей ассэ ыбон интые мынэ,

  23 пукыӵ ньӧл солэн мусаз мертчиськытозь мынэ;

  кызьы тылобурдо пижны вылэ тэтче,

  ачиз уг но тоды, сое быдтон понна со пуктэмын шуыса.

  24 Озьыен, пиналъёс, кылзэ монэ,

  ымысьтым потэм кылъёсме пеляды понэ.

  25 Азэм кышнолэн сюрес вылаз сюлмыд медаз кыстӥськы,

  солэн сюресъёсыз кузя йыромыса эн ветлы,

  26 малы ке шуоно троссэ со яраё карыса погыртӥз,

  троссэ кужмо пиосмуртъёсты со виылӥз;

  27 солэн дорыз – адлэн пыдэсаз нуись сюресъёс,

  соос кулонлэн пуш висъетъёсаз васько.

  

  
  

  СОЛОМОНЛЭН МАДЁНЪЁСЫНЫЗ КНИГА


  8-тӥ ЛЮКЕТ


  1 Визьлык уг-а вазиськы? Визь-нод уг-а будэты куаразэ?

  2 Со ӝужытэсь интыосы, сюрес дуръёсы, падвожъёсы султэ;

  3 каре пырон капкаос дорын, ӧс выжыосысен со ӧтьыса кесяське:

  4 «Адямиос, мон тӥледлы вазиськисько,

  адями пиослы куараме поттӥсько!

  5 Нодтэмъёс, нодо луыны дышетске!

  Укылтэмъёс, визьнодо луыны тырше!

  6 Кылзэлэ, уго мон тӥледлы туж кулэ луисьсэ верало,

  мынам ымысьтым потэм кылъёс – шонер кылъёс;

  7 ымы зэмлык кылъёсты вералоз,

  ӧрекчаськон кылъёслэсь ымы юрдэ,

  8 ымысьтым потэм кылъёс ваньмыз шонересь,

  соос бордын кескичлыкез, ӧрекчаськонэз ӧвӧл;

  9 визьмо мурт понна соос ваньзы валамонэсь,

  тодон-валан басьтэмъёс понна соос шонерлыкоесь.

  10 Азвесез эн басьтэ, мынэсьтым дышетонме кабыл басьтэ;

  тодон-валан быръем чылкыт зарнилэсь но дуногес,

  11 визьлык марӟанлэсь но умойгес ук,

  вань синмаськымон арбериос пӧлысь номыр но

  соин ӵошатскыны уз быгаты.

  12 Мон, визьлык, визен-нодэн ӵош улӥсько но

  малпаськытӥсь тодон-валанэз утчасько.

  13 Кузё-Инмарлэсь кышкан – со уродлыкез адӟемпотостэм карон;

  вылтӥяськонэз, астэ вылӥ каронэз,

  урод-лек ужъёсын тырмем улонэз, кескич кылэз-ымез

  мон адӟемпотостэм карисько.

  14 Мон киын кенеш но зэмлык; мон визь-нод, мон киын – кужым.

  15 Мон пыр эксэйёс кузёясько, косъяськисьёс шонерлыкез юнмато;

  16 мон пыр кивалтӥсьёс но, кузёйыръёс но,

  музъем вылысь вань судьяос но кивалто.

  17 Монэ яратӥсьёсты мон яратӥсько, утчась мурт монэ шедьтэ;

  18 узырлык но данлык, бырисьтэм ваньбур но шонерлык мон киын;

  19 мынам емышъёсы зарнилэсь, самой чылкыт зарнилэсь, но

  умоесьгес,

  быръем азвесьлэсь но бадӟымгес мынам сётэм пайдае.

  20 Шонерлыклэн, зэмлыклэн сюресъёссы кузя мон ветлӥсько

  21 монэ яратӥсьёслы ваньбур сётон понна,

  ваньбур тыронъёссэс пачылмытон понна.

  [Нуналлы быдэ луись ужъёс сярысь верам берам

  уг вунэты вапумъёслэн кутсконысенызы луись ужъёс сярысь

  радызъя тодытыны.]

  22 Самой кутсконаз ик, ваньзэ кылдытэмезлэсь азьвыл ик,

  мон Кузё-Инмар бордын вал.

  23 Вапумъёс кутсконысен ик, музъемез кылдытэмлэсь азьло ик

  мон вӧйын зырӟыса пуктэмын.

  24 Мон вордскыку, пыдэстэм ву дуннеос ӧй на вал,

  трос вуо ошмесъёс но ӧй на вал.

  25 Мон вордски гурезьёсты, вырйылъёсты кылдытэмлэсь азьло,

  26 Кузё-Инмарлэн музъемез но, бусыосты но,

  дунне вылысь нырысетӥ сюй пырыосты но

  кылдытэмезлэсь азьло вордски.

  27 Инъёсты кылдытыны дасякуз, мон отын вал.

  Пыдэстэм ву дуннелэн бам вылтӥз котыр гож лэсьтыкуз,

  28 вылӥе пилемъёсты пуктылыкуз,

  пыдэстэм ву дуннелэсь ошмесъёссэ юнматыкуз,

  29 вуосыз сьӧраз медаз потэ шуыса зарезьлы пуктон-косон сётыкуз,

  музъемлэсь инъетъёссэ тырыкуз,

  30 Со бордын мон кибашлы пуктӥськись-лэсьтӥськись вал,

  котькуд нуналэ шумпотон вайи,

  Солэн азяз вань вакытъёсы шулдыръяськыса улӥ.

  31 Кузё-Инмарлэн музъем вылаза шулдыръяськыса улыкум,

  мон адями пиос пӧлын шумпотыса улӥ.

  32 Озьыен, пиналъёс, кылзэ монэ;

  мынэсьтым сюресме утисьёс шудоесь!

  33 Визь-кенешъёсты пеляды понэ, визьлыкоесь луэ,

  соос бордысь эн палэнске.

  34 Нуналлы быдэ капкае дорын йыг-йыг сылӥсь,

  ӧсъёсы дорын возьмаськыса улӥсь, монэ кылзӥсь мурт шудо,

  35 малы ке шуоно кин монэ шедьтӥз, со улэп улонэз шедьтӥз,

  Кузё-Инмар дорысь дэлет басьтоз,

  36 нош мыным пумит сьӧлыкась мурт аслаз лулызлы изъян вае:

  ваньзы монэ адӟемпотостэм карись муртъёс кулонэз ярато».

  


  *а8:31 музъем вылаз – Синодальной берыктонын «кругез-питранэз вылын» шуэмын

  

  
  

  СОЛОМОНЛЭН МАДЁНЪЁСЫНЫЗ КНИГА


  9-тӥ ЛЮКЕТ


  1 Визьлык аслыз корка пуктӥз,

  вӧлэм сизьым юбоос вылэ сое юнматӥз.

  2 Курбонлы дасям пудозэ вандӥз, виназэ чашаын сураз,

  сиён-юонзэ пуктылыса дасяз.

  3 Городлэн ӝужыт интыосысеныз ляльчиоссэ ялыны ыстӥз:

  4 «Визьнодтэмъёс, берытске!» Визьзы вакчи муртъёслы со вераз:

  5 «Чалелэ, сиелэ няньме, сураса дасям винаме юэлэ.

  6 Укылтэм улонлэсь куштӥське, кема улоды,

  визьнодо улонлэн сюрес вылтӥз ветлэ».

  7 Возьытэз тодӥсьтэм муртэ визьмась адями сантэман улэ кыле;

  сьӧлыклэсь кышкасьтэмез шекъёсыз понна шара пыкылӥсь

  кайгу шедьтэ.

  8 Возьытэз тодӥсьтэм адямиез шекъёсыз понна шара эн пыкылы,

  со тонэ адӟонтэм кароз;

  визьнодо адямиез шекъёсыз понна шара пыкылы, со тонэ яратоз.

  9 Визьнодо адямиез визьма, со уката но визьмогес луоз,

  шонер улӥсез дышеты, со тодонлыксэ будэтоз.

  10 Визьлыклэн кутсконэз Кузё-Инмарлэсь кышкан бордысь потэ;

  Дун-Сьӧлыктэмез тодон – со визьлык.

  11 Мынам визь-кенешъёсыя улӥд ке, кема аръёс улод,

  улон нуналъёсыд ватсаськозы.

  12 [Пие!] Визьлыко ке тон, аслыд ачид,

  [матысьёсыдлы но] визьлыко луиськод;

  тэрытскисьтэм ке тон, огнад чидано луод.

  [Кин пӧяськон вылын возиське, со тӧлъёсты пастука,

  лобась тылобурдоос сьӧрын уйылӥське:

  уго со виноград садэзлэн сюрес вылысьтыз кошкиз но

  бусыысьтыз пичи сюресъёс кузя йыромыса ветлэ;

  вутэм луоё кыр дуннеетӥ, вутэк пашмыса кылёно

  музъем вылтӥ ветлэ;

  киыныз емыштэк кылёнэз бича.]


  13 Визьзэ ыштэм, куашетыны яратӥсь,

  укылтэм, номыре но тодӥсьтэм кышномурт

  14 ӧс выжыяз пукон вылэ пуксе, городлэн ӝужытэсь интыосаз пуксе

  15 асьсэлэн сюрессы кузя шонерак мынӥсьёсты ас дораз ӧтьыны:

  16 «Кин укылтэм, татчы лыктэ!» Вакчи визьем муртлы но шуиз:

  17 «Лушкам ву ческыт йӧтэ, ватэм нянь но ческыт потэ».

  18 Солэсь кылзӥськись мурт уг тоды,

  дунне пыдэслэн мурдалаяз кулэмъёслэсь лулъёссэс

  со кышномурт ӧтиз шуыса.

  [Нош тон тэтчыса кошкы, огинтыяд ӝегаса эн улы,

  со кышномурт шоры учкыса эн улы;

  уго соку тон мурт вуэз, мурт шурез выжыса кошкод.

  Кема улэмед потэ ке, улоно аръёстэ йылэтэмед потэ ке,

  мурт вулэсь палэнэ кошкы, мурт ошмесысь эн юы.]

  

  
  

  СОЛОМОНЛЭН МАДЁНЪЁСЫНЫЗ КНИГА


  10-тӥ ЛЮКЕТ


  1 Соломонлэн мадёнъёсыз.

  Визьлыко пи атайзэ шумпоттэ,

  нош укылтэмез – анайзэ ӝоже уськытэ.

  2 Шонертэм амалэн люкам ваньбур пайда уг вайы,

  нош шонерлык кулонлэсь-быронлэсь мозмытэ.

  3 Кузё-Инмар шонер улӥсез сютэм улыны уз кельты,

  нош сьӧлыклэсь кышкасьтэмъёслэсь кулэ каронъёссэс Со палэнтоз.

  4 Азьтэм ки куанере вуттэ, нош сюлмоослэн кизы узырмытэ.

  5 Гужем люкась – визьмо пи, нош аран дыръя изись – укылтэм пи.

  6 Бакель каронъёс шонер улӥсьлэн йыр вылаз уло,

  нош законлы пумит улӥсьлэн вераськоназ

  урод-лек ужъёс ватӥськыса уло.

  7 Шонер улӥсез ӟечен буре ваёзы,

  нош сьӧлыклэсь кышкасьтэмъёслэн нимзы сисьмоз-быроз.

  8 Сюлмыныз визьмо улӥсь мурт курон-косонъёсты кабыл басьтэ,

  нош кылыныз-ымыныз укылтэм улӥсь мурт канжаське.

  9 Кин дун-шектэм улэ, со кышкатэк ветлэ;

  кин сюрессэ мыдлане нуэ, со вӧсь каремын луоз.

  10 Кин синъёсыныз кескич кырмышъя,

  со адямиослы куректон-кайгу вае,

  нош кылыныз-ымыныз укылтэм улӥсь мурт канжаське.

  11 Шонер улӥсьлэн кылыз-ымыз – улон сётӥсь ошмес,

  нош законлы пумит улӥсьлэн ымаз урод-лек ужъёс ватӥськыса уло.


  12 Адӟемпотостэм карон керетонъёсты ӝутэ,

  нош яратон вань сьӧлыкъёсты шобыртэ.

  13 Визьмо муртлэн кылаз-ымаз визьлык улэ,

  нош укылтэмлэн тыбыр вылтӥз ньӧр ветлэ.

  14 Визьлыко муртъёс тодон-валанэз утьыса возё,

  нош укылтэмъёс кылынызы-ымынызы куашкан ваё.

  15 Узырлэн ваньбурез – кужмо город,

  куанерлэн шугадӟонэз – начар улон.

  16 Шонер улӥсьлэн ужъёсыз улонэ нуо,

  сьӧлыклэсь кышкасьтэмлэн азинлыкъёсыз сьӧлык люканэ нуо.

  17 Кин визьмамез-нодъямез санэ понэ,

  со улонэ нуись сюрес вылын сылэ,

  сьӧлыкъёссэ-шекъёссэ шарае поттонэз кулэтэм карись –

  со йыромем мурт.

  18 Кин адӟемпотостэм каронзэ ватыса возе,

  со кылыныз-ымыныз ӧрекчаськись мурт;

  укылтэм мурт кыл нуллыса ветлэ.

  19 Трос вераськыку, сьӧлыклэсь утиськыны уд быгаты,

  нош кылзэ кутыны быгатӥсь мурт, со – визьмо мурт.

  20 Шонер улӥсьлэн кылыз – быръем азвесь,

  нош сьӧлыклэсь кышкасьтэмлэн сюлмыз номырлы ярантэм.

  21 Шонер улӥсьлэн кылыз трос адямиосты уте-возьма,

  нош укылтэмъёс визьзы вакчиен куло-быро.

  22 Кузё-Инмарлэн бакель каронэз узырмытэ,

  кӧтӝожъёсыз сьӧраз уг вайы.

  23 Укылтэм мурт йыруж лэсьтонэз шудон уж кожа,

  нош визьмо мурт тодэ, мар со визьлык.

  24 Сьӧлыклэсь кышкасьтэм мурт малэсь кышка, со ик вуэ со доры,

  нош шонер улӥсьёслэн кулэ каронзы быдэсмоз.

  25 Кызьы сильтӧл ортче-кошке,

  озьы ик сьӧлыклэсь кышкасьтэм ыше-быре;

  нош шонер улӥсь бырисьтэм инъет вылын сылэ.

  26 Азьтэм мурт сое ыстӥсьёс понна

  пиньёслы уксус кадь ик, синъёслы ӵын кадь ик потэ.

  27 Кузё-Инмарлэсь кышкан улоно нуналъёсты йылэтэ,

  нош сьӧлыклэсь кышкасьтэмъёслэн улоно аръёссы вакчиёмозы.

  28 Шонер улӥсьёсты шумпотон вите,

  нош сьӧлыклэсь кышкасьтэмъёслэн оскиськонзы ыше-быре.

  29 Кузё-Инмарлэн сюресэз дун-шектэм улӥсь понна –

  утиськон инты,

  нош законлы пумит улӥсьёсты со кышкатэ-куалекъятэ.

  30 Шонер улӥсь ноку но уз шонаськы,

  нош сьӧлыклэсь кышкасьтэмъёс музъем вылын кема уз улэ.

  31 Шонер улӥсьлэн ымыз визьлык поттэ,

  нош лек-йӧнтэм кыл ӵогиськыса усёз.

  32 Шонер улӥсьлэн кылыз ӟечез тодэ,

  нош сьӧлыкъёслэсь кышкасьтэмъёслэн ымзы йӧнтэмез,

  сӧриськем кылъёсты гинэ тодэ.

  

  
  

  СОЛОМОНЛЭН МАДЁНЪЁСЫНЫЗ КНИГА


  11-тӥ ЛЮКЕТ


  1 Шонертэм мертаськон Кузё-Инмар азьын юрӟым адӟиське,

  нош шонер мертаськон Солы ярамон.

  2 Вылтӥяськон лыктӥз ке, возьытэ вуон но лыктоз;

  зӥбыт-востэмъёсын ӵош визьлык лыктоз.

  [Шонер улӥсь кулэ ке, сое жаляса буре ваё;

  нош сьӧлыклэсь кышкасьтэмъёс шӧдтэк шорысь куло ке,

  со понна шумпото.]

  3 Чылкыт сюлэмоослэн дун-шектэм улонзы соосын кивалтоз,

  нош кескич муртъёсты кескич сямзы быдтоз.

  4 Вожпотон нуналэ узырлык уз юртты,

  нош шонерлык кулонлэсь утёз.

  5 Дун-шектэм улӥсьлэн шонерлыкез солэсь сюрессэ ӵошкыт каре,

  нош сьӧлыклэсь кышкасьтэм сьӧлыкъёсызлы луыса погра.

  6 Чылкыт сюлэмоослэн шонер улэмзы соосты утёз,

  нош законэз сӧрисьёс законлы пумит улэмзы пӧлы сьӧлтаськозы.

  7 Сьӧлыклэсь кышкасьтэм кулэ ке, солэн оскиськонэз но ыше-быре,

  законлы пумит улӥсьёслэн ӟечсэ возьманзы быре.

  8 Шонер улӥсь шугадӟонлэсь утиське,

  нош солэн интыяз сьӧлыклэсь кышкасьтэм сюре.

  9 Чеберъяськись аслаз ымыныз матысьсэ вие,

  нош шонер улӥсьёс шӧдон-валанэнызы утисько.

  10 Шонер улӥсьёс каньылэн улыку, город-кар шулдыръяське,

  нош сьӧлыклэсь кышкасьтэмъёс кулыку,

  шумпотон-шулдыръяськон луэ.

  11 Шонер улӥсьёслэн бакель каременызы город-кар вылӥе ӝутске,

  нош сьӧлыклэсь кышкасьтэмъёслэн ымынызы – куашка.

  12 Вакчи визьем мурт адямиез синазькыль каремзэ шара возьматэ,

  нош визьнодо адями шып улэ.

  13 Кыл нуллыса ветлӥсь мурт тодытыны лэзьымтэ ужез-кылэз

  шарае поттэ,

  нош оскиськымон мурт сыӵе ужез ватэ.

  14 Сюлмаськыса-тыршыса кивалтон ӧвӧл ке, калык погра,

  нош визь-кенеш сётӥсьёс трос ке, калык ӟеч улэ.

  15 Мукет муртлэн пунэм басьтэмез понна кыл сётӥсь мурт

  аслыз лек уж лэсьтэ,

  нош кин кыл сётыса дурбасьтэмез синазькыль каре,

  со доры кышкытлык уз вуы.

  16 Ӟеч сямо кышномурт [картэзлы] дан вае,

  [нош шонерлыкез синазькыль карись кышномурт –

  со возьыттэмлэсь но возьыттэм мурт.

  Азьтэм муртъёс начар уло,] нош сюлмо муртъёс ваньбуро луо.

  17 Гажась-жалясь сюлэмо адями аслаз лулызлы ӟеч уж лэсьтэ,

  нош чурыт сюлэмо адями лулмугорзэ куашкатэ.

  18 Сьӧлыклэсь кышкасьтэмлэн ужаса поттэмез ышоз-быроз,

  нош шонерлыкез кизись бырисьтэм мед-кузьым басьтоз.

  19 Шонерлык улэп улонэ нуэ,

  нош лек уж лэсьтыны тыршись мурт

  аслаз кулонэз пала мыныны тырше.

  20 Кескич сюлэмо адямиос Кузё-Инмар азьын юрӟым макеос;

  улон сюрессы вылтӥ дун-шектэм ветлӥсьёс Солы ярамонэсь.

  21 Кыл сётыса вераны луоз:

  йӧнтэм адями вӧсь карон басьтытэк уз кыльы;

  нош шонер улӥсьёслэн выжызы утиськоз.

  22 Кышномурт чебер, нош ачиз укылтэм ке,

  со ныраз зарни кульчо понэм парсьлы укша.

  23 Шонер улӥсьёслэн мылкыдазы ӟечлык лэсьтон гинэ улэ,

  нош сьӧлыклэсь кышкасьтэмъёслэн мылкыдазы вожпотон улэ.

  24 Одӥгез жалятэк сётъя но, солы со понна эшшо ватсаське на,

  нош мукетыз укыр но укыр шыръяны яратэ, озьы ке но начарме.

  25 Ӟеч уж лэсьтӥсь тыр луоз, кин мукетъёслэсь сюзэс юзматэ,

  солэсь аслэсьтыз но сюзэ юзматозы.

  26 Кин ас дораз ю-нянез кутыса-ватыса возе, сое калык карга,

  нош ю-няньзэ вузасьлэн йыр вылаз бакельлык улэ.

  27 Ӟеч лэсьтыны тыршись Инмарлэсь ӟеч эриксэ утча;

  уродлык утчась доры уродлык ачиз лыктэ.

  28 Аслаз узырлыкез вылэ оскиськись мурт усёз,

  нош шонер улӥсьёс вож куар кадь вожектыса улозы.

  29 Аслэсьтыз юртсэ утисьтэм-чакласьтэм муртлэн люкетэз

  тӧл кадь пазьгиське;

  укылтэм мурт сюлмыныз визьлыко муртлы ляльчи луоз.

  30 Шонер улӥсьлэн емышез – улон писпу,

  визьмо мурт адями лулъёсты ас палаз кыске.

  31 Музъем вылын шонер улӥсьлы тазьы пунэм берыктӥське ке,

  соку сьӧлыклэсь кышкасьтэмлы, сьӧлыко муртлы

  эшшо золгес пунэм берыктӥське.

  

  
  

  СОЛОМОНЛЭН МАДЁНЪЁСЫНЫЗ КНИГА


  12-тӥ ЛЮКЕТ


  1 Кин визьмамез-нодъямез яратэ, со тодон-валанэз яратэ;

  нош кин сьӧлыксэ-шексэ шарае поттэмез синазькыль каре,

  со укылтэм мурт.

  2 Ӟеч муртлы Кузё-Инмар ӟеч эриксэ возьматэ,

  нош кескич адямиез Со судить кароз.

  3 Законлы пумит улыса, адями уз юнматскы;

  шонер улӥсьёслэн выжызы уг вырӟылы.

  4 Ӟеч сямо кышно – картэз понна венец изьы;

  нош возьытэ вуттӥсез – картэзлэсь лыоссэ сисьтэ.

  5 Шонер улӥсьёслэн малпанзы – шонерлык,

  нош сьӧлыклэсь кышкасьтэмъёслэн – кескичлык.

  6 Сьӧлыклэсь кышкасьтэмъёслэн вераськонзы –

  вир кисьтонлы дасям сьӧлтэт,

  нош шонер улӥсьёслэн кылзы соосты, асьсэды, уте.

  7 Сьӧлыклэсь кышкасьтэм муртъёс борды шугадӟон йӧтӥськиз ке, –

  соос ӧвӧл ини,

  нош шонер улӥсьёслэн корказы вырӟылытэк сылэ.

  8 Адямиез визьмыз понна ушъяло,

  нош сюлмыныз саптаськем муртэз гажась-яратӥсь ӧвӧл.

  9 Эсьмаса, огшоры мурт мед луод но ас вылад ужаса мед улод,

  сӥё-даноос пӧлы пырыса, няньлы ёрмыса улытозь.

  10 Шонер улӥсь пудо-животэз сярысь но сюлмаське,

  нош сьӧлыклэсь кышкасьтэмъёслэн сюлэмзы жалянэз уг тоды.

  11 Музъемзэ гырыса-кизьыса, утялтыса улӥсь мурт нянен тыр улэ;

  нош кин шулдыръяськыса улӥсьёслэн сьӧразы мынэ,

  со визьзэ ыштэм мурт.

  [Вина юыса шумпотон басьтӥсь мурт

  аслэсьтыз юртсэ сӥтэм-сантэм луонэ вуттэ.]

  12 Сьӧлыклэсь кышкасьтэм мурт шонер улӥсез

  уродлыклэн сьӧлтэтаз кутыны тырше;

  нош шонер улӥсьёслэн выжызы юн.

  13 Сьӧлыклэсь кышкасьтэмез кылыныз-ымыныз сьӧлыкакуз кутозы,

  нош шонер улӥсь шугадӟон пӧлысь потоз.

  [Лякыт синмын учкись муртэ гажало-жаляло,

  нош кар капка дорын пумиськись мурт мукетъёссэ ӝикатэ.]

  14 Кыл-ымызлэн емышеныз адями ӟечлык басьтыса тыр луэ;

  адямилы пунэм берыктӥське ас киызлэн ужъёсыз понна.

  15 Укылтэм муртлы аслаз сюресэз аслаз син азяз шонер потэ;

  визь-кенешез кылзӥсь мурт – визьмо мурт.

  16 Укылтэм муртлэн йыркурез соку ик кыре потэ,

  нош визьмо мурт ӝоже усемзэ ватэ.

  17 Тодэмзэ верась мурт, зэмлыкез вера,

  нош адӟемзэ ӧрекчаськыса верасьлэн кылъёсыз – алдаськон.

  18 Юнме кыл тэкшерись пуртэн кадь вандэ,

  нош визьмо муртлэн кылыз эмъя.

  19 Шонерлыкез верась ымъёс пумтэм вапумъёс уло,

  нош ӧрекчаськись кыло мурт вакчи дыр гинэ улэ.

  20 Урод малпасьёслэн сюлмазы кескичлык улэ,

  тупаса улон вайисьёслэн – шумпотон.

  21 Шонер улӥсь доры уродлык уз лыкты,

  нош сьӧлыклэсь кышкасьтэмъёс уродлыкен пачылмыса улозы.

  22 Ӧрекчаськыса вераськись мурт Кузё-Инмарлы юрӟым потэ,

  нош зэмлыкез верась муртъёс Инмарлы ярамонэсь.

  23 Визьмо адями тодон-валанзэ шарае уг потты,

  нош укылтэмлэн сюлмыз ас укылтэмзэ шарае поттэ.

  24 Сюлмоослэн кизы кузёяськыса улоз,

  нош азьтэм ки медъяськыса улыны кылёз.

  25 Сюлмын улӥсь ӝожлык адямиез зӥбыса возе,

  нош ӟеч кыл сое шулдыртэ.

  26 Шонер улӥсь матысь муртэзлы ӟеч сюрес возьматэ,

  нош сьӧлыклэсь кышкасьтэмъёслэн сюрессы йыромонэ пыртэ.

  27 Азьтэм муртлы пӧйшур уз сюры,

  сюлмо муртлэн ваньбурез тырмыт.

  28 Шонерлыклэн сюрес вылаз – улон,

  солэн ветлон интыяз кулон ӧвӧл.

  

  
  

  СОЛОМОНЛЭН МАДЁНЪЁСЫНЫЗ КНИГА


  13-тӥ ЛЮКЕТ


  1 Визьлыко пи атаезлэсь визьмамзэ-нодъямзэ санэ понэ,

  нош возьыттэм пи сьӧлыксэ-шексэ шарае поттэмез санэ уг поны.

  2 Ас ымызлэн емышезлэсь ӟечлыксэ адями веръялоз,

  нош законэз сӧрыса улӥсьёслэн лулзы – уродэз-лекез шӧмъялоз.

  3 Кылзэ-ымзэ кутыны быгатӥсь мурт лулзэ уте,

  нош ымзэ паськыт усьясь куректон-кайгу шедьтэ.

  4 Азьтэмлэн лулыз оломае но юнме кулэ каре,

  нош сюлмолэн лулыз тыр улэ.

  5 Шонер улӥсь ӧрекчаськон кылэз синазькыль каре,

  нош сьӧлыклэсь кышкасьтэм мурт ассэ ачиз сантэма,

  возьытэ вуттэ.

  6 Шонерлык дун-шектэм муртэ сюрес вылаз уте,

  нош сьӧлыклэсь кышкатэк улон йӧнтэм муртэ быдтэ.

  7 Куд-огез ассэ узыр мурт шуыса возьматыны тырше,

  аслаз номыриз ке но ӧвӧл;

  нош мукетыз ассэ куанер улӥсь шуыса возьматэ,

  аслаз узырлыкез трос ке но.

  8 Узырлыкез вань ке, адями дун тырыса кышкатӥсьёслэн

  киулысьтызы улонзэ мозмытыны быгатэ,

  нош куанер муртэ кышкатон – юнме уж.

  9 Шонер улӥсьёслэн югытсы кема пиштэ,

  нош сьӧлыклэсь кышкасьтэмъёслэн лампадазы чаль кысэ.

  [Кескич муртъёслэн лулзы сьӧлыкъёс пӧлтӥ йыромыса ветлэ,

  нош шонер улӥсьёс жаляло, ӟеч каро.]

  10 Вылтӥяськон бордысь тэрытэк улон потэ,

  нош визь-кенешез кабыл басьтӥсьёс бордын визьлык улэ.

  11 Алекъяськыса люкам узырлык чаль быре,

  нош ужаса поттэм ваньбур йылэ.

  12 Кема дыр ӵоже быдэсмисьтэм оскиськон сюлэмез шугъяськытэ,

  нош быдэсмем малпан – улон писпу кадь шумпоттэ.

  13 Кин кылэз санэ уг поны, со аслыз изъян лэсьтэ;

  нош курон-косонлэсь кышкась мурт доры ӟечлык вуоз.

  14 [Кескич пи дорын номыр ӟечез ӧвӧл,

  нош визьмо ляльчилэн ужъёсыз азинлыкоесь луо,

  сюресэз но шонер мынэ.]

  15 Визьлыко муртлэн дышетонэз – улон сётӥсь ошмес,

  со кулонлэн сьӧлтэтъёсызлэсь палэнтэ.

  16 Ӟечлыко визьлык шумпотон вае,

  нош сьӧлыклэсь кышкасьтэмъёслэн сюрессы туж лек-чурыт луэ.

  17 Котькудӥз визьмын улӥсь мурт тодыса ужзэ лэсьтэ,

  нош укылтэм мурт укылтэм луэмзэ адӟиськон интые пуктэ.

  18 Урод сямо ыстэм мурт шугадӟон пӧлы сюре,

  нош оскиськымон луись ыстэм мурт утиськон вае.

  19 Дышетонэз кулэтэм карись мурт куанер улон пӧлы,

  сантэман пӧлы сюре,

  нош визьмамез-нодъямез санэ басьтӥсь мурт – сӥё-дано луоз.

  20 Быдэсмем малпан луллы-сюлэмлы шумпотон вае;

  нош укылтэмъёслэн лек ужъёссылэсь куштӥськемзы чик уг поты.

  21 Визьмо муртэн кусып возись ачиз но визьмо луоз,

  нош укылтэм муртэн эшъяськись ачиз но сӧриськоз.

  22 Сьӧлыкоос бӧрсьын уродлык ветлэ,

  нош шонер улӥсьёслы ӟечен пунэм берыктӥське.

  23 Ӟеч сюлэмо мурт нылпиезлэн нылпиосызлы но люкет кельтэ,

  нош сьӧлыколэн узырлыкез шонер улӥсь понна возиське.

  24 Куанеръёслэн но бусыязы нянь удалтэ,

  но радлык ӧвӧлысь куд-огез кулэ-быре.

  25 Ньӧрзэ жалясь мурт пизэ уг яраты,

  нош кин пизэ яратэ, со ньӧрзэ кияз возе.

  26 Шонер улӥсь кӧттырымоназ сиське,

  нош законлы пумит улӥсьёслэн кӧтсы сюмаса улоно луэ.


  

  
  

  СОЛОМОНЛЭН МАДЁНЪЁСЫНЫЗ КНИГА


  14-тӥ ЛЮКЕТ


  1 Визьлыко кышномурт юртсэ кутыса возе,

  нош укылтэм кышномурт сое ас киыныз куашкатэ.

  2 Шонерлыко сюрес вылтӥ мынӥсь мурт Кузё-Инмарлэсь кышка,

  нош кинлэн улон сюресэз кырыж,

  со Кузё-Инмар сярысь уг малпаськы.

  3 Укылтэмлэн кылыз – вылтӥяськонлэн сюлоез,

  нош визьлыкоослэн кылзы-ымзы соосты уте.

  4 Ошъёс ке ӧвӧл, тусьёс бушесь;

  ошъёс ке кужмоесь, трос пайда басьтыны луэ.

  5 Тодэмзэ-адӟемзэ шонер верась уг ӧрекчаськы,

  нош адӟемзэ-тодэмзэ шонертэм верась алдаськон вӧлмытэ.

  6 Укылтэм улӥсь визьлыкез утча, но уг шедьты,

  нош визьнодо муртлы тодон-валан капчиен сётӥське.

  7 Укылтэм адями дорысь палэнскы,

  кинлэсь визьмо-нодо вераськемзэ уд кылӥськы.

  8 Визьлыко мурт сюрессэ тодэ, со бордын солэн визьлыкез,

  нош малпаськытэк улӥсьлэн укылтэм ужез йыромонэ нуэ.

  9 Укылтэмъёс сьӧлыкез серекъяло,

  нош шонер улӥсьёс пӧлын ӟеч эрик улэ.

  10 Сюлэм аслэсьтыз куректон-кайгузэ адӟе,

  солэн шумпотон пӧлаз но уз пыриськы мукет мурт.

  11 Законлы пумит улӥсьёслэн юртсы куашкалоз,

  нош шонер улӥсьёслэн юртсы узырмоз.

  12 Куд-ог сюресъёс адямилы шонересь кадь пото,

  нош соос кулонэ нуо.

  13 Серекъяку но кытӥ-отӥ сюлэм висе,

  шумпотон но кытӥ-отӥ ӝожомонэн йылпумъяське.

  14 Сӧриськем-азэм сюлэмо адями урод-лек ужъёсызлэн

  емышъёсыныз кӧтсэ тыроз,

  ӟеч мурт но аслаз улон сюрес вылаз будэтэм емышеныз

  кӧтсэ тыроз.

  15 Укылтэм мурт котькыӵе но кыллы оске,

  нош визьнодо адями улон сюрес вылаз сак улэ.

  16 Визьнодо мурт уродлэсь-леклэсь кышка, палэнске солэсь,

  нош укылтэм мурт – керӟегъяськись,

  ас вылаз оскиськыса улӥсь луэ.

  17 Керӟег мурт укылтэм уж лэсьтыны быгатэ;

  тодыса вылысь юри урод-лек уж лэсьтӥсь – синазькыль мурт.

  18 Визьнодтэмъёс укылтэмлыкез асьсэлы люкетлы басьто,

  нош визьнодоос тодонлыкен шобырско.

  19 Лек муртъёс лякыт муртъёслэн азязы йыбырттозы,

  нош сьӧлыклэсь кышкасьтэмъёс шонер улӥсьлэн

  капка азяз йырзэс мыкыртозы.

  20 Куанер-начар улӥсез матысьёсыз но синазькыль каро,

  нош узырлэн трос эшъёсыз луо.

  21 Матысьсэ синазькыль карись сьӧлыка,

  нош куанер улӥсез гажась-жалясь мурт шудо.

  22 Урод уж лэсьтыны малпасьёс уг янгышало-а?

  [Урод лэсьтӥсьёс гажан-жалянэз, шонерлыкез уг тодо;]

  гажан-жалян, шонерлык ӟеч малпасьёс дорын уло.

  23 Котькудӥз но уж табыш сётэ,

  нош юнме супыльтон изъян гинэ вае.

  24 Узырлык – визьнодоослэн венец изьызы,

  нош йӧнтэмъёслэн укылтэмлыксы укылтэмлык ик вань.

  25 Адӟемзэ-кылэмзэ шонер верась лулъёсты уте,

  нош адӟемзэ-тодэмзэ шонертэм верась алдаськон вӧлмытэ.

  26 Кузё-Инмар азьын кышканэн улон – юн оскиськон,

  Ас нылпиосызлы Со утиськон инты луэ.

  27 Кузё-Инмарлэсь кышкан – улон сётӥсь ошмес,

  со кулонлэн сьӧлтэтъёсызлэсь палэнтэ.

  28 Трос калыкез луыку, эксэй бадӟымлыко луэ,

  нош калыкез ӧжыт луыку, эксэй понна шугадӟон вуэ.

  29 Чидась муртлэн трос визьмыз,

  нош керӟегъяськыса улӥсь аслэсьтыз укылтэм луэмзэ возьматэ.

  30 Бугыръяськисьтэм сюлэм мугорлэсь улонзэ кузятэ,

  нош вожъяськон – лыосты сисьтэ.

  31 Куанер улӥсез ӝикатыса-ёртыса возись мурт

  солэсь Кылдытӥсьсэ ултӥя,

  нош Кылдытӥсез санэ понӥсь мурт ёрмыса улӥсьлы ӟеч лэсьтэ.

  32 Сьӧлыклэсь кышкасьтэм уродэз-лекез понна сэрпалтэмын луоз,

  нош шонер улӥсьлэн кулон азяз но оскиськонэз вань.

  33 Визьлык визьнодо муртлэн сюлмаз улэ,

  укылтэмъёс пӧлын но со ачиз сярысь тодытэ.

  34 Шонер улӥсь калык вылӥе ӝутске,

  нош законлы пумит улӥсь калык ассэ сӥтэм-сантэм каре.

  35 Визьнодо ляльчилы эксэй ӟеч эриксэ возьматэ,

  нош сое сантэмасьлы йыркурзэ кисьтэ.

  

  
  

  СОЛОМОНЛЭН МАДЁНЪЁСЫНЫЗ КНИГА


  15-тӥ ЛЮКЕТ


  1 [Йыркуръяськон визьнодоосты но вие-быдтэ.]

  Зӥбыт-востэм верам кыл йыркурез кысэ,

  нош сантэмась кыл йыркурез ӝуатэ.

  2 Визьлыкоослэн кылзы ӟеч тодон-валан сётэ,

  нош укылтэмъёслэн ымзы укылтэм кылъёс вера.

  3 Кузё-Инмарлэн синмыз ваньзэ адӟе:

  уродъёсты но, ӟечъёсты но Со адӟе.

  4 Зӥбыт-востэм кыл – улон писпу,

  нош серметамтэ кыл-ым сюлэмлы чигиськон вае.

  5 Укылтэм мурт атаезлэсь визьмамзэ-нодъямзэ санэ уг поны;

  нош кин атаезлэсь пыкылэмзэ-нодъямзэ кабыл басьтэ,

  со – визьмо мурт;

  [зэмлык туж бадӟым ке, отын бадӟым кужым,

  нош сьӧлыклэсь кышкасьтэмъёс музъем вылысь быдтэмын луозы.]

  6 Шонер улӥсьлэн корказ пачылаз ваньбурез,

  нош сьӧлыклэсь кышкасьтэмлэн ваньбур люкамез куашканэ нуэ.

  7 Визьлыкоослэн кылзы-ымзы тодон-валан вӧлмытэ,

  нош укылтэмъёслэн сюлэмзы озьы уг кары.

  8 Сьӧлыклэсь кышкасьтэмъёслэн курбон сётэмзы

  Кузё-Инмарлы юрӟым потэ,

  нош шонер улӥсьёслэн вӧсяськемзы Солы ярамон.

  9 Сьӧлыклэсь кышкасьтэмлэн сюресэз Кузё-Инмарлы юрӟым потэ,

  нош шонерлыклэн сюрес кузяз мынӥсез Со яратэ.

  10 Шонер сюрес вылысь кожись доры лек вӧсь карон вуэ;

  сьӧлыкъёссэ-шекъёссэ шарае поттэмез синазькыль карись мурт

  кулоз-быроз.

  11 Кузё-Инмарлэсь ад пыдэс но, аваддон но ватэмын ӧвӧл,

  уката но адями пиослэсь сюлэмъёссэс Со адӟе.

  12 Укылтэмъяськыса улӥсь

  сьӧлыкъёссэ-шекъёссэ шарае поттэмез уг яраты,

  визьлыко муртъёс доры со уз мыны.

  13 Шулдыр сюлэм ымнырез но шулдыр тусъем каре,

  нош сюлэм ӝожомыса улыку, лул куректэ.

  14 Визьнодолэн сюлмыз тодон-валан утча,

  нош укылтэмъёслэн кылзы-ымзы укылтэмлыкен пачылмыса улэ.

  15 Шудтэм муртлэн вань нуналъёсыз ӝожлык пӧлын ортчо,

  нош сюлмаз шумпотонэн улӥсь муртлы ялан праздник.

  16 Трос узырлык люкаса но со понна куалекъяса улытозь,

  эсьмаса, ӧжыт узырлык люкалод но

  Кузё-Инмарлэсь кышканэн улод.

  17 Куайытэм ош сӥлен куно карон вӧзын

  синазькыль каронэз вань ке,

  эсьмаса, одӥг тэркы вож емышен куно мед карозы,

  но вӧзаз яратонэз мед луоз.

  18 Керӟегъяськись адями керетон поттэ,

  нош чидась мурт керетонэз чусомытэ.

  19 Азьтэм муртлэн сюресэз бышкись будослэсь кутэм кенер кадь,

  нош шонер улӥсьёслэн сюрессы ӵошкыт луэ.

  20 Визьлыко пи атайзэ шумпоттэ,

  нош укылтэм адями аслэсьтыз анайзэ кулэтэм каре.

  21 Укылтэмъяськон визьмыз вакчи муртлы шумпотон сётэ,

  нош визьнодо адями шонер сюрес кузя мынэ.

  22 Визь-кенештэк мытэм уж куашка,

  нош визь-кенеш сётӥсьёс трос ке, со уж быдэсме.

  23 Кылыныз-ымыныз шонер ответ сётыкуз, адями шумпотэ,

  нош макем умой ас дыраз верам кыл!

  24 Адлэн пыдэсаз сюронлэсь утиськон понна

  визьлыко муртлэн улон сюресэз вылэ тубе.

  25 Возьытэз тодӥсьтэмъёслэсь юртсэс Кузё-Инмар таркалоз,

  нош палкышнолэн музъем люкетэзлэсь межазэ-йыранзэ юнматоз.

  26 Лек муртъёслэн малпанзы Кузё-Инмар азьын юрӟым адӟиське,

  нош дун-шектэм улӥсьёслэн кылъёссы Солы ярамонэсь.

  27 Барыш люкась муртлэн юртэз пазьгиськоз,

  нош барышез синазькыль карись кема улоз.

  28 Шонер улӥсь сюлмыныз малпаськыса вераське,

  нош сьӧлыклэсь кышкасьтэмъёслэн ымзы уродэз-лекез кисьтэ.

  [Кузё-Инмар азьын шонер улӥсьёслэн сюресъёссы

  шумпотон вайисесь;

  соос пыр тушмонъёс но эшъёс луыны быгато.]

  29 Сьӧлыклэсь кышкасьтэмъёслэсь Кузё-Инмар палэнске,

  нош шонер улӥсьлэсь вӧсяськемзэ Со кылэ.

  30 Чылкыт синмын шоре учко ке, сюлэм шумпотэ,

  ӟеч ивор лыосты юнматэ.

  31 Улэп улонэ валтӥсь дышетонэз сак кылзӥсь пель

  визьлыкоос пӧлын улэ.

  32 Визьмамез-нодъямез кулэтэм карись мурт

  лулзэ утён сярысь уг сюлмаськы;

  сьӧлыкъёссэ-шекъёссэ шарае поттэмез кабыл басьтӥсь мурт

  визьлык люка.

  33 Кузё-Инмарлэсь кышкан визьлыклы дышетэ,

  зӥбыт-востэм улон данлык вае.

  

  
  

  СОЛОМОНЛЭН МАДЁНЪЁСЫНЫЗ КНИГА


  16-тӥ ЛЮКЕТ


  1 Адями малпанъёссэ сюлмаз нуллэ,

  нош кыл кутонэз – Кузё-Инмар дорын.

  2 Адямилы аслаз син азяз вань сюресъёсыз чылкытэсь пото,

  нош солэсь лулзэ Кузё-Инмар чакла-эскере.

  3 Ужъёстэ Кузё-Инмар кие сёт, соку мытэм ужъёсыд быдэсмозы.

  4 Кузё-Инмар ваньзэ Аслыз кызьы кулэ, озьы кылдытӥз;

  сьӧлыклэсь кышкасьтэмез – шугадӟон нуналэ кыл кутытон понна.

  5 Котькудӥз но вылтӥяськись сюлэм Кузё-Инмарлы юрӟым потэ,

  кыл сётыса вераны луоз: со вӧсь карытэк кельтэмын уз луы.

  [Ӟеч сюреслэн кутсконэз – шонер ужъёс лэсьтон;

  курбонъёс сётон сярысь таиз Инмарлы ярамонгес.

  Кузё-Инмарез утчась мурт тодон-валанэз

  шонерлыкен валче шедьтэ;

  сюлмысь Сое утчась муртъёс каньыллык шедьтозы.]

  6 Гажан-жалян пыр, шонер улон пыр сьӧлыкъёс сузясько;

  Кузё-Инмарлэсь кышкан уродлэсь-леклэсь палэнтэ.

  7 Адямилэн сюресъёсыз Кузё-Инмарлы ярамонэсь ке,

  соку Со солэсь тушмонъёссэ но соин тупатскытэ.

  8 Бадӟым барышез шонертэм амалэн поттытозь,

  эсьмаса, ваньбуред ӧжыт мед луоз,

  но со шонерлыкен поттэмын мед луоз.

  9 Адямилэн сюлмыз ас сюресэз сярысь малпаське,

  нош сюрес вылтӥз мынонэн Кузё-Инмар кивалтэ.

  10 Эксэйлэн кылаз-ымаз Инмар дорысь потэм кыл улэ;

  судын солэн кылыз-ымыз сьӧлыканы кулэ ӧвӧл.

  11 Шонер мертась вес, веслэн тэркыосыз – Кузё-Инмарлэн сётэмез,

  Солэн ик сётэм вань гираосыз сумкаын возисько.

  12 Эксэйёс понна юрӟым уж – законлы пумит уж лэсьтон,

  малы ке шуоно престол шонерлык вылын возиське.

  13 Эксэйлы кельшо шонер кылъёс верась ымъёс,

  зэмлыкез верась муртэ со яратэ.

  14 Эксэйлэн вожпотонэз – кулонлэн иворчиез,

  но визьлыко адями буйгатоз сое.

  15 Эксэй лякыт синмын учке ке, отын – улон,

  солэн ӟеч эрикез кулэ дыре вуись зоро пилем кадь.

  16 Визьлык люкан трослы умойгес зарнилэсь,

  визь-нод люкан ӟечгес быръем-сузям азвесьлэсь.

  17 Шонер улӥсьёс уродлэсь-леклэсь палэнско;

  улон сюрессэ чакласа-эскерыса улӥсь мурт лулзэ уте.

  18 Кулонлэн-быронлэн азьпалтӥз вылтӥяськон ветлэ,

  усёнлэн-погранлэн мугез – возьытэз тодытэк улон.

  19 Вылтӥяськисьёсын ӵош талам ваньбурез люкылыса улытозь,

  умойгес зӥбыт-востэмъёсын огазе кариськыса улыны.

  20 Визьмо ужась мурт ӟечлык шедьтэ;

  Кузё-Инмар вылэ оскиськись мурт – шудо.

  21 Сюлмыныз визьмо улӥсь мурт визьнодо адями шуыса нимаське,

  ческыт кылъёсын дасям дышетонэз ӟечгес кабыл басьто.

  22 Визь, кинлэн со вань, – со улон сётӥсь ошмес,

  нош укылтэмъёслэн дышетонзы укылтэмлык ик вань.

  23 Визьмо муртлэн сюлмыз верано кылъёссэ визьлыкоесь каре,

  солэсь тодон-валанзэ будэтэ.

  24 Небыт кылын вераськон – карасэн чечы,

  луллы со ческыт, лыослы бурмон сётэ.

  25 Куд-ог сюресъёс адямилы шонересь кадь пото,

  нош соос кулонэ нуо.

  26 Ужасьлэн сием потэмез ужаны косэ, кӧт сюман сое озьы ужатэ.

  27 Кескич сямо адями уродлык лэсьтыны малпаса улэ,

  кылаз-ымаз солэн ӵушкась тыл улэ.

  28 Кескич адями керетон-даллашон кизе,

  кыл нуллӥсь – эшъёсты люке.

  29 Ӟеч малпасьтэм адями матысь муртсэ

  шонер сюрес вылысь кожытэ,

  умойтэм сюрес вылэ нуэ;

  30 синъёссэ кырмыштэ кескич уж малпан понна;

  ымдурзэ куртчыса, лек уж лэсьтэ;

  [со – лекъяськонлэн ӝуась гурез].

  31 Пурысьтам йырси – со данлыкен пиштӥсь венец изьы,

  шонерлыко улонлэн сюрес вылтӥз мынӥсьлы со сётӥське.

  32 Кема чидась мурт кышкасьтэм муртлэсь умойгес,

  ассэ кутыны быгатӥсь мурт

  городэз киултыны быгатӥсьлэсь вылынгес.

  33 Адямиос пус чӧлто, но солэн ответэз Кузё-Инмар дорын.

  

  
  

  СОЛОМОНЛЭН МАДЁНЪЁСЫНЫЗ КНИГА


  17-тӥ ЛЮКЕТ


  1 Коркадэ вандэм пудо сӥлен тырмытытозь,

  отын керетыса-даллашыса уло ке,

  эсьмаса, куасьмем нянь туриж сиёд,

  но со понна тупаса улон мед луоз.

  2 Визьнодо ляльчи укылтэм пиен кузёяськыса улэ,

  агай-вынъёсын ӵош со но люкет басьтоз.

  3 Азвесез ӵыжатыны пурты вань,

  зарниез ӵыжатыны ӟырдатэм гур вань,

  сюлэмез чакланы-эскерыны – Кузё-Инмар вань.

  4 Лек мурт законлы пумит улӥсьёслэсь кылзэс санэ понэ,

  ӧрекчи мурт лулэз быдтӥсьлэсь верамзэ кабыл басьтэ.

  5 Кураськисез тышкаськись мурт солэсь Кылдытӥсьсэ сантэма;

  шугадӟонэ сюремлы шумпотӥсь мурт

  вӧсь каронэз адӟытэк уз кыльы,

  [нош гажась-жалясь муртэ ассэ но жалялозы].

  6 Пересьёслэн венец изьызы – пиоссылэн пиоссы,

  нылпиослэн данъяськонзы – анай-атайёссы.

  [Оскиськымон муртлэн быдэс дунне узырлыкез,

  нош оскиськыны ярантэм муртлэн одӥг копейкаез но ӧвӧл.]

  7 Укылтэм муртлэн сӥё-дано ужъёс сярысь вераськемез

  чебер уг кылӥськы,

  уката ик нимо-дано муртлэн ӧрекчаськыса вераськемез

  мылкыдэз сӧре.

  8 Барыш поттон вылысь кузьым сётъясь

  аслэсьтыз кузьымзэ дуно из шуыса малпа:

  кытчы гинэ со уз мыны, отысь пайда басьтоз, кожа.

  9 Яратонэн улонэз утчась мурт кӧтӝожзэ вунэтэ,

  нош уродэз вунэтӥсьтэм мурт эшсэ ыштэ.

  10 Визьмо мурт сьӧлыкез-шекез понна шара пыкылэмез

  кабыл басьтэ,

  нош укылтэм мурт сю пол ньӧрын шуккем бере но уг вала.

  11 Бугыръяськись мурт уродлыкез гинэ утча,

  со понна ик солэн пумитаз

  жалянэз тодӥсьтэм кылчин лэземын луоз.

  12 Адямилы умойгес питэк кылем мумы гондырез пумитаны,

  укылтэм муртэ укылтэм ужъёсыныз валче пумитан сярысь.

  13 Ӟечлык понна уродэн пунэмзэ берыктӥсьлэн юртысьтыз

  уродлык уз кошкы.

  14 Керетонлэн кутсконэз ӧрзэ кырыса кошкись ву кадь;

  сюлмыд бугыръяськыны кутскемезлэсь азьло

  керетон мылкыддэ кыс.

  15 Сьӧлыклэсь кышкасьтэм муртэ шонере поттӥсь но

  шонер улӥсез янгыше уськытӥсь –

  кыксы но Кузё-Инмар азьын юрӟымесь.

  16 Марлы укылтэмлэн кияз узырлык?

  Визьлык басьтон понна солэн визьмыз ӧвӧл.

  [Корказэ вылэ ӝутӥсь мурт усён утча;

  нош дышетсконлэсь палэнскись мурт шугадӟонъёс пӧлы усе.]

  17 Эш эшсэ котькыӵе дыре но яратэ,

  шуге-леке сюрыку, агай-вын кадь со юрттыны лыктэ.

  18 Вакчи визьем адями кизэ сётэ,

  матысь муртэз понна кыл сётыса дурбасьтэ.

  19 Кин керетыса-ченгешыса улэ, со сьӧлыкез яратэ;

  кин капкаоссэ вылӥе ӝутэ, со усён инты утча.

  20 Кескич сюлэм ӟечлык уз шедьты,

  кескич кыло мурт шугадӟонэ сюроз.

  21 Укылтэм муртэ вордскытӥсь аслыз кайгулы сое вордскытӥз,

  укылтэмлэн атаез со понна шум уз поты.

  22 Шулдыр сюлэм ӟеч эмъюм кадь,

  нош ӝожомыса улӥсь лул лыэз куасьтэ.

  23 Шонер судлэсь сюресъёссэ кырыжтон понна

  сьӧлыклэсь кышкасьтэм пиысьтыз-ӟепысьтыз кузьым поттэ.

  24 Визьлык – визьнодолэн азяз улэ,

  нош укылтэмлэн синъёсыз музъемлэн пумъёстӥз ветло.

  25 Укылтэм пи атайлы ӝожлык вае, анаезлы кайгу сётэ.

  26 Умой ӧвӧл шонер муртэ янгыше уськытыны,

  шонерлыксы понна кузёйыръёсты жугыны.

  27 Визьмо адями кылзэ кутыны быгатэ,

  визьнодо мурт ассэ бугыръяськыны уг лэзьы.

  28 Укылтэм мурт но, чус улыкуз, визьмо мурт кадь адӟиське,

  ымзэ ворса ке, визьнодо кадь потэ.

  

  
  

  СОЛОМОНЛЭН МАДЁНЪЁСЫНЫЗ КНИГА


  18-тӥ ЛЮКЕТ


  1 Ас тодэмъяз улӥсь мурт эзылон мылкыдын улонэз утча,

  мар вань визьмоез, солы пумит султэ.

  2 Укылтэм мурт тодон-валанэз уг яраты,

  со аслэсьтыз визьзэ гинэ возьматыны тырше.

  3 Сьӧлыклэсь кышкасьтэм лыктӥз ке, адӟонтэм карон но лыктоз,

  нош сӥтэм-сантэм луонэн ӵош ултӥян вуоз.

  4 Адямилэн ымысьтыз потэм кылъёс – мур вуос;

  визьлыклэн ошмесысьтыз визыл кошкись ву потэ.

  5 Сьӧлыклэсь кышкасьтэмлы кельшыны тыршыса,

  судын шонер улӥсез погыртыны тыршон – ярамон уж ӧвӧл.

  6 Укылтэм муртлэн ымыз керетонэ-даллашонэ мынэ,

  солэн кылъёсыз жугиськонэ вутто.

  7 Укылтэм муртлэн кылыз аслыз бырон вае,

  ас ымысьтыз потэм кылъёсыныз со лулзэ сьӧлтэтэ пыртэ.

  8 [Азьтэм муртэ кышкан погыртэ,

  нош кышномуртъёслы укшась пиосмурт лулъёс сютэм улозы.]

  9 Кыл сёткасьлэн кылъёсыз ческыт кампет кадесь,

  соос кӧт пушкы пыро.

  10 Сюлэмзэ понытэк ужась мурт – тус-тас карисьлэн агай-выныз.

  11 Кузё-Инмарлэн нимыз – юн изкар:

  отчы шонер улӥсь ватӥське но солы кышкыт ӧвӧл ини.

  12 Узыр мурт понна аслаз ваньбурез юнматэм город кадь потэ,

  солэн син азяз со ӝужыт кенер-борддор кадь пуксе.

  13 Усён азяз адямилэн сюлмыз вылтӥяськыны кутске,

  нош зӥбыт-востэм улон данлык вае.

  14 Йылозяз-пумозяз кылзӥськытэк ответ сётӥсь мурт –

  укылтэм мурт, солы возьыт луыны кулэ.

  15 Адямилэн духез висёнъёссэ-ляблыкъёссэ чиданы кужым сётэ,

  нош висись-чигиськись духез кин юнматыны быгатоз?

  16 Визьмо-нодо муртлэн сюлмыз тодонлык шедьтэ,

  визьлыко муртъёслэн пельзы тодонлык утча.

  17 Адямилэн кузьымез солы сюрес усьтэ,

  кузёйыръёс доры сое вуттоз.

  18 Ченгешонэз-кыстаськонэз нырысь кутскись мурт

  шонер лэсьтэ кадь потэ,

  но соин вожвылъяськись мурт лыктэ но

  юалляськыса сое эскере-чакла.

  19 Пус чӧлтон ченгешонэз дугдытэ,

  кужмоос куспын кусыпез тупатэ.

  20 Йыркурен пурӟем агай-вын

  юнматэм городлэсь но вормыны луонтэм луэ,

  керетонъёс-даллашонъёс

  изкарлэсь капказэ пытсась тунгонъёслы укшало.

  21 Адями аслэсьтыз кӧтсэ ымысьтыз емышен тыре,

  ас ымысьтыз потэм кылъёсыныз со ассэ сюдэ.

  22 Кулон но улон – кыллэн киулаз уло,

  сое яратӥсьёс солэсь емышсэ оскалтозы.

  23 [Ӟеч] кышно шедьтӥсь мурт, ӟечлык шедьтӥз,

  Кузё-Инмар дорысь дэлет басьтӥз.

  [Ӟеч кышнозэ уллясь мурт аслэсьтыз шудзэ улля,

  нош азыса-калгыса улӥсь кышномуртэз дораз возись –

  визьзэ ыштэм, сьӧлыклэсь кышкасьтэм мурт.]

  24 Кураськись тэльмырыса вераське,

  нош узыр мурт чурыт кылын ответ сётэ.

  25 Аслыз эш утчась мурт ачиз эшъяськонэз яратӥсь мед луоз;

  озьы но луэ: зэмос эш агай-вынлэсь но матынгес луыны быгатэ.

  

  
  

  СОЛОМОНЛЭН МАДЁНЪЁСЫНЫЗ КНИГА


  19-тӥ ЛЮКЕТ


  1 Эсьмаса, куанер улӥсь мед луоз, но дун-шектэм со мед улоз,

  [узыр], ӧрекчаськись, эшшо ке, укылтэмъяськыса улӥсь луытозь.

  2 Тодон-валантэк адямилы умой ӧвӧл улыны,

  пыдыныз дыртӥсь мурт но ӵемтэ уго.

  3 Адямилэн укылтэм улэмез солэсь сюрессэ сапта,

  нош сюлмыз Кузё-Инмарлы вожзэ поттэ.

  4 Узырлык трос эшъёс вае,

  нош куанер мурт бордысь одӥг эшез – со но солэсь палэнске.

  5 Судын ӧрекчаськыса ӧвӧлтэмзэ верась

  вӧсь карытэк кельтэмын уз луы,

  ӧрекчаськыса вераськись мурт уз утиськы.

  6 Нимо-дано адямиос азьын тросэз чеберъяськыса верасько,

  кузьым сётъясь адямилы – котькин эш.

  7 Куанер муртэ вань агай-вынъёсыз синазькыль каро,

  уката ик эшъёсыз – бордысьтыз ик палэнско:

  соосын вераськон вылысь со соослэн сьӧразы уйиськыса мынэ,

  но со но уг пӧрмы.

  8 Визь-нод басьтӥсь мурт аслэсьтыз лулзэ яратэ;

  ӟеч визьмын улӥсь мурт ӟечлык шедьтэ.

  9 Судын ӧрекчаськыса ӧвӧлтэмзэ верась

  вӧсь карытэк кельтэмын уз луы,

  ӧрекчаськыса вераськись мурт кулоз-быроз.

  10 Укылтэм муртлы узырлык пӧлын майбыр улон уг тупа,

  уката ик уг тупа ляльчилы кивалтӥсь йыръёсын кузёяськон уж.

  11 Визьмын улон адямиез йыркуръяськыны дыг каре,

  солэн данэз – янгыш ужъёсты лэсьтыку чидась луон.

  12 Эксэйлэн йыркурез сьӧсь пӧйшурлэн вузэмезлы укша,

  нош солэн ӟеч эрикез – турын вылэ усись лысву кадь.

  13 Укылтэм пи – атаезлэн чигиськонэз,

  ӟургетӥсь кышно – дугдылытэк шапыкен виясь ву.

  14 Коркаен ваньбур – анай-атай киысь сюрем люкет,

  нош визьмо-нодо кышно – Кузё-Инмарлэн сётэм ӟечлыкез.

  15 Азьтэмъяськон мур умме уськытэ,

  сюлмаськисьтэм-тыршисьтэм мурт сютэм улонэз адӟоно луоз.

  16 Курон-косонэз утись – лулзэ уте,

  нош улон сюресэз сярысь сюлмаськисьтэм мурт кулоз-быроз.

  17 Куанерлы ӟеч лэсьтӥсь мурт Кузё-Инмарлы пунэмен сётэ,

  нош Со солэн ӟеч ужез понна пунэмзэ берыктоз.

  18 Оскиськон вань на дыръя пиедлэсь кылзэ юа,

  со кесяськиз ке, вождэ эн потты.

  19 Йыркуръяськись мурт вӧсь каронэз мед чидалоз,

  малы ке шуоно жаляд ке, эшшо золгес сое вӧсь кароно луод.

  20 Визь-кенешез кабыл басьты,

  сьӧлыктэ-шектэ шарае поттэмез санэ пон

  азьланяз визьлыкогес луон понна.

  21 Адямилэн сюлмаз трос малпанъёсыз,

  но Кузё-Инмарлэн сётэмъёсыз гинэ быдэсмозы.

  22 Адямилэн шумпотонэз – ӟеч лэсьтон;

  куанер улӥсь адями ӧрекчаськись муртлэсь умойгес.

  23 Кузё-Инмарлэсь кышкан улэп улонэ нуэ,

  Кузё-Инмарлэсь кышканэн улӥсь мурт тыр луоз,

  уродлык со доры уз вуы.

  24 Азьтэм мурт кизэ тэркые донге но

  ым дорозяз сое нуэмез уг ни поты.

  25 Мыскылляськись муртэ тынэсьтыд вӧсь каремдэ

  огшоры мурт адӟе ке, со но визьмаське;

  визьнодо муртлэсь сьӧлыксэ-шексэ шарае поттӥд ке,

  со индылонъёстэ валалоз.

  26 Атайзэ тырттэм кельтӥсь, анайзэ коркасьтыз уллясь –

  возьытэз тодӥсьтэм юрӟым пи.

  27 Пие, визьнодо веранъёслэсь палэнскыны дышетӥсьёсты

  кылзэмысь дугды.

  28 Адӟемзэ-кылэмзэ судын кескичъяськыса верась мурт

  судэз мыскыл каре,

  законлы пумит улӥсьёслы шонертэм улон ческыт потэ.

  29 Мыскылляськисьёслы судъёс дасесь,

  укылтэмъёслэсь тыбыр вылзэс жугыса вӧсь карон но дась улэ.

  

  
  

  СОЛОМОНЛЭН МАДЁНЪЁСЫНЫЗ КНИГА


  20-тӥ ЛЮКЕТ


  1 Вина адямиез ченгешись каре, сикера – жугиськись каре;

  таосты яратӥсь мурт – со визьзэ ыштэм мурт.

  2 Эксэйлэн вожпотонэз сьӧсь пӧйшурлэн бурсэмезлы укша:

  кин солэсь вожзэ поттэ, со аслыз ачиз пумит сьӧлыка.

  3 Адями керетонлэсь палэнске ке, солы сӥ но дан,

  нош вань укылтэмъёс керетыны задоресь луо.

  4 Азьтэм мурт кулэ дыръя уг гыры:

  аран дыр вуэ ке, со утчаны кутске,

  нош солэн номыриз но ӧвӧл.

  5 Адямилэн сюлмаз малпанъёсыз – мур азьысь вуос,

  соосты визьнодо адями гинэ омыръяса поттоз.

  6 Гажась-жалясь луэмез понна тросэз адямиез ушъяло,

  нош шонер улӥсь адямиез кин утчаса шедьтэ?

  7 Шонер улӥсь дун-шектэм куеныз ветлэ:

  со бере кылем нылпиосыз шудоесь луо!

  8 Судлэн престол вылаз пукись эксэй

  синмыныз вань уродэз-лекез котырысьтыз улля.

  9 Кин тазьы шуыны быгатоз «мон сюлэмме сузяй, чылкытатӥ,

  мон сьӧлыкъёсылэсь мозмытски»?

  10 Кык пумо гираос, кык пумо мертэтъёс, –

  соосыз но, таосыз но Кузё-Инмарлы юрӟымесь пото.

  11 Пинал пиез но ужъёсызъя тодманы луоз:

  чылкыт-а со, шонерлыко-а со ассэ возёз?

  12 Кылӥсь пелез, адӟись синмез –

  созэ но, тазэ но Кузё-Инмар кылдытӥз.

  13 Куанермемед уг ке поты, изёнэз эн яраты;

  синъёстэ кыньытэк ул, соку кӧтыд тырымон нянь сиёд.

  14 «Урод, урод» – шуэ басьяськись,

  нош палэнске ке, ушъяське.

  15 Зарни но вань, марӟан но трос,

  нош ваньмызлэсь дуно тӥрлык – визьмо кылын вераськись ым.

  16 Басьты солэсь дэремзэ, уго со мурт адями понна

  кыл сётыса дурбасьтӥз;

  палэнысь мурт понна солэсь залог басьты.

  17 Шонертэм амалэн поттэм нянь адямилы нырысь ческыт потэ,

  нош бӧрысь солэн ым пушказ потнянь кадь кӧш потоз.

  18 Малпам ужрадъёс юнмало, соосты кенешыса лэсьтӥськод ке,

  кенешем берад гинэ ожмаськыны кутскы.

  19 Кин кыл нуллыса ветлэ, со вераны лэзьымтэ кылэз шарае поттэ,

  ымзэ паськыт усьясь муртэн кусып эн возь.

  20 Кин аслэсьтыз атайзэ, аслэсьтыз анайзэ лек кылъёсын куаретэ,

  солэн югыт сётӥсез тём-тём пеймыт дыръя кысоз.

  21 Нырысь ик дыртыса киултэм ваньбур бӧрысь бакель уз кариськы.

  22 Эн шуы: «Урод уж понна мон пунэмзэ берыкто»;

  та ужез Кузё-Инмар кие сёт, Со тонэ утёз.

  23 Кузё-Инмар азьын юрӟым адӟиське

  пӧртэм кыскись гираосты уже кутон,

  шонертэм мертась весъёс – ӟечлы ӧвӧл.

  24 Кузё-Инмар адямиез азьлане вамышъятэ;

  адями нош кызьы меда тодоз аслэсьтыз сюрессэ?

  25 Адямиез дыртыса сӥзиськон сьӧлтэтэ пыртэ,

  сӥзиськем бераз гинэ со малпаське ке.

  26 Визьлыко эксэй сьӧлыклэсь кышкасьтэмъёсты тӧлоз,

  соос вылэ кутсаськон поглянэз берыктоз.

  27 Кузё-Инмарлэн лампадаез –

  сюлэмлэсь вань пыдлось интыоссэ эскерись-чаклась

  адямилэн духез.

  28 Гажан-жалян но зэмлык утё эксэез,

  гажан-жалянэн со юнматэ аслэсьтыз престолзэ.

  29 Егит пиослэн данлыксы – соослэн кужымзы,

  нош пересьёслэн чебер адсконзы – пурысьтам йырси.

  30 Жугем бервылысь яраос уродлыклэсь эмъяло,

  мугор пушкы пырем тышкамъёс

  сюлэмлэсь пыдлось интыоссэ чылкытато.

  

  
  

  СОЛОМОНЛЭН МАДЁНЪЁСЫНЫЗ КНИГА


  21-тӥ ЛЮКЕТ


  1 Эксэйлэн сюлмыз – Кузё-Инмарлэн кияз визыл кошкись ву кадь:

  кытчы берыктэмез потэ, сое Со отчы берыктэ.

  2 Адямилэн син азяз вань сюресъёсыз шонересь адӟисько,

  нош Кузё-Инмар солэсь сюлэмзэ эскере-чакла.

  3 Курбон сётон сярысь, зэмлыкез утён, шонер судить карон

  Кузё-Инмарлы ярамонгес.

  4 Вылтӥяськись синъёс, йӧнъяськись сюлэмъёс –

  сьӧлыклэсь кышкасьтэмъёслэн тодметсы, со – сьӧлык.

  5 Тыршись муртлэн малпанъёсыз ваньлык пала кыстӥсько,

  нош котькудӥз дыртӥсь адями ыштонъёс адӟоно луэ.

  6 Ӧрекчаськыса поттэм бадӟым узырлык асьсэлы кулон утчасьёслэн

  ӝог ортчись-кошкись шоканзылы укша.

  7 Сьӧлыклэсь кышкасьтэмъёслэн лек ужъёссы асьсэ вылэ вуоз,

  малы ке шуоно шонерлыко улонлэсь соос куштӥськизы.

  8 Сӧриськем-саптаськем адямилэн сюресэз мыдлане мынэ,

  нош чылкыт муртлэн ужез шонер улон пала мынэ.

  9 Ӟургетӥсь кышноен бадӟым коркан улытозь,

  эсьмаса корка сиглэн сэрегаз улод.

  10 Сьӧлыклэсь кышкасьтэмлэн лулыз уродэз-лекез утча,

  солэн эшез но солэсь гажан-жалянзэ уг адӟы.

  11 Возьытлыкез тодӥсьтэм муртэ вӧсь карыку,

  огшоры муртлы визьлык пыре;

  визьлыко муртлы визь-нод сётӥськыку, со тодон-валан басьтэ.

  12 Шонер улӥсь сьӧлыклэсь кышкасьтэмлэсь юртсэ чакла:

  адӟе, кызьы сьӧлыклэсь кышкасьтэмъёс шугадӟон пӧлы сюро.

  13 Куанер мурт викышъяса бӧрдыку, кин пельёссэ ӵокса,

  со ачиз викышъяса бӧрдыны кылёз – сое нокин но уз кылы.

  14 Лушкем сётэм кузьым йыркурез кысэ,

  пие-ӟепе понэмез кужмо вожпотонэз дугдытэ.

  15 Шонер судить карон – шонер улӥсь понна шумпотон,

  нош урод лэсьтӥсьёсты со кышкатэ.

  16 Визьнодо улонлэн сюрес вылысьтыз кожем мурт

  кулэмъёслэн люкаськоназы улыны сюроз.

  17 Шулдыръяськыса улонэз яратӥсь куанермоз;

  винаез, кӧй-вӧез яратӥсь уз узырмы.

  18 Шонер улӥсез утён понна сьӧлыклэсь кышкасьтэмез сётозы,

  нош оскиськымон адямиез утён понна кескич адямиез сётозы.

  19 Ӟургетӥсь, лек кышноен улытозь,

  эсьмаса, кыр музъемын улод.

  20 Синмаськымон ваньбур но кӧй-вӧй –

  визьлыко муртлэн юртаз возисько,

  нош укылтэм мурт соосты тус-тас каре.

  21 Шонер улонэз, гажан-жалянэз тодӥсь мурт

  шонерлыко, данлыко улонэз шедьтоз.

  22 Визьлыко адями кужмоослэн городазы пыре но

  соослэсь оскиськыса улоно изкарзэс куашкатэ.

  23 Ымзэ но, кылзэ но кутыны быгатӥсь мурт

  лулзэ шугадӟонлэсь уте.

  24 Возьытэз тодӥсьтэм лек мурт – «мыскылляськись» солэн нимыз –

  вылтӥяськонэз ӝуатскыку, ужзэ лэсьтэ.

  25 Азьтэм муртэ ас мылкыд каронъёсызъя улэмез виёз,

  уго солэн ас киосыныз уж борды кутскемез уг поты;

  26 ялан солэн оломар но аслыз басьтэмез потэ,

  нош шонер улӥсь жалятэк сётъя.

  27 Сьӧлыклэсь кышкасьтэмъёслэн курбонзы юрӟым,

  уката ик кескич мылкыдын сое ваё ке.

  28 Судын ӧрекчаськыса ӧвӧлтэмез вань карыса верась кулоз-быроз,

  нош тодэмзэ ӧрекчатэк верась кема улоз.

  29 Сьӧлыклэсь кышкасьтэм адямилэн ымнырыз ик возьыттэм,

  нош шонер улӥсь шонер сюрес кузя вамышъя.

  30 Кузё-Инмарлы пумитъяськыны визьлык но, визь-нод но,

  визь-кенеш но уз юрттэ.

  31 Валэз ожмаськон нуналлы дасяло,

  нош вормон – Кузё-Инмар дорысь потэ.

  

  
  

  СОЛОМОНЛЭН МАДЁНЪЁСЫНЫЗ КНИГА


  22-тӥ ЛЮКЕТ


  1 Сӥё-сано ним бадӟым узырлыклэсь вылынгес,

  ӟеч данлык азвесьлэсь, зарнилэсь дуногес.

  2 Узыр но, куанер но ог-огенызы пумисько:

  созэ но, тазэ Кузё-Инмар кылдытӥз.

  3 Визьнодо мурт шугадӟонэз адӟе но ватӥське;

  нош улонэз ляб тодӥсьёс азьлане мыно но вӧсь карон улэ сюро.

  4 Зӥбыт-востэм улон бордысь Кузё-Инмарлэсь кышкан,

  узырлык, данлык пото,

  озьы улон азинске.

  5 Бышкись будосъёс, сьӧлтэтъёс – кескич муртлэн сюрес вылаз:

  кин лулзэ утьыны малпа, палэнскы соослэсь.

  6 Улон сюресэзлэн кутсконаз ик пинал пиез визьма-нодъя:

  пересьмиз ке но уго, со вылысь со уз кожы.

  7 Узыр мурт куанерен кузёяське,

  пунэм тыроно мурт пунэмен сётӥсьлэн ляльчиез луэ.

  8 Урод-лек улонэз кизись шугадӟонэз аралоз,

  солэн вожпотонэзлэн бодыез чигиськоз.

  [Капчи мылкыдын сётӥсез Инмар яратэ,

  ужъёсаз маиз уг тырмы, ватсалоз.]

  9 Гажась-жалясь мурт бакель каремын луоз,

  малы ке шуоно со куанер муртлы нянь люкетсэ сётэ.

  [Кузьымъёс сётӥсь мурт вормон, сӥ-дан басьтэ,

  таосты басьтӥсьёслэн лулзылы ик со кузё луэ.]

  10 Мыскылляськисез улляса лэзь – тупатэк улон кошкоз,

  керетыса, даллашыса улон дугдоз.

  11 Сюлэмлэсь чылкытлыксэ яратӥсь мурт

  визьмо, лякыт кылын вераське, эксэй – солы эш.

  12 Кузё-Инмарлэн синъёсыз тодон-валанэз утё,

  нош законэз сӧрыса улӥсьлэсь кылъёссэ Со сэрпалтыса лэзе.

  13 Азьтэм мурт шуэ: «Ульчаетӥ сьӧсь пӧйшур ветлэ!

  Падвожлэн шораз монэ виёзы!»

  14 Пыдэстэм мур гоп – азыса-калгыса ветлӥсь нылъёслэн ымзы:

  Кузё-Инмар кинлы вожзэ поттоз, со мурт отчы усёз.

  15 Укылтэмъяськон егит пилэн сюлэм бордаз думиськиз,

  но визьмась урыс сое со бордысь палэнтоз.

  16 Аслэсьтыз узырлыксэ йылэтон понна

  адями куанер муртэ ултӥя ке,

  узырлы кузьым сётъясь мурт но – куанермоз.


  17 Пельдэ мыкырты но визьлыкоослэсь верам кылзэс кылзы,

  сюлэмдэ мынам тодон-валанъёсы пала берыкты,

  18 соосты тон сюлмад возид ке, шумпотыса улод,

  соос тынад кыл-ым вылад улозы.

  19 Тынад оскиськонэд Кузё-Инмар вылын мед улоз шуыса,

  мон тонэ туннэ но дышетӥсько, тае тодад возь.


  20 Мон тыныд куинь пол ӧй гожъя-а,

  визь-кенешъёс сётъяса, визьмаса-нодъяса,

  21 зэмлыклэн шонер кылъёсызлы тонэ дышетыны малпаса,

  тонэ ыстӥсьёслы зэмлыклэсь кылъёссэ тон вераны

  мед быгатод шуыса ӧй гожъя-а?

  22 Куанер муртэ качась-талась эн луы, малы ке шуоно со куанер,

  шудтэм муртэ кар капка вӧзысен эн ӝикаты, –

  23 Кузё-Инмар соослэн ужазы пыриськоз но

  соосты таласьёслэсь лулзэс басьтоз уго.

  24 Йыркуръяськись муртэн эн эшъяськы,

  лекез пурӟись муртэн кусып эн возь,

  25 солэн сюресъёсызлы медад дышетскы,

  лулыд кыӵесэ медаз сюры шуыса.

  26 Кизэс мычыса пунэм тырон пумысен

  кыл сётӥсь муртъёс кадь эн луы:

  27 тырыны коньдонэд ӧвӧл ке, улысьтыд валестэ басьтон дорозь

  тон астэ со калэ вуттыны кулэ-а?

  28 Атайёсыдлэсь вашкала аръёсы тупатэм йыранзэс-межазэс

  интыысьтыз эн вырӟытъя.

  29 Адӟид-а тон ас удысаз кужмо ужась муртэ?

  Со мурт эксэйёс азьын сылоз, огшоры адямиос азьын со уз сылы.

  

  
  

  СОЛОМОНЛЭН МАДЁНЪЁСЫНЫЗ КНИГА


  23-тӥ ЛЮКЕТ


  1 Кузёйырен артэ сиськыны пуксид ке,

  сак учкы, мар тынад азяд пуктылэмын,

  2 ньылондэ кут, туж ке но сиемед потэ.

  3 Солэн ческыт сиён-юонъёсыныз визь сынаськонэ эн сюры:

  со – ӧрекчаськон сиён.

  4 Узырлык люкан сярысь эн сюлмаськы,

  сыӵе малпанъёсыдлэсь куштӥськы.

  5 Со шоры тон синмыныд мыльккиськод, нош со ӧвӧл ини,

  малы ке шуоно со аслыз бурдъёс лэсьтоз но

  ӧрӟи кадь инме лобӟыса кошкоз.

  6 Вожъяськись муртлэсь сиёнзэ эн сиы,

  солэн ческытэсь сиёнъёсыныз визь тугаськонэ эн сюры;

  7 малы ке шуоно лулаз-сюлмаз кыӵеесь солэн малпанъёсыз,

  со ачиз но сыӵе ик;

  «си, ю» – шуэ со тыныд, нош сюлмыныз со тонэн огазьын ӧвӧл.

  8 Сием нянь шоремдэ ӧскыса поттод,

  ӟечесь кылъёстэ юнме гинэ арам карод.

  9 Укылтэм муртлэн пеляз мед кылоз шуыса эн вера,

  малы ке шуоно со тынэсьтыд визьмоесь кылъёстэ кабыл уз басьты.

  10 Вашкала йыранэз-межаез интыысьтыз эн вырӟытъя,

  анайтэм-атайтэм нылпиослэсь бусыоссэс аслыд таласа эн басьты,

  11 малы ке шуоно соослэн Дурбасьтӥсьсы кужмо:

  Со соослэн тонэн кыстаськон ужазы пыриськоз.

  12 Сюлэмдэ дышетскон борды пон,

  пельёстэ – визьмо кылъёс пала берыкты.

  13 Егит пиез вӧсь карытэк эн кельты:

  ньӧраса вӧсь карид ке, со уз кулы;

  14 ньӧрын сое вӧсь карод но солэсь лулзэ ад пыдэсэ усёнлэсь утёд.

  15 Пие! Сюлмыд визьлыко луиз ке,

  соку мынам но сюлмы шумпотоз.

  16 Кылыд-ымыд шонерзэ вераз ке, мынам но пушкы-еры шумпотоз.

  17 Сюлмыд сьӧлыкоослы медаз вожъяськы,

  вань улоно нуналъёсыз ӵоже Кузё-Инмарлэсь кышканэн мед улоз,

  18 уго азьпалан улон вань, оскиськонэд ышемын-быремын ӧвӧл на.

  19 Кылзы, пие, визьлыко лу, сюлэмдэ шонер сюрес вылэ потты.

  20 Винаен усыкмемъёс пӧлын, сӥль сиыса куаемъёс пӧлын эн улы:

  21 уго юись мурт но, куаем мурт но куанермозы,

  нырулыса улон соос вылэ ӟустари дӥсь дӥсялоз.

  22 Атаедлэсь верамзэ кылзы: со тонэ вордскытӥз;

  анайдэ, пересьмиз ке, кулэтэм эн кары.

  23 Зэмлыкез дунэн басьты,

  визьлыкез, дышетсконэз, визь-нодэз дунэн эн вуза.

  24 Шонер улӥсьлэн атаез шумпотэ-шулдыръяське,

  визьлыко муртэ вордскытӥсь шумпотэ со понна.

  25 Атаед мед шумпотоз,

  вордэм анаед шумпотоно-шулдыръяськоно мед луоз.

  26 Пие! Сюлэмдэ мон пала берыкты,

  синъёсыд сюресъёсы шоры учкыса мед улозы,

  27 азӥсь-калгись кышномурт – пыдэстэм гу,

  муртлэн кышноез – ёркыт гудӟем (колодча);

  28 со кышномурт, йырвандӥсь кадь, ватӥськыса пуке но

  адямиос пӧлын законэз сӧрисьёслэсь лыдзэс йылэтэ.

  29 Кин дорын вузон? Кин дорын ӝуштон?

  Кин дорын керетон? Кин дорын куректон-кайгу?

  Кинлэн мугтэк яраосыз кылдэмын?

  Кинлэн синъёсыз гордэктэмын? –

  30 Соослэн, кинъёс кема пуко вина дурын,

  кинъёс сурам вина утчаса ветло.

  31 Вина шоры эн учкы, кызьы со гордэктэ,

  кызьы со сюмыкын шукыяське,

  кызьы со кӧт пушкы небытэн ваське,

  32 нош бӧрысь кый музэн со куртчоз, сьӧдкый кадь лексёз;

  33 синъёсыд мурт кышноос шоры учкыны кутскозы,

  сюлмыд азон-калгон сярысь вераськыны кутскоз,

  34 соку тон зарезь шорын тулкымъёс вылын изись кадь луод,

  тӧлполэн йылаз кӧлӥсь кадь луод.

  35 [Шуод:] «Жугизы монэ, мыным вӧсь ӧй вал;

  монэ донгазы, мон ӧй шӧды.

  Сайкай ке, нош ик вина утчало».

  

  
  

  СОЛОМОНЛЭН МАДЁНЪЁСЫНЫЗ КНИГА


  24-тӥ ЛЮКЕТ


  1 Лек муртъёслы эн вожъяськы,

  соосын ӵош луыны мылкыдыд медаз лу,

  2 малы ке шуоно соослэн сюлэмзы

  кужмысь ултӥян сярысь малпаське,

  кылзы-ымзы уродэз-лекез сярысь вера.

  3 Визьлыкен пуктӥське юрт, визь-нодэн со юнматске,

  4 тодон-валан солэсь пушсэ дуно, чебер арбериосын тырмытэ.

  5 Визьлыко адями кужмо луэ, визьнодо мурт кужымзэ юнматэ.

  6 Ожмаськондэ малпаськыса ну,

  умой кенешем-малпам бере вормон басьтод.

  7 Укылтэм понна визьлык укыр вылӥын сылэ;

  капка азьысен со ымзэ уз усьты.

  8 Лек уж лэсьтыны малпасез лек ужъёсын вырись, шуо.

  9 Укылтэмлыклэн малпанэз – сьӧлык,

  мыскылляськись – адямиос понна юрӟым мурт.

  10 Шугадӟон нуналэ ляблыко луид ке, соку начар тынад кужымед.

  11 Виыны кутэм муртъёсты мозмыты,

  виыны дасям муртъёслэсь, оло, куштӥськод-а?

  12 Шуод-а тазьы: «Нош ми та сярысь ӧм тодэ».

  Нош сюлэмъёсты Эскерись-чаклась та сярысь уг тоды шат?

  Тынэсьтыд лулдэ Чаклась та сярысь тодэ,

  адямилы ужезъя пунэмзэ берыктоз.

  13 Пие, чечы си, уго со ческыт,

  ньылонэдлы ческыт потӥсь карас чечы но си:

  14 озьы ик ческыт потэ, умой луэ лулыдлы визьлыкез тодон.

  Тон сое шедьтӥд ке, азьпалан улонэд вань,

  оскиськонэд ышемын ӧвӧл.

  15 Сьӧлыклэсь кышкасьтэм мурт,

  шонер улӥсьлэн юртэзлы пумит урод уж эн малпа,

  солэсь каньылэн улон интызэ тырттэм эн кельты,

  16 уго шонер улӥсь мурт сизьым пол усиз ке но, султоз,

  нош сьӧлыклэсь кышкасьтэмъёс быронэ усёзы.

  17 Эн шумпоты тушмонэд пограку,

  сюлмыд но медаз шумпоты, со канжаськыку, –

  18 Кузё-Инмар шумпотэмдэ адӟоз, Солы та уз яра:

  соку со мурт бордысь Со вожпотонзэ палэнтоз.

  19 Лек ужъёс лэсьтӥсь вылэ эн йыркуръяськы,

  сьӧлыклэсь кышкасьтэмъёслы эн вожъяськы,

  20 малы ке шуоно лек муртлэн азьпал улонэз ӧвӧл,

  сьӧлыклэсь кышкасьтэмъёслэн югыт сётӥсьсы кысоз.

  21 Пие, Кузё-Инмарлэсь кышка, эксэйлэсь кышка;

  бугыръяськись муртъёсын кусып эн возьы,

  22 малы ке шуоно шӧдтэк шорысь соос дорысь кулон-бырон вуоз, –

  кыксы дорысь ик лыктӥсь шугадӟонэз кин азьвыл ик тодоз?


  23 Визьмо муртъёс тазьы но шуиллям:

  судын ымныр шоры учкыса судить карон – ӟеч уж ӧвӧл.

  24 Кин янгыш муртлы «тон шонер» шуэ,

  со муртэ калыкъёс каргалозы,

  со муртэ вань выжыос адӟемпотостэм карозы;

  25 но янгышез шара верасьёсты калык яратоз,

  соос вылэ бакель карон вуоз.

  26 Шонер кылъёсын ответ сётӥсь ымдурез чупа.

  27 Ульчаысь ужъёстэ, бусыысьтыд ужъёстэ йылпумъя,

  нош собере аслыд корка пукты.

  28 Матысь муртэд вылэ ӧрекчаськыса ӧвӧлтэмзэ эн вера:

  малы тыныд кылыныд-ымыныд ӧрекчаськыны кулэ?

  29 Эн шуы тазьы: «Мар со монэн кариз, мон но солы озьы ик каро:

  ужъёсызъя адямилы пунэмзэ берыкто».

  30 Ортчи мон азьтэм муртлэн бусы дуртӥз,

  визьмыз вакчи муртлэн виноград бакчаез вӧзтӥ;

  31 но тани, ваньзэ тае бышкись будос шобыртэм,

  вылзэ пушнер ӝокатэм, излэсь лэсьтэм кенерез куашкам.

  32 Учки мон, сюлмыным малпаськыса улӥ, учки но валатски:

  33 «Ӧжытак кӧлод, ӧжытак нырулыса улод,

  киостэ гадь вылад тырыса, ӧжытак кыллёд, –

  34 мынӥсь-ветлӥсь кадь куанер улонэд лыктоз,

  ёрмыса улонэд ожмаськон тӥрлыкъёс кутэм мурт кадь лыктоз».

  

  
  

  СОЛОМОНЛЭН МАДЁНЪЁСЫНЫЗ КНИГА


  25-тӥ ЛЮКЕТ


  1 Таос но Соломонлэн мадёнъёсыз,

  соосты люказы Иудеялэн Езекия эксэезлэн адямиосыз.

  2 Инмарлэн данлыкез – ужез лушкемлыкен шобыртон,

  нош эксэйёслэн данлыксы – ужез эскерон-чаклан.

  3 Кызьы инбамлэн ӝуждалаосыз, музъемлэн мурдалаосыз,

  озьы ик эксэйёслэн сюлэмзы – эскерыны луонтэм.

  4 Сураськем-пожаськем люкетэз азвесьлэсь висъя,

  соку азвесь тӥрлыкъёс лэсьтӥсьлэн сосудэз пӧрмоз;

  5 шонертэм улӥсез эксэй бордысь палэнты,

  соку солэн престолэз шонерлыкен юнмалоз.

  6 Эксэй азьын астэ вылӥе эн пукты,

  быдӟымъёслэн интыязы но эн султы;

  7 тыныд умойгес луоз, тазьы шуизы ке: «Лыкты, вылӥегес ӝутскы»,

  ас синмыныд адӟем сӥё-дано адямиос азьын тонэ улӥе каремлэсь.

  8 Дыртыса, малпаськытэк ченгешыны-кыстаськыны эн кутскы,

  уго мар тон лэсьтод пумаз, ченгешоно муртэд

  тонэ возьытэ вуттыса куштӥз ке?

  9 Вожвылъяськись муртэныд ченгешон-кыстаськон уждэ ну,

  нош мукет муртлэсь ватӥськыса улӥсь ужъёссэ-малпанъёссэ

  шарае эн потты,

  10 та сярысь верамдэ кылӥсь мурт тонэ пыкылоно медаз луы,

  соку сӥдэ-дандэ ыштод, сӥед-данэд соку тон дорысь кошкоз.

  [Яратонэн эшъяськон судын кыстаськонлэсь мозмыто;

  сантэмаськон киулэ медад сюры шуыса,

  соосты аслыд карыны тыршы;

  улон сюресъёсыд вылын ӟеч лэсьтыны тыршы.]

  11 Азвесьлэсь лэсьтэм пыр адӟиськись сосудъёсын возиськись

  зарни улмоос – со ӟечен верам ӟеч кыл.

  12 Сак пель понна визьлыко пыкылон –

  со зарни угы но чылкыт зарнилэсь лэсьтэм чеберъян.

  13 Ыстэм мурт оскиськымон ке,

  со аран дыръя лымылэсь кылдэм сайкыт омыр кадь луэ

  сое ыстӥсь мурт понна:

  кузёезлэн лулызлы-сюлмызлы со шумпотон вае.

  14 Зор вайисьтэм пилемъёслы, тӧлъёслы укша

  ӧвӧлтэм салам-кузьымъёсын ушъяськись адями.

  15 Зӥбыт-востэм улон пыр

  кузёйырез гажан-жалян пала берыктыны луэ,

  небыт кыл но быгатэ лыэз пыргытыны.

  16 Чечы шедьтӥд ке, си – кӧня тыныд кулэ,

  медад гинэ голька но ӧскыса сое берен поттоно медад луы.

  17 Эшед доры укыр ӵем эн ветлы,

  тонэн со акыляк потоно медаз луы,

  тонэ синазькыль кароно медаз луы.

  18 Матысь муртэз вылэ ӧрекчаськыса ӧвӧлтэмзэ верась мурт

  чекычлы, мечлы, лэчыт ньӧллы укша.

  19 Шугадӟон нуналэ оскиськыны ярантэм [мурт] вылэ

  оскиськыса улон

  тӥяськем пиньлы, ветлӥсьтэм-кынартэм пыдлы укша.

  20 Кезьыт нуналэ вылысьтыз дӥськутсэ кылем кадь,

  яра вылэ уксус кисьтэм кадь луэ

  ӝожомем сюлэмлы кырӟасьлэн кырӟамез.

  [Кейлэн дӥськутэз куртчылэмез кадь,

  писпуэз пычейлэн йыръемез кадь

  ӝожомон адямилэсь сюлэмзэ вӧсь каре.]

  21 Тушмонэд сютэм ке, сое нянен сюд;

  сюэз куасьме ке, вуэн секта,

  22 уго, [тазьы лэсьтыса], тон солэн йыр вылаз кисьтыны

  ӝуась эгыръёс дасяськод,

  Кузё-Инмар тыныд ӟечен берыктоз.

  23 Уйпал тӧл зор поттэ,

  нош лушкемен кыл нуллон йыркурез пуромытэ.

  24 Эсьмаса, корка сиглэн сэрегаз улод,

  ӟургетӥсь-гудӟиськись кышноен эркын корка пушкын улытозь.

  25 Пӧсяса жадем луллы макем ӟеч потэ салкым ву,

  сокем дуно кыдёкысь шаерысь вуэм ӟеч ивор.

  26 Пожаськем ошмес кадь, сӧриськем колодча кадь

  сьӧлыклэсь кышкасьтэмлэн азяз шонер улӥсьлэн усёнэз.

  27 Макем умойтэм трос чечы сиыны,

  сыӵе ик умойтэм аслыд кужмысь данлык поттон, –

  озьы поттэм данлык – со данлык ӧвӧл.

  28 Борддортэк кылем, куашкатэм город кадь

  ассэ кутыны быгатӥсьтэм адями.

  

  
  

  СОЛОМОНЛЭН МАДЁНЪЁСЫНЫЗ КНИГА


  26-тӥ ЛЮКЕТ


  1 Гужем шорын лымылэн усемез кадь ик,

  аран вакытэ зор кисьтӥськем кадь ик

  сӥ-дан уг тупа укылтэм муртлы.

  2 Кызьы ӟольгыри ӝогак лобӟыса кошке,

  кызьы ваёбыж лобӟыса кошке,

  озьы ик чик мугтэк вылад лэзем карган но куашка-быре.

  3 Сюло – валлы, сермет – ишаклы,

  ньӧр – укылтэмлэн тыбыр вылызлы.

  4 Укылтэмен, ачид но солы укшась медад луы шуыса,

  укылтэм кылын эн вераськы;

  5 укылтэмен укылтэм кылын вераськы,

  ассэ ачиз визьлыко шуыса малпано медаз луы.

  6 Аслэсьтыз пыдзэ вандылэ, вӧсь луонэз чидано луэ со,

  кин укылтэм муртлы кылын вераса косон сётэ ке.

  7 Чутӥсьлэн пыдъёсыз огкадь шонер уг вамышъяло,

  озьы ик укылтэм муртлэн но кылысьтыз-ымысьтыз

  шонер мадён уг поты.

  8 Из зӥръян пуньые дуно изэз понӥсьлы укша

  укылтэм муртлы сӥ-дан кылъёс верась мурт.

  9 Укылтэм муртлэн кылысьтыз-ымысьтыз потӥсь мадён

  кудӟем муртлэн киысьтыз бышкиськись жаг турынлы укша.

  10 Кужмо мурт ваньзэ ас тодэмезъя лэсьтэ:

  укылтэм муртлы но мед-кузьым сётъя,

  вань мынӥсь-ветлӥсьёслы но мед-кузьым сётъя.

  11 Кызьы пуны аслаз ӧскем дораз берытске,

  озьы ик укылтэм мурт но укылтэм ужъёссэ

  нош ик но нош ик лэсьтэ.

  12 Адӟид-а ни тон ассэ визьмо шуыса малпась адямиез?

  Сыӵе муртлы оскиськытозь, укылтэм вылэ тросгес оскиськон.

  13 Азьтэм мурт шуэ: «Сьӧсь пӧйшур сюрес вылын!

  Сьӧсь пӧйшур падвожъёсын сылэ!»

  14 Ӧс ӟирыез вылын берга,

  нош азьтэм мурт валес вылаз погылляське.

  15 Азьтэм мурт кизэ тусьтые донге,

  солы кизэ ым дураз вуттыны секыт потэ.

  16 Азьтэм мурт ассэ визьмын вераськись сизьым муртлэсь

  визьмогес шуыса малпа.

  17 Вӧзтӥз ортчыкуз, мукетъёслэн керетон пушказы

  нырзэ чуртнась мурт

  айы пуныез пельтӥз кырмисьлы укша.

  18 Ассэ визьмыз сураськем мурт шуыса возьматӥсь адями

  кызьы пазя тылэз, пукыӵ ньӧлъёсты но кулонэз,

  19 озьы ик лэсьтэ кескич амалэн эшезлы изъян вайись адями,

  кин ачиз ик берло шуэ: «Мон серекъяса гинэ озьы кари ук!»

  20 Пу быре ке, тыл кысэ;

  кыл нуллӥсь мурт ӧвӧл ни ке, отын керетон но уг ни луы.

  21 Эгыр – ӟырдытлы, пу – тыллы,

  нош ӟургетӥсь адями керетонэз аратонлы кулэ луэ.

  22 Кыл нуллӥсьлэн кылъёсыз ческыт сиён кадесь,

  соос мугор пушкы пыро.

  23 Ӟырдытэсь кылъёсын вераськись лек сюлэмо адямиос

  чылкытатымтэ азвесен шобыртэм горшок кадесь.

  24 Тушмон кылыныз-ымыныз чеберъяське,

  нош сюлмыныз кескич уж лэсьтыны малпаса улэ.

  25 Со ненег куараен ке но вераське, солы эн оскы,

  малы ке шуоно солэн сюлмаз сизьым юрӟым макеос уло.

  26 Огназ улыку синазькыль каронзэ со ватыса возе ке,

  уродэз-лекез калык ӧтчамын усьтӥськоз.

  27 Кин гу гудэ, со ачиз отчы усёз,

  кин изэз бекмылляса вылэ тубытоз, со из ас дораз ик берытскоз.

  28 Ӧрекчаськись кыло-ымо адями

  аслэсьтыз вӧсь карем муртъёссэ адӟемпотостэм каре,

  ӧрекчаськись кыло-ымо адями аслыз усён-погран инты дася.

  

  
  

  СОЛОМОНЛЭН МАДЁНЪЁСЫНЫЗ КНИГА


  27-тӥ ЛЮКЕТ


  1 Эн ушъяськы ӵуказе нуналэн, уд тодӥськы уго, мар ваёз со нунал.

  2 Мукет мурт тонэ мед ушъялоз,

  аслад кылыныд-ымыныд астэ ачид эн ушъя.

  3 Из секыт, луо но капчи ӧвӧл,

  нош укылтэм муртлэн йыркурез таослэсь кыкезлэсь но секытгес.

  4 Вожпотон – лек, йыркуръяськон – кутыса возьыны луонтэм,

  нош кин вожанлы пумит сылыны чидалоз?

  5 Шекъёсты калык азьын шарае поттон умойгес

  лушкемен яратон сярысь.

  6 Яратӥсь муртлэн пыкылонъёсыз сюлмысь потэмын луо,

  нош синазькыль карись муртлэн чупанъёсыз – со ӧрекчаськон.

  7 Кӧтыз тырем мурт карасэн чечыез но пыд улаз лёга,

  нош сютэм муртлы котькыӵе курыт сиён но ческыт потэ.

  8 Карзэ куштыса кельтэм тылобурдолы укша

  улон интызэ куштыса кошкем адями.

  9 Дуно вӧй но ческыт зыно ӵындытон сюлэмез шумпотто;

  эшлэн сюлмысьтыз сётэм визь-кенешез ческыт потэ.

  10 Эштэ огназзэ эн кельты, атаедлэсь эшсэ но эн кушты,

  шугадӟон нуналад агай-выныдлэн юртаз эн ветлы:

  матысь бускель умойгес кыдёкысь агай-выныд сярысь.

  11 Пие, визьлыко лу, сюлэмме шумпотты, –

  соку мон тодо мон сярысь урод кылъёс верась муртлы

  ответ сётыны.

  12 Визьмо-нодо адями шугадӟон вуэмез адӟе но ватӥське,

  нош улон-вылонэз йӧназ валасьтэмъёс азьпала мыно но

  вӧсь карон улэ сюро.

  13 Мурт адями понна кыл сётыса дурбасьтӥсьлэсь дэремзэ басьты,

  палэнысь мурт понна сое залог пыр басьты.

  14 Вазь ӵукнаысен ик бадӟым куараен эшсэ ушъясь муртэ

  лек кылын вераськись шуыса лыдъялозы.

  15 Зоро нуналэ дугдылытэк шапыкен виясь ву но

  ӟургетӥсь-гудӟиськись кышно – огкадесь;

  16 кин таӵе кышноез ватыса возьыны малпа,

  со тӧлэз но бур киысьтыз вӧез кутыса возьыны турттэ.

  17 Корт кортэз лэчыт каре, адями но эшезлэсь учконзэ сак каре.

  18 Смоквапуэз возьмась солэсь емышъёссэ сиёз,

  кин аслэсьтыз кузёзэ уте, сое сӥё-дано карозы.

  19 Вуысь ымныр вужер ымныр шоры учке,

  озьы ик адямилэн но сюлмыз

  мукет муртлэн сюлэм дораз кыстӥське.

  20 Дунне пыдэс но аваддон – кӧттырмостэмесь;

  сыӵе ик адямилэн но синъёсыз кӧттырмостэмесь.

  [Кузё-Инмарлы юрӟым потэ возьытэз тодытэк синзэ ӝуткась мурт,

  кылзэс кутыны-серметаны быгатымтэос

  визьмынызы нодтэмесь луо.]

  21 Ӵыжатон инты – азвесьлы, кӧрык – зарнилы,

  адямилэсь чылкыт луэмзэ ушъясь ымъёс эскеро.

  [Законлы пумит улӥсьлэн сюлмыз урод-лек уж утча,

  нош шонер сюлэмо мурт тодон-валан утча.]

  22 Укылтэмез гырын юэн валче нушыен туй, –

  солэн укылтэмлыкез бордысьтыз уз висъяськы.

  23 Пудодэ ӟеч учкы-чакла, пудо уллёед сярысь сюлмаськы;

  24 узырлык пумтэм вапумъёслы уг сётӥськы уго,

  кузёяськон но выжыысь выжыосы улэ шат?

  25 Турын шуя, норедэз вожектэ, гурезьысь турын люкало.

  26 Ыжъёстэ ӵышкы но дӥськут ку, кечъёстэ вузаса, бусы басьты.

  27 Тыныд но, семьяосыдлы но сиыны,

  медо-ляльчиосыдлы но кеч йӧлыд сиыны тырмоз.

  

  
  

  СОЛОМОНЛЭН МАДЁНЪЁСЫНЫЗ КНИГА


  28-тӥ ЛЮКЕТ


  1 Сьӧлыклэсь кышкасьтэм пегӟе

  нокин но со сьӧры уйиськымтэ дыръя,

  нош шонер улӥсь лев кадь кышкасьтэм.

  2 Кун-страна законлэн сьӧраз потэ ке,

  соку отын трос кивалтӥсь йыръёс,

  нош визьмо, тодӥсь-валась кивалтӥсь дыръя

  со трос-трос аръёс улэ.

  3 Ляб муртъёсыз ӝикатыса возись куанер адями –

  ю-нянез гылтыса нуись дугдылытэк кисьтӥськись зор вулы укша.

  4 Законлэсь куштӥськемъёс сьӧлыклэсь кышкасьтэмъёсты ушъяло,

  нош законэз утисьёс соос вылэ вожзэс потто.

  5 Лек адямиос шонерлыкез уг валало,

  нош Кузё-Инмарез утчасьёс ваньзэ валало.

  6 Эсьмаса, куанер улӥсь мед луод, но дун-шектэм мед улод,

  аслэсьтыз сюрессэ саптаса ветлӥсь луытозь, –

  со узыр улӥсь мурт ке но.

  7 Законэз утись – визьмо пи,

  нош ваньбурез пазясьёсын кусып возись аслэсьтыз

  атайзэ возьытэ вуттыса ветлэ.

  8 Барыш поттон вылысь пунэмен уксё сётыса,

  аслэсьтыз ваньбурзэ йылэтӥсь, мултэсмытӥсь

  сое куанеръёслы юрттӥськисьлы бичалоз.

  9 Кин законэз кылзӥськонтэм понна пельзэ ӵокса,

  солэн вӧсяськонэз но – юрӟымлык.

  10 Шонер улӥсьёсты лек улонлэн сюрес вылазы кожытӥсь

  ачиз ик аслаз гуаз усёз,

  нош дун-шектэм улӥсьёс ӟечлык басьтозы.

  11 Узыр адями ассэ ачиз визьнодчи шуыса малпа,

  нош визьнодо куанер мурт солэсь шекъёссэ шара вералоз.

  12 Шонер улӥсьёс вормон басьтыку,

  быдӟым данлык адямиос доры вуэ,

  нош куке сьӧлыклэсь кышкасьтэмъёс вылэ ӝутско –

  адямиос ватӥсько.

  13 Йыружъёссэ ватӥсь муртлэн азинлыкъёсыз уз луэ,

  нош кин йыруж лэсьтэмзэ ватытэк вера,

  йыружъёс лэсьтэмысь дугдэ,

  солэн сьӧлыкъёсыз ӵушемын луозы.

  14 Шудо адями, кудӥз ялан Инмарлэсь кышканэн улэ,

  нош сюлэмзэ лекомытӥсь мурт шугадӟон пӧлы сюроз.

  15 Бурсӥсь лев кадь, сютэм гондыр кадь ассэ возе

  куанер калыкен кивалтӥсь, сьӧлыклэсь кышкасьтэм кузёйыр.

  16 Визьнодтэм кивалтӥсь троссэ ёртыса-ӝикатыса возе,

  нош ӧрекчаськыса, ёртыса-ӝикатыса ваньбур люканэз

  синазькыль карись трос аръёс улоз.

  17 Адями вирез кисьтыса янгыш луэм мурт,

  кин ке но сое медаз куты шуыса,

  шайгуэ пырытозяз пегаса ветлоз.

  18 Дун-шектэм улӥсь мурт вӧсь каремын уз луы,

  нош кырыж сюресъёс кузя ветлӥсь мурт

  одӥгаз сюрес вылаз погралоз.

  19 Музъемзэ утялтыса возись мурт нянен тыр улоз,

  нош кин шулдыръяськыса улӥсьёслэсь адӟем каре,

  со куанер улонэн кӧтсэ тыроз.

  20 Оскиськымон мурт ялан бакель каремын луоз,

  нош кин узырмыны дыртэ, со вӧсь карытэк кельтэмын уз луы.

  21 Ымныр шоры учкыса улон – умой ӧвӧл:

  сыӵе адями шорем нянь понна но шонертэм уж лэсьтоз.

  22 Вожъяськись мурт узырлык люканы дыртэ,

  уг но малпа, куанер улон со доры вуоз шуыса.

  23 Адямилы тырмымтэоссэ азяз ик шара верась муртэ

  бӧрысь золгес яратозы,

  кылыныз чеберъяськыса вераськись муртэ сярысь.

  24 Кин анаезлэсь, атаезлэсь лушка но шуэ ке: «Та сьӧлык ӧвӧл»,

  сыӵе мурт – таласькисьёслэн эшсы.

  25 Вылтӥяськись мурт керетон-даллашонэз аратэ,

  нош Кузё-Инмар вылэ оскиськыса улӥсь мурт ӟечлык пӧлын улоз.

  26 Ас вылаз оскиськыса улӥсь мурт – укылтэм,

  нош кин визьлыкен улэ, со быдэс кылёз.

  27 Кураськисьлы сётӥсь мурт уз куанермы,

  нош кин кураськисез адӟе но синъёссэ пытса ке,

  со доры трос карган вуэ.

  28 Сьӧлыклэсь кышкасьтэмъёс вылӥе ӝутско ке, адямиос ватӥсько,

  нош соос пограло ке, соку шонер улӥсьёс йыло.

  

  
  

  СОЛОМОНЛЭН МАДЁНЪЁСЫНЫЗ КНИГА


  29-тӥ ЛЮКЕТ


  1 Сьӧлыкъёсыз-шекъёсыз понна шара пыкылыку,

  адями сюлэмзэ чурытомытэ ке,

  шӧдтэк шорысь со погралоз но уз ни бурмы.

  2 Шонер улӥсьёс трос луыку, калык шулдыръяське,

  нош сьӧлыклэсь кышкасьтэм кузёяськыны кутске ке,

  калык викышъя-лулӟылӥське.

  3 Визьлыкез яратӥсь адями атайзэ шумпоттэ,

  нош кин калгись нылъёсын кусып возе, со ваньбурзэ тус-тас каре.

  4 Эксэй шонер суд пыр музъемез юнматэ,

  нош кузьымъёсты яратӥсь – сое тарка.

  5 Эшез азьын чеберъяськись адями

  эшезлэн азяз сьӧлтэтъёс пуктылэ.

  6 Лек муртлэн сьӧлыкез – аслыз сьӧлтэт,

  нош шонер улӥсь шумпотэ, шулдыръяське.

  7 Шонер улӥсь пыр-поч эскере куанеръёслэсь судэ вуттэм ужзэс,

  нош сьӧлыклэсь кышкасьтэм ужпумез уг эскеры.

  8 Азэм-сӧриськем адямиос городын улӥсьёсты бугыръяло,

  нош визьлыкоос бугыръяськонэз чусомыто.

  9 Визьмо адями укылтэм муртэн судэ пыре ке, –

  вожзэ поттэ-а, серекъя-а, – пушказ каньыллыкез ӧвӧл.

  10 Вир кисьтӥсьёс дун-шектэм муртэ синазькыль каро,

  нош шонер улӥсьёс сюлмасько солэн улонэз пумысен.

  11 Укылтэм мурт вань йыркурзэ кисьтэ,

  нош визьлыко мурт йыркурзэ кутыса возе.

  12 Кивалтӥсь йыр ӧрекчаськыса вераськонъёсты кылзэ ке,

  соку солэн вань ужасьёсыз-медоосыз

  сьӧлыклэсь кышкасьтэмесь луо.

  13 Куанер но ваньбурез капыръясь мурт ог-огенызы пумисько,

  нош соизлэн но, таизлэн но син азяз югыт сётэ Кузё-Инмар.

  14 Эксэй куанеръёслэсь ужъёссэс шонерлыко радъя ке,

  соку солэн престолэз пырак ӵожелы юнматскоз.

  15 Ньӧр но сьӧлыкъёсты-шекъёсты шарае поттон визьлык сёто;

  нош пинал пи ас тодэмъяз кельтэмын ке,

  аслаз анаезлы возьдаськон вае.

  16 Сьӧлыклэсь кышкасьтэмъёс трос луо ке,

  законлы пумит улон йылэ,

  нош шонер улӥсьёс соослэсь погранзэс адӟозы.

  17 Пидэ, кылзэ юаса, вӧсь кар, соку со тыныд каньыллык ваёз,

  лулад-сюлмад шумпотон вуттоз.

  18 Вылысь усьтӥськон вуытэк, калык ашкынэ,

  нош законэз чакласа-утьыса улӥсь – шудо адями.

  19 Кыл вераса, ляльчиез уд дышеты,

  малы ке шуоно со соосты вала ке но, пеляз уг поны.

  20 Малпаськытэк вераськись муртэ адӟид-а?

  Со вылэ сярысь, укылтэм мурт вылэ тросгес оскиськыны луэ.

  21 Ляльчиез пичи дырысеныз ик эркияса будэтӥд ке,

  бӧрысь солэн кузё пи луэмез потоз.

  22 Йыркуръяськись адями керетон ӝутэ,

  керӟегъяськись мурт трос сьӧлыка.

  23 Вылтӥяськон адямиез ултӥя,

  нош зӥбыт-востэм мурт сӥ-дан басьтэ.

  24 Лушкаськисен огкыло кариськись

  аслэсьтыз лулзэ синазькыль каре,

  карган кылъёсыз кылэ, нош лушкаськон уж сярысь тодэмзэ уг вера.

  25 Адямиослэсь кышкаса улон сьӧлтэт пуктэ,

  нош Кузё-Инмар вылэ оскиськыса улӥсь каньылэн, кышкатэк улоз.

  26 Тросэз кивалтӥсьлэсь ӟеч мылкыдо тусбуйзэ утчало,

  нош адямилэн азьпал улонэз – Кузё-Инмар киын.

  27 Шонер улӥсьёс понна шонертэм ужъёс лэсьтӥсь мурт – юрӟым,

  нош сьӧлыклэсь кышкасьтэмъёс понна юрӟым потэ

  шонер сюрес кузя мынӥсь мурт.

  

  
  

  СОЛОМОНЛЭН МАДЁНЪЁСЫНЫЗ КНИГА


  30-тӥ ЛЮКЕТ


  1 Иакейлэн Агур пиезлэн верам кылъёсыз.

  Инмар дорысь сётэм кылъёсыз,

  та адями соосты Ифииллы, Ифииллы но Укаллы вераз:

  2 Зэм ик, вань адямиос пӧлысь мон тужгес но укылтэмез-йӧнтэмез,

  адямилы сётӥськись визьмы ӧвӧл мынам,

  3 визьлыклы мон ӧй дышы, святойёс сярысь тодонэ но ӧвӧл.

  4 Кин инме тубаз но васьказ ни? Кин кырымаз тӧлэз люказ ни?

  Кин вуэз дӥськут пушкы думылӥз ни?

  Кин музъемлэсь вань пумъёссэ пуктылӥз?

  Кызьы солэн нимыз? Кызьы солэн пиезлэн нимыз? Тодӥськод-а?

  5 Инмарлэн котькудӥз кылыз чылкыт;

  Со вылэ оскиськыса улӥсьёс понна Со – щит.

  6 Со тынэсьтыд шекъёстэ шарае медаз потты шуиськод ке,

  ӧрекчаськисьёс радэ кылемед уг ке поты,

  Солэн кылъёсыз борды номыр но эн ватса.

  7 Мон Тынэсьтыд кык макеосты курисько,

  кулэмелэсь азьло соосты сётыны пумит эн луы:

  8 алекъяськонэз но ӧрекчаськонэз мон бордысь палэнты,

  куанер улонэз но, узырлыкез но мыным эн сёты, –

  сиыны тырмымон нянен монэ тыр кар,

  9 ортчыт кӧты тырыса, Тынэсьтыд куштӥськоно медам луы,

  тазьы шуоно медам луы: «Кин Кузё-Инмар?»,

  нош куанерми ке, лушкаськыса медам ветлы,

  Инмарелэсь нимзэ юнме верано медам луы.

  10 Кузёез азьын ляльчи сярысь урод кылъёс эн вера,

  со тонэ каргано медаз луы, тон янгыше кылёно медад луы.

  11 Атайзэ каргась выжы вань, со анайзэ но бакель уг кары.

  12 Ассэ чылкыт шуись выжы вань,

  нош ачиз кырсьёсызлэсь сузяськемын ӧвӧл.

  13 Вань выжы, кудӥзлэн – э! макем вылтӥяськисесь синъёсыз,

  синкаӵъёсыз но макем вылэ ӝутэмын!

  14 Вань выжы, кудӥзлэн пиньёсыз – мечъёс, анлыосыз – пуртъёс,

  музъем вылысь куанеръёсты ньылыны,

  адямиос пӧлысь кураськисьёсты сыскыны дасесь соос.


  15 Кӧттырмостэмлэн кык нылъёсыз: «Вай, вай!»

  Тани куинь кӧттырмостэмъёс,

  «Тырмоз!» шуисьтэм ньыль макеос:

  16 дунне пыдэс, емыш вайисьтэм пуш,

  вулы ӟудыса улӥсь пашмем музъем,

  «Тырмоз!» шуисьтэм тыл.


  17 Атайзэ серем карись, анайлы тэрытсконэз кулэтэм карись

  адямилэсь синъёссэ

  нёжалысь вуэм кырныжъёс кокчалозы, ӧрӟилэн пиосыз сиёзы!


  18 Куинь макеос мон понна валаны луонтэмесь,

  ньыльзэ но мон уг валаськы:

  19 ӧрӟилэсь инметӥ лобан сюрессэ,

  кыйлэсь изгурезь бамалтӥ сюрессэ,

  зарезь пыжлэсь зарезь шортӥ сюрессэ,

  пиосмуртлэсь нылмурт доры сюрессэ.

  20 Таӵе ик калгись кышномуртлэн но сюресэз:

  сиськиз, ымдурзэ ӵушиз но шуэ:

  «Мон номыр но уродзэ ӧй лэсьты».


  21 Куинезлэсь музъем зурка,

  ньыльзэ со вылаз нуллыны уг быгаты:

  22 эксэй луэм ляльчиез;

  кӧтыз тырытозь нянь сиись укылтэм муртэ;

  23 картлы бызись возьыттэм кышномуртэ,

  кузё кышноезлэсь интызэ басьтӥсь медо нылэз.


  24 Тани музъем вылысь ньыль покчиос,

  но соос визьлыкоослэсь но визьлыкоесьгес:

  25 кузьылиос – кужмо калык ӧвӧл,

  но гужем соос асьсэлэсь сиёнзэс дасяло;

  26 гурезь шыръёс – ляб калык,

  но коркаоссэс изгурезь вылэ пуктыло;

  27 саранчалэн эксэез ӧвӧл,

  но соос оградэн-огкылысь вырӟо;

  28 чонари кукъёсыныз шедьытӥське,

  но эксэй юртъёсы но вуттӥське.


  29 Тани куинь йӧно вамышъясьёс,

  ньыль веськрес вамыштӥсьёс:

  30 лев – пӧйшуръёс пӧлысь кужмоез,

  нокинлэн азьысьтыз но уз кожытскы;

  31 эрвал, кечтака, [уллёлэн азьвалтӥсез,]

  ас калыкез пӧлысь эксэй.

  32 Вылтӥяськись сямыныд укылтэм уж лэсьтӥд ке,

  урод уж лэсьтыны малпад ке,

  соку кидэ ым вылад пон;

  33 малы ке шуоно кызьы йӧлэз шуккыса вӧй поттӥськод,

  ныре донгыса вир поттӥськод,

  озьы ик, йыркурез ӝуатыса, даллашон поттӥськод.

  

  
  

  СОЛОМОНЛЭН МАДЁНЪЁСЫНЫЗ КНИГА


  31-тӥ ЛЮКЕТ


  1 Лемуил эксэйлэн кылъёсыз.

  Анаезлэн сое визьноданъёсыз:

  2 «Мар-о, пие? Мынам пушкылэн пиез, мар-о?

  Сӥзиськонъёсылэн пиез, мар-о?

  3 Кужымдэ кышномуртъёсын эн быдты,

  улон сюресъёстэ но эксэйёсты быдтӥсь кышномуртъёслэн

  киулазы эн сёты.

  4 Эксэйёслы ӧвӧл, Лемуил, эксэйёслы вина юоно ӧвӧл,

  кивалтӥсьёслы но сӥкера юоно ӧвӧл,

  5 юыса законэз вунэтоно медаз луэ,

  ултӥямъёслэсь суд ужъёссэс медаз мыдланьтэ.

  6 Сӥкераез шудтэм, бырон калэ вуэм муртлы сётэ,

  винаез ӝоже усьыса курадӟись муртлы сётэ.

  7 Со мед юоз но аслэсьтыз куанер улонзэ мед вунэтоз,

  аслэсьтыз курадӟемзэ тодаз медаз ни вайы.

  8 Куаразэ поттыны дӥсьтӥсьтэм мурт понна,

  анайтэм-атайтэм нылпиослы дурбасьтон понна но ымдэ усьты.

  9 Шонер суд ортчытыны, куанерлэсь, кураськисьлэсь ужзэ

  шонерлыко быдэстон понна ымдэ усьты».


  10 Кин меда ӟеч ужъёс лэсьтыса улӥсь кышно шедьтоз?

  Солэн дуныз марӟан изъёслэсь но вылын;

  11 кузпалызлэн сюлмыз солы оске, со пайда басьтытэк уз кыльы;

  12 кышноез солы ваньзэ ӟечен берыктоз, уродэн уз,

  вань улоно нуналъёсыз ӵоже озьы луоз.

  13 Ыжгон поттэ, етӥн будэтэ, ас киосыныз шумпотыса ужа.

  14 Та кышно, вузчиослэн корабльёссы кадь, кыдёкысь няньзэ вае.

  15 Уйин вазь ик со султэ но корказ улӥсьёслы сиён дася,

  медо нылъёсызлы уж сётэ.

  16 Бусы сярысь со малпа но сое басьтэ;

  ас киыныз виноград сад мерттэ.

  17 Кужымен куссэ думе но суйбыгытсэ юнматэ.

  18 Кышномурт шӧдэ, ужез умой пӧрме шуыса,

  лампаез солэн уйин но уг кысы.

  19 Кубо пала кизэ ӝутэ,

  чиньыосыныз черс борды кутӥське.

  20 Кырымзэ куанер мурт азьын усьтэ,

  ёрмыса улӥсьлы кизэ сётэ.

  21 Ӟар кезьыт луыкулы семьяез понна уг кышка,

  уго солэн быдэс семьяез кык полэс дӥськутэн дӥсяськемын.

  22 Со аслыз шобретъёс куэ,

  солэн дӥськутэз векчи етӥн дэралэсь, горд даралилэсь вуремын.

  23 Солэн кузпалыз тодмо,

  та музъемысь тӧроосын ӵош со кар капка дорын пуке.

  24 Кышноез, шобретъёс вурыса, соосты вуза,

  Финикияысь вузчиослы кускерттонъёс вуттэ.

  25 Юнлык, чеберлык – солэн дӥськутэз,

  со шумпотыса учке азьпал улон шоры.

  26 Визьлыкен со ымзэ усьтэ,

  лякыт кылъёсын визь-кенеш сётэ.

  27 Юртсэ-ерзэ чакласа возе, ужатэк поттэм нянь уг сиы.

  28 Нылпиосыз султо но сое данъяло, картэз но султыса сое ушъя:

  29 «Трос вал ӟеч сямо кышномуртъёс,

  нош тон соослэсь ваньзылэсь ӟечгес».

  30 Чебер тусбуй – алдаськон, чеберлык но – синпӧет гинэ;

  нош Кузё-Инмарлэсь кышканэн улӥсь кышно ушъяны ярамон.

  31 Ас киыныз лэсьтэм ӟеч ужъёсыз понна

  солы ӟечен пунэмзэ берыктэ,

  солэн ужъёсыз кар капка дорын сое мед данъялозы!

  

  

  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  1-тӥ ЛЮКЕТ


  1 Иерусалимысь эксэйлэн, Давидлэн пиезлэн, Екклесиастлэн*а, верам кылъёсыз.


  2 Алекъяськон*б – юнме дыр быдтон,

  алекъяськон – юнме кужым быдтон, – шуиз Екклесиаст, –

  алекъяськонэн алекъяськон, –

  ваньмыз юнме алекъяськон гинэ!

  3 Адямилы быдэс даурзэ шунды улын вань ужам ужъёсызлэсь

  мар пайдаез?

  4 Одӥгез выжы ортче-кошке но, мукетыз выжы лыктэ,

  нош музъем пумтэм вапумъёс улэ.

  5 Шунды ӝужа, шунды пуксе но аслаз потон-ӝужан интыяз дыртэ.

  6 Лымшор пала тӧл пельтэ, собере уйпала выже,

  мынон сяменыз берга-берга но нош ик аслаз интыяз ик берытске.

  7 Вань шуръёс зарезе бызё, нош зарезь таки уг пачылмы:

  шур вуос бызё но нош ик асьсэлэн потон интыязы берытско

  выльысен бызьыны кутскон вылысь.

  8 Вань ужъёс жадьыто: адями ваньзэ вераса но уз быдты;

  синлэн учкыса кӧтыз уз тыры, пель кылзӥськыса тыр уг луы. 9 Мар вал, со ик луоз; мар азьвыл лэсьтӥськиз, со ик лэсьтӥськоз, –

  номыр но вылез ӧвӧл шунды улын.

  10 Луэ сыӵеез но, кудӥз сярысь шуо: «Учкы, тани таиз выль»;

  нош со асьмелэсь азьвыл улэм дауръёсын вал ини.

  11 Ортчемез-кошкемез сярысь тодэ уг ваё ни;

  соос бере лыктоноос сярысь но соос бере улоно адямиос тодазы уз вае ни.


  12 Мон, Екклесиаст, Иерусалимын Израильлэн эксэез луыса пуки; 13 инбам улын мар лэсьтӥське – ваньзэ сое визьлыкен эскеронлы, чакланлы мон аслэсьтым сюлэмме сётӥ. Та секыт ужез Инмар адями пиослы сётӥз, соос соин мед вырозы шуыса. 14 Шунды улын кыӵе ужъёс лэсьтӥсько, мон соосты ваньзэ адӟи, но ваньмыз со – алекъяськон – юнме дыр быдтон, духлэн-луллэн курадӟон-куректонэз!


  15 Кырыжлэн шонер кариськемез уг луы, нош мар ӧвӧл, – сое лыдъяны уг луы.


  16 Ас сюлмыным мон тазьы вераськи: «Иерусалимын мынэсьтым азьвыл кузёяськисьёслэсь мон ваньмызлэсь вылӥегес ӝутски, уногес визьлык люкай, мынам сюлэмы трос визьлык, тодон-валан шедьтӥз». 17 Мон аслам сюлмыным визьлыкез утчаны-тодыны тырши, визьтэмъяськонэз, укылтэм луонэз адӟыны-тодыны малпай; тодӥ: та но духлэн-луллэн юнме курадӟон-куректонэз гинэ луэ вылэм; 18 малы ке шуоно

  трос тодон-валан бордысь

  трос куректон-кайгу потэ,

  кин тодон-валанзэ йылэтэ – со куректон-кайгузэ будэтэ.

  


  *а1:1 Екклесиаст – «тодытӥсь» шуэм луэ


  *б1:2 алекъяськон – суета

  

  
  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  2-тӥ ЛЮКЕТ


  1 Ас сюлмам мон шуи: «Вай мон тонэ шулдыръяськон пыр чаклало-эскеро, ӟечлык пӧлын эзылыса мед улод»; но та но – алекъяськон – юнме дыр быдтон!


  2 Серекъянлы мон шуи: «Шузияськон!»; нош шулдыръяськонлы: «Мар со сётэ?!»


  3 Сюлмыным мон малпай мугорме винаен лӥятыны, нош со виын ик, мынам сюлмы визьлык вылэ пыкиськыса улон дыръя, шузияськыса улонлэсь ӧй куштӥськы со дырозь: адями пиослы лыдъяса гинэ сётэм инбам улын улон нуналъёсазы шудо луон понна мар лэсьтыны кулэ вал, сое адӟытозям.


  4 Мон бадӟым ужъёс лэсьтыны ӧдъяй: аслым коркаос пуктылӥ, виноград садъёс мерттылӥ, 5 аслым садъёс, арамаос пуктӥ, олокыӵе но емыш сётӥсь писпуос отчы мерттӥ; 6 арамаысь будӥсь писпуосты вуэн киськан понна ву тыметъёс лэсьтылӥ; 7 аслым медоосты, медо кышноосты басьтӥ, ляльчиосылэн нылпиоссы но мон дорын ужаса улӥзы; мынам скалъёсы, ошъёсы, ыжъёсы, кечъёсы мынэсьтым азьло Иерусалимын вань улӥсьёслэсь тросгес луизы, 8 эксэйёслэсь, ёросъёслэсь аслым азвесь, зарни, дуно арбериос бичай; ас дорам кырӟась пиосты, нылъёсты улыны вайи; адями пиослэсь сюлэмзэс лӥятӥсь пӧртэм пумо крезьгур шудон макеосты люкай. 9 Иерусалимын мынэсьтым азьвыл вань улэмъёслэсь мон вылӥегес ӝутски, узыргес луи; визьлыке но бордысьтым ӧз кошкылы. 10 Мынам синъёсы мае кулэ каро вал, соослы мон пумит ӧй кариськылы, нокыӵе шулдыръяськонлэсь но сюлмыным ӧй палэнскылы, малы ке шуоно, вань ужъёсме быдэсъякум, сюлмы шумпотыса улӥз, вань ужам ужъёсы понна та мынам ӟеч адӟонэ-люкетэ вал. 11 Ас киосыным лэсьтэм вань ужъёсы шоры мон учки, аслам тыршем, лэсьтэм уже шоры учки но тани, валай: ваньмыз – алекъяськон – юнме дыр быдтон, духлэн-луллэн курадӟон-куректонэз, шунды улын улӥсьёс понна та ужъёс бордысьнокыӵе но пайда уг поты!


  12 Соку мон визьлык шоры, визьтэмъяськон, укылтэмъяськон шоры учкыны берытски, уго эксэй бере адями мар ке но выльзэ быгатэ на-а лэсьтыны? 13 Но мон адӟи: визьлык укылтэм луонлэсь сыӵе ик вылӥын, кызьы югыт пеймытлыклэсь вылӥын: 14 визьмо муртлэн синъёсыз йыр бордаз уло, нош укылтэм мурт пеймыт азьтӥ ветлэ; но мон тодӥ: соослэн ваньзылэн одӥг адӟон люкетсы. 15 Соку мон аслам сюлмам шуи: «Укылтэмлэн адӟон люкетэз мон доры но вуоз: соку нош мар понна мон туж визьлыко луи?» Соку мон аслам сюлмам шуи: «Та но – алекъяськон – юнме дыр быдтон»; 16 малы ке шуоно визьлыко муртэз но, укылтэм муртэз кадь ик, пумтэм вапумъёс ӵоже тодазы уз возе; азьланяз созэ но, тазэ но вунэтозы; э-э, тани, визьлыко но, шузи но огкадь куло. 17 Мон улонэз адӟонтэм карыны кутски, малы ке шуоно шунды улын лэсьтӥськись ужъёс мыным синазькылесь потыны кутскизы; уго ваньмыз – алекъяськон – юнме дыр быдтон, духлэн-луллэн курадӟонэз-куректонэз!


  18 Шунды улын вань ужам ужме синазькыль карыны кутски, малы ке шуоно мон бере лыктоно адямилы сое мон кельтыны кулэ. 19 Но кин тодэ: визьлыко-а, шузи-а со луоз? Нош со мынам вань ужаса поттэм ваньбуреным кузёяськоз, кудзэ мон шунды улын улытозям ужаса-тыршыса, визьлыкен улыса люкай. Та но – алекъяськон – юнме дыр быдтон! 20 Соку мон ас сюлэмме оскытыны тырши – шунды улын улытозям вань ужъёсылэсь мед куштӥськоз шуыса. 21 Малы ке шуоно куд-огез адями визьмо, тодыса-валаса но азинлыко ужа, но со ваньзэ сётыны кулэ со бордын тыршымтэ адямилы, солэн со люкетэз шуэм кадь. Та но – алекъяськон – юнме дыр быдтон но туж бадӟым уродлык! 22 Шунды улын тыршыса вань ужам ужезлэсь, ас сюлмызлэн сюлмаськыса улэмезлэсь мар басьтоз адями? 23 Малы ке шуоно солэн вань нуналъёсыз куректон-кайгу пӧлын ортчо, ужъёсыз солы сюлэмшугъяськон ваё; уйин гинэ но солэн сюлэмыз каньыл улон уг шедьты. Та но – алекъяськон – юнме дыр быдтон!


  24 Сиыса, юыса улонлэн шумпотонэз но, аслэсьтыд лулдэ уженыд лӥятыса возён но адямилэн киулаз уг возиськы. Мон адӟи, та но Инмар киулысь потэ шуыса; 25 малы ке шуоно Сотэк кин быгатэ сиыны но эзылыса улыны? 26 Уго Аслаз азяз ӟеч сюлмын улӥсь адямилы Со визьлык, тодон-валан, шумпотон сётэ; нош сьӧлыко муртлы сюлмаськон сётэ – мед бичалоз, мед люкалоз – Инмар азьын ӟеч муртлы сётыны мед яралоз. Та но – алекъяськон – юнме дыр быдтон, духлэн-луллэн юнме курадӟонэз-куректонэз!

  

  
  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  3-тӥ ЛЮКЕТ


  1 Котьмарлэн но аслаз дырыз вань, инбам улын котькыӵе арберилэн но аслаз дырыз вань:


  2 вордӥськонлэн аслаз дырыз,

  кулонлэн аслаз дырыз;

  мерттӥськонлэн аслаз дырыз,

  мерттэмез октон-калтонлэн аслаз дырыз;

  3 виылонлэн аслаз дырыз,

  эмъянлэн аслаз дырыз;

  куашкатъянлэн аслаз дырыз,

  лэсьтӥськонлэн аслаз дырыз;

  4 бӧрдонлэн аслаз дырыз,

  серекъянлэн аслаз дырыз;

  куректонлэн аслаз дырыз,

  эктонлэн аслаз дырыз;

  5 изъёсты пазянлэн аслаз дырыз,

  изъёсты бичанлэн аслаз дырыз;

  ӟыгыръяськонлэн аслаз дырыз,

  ӟыгыръянлэсь палэнсконлэн аслаз дырыз;

  6 утчанлэн аслаз дырыз,

  ыштылонлэн аслаз дырыз;

  утьыса возёнлэн аслаз дырыз,

  куянлэн аслаз дырыз;

  7 ӟезьылонлэн аслаз дырыз,

  вурылонлэн аслаз дырыз;

  шып улонлэн аслаз дырыз,

  вераськонлэн аслаз дырыз;

  8 яратонлэн аслаз дырыз,

  адӟонтэм карыса улонлэн аслаз дырыз;

  жугиськонлэн аслаз дырыз,

  тупаса улонлэн аслаз дырыз.


  9 Ужась ужамез-тыршемез бордысь кыӵе пайда басьтэ?


  10 Инмарлэсь адями пиослы со бордын мед моггетозы-дышетскозы шуыса сётэм ужзэ-сюлмаськонзэ мон адӟи.


  11 Инмар ваньзэ ас дыраз синмаськымон лэсьтӥз-пуктӥз, дунне сярысь тодонэз но адями пиослэн сюлмазы понӥз, адями Инмарлэсь кутсконысеныз пумозяз лэсьтэм ужъёссэ тодыны-валаны уг ке но быгаты.


  12 Соослэн улоназы шулдыръяськон но асьсэлы маке но ӟечсэ лэсьтон гинэ соос понна самой умоез луэ шуыса, мон тодӥ.


  13 Адями сие, юэ но аслаз котькуд ужысьтыз ӟечсэ ке адӟе, со – Инмарлэсь кузьым.


  14 Мон тодӥ: Инмарлэн вань лэсьтэм ужъёсыз пумтэм вапумъёс ӵоже уло, Со мар лэсьтӥз, со борды номыр ватсаны но кулэ ӧвӧл, номырзэ кулэстыны но кулэ ӧвӧл, Инмар лэсьтэ озьы – Солэн азяз куалекъяса мед йыбыртъялозы.


  15 Мар вал, со али но вань, мар луоз, со вал ини, Инмар ортчемзэ-кошкемзэ ӧтьыса берен ваёз.


  16 Шунды улысь мон эшшо тае адӟи на: суд ортчытон интыез, нош отын – законлы пумит улон; зэмлыклэсь интызэ, нош отын – ӧрекчаськон.


  17 Но мон ас пушкам шуи: шонер улӥсез но, сьӧлыклэсь кышкасьтэмез но Инмар судить кароз; малы ке шуоно котькыӵе югдурлэн аслаз дырыз, котькыӵе ужлы суд лэсьтонлэн аслаз дырыз вань.


  18 Сюлэм пушкам адями пиос сярысь мон шуи: соосты Инмар мед чаклалоз-эскероз но, соос мед адӟозы, пудо-живот выллемесь луо шуыса; 19 малы ке шуоно адями пиослэн адӟонзы но, пудо-животъёслэн но адӟонзы – одӥг кадь адӟон: кызьы ке соосыз кулыло, озьы ик таосыз но кулыло, ваньзы соос одӥг кадь шокало. Адямилэн пудо-живот азьын вылӥ кариськыны кыӵе мугез вань? Нокыӵе но мугез ӧвӧл, малы ке шуоно ваньмыз – алекъяськон – юнме дыр быдтон! 20 Ваньмыз одӥг интые мынэ: ваньмыз сюйысь потӥз, ваньмыз нош ик, сюе берытскыса, сюйлы пӧрме. 21 Кин тодэ: адями пиослэн лулзы вылэ тубе-а, пудо-животъёслэн лулзы улэ, музъем пушкы, ваське-а?


  22 Мон адӟи: аслад ужам уженыд шумпотыса-майбыръяськыса улонлэсь умоез номыр но ӧвӧл, малы ке шуоно та – адямилэн адӟон люкетэз; уго со кулэм бере та дуннеысь улонэз возьматыны кин сое ваёз на?

  

  
  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  4-тӥ ЛЮКЕТ


  1 Мон берытскыса учки но шунды улын ортчись пӧртэм-пӧртэм ултӥянъёсты адӟи: ултӥям адямиослэсь бызись синвуоссэс адӟисько, нош буйгатӥсьсы соослэн ӧвӧл: соосты ултӥясьёслэн киязы – кужым, нош ултӥямъёслэн сюлэмзэс капчиятӥсьсы ӧвӧл.


  2 Мон лыдъяй: кемалась кулэмъёс шудоесьгес али дыре улӥсьёс сярысь; 3 нош соослэсь, кыксылэсь но, шудогес со, кин дунне вылэ ӧз на вордскы, кин шунды улын лэсьтӥськись лек ужъёсты ӧз на адӟы.


  4 Озьы ик мон адӟи: котькыӵе ужез ужаку, вань ужъёсын азинлыкъёс басьтыку, адямиос ог-огзылы вожъяськыны кутско. Та но – алекъяськон – юнме дыр быдтон, духлэн-луллэн курадӟонэз-куректонэз!


  5 Шузи киоссэ алвылаз тырыса пуке но аслэсьтыз лулмугорзэ сие.

  6 Секыт ужаса, духез-лулэз курадӟытыса-куректытыса

  кык кырым тыр люкатозь,

  ӟечгес луоз каньыл мылкыдын одӥг кырым люканы.


  7 Мон берытскыса учки но шунды улысь эшшо алекъяськонэз – юнме дыр быдтонэз – адӟи на: 8 огназ улэ адями, вӧзаз нокинэз ӧвӧл – пиез но, агай-выныз но солэн ӧвӧл; нош та адямилэн пумтэм-йылтэм трос ужъёсыз, узырлыкен кӧтыз уг тыры. «Кин понна бен мон тыршисько, лулме-сюлэмме шудтэм улонэ кельтӥсько?» Та но – алекъяськон – юнме дыр быдтон, ярамон уж ӧвӧл та!


  9 Оген улон сярысь, кык ӵошен улыны умойгес: ӵош ужамзы понна ӟеч мед-кузьым басьтонзы вань уго: 10 одӥгез усиз ке, мукетыз аслэсьтыз эшсэ ӝутоз. Нош оген мурт усиз ке – куректон-кайгу, сое ӝутӥсь мурт уз сюры ни.


  11 Озьы ик, кык ӵошен кыллё ке, соослы шуныт,

  нош огнад кыллид ке, кызьы шунтӥськод?

  12 Оген муртэ кин ке но ёртыны кутскиз ке,

  кык ӵошен уз сётӥське солы.

  Куинь полэс пӧлэстэм сӥньыс но ӝогак уз чигиськы.


  13 Пересь но визь-кенешъёсты кабыл басьтыны быгатӥсьтэм

  укылтэм эксэй луон сярысь,

  ӟечгес куанер ке но, но визьмо пинал пи луыны.


  14 Со пинал пи пытсэт сьӧрысь эксэй луыны потоз, аслаз эксэйлыказ со куанер муртъёслэсь вордскиз ке но.


  15 Шунды ултӥ пинал пиен ӵош ветлӥсь вань адямиосты мон адӟи: таиз соизлэсь интызэ басьтоз.


  16 Лыдъяны луонтэм трос калык улӥз солэн азяз, но вуоноез калык сое уз ушъя. Та но – алекъяськон – юнме дыр быдтон, духлэн-луллэн курадӟонэз-куректонэз!


  17 Инмар корка мыныкуд, эскериськыса-чакласа вамышъя. Сак кылзӥськыса улэмед ӟечгес луоз укылтэм муртъёслэн курбон сётонзы сярысь, уго соос уг валало, урод лэсьто шуыса.

  

  
  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  5-тӥ ЛЮКЕТ


  1 Кылдэ вераны эн дырты, сюлмыд но Инмар азьын кыл вераны медаз дырты; малы ке шуоно Инмар инмын, нош тон – музъем вылын; соин ик тон трос кыло вераськись эн луы. 2 Уйвӧтъёс трос сюлмаськонъёс дыръя лыкто, укылтэм муртэз трос вераськемезъя тодманы луэ.


  3 Инмар азьын сӥзиськиськод ке, сое ӝегатэк быдэсты,

  Инмар укылтэмъёслы ӟеч эриксэ уг возьматы уго;

  мар сӥзид, сое быдэсты.

  4 Сӥзиськыны но сое быдэстытэк кельтыны сярысь,

  умойгес тыныд сӥзиськытэк улыны.

  5 Лулмугордэ сьӧлыке пыртыны ымдэ эн усья,

  [Инмар] Кылчин азьын тазьы эн шу:

  «Тае янгышен лэсьтӥ!»

  Малы тон Инмарлэсь вожзэ поттӥсь кылэз вераны кулэ,

  кудӥз понна Со тынад киыныд лэсьтэм ужез быдтыны кулэ?

  6 Уго трос кылъёс бордын кадь ик тросаз уйвӧтъёсын –

  трос алекъяськонэз – юнме дыр быдтонэз; но тон Инмарлэсь кышка.


  7 Кыӵе ке шаерысь-ёросысь начар-куанер муртэ ёртыса воземез, шонертэм судэз, зэмлык сӧронэз адӟид ке, солы эн паймы, малы ке шуоно вылӥ луись муртэ эшшо но вылӥ луисез чакласа-эскерыса возе, нош соос вылын эшшо но вылӥ луисез вань на, 8 нош та музъемлэн котыр ласянь вылӥлыко луонэз со сярысь сюлмаськись эксэйлэн киулаз возиське.


  9 Кин азвесез яратэ, солэн азвесен кӧтыз уз тыры,

  кин узырлыкез яратэ, со бордысь со пайда уз басьты.

  Та но – алекъяськон – юнме дыр быдтон!

  10 Ваньбур йылэ ке, сое кулэ карисьёс но трос луо,

  нош солэн кузёез мар ӟечсэ адӟе?

  Ас синмыныз со шоры учкыса улыны быгатэмез ке шат?

  11 Ужась мурт ческыт уммен кӧлэ, – ӧжыт-а, трос-а со сие,

  нош узыр мурт кӧтыз шуг луытозь сиське но

  умме усемез уг луы.

  12 Шунды улысь курадӟытӥсь висёнэз-шугадӟонэз мон адӟи:

  кузёлэн утьыса возиськись узырлыкез солы изъян вае.


  13 Та узырлык шудтэм учыръёс дыръя быре: солэн пи нуныез вордскиз, номыриз но солэн кияз ӧвӧл.


  14 Кызьы со анаезлэн пушкысьтыз гольык куен потӥз, гольык куен ик кошке но, таӵе куен со лыктӥз вал уго; ужам ужез бордысь номырзэ но сьӧраз уз басьты, кияз кутыса, номыр но нуыны уз быгаты.


  15 Та но секыт висён-шугадӟон: кыӵе куен со лыктӥз, со куен ик кошке но. Тӧллы ужамез-тыршемез кыӵе пайда солы ваёз?


  16 Нош солэн вань нуналъёсыз пеймыт азьын сиськыса, бадӟым йыркурен, кӧтӝожен, вожпотонэн улыса ортчизы.


  17 Тани эшшо мар ӟечсэ, ярамонзэ мон тодӥ: шунды улын Инмарлэн тыныд сётэм вань улоно нуналъёсыд ӵоже ужаса майбыр ул – си, ю, маид вань, соин тыр лу, уго та – тынад та дуннеын басьтоно улон люкетэд.


  18 Кудӥзлы ке адямилы Инмар узырлык, ваньбур сётэ соосты уже кутон понна, аслаз ужам ужез бордысь люкетсэ басьтыны но соин майбыр улыны, та – Инмарлэн сётэм кузьымез-медэз луэ.


  19 Адями улоно нуналъёссэ туж ик кема тодаз уз возьы, соин ик Инмар солэн сюлмызлы шумпотон кузьма.

  

  
  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  6-тӥ ЛЮКЕТ


  1 Шунды улысь уродлыкез мон адӟи, со ӵем пумиське адямиос пӧлын: 2 адямилы Инмар узырлык, ваньбур, данлык сётэ, солэн лулыз номырлы но, мар солы кулэ, ӟудыса-ёрмыса уг улы; нош таосын ваньмыныз кузёяськыса улыны Инмар солы эрик уг сёты, мурт адями соин кузёяське: та но – алекъяськон – юнме дыр быдтон, секыт висён-шугадӟон! 3 Кыӵе ке но адямилэн сю нылпиез вордӥськысал ке но, со трос аръёс улысал ке, улон нуналъёсыз эшшо но йылысалзы ке, нош солэн лулыз ӟечлыкез валатэк куаныса ӧй ке улысал, кулэм бераз сое нокин но келяны но ӧй ке лыктысал, соку мон шуысал: лултэм вордӥськем нуны солэсь шудогес, 4 малы ке шуоно со юнме та дуннее лыктӥз но пеймыт азе кошкиз, солэн нимыз пеймытлык пушкы ышиз-быриз.


  5 Лултэм вордскем нуны ӧз но адӟы, ӧз но тоды шундыез: таизлы каньылгес, соизлы сярысь.


  6 Нош соиз, кык сюрс ар ке но улысал, нош ӟечлыко, майбыр улонэз ӧй адӟысал. Ваньзы одӥг интые уз-а мынэ?


  7 Адямилэн вань ужъёсыз – ымыз понна быдэсъясько, нош лулыз солэн тыр уг луы.


  8 Визьлыко адями мар ласянь укылтэм муртлэсь вылӥгес, куанер муртлы мар пайдаез, улэпъёс азьын кызьы кулэ, озьы улыны быгатӥз ке?


  9 Лулын солань-талань шонаськыса ветлытозь, ӟечгес синмын адӟыны. Озьы ик та но – алекъяськон – юнме дыр быдтон, духлэн-луллэн курадӟонэз-куректонэз.


  10 Кин улэ-вылэ, солы ним сётэмын ни, тодмо, кин со – адями, озьы ик тодмо, со аслэсьтыз кужмозэгес муртэ вормыны уг быгаты шуыса.


  11 Вань алекъяськонэз – юнме дыр быдтонэз – йылэтӥсь трос кылъёс: мар бен адями понна ӟечгес?


  12 Уго кин тодэ, улонысь мар ӟечсэ адӟе адями, вужер кадь алекъяськыса – юнме дырзэ быдтыса – ортчись улонэзлэн нуналъёсаз? Кин вералоз адямилы, мар луоз шунды улын со бере?

  

  
  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  7-тӥ ЛЮКЕТ


  1 Сӥё-дано ним ӟечгес дуно ческыт зыно мазьлэсь,

  кулон нунал ӟечгес вордскон нуналлэсь.

  2 Юон корка ветлытозь,

  ӟечгес кулэмъёс понна бӧрдон корка ветлыны;

  уго котькудӥзлэн адямилэн таӵе пумыз,

  улэп мурт тае сюлэмаз поныса тодаз мед возёз.

  3 Куректон-чигиськон ӟечгес серекъян-горонлэсь;

  малы ке шуоно ымнырын куректон улыку,

  сюлэм лякытгес кариське.

  4 Визьлыкоослэн сюлэмзы – бӧрдон коркан,

  нош укылтэмъёслэн сюлэмзы –

  шулдыръяськон коркан.

  5 Укылтэмъёслэсь кырӟанзэс кылзӥськытозь,

  ӟечгес визьлыколэсь шекъёсты шараямзэ кылзӥськыны;

  6 уго укылтэмъёслэн серекъямзы –

  тёрнпу улвайлэн пурты улын шатыртыса ӝуаменыз огкадь.

  Та но – алекъяськон – юнме дыр быдтон!

  7 Мукетъёссэ ӝикатыса улэ ке, визьлыко мурт визьзэ ыштэ,

  кузьымъёс лулпушез сӧро.

  8 Ужлэн пумыз кутсконэзлэсь ӟечгес;

  чидась мурт ӟечгес вылӥ мылкыдо адямилэсь.

  9 Вождэ поттыны эн дырты,

  малы ке шуоно вожпотон укылтэмъёслэн сюлмазы каръяське.

  10 Эн шуы: «Малы меда азьвыл нуналъёс

  туала нуналъёслэсь ӟечгес вал?»

  Визьнодо луэмысьтыд тон тае уд юаськы уго.

  11 Визьлыкен ӵош люкет басьтыны умой,

  уката ик шундыез адӟыса улӥсьёс понна,

  12 малы ке шуоно визьлыклэн утись шобрет улаз улон

  азвесьлэн утись шобрет улаз улонлы укша;

  нош тодон-валанлэн вылӥлыкез со бордын:

  визьлык кузёезлэсь улонзэ уте.

  13 Инмарлэн ужез шоры учкы: кин быгатоз шонертыны сое,

  мае Со Ачиз кырыж кариз ке?


  14 Ӟечлыко нуналъёсы ӟечен ул, нош шугадӟон нуналъёсы – малпаськы: созэ но, тазэ но Инмар лэсьтӥз, Солы пумит адями номыр но вераны медаз быгаты шуыса.


  15 Аслам алекъяськыса улон нуналъёсам мон ваньзэ адӟи: шонер улӥсь но шонер улон вакытаз ик кулэ, нош сьӧлыклэсь кышкасьтэм лек уж лэсьтыса вылысь но кема аръёс улэ.


  16 Укыр шонер улӥсь шуыса но, укыр визьлыко карыса но астэ эн возьматы: малы тыныд астэ быдтонэз?


  17 Сьӧлыкаса улыны эн кутскы, визьтэмъяськыса но эн улы: дырыд вуытэк малы тон кулыны кулэ?


  18 Ӟеч луоз одӥгез бордын возиськыса улӥд ке, мукетыз бордысь но кидэ ӧд ке басьты, малы ке шуоно кин Инмарлэсь кышканэн улэ, со вань та уродлэсь палэнскыны быгатоз.


  19 Визьлык визьлыко муртэз городэн кивалтӥсь дас кузёйыръёслэсь кужмогес каре.


  20 Музъем вылын ӧвӧл чик сьӧлыкатэк, ӟечлык лэсьтыса гинэ шонер улӥсь адями.


  21 Соин ик котькуд верам кылэз пеляд эн пон – аслад ляльчиедлэсь тон сярысь урод верамзэ медад кылы шуыса;


  22 уго тынад сюлмыд тодэ, кызьы трос пол тон ачид но мукетъёс сярысь урод кылъёс вералляд.


  23 Ваньзэ тае мон визьлык пыр чаклай-эскери; мон шуи: «Мон визьлыко луо»; нош визьлык мынэсьтым кыдёкын улэ.


  24 Кыдёкын со, мар ортчемын ни, мурез – мур, мар мур – кин со доры вуыны быгатоз?


  25 Мон сюлмыным визьлыкез, нодлыкез валан, тодон, эскерон пала берытски, тодэме потӥз, кытысь пото сьӧлыклэсь кышкатэк, йӧнтэм, укылтэм, визьтэмъяськыса улонъёс.


  26 Соку мон тодыны быгатӥ:

  кулонлэсь но курытэз – со кышномурт,

  малы ке шуоно со – калтон,

  сюлмыз солэн нальык, киосыз солэн – сьӧлтэт;

  Инмар азьын ӟеч улӥсь мурт солэсь утиське,

  нош сьӧлыко муртэз со капыртоз.


  27 Екклесиаст шуиз: «Огзэ бере огзэ ужъёсты чаклай-эскери но, тани, мон таослы валэктон шедьтӥ.


  28 Мае бен мынам лулы утчаз на, но мон сое ӧй шедьты? – Сюрс мурт пӧлысь одӥг пиосмуртэз шедьтӥ, нош кышномуртэз вань калык пӧлысь ӧй шедьты.


  29 Тае гинэ мон тодыны быгатӥ: Инмар адямиез шонер улӥсь карыса кылдытӥз, нош адямиослэн сюлмазы олокыӵе но малпанъёс уло».

  

  
  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  8-тӥ ЛЮКЕТ


  1 Кин визьлыкез тодэ, кин арбериослэсь пуштроссэс вала?

  Визьлык адямилэсь ымнырзэ югыт каре,

  ымнырызлэсь леклыксэ воштэ.


  2 Мон шуисько: Инмар азьын кыл сётӥд бере, эксэйлэсь верам кылзэ уть.


  3 Со дорысь кошкыны эн дырты, урод ужын вогъяськыса эн улы, малы ке шуоно эксэйлэн мар каремез потӥз, ваньзэ лэсьтэмез луоз.


  4 Кытын эксэй кыл, отын – кужым; нош кин солы шуоз: «Мар тон лэсьтӥськод?»


  5 Курон-косонэз быдэсъяса улӥсь мурт

  нокыӵе уродлыкез чидано уз луы:

  визьлыколэн сюлмыз ужлэсь дырзэ но, пуктон-косонзэ но тодэ.

  6 Малы ке шуоно котькуд ужез быдэстонлы

  дыр но, пуктон-косон но сётэмын;

  нош адямилэн туж секыт адӟонэз татысь потэ:

  7 со уг тоды, мар сое азьпалан вите;

  кызьы со ортчоз, – кин солы та сярысь вералоз?

  8 Адями духлы-луллы кузё луыны,

  духез-лулэз кутыса возьыны уг быгаты,

  кулон нуналэныз но со кузёяськыны уг быгаты,

  та ожмаськонын утиськон-мозмытскон ӧвӧл,

  сьӧлыклэсь кышкасьтэмез сьӧлыклэсь кышкатэк улон уз утьы.


  9 Ваньзэ тае мон адӟи но шунды улын лэсьтӥськись котькыӵе ужез валан пала аслэсьтым сюлэмме берыктылӥ. Луыло сыӵе дыръёс но: адями адямиен кузёяське но солы изъян вайыса кельтэ.


  10 Мон соку адӟи, кызьы сьӧлыклэсь кышкасьтэмъёсты кулэм беразы ватылӥзы, святой интые адямиос лыкто, лыкто но кошко, урод ужъёс лэсьтылыса улэм городъёсазы соослэсь нимзэс буре вайисьёс ӧй вал ни. Та но – алекъяськон – юнме дыр быдтон!


  11 Лэсянтэм ужъёс понна соку ик суд уг ортчы;

  соин ик адями пиослэн сюлэмзы

  урод-лек ужез лэсьтонлэсь кышканы уг вала.

  12 Сьӧлыко мурт, сю пол урод уж лэсьтыса,

  озьы улыны дыше ке но, мон тодӥсько:

  Инмарлэсь кышкаса, Солы вӧсяськыса улӥсьёслы ӟечлык луоз;

  13 нош сьӧлыклэсь кышкасьтэмлы ӟечлык уз луы,

  Инмар азьын кышкасьтэм мурт вужер кадь – со кема уз возиськы.

  14 Вань на музъем вылын таӵе но алекъяськон – юнме дыр быдтон:

  шонер улӥсьёс доры вуэ со,

  кудӥз вуыны кулэ вал сьӧлыклэсь кышкасьтэмъёс доры,

  нош сьӧлыклэсь кышкасьтэмъёс доры вуэ со,

  кудӥз вуыны кулэ вал шонер улӥсьёс доры.

  Соку мон шуи: та но – алекъяськон – юнме дыр быдтон!


  15 Но мон шулдыръяськыса улонэз ушъяса верай, малы ке шуоно шунды улын адямилы сиён, юон но шулдыръяськон кадь номыр но ӟечез ӧвӧл; Инмарлэн солы шунды улын улыны сётэм нуналъёсыз ӵоже пӧртэм ужрадъёссэ ортчытыку, соос солэн сьӧраз ветло.


  16 Аслэсьтым сюлэмме визьлыкез тодон, музъем вылын лэсьтӥськись ужъёсты адӟон пала берыктӥ, адӟеме потӥз, кызьы таӵе ужъёс пӧлын адями нуназе но, уйин но изёнэз тодытэк улэ, –


  17 соку мон Инмарлэсь вань ужъёссэ адӟыса валай: шунды улын лэсьтӥськись ужъёсты адями тодыны-валаны уг быгаты. Адями котькӧня эскерыны-тодыны мед тыршоз, со озьы но талэн йылаз-пумаз уз вуы; кыӵе ке но визьлыко мурт «Мон тае тодӥсько» шуысал ке но, – со но талэсь йылзэ-пумзэ тодыны-валаны уг быгаты.

  

  
  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  9-тӥ ЛЮКЕТ


  1 Ваньзэ тае мон ас сюлмыным эскери-чаклай но таӵе валанэ вуи: шонер улӥсьёс но, визьлыкоос но, соослэн ужъёссы но – ваньмыз Инмарлэн кияз; азьпалан адямиез котьмар мед возьмалоз – яратон-а, синазькыль карон-а, адями сое уг тоды.


  2 Котьмарлэн но, ваньмызлэн но – одӥг адӟонэз: одӥг адӟон шонер улӥсьлы но, сьӧлыклэсь кышкасьтэмлы но, лякыт муртлы но [уродлы но], чылкыт улӥсьлы но, кырсь муртлы но, курбон сётӥсьлы но, курбон сётӥсьтэмлы но; кызьы ке ӟеч уж лэсьтӥсьлы, озьы ик сьӧлыко муртлы но; кызьы ке кыл сётӥсьлы, озьы ик кыл сётонлэсь кышкасьлы но.


  3 Шунды улын улонын мар лэсьтӥське, та уродэз: ваньмызлэн одӥг кадь адӟонэз, – адями пиослэн сюлэмзы уродэн-лекен пачылмыса, быдэс улон даурзэс соос визьтэмъяськыса уло, нош собере соос кулэмъёс доры кошко.


  4 Та дуннеын улӥсьлэн вань на оскиськонэз: улэп айы пунылы но умойгес кулэм левлы сярысь.


  5 Улэпъёс тодо, кулозы шуыса, нош кулэмъёс номыр но уг тодо; соослы пунэм но уг ни берыктӥськы, соосты буре вайыны но вунэто уго;


  6 соослэн яратонзы но, соослэн синазькыль каронзы но, соослэн вожанзы но ышизы-быризы ни, пумтэм вапумъёс ӵоже шунды улын лэсьтӥськись улонын номыр бордын но ӧвӧл ни соослэн люкетсы.


  7 Озьыен, Инмар ужъёстэ быдэсъяны ӟеч эриксэ сётыку, мын, шулдыръяськыса няньдэ си, сюлмыныд шумпотыса винадэ ю.


  8 Котькыӵе дыре-вакытэ но чылкыт-тӧдьы дӥськутэн дӥсяськы, йыр вылысьтыд вӧй медаз бырылы.


  9 Шунды улын алекъяськыса – юнме дыр быдтыса – вань улон нуналъёсад яратоно кышноеныд майбыр ул, вань алекъяськыса – юнме дыр быдтыса – улон нуналъёсыдлы сое тыныд Инмар сётӥз, уго та тынад улонад, шунды улын ужакуд-тыршыкуд басьтэм адӟон люкетэд.


  10 Ваньзэ, мае тынад киыд лэсьтыны быгатэ, кынарыдъя лэсьты; малы ке шуоно шайгуын, кытчы тон мынод, уж но ӧвӧл, малпаськон но, тодон-валан но, визьлык но ӧвӧл.


  11 Мон берытскыса учки но адӟи:

  улын кужмоослы бызьылонын азинлык уг сюры,

  шунды вормонэз кышкасьтэмъёс уг басьто,

  нянь визьнодоослы уг сюры,

  узырлык но валась-тодӥсьёс киын ӧвӧл,

  ӟеч каронэз но усточиос уг адӟо,

  котькудӥзлэн аслаз адӟонэз, котьмарлэн аслаз дырыз-вакытэз.

  12 Адями аслэсьтыз улон-вылон даурзэ уг тоды уго.

  Кызьы чорыгъёс бырон вайись калтонэ сюро,

  кызьы тылобурдоос си гердъёс пӧлы ёрмо,

  озьы ик адями пиос но соос доры малпамтэ шорысь вуись

  секыт вакытъёсы сьӧлтэтъёсы сюрыло.


  13 Тани, шунды улысь эшшо кыӵе визьлыкез мон адӟи на, со мыным туж кулэлыко кадь потӥз: 14 пичигес город, калыкез но отын трос ӧвӧл; со доры вуиз быдӟым эксэй но сое котыртӥз, сое киултон вылысь солы пумит бадӟым ужъёс лэсьтӥз: ӝужытэсь сюй мудэтъёс ӝутӥз; 15 нош отын визьлыко куанер улӥсь сюриз, со аслаз визьлыкеныз городэз утиз; нош бӧрысь та куанер адями сярысь нокин но тодаз ӧз вайы.


  16 Но мон шуи: визьлык кужымлэсь ӟечгес, но, жаляса верано луэ, куанер улӥсьлэн визьлыкез кулэтэм кариське, солэсь верамзэ но уг кылзӥсько.


  17 Визьлыкоослэсь лякытэн верам кылъёссэс ӟечгес кылзӥсько

  кузёяськисьлэсь укылтэмъёс шоры кесяськыса верам кылъёссылэсь.

  18 Визьлык ожмаськон тӥрлыкъёслэсь ӟечгес;

  но одӥг сьӧлыкась мурт трос ӟечлыкез быдтыны быгатэ.

  

  
  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  10-тӥ ЛЮКЕТ


  1 Кулэм кутъёс зынмыто зыраны дасям ческыт зыно вӧез,

  озьы ик гажано муртлэн пичияк шузияськемез сӧре

  солэсь визьлыко, сӥё-сано луэмзэ.

  2 Визьлыколэн сюлэмыз бурпала нуэ,

  нош шузилэн сюлэмыз паллянэ нуэ.

  3 Кыӵе гинэ сюрестӥ шузи мурт медаз мыны,

  солэн ноку но визьмыз уг тырмы,

  ваньмызлы со возьматэ аслэсьтыз шузи луэмзэ.

  4 Кузёйырлэн вожпотонэз тон вылэ пурӟиз ке,

  аслэсьтыд интыдэ куштыса эн кельты,

  малы ке шуоно зӥбыт-востэм улон

  бадӟымесь янгышъёсты-сьӧлыкъёсты но ворме.

  5 Шунды улысь уродлыкез адӟи,

  со кузёяськисьлэн лэсьтылэм янгышъёсызлы укша вал.

  6 Укылтэм улон бадӟым ӝуждалае ӝутэмын,

  нош узыръёс улӥын пуко.

  7 Адӟи мон вал вылын мынӥсь ляльчиосты,

  нош кивалтӥсьёс ляльчиос музэн пыдын мыно.

  8 Кин гу гудэ, со отчы усёз, кин кенерез куашкатъя, сое кый лексёз.

  9 Изъёсты интыысьтызы вырӟытъясьлэн гогыез вырӟыны быгатэ,

  пу пильылӥсьлэн писэз кымесэ пезьдыны быгатэ.

  10 Тӥред ныжомиз ке, тӥред шеремын ке ӧз луы,

  соку пычкиськыса кужымдэ поттоно луод;

  визьлык быгатоз тае радъяны.

  11 Пелляськон кылъёс верамлэсь азьло кый куртчиз ке,

  соку пелляськисьлэн ужезлэн нокыӵе но пайдаез уз луы.

  12 Визьлыколэн ымысьтыз потэм кылъёс – ӟечлык,

  нош шузилэн ымыз сое ассэ ик быдтэ:

  13 солэн ымысьтыз кылъёс потыны кутскыкузы ик

  соос визьмоесь ӧвӧл,

  нош пумаз ини ымысьтыз потэм кылъёс –

  визьтэмлэсь но визьтэмесь.


  14 Шузи мурт трос вераськыны яратэ, адями уг ке но тоды, мар азьпалан луоз, кин солы вералоз, мар луоз со кулэм бере?

  15 Уж шузи муртэ жадьытэ, городэ сюресэз но со уг тоды уго.


  16 Куректон-кайгу тыныд, музъем, пинал пи ке тынад эксэед,

  кивалтӥсьёсыд ӵукна вазь ик сиськыса-юыса уло ке!

  17 Шудо тон, музъем, тынад эксэед йӧно выжыысь потэмын ке,

  кивалтӥсьёсыд ас дыраз сисько-юо ке, –

  куаён понна ӧвӧл, тазалыксэс юнматон понна сиё-юо ке!

  18 Азьтэмлэн коркаезлэн вӧлдэтэз лэзиськоз,

  киосын уг ке ужало – корка ву виялоз.

  19 Шулдыръяськон понна юондыр ортчыто, вина улонэз шулдыртэ;

  нош ваньмыз понна азвесь кыл кутэ.

  20 Эксэез аслад малпанад гинэ но урод кылъёсын эн куареты,

  узыр муртэ кӧлан бӧльмыяд урод кылъёсын эн тышкаськы;

  малы ке шуоно ин тылобурдо тынэсьтыд кылдэ вуттыны быгатоз,

  бурдо улэп маке но тынэсьтыд верамъёстэ вераны быгатоз!

  

  
  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  11-тӥ ЛЮКЕТ


  1 Няньдэ ву кузя лэзь, –

  трос нуналъёс ортчем бере сое нош ик шедьтод.

  2 Сизьымлы люкет сёт, – тямыслы но,

  уго уд тодӥськы, кыӵе шугадӟон музъем вылэ лыктоз.

  3 Пилемъёс вуэн тыр-тыресь луизы ке,

  соку соос музъем вылэ зор ву кисьтозы;

  лымшор пала-а, яке уйпала-а писпу усёз,

  со отчы ик, усем бервылаз, кылёз.

  4 Кин тӧлэз чакласа-эскерыса улэ, со уз кизьы;

  кин пилем шоры учкыса улэ, со уз ара.


  5 Кызьы тон тӧллэсь сюрессэ уд тодӥськы, уд тодӥськы, кызьы нуны ваёно муртлэн пушказ лыос кылдо, озьы ик тон ваньзэ лэсьтӥсь Инмарлэсь ужзэ тодыны уд быгатӥськы.


  6 Ӵукна кидыстэ кизь, ӝыт но киыдлы тэк улыны маза эн сёты, малы ке шуоно тон уд тодӥськы таиз-а, яке соиз-а кизем юэд удалтозгес, яке соиз но, таиз но огкадь ӟеч удалтозы.


  7 Югытлык – шумпотон, син шумпотэ, шундыез адӟыса.


  8 Адями кема аръёс ке но улӥз, со вань улоно аръёсыз ӵоже мед шулдыръяськоз, но тодаз мед ваёз лыктоно пеймыт нуналъёс сярысь, – соос трос луозы; нош ваньмыз, мар луоно – алекъяськон – юнме дыр быдтон!


  9 Пинал пи, пинал дыръяд шулдыръяськы,

  пинал дырысьтыд улон нуналъёсыд сюлэмдэ мед шумпоттозы;

  сюлэмыдлэн мынэм потон сюресъёсыз кузя ветлы,

  синъёсыд мае адӟо, отчы мын,

  но тод: ваньмыз таос понна Инмар тонэ судэ султытоз.

  10 Мӧзмон-куректонэз сюлэм бордысьтыд улля,

  уродзэ-лексэ мугор бордысьтыд палэнты,

  малы ке шуоно пинал дырыд, егит дырыд –

  алекъяськон – юнме дыр быдтон.

  

  
  

  ЕККЛЕСИАСТЛЭН – ТОДЫТӤСЬЛЭН – КНИГАЕЗ


  12-тӥ ЛЮКЕТ


  1 «Пинал дыръяд тодад вай аслэсьтыд Кылдытӥсьтэ,

  секыт нуналъёс, секыт аръёс вуэмлэсь азьло,

  ”улонысьтым шумпотон быриз!” шуоно аръёс

  матэ лыктэмлэсь азьло,

  2 шунды но, югыт но, толэзь но, кизилиос но кысэмлэсь азьло,

  зор бере выль пилемъёс вуэмлэсь азьло.

  3 Со нуналэ корка возьмасьёс куалекъялозы,

  кужмо воргоронъёс куасалскозы;

  изӥсьёс изэмысь дугдозы, малы ке шуоно соос

  ӧжыт кузя кылёзы;

  укноетӥ учкисьёс номыр но уз ни адӟе;

  4 ульча пала потӥсь ӧсъёс тунгонаськозы;

  кӧлэн куараез чалмоз,

  атаслэн чоръям куараезъя адями султоз но,

  кырӟась нылъёс чус кариськозы;

  5 ӝужыт гурезь йылъёслэсь кышкатскозы;

  сюрес вылын но туж кышкытэсь учыръёс луозы;

  соку миндальпу сяськаяськоз, ӟоз секытомоз,

  каперс*а кисьтӥськоз,

  малы ке шуоно адями кошке

  аслаз пумтэм вапумъёс ӵоже улоно корказ;

  кулэм мурт дорын кылбураса бӧрдӥсьёс

  ульчаысен сое котыртозы; –

  6 азвесь гайтанлэн кесиськемезлэсь азьло,

  зарни елэн чигиськемезлэсь азьло,

  ошмес дурын кувшинлэн пилиськемезлэсь азьло,

  гудӟем йылысь поглянлэн куашкамезлэсь азьло

  Аслэсьтыд Кылдытӥсьтэ тодад вай.

  7 Сюйысь потэм мугор сюе берытскоз,

  нош лул Инмар доры – сое сётӥсез доры, берытскоз.

  8 Алекъяськон – юнме дыр быдтон,

  алекъяськон – юнме кужым быдтон, – шуиз Екклесиаст, –

  ваньмыз юнме алекъяськон гинэ!»


  9 Визьлыко луэм сяна, Екклесиаст калыкез тодон-валанлы но дышетӥз на. Со ваньзэ чаклаз, эскериз но трос веранъёс-мадёнъёс кылдытӥз.


  10 Екклесиаст чебересь кылан-буранъёс утчаса шедьтыны тыршиз, зэмлыклэсь кылъёссэ со шонер гожтӥз.


  11 Визьлыкоослэн кылъёссы – вень кадесь,

  шуккем кортӵог кадесь,

  соосты кылдытӥсьёс одӥг уллё возьмась дорысь потэмын.


  12 Нош мар талэсь мултэсэз, пие мынам, солэсь утиськы: трос книгаосты кылдытъянлэн пумыз уз луы, трос ке лыдӟоно – мугор катьтэмме.

  13 Вань веранлэсь йылпумъянзэ-пуштроссэ кылзомы: Инмарлэсь кышка но Солэн курон-косонъёсызъя ул, – та бордын адямилэн вань улонэз возиське; 14 уго вань ужъёс понна Инмар адямиез судить кароз, вань ватӥськем ужъёслы но суд луоз: ӟечез понна одӥг суд, уродэз понна мукет суд луоз.

  


  *а12:5 каперс – будос ним

  

  

  

  СОЛОМОНЛЭН КЫРӞАНЪЁС ПӦЛЫСЬ КЫРӞАН КНИГАЕЗ


  1-тӥ ЛЮКЕТ


  1 «Со монэ мед чупалоз, ымдурыныз мед чупалоз!

  Ӟыгыръянэд-чупанэд виналэсь ӟечгес уго.

  2 Ческыт зын поттӥсь зыраськон вӧй кадь тынад нимыд,

  кисьтэм миро вӧй кадь со, со понна ик нылъёс тонэ ярато.

  3 Кыскы монэ, ми тон сьӧры бызёмы;

  эксэй монэ аслаз четлыказ-юртаз пыртӥз,

  тон шоры синмаськыса, шумпотыса учкыса уломы,

  вина сярысь но вылӥгес каромы тынэсьтыд ненег чупаськемъёстэ;

  кызьы кулэ яратыны, озьы тонэ ярато!


  4 Иерусалим нылъёс! Сьӧдкысъем мон,

  Кидарысь балаганъёс кадь,

  Соломонлэн катанчиосыз кадь чебер мон.

  5 Сьӧдкысъем шуыса, мон шоры эн учке, уго шунды монэ ӵушказ,

  анаелэн пиосыз мон вылэ йыркуръяськыны кутскизы,

  виноград бакчаез возьманы монэ пуктӥзы,

  нош аслэсьтымзэ виноград бакчаме ӧй возьма.


  6 Вера тон мыным, кинэ мынам лулы яратэ:

  ”Кытын тон пудодэ возьмаськод?

  Лымшоре кытын тон шутэтскиськод?

  Тынад эшъёсыдлэн пудо уллёоссы вӧзтӥ

  малы мон пыдйылчи мурт кадь тонэ утчаса ветлыны кулэ?”»


  7 «Кышноос пӧлысь чеберлэсь но чеберезгес, тае уд ке тодӥськы,

  соку тон ыжъёслэн пытьы кузязы мын но пудо возьмасьёслэн

  балаганъёссы вӧзын аслэсьтыд кечпиостэ возьма».


  8 «Яратонэ мынам,

  фараонлэн ожмаськон уробояз кыткем валэлы мон тонэ укшатӥ.

  9 Макем чебересь тынад бамъёсыд ошылэм чеберъянъёс улын,

  чыртыяд весьёс ошылэмын;

  10 азвесен шобыртэм зарни чеберъянъёс тыныд лэсьтомы».


  11 «Эксэй ӝӧк сьӧраз пукыку, мынам нардэ ческыт зын поттыса улӥз.

  12 Миррапулэн огазе думем вайёсыз – мынам яратонэ,

  гадьёсы вӧзын кылле.

  13 Ен-Гедиысь виноград бакчаысьтым

  киперпулэн пурыез кадь мынам яратонэ».


  14 «О, макем тон чебер, мынам яратон нылы, макем тон чебер!

  Синъёсыд дыдыклэн кадесь».


  15 «О, макем тон чебер, мынам яратон пие, ӟеч мылкыдо тон!

  Асьмелэн валесмы – вож турын;

  16 коркаосмылэн липетсы кедырпулэсь,

  вӧлдэтъёсмы кипариспулэсь лэсьтэмын».

  

  
  

  СОЛОМОНЛЭН КЫРӞАНЪЁС ПӦЛЫСЬ КЫРӞАН КНИГАЕЗ


  2-тӥ ЛЮКЕТ


  1 «Мон – Саронысь нарцисс сяська, нёжалъёсысь лилия сяська!»


  2 «Бышкись жаг турын пӧлы ӝужам лилия сяська кадь,

  нылъёс пӧлын сыӵе ик адӟиське мынам яратонэ».


  3 «Нюлэскысь писпуос пӧлын кыӵе адӟиське улмопу,

  егит пиос пӧлын сыӵе ик адӟиське мынам яратонэ.

  Улмопулэн саюлаз яратӥсько пукыны,

  солэн емышъёсыз но ымме ческыт каро.

  4 Юон-сиён корка со монэ пыртӥз,

  солэн мон вылысь знамяез – яратон.

  5 Винаен кужымме юнматэ, улмоен сюдыса сэзёмытэ монэ,

  уго, яратыса улэменым, мон катьтэмми ни.

  6 Паллян киыз солэн мынам йыр улам, нош бур киыз монэ ӟыгыртэ».


  7 «Иерусалим нылъёс, мон тӥледыз кыркечъёсын,

  бусыысь пужейёсын ӵош тэльмырыса курисько:

  эн сайкатэ, эн ёртэ гажанме, уммез тырытозь, со мед кӧлоз».


  8 «Яратонэлэн куараез кылӥське ни! Тани, со лыктэ ни,

  гурезьёстӥ ворттыса лыктэ, мувыръёстӥ тэтчаса лыктэ.

  9 Мынам эше кыркечлы яке пинал пужейпилы укша.

  Тани, со милям борддормы сьӧрын сылэ,

  укное учкылэ, решётка пыр утчаськыса сылэ.

  10 Яратонэ мыным тазьы вераны кутскиз:

  ”Султы, яратоно нылы, чеберлэсь но чебере мынам, пот!

  11 Тани, тол но ортчиз ни; зор кошкиз, зоремысь дугдӥз;

  12 музъем вылэ сяськаос ӝужазы;

  тылобурдоослэн кырӟан дырзы вуиз,

  кырдыдыклэн гурлам куараез милям шаерамы кылӥське;

  13 смоквапуос пучыоссэс поттӥзы ни,

  виноград вайёс сяськаяськыса ческыт зынзэс потто ини.

  Султы, яратонэ, чебере-мусое тон мынам, поты!

  14 Кырдыдыке мынам изгурезьлэн висказ

  излюклэн шобрет улаз пуке!

  Возьматы тон мыным аслэсьтыд ымнырдэ,

  лэзь монэ куарадэ кылзыны,

  тынад куараед ческыт, ымнырыд мусо.

  15 Милемлы юрттӥське,

  виноград бакчамес изъянтӥсь ӟичыосты, ӟичыпиосты кутылэ,

  милям виноград бакчаосмы сяськаосын шобырскемын уго”.

  16 Яратонэ мынам киулам сётэмын, мон – солэн киулаз;

  со лилиос пӧлын пудо возьма.

  17 Нунал салкымен шокаку, вужеръёс кошкыку,

  кыркеч кадь, пинал пужей кадь лу, –

  гурезьлэн вайяськем интыосаз берытскы».

  

  
  

  СОЛОМОНЛЭН КЫРӞАНЪЁС ПӦЛЫСЬ КЫРӞАН КНИГАЕЗ


  3-тӥ ЛЮКЕТ


  1 «Лулылэсь яратон муртсэ мон уйин валес вылысьтым утчай,

  утчай мон сое, но ӧй шедьты мон сое.

  2 Султо но город кузя вамышто,

  ульчаосыз, падвожъёсыз кузя мон мыно,

  лулылэсь яратон муртсэ утчало;

  утчай мон сое, но ӧй шедьты мон сое.

  3 Город котыртӥ ветлӥсь возьмаськисьёс монэ пумитазы:

  ”Лулылэсь яратоно муртсэ тӥ ӧд адӟе-а?”

  4 Нош мон соос дорысь ӧжытак гинэ кошкыса вуи,

  соку ик мон лулылэсь яратоно муртсэ шедьтӥ,

  со борды кутӥськи но сое анаелэн корказ,

  солэн коркасьтыз висъетъёсыз пушкы вайытозям

  со бордысь ӧй ни лэзиськы».


  5 «Иерусалим нылъёс, мон тӥледыз кыркечъёсын,

  бусыысь пужейёсын ӵош тэльмырыса курисько:

  эн сайкатэ, эн ёртэ гажанме, уммез тырытозь, со мед кӧлоз».


  6 Кин со сыӵе луоё кыр дуннеысь ӵын юбо кадь ӝутӥськись,

  мирраен, фимиамен, миро пӧзьтон интыысь пӧртэм ватсэтъёсын

  ӵындытыса ческыт зын поттӥсь?

  7 Тани солэн – Соломонлэн – валесэз:

  солэн котыраз куатьтон кужмоос,

  Израильысь кужмоос пӧлысь кужмоос.

  8 Ваньзылэн киязы меч, ожмаськыны быгатӥсесь;

  уйлэн кӧшкематонъёсызлэсь утиськон понна

  кус бордазы меч шедьытэмын.

  9 Ливан писпуослэсь Соломон эксэй

  киын ӝутыса нуллон валес аслыз лэсьтӥз;

  10 Юбооссэ азвесьлэсь лэсьтӥз, пыкъяськонзэ – зарнилэсь,

  пукон интызэ нап-горд басмаен шобыртӥз;

  солэсь пушсэ Иерусалим нылъёс яратыса чебермазы.

  11 Сӥон нылъёс, мынэлэ, учкелэ

  венец изьыен пукись Соломон эксэй шоры,

  солэн кышнояськон нуналаз, сюлмызлэн шумпотон нуналаз,

  со изьыез йыр вылаз анаез понӥз.

  

  
  

  СОЛОМОНЛЭН КЫРӞАНЪЁС ПӦЛЫСЬ КЫРӞАН КНИГАЕЗ


  4-тӥ ЛЮКЕТ


  1 «Ой, макем тон паймымон чебер, яратонэ!

  Бабылес йырси улысьтыд синъёсыд дыдык синлы укшало;

  тынад йырсиосыд Галаад гурезьысь васькись кеч уллё кадесь;

  2 тынад пиньёсыд ыж миськон интыысь потӥсь

  ӵышкем ыж уллё кадесь,

  котькуд ыжлэн кузэн-кузэн ыжпиез,

  соос пӧлын ыжпи вайисьтэмез ӧвӧл;

  3 лемлет лента кадь тынад ымдуръёсыд – мусоесь;

  баблес йырси улысьтыд бамъёсыд –

  гранатпулэн улмоезлэн ӝыны люкетэз кадесь;

  4 тынад чыртыед –

  ожмаськон тӥрлыкъёсты ошылыса возён понна пуктэм

  Давидлэн каланчаез кадь,

  со вылын сюрс щитъёс ошиськыса уло –

  кужмо муртъёслэн щитъёссы;

  5 тынад ноныосыд –

  лилия сяськаос пӧлтӥ турын сиыса ветлӥсь кыркечлэн

  кыкто пиосыз кадесь.

  6 Нуналлэн сайкытэн шокан вакытаз, вужеръёс бызьыса кошкыку,

  мон мыно мирраё гурезе, фимиамо мувыре.

  7 Яратонэ мынам, котькытӥыд но тынад туж но туж чебер,

  тынад вылад шекед ӧвӧл!

  8 Ливанысь монэн ӵош лыкты, вылькен!

  Ливан нюлэскысь монэн ӵош лыкты!

  Дыртыса лыкты Амана гурезь йылысь,

  Сенир но Ермон гурезь йылъёсысь,

  сьӧсь пӧйшуръёслэн гуоссы дорысь, барсъёслэн гурезьёссы дорысь!

  9 Сюлэмме ас бордад бинялтӥд, сузэре мынам, ичимене!

  Синъёсыныд одӥг пол гинэ мон шоры учкид но,

  чыртыысьтыд одӥг весеныд сюлэмме тон ас бордад бинялтӥд.

  10 О, макем синмаськымонэсь тынад мусояськемъёсыд,

  сузэре мынам, ичимене!

  Ой, макем ӟеч тон мусояськиськод, виналэсь но трослы ӟечгес,

  тынад зырӟылӥськон вӧйёсыд

  вань ческыт зын поттӥсь арбериослэсь умоесьгес!

  11 Карас чечы вия тынад ымысьтыд, вылькен;

  чечыен йӧл тынад кыл улад,

  дӥськут бордысьтыд потӥсь ческыт зын

  Ливанысь потӥсь ческыт зынлы укша!

  12 Тунгонам сад, ворсам колодча, пытсам ошмес –

  мынам кышно луонэ;

  13 мерттӥськон интыед – гранатпулэн улмоосыныз узыр сад,

  устолэсь но устоесь емышъёсын сад,

  отын будо нардъёсын кипер,

  14 нард но шафран, аир но корица,

  ческыт зын поттӥсь пӧртэм пумо писпуос,

  мирра но алой пӧртэм пумо устоесь

  ческыт зын поттӥсь будосъёсын ӵош будо;

  15 садысь потӥсь ошмес – улэп ву сётӥсь колодча,

  Ливанысь визыл бызьыса вуись вуос».


  16 «Уйпалась ӝутӥськы, тӧл,

  лымшорысь лыктыса, сад вылам пельты –

  солэн ческыт зынъёсыз кисьтӥськозы!

  Яратонэ аслаз садаз мед лыктоз но

  солэсь ческытэсь емышъёссэ мед сиёз».

  

  
  

  СОЛОМОНЛЭН КЫРӞАНЪЁС ПӦЛЫСЬ КЫРӞАН КНИГАЕЗ


  5-тӥ ЛЮКЕТ


  1 «Аслам садам мон лыктӥ, сузэре мынам, ичимень;

  мирраме, ческыт зын поттӥсь арбериосме бичай,

  карасэн чечыме сии, винаме йӧлыным кӧты тырымон юи.

  Сие, эшъёсы, юэ, кӧттэс тырелэ, яратоноосы!»


  2 «Мон изисько, нош сюлмы уг изьы;

  тани, яратонэлэн куараез кылӥське, со йыгаське:


  ”Сузэре, усьты мыным,

  яратонэ мынам, кырдыдыке тон мынам, чылкытэ тон мынам!

  Йыры мынам быдэсак лысвуэн шобырскемын,

  йырсиелэн бабляосыз уйлэн мускытэныз котмемын уго”.

  3 ”Вылысьтым дӥсянме мон куштӥ,

  кызьы нош таре мон сое выльысен вылам дӥсялом на?

  Аслэсьтым пыдъёсме мон миськи ни,

  кызьы нош мон соосты сапталом на?”


  4 Мынам яратонэ кизэ тунгон пыр мычиз но,

  мынам пушкы таин бугырскиз.

  5 Мон султӥ яратонэлы ӧсэз усьтыны,

  мынам киысьтым мирра вияса улӥз,

  чиньыосы вылысь мирра тунгонлэн кутӥськон вылаз вияса улӥз.

  6 Яратонэлы мон ӧсэз усьтӥ,

  нош мынам яратонэ берытскыса кошкемын вал ини.

  Со вераку, лулы пушкам ӧй ни вал;

  мон утчай но ӧй шедьты сое;

  мон кесяськыса утчай, нош со мыным ӧз вазиськы.

  7 Город котыртӥ ветлӥсь возьмаськисьёс монэ пумитазы но

  жугыса куштӥзы, монэ яраё каризы;

  борддорез возьмасьёс вылысьтым шобырме кылизы.

  8 Иерусалим нылъёс, тӥледыз тэльмырыса курисько:

  яратоно пиме пумитады ке, мар тӥ солы шуоды?

  Солы шуэлэ: ”Яратыса-яратыса мон кынартэм кылисько ини”».


  9 «Кышномуртъёс пӧлысь чеберлэсь но чебер мурт,

  тынад яратонэд мукет яратӥсьёслэсь маин умойгес?

  Тынад яратонэд маин умойгес мукет яратӥсьёслэсь,

  сокем тон милемыз тэльмырыса куриськод бере?»


  10 «Мынам яратонэ тӧдьы мугоро, льӧль-ӵыжыт бамо;

  мукет дас сюрс муртъёслэсь со мусогес, чебергес:

  11 йырыз солэн – чылкыт зарни;

  йырсиез солэн бабылес, кырныж кадь со сьӧд.

  12 Солэн синъёсыз – бызись вуос дурысь дыдыкъёс кадесь,

  номырлы ӟудытэк пукись, йӧлын уясь дыдыкъёс кадесь;

  13 солэн бамъёсыз – ческыт зыно сяська бакча кадь,

  ческыт зын поттӥсь будосъёсын мерттэм убо кадь;

  солэн ымдуръёсыз – лилия сяська, отысь мирра бызьыса улэ;

  14 солэн киосыз – зарни модосъёс, вылазы топаз изъёс бырттылэмын;

  кӧтыз – слон лылэсь лэсьтэм щит кадь,

  вылаз сапфир изъёс бырттылэмын;

  15 пыдъёсыз – зарни инъет вылэ пуктэм мрамор юбо кадесь;

  тусыныз Ливанлы укша, кедыр писпуос кадь туж юн, кужмо.

  16 Ымыз – ческыт, нош ачиз – лякытлэсь но лякыт.

  Тӥни кин мынам яратонэ, тӥни кин мынам эше, Иерусалим нылъёс!»

  

  
  

  СОЛОМОНЛЭН КЫРӞАНЪЁС ПӦЛЫСЬ КЫРӞАН КНИГАЕЗ


  6-тӥ ЛЮКЕТ


  1 «Кышноос пӧлысь чеберлэсь но чебер кышномурт,

  кытчы мынӥз тынад яратонэд?

  Кудпала берытскиз тынад яратонэд?

  Сое асьмеос тонэн ӵош утчалом».


  2 «Мынам яратонэ аслаз садаз,

  ческыт зын поттӥсь сяська садаз, мынӥз,

  садаз пудо возьманы,

  лилия сяськаос бичаны мынӥз.

  3 Яратонэлэн киулаз мон улӥсько, со мынам киулам улэ;

  лилия сяськаос пӧлын со пудозэ возьма».


  4 «Фирца кадь чеберлэсь но чебер тон, мынам яратонэ!

  Иерусалим кадь синмаськымон,

  знамяосын лыктӥсь ожгарчиослэн полксы кадь кышкыт.

  5 Мон палась синъёстэ басьты,

  малы ке шуоно соос мынэсьтым пушме бугырто.

  6 Йырсиосыд тынад Галаадысь васькись кеч уллё кадесь;

  пиньёсыд тынад ыж миськон интыысь потӥсь ыж уллё кадесь, –

  котькуд ыжлэн кузэн-кузэн ыжпиез,

  соос пӧлын ыжпи вайисьтэмез ӧвӧл;

  7 баблес йырси улысьтыд бамъёсыд –

  гранатпулэн улмоезлэн ӝыны люкетэз кадесь.

  8 Вань куатьтон эксэй кышномуртъёс,

  тямыстон ляльчи кышноос, лыдтэм трос нылъёс,

  9 нош мынам кадез одӥгез но ӧвӧл,

  со – мынам дыдыке, дун-чылкытэ мынам;

  анаезлэн со огназ гинэ, вордэм анаезлэн умойлэсь но умой нылыз.

  Нылмуртъёс сое адӟизы но вылӥ-дано каризы,

  эксэй кышнооос, ляльчи кышноос адӟизы но сое ушъязы.

  10 Кин со сыӵе ӵук ӟардон кадь пиштӥсь,

  толэзь кадь чеберлэсь но чебер, шунды кадь югыт,

  знамяосын лыктӥсь ожгарчиос кадь кышкыт».

  11 «Пашпу садэ, нёжалысь вож турын-куар шоры учкыны мон васьки,

  виноградпудлэн вайыз куарзэ поттэм-а ни,

  гранатпуос сяська поттӥллям-а ни?

  12 Уг тодӥськы, кызьы мынам лулы монэ ас калыкелэн,

  нимо-дано адямиослэн, ворттылон уробооссы доры валтӥз».

  

  
  

  СОЛОМОНЛЭН КЫРӞАНЪЁС ПӦЛЫСЬ КЫРӞАН КНИГАЕЗ


  7-тӥ ЛЮКЕТ


  1 «Берытскыса учкы, учкы, Суламита!

  Берытскыса учкы, учкы, – ми но тон шоры учкомы».

  «Малы тӥ Манаимысь котыр бергаса кырӟаса ветлӥсьёс шоры кадь

  Суламита шоры учкыны кулэ?»


  2 «Сандали кутчаськод ке,

  о, макем чебересь тынад пыдъёсыд, нимо-дано нылмурт!

  Макесэдлэн быглесъёсыз

  кибашлы муртлэн киосыныз быгатыса лэсьтэм весь кадесь;

  3 кӧтыд – ноку бырисьтэм вина возён котырес тэркы кадь

  ялан ческыт зын поттэ;

  кӧтыд – лилия сяськаосын чеберъям чабей люк кадь;

  4 ноныосыд – кык кечпиос кадесь, кыркечлэн кыкто пиосыз кадесь;

  5 тынад чыртыед – слон лылэсь лэсьтэм юбо кадь;

  синъёсыд – Есевонысь Батраббим ӟезьы дорысь тыос кадесь;

  тынад нырыд – Дамаск пала учкыса сылӥсь Ливанысь каланча;

  6 тынад йырыд – Кармил гурезь кадь,

  йырысьтыд йырсиосыд – нап-горд басма кадесь;

  бабля йырсиосыдлы синмаськыса, эксэй пленэ сюремын.

  7 Макем тон чебер,

  макем тон аслад ненег чеберлыкеныд

  бордад кыскиськод, яратонэ мынам!

  8 Тынад та мугорыд пальмалы укша,

  гадьёсыд – виноград пурыослы.

  9 Мон малпай: пальмапуэ тубысал но

  улвайёсыз борды кутӥськысал;

  тынад гадьёсыд виноград пурыос интыын луысалзы,

  нырпысытӥд потӥсь зыныд улмо бордысь потӥсь зынлы укша;

  10 ымыд тынад – усто вина кадь».


  «Со шонерак мынам эше доры бызе,

  жадемъёслэсь ымзэс ческыт каре.

  11 Мон эшелэн киулаз улӥсько,

  солэн мылкыдыз мон пала кыстӥське.


  12 Лыкты мон доры, яратонэ, бусые мыном,

  гуртъёсын уймес потом;

  13 ӵукна виноград садъёсы мыномы,

  учком, виноград вайёс пушйиллям-а ини,

  пучыосыз усьтӥськиллям-а ни, гранатпуос сяськаяськиллям-а ни;

  отысен мон тыныд яратэмме возьмато.

  14 Мандрагорпуос ческыт зынзэс поттӥллям ни,

  ӧсъёсмы выжые устолэсь но устоесь емышъёс –

  выльёсыз но, вужъёсыз но – тыремын;

  тон понна, яратонэ, мон соосты утьыса вози!»

  

  
  

  СОЛОМОНЛЭН КЫРӞАНЪЁС ПӦЛЫСЬ КЫРӞАН КНИГАЕЗ


  8-тӥ ЛЮКЕТ


  1 «О, тон анайме нонӥсь выны луысалыд ке,

  соку мон тонэ, ульчаысен пумитакум, чупаллясал,

  со понна монэ ӧй пыкылысалзы.

  2 Соку мон тонэ нуысал, анаелэн корказ вайысал.

  Тон монэ дышетысалыд, нош мон тонэ ческыт зыно винаен сектасал,

  гранатпуэлэн емышезлэн сокеныз сектасал.

  3 Паллян киыз йыр улам, нош бурыз – монэ ӟыгыртэ».


  4 «Иерусалим нылъёс, мон тӥледыз тэльмырыса курисько:

  эн сайкатэ, эн ёртэ гажанме, уммез тырытозь, со мед кӧлоз»


  5 Кин со сыӵе, яратонэз вылэ пыкиськыса,

  луоё кыр дунне палась тубе?


  «Улмопу улысен мон тонэ сайкатӥ: отын тонэ анаед вайиз,

  вордэм анаед тонэ отысен вайиз.

  6 Сюлэм вылад монэ печатез кадь пон, зундэсэз кадь чиньыяд пон,

  уго яратон кулон кадь кужмо; вожан ад пыдэс кадь лек;

  солэн ньӧлъёсыз – ӝуась ньӧлъёс;

  со – кужмо ӝуась гомась тыл.

  7 Бадӟым вуос уг быгато яратонэз кысыны,

  шуръёс но сое вуосынызы уз ӝокатэ.

  Кин ке но яратон понна юртысьтыз вань узырлыксэ сётысал ке,

  соку со кулэтэм карыса палэнтэмын луысал».


  8 «Вань милям сузэрмы, но со пинал на, ноныосыз но будымтэ на;

  сузэрме кураны лыктӥзы ке, мар меда соин кароно луоз?

  9 Со борддор луысал ке,

  соку ми со вылэ азвесь палатаос лэсьтысалмы;

  со ӧс луысал ке,

  соку ми сое котыр ласянь кедырпу пулъёсын шуккысалмы».


  10 «Мон – борддор, мынам ноныосы каланча кадесь;

  соин ик мон солэн син азяз быдэ вуэм мурт кадь адӟисько».


  11 «Соломонлэн виноград бакчаез Ваал-Гамонын вал;

  та виноград бакчазэ со возьмаськисьёс кие сётӥз;

  котькудӥз возьмаськись емышъёс понна

  сюрс азвесь коньдон вайыны кулэ.

  12 Нош мынам виноград бакчае бордам.

  Сюрс манетэз тыныд мед луоз, Соломон,

  нош кык сюэз солэсь емышъёссэ возьмасьёслы мед луоз».

  13 «Сад бакчаын улӥсь! Тынэсьтыд куарадэ эшъёсы кылзо,

  лэзь монэ но кылзыны».


  14 «Бызьыса лыкты, мынам яратонэ!

  Бальзамо гурезьёсын кыркечлы яке пинал пужейлы укшась лу».

  

  

  

  ИСАИЯ ПРОРОКЛЭН КНИГАЕЗ


  1-тӥ ЛЮКЕТ


  1 Та – Амослэн Исаия пиезлэн Иудеяен Иерусалим сярысь адӟонэз. Со вал Иудей эксэйёслэн Озиялэн, Иоафамлэн, Ахазлэн, Езекиялэн кивалтон нуналъёсазы.


  2 Инъёс, кылзэ! Музъем, кылзӥськы!

  Кузё-Инмар шуэ: «Мон вордӥ, быдэ вуттӥ пиосме,

  нош соос мыным пумит бугырскизы.

  3 Ош аслэсьтыз кузёзэ тодэ, ишак кузёезлэсь турын тыронзэ тодма,

  нош Израиль [Монэ] уг тоды, Мынам калыке уг вала».


  4 Э, сьӧлыко калык, законлы пумит улонэн азэм калык,

  сьӧсь муртъёслэн выжызы, быроно нылпи!

  Кузё-Инмарез кельтӥзы,

  Израильлэсь Дун-Сьӧлыктэмзэ кулэтэм каризы, – мыдлане кошкизы.

  5 Вогъяськыса улӥсьёс, кытчыяды тӥледыз тышкано на?

  Йырды быдэсак гижлоӟемын, сюлэмды быдэсак катьтэммемын.

  6 Пыдтышкысеныз кутскыса йыртышкозяз висисьтэм интыез ӧвӧл:

  гижлоос, шуккиськем бервылъёс, урӟектэм яраос –

  соос сузямтэ, биньылымтэ, вӧйын небӟытылымтэ.

  7 Музъемды тырттэм кельтэмын, городъёсты тылын сутэмын,

  син азяды бусыостэс муртъёс сиё;

  тушмон ортчем бервыл кадь ваньмыз тырттэм кылемын.

  8 Сӥон ныл виноград садысь тылыс кадь, бакчаысь балаган кадь,

  тушмонэн котыртэм город кадь огназ кылемын.

  9 Саваоф Кузё-Инмар асьме пӧлы пичи ке но люкет ӧй ке кельтысал,

  соку асьмеос Содом кадь ик луысалмы, Гоморралы укшасалмы.


  10 Содомысь кивалтӥсьёс, Кузё-Инмарлэсь верамзэ кылзӥське!

  Гоморраысь калык, асьмелэн Инмармылэсь законзэ санэ понэ!

  11 Тӥляд трос курбонъёсты Мыным кулэ кожаськоды-а?! –

  шуэ Кузё-Инмар. –

  Мон тыр луэмын ни ыжъёсты виро сётонэныды,

  куайытэм пудодылэн кӧйыныз;

  кунянъёслэн но, ыжпиослэн но, кечъёслэн но вирзы

  Мыным кулэ ӧвӧл.

  12 Мынам син азям возьматскыны лыктыкуды,

  кин тӥледыз куре Мынэсьтым азбаръёсме лёганы?

  13 Саламъёстэс-кузьымъёстэс эн ни нуллэ.

  Ӵын поттонды Мыным синазькыль потэ;

  выль толэзь праздникъёстэс, субботаез сӥлы карыса улэмдэс,

  шулдыръяськонлы люкаськемъёстэс адӟеме уг поты:

  праздник лэсьтӥськоды, нош асьтэос законлы пумит улӥськоды.

  14 Выль толэзез сӥлы каронъёстэс но, праздникъёстэс но

  Мынам лулы синазькыль каре:

  соос Мон понна секыт ныпъет луо, секыт Мыным соосты нуыны.

  15 Тӥ киостэс ӝутыса улыку, Мон синъёсме тӥ азьысь ворсасько;

  нош тӥ котькӧня вӧсяськиды ке но, Мон уг кылы,

  уго тӥляд киосты вирен пачылмемын.

  16 Мисьтӥське, чылкытатӥське.

  Мынам син азям урод ужъёс лэсьтэмысь дугдэ,

  уродэз-лекез бордысьтыды палэнтэ.

  17 Ӟеч уж лэсьтыны дышетске, шонер улыны тырше;

  ултӥям-сантэмам муртлы дурбасьтэ,

  анайтэм-атайтэм нылпилы юрттэ,

  палкышнолэн палаз пыре.


  18 Чале, дорам лыктэлэ, учкоме-эскероме, – шуэ Кузё-Инмар. –

  Сьӧлыкъёсын нап-горд ке но луиды, тӥледыз лымы кадь тӧдьы каро;

  горд басма кадь ке но луиды, тӥледыз тӧдьы ыжгон кадь югыт каро.

  19 Мылыныды-кыдыныды Мынэсьтым кылзӥськыса улӥды ке,

  музъемлэсь ӟеч емышъёссэ сиёды;

  20 нош куштӥськиды но вогъяськыса улӥды ке,

  лэчыт пурт тӥледыз сиёз,

  уго та Кузё-Инмарлэн верам кылъёсыз.


  21 Шонерлыкен тырмем, оскиськымон шоркар*а

  кызьы пӧрмиз азыса-калгыса улӥсь кышномуртлы!?

  Шонерлык отын улэ вал, нош табере – адями виылӥсьёс.

  22 Тынад азвесед ӝуам кортлы пӧрмиз, винаед ву пырыса сӧриськиз.

  23 Тынад кивалтӥсьёсыд законлы пумит йыруж лэсьтыса уло,

  адями таласьёслы соос эшъёс луо;

  ваньзы соос мед-кузьым октыны ярато,

  ваньбур люкет сьӧры уйылӥсько;

  анайтэк-атайтэк кылем нылпилы дур уг басьто,

  палкышнолэсь шуге-леке сюремзэ но тодэмзы уг поты.


  24 Соин ик Кузё-Инмар, Израильлэн Кужымез,

  Саваоф Кузё-Инмар шуэ:

  «О, Мыным пумит улӥсьёс пыр Мон буйгатско –

  со тушмонъёсылы пунэмзэ берыктӥ ке!

  25 Тон вылэ нош ик киме поно,

  пень вуын кадь сураськем-пожаськем пырыостэ вылысьтыд сузяло,

  бордысьтыд вань узвесьёстэ люко-висъяло.

  26 Азьло кадесь ик судьяосты тон доры пуктыло,

  кутсконаз кадесь ик визь-кенеш сётӥсьёсты ваё;

  соку тон сярысь вералозы:

  ”Шонер улонлэн городэз, оскиськымон шоркар”».


  27 Сӥон шонер судэн мозмытэмын луоз,

  оскон пала берытскем нылпиосыз шонер улонэн утемын луозы.

  28 Нош вань куштӥськем-палэнскемъёс, сьӧлыкоос доры

  бырон лыктоз,

  Кузё-Инмарлэсь куштӥськыса кошкемъёс быдтэмын луозы.

  29 Тыпы сурдъёсты сӥлы карыса улэмды понна

  возьытэ вуттэмын луоды,

  асьтэлы (йыбыртъяны) быръем садъёсты-куакъёсты понна

  сӥтэм-сантэм каремын луоды.

  30 Уго тӥ куартэк кылем тыпы кадесь луоды,

  вулы ёрмыса улӥсь сад кадь луоды.

  31 Кужмо мурт кужлы пӧрмоз, ужзэ тыл басьтоз –

  огазьын ӝуалозы, но нокин но уз кысы.

  


  *а1:21 шоркар – столица; татын: Иерусалим

  

  
  

  ИСАИЯ ПРОРОКЛЭН КНИГАЕЗ


  2-тӥ ЛЮКЕТ


  1 Иудея но Иерусалим сярысь Амослэн Исаия пиезлы адӟон дыръя верамын вал:


  2 Берпуметӥ аръёсы Кузё-Инмарлэн коркаезлэн гурезез

  вань гурезьёслы йыр каремын луоз,

  вань вырйылъёслэсь вылӥе ӝутскоз,

  но вань калыкъёс со доры вистэм-вожтэм трос кузя лыктозы.

  3 Трос калыкъёс лыктыса шуозы:

  «Ойдолэ, Кузё-Инмарлэн гурезяз тубоме,

  Иаковлэн Инмарезлэн корказ пыроме,

  Аслаз сюресъёсызлы Со асьмеды дышетоз,

  соку асьмеос Солэн сюрестӥз ветломы;

  Сӥонысь закон потоз,

  Иерусалимысь Кузё-Инмарлэн кылыз вӧлмоз».

  4 Со калыкъёслэсь кусыпъёссэс тупатоз,

  трос выжыослэсь шекъёссэс-уродлыкъёссэс шарае поттоз.

  Мечъёссэс усы-геры лэсьтыны ӵыжатозы,

  шибодыоссылэсь сюрло лэсьтозы:

  калык калыклы пумит мечсэ уз ни ӝуты,

  азьланяз ожмаськыны уз ни дышетске.


  5 Эй, Иаковлэн юртэз! Ваелэ, Кузё-Инмарлэн югытаз уломе.


  6 Но Тон Аслэсьтыд калыктэ, Иаковлэсь юртсэ, палэнтӥд,

  малы ке шуоно со шундыӝужанпал калыкъёслэсь

  адӟем карыса улыны кутскиз;

  филистим калыклэн кадь ик солэн но туно-пеллёосыз вань,

  мурт калык пиосын кусып возьыса, со улыны кутскиз.

  7 Солэн музъемез зарниен но азвесен тырмиз,

  ваньбурез солэн лыдъяса быдтонтэм луиз;

  туж трос валъёсыз йылӥзы,

  ожмаськон уробоосыз лыдъяса быдтонтэм луизы.

  8 Солэн музъемез сульдэръёсын пачылмиз –

  соос йыбыртъяло асьсэ киын, асьсэ чиньыосын

  лэсьтэм арбериослы.


  9 Адями возьытэ вуоз, сӥтэм-сантэме кылёз воргорон, –

  Тон соослы простить уд кары.


  10 Изгурезе мыныса, ватӥське Кузё-Инмарлэн кышкыт

  вожпотонэзлэсь,

  Солэн пиштыса улӥсь быдӟым данлыкезлэсь.

  11 Адямилэн вылӥ мылкыдын утчаськись синъёсыз лапкалозы,

  вылтӥяськыса улонэз сӥтэм-сантэм луонэ кылёз;

  со нуналэ одӥг Кузё-Инмар гинэ вылӥ луоз.


  12 Уго Саваоф Кузё-Инмарлэн нуналэз вуоз но,

  вань вылӥ мылкыдоос, вылтӥяськисьёс, адямиослэн вылӥе ӝутэм

  муртъёссы сӥтэм-сантэм улонэ усёзы,

  13 Ливанысь вань ӝужытэсь, вылэ ӝутскись кедырпуос вылэ но,

  Васанысь вань тыпыос вылэ но,

  14 вань ӝужытэсь гурезьёс вылэ но,

  вылӥе ӝутскись мувыръёс вылэ но,

  15 котькыӵе ӝужыт каланча вылэ но,

  котькыӵе юнлыко борддор вылэ но,

  16 Фарсисысь вань корабльёс вылэ,

  соослэн вань кельышлы чеберъянъёссы вылэ со нунал вуоз.

  17 Адямилэн быдӟымлыкез куашкалоз,

  адямилэн вылӥлыкез сӥтэм-сантэме кылёз;

  со нуналэ одӥг Кузё-Инмар гинэ вылӥ луоз,

  18 сульдэръёс но чылкак ышозы-бырозы.

  19 Кузё-Инмар музъемез куашкатыны султэм бере,

  Солэсь, Солэн пиштыса улӥсь быдӟым данлыкезлэсь кышкаса,

  адямиос гурезьысь изъёслэн висъёсазы,

  музъемлэн пыдэстэм гуосаз ватӥськылозы.


  20 Йыбыртъян понна лэсьтэм аслэсьтыз азвесь сульдэръёссэ,

  зарни сульдэръёссэ со нуналэ адями

  мудӥсь шыръёс, урткыӵъёс азе куштоз.

  21 Кузё-Инмар музъемез куашкатыны султэм бере,

  Солэсь, Солэн пиштыса улӥсь быдӟым данлыкезлэсь кышкаса,

  адямиос гурезьысь изъёс вискы, гурезьысь пасё интыосы

  ватӥськылозы.


  22 Дугдэлэ тӥ адями вылэ оскиськемысь, –

  со улэ шоканэз бырытозь гинэ. Кин со адями?

  

  
  

  ИСАИЯ ПРОРОКЛЭН КНИГАЕЗ


  3-тӥ ЛЮКЕТ


  1 Тани Кузё-Инмар, Саваоф Кузё-Инмар,

  Иерусалимез, Иудаез пыкъяськон бодытэк, утиськонтэк кельтоз,

  вань люкам ю-няньзэс, вузэс талалоз;

  2 кышкасьтэм азьветлӥсез но ожгарчиез, судьяез но пророкез,

  азьпалзэ адӟисез но пересь визьнодчиез,

  3 витьтон ожгарчиен кивалтӥсез но кузёйырез,

  визь-кенеш сётӥсез но визьлыко лэсьтӥськисез,

  кыллы усто муртэ сэрпалтоз.

  4 Пинал пиосты соослы кузёйыр карыса пукто,

  пичи пиос соосын кузёяськозы.

  5 Калык пушкын одӥгез адями мукетызлы пумит султоз,

  огзэс огзы сантэмалозы;

  быдэ вуымтэ пи пересь мурт азьын ассэ вылӥе пуктоз,

  огшоры адями кивалтӥсьёслы уз тэрытскы.


  6 Атай юртысь выныз агаез борды ӝабырскоз но шуоз:

  «Тынад дӥськутэд вань, милемлы азьветлӥсь лу,

  та куашкам-ёмрам улонэз ас киулад басьты».

  7 Нош со чурыт кылзэ вералоз:

  «Калыклэсь висёнзэ бурмытыны уг быгатӥськы;

  мынам дорам няне но, дӥськутэ но ӧвӧл;

  калыклы азьветлӥсь монэ эн каре».

  8 Тазьы куашказ Иерусалим, усиз Иуда,

  малы ке шуоно соослэн кылзы но, соослэн ужзы но

  Кузё-Инмарлы пумит мынӥзы,

  Солэн быдӟым данлыкез азьын соос адӟемпотостэмесь вал.

  9 Ымнырзылэн выросъёсыз соосты шарае поттэ, –

  Содомын улӥсьёс кадь ик асьсэлэн сьӧлыксы сярысь соос

  возьдаськытэк верало:

  куректон-кайгу та лулъёслы!

  Уго асьсэлы асьсэос уродлыкез-лекез бичало.

  10 Шонер улӥсь шудо,

  уго со ас ужам ужезлэсь емышъёссэ сиыса улоз;

  11 нош законлы пумит улӥсь доры куректон-кайгу вуоз,

  ас киыныз лэсьтэм ужъёсыз понна солы пунэмез берыктӥськоз.


  12 Пичи пиналъёс Мынэсьтым калыкме ӝикатыса возё,

  кышномуртъёс соин кузёясько.

  Калыке Мынам! Тынад азьветлӥсьёсыд тонэ йыромыто,

  тынэсьтыд ветлон сюрестэ мыдлане кожытӥзы.


  13 Кузё-Инмар судэ султӥз, калыкъёсты судить карыны ӝутскиз.

  14 Ас калыкезлэн тӧроосызлы, кивалтӥсьёсызлы пумит

  Кузё-Инмар судэ султэ:

  «Виноград садме тӥ таркады;

  куанер муртлэсь талам ваньбур тӥляд коркаосады пыртэмын.

  15 Малы тӥ Мынэсьтым калыкме ёртыса возиськоды,

  куанеръёсты ултӥяськоды?» –

  Кузё-Инмар, Саваоф Кузё-Инмар, шуэ.


  16 Кузё-Инмар шуиз:

  «Сӥонлэн нылъёсыз укыр вылтӥяськисесь,

  соос йырзэс, чыртызэс урдыса ветло,

  синъёсынызы кырмышъяса пиослэсь мылкыдзэс лӧпкытъяло,

  моторъяськыса вамышъяло,

  пыдъёсысьтызы чингылиосын жингыртыса ветло, –

  17 Сӥонлэн нылызлэсь йыртышсэ Кузё-Инмар гольык кельтоз,

  возьдаськон интызэс Кузё-Инмар кыре поттоз».


  18 Со нуналэ Кузё-Инмар талалоз пыдысьтызы чебересь жильыоссэс, кизилилы но толэзьлы укшась чеберъянъёссэс, 19 пельугыоссэс но весьёссэс, шонан-сэзъянъёссэс, йыр керттэтъёссэс, пыдысьтызы чингылиоссэс, духи тыронъёссэс, син усёнлэсь утись ошылэтъёссэс, 20 зундэсъёссэс но нырысьтызы кульчооссэс, 21 кильтрес дӥськутсэс – улысьсэ но, вылысьсэ но; кышетъёссэс но янчикъёссэс, 22 тӧдьы буртчин дэремзэс, пӧртэм керттэтъёссэс но шобретъёссэс-сюлыкъёссэс. 23 Ческыт зын интые кӧш зын потоз, кускерттон интые гозы луоз, бабыльтэм-кудьыртэм йырси интые гольык инты кылёз, паськыт буртчин дэрем интые сюбег бышкись чурыт ӟустари дӥськут дӥсяно луозы, чеберъян интые пус пуктэмын луоз.


  24 Воргоронъёсыд тӥр-пурт улэ погралозы,

  кышкасьтэм ожгарчиосыд ожын бырозы.

  25 Карлэн капкаосыз ӝуштылозы,

  бӧрдылозы;

  со тырттэм сылоз музъем вылын.

  

  
  

  ИСАИЯ ПРОРОКЛЭН КНИГАЕЗ


  4-тӥ ЛЮКЕТ


  1 Со нуналэ сизьым кышномуртъёс одӥг пиосмурт борды кырмиськозы но шуозы:


  «Асьмелэсь няньмес сиёмы, асьмелэсь дӥськутмес нулломы,

  только тынад нимыныд нимаськыны мед быгатомы, –

  сӥтэм-сантэм улонэз ми бордысь басьты».


  2 Со нуналэ Кузё-Инмарлэн пушъетэз, музъемлэн емышез чеберлыко, сӥё-дано луоз, быдӟымлыкен но данэн Израильлэн улэп кылем пиосыз доры лыктоз. 3 Соку Сӥонэ кылемъёс, Иерусалиме утиськыса кылемъёс – ваньмыз Иерусалимын улон понна книгае гожтэмъёс – святойёс шуыса нимаськозы. 4 Кузё-Инмар Сӥон нылъёслэсь кырсьсэс гылтоз, Иерусалимез вирлэсь судэн, тылын сузялоз. 5 Быдэс Сӥон гурезь вылэ, отчы люкаськем вань калык вылэ нуназе куазен Кузё-Инмар пилем но ӵын поттоз, уй куазен гомась тылын чилекъятоз; уго вань сӥё-даноез вылын Кузё-Инмарлэн шобретэз улоз. 6 Нуназе пӧсьлэсь вужерен шобыртоз, урод куазьлэсь, зорлэсь ватоз-утёз.

  

  
  

  ИСАИЯ ПРОРОКЛЭН КНИГАЕЗ


  5-тӥ ЛЮКЕТ


  1 Гажано Эшелы Гажано Эшелэсь Солэн виноград садэз сярысь

  кырӟанзэ кырӟаны кутскисько.

  Мынам Гажанэлэн виноград садэз удалтӥсь гурезь йылэ мерттэмын.

  2 Сое Со кенерен котыртӥз, изъёслэсь сузяз,

  быръем виноградпудъёс отчы мерттӥз, шораз каланча пуктӥз,

  вина виятон гу гудӟиз но солэсь ӟеч емыш сётэмзэ

  возьмаса улыны кутскиз,

  нош со кӧш мульыос сётӥз.

  3 Табере, Иерусалимын улӥсьёс но Иудалэн пиосмуртъёсыз,

  Мынам виноград садэ пумысен, Мон пумысен

  асьтэлэсь чакламдэс-эскеремдэс вералэ.

  4 Виноград садэлы лэсьтонозэ мае эшшо ӧй на лэсьты?

  Мон возьмай солэсь ӟеч пурыос ваемзэ,

  нош со кӧш мульыос сётӥз? Малы озьы луиз?

  5 Озьыен, Мон тӥледлы верало, мар карыны кулэ виноград садэным:

  кенерзэ октӥ ке, сое таркалозы;

  борддоръёссэ куашкатӥ ке, сое лёгаса куштозы.

  6 Утялтытэк сое возё: кӧс вайёссэ уз вандылэ,

  котырзэ уз гудӟе-небӟытэ, –

  жаг турынъёс, бышкись будосъёс сое ӝокатозы,

  пилемъёслы со вылэ зор вузэс кисьтыны уг лэзьы.

  7 Саваоф Кузё-Инмарлэн виноград садэз – со Израиль выжы,

  Иудалэн пиосмуртъёсыз – Солэн яратоно мерттосъёсыз.

  Шонер суд луоз шуыса, Со витиз, но тани вир кисьтӥськон кутскиз;

  шонерлыкез витиз, но тани викышъяса бӧрдон вуиз.


  8 Куректон-кайгу тӥледлы, корка вӧзы корка пуктӥсьёслы,

  бусы вӧзы бусы ватсасьёслы; озьы, мукетъёслы инты уг кыльы,

  музъем вылын тӥледлы одӥгнадылы гинэ улыны инты кулэ кадь.

  9 Мынам пелям вераз Саваоф Кузё-Инмар:

  «Та пумтэм-йылтэм трос коркаос тырттэм кылёзы,

  бадӟымесь, чебересь коркаос улӥсьёстэк кылёзы.

  10 Виноград садысь дас анаос одӥг бат гинэ вина сётозы;

  хомер кизем ю но одӥг ефа сяна уз сёты, дыр».


  11 Куректон-кайгу вазь ӵукна ик вина утчаса ветлӥсьёслы,

  бер ӝытозь соос асьсэзыз винаен пӧсекъято;

  12 цитра, крезь, тимпан, чипчирган куараос

  вина юон пӧлазы чузъясько;

  нош Кузё-Инмарлэн ужъёсыз шоры соос уг учко,

  Солэн киосызлэн ужъёсыз сярысь уг малпасько.


  13 Со понна мынам калыке малпамтэ шорысь пленэ сюроз,

  солэн кузёйыръёсыз сютэм улозы,

  узыръёсыз сюзы куасьмыса, пашмыса улозы.

  14 Со понна дунне пыдэс паськытаз, ад ымзэ туж паськыт усьтӥз:

  соос асьсэлэн данэнызы, узырлыкенызы валче отчы усёзы,

  куашетыса-шулдыръяськыса улӥсьёс, –

  но ваньмыз, мар соосты шулдыртэ, адэ пырозы.

  15 Йырзэ ошоз адями, зӥбыт-востэм луоз воргорон;

  вылӥ мылкыдоослэн синъёссы лапкалозы.

  16 Нош Саваоф Кузё-Инмар судын вылӥе ӝутскоз;

  Святой Инмар Аслэсьтыз Дун-Сьӧлыктэм луонзэ

  шонерлыко суд пыр возьматоз.


  17 Ыж уллёос эркын ветлозы,

  узыръёслэн кельтэм буй-буй турыно возьвылъёсазы

  соос кӧтсэс тырозы.


  18 Куректон-кайгу алекъяськыса улон пыр

  вылазы сьӧлык басьтӥсьёслы,

  уробо бордысь еэз кадь соос вылазы законлы пумит улонэз кыско.

  19 Соос шуо: «Со мед дыртоз, Аслэсьтыз ужзэ мед ӝогомытоз, –

  тае ми мед адӟомы;

  Израильлэн Дун-Сьӧлыктэмезлэн малпанэз матэ мед лыктоз,

  быдэсмыны мед кутскоз, – тае ми мед тодомы!»

  20 Куректон-кайгу соослы, кинъёс уродлыкез ӟечлык шуо,

  ӟечлыкез уродлык шуо,

  пеймытэз югыт шуыса нимало, югытэз пеймыт шуыса лыдъяло,

  кузялэз – ческыт, ческытэз кузял шуо!

  21 Асьсэлэн син азязы асьсэлы визьнодоесь потӥсьёслы

  куректон-кайгу,

  асьсэды визьмоесь шуыса лыдъясьёслы.

  22 Куректон-кайгу вина юонын батыръёслы,

  кудӟытӥсь юонъёс дасяны быгатӥсьёслы.

  23 Соос кузьым понна янгыш муртэ шонере потто,

  нош шонер улӥсьёсты янгыше уськыто!


  24 Со понна, кызьы тыл куроез сие, ӝуась тыл турынэз быдтэ,

  озьы ик соослэн выжызы сисьмоз но сяськазы тузон кадь пазяськоз;

  малы ке шуоно Саваоф Кузё-Инмарлэсь законзэ палэнтӥзы,

  Израильлэн Дун-Сьӧлыктэмезлэсь кылзэ кулэтэм каризы.

  25 Со понна Кузё-Инмарлэн вожпотонэз Ас калыкез вылэ ӝуатскоз,

  со вылэ Со кизэ ӝутоз но сое куашкатоз – соку гурезьёс ик зуркалозы,

  пудо сӥть кадь ульчаосын шӧйёс лошъяськозы.

  Ваньмыз та луыку, Солэн вожпотонэз уз быры,

  Солэн киыз ӝутӥськыса улоз на.


  26 Кыдёкын улӥсь калыкъёслы знамя ӝутоз,

  музъем пумын улӥсь калыклы тодмет сётоз,

  соку со капчиен, ӝог лыктоз.

  27 Солэн жадем муртэз но, катьтэммемез но уз луы;

  одӥгез но уз нырулы, умме уз усьы,

  кускысьтыз еэз но басьтэмын уз луы,

  пыдкутчанысьтыз еэз но уз чигиськы;

  28 ньӧлъёсыз лэчытэсь каремын, вань пукыӵъёсыз золтэмын;

  валъёсызлэн пыдтышъёссы чурыт излы укшало,

  солэн поглянъёсыз – сильтӧл кадесь,

  29 солэн бурсэмез – мумы левлэн бурсэмез кадь;

  левпилэн вузэмез кадь вузыны кутскоз,

  мылессэ кутоз но нуоз, нокин но сое уз тала.

  30 Куашетӥсь зарезьлэн шаугетэмез кадь со нуналэ со вылэ бурсоз;

  музъем шоры учкоз но, отын – пеймыт, куректон-кайгу,

  пилем югытэз кысӥз.

  

  
  

  ИСАИЯ ПРОРОКЛЭН КНИГАЕЗ


  6-тӥ ЛЮКЕТ


  1 Озия эксэй кулон арын мон Кузё-Инмарез адӟи; Со ӝужыт, ӝутэм престол вылын пуке вал, Солэн риза дӥсянэзлэн сӧзыосыз быдэс храмез тырмытӥзы. 2 Солэн котыраз Серафимъёс сылӥзы; соослэн куать бурдзы вал: кыкеныз соос ымнырзэс ворсаллязы, кыкеныз – пыдзэс шобыртылӥзы, кыкеныз – лобазы. 3 Соос ог-огзылы вазиськылӥзы:


  «Дун-Сьӧлыктэм, Дун-Сьӧлыктэм,

  Дун-Сьӧлыктэм Саваоф Кузё-Инмар!

  Быдэс музъем Солэн данэныз пачылмемын!»

  4 Вазиськылӥсьёслэн куараоссылэсь капкаослэн йылъёссы зуркаллязы, корка пуш ӵынэн пачылмиз. 5 Соку мон шуи:

  «Куректон-кайгу мыным! Быри мон!

  Мон уго кырсь-сьӧлыко ымо мурт,

  сыӵе ик кырсь-сьӧлыко ымо калык пӧлын улӥсько, –

  мынам синъёсы адӟизы Эксэез, Саваоф Кузё-Инмарез».


  6 Соку мон доры Серафимъёс пӧлысь одӥгез лобыса вуиз, солэн кияз ӝуась эгыр вал, сое со кискачен курбон тыронысь басьтӥз, 7 мынам ым бордам йӧтӥськиз но шуиз:

  «Тани та тынад ым бордад йӧтӥськиз,

  тынад законлы пумит улэмед табере куштэмын, сьӧлыкед ӵушемын».

  8 Соку мон Кузё-Инмарлэсь верам куаразэ кылӥ: «Кинэ Мыным ыстоно? Кин Асьме понна мыноз?»

  Соку мон шуи: «Тани мон, монэ ысты».

  9 Со шуиз: «Мын, та калыклы вера:

  пельыныды кылоды но – уд валалэ;

  синмыныды учкоды но – уд адӟе.

  10 Чурытомемын уго та калыклэн сюлэмыз,

  пельынызы но мырдэм кыло,

  синъёссэс но кыниллям;

  синъёсынызы уз адӟе,

  пельёсынызы уз кылэ,

  сюлмынызы уз валалэ,

  Мон мед бурмытом шуыса,

  Мон пала уз но берытске».

  11 Соку мон шуи: «Кемалы-а, Кузё-Инмаре?» Со шуиз:

  «Улон интыоссы тырттэм кыльытозь,

  улӥсьёсыз бырытозь, коркаоссы адямиостэк,

  музъем чылкак тырттэм кыльытозь.

  12 Кузё-Инмар адямиосты палэнтоз но,

  та музъем чылкак тырттэм кылёз.

  13 Дасэтӥ люкетэз отчы кылиз ке,

  со нош ик куашкатэмын-таркамын луоз;

  корам тыпы яке теревинфпу быре,

  но выжыез кыле;

  святой кидыс выжы лэзьыса кылёз та музъеме».

  

  
  

  ИСАИЯ ПРОРОКЛЭН КНИГАЕЗ


  7-тӥ ЛЮКЕТ


  1 Иудей эксэйлэн Озиялэн Иоафам пиезлэн, Ахаз пиезлэн улон нуналъёсаз Сириялэн эксэй престол вылаз пукиз Рецин, Израильлэн эксэй престол вылаз пукиз Ремалиялэн пиез Факей; соос Иерусалимлы пумит мынӥзы сое киултон понна, но киултыны ӧз быгатэ.


  2 Давидлэн юртэзлы ивортэмын, верамын вал: Сирияысь ожгарчиос Ефрем музъеме интыяськизы. Вырӟиз Ахазлэн сюлмыз, кызьы тӧласькыку нюлэскысь писпуос шонасько, озьы ик солэн калыкезлэн но сюлмыз вырӟиз.


  3 Кузё-Инмар Исаиялы шуиз: «Тон но, тынад Шеар-Ясув пиед но, Ахазлэн пумитаз потэ, вылӥ ӵыпетэ ву бызён дырдылэн пумаз, дэра гужатон бусые нуись сюрес вылэ, 4 солы тазьы шу: чакласькы, но кышкатэк ул; эн курда, сюлэмыд медаз куректы мыд-мыд палтӥз ӵындыса улӥсь кык сэрегпумъёслэсь, – вожпотонэн ӝуатскем Рецинлэсь но Сирия пиослэсь, Ремалиялэн пиезлэсь. 5 Сирия, Ефрем но Ремалиялэн пиез тыныд пумит урод уж малпало, соос шуо: 6 ”Иудея вылэ ӝутскоме, бугыртоме сое, асьме кие басьтоме но отчы Тавеиллэсь пизэ эксэе пуктоме”.


  7 Нош Инмар Кузё-Инмар тазьы шуэ:

  ”Тазьы уз луы, тазьы уз пӧрмы”.

  8 Сириялэн йырыз – Дамаск, Дамасклэн йырыз – Рецин.

  Куатьтон вить ар ортчыса, Ефрем калык ышоз-быроз.

  9 Ефремлэн йырыз – Самария,

  Самариялэн йырыз – Ремалиялэн пиез.

  Тӥ уд оскиське, малы ке шуоно осконды юнматэмын ӧвӧл».


  10 Кузё-Инмар Ахазлы, веранзэ азинтыса, шуиз: 11 «Инмаредлэсь Кузё-Инмаредлэсь аслыд паймымон тодмет кур: кур яке улӥысь, яке вылӥысь». 12 Ахаз шуиз: «Уг куры, Кузё-Инмарлэсь визьзэ уг сына». 13 Соку Исаия шуиз: «Давидлэн юртэз, кылзӥськы ук! Уг тырмы шат тӥледлы адямиослэсь визьзэс сынамды, мынам Инмарелэсь но чиданзэ эскеремды потӥз-а? 14 Со понна ик Ачиз Кузё-Инмар тӥледлы паймымон тодмет возьматоз: тани, Нылмурт секытэн луоз, Пи нуны ваёз но, Солы Еммануил*а ним сётозы. 15 Уродэз кулэтэм карыны но ӟечез бырйыны валатозяз, Со йӧлын но чечыен кӧтсэ тырыса улоз. 16 Та нуны уродэз кулэтэм карыны но ӟечез бырйыны валатозяз, кыкезлэн ик кышкано эксэйёсыдлэн музъемзы тырттэм кылёз. 17 Но тон вылэ, тынад калыкед вылэ, тынад атаедлэн юртэз вылэ Кузё-Инмар сыӵе нуналъёс лэзёз, кыӵеосыз Ефремлэн Иуда бордысь люкиськон дырысеныз ӧз лыктылэ, – лэзёз Ассириялэсь эксэйзэ».

  18 Со нуналэ тазьы луоз:

  Кузё-Инмар Египетысь шурлэн усёназ улӥсь кутлы,

  Ассирияысь музъем вылын лобась мушлы тодмет сётоз, –

  19 лобӟыса лыктозы но тырттэм кылем нёжалъёсы,

  изгурезьлэн висъёсаз,

  вань бышкиськись куакъёс вылэ,

  вань писпуос вылэ соос пуксьылозы.

  20 Со нуналэ Кузё-Инмар шур тупалась пунэмам бритваен,

  Ассириялэн эксэеныз, йырзэ мычоз но,

  пыдысьтызы гонъёссэс но, тушсэс но басьтоз.

  21 Со нуналэ тазьы луоз: кин скал но кык ыж вордэ,

  22 соос сокем трос йӧл сётозы, со мурт вӧй сиыса улоз.

  Ваньмыз та музъеме улыны кылемъёс вӧй, чечы сиыса улозы.

  23 Со нуналэ тазьы луоз:

  сюрс азвесь коньдон тыр сылӥсь сюрс виноградпудъёс будон интые

  тёрнпу но бышкиськись куак пушъёзы.

  24 Ньӧлъёсын, пукыӵъёсын отчы ветлозы,

  уго быдэс музъемез тёрнпу но бышкиськись куак басьтоз.

  25 Гырисьёслэн сузям одӥгаз но гурезязы табере уд ни мыны,

  тёрнпулэсь но бышкиськись куаклэсь кышкаса:

  отчы ошъёсты поттылозы, ыжъёс, кечъёс сое лёгалозы.

  


  *а7:14 Еммануил – «Инмар – асьмемын» шуэм луэ

  

  
  

  ИСАИЯ ПРОРОКЛЭН КНИГАЕЗ


  8-тӥ ЛЮКЕТ


  1 Кузё-Инмар мыным шуиз: «Аслыд бадӟым тӧдьы пул басьты но со вылэ адямиослы валамон пусъёсын гожты: Магер-шелал-хаш-баз*а». 2 Мон ас бордам оскиськымон адӟисьёсты басьтӥ: Урия священникез но Варахиялэсь Захария пизэ.


  3 Кышноелы, азьпал тодытӥсьлы, матаз кариськи но, со секытэн луиз, пи нуны вайиз. Кузё-Инмар мыным шуиз: «Солы ним сёт: Магер-шелал-хаш-баз; 4 уго пичи нуны ”атае”, ”анае” шуыны быгатэмлэсь азьло Дамасклэсь узырлыксэ, Самарияысь талам ваньбурез Ассирияысь эксэйлэн азьпалтӥз нуозы».


  5 Веранзэ азинтыса, Кузё-Инмар мыным шуиз на:

  6 «Та калык Сӥлоамлэсь каллен бызись вузэ кулэтэм каремез понна,

  Рецинлы но Ремалиялэн пиезлы синмаськемез понна

  7 Кузё-Инмар со вылэ куашетӥсь бадӟым шуръёслэсь вузэс лэзёз –

  Ассириялэсь эксэйзэ данлыкеныз валче –

  вань ӧръёсысьтыз со ӝутскоз но яр йылъёсаз пальккаськоз.

  8 Иудеяетӥ бызёз, сое вуэныз шобыртоз,

  вылэ ӝутскоз – чырты кемозь вуоз;

  Тынэсьтыд музъемдэ, Еммануил,

  пумысеныз пумозяз со бурдыныз шобыртоз».


  9 Тушмонъяськиськоды ке, калыкъёс, куалекъялэ!

  Валатске-кылзӥське, вань кыдёкысь музъемъёс!

  Ожмаськон тӥрлыктэс басьтэлэ, но куалекъялэ!

  Ожмаськон тӥрлыктэс басьтэлэ, но куалекъялэ!

  10 Малпанъёстэс малпалэ, но соос куашкалозы;

  куспады кенеше, но со уз быдэсмы,

  уго Инмар – милемын!


  11 Мон вылын кужмо кизэ кутыса, та калыклэн сюрестӥз медам ветлы шуыса оскытыса, Кузё-Инмар мыным шуиз:


  12 «Мае та калык нима ”пумитъяськыны дасяськон” шуыса,

  ваньзэ тае эн нималэ, ”пумитъяськыны дасяськон” шуыса;

  малэсь со кышка, тӥ солэсь эн кышкалэ, эн но куалекъялэ.

  13 Саваоф Кузё-Инмарез гинэ, дун-сьӧлыктэм шуыса, сӥлы каре,

  Солэсь гинэ курдалэ, Со азьын куалекъялэ!

  14 Со – Дун-Чылкыт карись,

  Со ик Израильлэн кыкезлы но юртэзлы-выжыезлы

  канжаськон из но визь сынаськон изгурезь,

  Иерусалимын улӥсьёс понна Со – кыӵес но сьӧлтаськон.

  15 Соос пӧлысь тросэз канжаськыса усёзы но пазьгиськозы,

  сьӧлтэтъёсы дэмӟылозы но, соосты кутылозы».

  16 «Тодытонме-ивортонме биньыса дум,

  дышетскисьёсы азьын та Усьтӥськонэз печатен нюрты но ворса».

  17 Кузё-Инмар вылэ мон оскиськисько, –

  Иаковлэн юртэзлэсь-выжыезлэсь Аслэсьтыз ымнырзэ Ватӥсьлы, –

  мон Солы оскиськыса улӥсько.

  18 Тани мон но, мыным Кузё-Инмарен сётэм нылпиосы но,

  Сӥон гурезьын улӥсь Саваоф Кузё-Инмарлэн

  Израильлы паймымон тодметъёсыз но

  азьпаллы тодытонъёсыз ми луиськомы.


  19 Тӥледлы шуизы ке: «Кулэм муртлэсь лулзэ ӧтисьёслы вазиське, туноослы, ведӥнъёслы, пелляськисьёслы вазиське», – соку тӥ шуэлэ: «Калык аслаз Инмарезлы вазиськыны кулэ ӧвӧл-а? Кулэмъёслэсь улэпъёс сярысь юало-а? 20 Законлы, Инмарлэн курон-косонъёсызлы вазиське». Соос тазьы уг ке шуо, соку соос бордын югытлык ӧвӧл.


  21 Соос музъем вылтӥ калгыса ветлозы, мылкыдзы усемын, сютэмесь соос луозы; сютэм дыръязы йыркурен улозы, асьсэлэсь эксэйзэс но Инмарзэс урод кылъёсын куаретозы. 22 Вылӥе но учкозы, музъем вылэ но учкозы; но адӟозы: котькытын куректон-кайгу, пеймытлык, тём-тём пеймыт; пеймыт азе куштэмын луозы. Но пырак ӵоже отын пеймыт уз луы, кытын али пеймыт луэмын.

  


  *а8:1 Магер-шелал-хаш-баз – «талан дыртэ, шедьтон-поттон дыртытэ» шуэм луэ

  

  
  

  ИСАИЯ ПРОРОКЛЭН КНИГАЕЗ


  9-тӥ ЛЮКЕТ


  1 Ортчем дыр Завулон музъемез, Неффалим музъемез покчи кариз;

  нош вуоноез дыр вылӥ кароз Зарезь дур сюресэз,

  Иордан сьӧр шаерез, язычникъёслэсь Галилея музъемзэс.

  2 Пеймыт азьтӥ ветлӥсь калык быдӟым югытэз адӟоз;

  кулон вужерлэн шаераз улӥсьёс вылэ югыт пиштыны кутскоз.

  3 Тон калыкез йылэтод, солэсь шумпотонзэ будэтод.

  Со Тон азьын шулдыръяськоз,

  кызьы аран дыръя шулдыръясько,

  кызьы, ваньбур люкыку, шумпото.

  4 Уго сое ӝикатӥсь сиесэз, сое погыртӥсь корт бодыез,

  сое ёртыса возисьлэсь бодызэ –

  Тон куашкатод Мадианлэн нуналаз кадь ик.

  5 Ожгарчилэсь нуллэм пыдкутчанзэ, вирен наштаськем

  дӥськутсэ но сутыны сётозы, – тылэз сюдыны.

  6 Уго асьмелы Нуны вордскиз – асьмелы Пи сётэмын;

  Солэн пельпум вылаз – кужымлык;

  Сое нималозы: Паймымон, Визь-нод Сётӥсь, Кужмо Инмар,

  Пумтэм вапумъёслэн Атайзы, Тупаса улонлэн Эксэез.

  7 Давидлэн престол вылаз, солэн эксэйлыказ Пилэн кужымлыкез,

  тупаса улонэз пумтэм вапумъёсы улоз,

  Со эксэйлыксэ шонерлыкен, зэмлыкен юнматоз, кужмоятоз

  туннэ но, пумтэм вапумъёслы но.

  Саваоф Кузё-Инмарлэн сюлмаськон-тыршонэз тае лэсьтоз.

  8 Кузё-Инмар Иаковлы вераны кыл ыстӥз,

  со кыл Израиль вылын адӟиськоз.

  9 Вань калык – Ефремын, Самарияын улӥсьёс –

  сое тодозы но вылӥ мылкыдын, лек сюлмынызы шуозы:

  10 «Кирпичъёс пырдӥзы ке, вӧлэм излэсь пуктомы;

  сикоморпуосты коразы ке, кедырпуосты мерттомы».

  11 Соку Кузё-Инмар соос вылэ Рецинлэсь тушмонъёссэ ӝутоз,

  тушмонъёсыз кие ожмаськон тӥрлык сётоз:

  12 шундыӝужанысен – сири калыкез,

  шундыпуксёнысен – филистим пиосты ӝутоз;

  соос, ымзэс бадӟым усьтыса, Израилез сиёзы.

  Со виын Солэн вожпотонэз уз на быры,

  Солэн киыз ӝутӥськыса улоз на.


  13 Нош калык Жугись пала уг берыктӥськы,

  Саваоф Кузё-Инмар доры уг лыкты.

  14 Кузё-Инмар одӥг нуналэ ик

  Израильлэсь йырзэ но, быжзэ но уретоз,

  пальмаез но, камыш бодыез но ӵогыса куштоз:

  15 пересь визьнодчи но нимо-дано мурт – со йыр,

  нош ӧрекчи дышетӥсь-пророк – со быж.

  16 Та калыклэн азьветлӥсьёсыз ас калыксэс йыромытозы,

  соослэн кивалтэм улсазы ветлӥсьёс бырозы.

  17 Соин ик Кузё-Инмар Израильлэн егит пиосыз пумысен

  шум уз поты,

  солэсь анайтэк-атайтэк кылем нылпиоссэ но,

  палкышнооссэ но уз жаля;

  уго ваньзы соос – чеберъяськисьёс, лек муртъёс,

  ваньзылэн ымъёссы урод кылъёс верало.

  Та вакытэ Солэн вожпотонэз уз на быры,

  Солэн киыз ӝутӥськыса улоз на.


  18 Законлы пумит улон тыл кадь кенжиз,

  со тёрнпуэз но, бышкись куакез но ньылэ,

  нюлэслэн ӵем интыяз гомаса ӝуа, – ӵын юбоос вылӥе ӝутско.

  19 Саваоф Кузё-Инмарлэн бадӟым йыркурез музъемез ӵушкалоз,

  калык тыл сиёнлы пӧрмоз;

  адями аслэсьтыз агай-вынзэ уз жаля.

  20 Бурпалтӥз вандылозы – но сютэм кылёзы;

  паллян палзэ сиыны кутскозы – но кӧтсы уз тыры;

  котькудӥз ас суйбыгытэзлэсь сӥльзэ сиыны кутскоз:

  21 Манассия – Ефрем выжыез, нош Ефрем Манассия выжыез сиёз,

  кыксы но, огазе кариськыса, Иудаез сиёзы.

  Со виын Кузё-Инмарлэн вожпотонэз уз на быры,

  Солэн киыз ӝутӥськыса улоз на.

  

  
  

  ИСАИЯ ПРОРОКЛЭН КНИГАЕЗ


  10-тӥ ЛЮКЕТ


  1 Куректон-кайгу шонертэм законъёс поттӥсьёслы,

  чурытэсь куронъёс малпасьёслы, –

  2 соос куанеръёсты шонер судить уг каро,

  калыке пӧлысь кужымтэм муртъёслэсь правооссэс талало,

  палкышноослэсь басьтоно люкетсэс асьсэлы каро,

  анайтэм-атайтэм нылпиосты люкеттэк кельто.

  3 Кыдёкысь кулон-бырон лыктон нуналэ мар-о кароды?

  Юрттэт курыса, кинлы вазиськоды?

  Асьтэлэсь узырлыктэс кытчы кельтоды?

  4 Пытсэтын пукисьёс, виылэмъёс пӧлы тӥ погралоды.

  Но со виын Солэн вожпотонэз уз на быры,

  Солэн киыз ӝутӥськыса улоз на.

  5 «Э, Ассур, вожпотонэлэн бодыез!

  Солэн киысьтыз сюло – со Мынам йыркуръяськонэ!


  6 Сьӧлыклэсь кышкамтэ калык вылэ,

  вожпотон калыкелы пумит сое ысто,

  таланы-тарканы косо, ваньбурзэ мед киултозы,

  ульчаысь дэриез кадь сое мед лёгалозы.

  7 Но со озьы уз малпа, солэн сюлмыз но озьы уз эсэпла:

  солэн сюлмаз таӵе малпан луоз – таркано,

  троссэ калыкъёсты выжытэк быдтоно.

  8 Со уго шуоз: ”Ваньмыз эксэйёс мынам кивалтӥсьёсы ӧвӧл-а?

  9 Халне Кархемис кадь ик ӧвӧл-а? Емаф Арпад кадь ик ӧвӧл-а?

  Самария Дамаск кадь ик ӧвӧл-а?

  10 Сульдэръёслы йыбыртъясь эксэйлыкъёсты мон ас киулам басьтӥ,

  кудъёсаз сульдэръёсыз тросгес

  Иерусалимын но Самарияын сярысь, –

  11 соку Самарияен но солэн сульдэръёсыныз-идолъёсыныз кадь ик

  Иерусалимен но, солэн вӧлыса лэсьтэм сульдэръёсыныз но

  озьы ик уг лэсьты-а?”»


  12 Тазьы луоз: Кузё-Инмар Сӥон гурезьын но Иерусалимын Аслэсьтыз вань ужзэ быдэстэм бераз шуоз: «Ассириялэн эксэезлэсь вылтӥяськись сюлмызлэн азинлыкез шоры учко, йылэ ӝутэм синъёсызлэн вылтӥяськонзы шоры учко.


  13 Со шуэ: ”Аслам киылэн кужыменыз,

  аслам визьлыкеным мон тае лэсьтӥ,

  малы ке шуоно мон визьмо:

  калыкъёслэсь улон интызэс вошто, ваньбурзэс талало,

  батыр мурт кадь престолъёссы вылысь эксэйёссэс сэрпалто.

  14 Тылобурдо каръёсты кадь калыкъёслэсь узырлыксэс

  мынам киы асэстӥз;

  кызьы отчы кельтэм пузъёсты окто,

  озьы мон вань музъемез киултӥ,

  нокин но бурдыныз ӧз вырты, ымзэ ӧз усьты,

  куаразэ ӧз потты”».


  15 Тӥр быгатэ-а кораськись азьын вылӥе кариськыны?

  Бычкы вылтӥяське-а сое кыскась азьын?

  Корт боды сое ӝуткасьлы пумит султэ-а?!

  Кин писпу ӧвӧл, солы пумит боды ӝутске кадь!


  16 Со понна Кузё-Инмар, Саваоф Кузё-Инмар куаемъёсыз начармытоз,

  нимо-даноосыз куспы тыл аратоз, гомась тыл ӝуатоз.

  17 Израильлэн Югытэз тыл луоз,

  солэн Дун-Сьӧлыктэмез – гомась тыл,

  со одӥг нунал куспын солэсь бышкись будосъёссэ,

  жаг турынзэ сутоз,

  18 солэсь данлыко нюлэссэ но садзэ лулысеныз мугорозяз быдтоз.

  Со куасьмоз-бызырмоз, кулӥсь мурт кадь луоз.

  19 Нюлэсказы писпуоссы сокем ӧжыт кылёзы –

  пичи мурт но сое лыдъяны-ӵотаны быгатоз.

  20 Со нуналэ тазьы луоз:

  Израильлэн кылем люкетэз, Иаковлэн выжыысьтыз утиськемъёс,

  соосты погыртӥсь вылэ азьланяз уз ни оскиське.

  Соос чылкыт сюлмынызы оскиськыны кутскозы Кузё-Инмар вылэ,

  Израильлэн Дун-Сьӧлыктэмез вылэ.

  21 Израильлэн кылем люкетэз берытскоз,

  Иаковлэн кылемез кужмо Инмар пала берытскоз.


  22 Израиль, тынад калыкед зарезьысь луо мында ке но луиз,

  оглюкетэз гинэ Инмар пала берытскоз;

  берытскымтэосты быдтон пуктэмын-дасямын,

  тае пачылмем шонерлык дасяз.

  23 Быдтон дасямын, сое Кузё-Инмар, Саваоф Кузё-Инмар,

  быдэс музъем вылын быдэстоз.


  24 Соин ик тазьы шуэ Кузё-Инмар, Саваоф Кузё-Инмар:

  «Сӥонын улӥсь калыке! Ассурлэсь эн кышка.

  Со тонэ корт бодыен погыртоз, тон вылэ Египет кадь бодызэ ӝутоз.

  25 Эшшо ӧжытак, туж ӧжытак гинэ дыр ортчоз,

  соку быроз Мынам вожпотонэ,

  Мынам йыркуре соосты быдтыны берытскоз».

  26 Саваоф Кузё-Инмар со вылэ сюлозэ ӝутоз,

  Орив изгурезь дорысь Мадианэз быдтон дыръя кадь,

  яке кызьы зарезь вылэ кивалтэт бодызэ вӧлъяз но

  сое Египет вылэ кадь ӝутоз.

  27 Со нуналэ тазьы луоз: пельпум вылысьтыд зӥбетэз,

  чыртыысьтыд сиесэз басьтэмын луоз;

  куаемлы чидатэк, сиесэд куашкалоз.

  28 Со Аиафе мынэ, Мигронэз ортче,

  Михмасэ запас сион-юонзэ кельтэ.

  29 Ёркыт интыостӥ ортчо; Геваын кӧлон интызы;

  Рама куалекъя; Сауллэн Гиваысьтыз пегӟылӥзы.

  30 Галимлэн нылыз, куараен вуз:

  тонэ Лаис мед кылоз, куанер Анафоф!

  31 Мадменаысь пегӟизы, Гевимын улӥсьёс кошкыны дырто.

  32 Эшшо одӥг нунал со Новын сылоз на;

  Сӥон гурезьлы, Иерусалим вырйыллы киыныз кышкатыса сэзъя.


  33 Тани, Кузё-Инмар, Саваоф Кузё-Инмар,

  туж шимес кужымен писпуос бордысь вайёссэс тӥялоз, –

  ӝуждалаенызы вылтӥяськисьёс ӵогыса куштэмын луозы,

  ӝужытъёсыз музъем вылэ погыртэмын луозы.

  34 Нюлэслэсь ӵем интызэ кортэн коралоз;

  Ваньмызлэсь Кужмо азьын Ливан погралоз.

  

  
  

  ИСАИЯ ПРОРОКЛЭН КНИГАЕЗ


  11-тӥ ЛЮКЕТ


  1 Иессей выжыысь уд ӝужалоз, солэн выжыысьтыз вай пушъёз.

  2 Со вылын Кузё-Инмарлэн Духез улоз,

  бадӟым визьлыклэн но валанлэн духсы,

  визь-нодлэн но юнлыклэн духсы,

  тодон-валанлэн но Инмар азьын кышкаса улонлэн духсы;

  3 Кузё-Инмарлэн гажанэз Со бордын пачылмыса улоз.

  Аслаз синъёсыныз адӟыса гинэ, Со судить уз кары,

  пельёсыныз кылыса гинэ, Со ужъёсты уз быдэсъя.

  4 Куанеръёсты шонерлыко судить кароз,

  музъем вылысь курадӟыса улӥсьёслэсь ужъёссэс

  шонер эскероз-быдэсъялоз.

  Ымызлэн корт бодыеныз музъемез погыртоз,

  ымызлэн духеныз сьӧлыклэсь кышкасьтэмез виёз.

  5 Солэсь кусъёссэ шонерлык думоз, Солэсь макессэ зэмлык думоз.

  6 Соку кион ыжпиен огазьын улозы;

  барс кечпиен огазьын выдыса кыллёзы;

  кунян но, левпи но, ош но огазьын улозы,

  пичи пи соосты валтыса нуллоз.

  7 Скал но мумы гондыр одӥг уллёын ветлозы,

  кунянэн гондырпиос огазьын выдыса кыллёзы;

  лев, ош кадь, куро сиёз.

  8 Вож нуны сюро кыйлэн гу вылаз шудыса улоз,

  пичи пи кыйлэн гуаз кизэ мычоз.

  9 Быдэс святой гурезям уродзэ, ярантэмзэ уз лэсьтэ,

  уго, зарезьёслэн вуэн пачылмыса улэмзы кадь,

  музъем выл Кузё-Инмарез тодонэн пачылмыса улоз.

  10 Со нуналэ Иессей выжыысь пушъет ӝутскоз,

  со калыкъёсын кивалтыны кутскоз,

  со пала язычникъёс берытскозы,

  солэн каньыллыкез данлыкен пиштыса улоз.


  11 Со нуналэ тазьы луоз:

  Кузё-Инмар нош ик кизэ мычоз Ассурысь,

  Египетысь, Патросысь, Хусысь,

  Еламысь, Сеннаарысь, Емафысь,

  зарезьлэн шормуӵъёсысьтыз

  Ас калыкезлэсь кылем люкетсэ Ас дораз ваён понна.

  12 Язычникъёслы знамя ӝутоз но

  Израильлэсь улляськем-таркаськем муртъёссэ люкалоз,

  музъемлэн ньыль пал пумаз пазьгиськем иудей калыксэ дораз ӧтёз.

  13 Ефрем кӧт пӧсен улэмысь дугдоз,

  Иудалы тушмонъяськыса улӥсьёс быдтэмын луозы.

  Ефрем Иуда вылэ кӧт пӧсен уз улы,

  Иуда но Ефремез ӝикатыса-ёртыса уз ни возьы.

  14 Шундыпуксён пала филистим калыклэн пельпум вылаз

  лобӟыса мынозы,

  шундыӝужан палан улӥсьёсты одӥгтэм ваньзэс таркалозы;

  Едом но Моав вылэ кизэс понозы,

  Аммон калык соослы тэрытскыса улоз.


  15 Кузё-Инмар Египет зарезьлэсь кожзэ куасьтоз;

  Аслаз кужмо тӧлэныз шур вылэ кизэ урдоз но

  сое сизьым пичиесь ӧръёслы люкылоз,

  озьы, со вамен сандали пыдкутчан коже выжемзы луоз.

  16 Соку, Ассуре кылем калыкезлы бадӟым сюрес луоз,

  – сыӵе сюрес, кыӵеез сётэмын вал ини Израильлы,

  Египет музъемысь со потыку.

  

  
  

  ИСАИЯ ПРОРОКЛЭН КНИГАЕЗ


  12-тӥ ЛЮКЕТ


  1 Со нуналэ тазьы шуод: «Данъясько Тонэ, Кузё-Инмаре;

  мон вылэ вождэ поттыса, Тон улӥд,

  табере йыркурдэ палэнтӥд но, мон буйгай.

  2 Инмар – мынам утиськонэ:

  Солы мон оскиськисько, соин ик кышкатэк улӥсько;

  уго Кузё-Инмар – мынам кужыме, Кузё-Инмар – мынам кырӟанэ;

  Со мынам утиськонэ».

  3 Утиськонлэн ошмесъёсысьтыз шумпотыса ву омыръялоды.

  4 Со нуналэ тазьы шуоды: «Данъялэ Кузё-Инмарез, Солы вазиське;

  калыкъёс пӧлын Солэн ужъёсыз сярысь ивортылэ;

  Солэн нимыз быдӟым шуыса, тодазы уськытэ.

  5 Кузё-Инмарез данъяса кырӟалэ, Со уго быдӟым ужъёс лэсьтӥз –

  быдэс музъем вылын тае мед тодозы.

  6 Шулдыръяське, шумпотэ, Сӥонын улӥсьёс, –

  тӥ пӧлын улэ Израильлэн быдӟым Дун-Сьӧлыктэмез».

  

  
  

  ИСАИЯ ПРОРОКЛЭН КНИГАЕЗ


  13-тӥ ЛЮКЕТ


  1 Амослэн Исаия пиезлэн Вавилонлэсь азьпал адӟонзэ тодытонэз.


  2 Гольык гурезь йылын знамя ӝутэ, куарадэс будэтэ;

  соослы киыныды шонтэ,

  кузёослэн капка пыртӥзы потыса мед лыктозы шуыса.

  3 Аслам быръем муртъёсылы Мон косон сётӥ,

  вожпотонме возьматыны Аслэсьтым кужмо муртъёсме ӧти,

  соос шумпото-шулдыръясько Мынам быдӟым луонэлы.

  4 Трос калык люкаськон дыръя кадь

  гурезьёсын бадӟым куашетон кылӥське,

  огазе люкаськем калыкъёслэн но эксэйлыкъёслэн

  бугыръяськись куаш поттонзы:

  ожмаськыны дасяськем ожгарчиосты

  Саваоф Кузё-Инмар учке-чакла.

  5 Быдэс музъемез куашкатон понна

  инлэн пумысеныз, кыдёкысь шаерысь,

  Кузё-Инмар но Солэн вожпотонэзлэн

  ожмаськон тӥрлыкъёсыз лыкто.


  6 Викышъяса зар бӧрдэ, – Кузё-Инмарлэн нуналэз матын!

  Ваньмызлэсь Кужмо бордысь куашкатӥсь выллем кужым лыктэ.

  7 Соин ик ваньмызлэн киоссы лэзиськизы,

  вань адямиослэн сюлэмзы куалектӥз.

  8 Дэймизы, сӥнырзы кысканы кутскиз,

  вӧсь луонъёс соосты шымыртӥзы;

  нуны вайись кадь курадӟо, абдраса огзы шоры огзы учко,

  ымныръёссы ӵыжектэмын.

  9 Тани Кузё-Инмарлэн лек нуналыз вуэ,

  лекъяськонэн, гомаса ӝуась вожпотонэн лыктэ –

  музъемез кыр дунне карыны, сьӧлыко муртъёсты быдтыны.

  10 Инмысь кизилиос но, кизили люкъёс но

  ас бордысьтызы югыт уг сёто;

  шунды ӝужакуз кысэ, толэзь но ас югытэныз уг чиля.


  11 Дунне вылэз уродлык понна,

  сьӧлыклэсь кышкасьтэмъёсты

  законлы пумит ужъёссы понна вӧсь каро,

  вылӥ мылкыдоослэн вылтӥяськонзылы пум поно,

  ёртыса возисьёслэсь возьыттэмлыксэс сереме уськыто.

  12 Озьы лэсьто: адямиос чылкыт зарнилэсь дуноесьгес луозы,

  воргоронъёсты но Офир зарнилэсь дуноесьгес каро.

  13 Та понна инбамез сэзъяло, соку,

  Саваоф Кузё-Инмарлэн вожпотонэзлы чидатэк,

  Солэн вожпотонэзлэн гомаса ӝуась нуналаз

  музъем интыысьтыз вырӟоз.

  14 Соку котькудӥз, сьӧраз уйиськись кыркеч кадь,

  кузётэк кылем ыжъёс кадь, ас калыкез пала кариськоз,

  ваньзы ас музъемазы бызьыса кошкозы.

  15 Нош кин тушмонлэн киулаз сюриз ке,

  сое бышкалтозы,

  кинэ ке кырмизы ке, сое мечен ӵогозы.

  16 Вож нуныоссэс но син азязы виылозы;

  коркаоссэс таркалозы, кышнооссэс сантэмалозы.


  17 Тани соослы пумит Мон азвесез дунъясьтэм,

  зарни борды думиськымтэ мидян калыкез ӝуто.

  18 Пукыӵъёссы егит пиосты погыртозы, кӧтпуш емышез уз жалялэ;

  синъёссы пичи муртъёс шоры жаляса уз учке.


  19 Вавилон – эксэйлыкъёслэн синчеберзы, халдейёслэн данъяськонзы,

  Содомен Гоморраез кадь тонэ Инмар погыртоз,

  20 нокин но отчы улыны уз интыяськы,

  выжыысь выжые отын улӥсез уз луы;

  Аравияын улӥсь отчы балаганзэ уз пукты,

  пудо возьмасьёс но уллёосынызы ӵош отын уз шутэтске.

  21 Кыр дуннеысь пӧйшуръёс отчы улыны интыяськозы,

  корка пушъёсын пелёкучыранъёс пачылаз улозы,

  страусъёс улыны интыяськозы, кузь гоноос отӥ тэтчаса ветлозы.

  22 Юртъёсазы шакалъёс вузозы,

  шулдыръяськон коркаосазы гиенаос шуш куараен кесяськозы.

  

  
  

  ИСАИЯ ПРОРОКЛЭН КНИГАЕЗ


  14-тӥ ЛЮКЕТ


  1 Солэн дырыз матын, солэн нуналъёсыз ӝегаса уз улэ; Кузё-Инмар Иаковез жалялоз, Со выльысен Израилез яратоз; дор музъемазы улыны интыялоз, соос борды шӧдьытскозы мурт кунъёсысь адямиос, Иаковлэн юртэз борды лякиськозы. 2 Мурт калыкъёс Израиль калыкез кутозы но соосты дор музъемазы ваёзы; Кузё-Инмарлэн музъем вылаз Израиль юрт мурт калыкъёсты ляльчи карыса возёз; ассэ пленэ кутэмъёсты табере со пленэ басьтоз но ассэ азьвыл ӝикатыса возисьёсын кузёяськыса улыны кутскоз.


  3 Со нуналэ тазьы луоз: Кузё-Инмар тонэ куректон-кайгуэдлэсь, кышкаса улонлэсь, секыт зӥбетэдлэсь мозмытэм бере 4 Вавилон эксэй сярысь кырӟалод но шуод:


  «Курадӟытӥсь бырем бере ӝикатыса возён дугдӥз!

  5 Сьӧлыкъёслэсь кышкасьтэмъёслэсь кивалтэт бодызэс

  Кузё-Инмар куашкатӥз,

  эксэйёслэсь кивалтонзэс быдтӥз,

  6 вожпотон дыръяз Вавилон калыкъёсты погыръяса улӥз,

  йыркуръяськон дыръяз, жалянэз валатэк,

  калык выжыосты ӝикатыса, соосын кузёяськыса улӥз.

  7 Табере быдэс дунне шутэтске,

  каньыллыкен улэ но шумпотыса кырӟа.

  8 Кипариспуос но, Ливанысь кедырпуос но шумпото, соос шуо:

  ”Тон умме усем дырысен нокин но милемыз кораны уг лыкты”.


  9 Тон пырыку, тонэ пумитан вылысь

  дунне пыдэсысь ад вырыны кутскиз,

  тыныд луыса рефаимъёсты, калыкъёслэсь кивалтӥсьёссэс сайкатӥз;

  язычникъёслэсь эксэйёссэс ваньзэс

  эксэй пуконъёссы вылысьтызы султытӥз.

  10 Ваньзы соос тыныд вералозы:

  ”Тон но ми кадь ик кужымтэм луид! Тон милемлы укшась луид!”

  11 Тынад вылтӥяськонэд вань куаш поттонъёсыныд

  дунне пыдэскы куштэмын;

  тон ултӥ нумыръёс вӧлдӥсько, нумыръёс – тынад шобретэд.


  12 Денница, ӵук ӟардонлэн пиез, кызьы тон инмысь усид!?

  Калыкъёсты лёгаса возись, музъем вылэ усьыса, тон пазьгиськид.

  13 Со сюлмыныз шуэ вал: ”Инме тубо,

  Инмарлэн кизилиосызлэсь вылӥе престолме ӝуто но

  инмаръёс пӧлы гурезь йылэ,

  уйпаллэн дураз, пуксё.

  14 Пилемъёслэн йылӥязы тубо, Быдӟым Инмарлы укшась луо”.

  15 Нош тон адэ, дунне пыдэслэн мурдалаяз, куштэмын.

  16 Тонэ адӟисьёс тон шоры учко, тон сярысь малпасько:

  ”Та-а со адями, кудӥз музъемез зуркатылӥз,

  эксэйлыкъёсты куалекъятылӥз,

  17 дунне вылэз кыр инты кариз, солэсь городъёссэ куашкатылӥз,

  пленэ сюремъёсты доразы ӧз лэзьылы?”

  18 Калыкъёслэн вань эксэйёссы сӥен-данэн ватэмын,

  шӧйзэс возьыны пуктэм коркан кыллё;

  19 нош тон шӧйдэ возьыны коркаедлэн палэназ куштэмын,

  синазькыль улвай кадь,

  из гуосы ватэм мечен кораса виемъёслэн дӥськутсы кадь,

  тон пыд улын костаськись шӧй кадь,

  20 мукет эксэйёсты кадь тонэ уз ватэ –

  тон уго музъемдэ таркад, ас калыктэ быдтӥд;

  лек выжыез ноку но буре уз ни вае.

  21 Атайзылэн законлы пумит улэмез понна

  солэсь пиоссэ виыны дасяське, –

  медаз ни ӝутске, музъемез медаз ни киултэ,

  дунне вылэ городъёс медаз ни пуктылэ».


  22 Соослы пумит султо, – шуэ Саваоф Кузё-Инмар, – Вавилонлэсь нимзэ ӵушо, улэп кылемъёссэ – пизэ но, пиезлэсь пизэ но – быдто, – шуэ Кузё-Инмар. 23 Сое ӵушъялъёслы улон интылы пӧрмыто, сыръясь нюр каро, ӵушкась-быдтӥсь исьнерен сое ӵужо, – шуэ Саваоф Кузё-Инмар.


  24 Саваоф Кузё-Инмар кыл сётыса шуэ:

  «Кызьы Мон малпай, озьы ик луоз; кызьы Мон косӥ, озьы ик пӧрмоз,

  25 музъем вылам Ассурез пыргыто, гурезьёсам сое лёгало;

  соос (калыкъёс) вылысь сиес усёз,

  пельпумъёссы вылысь зӥбет басьтӥськоз».

  26 Тазьы пуктэмын-малпамын быдэс музъем сярысь,

  тани, вань калыкъёс вылэ вӧлъям ки.

  27 Уго Саваоф Кузё-Инмар пуктӥз-малпаз, –

  кин тае воштыны быгатэ?

  Солэн киыз вӧлъямын, – кин сое палэнтоз?


  28 Ахаз эксэйлэн кулон араз, азьпалзэ тодытыса, тазьы верамын вал:

  29 Эн шумпоты, Филистим музъем,

  тонэ погыръясь-куасаллясь корт боды сузмытэмын шуыса;

  уго кыйлэн выжыысьтыз сюро кый потоз,

  солэн емышез бурдо лобась кый луоз.

  30 Соку куанеръёс сюдэмын луозы,

  кураськисьёс ышыг интыын кышкатэк улозы;

  нош тынэсьтыд выжыдэ сютэм возё,

  сютэм улыса, кылем муртъёсыд кулылозы.

  31 Капкаос, викышъялэ! Город, куараен вуз!

  Быдэс Филистим музъем, куашкалод тон;

  уго уйпалась ӵын лыктэ,

  соослэн уллёосазы бере кылемъёс ӧвӧл.

  32 Мар бен шуозы калыклэн ивортӥсьёсызлы?

  – Тазьы шуозы: «Кузё-Инмар Сӥонэз юнматӥз,

  отчы Солэн калыкез пушкысь куанеръёс ватӥськон инты шедьтозы».

  

  
  

  ИСАИЯ ПРОРОКЛЭН КНИГАЕЗ


  15-тӥ ЛЮКЕТ


  1 Моав сярысь азьпалзэ тодытыса веран.

  Озьы! Уйин Ар-Моав кар таркамын, быдтэмын луоз;

  уйин Кир-Моав кар таркамын, быдтэмын луоз!

  2 Со Баитэ, Дивонэ, гурезь йылъёсы бӧрдыны тубе;

  Нево пумысен, Медева пумысен Моав викышъяса бӧрдэ;

  соослэн ваньзылэн йыръёссы ӵышкемын,

  ваньзылэн тушъёссы мычемын.

  3 Ульчаосаз бышкись чурыт дӥсянэн дӥсяськыса пуко;

  корка липет йылъёсын, падвожъёсын

  ваньзы викышъяса бӧрдо, синву пӧлын уло.

  4 Вузэ Есевон кар, Елеала но;

  соослэн куаразы Иааца дорозь ик кылӥське;

  соос бӧрсьы Моавлэн ожмаськись муртъёсыз викышъяса бӧрдо;

  Моавлэн лулыз куалектэмын.

  5 Моав понна сюлмы викышъя;

  со дорысь Сӥгор каре адямиос бызьыса мыно,

  Куинетӥ Эглаозь вуо; бӧрдыса Лухитэ тубо;

  Хоронаиме мынӥсь сюрес кузя шимес кесяськыса мыно;

  6 малы ке шуоно Нимрим котырысь вуос быризы,

  возьёс куасьмизы, турын ӝуаса быриз, – ӧз ни кыльы турын-куар.

  7 Соин ик люкам-поттэм ваньбурзылэсь люкетсэ

  Аравим шур сьӧры нуо.

  8 Быдэс Моав шаерын кесяськыса бӧрдо,

  Эглаимозь, Беэр-Елимозь кылӥське викышъям куара,

  9 малы ке шуоно Димонлэн вуосыз вирен тырмизы;

  но Димон вылэ Мон эшшо мукет курадӟон лэзё, –

  левъёсты – Моавысь пегӟемъёс вылэ но,

  дор музъемазы кылемъёсыз вылэ но.

  

  
  

  ИСАИЯ ПРОРОКЛЭН КНИГАЕЗ


  16-тӥ ЛЮКЕТ


  1 Кыр дуннеысь Села музъемысь ыжъёстэс ыстэ кузёлы,

  Сӥон ныллэн гурезяз.


  2 Карысьтыз куштэм, йыромыса ветлӥсь

  тылобурдолы укшалозы Моавысь нылъёс

  Арнон шурлэн лазег азьтӥз выжон доръёсын.

  3 «Визь-кенеш сёт, шонер сюрес возьматы;

  нуназе шорын, уйин кадь,

  аслад вужереныд шобырты, уллямъёсты ват,

  костаськыса-ёрмыса ветлӥсьёсты тушмон кие эн сёты.

  4 Моавысь уллям муртъёс тон дорын мед улозы;

  таласьёслэсь соосты уть,

  уго отын ёртӥсь-ӝикатӥсь уз ни луы, таласькон-лушкаськон дугдоз,

  лёгаса-ултӥяса возисьёс музъем вылысь ышозы-бырозы.

  5 Соку эксэй пукон гажан-жалянэн юнмалоз,

  со вылэ Давидлэн юртаз зэмлыкез яратӥсь судья пуксёз –

  шонерлыкез утчась, шонерлыко судить карыны тыршись».


  6 «Кылэммы вань Моавлэн вылӥ мылкыдо,

  ушъяськись, вылтӥяськись,

  жалянэз валасьтэм луэмез сярысь:

  солэн кылызлы оскиськыны уг, пе, луы».

  7 Соин ик Моав пумысен Моав куараен бӧрдоз,

  ваньзы викышъяса бӧрдозы;

  Кир-Харешетысь изкаръёс понна бадӟым куараен бӧрдэ:

  соос быдэсак куашкатэмын.

  8 Есевон бусыос начармизы,

  Севамысь виноград бакча но емышсэ уг ни сёты;

  калыкъёслэн кузёйыръёссы солэсь устоесь модосъёссэ быдтӥзы –

  соос Иазер кар дорозь вуылӥзы, луоё кыр кузя вӧлдӥськыса,

  пушъетъёссы зарезь сьӧры пото вал.

  9 Соин ик мон но Иазерен ӵош Севамысь модосъёс пумысен бӧрдо,

  синвуосыным тӥледыз пальккыло, Есевон но Елеала;

  винограддэ бичан, аранэд дыръя кадь,

  ӧвӧл ни куаш поттыса шумпотон.

  10 Удалтӥсь музъем вылысь быриз шулдырен, шумпотыса улон;

  виноград бакчаосын уг ни кырӟало, шумпотыса уг ни лӧптыло;

  виноград будэтӥсь вина виятон гуын уг лёга виноградзэ;

  шумпотыса улонэз Мон быдтӥ.

  11 Соин мынам пушкы-еры Моав пумысен крезь музэн бӧрдэ-ӝуштэ,

  нош сюлмы Кир-Харешет пумысен куректэ.

  12 Моав лыктыса жадьытозяз гурезь йылъёсын йыбыртъяз ке но,

  вӧсяськон интыяз сюлворыса куриськиз ке но,

  номыр но солы уз юртты.


  13 Та луэ Кузё-Инмарлэн кемалась дырысен Моав сярысь верам кылыз. 14 Нош али Кузё-Инмар тазьы шуэ: «Медъяськем муртлэн медоын улон нуналъёссэ лыдъямез кадь, куинь ар ортчыса, Моавлэн быдӟымлыкез вань калыкеныз ӵош ултӥямын-покчиятэмын луоз; кылемез калыкез ӧжыт гинэ луоз».

  

  
  

  ИСАИЯ ПРОРОКЛЭН КНИГАЕЗ


  17-тӥ ЛЮКЕТ


  1 Дамаск сярысь азьпалзэ тодытыса веран.

  Тани Дамаск городъёс радысь куштэмын луоз,

  со куашкам юрт бервылъёслы пӧрмоз.

  2 Ароер каръёс куштэмын луозы –

  отын пудо уллёос кылёзы, шутэтскозы,

  соосты кышкатӥсь уз ни кыльы.

  3 Ефрем выжылэн юн изкарез уз ни луы,

  Дамаск эксэйлык но Сириялэн кылем люкетэныз ӵош куашкалоз;

  Израиль пиослэн данлыкенызы кадь ик соосын но озьы ик луоз, –

  шуэ Саваоф Кузё-Инмар.


  4 Со нуналэ тазьы луоз:

  Иаковлэн данэз пичиёмоз, кӧй мугорыз начармоз.

  5 Арасьлэн ю-нянез октэм бервылаз кадь татын луоз;

  Рефаим нёжалын ю шепез октыса быдтэм бере кадь татын луоз.

  6 Вӧйпуэз зуркатыса емышсэ бичам бере кадь луоз:

  кык-куинь емышез кылёз самой ӝужыт вайлэн йылаз,

  ньылез-витез – емыш сётӥсь вайёсаз, –

  шуэ Израильлэн Инмарез Кузё-Инмар.


  7 Со нуналэ адями аслэсьтыз ымнырзэ Кылдытӥсез пала берыктоз, солэн синъёсыз Израильлэн Дун-Сьӧлыктэмез шоры учкозы. 8 Уз учкы курбон тырон шоры, аслаз киызлэн ужез шоры; уз учкы со шоры, мар лэсьтӥзы солэн чиньыосыз – Астарталэн но Вааллэн сульдэръёссы шоры.


  9 Со нуналэ изкаръёсыз нюлэсъёсысь, гурезьёслэн йылъёсысьтызы

  куштӥськем интыос кадесь луозы,

  израиль пиос лыктон азьын куштыса кельтэм музъем кадь луозы –

  кыр дуннелы пӧрмозы.

  10 Уго тон утись Инмардэ вунэтӥд, ватӥськон изгурезьдэ но

  тодад ӧд вайылы;

  со понна шулдыръяськон садъёс кылдытӥд,

  мурт модосысь вайёсты мерттылӥд.

  11 Мерттӥськон нуналад тон сюлмаськид,

  мерттосэд мед будоз вал шуыса,

  тынад мерттэм будосэд вазь ик мед сяськаяськысал шуыса.

  Нош емыш бичан нуналад удысад

  арам люкъёсыд-суслонъёсыд уз луэ,

  туж секыт куректон-кайгуэд луоз.


  12 Трос калыкъёслэн куашетонзы кылӥське!

  Зарезь кадь соос куашето.

  Калык выжыос вузо! Соос кужмо вуос кадь шау каро.

  13 Бадӟым вуос кадь шау каро, бӧрдо калыкъёс,

  нош Со кышкатӥз соосты но, соос кыдёке бызьыса кошкизы,

  сильтӧллэн гурезьёстӥ тузонэз,

  тӧлберез пельтыса нуллэмез кадь.

  14 Ӝыт вуиз но – тани син азьын шимес кышкытлыко суред!

  Нош ӵукна вуиз но – со ӧвӧл ни!

  Сыӵе адӟонзы асьмемыз таласьёслэн,

  сыӵе басьтоно люкетсы асьмемыз таркасьёслэн.

  

  
  

  ИСАИЯ ПРОРОКЛЭН КНИГАЕЗ


  18-тӥ ЛЮКЕТ


  1 Куректон-кайгу Эфиопия шуръёс тупалась

  бурдъёсын шобыртэм музъемлы.

  2 Аслэсьтыз посолъёссэ со ыстэ зарезь кузя, ву вылтӥ

  папир камышлэсь лэсьтэм пыжъёсын!

  Шаплыесь посолъёс, мынэлэ таза, сэзь калык доры!

  Со кутсконысеныз туннэ нуналозь кышкыт –

  ӝужыт мугоро, ваньзэ пыд улаз лёгась калык;

  солэсь музъемзэ шуръёс шормало.

  3 Ваньды тӥ, дунне вылын улӥсьёс!

  Учкелэ, ку гурезьёс йылэ знамя ӝутскоз,

  ку гумы куара кылӥськоз, кылзӥськелэ!

  4 Уго Кузё-Инмар мыным тазьы шуиз:

  «Улон юртысеным шыпытак учкисько

  нуназе шорысь ӟарыт пӧсь кадь,

  аранлэн пӧсь вадесысьтыз пилемысь лысву кадь».

  5 Виноград бичаны кутскемлэсь азьвыл, солэн сяськаез тӧлӟыса,

  пурыосыз кисьманы кутско ке,

  Со пуртэн улвайёссэ вандоз, пушъетъёссэ кораса, огазе люкалоз.

  6 Гурезьысь сьӧсь тылобурдоослы, лудысь пӧйшуръёслы

  ваньзэ соосты кельтозы;

  тылобурдоос отын гужемзэс ортчытозы,

  нош луд пӧйшуръёс отын толзэс потозы.


  7 Со виын Саваоф Кузё-Инмарлы таза, сэзь, кутсконысеныз туннэ нуналозь кышкыт, ӝужыт мугоро, ваньзэ пыд улаз лёгась калык, кудӥзлэсь музъемзэ шуръёс шормало, – Саваоф Кузё-Инмар доры, Сӥон гурезе, салам-кузьымъёс ваёз.

  

  
  

  ИСАИЯ ПРОРОКЛЭН КНИГАЕЗ


  19-тӥ ЛЮКЕТ


  1 Египет сярысь азьпалзэ тодытыса веран.

  Тани, Кузё-Инмар капчи пилем вылэ пуксёз но Египетэ вуоз.

  Со азьын Египетлэн сульдэръёсыз-идолъёсыз куалекъялозы,

  Египетлэн сюлмыз пумоз.


  2 Египетын улӥсьёсты огзылы пумит огзэс султыто –

  агай-вынъёс ог-огенызы ваче пумит жугиськозы,

  эшез эшезлы пумит кариськоз;

  город городэн, эксэйлык эксэйлыкен ваче пумит жугиськозы.

  3 Египетлэн духез катьтэммоз, Мон солэсь кенешсэ куашкато, –

  соку соос сульдэръёссылы, син пӧртмасьёслы, кулэм муртлэсь

  духсэ ӧтьылӥсьёслы, туно-пеллёослы вазиськозы.

  4 Египетын улӥсьёсты жалянэз валасьтэм эксэй киулэ сёто,

  туж лек эксэй соосын кузёяськоз, – шуэ Кузё-Инмар,

  Саваоф Кузё-Инмар.


  5 Зарезьысь вуос кулэсмозы, шурысь ву быроз, куасьмоз;

  6 шуръёсы ӧжыт ву кылёз,

  Египетысь арыкъёс лазегомозы, куасьмозы;

  камышен тростник будосъёс шуялозы.

  7 Шур дурысь, шур вӧзысь бусыос куасьмозы,

  шурен артэ вань кизем ю-нянь куасьмоз,

  тӧлъя-буръя кошкоз, ышоз-быроз.

  8 Бӧрдозы чорыгасьёс, куараен зар бӧрдозы шуре визнан куштӥсьёс,

  казьзэс-сетьсэс вуэ пуктӥсьёс ӝоже усёзы;

  9 етӥн мертчан согъясьёс, тӧдьы дэра куисьёс куалектозы;

  10 казьёс-сетьёс кесяськозы, ваньмызлэн,

  чорыг кутылонын ужась медоослэн, мылкыдзы сӧриськоз.


  11 Озьы! Цоанысь кивалтӥсьёс визьзэс ыштӥзы;

  фараонлэн визьлыко визь-кенеш сётылӥсьёсызлэн кенешсы

  кулэтэм-ярантэм луиз.

  Кызьы тӥ фараонлы шуоды:

  «Мон – визьнодчиослэн пизы, вашкала эксэйёслэн пизы».

  12 Кытын соос? Кытын тынад визьнодчиосыд?

  Табере соос тыныд мед вералозы;

  мед валэктозы, Саваоф Кузё-Инмар Египет пумысен

  мар кутӥз-пуктӥз.

  13 Визьзэс ыштӥзы Цоанысь кивалтӥсьёс;

  янгышазы Мемфисысь кивалтӥсьёс,

  Египетэз выжыосызлэн йыръёссы

  сюрес вылысь мыдлане кожытӥзы.

  14 Кузё-Инмар отчы кудӟонлэсь духсэ ыстӥз,

  соку Египет вань ужъёсыныз йыромиз,

  кудӟем муртлэн аслаз ӧскем вылтӥз ветлэмез кадь со улыны кутскиз.

  15 Египетын йыр но быж, пальма но боды – нокудзы но,

  номыр но лэсьтыны уз ни быгатэ.


  16 Со нуналэ Египетын улӥсьёс кышномуртъёслы укшалозы, куалектозы но Саваоф Кузё-Инмарлэн соос вылэ ӝутэм ки вырӟытэмезлэсь кышкалозы. 17 Иудалэн музъемезлэсь Египет туж кышкаса улоно луоз; кин ке со сярысь тодаз вайиз ке, со мурт, Саваоф Кузё-Инмарлэсь Египет пумысен кутэм-пуктэмзэ тодыса, куалекъялоз.


  18 Со нуналэ Египет музъемын вить городъёс ханаан кылын вераськыны, Саваоф Кузё-Инмарлы йыбыртъяны кутскозы; соос пӧлысь одӥгез ”Шундыкар” шуыса нимаськоз.


  19 Со нуналэ Кузё-Инмарлы курбон сётон ӝӧк Египет музъемлэн шораз пуктэмын луоз, Кузё-Инмарлы сӥзем юбо солэн кунгож дураз пуктозы. 20 Египет музъемын со Саваоф Кузё-Инмар сярысь тодытӥсь, ивортӥсь луоз, малы ке шуоно ёртыса-ӝикатыса возисьёсын сэрен соос Кузё-Инмарлы вазиськозы но, соослы утисез, дурбасьтӥсез соосты мозмытыны Со лэзёз. 21 Кузё-Инмар Ассэ Египетын возьматоз; со нуналэ Египетын улӥсьёс Кузё-Инмарез тодмалозы но курбонъёс, кузьымъёс ваёзы, Кузё-Инмарлы сӥзиськозы, сӥзиськемзэс быдэстозы. 22 Кузё-Инмар Египетэз вӧсь кароз, – вӧсь кароз но бурмытоз: соос Кузё-Инмарлы вазиськозы, нош Со кылоз но соосты бурмытоз.


  23 Со нуналэ Египетысь Ассирие бадӟым сюрес луоз, Ассирияысь калык Египетэ ветлылоз, нош Египетын улӥсьёс – Ассирияе; Египетысь калык Ассирияысь калыкен валче Кузё-Инмарлы служить карозы. 24 Со нуналэ Израиль Египетэн, Ассирияен огазьын, куинетӥез кун луоз; соос бакель каремын луозы музъемлэн шораз. 25 Саваоф Кузё-Инмар соосты бакель кароз но шуоз: «Бакельлыко Мынам калыке – Египетысь калык, Мынам киылэн ужез – ассириецъёс, Мынам люкетэ – Израиль».

  

  
  

  ИСАИЯ ПРОРОКЛЭН КНИГАЕЗ


  20-тӥ ЛЮКЕТ


  1 Со аре Ассириялэн Саргон эксэезлэн ыстэм муртэз Тартан Азот каре лыктӥз, Азотлы пумит ожмаськиз но сое киултӥз. 2 Самой со виын ик Амослэн Исаия пиезлы Кузё-Инмар тазьы шуиз: «Мын, кускысьтыд чурыт бышкись дӥсяндэ кыль, кушты пыдысьтыд сандалиостэ». Со озьы ик кариз – дӥсяськытэк, гольык пыд ветлӥз.


  3 Кузё-Инмар шуиз: «Кызьы Мынам ляльчие Исаия куинь ар ӵоже дӥсяськытэк, гольык пыд ветлӥз Египетэн Эфиопия сярысь азьпалзэ тодытон, возьматон понна, – 4 озьы Ассириялэн эксэез нуоз Египетысь пленэ сюремъёсты, Эфиопияысь кужмысь келямъёсты – егитъёсты но пересьёсты, дӥсяськытэк, гольык пыд, гольык мугорын – Египетэз возьытэ вуттон понна. 5 Соку кышкатскозы, возьытэ вуозы Эфиопия пумысен, уго соос солы оскиськыса улӥзы вал; Египет пумысен но, уго соин соос ушъяськыса улӥзы вал. 6 Со нуналэ та кунын улӥсьёс тазьы шуозы: ”Тӥни кыӵеесь соос, кудъёсыз вылэ ми оскиськиськомы вал, кудъёсызлы юрттэт курыса вазиськылӥськомы вал Ассириялэн эксэезлэсь утиськон понна! Нош кызьы бен табере утиськомы?”»

  

  
  

  ИСАИЯ ПРОРОКЛЭН КНИГАЕЗ


  21-тӥ ЛЮКЕТ


  1 Зарезь дурысь луоё кыр сярысь азьпалзэ тодытыса веран.

  Кызьы лымшорын сильтӧлъёс поръяло,

  озьы ик кин ке но со лыктэ луоё кырысь,

  кӧшкемыт-шимес музъем вылысь.

  2 Шурдыт адӟон мыным возьматэмын:

  талась-кыскась – тала, таркась-быдтӥсь – тырттэм кельтэ.

  Ӝутскы, Елам, котырты, Мидия!

  Вань бӧрдон-чигиськонъёслы пум пононо.


  3 Та адӟонэн сэрен мынам кусъёсы куалекъяло;

  нуны вайисез кадь курадӟонъёс монэ шымыртӥзы.

  Мон сокем куалектэмын – номыр но уг кылӥськы;

  сокем абдрамын – номыр но уг адӟиськы.

  4 Сюлмы тэтча; мугоры дыр-р куалекъя;

  шумпотон ваёно уе шимес курадӟонлы пӧрмиз.


  5 Сиськон инты дасяло, ӝӧккышетъёс вӧлдо, – сиё, юо.

  «Кивалтӥсьёс, султэлэ, вӧяса дасялэ щитъёстэс!»

  6 Тазьы шуиз мыным Кузё-Инмар:

  «Мын, возьмаськись пукты; мае ке адӟиз, сое со мед ивортоз».

  7 Со адӟиз вал вылын парен-парен мынӥсьёсты,

  ишакъёс вылын мынӥсьёсты,

  верблюдъёс вылын мынӥсьёсты;

  валаны тыршыса, со сак кылзӥськыса улӥз.

  8 Соку со сьӧсь пӧйшур кадь кеськиз:

  «Кузёе! Нуналлы быдэ возьмаськыса сылӥ,

  ас интыям вань уйёсты ортчытъяй.

  9 Но тани, адямиос мыно, парен-парен вал вылын адямиос лыкто».

  Собере со бадӟым куараен черектӥськиз но шуиз:

  «Усиз, усиз Вавилон, вань инмаръёсызлэн сульдэръёсыз

  сӧриськыса музъем вылын кыллё».


  10 Э, мынам кутсаськеме, итымелэн пиез!

  Мон мар кылӥ Саваоф Кузё-Инмарлэсь,

  Израильлэн Инмарезлэсь, сое ик тӥледлы ивортӥ.


  11 Дума*а сярысь азьпалзэ тодытыса веран.

  Сеирысен мыным кесясько:

  «Возьмаськись! Уйлэн али кыӵе дырыз?

  Возьмаськись! Уйлэн али кыӵе дырыз?»

  12 Возьмаськись ответ сётэ:

  «Ӵукна вуэ ни, но али эшшо уй.

  Туж тодэмды потэ ке, лыктэ но юалэ!»


  13 Аравия сярысь азьпалзэ тодытыса веран.

  Дедан выжылэн караванъёсыз,

  Аравиялэн куакъёсыз пӧлын уйдэс потэ.

  14 Фема музъемын улӥсьёс!

  Сюзы куасьмем муртъёслэн пумитазы ву нуэ,

  пегӟемъёсты нянен пумиталэ.

  15 Соос уго палашъёслэсь кышкаса пегӟо,

  ожмаськыны дасям палашъёслэсь, золтэм пукыӵлэсь,

  ожмаськонлэн секытэзлэсь соос пегӟо.


  16 Тазьы шуиз мыным Кузё-Инмар: «Эшшо ар, со медъяськем арен огмында, – соку Кидарлэн вань данэз ышоз-быроз, 17 Кидарлэн кышкасьтэм пиосызлэн пукыӵъёссы но трос уз кыльы. Тазьы шуиз Кузё-Инмар, Израильлэн Инмарез».

  


  *а21:11 Дума – быдэс нимыз: Идумея; Сылало зарезьлэн лымшораз интыяськем кун

  

  
  

  ИСАИЯ ПРОРОКЛЭН КНИГАЕЗ


  22-тӥ ЛЮКЕТ


  1 Адӟон Нёжал сярысь азьпалзэ тодытыса веран.

  Мар тонэн луиз, Иерусалим, быдэсак липет йылэ тубид?

  2 Куашетӥсь, бугыръяськись, шулдыръяськыса черекъясь город!

  Пограм муртъёсыд мечен виемын ӧвӧл, соос ожмаськыса ӧз кулэ.

  3 Вань кивалтӥсьёсыд пегӟыса кошкизы,

  но пукыӵчиос соосты кутылыса думылӥзы;

  вань ожгарчиосыд огазе думылэмын,

  кыдёке ке но пегӟыса кошкизы вал.

  4 Соин ик шуисько: «Кошке мон дорысь, мон викышъяса бӧрдо;

  калыкме таркамзы понна эн тыршелэ монэ буйгатыны».

  5 Саваоф Инмар Кузё-Инмар Адӟон Нёжалын улӥсьёс доры

  шугадӟон, курадӟон, куалекъян нунал ыстӥз.

  Борддоръёсты тӥяло, кесяськем куараос гурезьёс йылэ ӝутӥсько.

  6 Елам ньӧл тырон сепысэз нуэ;

  адямиос ожмаськон уробо вылын, буш вал вылын пуко.

  Кир щитсэ поттыса дася.

  7 Тани, устоесь нёжалъёсыд ожмаськон уробоосын тырмемын,

  вал вылын пукисьёс капкаедлэн ваче пумитаз султӥзы,

  8 Иудеялэн вылысьтыз шобретсэ басьто.


  Тон со нуналэ кедырпулэсь пуктэм коркан запаслы возиськись ожмаськон тӥрлык пала ымнырдэ берыктӥськод.


  9 Тӥ адӟиськоды Давидлэн городысьтыз борддорысь трос пасьёсты, Улысь Ӵыпетэ ву люкаськоды; 10 Иерусалимысь коркаосты чакласькоды но борддорез юнматон понна коркаосты куашкатъяськоды. 11 Кык борддоръёс вискы вуж ӵыпетлэсь вузэ возён инты лэсьтӥськоды. Нош Кин тае лэсьтэ, Со шоры тӥ уд учкиське, Кин кемалась дырысен тае пуктыны малпаз, Со пала уд кариськиське.


  12 Кузё-Инмар, Саваоф Кузё-Инмар,

  тӥледыз ӧте та нуналэ бӧрдыны,

  кайгырыны, йырсиостэс ӵышкыны,

  бышкись чурыт ӟустари дӥськутэн дӥсяськыны.

  13 Нош татын тани шулдыръясько, шумпото!

  Ошъёсты виыло, ыжъёсты вандыло;

  сӥль сиё, вина юо но шуо: «Ваелэ, сиёме-юоме,

  ӵуказе асьме доры кулон вуэ ук!»

  14 Нош Саваоф Кузё-Инмар пельме усьтыса шуиз:

  «Тӥляд тазьы йӧнтэм улэмды понна

  кулытозяды но сьӧлыкъёсты уз ӵушиське».

  Тазьы шуиз Кузё-Инмар, Саваоф Кузё-Инмар.


  15 Тазьы шуиз Кузё-Инмар, Саваоф Кузё-Инмар: «Мын, ветлы эксэй юртэн кузёяськись Севна кузёйыр доры но солы шу:


  16 ”Мар тыныд татын кулэ, мар татын тынад ужед,

  малы тон татчы шайгу гудӥськод?

  Вырйылэ со аслыз шӧй возён лэсьтэ,

  изгурезе аслыз улон инты гудӟе.

  17 Тани, тонэ, кужмо адями, Кузё-Инмар сэрпалтоз,

  комокез кадь тонэ пызьыртоз;

  18 бинялтыса тонэ, тупез кадь, паськыт музъем вылэ зӥртоз;

  отчы тон кулод, туж чебересь ожмаськон уробоосыд отчы кылёзы,

  кузёедлэн юртаз серекъян-веранлы пӧрмозы.

  19 Сылон интыысьтыд тонэ донгыса лэзё,

  тон санысьтыд куштэмын луод.


  20 Со нуналэ тазьы луоз: Аслэсьтым ляльчиме, Хелкиялэсь пизэ Елиакимез, ӧтё, 21 тынэсьтыд дӥськуттэ со вылэ дӥсяло, еэныд куссэ думо, кивалтон уждэ солэн кияз сёто; соку со Иерусалимын улӥсьёслы, Иудалэн юртэзлы атай луоз. 22 Давидлэн юртэзлэсь усьтонзэ солэн пельпум вылаз поно; со ӧсэз усьтоз но, нокин но сое уз ни ворса; со ворсалоз но, нокин но сое усьтыны уз ни быгаты. 23 Чурыт интыысь кортӵогез кадь сое юнмато, соку со аслаз атаезлэн юртэз понна данлыклэн пукон интыез луоз. 24 Соку со вылын атаезлэн юртэзлэн данлыкез ошиськыса улоз, пиезлэн пиосызлэн но, корка котырысь вань сосудъёслэн но – крезьгур поттон макеосыз бордозь ик. 25 Со нуналэ, – шуэ Саваоф Кузё-Инмар, – чурыт интые юнматэм кортӵог вырӟоз; поттэмын луоз, усёз но, со вылын возиськись вань секытлык пазьгиськоз”». Тае Кузё-Инмар вераз.

  

  
  

  ИСАИЯ ПРОРОКЛЭН КНИГАЕЗ


  23-тӥ ЛЮКЕТ


  1 Тир сярысь азьпалзэ тодытыса веран.

  Фарсислэн пыжъёсыз, викышъялэ, со куашкатэмын;

  коркаос ӧвӧл ни, коркаосы пыраны но нокинлы.

  Тазьы соослы Киттим музъемысь ивортэмын вал.

  2 Шормуӵын улӥсьёс, шып кариське,

  зарезь вылтӥ уясь Сӥдонысь вузчиос татчы пачылаз люкасько вал.

  3 Быдӟымесь вуос кузя отчы Сӥхорысь ю тысь ваё вал –

  бадӟым шур дурысь арам юэз,

  отын пӧртэм калыкъёслэн вузкарон интызы вал.

  4 Возьдаськы, Сӥдон, уго тани мар шуэ зарезь, зарезь дурысь изкар:

  «Нуны вайыса ӧй курадӟы, нуны ӧй вайы,

  егит пиосты ӧй будэты, егит нылъёсты быдэ ӧй вутты».


  5 Египетын улӥсьёс доры ивор вуиз ке,

  Тир сярысь кылэмзы бере соос туж куалектозы.

  6 Фарсисэ улыны выже, викышъяса бӧрдэ, шормуӵын улӥсьёс!

  7 Та-а со тӥляд шумпотыса-шулдыръяськыса улӥсь

  вашкала аръёсы кылдэм городды?

  Пыдъёсыз сое кыдёкысь шаеретӥ костаськыны нуо.

  8 Кин Тирлы таӵе улон сётӥз,

  со венец изьыос сётка вал, купецъёсыз покчи эксэйёс вал,

  вузчиосыз музъем выллэн нимо-дано муртъёсыз вал ук?

  9 Саваоф Кузё-Инмар тазьы лэсьтӥз

  котькыӵе вылтӥяськонэз-данъяськонэз ултӥян понна,

  дунне вылысь вань нимо-даноосты улӥ карон понна.

  10 Фарсислэн нылыз, аслад музъем вылтӥд шур кадь ветлы:

  табере ӧвӧл ни тыныд могӟет.

  11 Со Аслэсьтыз кизэ зарезь вылэ вӧлъяз но

  эксэйлык кунъёсты зуркатӥз;

  Ханаан пумысен Кузё-Инмар косон сётӥз –

  солэсь изкаръёссэ куашкатоно,

  12 Со шуиз: «Сӥдонлэн нылыз, саптаськем нылмурт,

  азьланяз тон шумпотыса-шулдыръяськыса уд ни улы!

  Султы, мын Киттиме, но отын но тыныд каньыллык уз луы».


  13 Тани, халдейёслэн музъемзы. Азьвыл та калык ӧй вал; луоё кырын улӥсьёс пӧлысь Ассур солы кутскон сётӥз. Соос асьсэлэсь каланчаоссэс пуктыло, солэсь дворецъёссэ куашкатъяло, туркам-таркам макелы сое пӧрмыто.


  14 Фарсисысь пыжъёс, викышъяса бӧрдэ!

  Уго тӥляд утиськон интыды таркамын.


  15 Со нуналэ тазьы луоз: Тирез сизьымдон арлы вунэтозы, – одӥг эксэйлэн кивалтон нуналъёсыз мындалы. Нош сизьымдон ар ортчыса, Тирен озьы ик луоз, кызьы калгись кышномурт сярысь кырӟало:


  16 «Цитра шудонэз кияд кут но город кузя ветлы,

  кулэтэм луэм калгись кышномурт!

  Чебер шуд, трос кырӟанъёс кырӟа – тонэ тодазы мед ваёзы».


  17 Соку тазьы луоз: сизьымдон ар ортчем бере Кузё-Инмар Тирез синйылтоз; соку со нош ик аслыз барыш люкаса улыны кутскоз, быдэс дунне вылысь вань музъем выл эксэйлыкъёсын-кунъёсын азыса-калгыса улоз. 18 Но солэн вузкаронэз, барыш-пайда басьтэмез Кузё-Инмарлы сӥземын луозы; кеносъёсы тырыса тунгонамын уз луэ, уго Кузё-Инмар азьын улӥсьёслы вузкаронлэн барыш-пайдаез люкылӥськоз – кӧтсы тырымон мед сиськозы, дӥськутсы но пӧсьтэмын медаз луы.

  

  
  

  ИСАИЯ ПРОРОКЛЭН КНИГАЕЗ


  24-тӥ ЛЮКЕТ


  1 Тани, Кузё-Инмар музъемез тырттэм кельтэ, емыш сётӥсьтэм каре;

  солэсь вылтуссэ воштэ, отын улӥсьёсты пазьге.

  2 Мар луоз калыкен, со ик луоз священникен;

  мар луоз медоен, со ик луоз солэн кузёеныз;

  мар луоз медо кышноен, со ик луоз солэн кузё кышноеныз;

  мар луоз басьяськисен, со ик луоз вузасен;

  мар луоз пунэм басьтӥсен, со ик луоз пунэмлы сётӥсен;

  мар луоз барыш басьтӥсен, со ик луоз барыш будэтыны сётӥсен.

  3 Музъем выл быдэсак куашкатэмын, ваньмыз таркамын,

  уго Кузё-Инмар тазьы луыны косон сётӥз.


  4 Ӝожомемын, мӧзме музъем; мыкырскиз, куасалскиз дунне выл;

  музъем вылысь калыкен кузёяськыса улӥсьёс лапказы-мыкырскизы.

  5 Музъем вылэз саптазы со вылын улӥсьёс,

  уго соос законъя улонлэн сьӧраз выжизы,

  пуктон-косонэз воштӥзы,

  пумтэм вапумлы сётэм сӥзён-косонэз сӧризы.

  6 Со понна вуэм карган музъем вылэз сие-ньылэ,

  отын улӥсьёс ас вылазы вӧсь каронэз чидано луо;

  со понна сутэмын-ӵушкамын музъем вылын улӥсьёс,

  ӧжыт кылизы улэп муртъёс.


  7 Бӧрдэ виноград пурылэн сокез; висе виноградпуд;

  мур лулӟылӥсько шулдыръяськыса улэмъёс.

  8 Тимпан шудыса шулдыръяськонъёс быризы,

  шулдыръяськисьёслэн куаразы чусомиз, крезь гуръёс чалмизы.

  9 Кырӟаса вина уг ни юо, курыт луиз сикера вина юисьёслэн юонзы.

  10 Куашкатэмын тырттэм кылем город,

  вань коркаос ӵогамын, – пырыны уг луы.

  11 Ульчаосын вина утчаса бӧрдо; вань шумпотон быриз;

  нокыӵе шулдыръяськон но музъем вылэ ӧз ни кыльы.

  12 Город таркамын, капкаос куашказы.


  13 Нош музъемлэн шораз, калыкъёс пӧлын луоз озьы ик,

  кызьы луэ вӧйпулэсь емышсэ октэм бере,

  виноград бичаку, куке емыш октон-калтон йылпумъяське ни.

  14 Соос бадӟым куаразэс поттозы,

  Кузё-Инмарлэсь быдӟымлыксэ данъяса шулдыръяськозы,

  зарезь вылысен бадӟым куараен вазиськылозы.

  15 Кузё-Инмарез шундыӝужанысен данъялэ,

  зарезьысь шормуӵъёсын Кузё-Инмарлэсь

  Израильлэн Инмарезлэсь нимзэ данъялэ.

  16 Музъемлэн пумысеныз ми кылӥськомы кырӟан:

  «Дан Шонер Улӥсьлы!»

  Мон шуи: «Куректон-кайгу мыным! Куректон-кайгу мыным!

  Лек муртъёс урод уж лэсьто,

  урод муртъёс лек муртъёс кадь урод уж лэсьто».


  17 Шимес кышкан, пеймыт гу, кыӵес тыныд дасямын,

  музъем вылын улӥсь!

  18 Соку шимес куаралэсь кышкаса пегӟись мурт гуэ усёз,

  нош кин ке гуысь потӥз, со кыӵесэ сюроз;

  ин ӝуждалаысен укноос усьтӥськозы,

  музъемлэн инъетъёсыз зуркалозы.

  19 Музъем куашка, музъем пильылӥське, кужмо зурка!

  20 Кудӟем мурт кадь музъем шонаське; кӧкы кадь веттаське,

  законлы пумит улэмез сое нюртыса возе;

  со погралоз но уз ни султы.


  21 Со нуналэ тазьы луоз:

  Кузё-Инмар вылӥын вылӥ воинъёсыз судить кароз,

  нош музъем вылын музъем выл эксэйёсыз судить кароз.

  22 Пытсэтэ сюремъёс выллем соос гуэ огазе люкамын луозы,

  пеймыт ворсэт улэ пытсамын луозы,

  трос нуналъёс ортчем бере судить каремын луозы.

  23 Саваоф Кузё-Инмар Сӥон гурезе, Иерусалиме, эксэе пуксем,

  но солэн тӧроосыз азе данлык усьтӥськем бере

  толэзь гордэктоз, шунды возьытэ вуоз.

  

  
  

  ИСАИЯ ПРОРОКЛЭН КНИГАЕЗ


  25-тӥ ЛЮКЕТ


  1 Кузё-Инмаре! Тон – мынам Инмаре;

  мон Тонэ данъяло, Тынэсьтыд нимдэ ушъяло,

  Тон паймымон ужъёс лэсьтӥд;

  вашкала вапумъёсы сётэм пуктон-косонъёсыд зэмесь, аминь.

  2 Городэз Тон из люклы пӧрмытӥд,

  юнматэм изкарез – куашкам юртлы;

  мурт выжы калыкъёслэн четлыкъёссы городэ ӧз ни кыле;

  нокыӵе дауръёсы но со выльдыса пуктэмын уз ни луы.

  3 Соин ик Тонэ кужмоесь калыкъёс данъялозы,

  кышкытэсь выжыослэн каръёссы Тынэсьтыд курдаса улозы.

  4 Тон куанер муртлэн пегӟон интыез вал,

  кураськисьлэн ёрмыса улон дыръёсаз ватӥськон интыез вал,

  сильтӧллэсь утид, ӵушкась пӧсь куазь дыръя вужер сётӥд;

  уго жалянэз тодӥсьтэм эксэйёслэн йыркурен шокамзы

  борддорлы пумит пельтӥсь сильтӧллы укша.

  5 Вутэм интыысь ӵушкась пӧсез кадь,

  тушмонъёслэсь йӧнтэмъяськемзэс Тон зӥбломытӥд;

  пилем вужерлэн пӧсез нюртэмез кадь,

  ёртыса-ӝикатыса возисьёслэн шумпотон-шулдыръяськонзы

  нюртэмын.


  6 Вань калыкъёс понна та гурезь йылэ Саваоф Кузё-Инмар

  кӧё-вӧё сиёнъёсын, дуно винаосын,

  лыослэн виыменызы,

  самой чылкыт винаосын сиён-юон дыр ортчытоз.

  7 Та гурезь йылын шобретэз быдтоз,

  вань калыкъёсты шобыртыса возисез,

  вань выжыос вылын кыллись шобретэз Со быдтоз.

  8 Кулон пумтэм вапумъёслы ньылэмын луоз,

  Инмар Кузё-Инмар ваньмызлэсь ымныр вылысьтыз синвузэ ӵушоз,

  быдэс дунне вылысь Ас калыксэ ултӥян улысь басьтоз, –

  уго тазьы шуэ Кузё-Инмар.


  9 Со нуналэ шуозы: «Тани Со, асьмелэн Инмармы!

  Со вылэ асьмеос оскиськыса улӥмы но, Со асьмеды утиз!

  Со – Кузё-Инмар; Со вылэ асьмеос оскиськыса улӥмы;

  Солэн утемез понна ваелэ шумпотоме, шулдыръяськоме!»


  10 Кузё-Инмарлэн киыз та гурезь вылын улэ;

  куролэн кыед пӧлы лёгаськемез кадь,

  Моав ас интыяз лёгаса куштэмын луоз.

  11 Уясь муртлэн уян понна кизэ вӧлъямез кадь,

  со киоссэ вӧлъяз ке но,

  нош Инмар солэсь вылтӥяськонзэ

  киызлэн кескич ужъёсыныз валче быдтоз.

  12 Ӝужытэсь, юнэсь борддоръёстэ куашкатоз, погыртоз,

  музъем вылэ уськытоз, тузонлы пӧрмытоз.

  

  
  

  ИСАИЯ ПРОРОКЛЭН КНИГАЕЗ


  26-тӥ ЛЮКЕТ


  1 Со нуналэ Иудалэн музъемаз та кырӟан кырӟамын луоз:

  милям городмы юн; борддоръёс но борддор котырысь мудэт интые

  Со милемлы утиськон сётӥз.

  2 Капкаез усьтэлэ; оскиськымон, шонерлыко улӥсь калык мед пыроз.

  3 Духеныз юн муртэ тупаса улон пӧлын Тон возиськод,

  уго со Тон вылэ оскиськыса улэ.

  4 Пумтэм вапумъёс ӵоже Кузё-Инмар вылэ оскиське,

  Инмар Кузё-Инмар пумтэм-йылтэм дыръёслы

  юнматскон инты луэ уго.

  5 Вылӥын улӥсьёсты, вылӥын сылӥсь городэз но Со уськытӥз;

  погыртӥз сое, музъем вылэ погыртӥз, тузон пӧлы сое куштӥз.

  6 Пыд улын лёгаськыса со улэ,

  куанерлэн пыдъёсыз, кураськисьёслэн пыдтышъёссы сое лёгаса возё.


  7 Шонер улӥсьлэн сюресэз шонер;

  шонер улӥсьлэсь сюрессэ Тон ӵошкатӥськод.

  8 Кузё-Инмаре, Тынад курон-косонъёсыд вылэ пыкиськыса,

  Тон вылэ оскиськыса улӥмы;

  Тон доры, Тынад данлыкед пала

  милям лулмылэн мынэмез потыса улӥз.

  9 Уйёсы мон лулыным Тон пала мыныны тыршыса улӥ,

  ас пушкысьтым духеным вазь ӵукна ик мон Тонэ утчало.

  Музъем вылын судъёстэ лэсьтыкуд,

  дунне вылын улӥсьёс шонерлыко улонлы дышетско.


  10 Шонер улӥсьтэмлэн сьӧлыкез куштэмын ке луиз,

  со шонерлыко улыны уз дышы, –

  шонер улӥсьёслэн музъем вылазы со лек ужъёс лэсьтыса улоз,

  Кузё-Инмарлэн быдӟымлыкез шоры уз но учкы.


  11 Кузё-Инмаре! Тынад киыд вылэ ӝутэмын вал,

  нош сое соос ӧз адӟе;

  Тынэсьтыд калыктэ адӟонтэм карисьёс адӟозы но возьдаськозы;

  Тынэсьтыд тушмонъёстэ тыл ньылоз.

  12 Кузё-Инмаре! Тон милемлы каньыллык кузьмаськод;

  милесьтым вань ужъёсмес Тон Ачид тупатӥськод.

  13 Инмармы Кузё-Инмаре!

  Тон сяна, мукет кузёйыръёс милемын кузёяськыса улӥзы;

  но Тон бордын улыса гинэ,

  ми Тынэсьтыд нимдэ данъяны быгатӥськомы.

  14 Кулэмъёс уз улӟе; рефаимъёс уз султэ,

  Тон лыктӥд но быдтӥд уго соосты,

  соос сярысь буре ваёнэз быдэсак ӵушид.


  15 Кузё-Инмаре, Тон йылэтӥд калыкез, йылэтӥд калыкез –

  Аслэсьтыд данлыктэ ӝутӥд, дуннелэн вань пумъёсаз вӧлмытӥд.

  16 Кузё-Инмаре! Шугадӟонъёс вуыку, со Тонэ утчаз;

  вӧсь каронэд со доры вуылыку, вань сюлмысьтыз со вӧсяськылӥз.

  17 Секытэн кышномурт нуны вайыкуз кызьы курадӟе,

  вӧсь луэмезлы чидатэк, кесяське,

  озьы ик ми но Тон азьын, Кузё-Инмаре.

  18 Секытэн вал, курадӟимы,

  но тӧл кадь тырттэм макеез вордскытылӥмы;

  музъемлы утиськон ӧм вае,

  дунне вылысь мукет улӥсьёс но ӧз погралэ.


  19 Тынад кулэмъёсыд улӟозы, султозы кулэм мугоръёс!

  Султэлэ но шумпотэ-шулдыръяське, сюй пушкын кыллисьёс,

  уго Тынад лысвуэд – будосъёслэн лысвузы,

  музъем кулэмъёсты поттоз-донгытоз.

  20 Калыке, мын, шутэтскон интыосад пыр но ас бӧрсяд ӧсъёстэ ворса,

  огдырлы, вожпоттон дыр ортчытозьлы, ватӥськы;

  21 тани, Кузё-Инмар Аслаз улон интыысьтыз потэ музъем вылын

  улӥсьёсты законлы пумит улэмзы понна вӧсь карыны,

  музъем ньылэм вирзэ кыре поттоз, вием муртъёсты уз ни ваты.

  

  
  

  ИСАИЯ ПРОРОКЛЭН КНИГАЕЗ


  27-тӥ ЛЮКЕТ


  1 Со нуналэ Кузё-Инмар Аслаз секыт, бадӟым, кужмо палашеныз

  погыртоз левиафан кыез – шонер бызись кыез но

  левиафан кыез – куасалляськись кыез,

  виёз зарезьысь шимес пӧйшурез.


  2 Со нуналэ кырӟалэ – гажам-яратэм виноград бакча сярысь кырӟалэ:

  3 Мон, Кузё-Инмар, солэн Утисез,

  котькыӵе но дыре Мон сое вуэн сектасько;

  уйин но, нуназе но сое возьмаса улӥсько,

  изъян лэсьтӥсь отчы медаз пыры шуыса возьмасько.

  4 Вожме уг поттӥськы. Нош кин ке, Мыным пумит мыныса,

  жаг турын, бышкиськись турын кизиз ке,

  Мон солы пумит ожен мыно но быдэсак соосты сутыса быдто.

  5 Мынэсьтым утиськон со куроз шат, тупаса улон Монэн гожтоз-а?

  Соку со Монэн тупаса улон мед гожтоз.


  6 Вуоно нуналъёсы Иаков юнматскоз,

  Израиль выжы лэзёз но сяськаяськоз;

  дунне выл емышъёсын пачылмоз.


  7 Озьы ик-а Израиль калыкез Кузё-Инмар уськытъяз,

  кызьы уськытъяз Израилез уськытъясьёсты?

  Озьы ик-а сое виылӥз, кызьы виемын вал сое виылӥсьёс?

  8 Сое кулэтэм карыкуд, мертаса кадь гинэ Тон сое вӧсь карылӥд;

  шундыӝужанысь тӧл пельтэм кадь сое Тон

  Аслад кужмо шокчеменыд палэнэ ыргытылӥд.

  9 Та пыр Иаковлэн законлы пумит улэмез ӵошкатэмын луоз;

  талэн емышез луоз со вылысь сьӧлыкез куштон,

  куке курбон сётон интыосысь вань изъёсты избурлы пӧрмытоз,

  вӧсяськон тыпы сурдъёсыз уз ни сылэ,

  шундылы сӥзем сульдэръёс но уз ни кыле.


  10 Юнматэм кар тырттэм кылёз, улон интыос куштӥськемын луозы,

  кыр дунне кадь кылёзы.

  Отӥ кунянъёс ветлозы, отын соос шутэтскозы но

  отысь вайёсты йыръёзы.

  11 Солэн вайёсыз куасьмем бере соосты тӥялозы;

  кышномуртъёс лыктыса соосты сутозы.

  Таос визьзэс ыштэм калык бере,

  соин ик соосты Пӧрмытӥсь уз жаля,

  соосты Кылдытӥсь улэп уз кельты соосты.


  12 Со нуналэ тазьы луоз: быдӟым шур бордысен кутскыса Египетлэн ӧрез дорозь Кузё-Инмар ваньзэ зуркатоз, нош тӥ, Израиль нылпи, огды борды огды люкамын луоды. 13 Со нуналэ тазьы луоз: пеллялозы-шудозы туж бадӟым гумыен, соку Ассирия музъеме йыромемъёс, Египет музъеме улляса нуэмъёс лыктозы но Иерусалимын, святой гурезьын, Кузё-Инмарлы йыбырттозы.

  

  
  

  ИСАИЯ ПРОРОКЛЭН КНИГАЕЗ


  28-тӥ ЛЮКЕТ


  1 Куректон-кайгу луоз кудӟем Ефрем выжылэн

  вылтӥяськонэзлэн эксэй изьыезлы,

  йырзэ чеберъянысь шуясь сяськалы,

  вина юыса погырамъёслэн узыр нёжалзылэн вылӥяз интыяськемлы.

  2 Кузё-Инмарлэн вань юн, кужмо, йӧэн зор кадь,

  куашкатӥсь тӧлпери кадь, тудӟем ву кадь

  куашетыса бызись калыкез,

  со, кужмын лыктыса, Ефрем пиосты музъем вылэ погыртоз.

  3 Пыд улын лёгаське кудӟем Ефрем выжылэн вылтӥяськон тугокоез.

  4 Узыр нёжаллэн йылӥяз сылӥсь эксэй изьыезлэсь

  шуям сяськазэ каро озьы ик,

  кызьы каро дырызлэсь вазь кисьмам смоква емышен –

  кин ӝоггес адӟе,

  со соку ик кияз басьтэ но ньылэ сое.


  5 Со нуналэ Саваоф Кузё-Инмар

  вераны луонтэм чебер венец изьы луоз,

  Аслаз кылем калыкез понна Со дано диадем изьы луоз,

  6 суд лэсьтонын пукисьлы Со шонер судить каронлэсь духсэ сётоз,

  тушмонэз капка дорозь пырыны лэзисьтэмъёслы

  кышкасьтэм луон сётоз.


  7 Но таосыз но винаен шонаськыса ветло,

  сикера винаен сэрен сюрес вылэ пограло;

  священник но, пророк но кужмо юонъёсын сэрен канжаськыло;

  вина вормиз, сикера вина юыса, визьзэс ыштӥзы,

  адӟонзэс усьтыкузы, янгышало, янгышесь решениос кутыло.

  8 Вань ӝӧкъёс юрӟым ӧскем бервылэн паньсамын,

  ӧвӧл чылкыт инты. –

  9 Нош шуо: «Кинлы тодон-валан сётыны со ӧдъя,

  кинэ тодытон пыр визьманы малпа?

  Анай йӧллэсь люкемъёсты,

  анай нонокъёслэсь палэнтэмъёсты ке шат?

  10 Уго ялан курон-косон вылэ курон-косон,

  курон-косон вылэ курон-косон,

  правило вылэ правило, правило вылэ правило сётэ, –

  татын ӧжытак, отын но ӧжытак».

  11 Со понна бӧтьыртӥсь ымынызы,

  валантэм, мурт кылын та калыклы вералозы.

  12 Соослы Со вераз: «Тани – шутэтскон инты,

  жадем муртлы шутэтскыны дыр сётэ,

  тани – буйгатскон инты».

  Нош соослэн кылзӥськемзы ӧз поты,

  13 соин ик Кузё-Инмар соосын тазьы вераськоз:

  курон-косон вылэ курон-косон, курон-косон вылэ курон-косон,

  правило вылэ правило, правило вылэ правило сётоз,

  татчы ӧжытак, отчы но ӧжытак, –

  озьы луоз: мынозы но ымныр вылазы усёзы, пазьгиськозы,

  соку сьӧлтэтэ сюрозы, отысен соосты кутозы.


  14 Соин ик, урод кылын вераськисьёс,

  Иерусалимысь калыклэн кивалтӥсьёсыз,

  Кузё-Инмарлэсь кылзэ санэ понэ.

  15 Тӥ шуиськоды уго: «Кулонэн ми кусып кылдытӥмы,

  дунне пыдэсэн огкылысь луон гожтӥмы:

  ваньзэ погыртӥсь эзель потӥз ке, со ми доры уз вуы,

  малы ке шуоно пӧяськон улэ ми ватӥськомы,

  ӧрекчаськонэн асьмеды шобыртомы».


  16 Соин ик Инмар Кузё-Инмар тазьы шуэ:

  «Тани, Мон Сӥонэ инъетлы йыр из понӥсько, –

  эскерем-чаклам, туж кулэ луись, дуно, юн карем изэз:

  Солы оскись мурт возьытэ уз усьы».

  17 Шонерлык луоз мертаськон гозы, зэмлык луоз шонертӥсь гозы;

  ӧрекчаськонлэсь пегӟон интызэ йӧзор быдтоз,

  ватӥськон интызэ вуос ӝокатозы.

  18 Кулонэн кусыпты куашкалоз,

  дунне пыдэсэн огкылысь луон гожтэмды но кема уз улы.

  Ваньзэ погыртӥсь эзель потӥз ке, тӥ уськытэмын-лёгамын луоды.

  19 Ӝоген со потӥз ке, тӥледыз кырмоз;

  нош ветлоз ӵуклы быдэ, нуназе но, уйин но;

  со сярысь кылӥды ке гинэ но, шимес кышкалоды.

  20 Назьылляськон понна валесты укыр вакчи луоз;

  шобретты но укыр ӟоскыт луоз со пушкы пырон понна.


  21 Уго Перацим гурезьын кадь Кузё-Инмар султоз;

  Гаваон нёжалын кадь вожзэ поттоз,

  Аслэсьтыз ужзэ, аспӧртэмлыко ужзэ, лэсьтон понна но

  Аслэсьтыз ужрадзэ, Аслэсьтыз паймымон ужрадзэ, ортчытон понна.

  22 Та веранэз эн серекъялэ,

  жильыетъёстэс эшшо юнгес ӝикатытэмды уг ке поты;

  мон уго Саваоф Инмарлэсь Кузё-Инмарлэсь кылӥ,

  быдэс музъем вылэз быдтон пуктэмын-кутэмын шуыса.


  23 Пельдэс мыкыртэ но мынэсьтым куараме кылзэ;

  сакесь-валасесь луэ, мынэсьтым верамме кылзэ.

  24 Музъем ужась котьку ик-а кизён понна гыре,

  чуръёс лэсьтэ но усыя аслэсьтыз музъемзэ?

  25 Уг. Солэсь вылзэ ӵошкатэ ке,

  соку со укроп кидыс кизе яке калямпер кидыс пазьге,

  яке чурен-чурен чабей кизе, кулэ интые йыды кизе,

  соин артэ вазь кидыс пазьге.

  26 Таӵе радъянлы сое Инмар дышетэ; Со солы визь-нод сётэ.

  27 Укропез пинё кутэсэн уг кутсало,

  калямпер вылтӥ кутсаськон поглянэн уг ветло;

  бодыен кокало укропез, калямперез но бодыен кутсало.

  28 Ю-нянез кутсало, но уг пыргыто сое;

  со вылтӥ валэн кутсаськон поглян нулло, пызь кадь уг каро.

  29 Та Саваоф Кузё-Инмар бордысь потэ:

  паймымон Солэн малпанъёсыз, быдӟым Солэн визьлыкез!

  

  
  

  ИСАИЯ ПРОРОКЛЭН КНИГАЕЗ


  29-тӥ ЛЮКЕТ


  1 Куректон-кайгу Арииллы, Арииллы,

  Давидлэн улэм городэзлы!

  Ар вӧзы ар ватсалэ; курбонъёс вандыса мед дасялозы.

  2 Но Мон Ариилэз ӝикато –

  бӧрдон, куректон-ӝожтӥськон луоз;

  курбон сётон интые со Мынам луоз.

  3 Аслам ожгарчиосыным ӵош тынад котырад интыясько,

  чакласькись-возьмаськисьёсыным тонэ ёрто,

  тыныд пумит ожмаськон понна юнматскон интыос ӝуто.

  4 Ултӥямын-пыдултэмын луод, музъем вылысен вералод,

  тынад тузон улысен верамед мырдэм кылӥськоз,

  куараед кулэм муртлэсь духсэ ӧтьылӥсьёслэн кадь луоз,

  сюй улысь кылӥськоз сипыртэм куараед.

  5 Тынад трос тушмонъёсыд тузон пыры кадесь луозы,

  урмемъёслэн уллёзы тӧлэн пельтэм букро кӧм кадесь луозы;

  шӧдтэк шорысь, туж ӝог со быдэсмоз.

  6 Саваоф Кузё-Инмар тон доры гудыръяса,

  музъемез зуркатыса лыктоз,

  кужмо куара поттыса, сильтӧлэн,

  ваньзэ ньылӥсь-сутӥсь гомась тылын Со лыктоз.

  7 Арииллы пумит ожмаськись туж трос калыкъёс

  умме усён кадь, уйвӧт кадь луозы;

  солы ваньзы пумит султӥзы, солэн юнматэм интыосызлы но,

  соку сое ёртӥзы-ӝикатӥзы.

  8 Сютэм мурт, сиськисько шуыса, уйвӧт адӟе,

  нош сайка ке, лулыз катьтэммемын;

  сюэз куасьмись мурт, ву юисько шуыса, уйвӧт адӟе,

  нош сайка ке, лулыз юэмез потыса курадӟе;

  озьы ик луоз Сӥон гурезьлы пумит ожмаськись вань калыкъёслы.


  9 Паймелэ, абдралэ; асьтэос синтэм луэ, адӟытэк улэ;

  соос кудӟемын, но вина юыса ӧвӧл;

  шонасько, но нырвыл вина юыса ӧвӧл.

  10 Уго тӥ вылэ Кузё-Инмар умме усёнлэсь духсэ вайиз но

  тӥлесьтыд, пророкъёслэсь, синъёстэс ворсаз,

  тӥлесьтыд, азьпалзэ адӟисьёслэсь, йыръёстэс шобыртӥз.


  11 Азьпалзэ тодытыса веран тӥ понна печать нюртыса ворсам книга кадь ик луэ, кудзэ книга лыдӟыны быгатӥсьлы сёто но шуо: «Лыдӟы сое», нош соиз ответ сётэ: «Уг быгатӥськы, со печать нюртыса ворсамын ук». 12 Собере книгаез сёто солы, кин лыдӟыны уг быгаты но шуо: «Лыдӟы сое»; соиз шуэ: «Мон лыдӟыны уг быгатӥськы».


  13 Кузё-Инмар шуиз:

  «Та калык ымыныз Мынам матам лыктэ,

  кылыныз Монэ сӥлы каре,

  нош сюлмыныз Мынэсьтым кыдёкын улэ,

  соослэн Мон азьын йыбыртъянзы

  адямиослэсь курон-косонъёссэс эскерон-дышетон гинэ луэ;

  14 соин ик Мон эшшо та калыкен аспӧртэмлыко,

  паймымон, абдрамон уж лэсьто на:

  визьнодоосызлэн визьлыксы быроз,

  валасьёсызлэн валанзы уз ни кыльы».

  15 Куректон-кайгу асьсэлэсь малпанзэс

  Кузё-Инмарлэсь ватон понна мур азе пегӟыны малпасьёслы,

  соос асьсэлэсь ужъёссэс пеймыт азьын лэсьто но шуо:

  «Кин милемыз адӟоз? Кин милемыз тодмалоз?»

  16 Паймымон визь ыштон ук та!

  Горшок лэсьтӥсез горд сюен ӵошатыны луэ шат?

  Арбери ассэ лэсьтӥсь сярысь тазьы шуоз шат: «Монэ со ӧз лэсьты».

  Суред аслаз суредасез сярысь шуоз-а: «Со уг вала»?


  17 Эшшо ӧжытак, туж ӧжытак улыса,

  Ливан уз пӧрмы-а садлы,

  нош садэз, нюлэс шуыса, сӥлы уз каре-а?

  18 Со нуналэ пельтэмъёс книгаысь кылъёсты кылозы,

  пеймытын, уйин улэм синтэмъёслэн синъёссы усьтӥськозы.

  19 Курадӟисьёс Кузё-Инмарлы тросгес но тросгес шумпотозы,

  куанер адямиос но Израильлэн Дун-Сьӧлыктэмез понна

  шумпотозы-шулдыръяськозы;

  20 малы ке шуоно азьланяз уз ни луы вӧсь карись,

  сантэмась но ышоз-быроз,

  ӧрекчаськон пала пырисьёс но ваньзы быдтэмын луозы,

  21 соос адямилэсь визьзэ кылъёсын тугало,

  кар капка азьын шонерлык утчаны лыктэм муртлы

  сьӧлтэтъёс пуктыло, шонер улӥсез юнме шорысь палэнто.

  22 Со понна Иаковлэн выжыез сярысь

  Авраамез мозмытӥсь Кузё-Инмар шуэ:

  «Соку Иаков возьдаськыса улоно уз ни луы,

  солэн ымнырыз азьланяз уз ни гордэкты,

  23 уго Мынэсьтым соослы сётэм ас нылпиоссэс адӟизы ке,

  соос Мынэсьтым нимме сӥё-дано карозы,

  Иаковлэсь Дун-Сьӧлыктэмзэ сӥлы карозы,

  Израильлэн Инмарезлы йыбыртъяса улозы.

  24 Соку духенызы йыромыса-шонаськыса ветлӥсьёс

  визьлыкез тодмалозы,

  тэрытскисьтэм муртъёс кылзӥськись луыны дышетскозы».

  

  
  

  ИСАИЯ ПРОРОКЛЭН КНИГАЕЗ


  30-тӥ ЛЮКЕТ


  1 Куректон-кайгу тэрытскисьтэм муртъёслы, – шуэ Кузё-Инмар, –

  кенешъёс ортчытъяло,

  Мынэсьтым юатэк кусыпъёс-эштосъёс кылдытъяло, –

  сьӧлык вӧзы сьӧлык ватсан понна гинэ соос лэсьтӥсько.

  2 Мынэсьтым юатэк-вератэк Египетэ мыно фараонлэсь

  юрттэт курыны Египетлэн вужераз ватскон понна.

  3 Но фараонлэн сётэм юрттэтэз тӥледыз возьытэ вуттоз,

  Египетлэн вужер улаз ватӥськон сӥтэм-сантэм луонэ кельтоз,

  4 малы ке шуоно солэн кивалтӥсьёсыз Цоанын ини,

  солэн ыстэм муртъёсыз Ханесэ вуизы ни.

  5 Ваньзы соос пайда вайисьтэм калыкен сэрен

  возьытэ вуттэмын луозы;

  со бордысь юрттэт но, пайда но уз луы, –

  возьытлык но юрӟымлык гинэ луозы.


  6 Секытлыкъёс уло ултӥяса, ӝикатыса возён

  мумы левъёслэн, айы левъёслэн, аспид кыйёслэн но

  лобась кыйёслэн потон музъем вылтӥзы

  лымшор пала мынӥсь пудо-животъёс вылын;

  ишакъёслэн сюрлы вылазы соос нуо асьсэлэсь узырлыкъёссэс,

  верблюдъёслэн тыбыр лёг вылазы нуо асьсэлэсь ваньбурзэс

  соослы пайда вайисьтэм калык доры.

  7 Уго Египетлэн юрттэтэз пайдатэм но юнме гинэ луоз;

  соин ик Мон соослы шуи:

  «Тӥляд кужымды зӥбыт-востэм улон бордын».

  8 Табере мын но соос дорын пул вылын гожъя,

  гожты тае книгае, азьпал дырлы,

  пырак ӵожелы со мед кылёз, дауръёсысь дауръёсы мед улоз.

  9 Уго та бугыръяськись калык, ӧрекчаськись нылпи,

  Кузё-Инмарлэсь законзэ кылзӥськемзы потӥсьтэм нылпиос.

  10 Соос азьпалзэ адӟисьёслы шуо:

  «Дугдэ азьпалзэ адӟемысь»,

  пророкъёслы шуо: «Азьпалзэ тодытыса шонерлыкез эн вералэ,

  милемлы кӧтэ кельшымонзэ вералэ,

  азьпалзэ тодытыса, сюлме кельшымонзэ вералэ.

  11 Сюрес вылысь коже, сюрес вылысь палэнске;

  Израильлэсь Дун-Сьӧлыктэмзэ син азьысьтымы палэнтэ».


  12 Соин ик Израильлэн Дун-Сьӧлыктэмез шуэ:

  «Та кылэз тӥ кулэтэм кариськоды бере,

  нош пӧяськонлы, ӧрекчаськонлы оскиськиськоды но

  со вылэ пыкиськиськоды ке,

  13 соку тӥляд законлы пумит улонды

  ӝужыт борддорлэн тэрскамез кадь кышкыт луоз, –

  борддор син куспын, малпамтэ шорысь куашка.

  14 Горд сюй сосудэз кадь сое Со куашкатоз, жалятэк пильылоз,

  пилиськем пырыос пӧлысь чалеп но уз шедьы

  гурысь ӝуась эгыр басьтон понна яке

  ошмесысь ву омыртон понна».


  15 Уго тазьы шуэ Инмар Кузё-Инмар, Израильлэн Дун-Сьӧлыктэмез:

  «Ас интыяды каньыллыкен улысалды ке, тӥ утиськысалды;

  чус, оскиськыса улон бордын тӥляд кужымды-юнлыкты,

  нош тӥ сыӵе улонэз кулэ ӧд каре,

  16 шуиды: ”Ӵок, ми вал вылын ворттыса кошкомы”, –

  со понна ик бызьыса кошконо луоды.

  ”Шаплы валъёс вылын ми ӝог ворттыса кошкомы” –

  со понна ик тӥледыз уйисьёс но шаплыесь луозы.

  17 Одӥг тушмонлэн кышкатонэзлэсь сюрсэз пегӟоз,

  нош вить тушмонлэн кышкатонэзлэсь ваньды пегӟоды:

  тӥлесьтыд кылёз гурезь йылысь тодмет бодыос мындаез гинэ,

  мувыр йылысь знамя кадь кылёды».


  18 Соин ик Кузё-Инмар уг дырты тӥледыз жаляны,

  соин ик Со возиське тӥледыз жалянлэсь;

  уго Кузё-Инмар шонерлыклэн Инмарез луэ:

  шудоесь ваньмыз Со вылэ оскиськисьёс!


  19 Калык Сӥон гурезьын Иерусалимын улоз;

  тон трос уд бӧрды, – тынэсьтыд викышъям куарадэ кылыса,

  Со тонэ простить кароз, кылэм бераз соку ик тыныд юрттэт сётоз.

  20 Ӟудыса улыкуды, Кузё-Инмар тӥледлы нянь сётоз,

  ёрмыса улыкуды, ву ваёз;

  дышетӥсьёсыд ватӥськыса уз ни улэ,

  ас синъёсыныд аслэсьтыд дышетӥсьёстэ адӟод.

  21 Бурпала ке тӥ кожысалды, паллян пала ке тӥ кожысалды,

  пельёсыд мышкад верам кылэз кылозы:

  «Тани сюрес, со кузя мынэ!»

  22 Соку тӥ юрӟым шуыса лыдъялоды

  сульдэръёслэсь-идолъёслэсь азвеседлэсь кисьтэм ӵоктэтсэс,

  вӧлэм сульдэръёслэсь зарниедлэсь кисьтэм ӵоктэтсэс,

  кырсь макеез кадь тон соосты куштод но соослы шуод:

  «Кошке татысь!»


  23 Бусыдэ кизён кидысэд вылэ Со зор кисьтоз,

  ю-нянед – музъемлэн емышез – удалтоз, буй-буй луоз;

  со нуналэ пудо уллёосыд паськыт возьвылъёстӥ ветлозы.

  24 Ошъёсыд но, ишакъёсыд но – бусыдэ гырись-кизисьёс –

  сускичен шорӟем, тӧлэм, сылало сиён сиёзы.

  25 Туж бадӟым вир кисьтон, каланчаос погран дыръя

  ӝужытэсь гурезьёстӥ, ӝужытэсь вырйылъёстӥ

  шур вуос бызёзы, визыл вуос кошкозы.

  26 Кузё-Инмар Ас калыкезлэсь яраоссэ бинян но

  вӧсь карем гижло бервылъёссэс бурмытэм нуналэ

  толэзьлэн югытэз шундылэн югытэз кадь луоз,

  нош шундылэн югытэз сизьым пол югытгес луоз,

  сизьым нуналъёслэн югытсы кадь.


  27 Тани, Кузё-Инмар кыдёкысь лыктэ, Солэн вожпотонэз ӝуа,

  гомась тылыз кужмо, Солэн ымыз йыркурен тырмемын,

  Солэн кылыз сиись-ньылӥсь тыл кадь,

  28 Солэн шоканэз чырты кемозь ик ӝутӥськись,

  бугыръяськыса кошкись ву кадь, –

  калыкъёсты сӥсъяса-пужныса поттон понна.

  Калыкъёслэн ангес вылазы йыромонэ нуись сермет луоз.

  29 Нош тӥ дорын кырӟанъёс луозы шулдыр праздник уе кадь,

  сюлэм шумпотон луоз чипчирган шудыса Кузё-Инмарлэн гурезяз,

  Израильлэн утиськон интыяз, мынӥсьлэн кадь.


  30 Соку Кузё-Инмар туж быдӟым куараеныз гудыртоз но

  зол вожпотон дыръяз сиись-ньылӥсь гомась тыл пӧлын,

  сильтӧл пушкын, ву тудӟонын, изэн йӧзор пӧлын

  Аслэсьтыз нюртыса возись кужымзэ возьматоз.

  31 Кузё-Инмарлэн куараезлэсь

  корт боды улын погырась Ассур зуркалоз.

  32 Ассурез жугыны дасям корт бодыез Кузё-Инмар вырӟытыку,

  со вылэ лэзьыку, тимпанэн, цитраен шудозы,

  соку Со со вылэ куашкатӥсь-таркась ожен мыноз.

  33 Уго Тофет*а кемалась дась ини, со эксэйлы шуыса дасямын:

  мур, паськыт со;

  тылскемез бадӟым тылын ӝуа, пуэз трос;

  Кузё-Инмарлэн пельтэмез, бызись сирез кадь, сое сутоз.

  


  *а30:33 Тофет – шӧй сутон инты

  

  
  

  ИСАИЯ ПРОРОКЛЭН КНИГАЕЗ


  31-тӥ ЛЮКЕТ


  1 Куректон-кайгу луоз Египетэ юрттэтлы мынӥсьёслы,

  валъёс вылэ оскиськисьёслы,

  оскиськонзэс трос ожмаськон уробооссы вылэ понӥсьёслы,

  кужмоесь вал вылын мынӥсьёс вылэ оскиськисьёслы,

  нош Израильлэн Дун-Сьӧлыктэмез шоры уг учко,

  Кузё-Инмар доры уг мыно!

  2 Нош Со визьмолэсь но визьмо;

  шугадӟон ыстоз, Аслэсьтыз верам кылзэ уз вошты;

  сьӧлыклэсь кышкасьтэмъёслы пумит бугырскоз,

  законлы пумит лэсьтӥсьёслэн юрттэтсылы пумит кариськоз.

  3 Египет пиос – адямиос гинэ, соос Инмар ӧвӧл;

  соослэн валъёссы но – лулмугор гинэ, дух ӧвӧл.

  Аслэсьтыз кизэ Кузё-Инмар ӝутоз но, возьмаськись канжаськоз,

  утёно-возьмано мурт усёз, – ваньзы ӵош кулозы-бырозы.


  4 Уго тазьы мыным шуиз Кузё-Инмар:

  «Лев кадь, Аслаз шедьтэм мылесэз вылын вузӥсь левпи кадь,

  трос пудо возьмасьёс со шоры кесясько ке но,

  соослэн черекъямысьтызы со мугорзэ но уз вырты,

  соос трос ке но, соослы со уз сётӥськы, –

  озьы Саваоф Кузё-Инмар Сӥон гурезь понна,

  солэн вырйылэз понна ожмаськыны лэзиськоз.

  5 Кызьы тылобурдоос пиоссэс-чипыоссэс утё,

  озьы ик Саваоф Кузё-Инмар Иерусалимез шобыртоз,

  возьмалоз, мозмытоз, жалялоз, утёз».

  6 Израиль нылпиос! Вазиське Солы, Кудӥз бордысь тӥ

  собыдӟа сьӧлык лэсьтыса усиды.

  7 Со нуналэ котькудды азвесь сульдэръёстэс,

  зарни сульдэръёстэс куштоды,

  соосты асьтэлы сьӧлык люкан понна тӥляд киосты лэсьтӥзы.


  8 Ассурез адямилэн лэсьтэм палашез уз виы,

  адямилэн лэсьтэм палашез уз быдты сое,

  со палашлэсь ватӥськоз, нош егит пиосыз ляльчиос луозы.

  9 Изкарез вӧзтӥ со кышкаса пегӟоз;

  кивалтӥсьёсыз но знамялэсь кышкаса улозы, – шуэ Кузё-Инмар,

  Кудӥзлэн тылыз Сӥонын ӝуа, ӝуась гурез Иерусалимын сылэ.

  

  
  

  ИСАИЯ ПРОРОКЛЭН КНИГАЕЗ


  32-тӥ ЛЮКЕТ


  1 Тани, Эксэй шонерлыко кузёяськыса улоз,

  кивалтӥсьёс но законъя кивалтозы;

  2 котькудӥз соос пӧлысь тӧллэсь утиськон маке кадь луоз,

  жобаськись куазьлэсь утись шобырет кадь,

  кыр дуннеын ошмес кадь,

  ӵушкась пӧсьлэсь пыжем музъемын ӝужыт изгурезьлэн

  вужерез кадь луоз.

  3 Адӟисьёслэн синъёссы уз ворсаське,

  кылӥсьёслэн пельёссы кылзозы.

  4 Капчи визьем муртъёслэн сюлэмзы малпаськыны быгатоз,

  могаса шенгыль вераськисьёс валамон вераськозы.

  5 Укылтэм муртэз сӥё-дано шуыса уз ни нималэ,

  кескич мурт сярысь шонер лэсьтӥсь уз ни шуэ.

  6 Уго укылтэм мурт укылтэм кылъёс вера,

  сюлмыз но солэн законлы пумит уж сярысь малпа –

  чеберъяськыса улон понна;

  Кузё-Инмар вылэ сантэман кылъёс вераны,

  сютэм муртэз няньтэк кельтыны,

  сюэз куасьмись муртлэсь юонзэ таланы со тырше.

  7 Кескич муртлэн ужъёсыз быронэ нуо:

  со сьӧлтэт дася куанер муртэз

  ӧрекчаськон кылъёсын быдтон вылысь, –

  куанер мурт шонер ке но улэ.

  8 Нош шонер улӥсь мурт ӧрекчаськытэк улон сярысь малпа,

  шонер улон бордын со юн возиське.


  9 Капчи визьем кышномуртъёс! Султэлэ, кылзэ мынэсьтым верамме;

  номыр сярысь сюлмаськисьтэм нылмуртъёс!

  Мыкыртэ пельдэс мынам верам кылъёсы пала!

  10 Ар вӧзы эшшо кӧня ке но нунал ватсаськем бере

  куалектоды, капчи визьемъёс!

  Уго виноград октон уз луы, аран дыр но уз вуы.

  11 Куалектэ, сюлмаськытэк улӥсьёс! Кышкатске, капчи визьемъёс!

  Куштэ дӥськуттэс, кылиське, кусъёстэс думе.

  12 Удалтӥсь, ӟеч музъемъёссэс жаляса,

  трос емыш сётӥсь виноградпудъёссэс тодазы вайыса,

  гадьёсазы мыжгалозы.

  13 Мынам калыкелэн музъем вылаз бышкись будос, жаг турын будоз,

  озьы ик шулдыръяськыса улӥсь городлэн корка йылъёсаз но

  соос будозы;

  14 юртъёссы-четлыкъёссы куштӥськемын луозы;

  куара-лангаосын куашетӥсь городысь улӥсьёс кошкозы;

  Офел вырйыл но каланча пырак ӵоже пещералы-гулы пӧрмозы,

  кыр ишакъёслы пегӟон, пудо уллёослы ветлон инты луозы.


  15 Вылӥысен ми вылэ Дух васькытозь, луоё кыр садлы пӧрмытозь,

  нош садэз нюлэс шуыса лыдъятозязы озьы луоз.

  16 Соку зэмлыко суд та луоё кыре вуоз,

  шонерлыко суд удалтӥсь, емышо бусыын улоз.

  17 Шонерлыклэн ужез тупаса улон луоз, шонерлыко судлэн емышез –

  пумтэм вапумъёсы каньылэн, кышкатэк улон луоз.

  18 Соку мынам калыке тупаса улонлэн юртаз пыроз,

  кышкатэк улоно гуртъёсын улоз, шудо-майбыро азе интыяськоз.

  19 Йӧзор нюлэс вылэ усёз, город нёжалэ лэзиськоз.

  20 Шудоесь тӥ, вань ву дуръёсы кизисьёс,

  ошез но ишакез отчы ыстылӥсьёс.

  

  
  

  ИСАИЯ ПРОРОКЛЭН КНИГАЕЗ


  33-тӥ ЛЮКЕТ


  1 Куректон-кайгу тыныд, тонэ уг таркало,

  нош тон мукетъёссэ таркаськод ке,

  тынэсьтыд уг талало, нош тон мукетъёссэ таласькод ке!

  Таркан уждэ йылпумъяд ке, тонэ но таркалозы;

  таласькон уждэ быдэстӥд ке, тонэ но талалозы.


  2 Кузё-Инмаре! Жаля милемыз: Тон вылэ ми оскиськиськомы;

  вазь ӵукна ик милемлы кужым сёт,

  ёрмыса-ӝикаса улон дыръямы милемыз утьы.

  3 Шурдыт куарадэ кылыса, калыкъёс пегӟозы;

  султӥд ке, калык выжыос пазьгиськозы.

  4 Таласа поттэм ваньбурдэс кызьы гоно нумыр бича, озьы бичалозы;

  саранча кадь со вылэ тэтчозы.


  5 Вылӥлыко вылӥын улӥсь Кузё-Инмар;

  Сӥонэз зэмлыко судэн, шонерлыко улонэн Со тырмытоз.

  6 Вуозы кышкатэк улон дыръёсыд,

  утиськонэдлэн, визьлыклэн, тодон-валанлэн тыр дыръёссы;

  Кузё-Инмарлэсь кышкаса улон тынад байлыкед-узырлыкед луоз.


  7 Тани соослэн кужмооссы ульчаосын кесясько;

  тупаса улон пумысен вераськыны ыстэм муртъёс туж бӧрдо.

  8 Тырттэм кылизы сюресъёс; мынӥсь-ветлӥсьёс ӧвӧл ини;

  огкылысь луон сярысь вераськонэз со сӧриз-тарказ,

  городъёсты куашкатъяз, – адямиосты номыр ӵотэ но уг поны.

  9 Музъем ӝожтӥське, куасьме; Ливан возьытэ вуттэмын, шуяз;

  Сарон кыр дуннелы укшаны кутскиз,

  куаръёстэк гольык кылизы Васан но Кармил.


  10 Табере Мон султо, – шуэ Кузё-Инмар, – табере ӝутско,

  табере вылэ тубо.

  11 Ужам ужды турынэн секытэн луэм кадь,

  куроез нуны ваем кадь – пайдатэм;

  тӥляд шоканды – тыл, со тӥледыз ньылоз.

  12 Пӧзись избур кадь луозы калыкъёс,

  ӵогыса куштэм тёрнпу кадь тылын сутэмын луозы.

  13 Кылзӥське, кыдёкысьёс, мар Мон каро;

  тӥ но, матысьёс, тодэ Мынэсьтым кужымлыкме.

  14 Кышкатскизы Сӥонысь сьӧлыкоос;

  сьӧлыклэсь кышкасьтэмъёс куалекъяны кутскизы:

  «Асьме пӧлысь кин ньылӥсь-сиись тыл вӧзын улыны быгатоз?

  Асьме пӧлысь кин пумтэм вапумъёс ӵоже

  гомась тылын артэ улыны чидалоз?»

  15 – Со, кин шонерлыко улэ, уг ӧрекчаськы,

  кин синазькыль каре лушкаськыса пайда поттонэз,

  киоссэ лушкем кузьым басьтонлэсь утьыса улэ,

  пельёссэ ӵокса, вир кисьтӥськон сярысь верамез медам кылы шуыса,

  синъёссэ кыне, уродэз-лекез медам адӟы шуыса, –

  16 со вылӥын улоз; солэн пегӟон интыез –

  тубыны луонтэм изгурезьёсын;

  нянь солы сётозы, вуэз солэн уз быры.


  17 Тынад синъёсыд Эксэез чебер дыръяз адӟозы,

  кыдёкысь музъемез адӟозы.

  18 Сюлмыныд тодад гинэ вайылод на шимес вакытъёсыз:

  «Кытын калыкез ӵотась-гожъясь? Кытын выт мертась?

  Кытын каланчаосты эскерись-чаклась?»

  19 Азьланяз уд ни адӟы лекомем калыкез,

  кылыны шуг, валаны луонтэм кылын вераськись калыкез,

  кудӥзлэн кылыз йӧспӧртэм, валантэм.


  20 Учкы Сӥон шоры – шулдыръяськонъёс ортчытыны

  люкаськон городмес;

  синъёсыд тынад Иерусалимез адӟозы, кышкатэк улон интыез,

  вырӟытонтэм вӧсяськон скинияез;

  солэн ӵогъёсыз ноку но уз ишкалске,

  одӥг гозыез но солэн уз чигиськы.

  21 Шуръёс интые, паськытэсь арыкъёс интые

  милям отын Быдӟым Кузё-Инмармы луоз;

  отчы одӥг но полысано пыж уз пыры,

  бадӟым корабльлэн но ортчемез уз луы.

  22 Уго Кузё-Инмар – асьмелэн судить карисьмы,

  Кузё-Инмар – закон сётӥсьмы;

  Кузё-Инмар – асьмелэн эксэймы: Со асьмеды утёз.

  23 Гозыосыд лябазы, уг быгато мачтаез кутыса возьыны,

  тӧлпоез кыскаса возьыны.

  Соку таласа поттэм ваньбурезлы бадӟым люкон луоз,

  чутӥсьёс гинэ но таланы-лушкаськыны мынозы.

  24 Улӥсьёс пӧлысь одӥгез но уз шуы: «Мон висисько»;

  отын улӥсь калыклэн сьӧлыкъёсыз куштэмын луозы.

  

  
  

  ИСАИЯ ПРОРОКЛЭН КНИГАЕЗ


  34-тӥ ЛЮКЕТ


  1 Лыктэ калыкъёс, кылзӥське, калык выжыос, сак кылзӥське!

  Мед кылозы музъем выл но мар отын вань,

  быдэс дунне выл но ваньмыз мар отын вордӥське.

  2 Уго Кузё-Инмарлэн йыркурез вань калыкъёс вылэ,

  Солэн вожпотонэз соослэн вань ожгарчиоссы вылэ ӝутӥське.

  Соосты Со каргаз, соосты быдтыны сётӥз.

  3 Виылэм муртъёссы пазямын луозы,

  шӧйёссы бордысь кӧш зын ӝутскоз,

  гурезьёс соослэн виренызы орсмозы.


  4 Вань ин воинъёс сылмозы-бырозы;

  инъёс бинялтэм книга кадь куасалскозы;

  соослэн вань воинъёссы виноград вайёсысь куаръёс кадь усёзы,

  смоквапуысь шуям куар кадь куашкалозы.


  5 Мынам палаше инмын кудӟытозяз юиз;

  тани Едом вылэ, каргам калыке вылэ палаше суд лэсьтыны ваське.

  6 Кузё-Инмарлэн палашез вирен орсмоз, кӧен зӧкомоз,

  ыжпиослэн но кечъёслэн виренызы,

  такаослэн пекля бордысьтызы кӧйын со куаёз;

  уго Восорын Кузё-Инмарлы курбон сётон,

  трос пудо вандылон Едом музъемын.

  7 Кыр ошъёс но соин ӵош погралозы, кунянъёс ошъёсын ӵош усёзы,

  соослэн вирынызы музъем орсмоз, кӧйынызы со зӧкомоз.

  8 Кузё-Инмар киын пунэм берыктонлэн нуналэз,

  Сӥон понна пунэм берыктон ар.

  9 Едомлэн шуръёсыз юрсирлы пӧрмозы,

  пыд ул сюез ӵуждарилы пӧрмоз,

  музъемез ӝуась юрсир луоз:

  10 нуназе но, уйин но уз кысы,

  пумтэм вапумъёс ӵоже ӵынэз ӝутскыса улоз;

  выжыысь выжые тырттэм улоз;

  вапумъёсысь вапумъёсы со пыр нокин но уз ортчы.

  11 Сое пеликан тылобурдо но ӵушъял киултозы;

  пелёкучыран но кырныж отчы каръяськозы;

  со пыр куашкатонлэсь гозызэ,

  быдтонлэсь мертаськон калзэ кыскозы.

  12 Нимо-дано муртъёсыз пӧлысь нокин но отчы уз ни кыльы,

  кудзэ эксэе пуктон понна ӧтьыны мед луысал,

  вань кивалтӥсьёсыз но номыр кадь но уз ни луэ.

  13 Чеберъям юртъёсыз бышкись будосъёс пӧлы ӵоксаськозы,

  изкаръёсыз пушнерен люгы пӧлы кылёзы;

  шакалъёслы улон интылы пӧрмоз, страусъёслы пегӟон инты луоз.

  14 Луоё кырлэн пӧйшуръёсыз кыркоӵышъёсын пумиськылозы,

  шуралиос ваче черекъялозы, уйёсы отын пелёкучыран шутэтскоз,

  отын со майбыр улоз.

  15 Отчы лобась кый каръяськоз, пузъёссэ тыроз,

  пи поттоз но аслаз шобрет улаз соосты люкалоз;

  отчы душесъёс но огзы доры огзы люкаськылозы.

  16 Кузё-Инмарлэн книгаысьтыз утчаса шедьтэ но лыдӟе:

  та верам пӧлысь огез но лыктыны уз вунэты,

  одӥгез мукетыныз уз воштӥськы.

  Уго Солэн ымыз таӵе косон сётӥз, Солэн Духез соосты люкалоз.

  17 Со Ачиз соослы пус чӧлтӥз,

  Солэн киыз сое мертаса соослы люкиз;

  пумтэм вапумъёс ӵоже сое соос киулазы возёзы,

  выжыысь выжые отын улозы.

  

  
  

  ИСАИЯ ПРОРОКЛЭН КНИГАЕЗ


  35-тӥ ЛЮКЕТ


  1 Луоё кыр, кӧс музъем шулдыръяськоз,

  калыктэм музъем шумпотоз,

  лилия кадь со сяськаяськоз.

  2 Туж чебер сяськаялоз но шумпотоз,

  шумпотоз-шулдыръяськоз, куаныса улоз.

  Ливанлэн данэз, Кармиллэн но Саронлэн чеберлыксы

  солы сётэмын луоз.

  Кузё-Инмарлэсь пиштӥсь данлыксэ,

  Инмармылэсь быдӟымлыксэ соос адӟозы.


  3 Лябӟем киостэс кужмоятэ, куалекъясь пыдесъёстэс юнматэ;

  4 дӥсьтӥсьтэм, кышкась муртъёслы вералэ:

  «Юнэсь луэ, эн кышкалэ! Тани тӥляд Инмарды,

  пунэм сётон лыктоз, Инмарлэн пунэм берыктонэз.

  Со лыктоз но утёз тӥледыз».


  5 Соку синтэмъёслэн синъёссы усьтӥськозы,

  пельтэмъёслэн пельзы кылыны кутскоз.

  6 Соку чут мурт пужей кадь тэтчоз, кылтэм мурт кырӟаны кутскоз;

  луоё кырын вуос потозы, кыр дуннеын ву ӧръёс усьтӥськозы.

  7 Вулы укшась ворекъясь вужер тылы пӧрмоз,

  пашмем музъем ошмес вуосын пачылмоз;

  шакалъёслэн азьвыл улон, шутэтскон интыязы шашы, камыш будоз.

  8 Отын бадӟым сюрес луоз,

  отӥ мынӥсь сюрес дун-шектэм шуыса лыдъяськоз:

  сьӧлыко-кырсь мурт со вылтӥ уз ветлы; дун-шектэмъёслы со луоз;

  та сюрестӥ мынӥсьёс, дышымтэосыз-валамтэосыз гинэ но,

  уз йыроме.

  9 Лев отын уз луы, сьӧсь пӧйшур со сюрес вылэ уз султы,

  сое отысь уз шедьты;

  отӥ сьӧлыклэсь мозмытэмъёс ветлозы.

  10 Соку Кузё-Инмарлэн мозмытэм муртъёсыз берытскозы но

  шумпотыса, куараен черекъяса,

  Сӥонэ лыктозы;

  соослэн йыр вылазы бырисьтэм шумпотон улоз;

  соос шумпотон, шулдыръяськон пӧлын улозы,

  нош куректон-кайгу, лулӟылӥськон соос дорысь кошкозы.

  

  
  

  ИСАИЯ ПРОРОКЛЭН КНИГАЕЗ


  36-тӥ ЛЮКЕТ


  1 Езекия дас ньылетӥ арзэ эксэйын пукыку, Ассириялэн Сеннахирим эксэез Иудеялэн вань юнматэм городъёсыз вылэ урдскиз но соосты киултӥз. 2 Ассириялэн эксэез Лахисысь Иерусалиме Езекия эксэй доры Рабсакез бадӟым войскоен ыстӥз; со дугдӥз вылысь ӵыпетлэн ву бызён дырдыез доры, дэра гужатӥсьлэн бусыысьтыз сюрес вылэ. 3 Со доры потӥз эксэй юртэн кивалтӥсь, Хелкиялэн пиез Елиаким, Севна подъясь но эксэй ужъёсты гожъясь Асафлэн Иоах пиез. 4 Рабсак соослы шуиз: «Езекиялы вералэ: тазьы шуэ быдӟым эксэй, Ассириялэн эксэез: мар со сыӵе оскиськон, кудӥз вылэ тон оскиськыса улӥськод? 5 Мон малпасько, та – токма, буш кылъёс, нош ожмаськон понна визь-кенеш но кужым кулэ; озьыен, мон бордысь куштӥськыса, кин вылэ тон оскиськиськод? 6 Тани, тон малпаськод Египет вылэ – чигиськем боды вылэ – пыкиськыны, кин со боды вылэ пыкиськиз, солэн кияз со пыроз но сое бышкалтоз. Сыӵе со фараон, Египетлэн эксэез, ваньмызлы солы оскиськисьёслы.


  7 Нош мыным шуид ке: ”Инмармы Кузё-Инмар вылэ ми оскиськиськом”, – со вылэ ӧвӧл-а, кинлэсь вӧсяськон гурезьёссэ, курбон сётон интыоссэ Езекия кулэтэм кариз но Иудаен Иерусалимлы со шуиз: ”Таиз курбон сётон азьын гинэ йыбыртъялэ”. 8 Озьыен, эшъяськон кусып кылдыты мынам кузёеным, Ассириялэн эксэеныз; мон тыныд кык сюрс вал сёто, соос вылэ пуктыны адямиос шедьтод-а? 9 Кызьы тон озьы мынам кузёелэн ляльчиосызлэсь покчиосыз пӧлысь покчизэ азьветлӥсез чигнаны косыны ӧдъяськод, – Египет вылэ, солэн ожмаськон уробоосыз, валъёсыз вылэ оскиськыса-а? 10 Кузё-Инмарлэн эрикезтэк шат мон та музъем вылэ, сое тарканы-куашкатыны лыктӥ? Кузё-Инмар мыным шуиз: ”Со музъем вылэ мыныса, тарка-куашкаты сое”».


  11 Елиаким, Севна, Иоах Рабсаклы шуизы: «Аслад ляльчиосыдлы арамей кылын вера, малы ке шуоно ми валаськомы, нош иудей кылын милемын эн вераськы, борддор вылын сылӥсь калык медаз кылы». 12 Рабсак соку шуиз: «Тынад кузёед доры но тон доры гинэ шат та кылъёсты вераны мынам кузёе ыстӥз? Ӧвӧл, борддор вылын пукись адямиос доры но ыстӥз, тӥледын ӵош асьсэлэсь сӥтьсэс мед сиёзы, кизьзэс мед юозы шуыса».


  13 Рабсак султӥз но иудей кылын бадӟым куараен кеськыса шуиз: «Быдӟым эксэйлэсь, Ассириялэн эксэезлэсь, верамзэ кылзэ! 14 Тазьы шуэ эксэй: Езекия тӥлесьтыд визьдэс медаз туга, со тӥледыз утьыны уз быгаты ук. 15 Езекия тӥледыз Кузё-Инмар вылэ оскиськытыса медаз возьы, медаз шуы: ”Асьмеды Кузё-Инмар утёз, Ассириялэн эксэезлэн киулаз та город сётэмын уз луы”. 16 Езекияез эн кылзэ. Уго тазьы шуэ Ассириялэн эксэез: ”Монэн тупатске, мон доры потэ, котькудды но виноградпудысьтыды, смоквапуысьтыды емышъёс мед сиёды, котькудды асьтэлэн гудӟемысьтыды ву мед юоды, 17 мон лыктытозь, тӥляд музъемды кадь ик нянё, винаё, емышо, виноградо музъем вылэ тӥледыз басьтытозям озьы каре”. 18 Езекия тӥлесьтыд визьдэс, тазьы вераса, медаз туга: ”Кузё-Инмар асьмеды утёз”. Ассириялэн эксэезлэсь язычникъёслэн инмаръёссы ас музъемзэс утьыны быгатӥзы-а? 19 Кытын Емафлэн но Арпадлэн инмаръёссы? Кытын Сепарваимлэн инмаръёсыз? Мынам киылэсь Самарияез соос утизы-а? 20 Та музъемъёслэн инмаръёссы пӧлысь кудӥз мынам киылэсь ас музъемзэ утиз? Кузё-Инмар быгатоз шат Иерусалимез мынам киылэсь утьыны?»


  21 Нош соос чус улӥзы, пал кыл но вераны ӧз быгатэ, малы ке шуоно эксэйлэсь таӵе косон верамын вал: «Солы ответ эн сётэ». 22 Хелкиялэн пиез Елиаким – эксэй юртлэн кузёйырез, Севна нимо подъясь, Иоах, Асафлэн пиез – гожъяськись, кесяськем дӥськутэн Езекия доры лыктӥзы но солы Рабсаклэсь кылъёссэ веразы.

  

  
  

  ИСАИЯ ПРОРОКЛЭН КНИГАЕЗ


  37-тӥ ЛЮКЕТ


  1 Езекия эксэй тае кылэмез бере аслэсьтыз дӥськутсэ кесиз но, бышкись чурыт дӥськут дӥсяса, Кузё-Инмарлэн юртаз мынӥз; 2 эксэй юртлэсь кузёйырзэ Елиакимез, Севна подъясез но бадӟымъёссэ священникъёсты, бышкись чурыт дӥсянэн шобырскытыса, Амослэн пиез Исаия пророк доры ыстӥз. 3 Соос солы шуизы: «Тазьы шуэ Езекия: ”Та нунал ӝоже усёнлэн, вӧсь каронлэн, возьытэ вуонлэн нуналыз; нуныос анайзылэн пушкысьтызы потон интыязы вуизы, нош нуны вайыны анайлэн кужымез ӧвӧл. 4 Оло нош тынад Инмаред Кузё-Инмар кылоз Рабсаклэсь вань верам кылъёссэ, сое татчы солэн кузёез – Ассириялэн эксэез – улэп Инмарез сантэманы, урод кылъёсын тышкаськыны ыстӥз, соосты тынад Инмаред Кузё-Инмар кылӥз. Улэп кылемъёс понна вӧсяськы ук”». 5 Езекия эксэйлэн медоосыз Исаия доры лыктӥзы. 6 Исаия соослы шуиз: «Асьтэлэн кузёдылы вералэ: ”Тазьы шуэ Кузё-Инмар: Ассириялэн эксэезлэн медоосызлэсь Монэ сантэмам кылъёссэс кылыса эн кышкатскы. 7 Тани со пушкы Мон духез лэзё, со ивор кылоз но аслаз музъемаз берытскоз, нош Мон сое аслаз музъем вылаз мечен погырто”».


  8 Рабсак ас дораз берытскиз, соку Ассириялэн эксэез Ливналы пумит ожмаське вал; со кылӥз, Ассириялэн эксэез Лахисысь кошкиз шуыса. 9 Эфиопиялэн эксэез Тиргака сярысь Сеннахирим кылӥз; солы шуизы: «Тани Тиргака тонэн ожмаськыны потӥз». Тае кылэмез бере со Езекия доры тае вераны ыстӥз: 10 «Тазьы вералэ Езекиялы, Иудеялэн эксэезлы: оскиськыса улоно Инмаред тонэ медаз пӧя: Иерусалим Ассириялэн эксэезлэн киулаз сётэмын уз луы. 11 Тон кылӥд, мар каризы Ассириялэн эксэйёсыз киултэм музъемъёс вылын, – соосты быдтӥзы; тон-а быдэс кылёд? 12 Атайёсылэн таркам музъемысьтызы калыкъёслэн инмаръёссы соосты утизы-а? Утизы-а Гозанэз, Харранэз но, Рецефез но, Фалассарысь Еден пиосты но? 13 Кытын Емафлэн эксэез, Арпадлэн эксэез, Сепарваим карлэн эксэез, Еналэн, Иввалэн эксэйёссы?»


  14 Езекия ыстэм муртъёслэн киысьтызы гожтэтэз басьтыса лыдӟиз, Кузё-Инмарлэн корказ мыныса, сое Езекия Кузё-Инмарлэн азяз усьтӥз; 15 Езекия Кузё-Инмар азьын вӧсяськиз, со шуиз: 16 «Саваоф Кузё-Инмаре Израильлэн Инмарез, херувимъёс вылын пукись! Тон Одӥгнад музъем вылысь вань эксэйлыкъёслэн Инмарзы, Тон инэз но музъемез кылдытӥд. 17 Кузё-Инмаре, пельдэ сак кар, кыл монэ; Кузё-Инмаре, синъёстэ усьтыса учкы но Тонэ, улэп Инмарез, сантэманы ыстэм Сеннахиримлэсь кылъёссэ пеляд пон. 18 Зэм ик, э, Кузё-Инмаре! Ассириялэн эксэйёсыз вань кунъёсты, музъемъёсты тырттэм кельтӥзы, 19 соослэсь инмаръёссэс тыл пӧлы куязы; нош таос инмаръёс ӧй вал, – соос адями киын лэсьтэмын вал – пулэсь, излэсь, соин ик соос быдтэмын вал. 20 Али но, Кузё-Инмаре, милям Инмармы, уть милемыз тушмонлэн киызлэсь; музъем вылысь вань эксэйлыкъёс мед тодозы, Кузё-Инмаре, Тон огнад гинэ Инмар луиськод шуыса».

  21 Амослэн пиез Исаия Езекия доры тае вераны ыстӥз: «Тазьы шуэ Кузё-Инмар Израильлэн Инмарез: Ассириялэн эксэезлы Сеннахиримлы пумит мар сярысь тон Мон азьын вӧсяськид, Мон тодӥсько; 22 тани Кузё-Инмарлэн со сярысь верам кылыз:


  синазькыль кароз, серекъялоз тонэ, Сӥонлэн ныллыксэ утись нылыз,

  Иерусалимлэн нылыз, тынад бӧрсяд йырыныз сэзъялоз.

  23 Кинэ тон курлад, сантэмад?

  Кин шоры куарадэ будэтӥд,

  кин шоры, сокем вылтӥяськыса, синъёстэ ӝутӥд?

  Израильлэн Дун-Сьӧлыктэмез вылэ.

  24 Аслад ляльчиосыд пыр тон Кузё-Инмарез тышкаськыса шуид:

  ”Туж трос ожмаськон уробоосыным гурезьёслэн йылазы,

  Ливанлэн урдлыосыз вылэ, мон туби, ӝужытэсь кедырпуоссэ ӵоги,

  синмаськымонэсь кипарисъёссэ погыртӥ,

  солэн самой йылаз туби, садэзлэн ӵем интыяз пыри;

  25 гудӟиськыса ву поттӥ но юи;

  аслам пыдтышъёсыным Египетлэсь вань шуръёссэ куасьто”.


  26 Тон ӧд кылылы шат,

  тае Мон туж кемалась аръёсы лэсьтӥ ни шуыса,

  вашкала нуналъёсы тае лэсьтыны эсэплай ни шуыса,

  нош али быдэстӥ соин, – юнматэм городъёсты таркаськод но

  куашкатэм из люкъёслы пӧрмытъяськод?

  27 Соослэн улӥсьёссы кужымтэмесь луизы,

  куалекъяло, возьдаськыса уло.

  Соос луизы бусыысь турын кадесь, ненег вож турын кадесь,

  липет йылысь будос кадесь,

  шепаськемезлэсь азьвыл ик сутӥськем ю-нянь кадесь.

  28 Пуксёд-а тон, потод-а, пырод-а, – Мон ваньзэ тодӥсько,

  тынэсьтыд Мыным пумит кышкатэк улэмдэ но тодӥсько.

  29 Мынэсьтым кышкатэк улэмед понна,

  вылтӥяськыса улэмед пель сьӧрам вуэм понна

  нырпасьёсад кульчоме поно, ымъёстэ кортнало но

  со лыктэм сюрестӥд ик берен дорад келяло.


  30 Тани, Езекия, тыныд паймымон тодмет возьматӥсько: усем юлэсь будэм нянез та арын сие, мукетаз аре ас понназ будэм ю-нянез сие; нош куинетӥяз аре ю-нянь кизе, аралэ, виноград садъёс мерттэ но соослэсь емышъёссэс сие. 31 Иудалэн юртаз утиськыса кылем люкет нош ик улласянь выжы лэзёз но вылласянь емыш ваёз, 32 уго Иерусалимысь улэп кылемъёс потозы, Сӥон гурезьысь утиськемъёс потозы. Саваоф Кузё-Инмарлэн сюлмаськонэз-тыршонэз тае лэсьтоз.


  33 Соин ик Кузё-Инмар Ассириялэн эксэез сярысь шуэ:

  ”Та городэ со уз пыры, пукыӵ ньӧлзэ но отчы уз ыбы,

  щитэныз со доры уз лыкты, солы пумит мудэт уз ӝуты,

  34 со лыктэм сюрестӥз ик дораз берытскоз,

  нош таяз городэ уз пыры, – шуэ Кузё-Инмар. –

  35 Мон та городэз возьмало,

  Ачим понна, Давид ляльчие понна Мон сое утё”».


  36 Кузё-Инмарлэн Кылчинэз потӥз но ассир пиослэн сылон интыысьтызы сю тямыстон вить сюрс адямизэс быдтӥз. Ӵукна ӵук султӥзы но адӟизы: кулэм шӧйёс музъем вылын кыллё. 37 Чигнаса кошкиз, дораз берытскиз Сеннахирим, Ассириялэн эксэез; Ниневияын со улыны кутскиз. 38 Аслаз инмарезлэн, Нисрохлэн, корказ йыбырттон дыръяз солэн Адрамелех но Шарецер пиосыз сое мечен виизы, нош асьсэос Арарат музъеме пегӟизы. Сеннахирим интые эксэе пуксиз солэн Асардан пиез.

  

  
  

  ИСАИЯ ПРОРОКЛЭН КНИГАЕЗ


  38-тӥ ЛЮКЕТ


  1 Со нуналъёсы Езекия кулоно кадь черлаз. Со доры Амослэн пиез Исаия пророк лыктӥз но солы шуиз: «Тазьы шуэ Кузё-Инмар: аслад юртэд пумысен сӥзиськон гожтэт гожты, уго тон кулод, уд ни бурмы». 2 Соку Езекия ымнырыныз борддор пала берытскиз но Кузё-Инмарлы вӧсяськыса шуиз: 3 «Э, Кузё-Инмаре! Тодад вай, кызьы мон Тон азьын шонерлыко улӥ, оскиськымон вал, Тыныд ярамон уж лэсьтыса улӥ». Езекия кужмо бӧрдыны кутскиз.


  4 Кузё-Инмар дорысь Исаиялы тазьы шуэмын вал: 5 «Мын, Езекиялы вера: тазьы шуэ Кузё-Инмар, Давидлэн, тынад атаедлэн Инмарез: Мон кылӥ тынэсьтыд вӧсяськемдэ, синкылиостэ адӟи, но тани тынад улоно нуналъёсыд борды дас вить ар ватсасько. 6 Ассирия эксэйлэн киызлэсь тонэ но, та городэз но утё, та городэз чакласа-возьмаса уло.


  7 Кузё-Инмар сётэм кылзэ быдэстоз шуыса тани тыныд Кузё-Инмарлэн сётэм паймымон тодметэз: 8 Ахазлэн тубатъёсыз вылэ васькем шундылэсь вужерзэ мон дас вамышлы берлане берыкто». Тубатъёс вылэ васькем шунды дас вамышлы берлане берытскиз.


  9 Иудей эксэйлэн Езекиялэн висьыса бурмем бераз вӧсяськонэз:

  10 «Аслым ачим мон шуи:

  улонлэн шор вадесаз мон дунне пыдэслэн капкаяз пырыны кулэ;

  улоно аръёсылэсь пумзэ адӟытэк кылисько.

  11 Мон шуылӥ: Кузё-Инмарез мон уг адӟы,

  улэпъёслэн музъемысьтызы Кузё-Инмарез уг адӟы;

  дунне вылын улӥсьёс пӧлысь адямиез мон уг адӟы ни;

  12 мынам улон интые ас интыысьтыз басьтэмын луоз,

  пудо возьмасьёслэн балаганзы кадь мон дорысь со нуэмын луоз;

  куиськись музэн, дэра пуме кылем шортэз вандэм кадь

  Со мынэсьтым улонме вандыса уськытоз;

  уй но нунал мон вити, Тон мыным кулон-эзель ыстод шуыса.

  13 Ӵукнаозь мон вити;

  сьӧсь пӧйшур музэн вань лыосме Со тӥялляз;

  уй но нунал мон вити, Тон мыным кулон-эзель ыстод шуыса.

  14 Тури кадь, ваёбыж кадь мон куара поттылӥ, дыдык кадь гурлай;

  ӝожомыса синъёсы ин пала учкыса улӥзы.

  Кузё-Инмаре! Ӝикыт мыным; уть монэ!

  15 Мар шуо на мон? Со мыным шуиз, – Со ик лэсьтӥз но.

  Лулылэсь куректон-кайгузэ тодам возьыса, каллен-востэм улыса,

  ортчыто вань улоно аръёсме.


  16 Кузё-Инмаре!

  Тазьы адямиос уло, ваньмыз та бордын – мынам духелэн улонэз;

  Тон монэ бурмытод, улон нуналъёс мыным кузьмалод.

  17 Тани мыным ӟеч мед луоз шуыса,

  бадӟым куректон-кайгу мыным сётэмын вал,

  озьы Тон мынэсьтым лулме бырон гулэсь мозмытӥд,

  мынэсьтым вань сьӧлыкъёсме Аслад сюрлыэд сьӧры сэрпалтӥд.

  18 Дунне пыдэс уго уг данъя Тонэ, кулон уг ушъя Тонэ,

  шайгуэ пыремъёс Тынад зэмлыкед вылэ уг оскисько.

  19 Улэп мурт, улэп мурт гинэ Тонэ данъялоз,

  кызьы мон али Тонэ данъясько;

  тынэсьтыд зэмлыктэ атай ас нылпиосызлы ивортоз.

  20 Кузё-Инмаре монэ утёз;

  вань улоно нуналъёсмы ӵоже, Кузё-Инмарлэн юртаз

  крезь шудыса, Инмарез ушъяса-данъяса уломы».


  21 Исаия шуиз: «Смоква емышез шори вандылыса мед ваёзы но пыктэм интыез котыр ласянь мед шобыртозы; соку пыктос быроз». 22 Нош Езекия шуиз: «Кузё-Инмарлэн корказ ветлонэлы мыным кыӵе паймымон тодмет возьматэмын луоз?»

  

  
  

  ИСАИЯ ПРОРОКЛЭН КНИГАЕЗ


  39-тӥ ЛЮКЕТ


  1 Со виын Баладан Меродах, Баладанлэн пиез, со ик Вавилонлэн эксэез, Езекиялы гожтэт, кузьымъёс ыстӥз, кылэм уго солэсь висьыса бурмемзэ. 2 Ыстэм муртъёслы Езекия шумпотӥз но узырлыксэ возён корказэ возьматӥз, – азвесьсэ но, зарнизэ но, ческыт зыно макеоссэ, дуноесь зыраськон макеоссэ, ожмаськон тӥрлык возён корказэ; ваньзэ, маиз вал узырлык возён интыосаз, юртъераз – одӥг арберизэ но возьматытэк ӧз кельты.


  3 Исаия пророк, Езекия эксэй доры лыктыса, шуиз: «Мар веразы тыныд та адямиос, кытысь соос тон доры вуизы?» Езекия шуиз: «Кыдёкысь музъемысь соос вуылӥзы, Вавилонысь». 4 Соку Исаия шуиз: «Тынад коркасьтыд мар соос адӟизы?» Езекия шуиз: «Мар вань мынам коркам, ваньзэ адӟизы, дуно арбериос возён шыкысъёсысьтым одӥг арбериме но возьматытэк ӧй кельты».


  5 Исаия Езекиялы шуиз: «Кылзы Саваоф Кузё-Инмарлэсь верам кылзэ: 6 Тани вуозы сыӵе нуналъёс, куке, маид вань тынад коркад, та нуналозь мар люказы тынад атайёсыд, ваньзэ Вавилонэ нуозы; номырид но уз кыльы, – шуэ Кузё-Инмар, – 7 тон бордысь потоно пиостэ, тынэсьтыд вордӥськоно пиостэ кутозы но Вавилон эксэйлэн юртаз ужась карозы». 8 Езекия Исаиялы шуиз: «Кузё-Инмарлэсь тынад верам кылыд – ӟечлык, малы ке шуоно каньыллык но ӟеч дыръёс луозы мынам улоно нуналъёсам», – будэтӥз-ватсаз со.

  

  
  

  ИСАИЯ ПРОРОКЛЭН КНИГАЕЗ


  40-тӥ ЛЮКЕТ


  1 Буйгатэ, буйгатэ Мынэсьтым калыкме, – шуэ Инмарды;

  2 Иерусалимлэн сюлмызлы вералэ, ивортэ солы

  нюръяськонэзлэн дырыз быдэсмиз шуыса,

  шонертэм ужъёсыз понна ”ӟеч” каремын ни,

  уго Кузё-Инмарлэн киысьтыз вань сьӧлыкъёсыз понна

  кык полэс вӧсь карон басьтӥз.

  3 Кыр дуннеын кеськисьлэн куараез:

  Кузё-Инмарлы сюрес дасялэ,

  асьмелэн Инмармылы кыр интыын шонертэлэ сюресэз.

  4 Котькыӵе нёжал но пачыл мед луоз,

  котькыӵе гурезь но выр мед лапегалозы,

  кырыж интыос мед шонералозы,

  выро-гопо сюресъёс мед ӵошкыталозы;

  5 Кузё-Инмарлэн данэз лыктоз но,

  [Инмарлэсь утёнзэ] вань адямиос ас синмынызы адӟозы;

  Кузё-Инмарлэн ымыз тае вераз уго.


  6 Куара вера: «Иворты!» Мон шуи: «Мар сярысь мыным ивортоно?»

  Котькудӥз лулмугор – со турын-куар,

  солэн вань чеберлыкез бусыын будӥсь сяська кадь.

  7 Со вылэ Кузё-Инмар пельтэ ке, турын куасьме, сяська шуя.

  Озьы ик калык но – со турын-куар.

  8 Турын куасьме, сяська шуя,

  нош Инмармылэн кылыз пумтэм вапумъёс ӵоже улоз.


  9 Ӟеч ивор верась Сӥон, ӝутскы ӝужыт гурезь йылэ!

  Ӟеч ивор верась Иерусалим, кужмояты аслэсьтыд куарадэ,

  кужмо кар, эн кышка!

  Иудалэн городъёсызлы шу: «Тани – тӥляд Инмарды!»

  10 Тани, Инмар Кузё-Инмар кужымен лыктоз,

  суйбыгытэз бордын кужым луоз.

  Солэн кузьымез-медэз Ас бордаз,

  пунэм берыктонэз но Солэн Ас азяз.

  11 Пудо возьмась кадь Со Аслэсьтыз уллёзэ возьмалоз;

  ыжпиоссэ кияз кутоз но гадь бордаз ӟыгыртыса нуллоз,

  нонтӥсь ыжъёссэ валтыса нуллоз.

  12 Кин кырыменыз вуэз омыръяса быдтӥз, висеныз инъёсты мертаз,

  музъемлэсь сюйзэ мертэтэ тэрытӥз, вес вылын гурезьёсты мертаз,

  веслэн тэркы вылаз мувыръёсты мертаз?

  13 Кин Кузё-Инмарлэсь малпанзэ тодӥз,

  Солы визь-кенеш сётыса, Сое дышетыса улӥз?

  14 Кинэн Со кенеше, кин Солы визь-нод понэ,

  шонерлыклэн сюрес вылаз Сое султытэ,

  тодон-валан Солы сётэ, визьлыклэсь сюрессэ солы возьматэ?

  15 Тани калыкъёс – ведраысь ву шапык выллемесь,

  вес вылысь тузон пыры выллемесь.

  Тани, шормуӵъёсты лымы пырыез кадь со ӝутка.

  16 Курбонэз тылын сутыны Ливанлэн пуэз но уз тырмы,

  отын улӥсь пудо-животъёс но тылын сутыса вӧсяно курбонлы уз тырме.

  17 Вань калыкъёс Со азьын – нокин кадь но ӧвӧл, –

  ӧвӧлтэмлэсь вань гинэ, тырттэм макеос кадь лыдъясько Со азьын.

  18 Озьыен, Инмарез кинлы тӥ укшатоды?

  Кыӵе-сыӵе Солы укшась маке тӥ шедьтоды?


  19 Сульдэрез лэсьтэ-кисьтэ скульптор, зарнивуась сое зарниен шобыртэ но азвесь жильыос бордаз шедьытъя. 20 Нош кин ке начар таӵе кузьмаськон ужлы, со сисьмисьтэм писпуэз быръе, кибашлы суредасез аслыз утча йыг-йыг сылӥсь сульдэр лэсьтон понна.


  21 Уд тодӥське шат? Тӥ ӧд кылэ шат?

  Кутсконысеныз ик тӥледлы верамын ӧй вал шат?

  Музъемез кылдытыны кутскон дырысен ик ӧд валалэ шат?

  22 Инмар музъем шар йылын,

  Со азьын музъем вылын улӥсьёс саранчалы укшало.

  Векчи басмаез кадь инъёсты Со вӧлдӥз,

  улоно чумез кадь соосты интыяз.

  23 Кивалтӥсьёсты со номыртэм макелы пӧрмытэ,

  музъем выл судьяосты ӧвӧлтэмлы пӧрмытэ.

  24 Мырдэм гинэ соос мерттэмын, мырдэм гинэ киземын,

  мырдэм гинэ модоссы сюе выжы лэзиз,

  нош Со шоразы пельтӥз гинэ но,

  соос соку ик куасьмизы,

  куроез выллем соосты тӧлпери нуыса кошкиз.


  25 Кинлы тӥ Монэ укшатоды, кинэн Монэ ӵошатоды? –

  шуэ Дун-Сьӧлыктэм.

  26 Инъёслэн вылӥязы, синъёстэс ӝутыса, учкелэ:

  кин соосты кылдытӥз?

  Кин инлэсь воинъёссэ лыдъяса поттэ?

  Соосты ваньзэс Со нимзыя вера;

  Инмарлэн быдӟым кужымез, туж бадӟым кужымез,

  Со дорын номыр но уг ышы-быры.

  27 Кызьы бен тон, Иаков, вераськод, Израиль, малпандэ поттӥськод:

  «Мынам сюресэ Кузё-Инмарлэсь ватэмын,

  мынам уже Инмаре дорын вунэтэмын».

  28 Тон уд тодӥськы шат? Тон ӧд кылы шат,

  Инмар, пумтэм вапумъёслэн Инмарзы Кузё-Инмарзы,

  музъемлэсь пумъёссэ кылдытӥсь,

  Со уг жадьы, уг катьтэммы шуыса?

  Солэн визьмыз эскерыса тодыны луонтэм.

  29 Жадем муртлы Со кужым сётэ, катьтэммемлы юнлык кузьма.

  30 Егит пиос но жадё, лябӟо, егит муртъёс но усьыло,

  31 нош Кузё-Инмарлы оскиськыса улӥсьёс

  кужым басьтыса выльдӥськозы:

  ӧрӟи музэн бурдъёссэс ӝутозы, бызёзы – уз но жаде,

  мынозы – уз но катьтэмме.

  

  
  

  ИСАИЯ ПРОРОКЛЭН КНИГАЕЗ


  41-тӥ ЛЮКЕТ


  1 Мон азьын чус кариське, шормуӵъёс,

  калыкъёс кужымзэс мед выльдозы,

  соос матэ мед лыктозы но шуозы: «Судэ ӵош султоме».


  2 Шундыӝужанысь шонер улӥсь муртэ кин ӝутӥз,

  кин сое бӧрсяз мыныны ӧтиз,

  кин со киулэ калыкъёсты сётӥз, эксэйёсты тэрытскись кариз?

  Соосты меченыз сюйлы-тузонлы пӧрмытӥз,

  пукыӵеныз соосты тӧлын пелляса нуллӥськись куро кариз.

  3 Со улля-бызьытэ соосты,

  ас пыдыныз ноку но ветлымтэ сюрес кузя каньылэн мынэ.


  4 Кин лэсьтӥз, быдэстӥз тае?

  Со, Кин кутсконысеныз ик выжыосты ӧте-поттэ;

  кутсконысеныз ик Мон – Кузё-Инмар, пумаз но – Мон ик со.


  5 Шормуӵъёс адӟизы но дэймизы,

  музъемлэн пумъёсаз улӥсьёс дыр-р! куалекъязы.


  Соос матэ лыктӥзы но огазе кариськизы; 6 котькудӥз аслаз эшезлы юрттэ, аслаз агай-вынызлы шуэ: «Юнматскы!» 7 Дуриськись лӧпкытъя корт ӵыжатӥсез, молотэн кортлист ӵошкытъясь сандал вылын дурисьлэсь мылкыдзэ ӝутэ, лякем вурыс сярысь шуэ: «Умой»; юн мед луоз шуыса, кортӵоген юнматъя.


  8 Нош тон, Израиль ляльчие, Мынам быръем Иакове,

  Авраам эшелэн кидысэз, –

  9 Мон тонэ музъем пумысь басьтӥ,

  музъемлэн пумысьтыз тонэ ӧти но шуи:

  «Тон – Мынам ляльчие, Мон тонэ бырйи, бордысьтым уг палэнты».

  10 Эн кышка, Мон – тонэн огазьын, эн кепыра, Мон – тынад Инмаред;

  Мон тонэ юнмато, юртто тыныд,

  Ас шонерлыкелэн бур киыныз тонэ кутыса возё.

  11 Тани, возьытэ вуозы, ултӥян улэ сюрыса кылёзы ваньмыз

  тыныд вожпотэмъёс, –

  ӧвӧлтэм макелы пӧрмозы, кулозы-бырозы

  тонэн вожвылъяськыса улӥсьёс.

  12 Тыныд пумит тушмонъяськыса улӥсьёсты утчалод, но уд шедьты;

  тонэн нюръяськыса улӥсьёс ӧвӧлтэм макелы пӧрмозы,

  чылкак ышозы-бырозы.

  13 Мон уго тынад Инмаред Кузё-Инмар;

  тонэ бур китӥд кутыса возисько но тыныд шуисько:

  «Эн кышка, Мон тыныд юрттӥськисько».

  14 Эн кышка, сюй нумыр, Иаков, ӧжыт калыко Израиль, –

  Мон тыныд юрттӥськисько, –

  шуэ Кузё-Инмар, тынад Мозмытӥсед, Израильлэн Дун-Сьӧлыктэмез.

  15 Тани Мон тонэ лэчыт, выль, пинё кутсаськон кари;

  тон кутсалод но гурезьёсты пыргытод,

  мувыръёсты тӧлбер выллем карод.

  16 Тон соосты тӧлод но тӧл соосты нуоз, тӧлпери соосты пазьгоз;

  нош тон Кузё-Инмар бордын шумпотыса улод,

  Израильлэн Дун-Сьӧлыктэменыз ушъяськыса улод.


  17 Начаръёс, кураськисьёс ву утчало, нош со ӧвӧл;

  сюзы куасьмыса, кылзы куасьме;

  Мон, Кузё-Инмар, соосты кыло,

  Мон, Израильлэн Инмарез, соосты огназы уг кельты.

  18 Гурезьёсысь шуръёсты бызьыто, нёжалъёсысь ошмесъёсты потто;

  луоё кырез тылы пӧрмыто, кӧс музъемез ву сётӥсь каро.

  19 Луоё кыре кедырпу, сӥттимпу, миртапу, вӧйпу мертто;

  кыр азе кипариспу, яворпу, букпу огазе мертто,

  20 мед адӟозы, мед тодозы, учкыса мед валалозы,

  Кузё-Инмарлэн киыз тае лэсьтӥз,

  Израильлэн Дун-Сьӧлыктэмез тае кылдытӥз шуыса.


  21 Асьтэлэсь уждэс возьматэ, – шуэ Кузё-Инмар.

  Шонер луэмдэс юнматыны тырше, – шуэ Иаковлэн Эксэез.

  22 Соос мед возьматозы но милемлы мед вералозы

  азьпалан мар луонэз;

  солэн луонэзлэсь быдэсмемзэ азьло мед ивортозы,

  соку ми асьме визьмын валаны тыршомы,

  тодомы, маин со йылпумъяськиз,

  яке азьпалан луоноез сярысь азьвыл ик мед тодытозы.

  23 Вералэ, мар луоз азьпалан, соку ми тодомы, тӥ инмаръёс шуыса,

  яке лэсьтэлэ маке но ӟечсэ я уродзэ,

  озьы ми мед паймомы но тӥледын валче мед адӟомы.

  24 Нош тӥ – ӧвӧлтэмлэсь ӧвӧлтэмъёс гинэ,

  тӥляд ужъёсты но номырлы ярасьтэм;

  юрӟымлык – кин тӥледыз аслыз быръе.


  25 Мон сое уйпалась ӝутӥ, – со лыктоз;

  шундыӝужанысь Монэ ӧтёз,

  напраез кадь кузёяськисьёсты лёгалоз,

  горшок лэсьтӥсьлэн горд сюез нелькемез кадь соосты нелькоз.

  26 Кин та сярысь нырысь ик ивортӥз, солэсь трослы азьло

  ми мед тодысалмы но вераны мед быгатысалмы: «Зэм»?

  Но нокин озьы ӧз шуы, нокин но ӧз иворты,

  тӥлесьтыд кылдэс нокин но ӧз кылы.

  27 Мон нырысез, кин Сӥонлы тазьы шуиз: «Тани со!»

  Иерусалимлы ӟеч ивор верась сётӥ.

  28 Озьы, Мон учки, но нокин но ӧй вал,

  соос пӧлысь визь-кенеш сётӥсь ӧз сюры,

  кудъёсызлэсь Мон юаны мед быгатысал,

  нош соос Мыным ответ мед сётысалзы.

  29 Ваньзы соос – ӧвӧлтэмлэсь ӧвӧлъёс,

  номырлы кулэтэм-ярантэм соослэн ужъёссы;

  соослэн вӧлыса лэсьтэм сульдэръёссы – буш омыр со,

  тырттэм арбери.

  

  
  

  ИСАИЯ ПРОРОКЛЭН КНИГАЕЗ


  42-тӥ ЛЮКЕТ


  1 Тани, Мынам быръем ляльчи Пие,

  Сое Мон китӥз кутыса возисько,

  Со бордын Мынам ӟеч мылкыды улэ.

  Со вылэ Мон Аслэсьтым Духме поно,

  калыкъёслы Со шонер суд сярысь ивортоз;

  2 уз кеськы, куаразэ уз будэты, ульчаысен Солэсь куаразэ уз кылэ;

  3 чигтэм камыш бодыез уз тӥялты, гыбдась етӥнэз уз кысы;

  шонер судить кароз.

  4 Музъем вылын шонерлыкез юнматытозяз

  уз лябӟы, кынартэм уз кыльы,

  Солэн законэз вылэ шормуӵъёс оскиськыса улозы.

  5 Инъёсты кылдытӥсь, соосты возъясь,

  музъемез но мар со вылын вань – вӧлдӥсь,

  со вылын улӥсь калыклы шокан сётӥсь,

  со вылтӥ ветлӥсьёслы лул сётӥсь Инмар Кузё-Инмар тазьы шуэ:

  6 «Мон, Кузё-Инмар, Тонэ шонер лэсьтонэ ӧти,

  Тонэ китӥд кутыса возё, утё Тонэ;

  Тонэ калыклы сӥзён-косон сётӥсе пукто,

  язычникъёслы югдытӥсь каро, –

  7 синтэмъёслэсь синзэс мед усьтод,

  жильыетэ сюремъёсты пытсэтысь мед поттод,

  пеймытын пукисьёсты ворсэтысь мед мозмытод.

  8 Мон – Кузё-Инмар, со – Мынам нимы,

  Аслэсьтым данме мукетлы уг сёты,

  вӧлыса лэсьтэм сульдэръёсты ушъяны уг лэзьы.

  9 Тани азьвыл верам быдэсмиз, табере выльзэ Мон иворто;

  со быдэсмыны кутскемлэсь азьло Мон тӥледлы со сярысь иворто».


  10 Кузё-Инмарлы выль кырӟан кырӟалэ,

  музъемлэн пумъёсысеныз Солы ушъян гуръёс чирдэлэ, –

  тӥ, зарезь вылтӥ ветлӥсьёс, зарезь вуын уясьёс,

  шормуӵъёс но отын улӥсьёс.

  11 Луоё кыр но отысь городъёс, Кидар выжылэн улоно гуртъёсыз,

  шумпотон куарадэс поттэ;

  изгурезьёсын улӥсьёс мед шумпотозы-шулдыръяськозы,

  гурезьёс йылысен шумпотыса мед кесяськозы.

  12 Кузё-Инмарез мед данъялозы, шормуӵъёсын Сое мед ушъялозы.

  13 Батыр музэн Кузё-Инмар ӝутскоз, ожысь батыр кадь вожзэ поттоз;

  черектӥськыса оже султон куара сётоз,

  тушмонъёсыз азьын Аслэсьтыз кужымзэ возьматоз.

  14 Кема Мон шып улӥ, чидай, возиськи, нош табере,

  нуны вайись мурт кадь, чир черекъяло, секытэн шокаса ӝушто;

  15 гурезьёсты, мувыръёсты тырттэм кельто,

  вань турын-куарзэ отысь куасьто;

  шуръёсты шормуӵъёслы пӧрмыто, тыосты куасьто.

  16 Синтэмъёсты сюрес кузя нуо, кудзэ соос уг тодо,

  тодмотэм сюресъёс кузя соосты нуо;

  соос азьысь пеймытэз югыт каро, кырыж сюресъёсты шонерто:

  тӥни, мар Мон соослы каро, уг кушты соосты.


  17 Соку берлань чигналозы сульдэръёслы оскиськыса улӥсьёс;

  вӧлыса лэсьтэмъёссылы «тӥ – милям инмаръёсмы» шуисьёс –

  туж-туж возьытэ вуозы.


  18 Пельтэмъёс, кылзӥське, синтэмъёс, учкелэ, мед адӟоды.

  19 Кин Мынам ляльчие кадь синтэм,

  кин Мынам ыстэм ивортӥсе кадь пельтэм?

  Яратоно муртэ кадь кин адӟисьтэм,

  Кузё-Инмарлэн ляльчиез кадь кин синтэм?

  20 Тон троссэ адӟид, но ӧд синйылты;

  пельёсыд усьтэмын вал, но ӧд кылы.

  21 Шонерлыксэ возьматон понна Кузё-Инмарлы кулэ вал

  законзэ вылӥе ӝутыны, данэ поттыны.

  22 Но та таркам, талам калык –

  ваньзы соос музъем улъёсын думылыса возисько,

  пытсэт пушкы ватэмын;

  шедьтослы соос пӧрмизы, нош мозмытӥсьсы ӧвӧл,

  таламын-качамын соос, нош нокин но уг шуы: «Берен сёт!»

  23 Тӥ пӧлысь кин тае кылыны пельзэ сак кариз, валаны тыршиз,

  азьланяз улон понна тае санэ понӥз?


  24 Кин Иаковез таркаськон киулэ сётӥз,

  Израилез таласьёс киулэ кельтӥз?

  Кузё-Инмар ӧвӧл-а, Кинлы пумит асьмеос сьӧлыкаса улӥмы?

  Кузё-Инмарлэн сюресъёсыз кузя соослэн ветлэмзы ӧз поты,

  Солэсь законзэ санэ ӧз понэ.

  25 Вожпотонэзлэсь йыркурзэ, ожмаськонлэсь леклыксэ

  соос вылэ Со кисьтӥз;

  котыр ласянь соосты ӝуась тылын ожмаськон котыртӥз,

  нош соос тае ӧз шӧдылэ;

  соос дорын тыл ӝуаз,

  нош соос сюлмынызы тае валаны ӧз тырше.

  

  
  

  ИСАИЯ ПРОРОКЛЭН КНИГАЕЗ


  43-тӥ ЛЮКЕТ


  1 Нош табере, Иаков, тонэ кылдытӥсь, Израиль, тонэ интыясь

  Кузё-Инмар тазьы шуэ:

  Эн кышка, Мон тонэ мозмытӥ, аслад нимыныд тонэ ӧти;

  тон – Мынам.

  2 Вуос вамен-а выжод – Мон тонэн,

  шуръёс вамен-а потод – соос тонэ уз выйытэ;

  тыл пыр-а мынод – уд сутӥськы, гомась тыл но тонэ уз ӵушка.

  3 Уго Мон – Кузё-Инмар тынад Инмаред,

  Израильлэн Дун-Сьӧлыктэмез, тынад Утисед;

  тон понна Египетэз йырдон карыса сётӥ,

  Эфиопияен Савеяез но тон понна сётӥ.

  4 Мынам син азям тон дуно, мусо, Мон тонэ яратӥ,

  соин ик тон понна мукет калыкъёсты,

  мукет адямиосты тынад лулыд понна сёто.

  5 Эн кышка, Мон тонэн огазьын;

  тынэсьтыд выжыдэ шундыӝужанысь ваё,

  шундыпуксёнысь но тонэ люкало.

  6 Уйпаллы шуо: «Вай, сёт», лымшорлы но: «Ӝегатыса эн возьы;

  Мынэсьтым пиосме кыдёкысь шаеръёсысь вай,

  нылъёсме музъем пумъёсысь вутты,

  7 кинъёс Мынам нимыным нимасько,

  кинъёсты Аслам данэ понна кылдытӥ, пӧрмытӥ, лэсьты –

  ваньзэс татчы вутты».

  8 Синмыз ке но вань, адӟисьтэм калыкез валтыса вай,

  пельыз ке но вань, кылӥсьтэм калыкез поттыса вай.

  9 Вань калыкъёс огазе мед люкаськозы,

  вань выжыос огазе мед герӟаськозы.

  Соос пушкын кин та сярысь азьпалзэ тодытыса вераз?

  Кутсконысеныз ик мар вал – мед ивортозы;

  асьсэ пӧлысь адӟисьёсты мед ваёзы но шонере мед потозы,

  кылыса тазьы шуыны мед луоз: «Шонер!»

  10 Кузё-Инмар шуэ:

  «Тӥ но, Мынам быръем ляльчие но Мынам адӟисьёсы луиськоды,

  тӥ Монэ мед тододы, Мыным мед оскоды,

  мед валалоды, та – со Мон шуыса:

  Мынэсьтым азьвыл но, Мон бере но Инмар ӧй вал, уз но луы.

  11 Мон, Мон – Кузё-Инмар, Мон сяна, мукет Утись ӧвӧл.

  12 Мон азьланьзэ тодытыса верай, ути, ивортӥ;

  нош мукет Утисьты тӥляд ӧвӧл, Мон – Инмар,

  тӥ сое асьтэос адӟисьёс луиськоды, – шуэ Кузё-Инмар. –

  13 Вапумъёслэн кутсконысенызы ик Мон – Со ик,

  Мынам киылэсь утьыны нокин но уг быгаты;

  Мон лэсьтӥ ке, кин сое палэнтыны быгатоз?»


  14 Тазьы шуэ Кузё-Инмар, тӥляд Мозмытӥсьты,

  Израильлэн Дун-Сьӧлыктэмез:

  «Тӥ понна Мон Вавилонэ ожмаськисьёсты ыстӥ но

  тунгонъёсты-калэтъёсты куашкатӥ,

  корабльёсын данъяськись халдейёсты но сэрпалтӥ.

  15 Мон – Кузё-Инмар, тӥляд Дун-Сьӧлыктэмды,

  Израильлэн Кылдытӥсез, тӥляд Эксэйды».


  16 Тазьы шуэ Кузё-Инмар,

  зарезь вамен, бадӟым вуос пыр сюрес усьтӥсь,

  17 ожмаськон уробоосты, валъёсты, ожгарчиосты, войскоез поттӥсь;

  ваньзы огазе выдӥзы но ӧз ни султэ; сюсьтыл кадь кысӥзы.

  18 Нош тӥ азьвылзэ тодады уд вайиське,

  вашкалаез сярысь уд малпаськиське.

  19 Тани Мон выльзэ лэсьтӥсько, ӝоген со лыктоз;

  оло, тае но тодэмды тӥляд уг поты шат?

  Кыр дуннеетӥ сюрес кыско, шуръёсты луоё кыртӥ ӧръяло.

  20 Луд пӧйшуръёс Монэ данъялозы, – шакалъёс но, страусъёс но,

  малы ке шуоно луоё кырын Мон ву сёто,

  кӧс кыртӥ шуръёсты ӧръяло

  Аслэсьтым быръем калыкме сектан понна.

  21 Та калыкез Мон Аслым шуыса кылдытӥ,

  со Мынэсьтым данлыкме тодытыса улоз.

  22 Нош тон, Иаков, Мыным ӧд вазиськылы;

  тон, Израиль, Мон понна ужаны ӧд тыршы.

  23 Ыжпиостэ Мыным виро сётыны ӧд вайылы,

  курбонъёс сётыса, монэ сӥлы ӧд карылы.

  Салам нянь нуллыны косыса, Мон тонэ ӧй ёртылы,

  фимиам вайыны курыса но, тонэ ӧй курадӟыты.

  24 Азвесен тон Мыным ческыт зын поттӥсь боды ӧд басьтылы,

  курбонъёсыдлэн кӧй-вӧйынызы но тон Монэ тыр ӧд карылы;

  сьӧлыкъёсыныд, законлы пумит улэмъёсыныд тон Монэ ёртылӥд.


  25 Мон, Мон Ачим,

  Ачим понна тынэсьтыд йыружъёстэ ӵошкатылӥсько,

  сьӧлыкъёстэ но тодэ уг вайы.


  26 Мынам тодам вайыты, судэ пыром;

  шонере потон вылысь вера тон.

  27 Вашкала пересь атайёсыд сьӧлыказы,

  дурбасьтӥсьёсыд Мон дорысь палэнскизы.

  28 Со понна вӧсяськон интыын сылӥсьёсты

  священник луонлэсь мозмытӥ,

  Иаковез курадӟон улэ кельтӥ,

  Израилез тышкаськон-куаретон улэ сётӥ.

  

  
  

  ИСАИЯ ПРОРОКЛЭН КНИГАЕЗ


  44-тӥ ЛЮКЕТ


  1 Нош али кылзы, Иаков ляльчие, Мынам быръем Израиле.

  2 Тазьы шуэ Кузё-Инмар – тонэ кылдытӥсь, тонэ пӧрмытӥсь,

  анай пушкысен ик тыныд юрттӥськись:

  эн кышка, Мынам Иаков ляльчие, яратыса быръем [Израиле];

  3 уго Мон вуме сюэз куасьмись вылэ кисьто,

  шур вуме пашмем музъем вылэ ӧръяло;

  Аслэсьтым Духме выжыед вылэ кисьто,

  нылпиосыдлэсь нылпиоссэс бакель каро.

  4 Ву ӧр дурысь бадьпуос кадь турын пӧлын будозы.

  5 Одӥгез шуоз: «Мон – Кузё-Инмарлэн»,

  мукетыз нимаськоз Иаковлэн нимыныз;

  нош кудӥз-огез ас киыныз гожтоз: «Мон – Кузё-Инмарлэн»,

  со Израильлэсь нимзэ аслыз басьтоз.


  6 Тазьы шуэ Кузё-Инмар, Израильлэн Эксэез,

  солэн Мозмытӥсез, Саваоф Кузё-Инмар:

  Мон – нырысетӥез, Мон ик – берпуметӥез но;

  Мон сяна, мукет Инмар ӧвӧл,

  7 кин – Мон кадез вань? Со мед вералоз, мед ивортоз но,

  вашкала калыкез интыям дырысен кутскыса,

  ваньзэ радызъя Мыным мед возьматоз

  яке мед ивортоз али лыктӥсез сярысь, азьпалан мар луон сярысь.

  8 Эн кышкалэ, эн куалектӥське: кемалась дырысен ик ӧй-а иворты,

  азьпалзэ тодыса ӧй-а вера Мон тыныд?

  Тӥ – Мынам адӟисьёсы. Мон сяна, мукет Инмар вань на-а?

  Ӧвӧл. Нокыӵе но мукет юнматскон интыез уг тодӥськы.


  9 Сульдэръёсты лэсьтӥсьёс – ваньзы номырлы ярасьтэмъёс, тужгес мылкыдлы кельшисьёсыз но нокыӵе пайда уг ваё, сое соос асьсэос асьсэлы адӟисьёс луо. Соос уг адӟо, уг но валало, соин ик сантэмамын луозы. 10 Кин лэсьтӥз ”инмарез”, нокыӵе но пайда вайисьтэм сульдэрез дуриз? 11 Та ужен вырисьёс ваньзы возьытэ вуттэмын луозы, уго сульдэр лэсьтӥсьёс асьсэос но адямиос пӧлысь ик потэмын; ваньзы соос огазе люкаськыса мед султозы; соку соос кышкатскозы, ваньзы возьытэ вуттэмын луозы.


  12 Дуриськись кортлэсь тӥр лэсьтэ, эгырен ужа, молотэн тупатъя сое, кужмо киыныз со бордын со сиемез потыса каньсыратозяз, ву юытэк катьтэммытозяз ужа.


  13 Лэсьтӥськись, [писпуэз бырйыса], со вылтӥ гож кыске, йылсо арбериен со вылтӥ тодмет лэсьтэ, собере ожонэн тупатъя, вӧлэ но солэсь чебер адямилы укшась тус пӧрмытэ сое корка пушкы пуктон понна. 14 Кедырпуосты кора, нюлэскын писпуос пӧлысь пужымез но тыпыез аслыз быръе, ясеньпу мерттэ, нош зор ву сое будэтэ. 15 Адямилы та эстӥськонлы мынэ, оглюкетсэ со шунтӥськонлы кутэ, тыл понэ но нянь пыже. Со бордысь ик инмарзэ лэсьтэ, солы йыбыртъя, сульдэр лэсьтэ но со азе уськытске. 16 Пулэсь оглюкетсэ тыл пӧлын сутэ, мукетыныз сиыны сӥль пӧзьтэ, тыл вылын сиёнзэ пыже но кӧтыз тырытозь сие; шунтӥське но шуэ: «Умой, мон шунай; шунытэз шӧдӥ». 17 Нош солэн кылем люкетысьтыз ик ”инмар” лэсьтэ, аслыз идол-сульдэр лэсьтэ, солы йыбыртъя, со азьын пыдесъяське, вӧсяське солы но шуэ: «Уть монэ, тон уго мынам инмаре».


  18 Уг тодо, уг валало соос: синзэс Со ворсаз – медаз адӟе, сюлэмзэс чурытомытӥз – медаз валалэ шуыса. 19 Аслаз сюлмаз тае со уз пырты, ӧвӧл солэн сомында тодонэз но, валанэз но тазьы шуыны: «Солэсь ӝынызэ мон тылын сутӥ, эгыр вылаз нянь пыжи, сӥльзэ тыл вылын пырсатӥ но сии – кылем люкетысьтыз юрӟым маке лэсьто-а?! Пу бакланлы йыбыртъяло-а?!»


  20 Со тузон сьӧрын уйылӥське; ӧрекчаськон улэ сюрем сюлэм сое йыромытӥз, табере со лулзэ уг ни быгаты мозмытыны но шуыны: «Бур ки улам ӧрекчаськонэз ӧвӧл-а?»


  21 Тае тодад возь, Иаков, Израиль, уго тон – Мынам ляльчие;

  Мон тонэ кылдытӥ: Мынам ляльчие – тон Израиль, Монэ эн вунэты.

  22 Тынэсьтыд законлы пумит улэмдэ бусэз-ӵынкытэз кадь ӵошкато,

  сьӧлыкъёстэ но пилемез кадь сылмыто;

  Мыным вазиськы, Мон тонэ мозмыто.

  23 Шумпотэ-шулдыръяське, инъёс,

  тае Кузё-Инмар лэсьтӥз ук.

  Бадӟым куараен вазиськелэ, музъемлэн мурдалаосыз;

  шумпотыса куашетэ, гурезьёс, нюлэс но отысь вань писпуос;

  Иаковез мозмытӥсь Кузё-Инмар Израильын данэ потоз.


  24 Тазьы шуэ Кузё-Инмар, тонэ сьӧлыклэсь мозмытӥсь,

  анаедлэсь пушкысеныз ик тонэ кылдытӥсь:

  Мон – ваньзэ кылдытӥсь Кузё-Инмар,

  огнам инъёсты возъяй, Ас кужыменым музъемез вӧлдӥ;

  25 ӧрекчи пророкъёслэсь паймымон тодметъёссэс

  номырлы ярантэмесь карисько,

  паймымон ужъёс лэсьтӥсьёслэсь визьтэмъяськонзэс

  шарае поттӥсько,

  визьлыкоосты берлань уллясько,

  соослэсь тодонъёссэс серекъянлы пӧрмытӥсько,

  26 Ас ляльчиелэсь кылзэ юнматӥсько,

  Ас ыстэм муртъёсылэсь веранзэс уж вылын быдэстӥсько;

  Иерусалимлы шуисько: «Тон пушкын улӥсьёс луозы»;

  Иудалэн городъёсызлы верасько: «Тӥ пуктэмын луоды»,

  солэсь куашкатэм юртъёссэ Мон выльдо-тупато,

  27 пыдэстэм дуннелы шуисько: «Куасьмы!»,

  шуръёстэ но Мон куасьто;

  28 Кир сярысь шуисько: Мынам возьмаськисе,

  со Мынэсьтым вань эрикме быдэстоз но

  Иерусалимлы шуоз: «Тон пуктэмын луод!»

  Храмлы но шуоз: «Тон пуктэмын луод».

  

  
  

  ИСАИЯ ПРОРОКЛЭН КНИГАЕЗ


  45-тӥ ЛЮКЕТ


  1 Кирлы – вӧйын зырӟыса пуктэмезлы – тазьы шуэ Кузё-Инмар:

  калыкъёсты ас киулад мед басьтод шуыса,

  Мон тонэ бур китӥд кутыса возисько,

  тон понна ӧсъёс мед усьтӥськозы,

  капкаос медаз ворсаськелэ шуыса,

  эксэйёслэн кускысьтызы езэс басьто;

  2 Мон тынад азьтӥд мыно но гурезьёсты ӵошкато,

  ыргон ӧсъёсты куашкато, корт ворсэтъёсты тӥяло.

  3 Пеймыт азьын возиськись узырлыкъёсты,

  ватэм байлыкез тыныд сёто –

  тон мед тодод, Мон тонэ нимыныд нимась Кузё-Инмар,

  Израильлэн Инмарез, луисько шуыса.

  4 Иаков ляльчие понна, Аслам быръеме Израиль понна

  Мон тонэ нимыныд ӧти,

  тонэ санэ понӥ, – тон Монэ ӧд ке но тоды.

  5 Мон – Кузё-Инмар, мукет Кузё-Инмар ӧвӧл.

  Мон сяна, мукет Инмар ӧвӧл.

  Мон тонэ кустӥд думи, тон Монэ ӧд ке но тоды,

  6 шундыӝужанысен шундыпуксёнозь мед тодозы,

  Мон сяна, мукет Инмар ӧвӧл шуыса.

  Мон – Кузё-Инмар, мукет Кузё-Инмар ӧвӧл.

  7 Мон югытэз кылдытӥсько, пеймытэз но пӧрмытӥсько;

  каньыллык сётӥсько, шугадӟонъёс но поттӥсько.

  Ваньзэ тае Мон, Кузё-Инмар, лэсьтӥсько.


  8 Инбамъёс, вылӥысен кисьтэ,

  пилемъёс но шонерлык мед виятозы;

  музъем мед усьтӥськоз но утиськон мед ваёз,

  шонер улон мед ӝужалоз.

  Мон, Кузё-Инмар, тае лэсьтӥсько.


  9 Куректон-кайгу со муртлы, кин ас Кылдытӥсеныз ченгеше,

  музъем вылысь сӧриськем горшоклэн чалепез пӧлысь чалеп!

  Горд сюй лэсьтӥсьлы шуоз-а: «Мар тон кариськод?»

  Тынад ужед тон сярысь шуоз-а: «Солэн киыз ӧвӧл»?

  10 Куректон-кайгу атаезлы тазьы шуись муртлы:

  «Малы тон монэ югыт дунне вылэ вордскытӥд», анаезлы но:

  «Малы тон монэ вордскытӥд?»

  11 Тазьы шуэ Кузё-Инмар,

  Израильлэн Дун-Сьӧлыктэмез но солэн Кылдытӥсез:

  Тӥ Монэ юаськоды нылпиосылэн азьпалзы сярысь,

  Мынам ужъёсам валэкъяськись луэмды потэ шат?

  12 Мон музъемез, адямиез кылдытӥ.

  Мынам киосы инъёсты возъязы,

  соослэн вань ожгарчиоссылы закон сётӥ.

  13 Мон сое шонер лэсьтон понна поттӥ,

  солэсь вань сюресъёссэ ӵошкыт каро.

  Со Мынэсьтым городме пуктоз,

  пленэ сюремъёсме дун тырытытэк,

  кузьымъёс октытэк, лэзёз, – шуэ Саваоф Кузё-Инмар.

  14 Тазьы шуэ Кузё-Инмар: египет калыклэн ужъёсыз,

  Эфиопияын улӥсьёслэн вузкаронзы,

  савейёс но – ӝужыт мугоро калык,

  тон доры выжозы но соос тынад луозы;

  соос тон сьӧры мынозы,

  жильыяськемен лыктозы но тон азе уськытскозы,

  сюлворыса тыныд шуозы:

  «Тон бордын гинэ Инмар, мукетыз Инмар ӧвӧл.

  15 Зэм ик, Тон – ватӥськем-лушкем Инмар,

  Израильлэн Инмарез, Утись».

  16 Ваньзы соос возьытэ вуттэмын, сантэмамын луозы;

  соос огазьын возьытэ вуыса мынозы

  ваньзы сульдэр-идол лэсьтӥсьёс но.

  17 Нош Израилез Кузё-Инмар пумтэм вапумъёс ӵоже утьыса возёз.

  Пумтэм вапумъёс ӵожелы тӥ возьытэ вуттэмын, сантэмамын уд луэ.


  18 Уго тазьы шуэ инъёсты кылдытӥсь,

  музъемез кылдытӥсь, сое пӧрмытӥсь Инмар Кузё-Инмар,

  Кин юнматӥз сое, юнме ӧз лэсьты,

  улон понна сое кылдытӥз:

  «Мон – Кузё-Инмар, мукет Кузё-Инмар ӧвӧл».

  19 Мон лушкемен ӧй вералля, музъемлэн пеймыт азяз но ӧй ивортылы;

  Иаковлэн выжыезлы Мон ӧй шуы: «Юнме Монэ утчаськоды».

  Мон – Кузё-Инмар, шонерлык верась, зэмлыкез усьтӥсь.

  20 Люкаське, лыктэ, матэ кариське, ваньды,

  калыкъёс пӧлысь улэп кылемъёс.

  Сульдэрзэс бордазы нуллыса утисьтэм инмарлы вӧсяськисьёс

  тупыттэм муртъёс луо.

  21 Куспады кенешем берады тазьы шуэ:

  «Кин вашкала вапумъёсысен тае ивортӥз, азьвыл ик тае вераз?»

  Мон, Кузё-Инмар, ӧй-а? Мон сяна, мукет Инмар ӧвӧл, –

  шонер лэсьтӥсез, утисез, Мон сяна ӧвӧл.

  22 Музъемлэн вань пумъёсыз, Мон пала кариське, утемын луоды.

  Мон – Инмар, Мон сяна, мукетыз Инмар ӧвӧл.

  23 Асэным кыл сётӥсько: Мынам ымысьтым шонерлык потэ,

  кылы вошъяськисьтэм, юн.

  Мон азе котькудӥз адями пыдесъяськыса йыбырттоз,

  оскиськымон луыны Мынам нимыным вань адямиос кыл сётозы.

  24 Мон сярысь шуозы:

  «Кузё-Инмар дорын гинэ шонерлык но кужым».


  Со доры лыктозы но Соин тушмонъяськыса улӥсьёс

  ваньзы возьытэ вуозы.

  25 Кузё-Инмар шонере поттоз но дано кароз вань Израиль выжыез.

  

  
  

  ИСАИЯ ПРОРОКЛЭН КНИГАЕЗ


  46-тӥ ЛЮКЕТ


  1 Вил пограз, Нево сэрпалтэмын;

  вӧлыса лэсьтэм сульдэръёссы пудоос вылэ ошылэмын,

  кыткетын ветлӥсь пудо-живот вылэ шедьытъямын;

  тӥляд ныпъетты жадем пудоослы секыт йӧтыны кутскиз.

  2 Соосты сэрпалтӥзы, соос валче усизы;

  нуллӥсьёссэс утьыны ӧз быгатэ, асьсэос но пленэ сюризы.


  3 Анай пушкысеныз кутэм Иаковлэн юртэз,

  анай пушкысенызы кутскыса нуллэм Израиль юртлэн кылемъёсыз,

  ваньды, кылзэлэ Монэ.

  4 Пересьмон вапумозяды Мон сыӵе ик луо,

  пурысьтатозяды Мон тӥледыз нулло.

  Мон кылдытӥ бере, нулло, кутыса, утьыса возё тӥледыз.

  5 Кинлы Монэ укшатоды, кинэн ӵошатоды,

  ог-огмылы укшась мед луомы шуыса,

  кинэн артэ пуктоды?


  6 Пуйыысьтызы зарнизэс кисьто, вес вылын азвесь мертало но азвесен ужась кибашлыез медъяло, солэсь ”инмар” мед лэсьтоз шуыса; йыбыртъяло солы, со азе уськытскыло, 7 пельпум вылазы ӝутыса сое нуо, интыяз пукто, ас интыысьтыз уг вырӟылы; солы кесясько, со ответ уг сёты, шугадӟонлэсь уг утьы.


  8 Тае тодады вае но,

  асьтэдыз воргоронъёс луиськоды шуыса, возьматэ;

  сюлмыныды тае кабыл басьтэ, Инмарлы осконлэсь куштӥськисьёс;

  9 тодады вае азьвыл, вапумъёслэн кутсконысенызы луэмез,

  уго Мон – Инмар, мукетыз Инмар ӧвӧл, Мыным укшасез ӧвӧл.

  10 Кутсконысеныз ик Мон ивортӥ пумаз мар луон сярысь,

  вашкала дауръёсысь верамлэн маиз ӧз на быдэсмы,

  сое Мон верасько: Мынам малпанэ быдэсмоз,

  мар Мыным кулэ, Мон ваньзэ лэсьто.

  11 Шундыӝужанысь Мон ӧрӟиез ӧти,

  кыдёкысь кунысь Мынэсьтым пуктэмме быдэсъясез чортӥ.

  Мон верай ке, сое быдэсто, пусйи ке, лэсьто.

  12 Кылзэлэ Монэ, чурыт сюлэмоос, шонерлыклы кыдёкын улӥсьёс:

  13 Аслэсьтым шонерлыкме матэ кари, – со кыдёкын ӧвӧл,

  утиськон сётонэ ӝегаса уз улы;

  Сӥонлы утиськон сёто, Израильлы Аслэсьтым данме возьмато.

  

  
  

  ИСАИЯ ПРОРОКЛЭН КНИГАЕЗ


  47-тӥ ЛЮКЕТ


  1 Нылмурт, Вавилонлэн нылыз, васькыса сюй вылэ пуксьы,

  музъем вылын пук, эксэй пуконэд ӧвӧл ни, халдейёслэн нылзы,

  азьланьын тонэ ненег, чебер шуыса уз ни нималэ.

  2 Кикӧдэ кутыса, пызьдэ из; шобреттэ басьты, дӥсь сӧзыдэ ӝут,

  пыдесъёстэ кыре поттыса, шур вамен выж;

  3 гольыкед кыре потоз, возьдаськоно интыед ик адӟиськоз.

  Пунэмзэ берыкто, нокинэ но уг жаля.


  4 Мозмытӥсьмылэн нимыз Саваоф Кузё-Инмар,

  Израильлэн Дун-Сьӧлыктэмез.

  5 Шып кариськыса пук, пеймыт азе мын, халдейёслэн нылзы,

  уго азьланяз тонэ, эксэйлыкъёслэн кузё-кышнозы шуыса,

  уз ни нималэ.

  6 Ас калыке вылэ Мон вожме поттӥ,

  Аслэсьтым люкетме ултӥяны тынад киулад сётӥ;

  нош тон соосты ӧд жаля, –

  пересь мурт вылэ укыр секыт зӥбеттэ ошид.

  7 Тон шуылӥд: «Пумтэм вапумъёс ӵоже кузё луо»,

  нош визьмад ӧд поны, ӧд малпалля берло мар луон сярысь.


  8 Нош али тае кылзы, эркиям мурт, сюлмаськонъёстэк улӥсь,

  ас сюлэмаз тазьы шуись: «Мон кадез, мукетыз мыным укшасез ӧвӧл:

  палкышно кадь уг пукы, нылпиосы уз ыше-быре».

  9 Но шӧдтэк шорысь, одӥгаз нуналэ, тон доры лыктоз

  соиз но, таиз но – нылпиостэк кылён но, палкышно луон но;

  пачыл мертэтэн соос тон доры лыктозы,

  трос пумо тунаськон-пелляськонъёсыд шоры,

  пӧртмаськонъёсыдлэн туж бадӟым кужымзы шоры учкыса уз улэ.


  10 Уго тон, урод ужъёс лэсьтыны быгатонэд вылэ оскиськыса,

  шуылӥд: «Нокин но монэ уг адӟы».

  Визьлыкед, тодонлыкед тонэ сюрес вылысь кожытӥзы,

  но тон ас сюлмад шуылӥд:

  «Мон кадез, мыным укшасез нокин но ӧвӧл».

  11 Тон вылэ шугадӟон вуоз, тон уд тоды, кытысь со потоз;

  секыт адӟон тон вылэ урдскоз, сое тон палэнтыны уд быгаты,

  малпамтэ шорысь тон доры бырон лыктоз,

  кудӥз сярысь тон уд но малпаськы.

  12 Пинал дырысеныд вырем трос пӧртмаськонъёсыныд,

  тунаськон-пелляськонъёсыныд кыль ук:

  оло нош – аслыд юрттод, оло нош – сылыны чидалод.

  13 Аслад трос кенешъёсыныд тон каньсырамын;

  мед султозы ук инбамез чакласьёс, кизили тодмасьёс,

  выль толэзь дыръя тунасьёс,

  вуоно адӟонэдлэсь соос мед утёзы тонэ.


  14 Тани соос, куро кадесь: тыл соосты сутӥз, –

  лулзэс гомась тыллэсь мозмытыны ӧз быгатэ;

  эгыр ӧз ни кыльы шунтӥськыны,

  тыл но со азьын пукон понна уг ни ӝуа.

  15 Ӵош ужам-тыршем, егит дырысеныд вузкарыса улэм эшъёсыд

  тон понна сыӵеесь луизы.

  Котькудӥз кошкиз ас палаз, нокин но тонэ уг утьы.

  

  
  

  ИСАИЯ ПРОРОКЛЭН КНИГАЕЗ


  48-тӥ ЛЮКЕТ


  1 Кылзэлэ тае, Иаковлэн юртэз, Израильлэн нимыныз нимаськисьёс,

  Иудалэн пушкысьтыз потэмъёс,

  Кузё-Инмарлэн нимыныз кыл сётӥсьёс но

  Израильлэн Инмарезлы оскисьёс –

  осконзы зэмлыко ке но ӧвӧл, осконзы шонерлыко ке но ӧвӧл.

  2 Уго соос, асьсэды святой городысь потэмын-будэмын шуыса

  лыдъяло,

  Израиль Инмар бордысь юрттэт утчало;

  Солэн нимыз – Саваоф Кузё-Инмар.

  3 Ортчоно ужъёс сярысь Мон азьвыл ивортылӥ;

  Мон соос сярысь вералляй,

  соос сярысь ивортылӥ но соосты туж ӝог лэсьтылӥ, –

  ваньмыз быдэсмылӥз.

  4 Мон тодӥсько вал, тон куасаськисьтэм шуыса,

  чыртыысьтыд сӧнъёсыд корт кадь юнэсь,

  кымесыд ыргон кадь чурыт шуыса.

  5 Соин ик Мон та сярысь тыныд азьвыл ик ивортылӥ, –

  та вуэмлэсь азьло ик тодытылӥ,

  тынад тазьы шуэмед медаз лу:

  «Сульдэре тае лэсьтӥз, вӧлыса лэсьтэме,

  кисьтыса лэсьтэме тае пӧрмытӥз».

  6 Та ужъёс сярысь тон кылӥд, соосты ваньзэ санэ пон!

  Оло нош тае тӥ санэ уд понӥське?!


  Нош али Мон тыныд ивортӥсько выльзэ, ватӥськемзэ, –

  тон сое ӧд тодылы.

  7 Со туннэ пӧрмиз, азьвылгес ӧз,

  одӥг нуналлы но азьло ӧз, тон ӧд кылы со сярысь,

  «тани мон тае тодӥсько вал» шуыса верантэм понна.

  8 Тон ӧд но кылы, уд но тодӥськы вал та сярысь,

  пельыд но тынад азьвыл усьтӥськемын ӧй вал;

  Мон тодӥсько вал уго, тон кескич лэсьтод шуыса,

  анаедлэн пушкысеныз ик уго тон,

  осконлэсь куштӥськись шуыса, нимамын.

  9 Аслам нимы понна вожпотонме берло дырлы кельтылӥ;

  Аслам данэлы луыса тонэ быдтон ужлэсь Асме кутыса вози.

  10 Тани Мон тонэ ӵыжатӥ, но азвесез кадь ӧй;

  курадӟонлэн кӧрыказ пыртыса, тонэ чаклай-эскери.

  11 Ачим понна, Аслым Ачим понна тае лэсьтӥсько,

  уго макем ултӥясалзы Мынэсьтым нимме!

  Аслэсьтым данме мукетлы уг сёты.


  12 Монэ кылзӥськы, Иаков,

  Мынам ӧтем Израиле, тон но кылзӥськы:

  Мон со ик, Мон нырысетӥез но, Мон берпуметӥез но.

  13 Мынам киы музъемез кылдытӥз,

  Мынам бур киы инъёсты вӧлдӥз;

  соосты ӧтё но, соос огазе лыктыса султозы.

  14 Ваньнады люкаськыса кылзӥське:

  соос пӧлысь кин тае азьвыл ик тодыса вераз?

  Кузё-Инмар яратӥз сое,

  со быдэстоз Солэсь эриксэ Вавилон вылын,

  Солэсь кужымзэ халдейёс вылын возьматоз.

  15 Мон, Мон шуи но сое ӧти;

  Мон сое вайи, сюресэз солэн берекето луоз.

  16 Мон доры лыктыса, кылзэ тае:

  Мон кутсконысеныз ик лушкемен ӧй вералля;

  со ортчыны кутскон дырысен Мон отын вал;

  али но Монэ Инмар Кузё-Инмар но Солэн Духез ыстӥз.

  17 Тазьы шуэ Кузё-Инмар, тынад Мозмытӥсед,

  Израильлэн Дун-Сьӧлыктэмез:

  Мон Кузё-Инмар тынад Инмаред, тонэ пайдаё ужлы дышетӥсь,

  тонэ мыноно сюрестӥд нуись.

  18 Э, тон Мынэсьтым курон-косонъёсме санэ ке понысалыд!

  Соку тынад каньыллыкед шур кадь пачылмысал,

  шонерлыкед зарезь тулкымъёс кадь ӝутскысал.

  19 Кидысэд тынад луо мында луысал,

  макесысьтыд потӥсьёсыз – луо пыры мында;

  выжыедлэн нимыз Мон азьысь ӧй ӵушиськысал, ӧй быдтӥськысал.


  20 Вавилонысь потэ, халдейёс дорысь пегӟе,

  шумпотон куараен тае ивортэ,

  тодытэ тае, музъемлэн пумозяз та иворез вӧлмытэ, вералэ:

  «Кузё-Инмар Аслэсьтыз ляльчизэ Иаковез мозмытӥз».

  21 Луоё кыръёстӥ соосты Со нуыку, сюзы уг куасьмы:

  изысь соослы Со ву поттэ; изгурезез ӵоге но, вуос кисьтӥсько.


  22 Нош сьӧлыклэсь кышкасьтэмъёслы каньыллык ӧвӧл, –

  шуэ Кузё-Инмар.

  

  
  

  ИСАИЯ ПРОРОКЛЭН КНИГАЕЗ


  49-тӥ ЛЮКЕТ


  1 Кылзэ Монэ, шормуӵъёс, сак кылзӥське, кыдёкысь калыкъёс:

  Кузё-Инмар Монэ вордскемелэсь азьвыл ик ӧтиз,

  анаелэн пушкысеныз ик Мынэсьтым нимме вераз;

  2 ымме лэчыт меч кадь кариз;

  Аслаз киызлэн вужереныз Монэ шобыртӥз,

  мертчиськись пукыӵ ньӧл кадь Монэ кариз;

  ньӧл возён сепысаз Монэ возиз.


  3 Со Мыным шуиз:

  «Израиль, тон Мынам ляльчие, –

  Тон бордын Мон данэ пото».

  4 Нош Мон шуи:

  «Юнме Мон тырши, номыр понна, токма гинэ кужымме быдтӥ.

  Мынам судьяе – Кузё-Инмар, кузьым-мед сётӥсе но – Инмаре».


  5 Туннэ Кузё-Инмар вера, –

  кӧтпушкысен ик Монэ Аслыз ляльчи кариз, –

  Ас палаз Иаковез берыктон понна,

  Израилез Ас палаз дасян понна;

  Кузё-Инмарлэн син азяз Мон сӥё-дано каремын,

  Инмаре – Кужыме Мынам.

  6 Со шуиз: «Иаков выжыосты ӝутыны но

  Израильлэсь кылем люкетсэ берен вайыны

  Мыным ляльчи луэмед уг тырмы,

  Мон Тонэ вань калыкъёсты югдытӥсь каро –

  музъемлэн пумысеныз пумозяз утёнэ мед вӧлмоз».


  7 Тазьы шуэ Кузё-Инмар Израилез Мозмытӥсь,

  Солэн Дун-Сьӧлыктэмез,

  ваньмыныз синазькыль каремлы, сантэмамлы,

  кузёйыръёслэн ляльчизылы: «Эксэйёс адӟозы но султозы;

  кивалтӥсьёс шонерлыко Кузё-Инмар понна,

  Тонэ бырйись Израильлэн Дун-Сьӧлыктэмез понна йыбырттозы».


  8 Тазьы шуэ Кузё-Инмар: «Ӟеч вапуме Мон Тонэ кылӥ,

  утиськон нуналэ Мон Тыныд юрттӥськы;

  Мон Тонэ утьыса возё, калык понна Тонэ сӥзён-косон каро,

  музъемез мед выльдод,

  тырттэм кельтэм люкетъёсты люкет басьтоноослы

  мед берыктод шуыса.

  9 Пытсэтын пукисьёслы мед шуод: ”Потэлэ”;

  пеймыт азьын пукисьёслы шуыны: ”Возьматске”.

  Сюресъёс дурын соос возьмалозы,

  вань вырйылъёсын соослэн пудо возьман интыоссы;

  10 сютэм, сю куасьмыса улонэз уз адӟе,

  ӵушкась пӧсь но шунды соосты уз быдты;

  уго Гажась-Жалясь соосты валтыса нуоз, ошмесъёс дуре ваёз.

  11 Вань гурезьёсме сюрес каро, сюресъёсы ӝутэмын луозы.

  12 Тани, одӥгъёсыз кыдёкысь лыктозы;

  одӥгъёсыз вуозы уйпалась, зарезь дурысь,

  мукетъёсыз Сӥним музъемысь лыктозы».


  13 Инъёс, шумпотэлэ, музъем, шулдыръяськы,

  гурезьёс, шумпотыса черектӥське;

  уго Кузё-Инмар калыксэ буйгатӥз, курадӟисьёссэ жаляз.


  14 Нош Сӥон шуылӥз:

  «Кузё-Инмар монэ кельтӥз, Инмаре монэ вунэтӥз!»

  15 Вунэтоз-а кышномурт вож нунызэ,

  уз жаля-а ас пушкысьтыз вордскем пизэ?

  Со вунэтоно ке но луысал, нош Мон тонэ уг вунэты.

  16 Тани, Мон тонэ кимыш вылам гожъяй;

  тынад борддоръёсыд котьку но Мынам син азям уло.

  17 Пиосыд тон доры дыртозы, нош талась-таркасьёс,

  тырттэм кельтӥсьёс тон дорысь кошкозы.

  18 Синъёстэ ӝутыса, котырак учкы, – ваньзы соос,

  огазе люкаськыса, тон доры лыкто.

  Улӥсько Мон! – шуэ Кузё-Инмар, –

  дӥськутэн кадь соосын тон дӥсяськод,

  ичимень кадь тон чеберъяськод.

  19 Уго тынад куашкам юрт бервылъёсыд,

  луоё кыръёсыд, туркам-таркам музъемед –

  улӥсьёс понна укыр ӝикыт луоз,

  соку тонэ ньылыны малпасьёс тон дорысь палэнскозы.

  20 Азьвылъёсыз ышылэм бере вордскем нылпиосыд

  бадӟым куараен вералозы:

  «Ёркыт мынам интые; улыны быгатымон инты сёт мыным».

  21 Ас сюлмад тон шуод: «Кин мыным соосты вордскытӥз?

  Мон нылпитэм, нылпи вайисьтэм вал,

  пленэ нуэмын но палэнтэмын;

  кин бен соосты быдэ вуттӥз? –

  Тани, мон огнам кыльылӥ; кытын бен соос вал?»


  22 Тазьы шуэ Инмар Кузё-Инмар:

  тани, Мон Аслэсьтым киме ӝуто калыкъёс пала,

  калык выжыос пала потто знамяме, –

  тынэсьтыд пиостэ ки йылазы ваёзы,

  нылъёстэ пельпум вылазы вуттозы.

  23 Эксэйёс тынад сюдӥсьёсыд луозы,

  эксэй кышнооссы – тынад нонтӥсьёсыд;

  ымнырынызы музъем бордозь тон азьын йыбыртъялозы,

  пыдысьтыд тузондэ нюлозы,

  соку тон тодод, Мон – Кузё-Инмар,

  Мыным оскиськыса улӥсьёс возьытэ уз вуэ шуыса.


  24 Кужмолэн киулысьтыз шедьтэм-поттэм ваньбур

  таламын луыны быгатоз-а,

  вормисьлэн киулысьтыз пленэ шедемъёс

  таламын луыны быгатозы-а?

  25 Бен! Тазьы шуэ Кузё-Инмар:

  кужмоос киулэ пленэ шедемъёс таламын луозы,

  сьӧсь муртлэн шедьтэм-поттэм ваньбурез мозмытэмын луоз,

  малы ке шуоно Мон нюръясько тынад тушмонъёсыныд,

  тынэсьтыд пиостэ Мон утё;

  26 ӝикатыса возисьёстэ асьсэлэн мугоренызы сюдо,

  асьсэ вирын соос люктамын луозы выль винаен музэн;

  котькудӥз адями тодоз, Мон – Кузё-Инмар,

  тынад Утисед, Мозмытӥсед,

  Иаковлэн Кужмоез луисько шуыса.

  

  
  

  ИСАИЯ ПРОРОКЛЭН КНИГАЕЗ


  50-тӥ ЛЮКЕТ


  1 Тазьы шуэ Кузё-Инмар:

  кытын тӥляд анайдэс келям но солы люкиськон сярысь гожтэтэ?

  Яке кудӥзлы пунэм тыриселы Мон тӥледыз вузай?

  Тани, тӥ сьӧлыкъёсты понна вузамын,

  тӥляд йыружъёсты понна анайды уллямын.

  2 Малы Мон лыктылыку, нокин но ӧй вал;

  малы ӧтьыса вазиськылыкум, нокин но ответ ӧз сётылы?

  Оло нош мозмытон понна Мынам киы вакчиёмиз,

  утён понна оло нош бордысьтым кужыме быриз?

  Воже потыку, Мон зарезез куасьтӥсько,

  шуръёсты луоё кырлы пӧрмытӥсько;

  ву тырмытэк, отын чорыгъёс сисьмо, юэмзы потыса куло.

  3 Инъёсты Мон пеймытэн шобыртӥсько,

  бышкись чурыт дӥсянэз соослы шобрет карисько.


  4 Инмар Кузё-Инмар Мыным визьлыкоослэсь вераськыны

  быгатонлыксэс сётӥз,

  катьтэммемез кылын юнматыны мед быгатом шуыса;

  дышетскисьёс кадь ик мед кылом шуыса,

  котькуд ӵукна Со Монэ сайкатэ, пельме сак каре.

  5 Инмар Кузё-Инмар Мынэсьтым пельёсме усьтӥз,

  Мон ӧй пумитъяськы, берлане ӧй чигна.

  6 Аслэсьтым сюрлыме жугисьёс кие сётӥ,

  бамъёсме чабкылӥсьёс азе пуктӥ;

  сантэмакузы, сялакузы ымнырме ӧй ворса.

  7 Инмар Кузё-Инмар Мыным юрттэ:

  соин ик Мон уг возьдаськиськы,

  соин ик Мон ымнырме чакма изэз кадь юн возисько,

  возьытэ уг кыльы шуыса тодӥсько.

  8 Монэ Шонере Поттӥсь матын:

  кинлэн Монэн нюръяськемез потэ? Ӵош султом.

  Кинлэн Монэн судэ пыремез потэ? Мон доры мед лыктоз.

  9 Тани, Инмар Кузё-Инмар Мыным юрттэ: кин Монэ судить кароз?

  Тани, ваньзы соос дӥськут кадь пӧсьтозы; кей соосты коралоз.

  10 Тӥ пӧлысь кин Кузё-Инмарлэсь кышка,

  Солэн Ляльчиезлэсь верамзэ кылзӥське?

  Кин югыттэм, пеймыт азьтӥ ветлэ,

  Кузё-Инмарлэн нимыз вылэ мед оскиськоз,

  Инмарез бордын юнматскыса мед улоз.

  11 Тани, ваньды тӥ, тыл ӝуатӥсьёс,

  ӵушкась пукыӵ ньӧлъёсын ыбылӥсьёс,

  мынэлэ гомась тылдылэн пушказ, ӟырдатэм ньӧлъёсты пӧлы!

  Курадӟыса кулоды – сое тӥ Мон дорысь басьтоды.

  

  
  

  ИСАИЯ ПРОРОКЛЭН КНИГАЕЗ


  51-тӥ ЛЮКЕТ


  1 Кылзэлэ Монэ, шонерлык пала мынӥсьёс,

  Кузё-Инмарез утчасьёс!

  Изгурезь шоры учкелэ, кытысь тӥ кораса поттэмын но

  гулэн мурдалаез шоры учкелэ, кытысь тӥ ӝутыса поттэмын.

  2 Учкелэ Авраам атайды шоры,

  учкелэ тӥледыз вордӥськытӥсь Сарра шоры;

  уго Мон Авраамез огназэ ӧти но,

  бакель карыса, солэсь выжызэ йылэтӥ.

  3 Озьы, Кузё-Инмар Сӥонлы каньыллык сётоз,

  вань куашкатэм юрт бервылъёссэ юнматоз,

  солэсь луоё кыръёссэ райлы укшась интылы пӧрмытоз,

  кыр музъемзэ Кузё-Инмарлэн садэзлы укшась музъем кароз;

  отын шумпотыса, шулдыръяськыса,

  кылын, кырӟанэн данъяса улон луоз.

  4 Кылзы Монэ, калыке,

  выжые Мынам, пельдэс Мон пала мыкыртэ!

  Уго Мон бордысь закон потоз,

  судме калыкъёсты югдытон понна сёто.

  5 Шонерлыке матын улэ;

  утёнэ ӝутске ини, суйбыгытэ калыкъёсты судить кароз;

  шормуӵъёс Мыным оскиськыса улозы, суйбыгытэлы оскиськозы.

  6 Инбам пала синъёстэс ӝутэлэ,

  улӥе, музъем шоры но, учкелэ:

  уго инъёс ӵын кадь ышозы-бырозы,

  музъем но дӥськут кадь сурыкмоз,

  улӥсьёсыз кулыса бырозы.

  Нош Мынам утёнэ пумтэм дауръёс улоз,

  шонерлыке но уз бырылы.

  7 Кылзэлэ Монэ, шонерлыкез тодӥсьёс,

  кылзы, сюлмаз Мынэсьтым законме возись калык!

  Адямиослэн сантэманзылэсь эн кышкалэ,

  урод кылъёсын куаретэмзылэсь эн куалектылэ.

  8 Уго, дӥськутэз кадь соосты кей сиёз,

  ыжгонэз кадь соосты нумыр сиёз;

  нош Мынам шонерлыке пумтэм вапумъёс улоз,

  утёнэ но выжыысь выжыосы возиськоз.


  9 Султы, султы, кужымлыкен шобырскы, Кузё-Инмарлэн суйбыгытэз!

  Вашкала нуналъёсы кадь, вашкала выжыос улон дыръя кадь султы!

  Тон ӧд погырты-а Раавез*а, ӧд виы-а крокодилэз?

  10 Тон ӧд куасьты-а зарезез, туж бадӟым пыдэстэм гулэсь вузэ,

  зарезьлэсь пыдэссэ сюреслы ӧд пӧрмыты-а,

  пленысь мозмытэмъёс отӥ мед ортчозы шуыса?

  11 Кузё-Инмарлэн мозмытэмъёсыз бертозы но

  Сӥонэ кырӟаса мынозы,

  пумтэм вапумъёслы сётэм шумпотон соослэн йыр йылазы улоз;

  соос шумпотон, шулдыръяськон пӧлын улозы;

  куректыса, лулӟылыса улон соос дорысь быроз.


  12 Мон, Мон Ачим – тӥляд Буйгатӥсьты.

  Кин тон сыӵе – кулоно адямилэсь курдась,

  турын-куар кадь куасьмись адями пилэсь кышкась?

  13 Тон вунэтӥськод аслэсьтыд Кылдытӥсьтэ Кузё-Инмарез –

  инъёсты возъясез, музъемез кылдытӥсез;

  ёртыса-ӝикатыса возиседлэн йыркурезлэсь ялан,

  нуналлы быдэ кышкаса улӥськод, –

  со али ик тонэ быдтоз шуыса малпаськод?

  Нош ёртыса-ӝикатыса возиседлэн йыркурез вань на-а кытын ке?

  14 Ӝоген пленэ сюрем мурт мозмытэмын луоз,

  гуын уз кулы, няньлы ёрмыса уз улы.

  15 Мон – Кузё-Инмар, тынад Инмаред, зарезез бугыръясь, озьы,

  солэн тулкымъёсыз ик вузо:

  Саваоф Кузё-Инмар – Солэн нимыз.

  16 Аслэсьтым кылъёсме тынад ымад Мон поно,

  киылэн вужереныз тонэ шобырто, – инъёсты интыяны,

  музъемез юнматыны но Сӥонлы «Тон Мынам калыке» шуыны.

  17 Сайка, сайка, султы, Иерусалим,

  Кузё-Инмарлэн киысьтыз Солэсь вожпотон чашазэ юид,

  кудӟытӥсь чашаез пыдэсозяз тон юид, кӧсатӥд сое.

  18 Солэн вордэм пиосыз пӧлысь одӥгзы но сое нуыны ӧз быгатэ,

  будэтэм пиосыз пӧлысь одӥгез но сое, китӥз кутыса,

  возьыны ӧз быгаты.

  19 Тон доры кык шугадӟонъёс вуизы, кин тонэ жалялоз?

  Туркан-таркан но быдтон-виылон, сютэм ар но тӥр-пурт:

  кызьы Мон тонэ буйгато?

  20 Пиосыд катьтэммизы,

  сьӧлтэтэ шедем кыркеч музэн вань ульча сэрегъёсын кыллё,

  Кузё-Инмарлэн вожпотонэныз тыр луыса,

  Инмаредлэсь кышкаса-куалекъяса уло.

  21 Озьыен, кылзы тае, вина юытэк кудӟись, курадӟись.

  22 Тазьы шуэ Кузё-Инмаред, тынад Инмаред Кузё-Инмар,

  Ас калыкез понна пунэмзэ берыктӥсь:

  тани, тынад киысьтыд Мон кудӟытӥсь чашаез басьтӥсько,

  вожпотонэлэн чашаысьтыз маялзэ поттӥсько:

  тон сое ноку но уд ни юы,

  23 тонэ курадӟытӥсьёслэн киязы сое сёто; соос тыныд шуылӥзы:

  «Ымныр вылад усь, тон вылтӥ ми ортчыны мед быгатомы».

  Тон аслэсьтыд сюрлыдэ музъем выллем, ульча выллем

  мынӥсь-ветлӥсьёс понна карылӥд.

  


  *а51:9 Раавез – татын: Египетэз

  

  
  

  ИСАИЯ ПРОРОКЛЭН КНИГАЕЗ


  52-тӥ ЛЮКЕТ


  1 Султы, султы, кужыменыд дӥсяськы, Сӥон!

  Быдӟымлыкедлэн дӥськутэныз дӥсяськы, Иерусалим, святой город!

  Вандӥськон сямез ортчытымтэ, кырсь адями тон пушкы уз ни пыры.

  2 Вылысьтыд тузондэ курткы; султы, пленэ сюрем Иерусалим!

  Чыртыысьтыд жильыостэ басьты, пленэ сюрем Сӥонлэн нылыз!

  3 Уго тазьы шуэ Кузё-Инмар: дунтэк тӥ вузамын вал,

  азвесьтэк тӥ берен басьтэмын луоды,

  4 уго тазьы шуэ Инмар Кузё-Инмар:

  азьвыл Мынам калыке Египетэ ветлӥз отын улон вылысь,

  нош Ассур юнме шоры сое ӝикатыса возиз.

  5 Нош али маи Мынам татын вань? – шуэ Кузё-Инмар, –

  Мынам калыке дунтэк басьтэмын,

  нош солэн кивалтӥсьёсыз укылтэмъясько, – шуэ Кузё-Инмар, –

  котькудаз нуналэ, ялан Мынэсьтым нимме сантэмало.

  6 Соин ик Мынэсьтым нимме калыке тодоз,

  соин ик со нуналэ тодоз –

  Мон со ик тазьы шуись: «Тани Мон!»


  7 Макем чебересь гурезьёсын ӟеч ивор верасьлэн пыдъёсыз,

  тупаса улон сярысь ивортӥсьлэн, шумпотон тодытӥсьлэн,

  утиськон сярысь ивортӥсьлэн,

  Сӥонлы тазьы верасьлэн вамышъёсыз:

  «Эксэе пуксиз тынад Инмаред!»


  8 Возьмаськисьёсыдлэн куаразы чузъяське –

  соос куаразэс будэтӥзы но ваньзы огазьын шумпото-шулдыръясько,

  уго ас синмынызы адӟо, кызьы Кузё-Инмар Сӥонэ берытске.

  9 Тӥ, Иерусалимлэн куашкатэм юрт бервылъёсыз,

  шумпотэ-данъяське, ӵош кариськыса кырӟалэ,

  уго Кузё-Инмар буйгатӥз Аслэсьтыз калыксэ –

  Иерусалимез тушмон киулысь мозмытӥз.

  10 Вань калыкъёслэн син азязы Кузё-Инмар

  Аслэсьтыз дун-сьӧлыктэм суйбыгытсэ кыре поттӥз, –

  музъемлэн вань пумъёсыз адӟозы Инмармылэсь утёнзэ.


  11 Кошке, кошке, потэлэ отысь;

  мар чылкыт ӧвӧл, со борды эн йӧтӥське;

  солэн пӧлысьтыз потэлэ, асьтэдыз сузялэ,

  Кузё-Инмарлэсь сосудъёссэ нуллӥсьёс!

  12 Тӥ уго дыртытэк потоды, бызьыса уд мынэ,

  малы ке шуоно тӥляд азяды Кузё-Инмар мыноз,

  Израильлэн Инмарез мышкытӥды возьмась-чаклась луоз.


  13 Тани, Мынам Ляльчие азинлыко-берекето луоз,

  ӝутскоз, тубоз, данэ потоз.

  14 Тон шоры учкыса, макем тросэз паймылӥзы, –

  вань адямиослэн сярысь,

  Солэн ымнырыз сузмытэмын вал,

  Солэн ымнырыз адями пиослэн тусбуйзылы укшасьтэм

  каремын вал!

  15 Тазьы со трос калыкъёсты паймытоз;

  эксэйёс Со азьын ымъёссэс ворсалозы,

  уго соос адӟозы сое,

  мар соослы верамын ӧй вал,

  тодозы сое, мае ӧз кылылэ.

  

  
  

  ИСАИЯ ПРОРОКЛЭН КНИГАЕЗ


  53-тӥ ЛЮКЕТ


  1 [Кузё-Инмаре!] Милям тодытэм кылмылы кин оскиз,

  Кузё-Инмарлэн кужымез кинлы усьтӥськиз?

  2 Уго Со Кузё-Инмарлэн азяз пушъет кадь вожектӥз,

  кӧс музъемысь вож уд кадь ӝутскиз,

  Солэсь тусбуйзэ но, быдӟымлыксэ но ӧм синйылтэ;

  ми Сое адӟимы, но Солэн ӧй вал милемыз Ас бордаз

  кыскись тусбуез.

  3 Со синазькыль каремын, сантэмамын вал адямиос азьын,

  куректон-кайгу адӟем, висёнъёсты веръям пимурт вал,

  Со бордысь ми синъёсмес палэнтылӥмы;

  Сое синазькыль карылӥзы, ми но Сое номыр ӵотэ ӧм понылэ.


  4 Нош Со милесьтым ляблыкъёсмес Ас вылаз басьтӥз,

  висёнъёсмес Ас вылаз нуиз;

  ми малпамы вал, Сое Инмар погыртэм, вӧсь карем, ултӥям шуыса.

  5 Милям сьӧлыкъёсмы понна Со яраё-гижлоё каремын вал,

  законлы пумит улэммы понна Со курадӟытэмын вал.

  Милемлы каньыллык сётон понна вӧсь карон Со вылтӥ ортчиз,

  Солэн яраосыз-гижлоосыз пыр ми бурмимы.

  6 Ми ваньмы ыжъёс кадь йыромыса ветлӥмы,

  ваньмы асьмелэн сюрес выламы кожимы, –

  нош Кузё-Инмар ваньмылэсь сьӧлыкъёсмес Со вылэ понӥз.


  7 Сое жугизы-тышказы,

  Ачиз мылкыд кариз курадӟон чиданы, кылзэ-ымзэ ӧз усьтылы;

  ыж кадь вандыны Со нуэмын вал;

  ыж ӵышкись азьысь ыжпи кадь Со куаратэм вал, ымзэ ӧз усьтылы.

  8 Жильыет улысь, суд улысь Со басьтэмын вал;

  нош Солэн выжыез сярысь кин вераны быгатоз?

  Со уго улэпъёслэн музъем вылысьтызы палэнтэмын;

  калыкелэн йыружъёсыз понна курадӟытыса виемын вал.

  9 Йырвандӥсьёсын огазе солы шайгу дасязы,

  но Со узыр доры ватэмын вал, малы ке шуоно сьӧлык ӧз лэсьты,

  Солэн кылаз-ымаз ӧрекчаськон ӧй вал.

  10 Но Кузё-Инмарлы озьы кулэ вал – погыртыны Сое.

  Со курадӟытыны Сое сётӥз;

  нош куке Со лулзэ сьӧлыкъёсмы понна курбонлы сётоз,

  соку Со кема улӥсь выжыез адӟоз но,

  Кузё-Инмарлэн эрикез Солэн киыз пыр азинлыко быдэсъяськоз.

  11 Ас лулызлэн бадӟым ужез шоры

  Со шумпотыса-ракатланыса учкоз;

  Сое тодон пыр, Со, Шонер Улӥсь, Мынам Ляльчие,

  троссэ шонере поттоз но соослэсь сьӧлыкъёссэс Ас вылаз нуоз.

  12 Лулзэ виисьёс кие сётэм но

  законлы пумит улӥсьёсын оградэ пыртэм понна,

  Ас вылаз тросэзлэсь сьӧлыксэс нуэм но

  йырвандӥсьёслы дурбасьтӥсь луэмез понна

  Мон Солы быдӟымъёсын ӵош люкет сёто,

  кужмоосын ӵош шедьтэм ваньбурез люкись каро.

  

  
  

  ИСАИЯ ПРОРОКЛЭН КНИГАЕЗ


  54-тӥ ЛЮКЕТ


  1 Шулдыръяськы, ноку но нылпи вайисьтэм, нылпи ваёнэз тодӥсьтэм!

  Шумпотыса черектӥськы, нылпи ваёнэн курадӟымтэ!

  Уго куштэм кышномуртлэн, кузпалэн улӥсь кышномуртлэн сярысь,

  нылпиез эшшо но тросгес луоз, – шуэ Кузё-Инмар. –

  2 Балаганэдлэсь пушсэ, солэсь шобретъёссэ паськытаты;

  эн кепыра, – сюрыоссэ кузьгес лэзь, ӵогъёстэ юнматы.

  3 Тон бурпала но, паллян пала но вӧлмод,

  тынад выжыед калыкъёсты киултоз,

  тырттэм кельтэм городъёсын улыны кутскоз.

  4 Эн кышка, возьытэ кельтэмын уд луы;

  эн возьдаськы, уго сантэман улэ уд сюры:

  егит дыръяд сантэмаськыса улэмдэ вунэтод,

  азьланяз тодад уд ни вайылы палтэк кыльыса сӥтэм-сантэм улэмдэ.

  5 Уго тынад Кылдытӥсед – со тынад кузпалыд;

  Саваоф Кузё-Инмар Солэн нимыз, тынад Мозмытӥсед –

  Израильлэн Дун-Сьӧлыктэмез:

  быдэс музъемлэн Инмарез шуыса, Со нимаськоз.

  6 Уго лулыныз-сюлмыныз куректӥсь куштэм кышномуртэз кадь

  Кузё-Инмар тонэ ӧте,

  егит дыръяз бызем, нош бӧрысь куштэм кышномуртэз кадь

  тонэ чортэ, – шуэ Инмаред.

  7 Вакчи дырлы гинэ Мон тонэ кельтӥ,

  но туж гажаса-жаляса тонэ берен бордам куто.

  8 Вожпотонэ ӟырдан дыръя Мон вакчи дырлы тынэсьтыд

  ымнырме ватӥ.

  Мон тонэ пумтэм вапумъёс ӵоже гажаса-жаляса возё, –

  шуэ Мозмытӥсед, Кузё-Инмар. –

  9 Уго та Мон понна Нойлэн вуосыз кадь потэ: Мон кыл сётӥ,

  Нойлэн вуосыз азьланяз музъем вылэ уз ни вуэ шуыса,

  озьы ик кыл сётӥ,

  тон вылэ уг ни йыркуръяськы, тонэ уг ни пыкылы шуыса.

  10 Гурезьёс вырӟозы, вырйылъёс зуркалозы,

  нош Мынам гажан-жалянэ тон бордысь уз кошкы,

  тупаса улонэлэн сӥзён-косонэз уз вырӟылы, –

  шуэ тонэ гажась-жалясь Кузё-Инмар.


  11 Куанер, сильтӧлэн пельтӥськись, буйгатскисьтэм!

  Тани, Мон изъёстэ рубин вылэ поно,

  тынэсьтыд инъеттэ сапфир излэсь лэсьто;

  12 укноостэ рубинъёслэсь лэсьто, капкаостэ – марӟанлэсь,

  быдэс кенердэ дуно изъёслэсь пукто.

  13 Вань нылпиостэ Кузё-Инмар дышетоз,

  нылпиосыдлэн туж бадӟым каньыллыксы луоз.

  14 Тон шонерлыко улыса юнматскод,

  зӥбето улонлэсь кыдёкын сылод,

  тыныд номырлэсь кышканы кулэ ӧвӧл,

  шимес макелэсь но, со тынад матад уз лыкты.

  15 Тани тыныд пумит ожмаськон тӥрлык кутылыны кутскозы,

  но со бордын Мынам эрике ӧвӧл;

  кин тыныд пумит ожмаськон тӥрлык кутоз, со тон азе усёз.

  16 Тани Мон дуриськисез кылдытӥ,

  со тыл пушкын эгыръёсты аратэ но аслаз ужезлы кулэ арбери дуре, –

  Мон но быдтӥсез кылдытӥсько быдтон понна.

  17 Тыныд пумит лэсьтэм одӥг арберилэн но азинлыкез уз луы;

  котькудзэ судын тыныд пумит султӥсь кылэз тон янгыше уськытод.

  Со Кузё-Инмарлэн ляльчиосызлэн басьтоно люкетсы луэ,

  соослэн Мон бордысь шонере потонзы, – шуэ Кузё-Инмар.

  

  
  

  ИСАИЯ ПРОРОКЛЭН КНИГАЕЗ


  55-тӥ ЛЮКЕТ


  1 Сюды куасьмыса улӥсьёс! Ваньды ву дуре лыктэ;

  кинъёслэн азвесьсы ӧвӧл, тӥ но лыктэ.

  Лыктэлэ, басьтэлэ, сиелэ; лыктэлэ,

  азвесьтэк, дун тырытэк, вина но йӧл басьтэлэ.

  2 Нянь ке ӧвӧл, малы азвесез мертаськоды,

  асьтэлэсь поттэм уждундэс но малы лыдъяськоды,

  кӧттэс ке со уг тыры?

  Монэ сак кылзӥськиды ке, ӟечлык сиёды,

  тӥляд лулды кӧйын-вӧйын тыр луоз.

  3 Мон доры лыктэ, пельдэс мыкыртыса кылзӥське,

  соку тӥляд лулды ӟечлык пӧлын улоз,

  пумтэм вапумъёс ӵожелы тӥледлы сӥзён-косонме сёто,

  Давидлы сётыны сӥзем дун-шектэм, вошъяськисьтэм

  ӟечлыкъёсме сёто.

  4 Тани, Мон Сое калыкъёс понна адӟытӥсь,

  калыкъёслы азьветлӥсь, дышетӥсь карыса сётӥ.

  5 Тани, тон ӧтёд аслэсьтыд тодымтэ калыктэ,

  тонэ тодӥсьтэм калыкъёс тон доры дыртозы

  тынад Инмаред Кузё-Инмар понна,

  Израильлэн Дун-Сьӧлыктэмез понна, Со уго тонэ данэ поттӥз.

  6 Утчалэ шедьтыны луоно дыръя Кузё-Инмарез;

  ӧте Сое матын дыръяз.

  7 Сьӧлыклэсь кышкасьтэм шонертэм сюрессэ мед кельтоз,

  законлы пумит улӥсь аслэсьтыз малпанъёссэ мед воштоз,

  Кузё-Инмар пала мед берыктӥськоз – Со жалялоз сое,

  милям Инмармы пала мед кариськоз –

  Со уго туж гажась-жалясь.

  8 Мынам малпанъёсы – со тӥляд малпанъёсты ӧвӧл,

  тӥляд сюресъёсты – со Мынам сюресъёсы ӧвӧл, – шуэ Кузё-Инмар. –

  9 Макем ин вылӥын музъемлэсь,

  сокем ик Мынам сюресъёсы тӥляд сюресъёсты сярысь вылӥынгес,

  Мынам малпанъёсы но тӥляд малпанъёстылэсь вылӥынгес.

  10 Зорен лымы инмысь васько но отчы берен уг берытско,

  соос музъемез люктало но емыш вайись, кидысэз удатӥсь каро –

  со кизисьлы кидыс мед поттоз, сиисьлы нянь мед сётоз.

  11 Озьы ик Мынам кылысьтым-ымысьтым потӥсь кылы но

  тырттэмен Мон доры уг берытскы,

  со быдэстэ сое, мар Мыным кулэ,

  лэсьтэ сое, мар понна Мон сое ыстӥ.


  12 Озьыен, тӥ шулдыр мылкыдын потоды,

  каньыллык сӥзьыса, тӥледыз келялозы;

  гурезьёс но мувыръёс тӥляд азяды шумпотыса кырӟалозы,

  бусыысь вань писпуос тӥледлы кизэс чабозы.

  13 Тёрнпу интые кипарис будоз; пушнер интые миртапу ӝужалоз;

  ваньмыз та Кузё-Инмарез данъян понна луоз,

  пумтэм вапумъёслы тӥяськонтэм-сӧриськонтэм тодмет луоз.

  

  
  

  ИСАИЯ ПРОРОКЛЭН КНИГАЕЗ


  56-тӥ ЛЮКЕТ


  1 Тазьы шуэ Кузё-Инмар: зэмлыкез, шонерлыкез санэ поныса улэ;

  утиськон сётонэ, шонерлыкелэн усьтӥськонэз матын.

  2 Шудо со мурт, кин тазьы улэ,

  шудо та бордын юн возиськись адями пи,

  со субботаез саптаськытэк уте,

  номыр но уродзэ медам лэсьты шуыса, кизэ чакласа улэ.

  3 Кузё-Инмар пала кариськем мурт калык пӧлысь

  потэм пи медаз шуы:

  «Кузё-Инмар монэ Ас калыкезлэсь чылкак висъяз ини»,

  улошо карем пи медаз шуы: «Тани мон куасьмем писпу».

  4 Уго Кузё-Инмар улошо каремъёс сярысь тазьы шуэ:

  «Субботаосме утьыса, Мыным ярамонзэ бырйыса,

  Мынам сӥзён-косонэ борды юн кутӥськыса улӥсьёслы, –

  5 соослы Мон Аслам коркам, борддоръёсы вискы инты сёто,

  умойзэгес ним быръё, пиослы но нылъёслы сярысь,

  пумтэм вапумъёс ӵожелы бырисьтэм-ӵушиськисьтэм ним сёто.

  6 Мурт калык пӧлысь Кузё-Инмар пала кариськем пиосты

  ужан-тыршон понна,

  Монэ, Кузё-Инмарез, яратон понна, ляльчие луон понна, –

  ваньзэс, кинъёс субботаез саптаськытэк утё но

  Мынэсьтым сӥзён-косонме юн возё, –

  7 соосты, Аслам святой гурезям вайыса,

  вӧсяськон коркам шумпотон сётыны пырто.

  Соослэн тылын сутӥськись курбонъёссы, вир сётонъёссы

  Мыным ярамонэсь луозы,

  уго Мынам коркае вань калыкъёс понна вӧсяськон корка

  шуыса нимаськоз».


  8 Пазьгиськыса улӥсь Израиль калыкез бичась

  Инмар Кузё-Инмар шуэ:

  «Со доры люкаськемъёсты сяна, эшшо мукетъёссэ

  Мон со доры люкало на».


  9 Вань луд пӧйшуръёс, вань нюлэс пӧйшуръёс, сиськыны лыктэ!

  10 Израильлэн вань возьмаськисьёсыз синтэмесь, укылтэмесь:

  соос ваньзы кылтэм айы пуныос, утыны быгатӥсьтэмъёс,

  выдыса кылльыкузы ум йылтӥзы супыльтӥсьёс, изьыны яратӥсьёс.

  11 Соос – пуныос, сукесь, кӧт тыронэз валасьтэмесь,

  соос – укылтэм возьмаськисьёс:

  ваньзы асьсэлэн сюрессы вылэ,

  асьсэлы пайда-барыш басьтон шоры учко;

  12 лыктэлэ, – шуо, – мон вина шедьто,

  сикер винаез кӧттырымонамы юомы;

  ӵуказе но со ик луоз, мар вал туннэ, эшшо тросгес луоз.

  

  
  

  ИСАИЯ ПРОРОКЛЭН КНИГАЕЗ


  57-тӥ ЛЮКЕТ


  1 Шонер улӥсь кулэ ке, нокинлэн но та пумысен сюлмыз вӧсь уг луы;

  Инмарлэсь кышкаса улӥсьёс музъем вылысь басьтӥсько ке,

  нокин но уг малпа, шонер улӥсь уродлык-леклык пӧлысь

  басьтӥське шуыса.

  2 Со каньыллыке кошке; шонер сюрес кузя ветлӥсьёс

  каньыллык интыын кыллёзы.


  3 Нош тӥ, туно-пеллёлэн нылпиосыз,

  калгыса, азыса улӥсьлэн кидысэз, татчы лыктэ!

  4 Кинэ тӥ мыскыл кариськоды?

  Кинлы пумит ымдэс паськыт усьтӥськоды, кылдэс поттӥськоды?

  Йыружлэн нылпиосыз ӧвӧл-а тӥ, ӧрекчаськон-пӧяськонлэн кидысэз,

  5 сульдэръёсты яратыса пӧсектэм мылкыдын

  ваё писпуос улын улӥсьёс, шуръёс дурын, изгурезьёсысь висъёсын

  нылпиосты курбон сётӥсьёс ӧвӧл-а тӥ?


  6 Шуръёсысь вольыт изъёс вылын тынад адӟонэд;

  соос, соос – тынад адӟонэд;

  тон соослы курбон-салам кисьтод, соослы курбон сётӥськод:

  кельше-а Мыным тынад та ужед?

  7 Ӝужыт, син шоры йӧтӥсь гурезь йылэ тон

  кӧлан интыдэ пуктӥськод но курбон сётыны отчы тубиськод.

  8 Ӧс сьӧры, косяк-янак сьӧры но ”утись” макеос пуктылӥськод;

  Мон бордысь куштӥськиськод но,

  гольык кариськыса, отчы тубиськод;

  кӧлан интыдэ паськыт вӧлдӥськод но

  кылльыны яратоноосыныд вераськиськод, – инты чакласькод.

  9 Тон эксэй доры но ветлӥд ческыт зыно зыраськон вӧйын,

  вӧйёстэ йылэтылӥд, иворчиостэ кыдёкысь кыдёке ыстылӥд,

  дунне пыдэскы сюрыны ярамонозь астэ ултӥяны сётылӥд.

  10 Кузь сюресэдлэсь жадьылӥд ке но,

  ӧд вера: «Оскиськонэ ышемын!»

  Киыд улэп на шуыса шӧдылӥд, соин ик ӧд шӧдылы лябӟемдэ.


  11 Кинлэсь бен тон кышкатскид, куалектӥд,

  оскиськыны ярантэм калык луид,

  Монэ тодад ваемысь, сюлэмад воземысь дугдӥд?

  Мон шып улэмен, кема дыр ӵоже чус улэменым сэрен

  тон Мынэсьтым кышкамысь ӧд дугды-а?

  12 Тынэсьтыд зэмлыктэ возьмато, тынэсьтыд ужъёстэ шарае потто –

  соос тонэ шонере уз поттэ.

  13 Викышъяса улыкуд, тынад уллёед тонэ утёз-а? –

  Соосты ваньзэ тӧл нуоз, тӧл пельтыса пазьгоз;

  нош Мон вылэ оскиськыса улӥсь мурт

  музъемез люкетлы басьтоз, святой гурезьме киулаз возёз.

  14 Кузё-Инмар шуиз: «Ӝутэлэ, ӝутэлэ, ӵошкыт каре сюресэз,

  Мынам калыкелэн сюрес вылысьтыз ӵогӟетсэ утялтэ».

  15 Ӝужыт, Вылӥе Ӝутэм, пумтэм вапумъёс ӵоже Улӥсь, –

  Дун-Сьӧлыктэм Солэн нимыз – тазьы шуэ:

  Мон улӥсько инъёслэн вылӥязы, вӧсяськон интыын,

  озьы ик чигиськыса-ӧпкельыса, зӥбыт-востэм духен

  улӥсьёс бордын, –

  зӥбыт-востэмъёслэсь духсэс улӟытон понна,

  чигиськыса-ӧпкельыса улӥсьёслэсь сюлэмзэс улӟытон понна.

  16 Пумтэм вапумъёс ӵоже тӥледыз вӧсь карыса уг улы,

  ялан тӥ вылэ вожме уг потты, соку Мон азьысь адями лул но,

  Мынам улыны сётэм шокась макеосы но лябӟысалзы.

  17 Лушкаса поттэм ваньбурезлэн сьӧлыкез понна

  Мон солы вожме поттылӥ,

  вӧсь карылӥ сое, ымнырме ватылӥ, вожме поттыса улӥ;

  нош со берыктӥськыса ас сюлэмезлэн курон сюресэз кузяз кошкиз.

  18 Мон солэсь сюресъёссэ адӟи – бурмыто сое, валтыса нуо,

  буйгато ӝоже усемъёсты но.

  19 Верам кылме быдэсто: каньыллык, каньыллык

  кыдёкысьлы но, матысьлы но, – шуэ Кузё-Инмар, –

  сое бурмыто.

  20 Нош сьӧлыклэсь кышкасьтэмъёс чус кариськыны быгатӥсьтэм

  бугыръяськись зарезь кадесь,

  кудӥзлэн вуосыз напраен дэри палькко.

  21 Сьӧлыклэсь кышкасьтэмъёслы каньыллык ӧвӧл, – шуэ Инмаре.

  

  
  

  ИСАИЯ ПРОРОКЛЭН КНИГАЕЗ


  58-тӥ ЛЮКЕТ


  1 Бадӟымен вазиськы, ӝегатскыса эн улы;

  гумылэн кадь куарадэ бадӟым кар,

  Мынам калыкелы законлы пумит улэмзэ возьматы,

  Иаковлэн выжыезлы сьӧлыкъёссэ усьты.

  2 Котькуд нунал соос Монэ утчало,

  тодыны туртто Мынэсьтым сюресъёсме

  Инмарезлэсь законъёссэ кулэ карись,

  шонер лэсьтыса улӥсь калык музэн.

  Шонерлыко судъёс сярысь соос Монэ юало,

  Инмарлы матэ кариськемзы потэ:

  3 «Ми визяськомы, нош Тон малы уд адӟиськы?

  Лулмес зӥбломытӥськомы, нош Тон сое малы уд тодӥськы?»

  – Соин: асьтэлэн визян нуналады ас тодэменыды улӥськоды,

  но мукетъёссэ секытэсь ужъёсты быдэсъятӥськоды.

  4 Соин: тӥ визяськоды, нош асьтэос керетонъёс,

  ченгешонъёс поттӥськоды,

  чурыт киыныды мукетъёссэ тышкаськоды;

  вылӥын тӥлесьтыд куарадэс кылыны луон понна

  та виын тӥ ярамон уд визяське.

  5 Таӵе-а луыны кулэ Мынам тӥ понна быръем-сётэм

  визе (кӧс утёнэ) –

  адямилэн лулмугорзэ курадӟытон нуналэз,

  куке со камыш куро музэн йырзэ мыкыртэ но,

  ас улаз бышкись чурыт дӥсь вальыса,

  пень пызьнаса, со вылын кылле?

  Тае-а визь (кӧс утён) шуыса нималод,

  тае-а Кузё-Инмарлы ярамон нунал шуод?


  6 Тани, Мынам быръем визе:

  шонертэм улонлэн сьӧлтэтэзлэсь мозмыты,

  зӥбетлэсь жильыоссэ пертчы но ултӥямъёсты эрике лэзь,

  вань зӥбетъёсты куашкаты;

  7 сютэм улӥсен няньдэ шори люк,

  куанер пыдйылчиосты коркад пырты;

  гольык ветлӥсез адӟид ке, дӥся сое, ас выжы муртэдлэсь эн пега.

  8 Соку ӵук ӟардон кадь тынад югытэд пиштыны кутскоз,

  ӝог бурмыны кутскод,

  шонер улэмедлэн данэз азьпалтӥд мыноз,

  Кузё-Инмарлэн пиштӥсь данлыкез тон сьӧрын ветлоз.

  9 Соку тон Кузё-Инмарлы вазиськид ке, Со тонэ кылоз,

  сюлворыса вазиськид ке, Со шуоз: «Тани – Мон!»


  Адямиосты ӝикатыса воземысь дугдӥд ке,

  чиньыдэ урдыса ӧд ни ке улы,

  ӝоже уськытӥсь кылъёсты ӧд ни ке вера,

  10 сютэм муртлы лулысь-сюлмысь юрттӥд ке,

  курадӟисьлэсь лулзэ тыр карид ке,

  соку тынад югытэд пеймыт азьын ӝужалоз,

  соку тынад пеймытэд нуназе шорлэн югытэз кадь пиштоз;

  11 соку Кузё-Инмар пырак ӵожелы тынад азьветлӥсед луоз,

  сютэм аръёс дыръя лулдэ тыр карылоз, лыостэ юнматоз,

  вуэн тырмыт кисьтэм сад кадь тон луод,

  вуэз ноку но бырылӥсьтэм ошмес кадь тон луод.

  12 Тынад выжыосыд дауръёс ӵоже луоё кыр луэм интыосы

  улон юртъёс пуктылозы:

  трос выжыослэсь вашкала инъетъёссэс тон ӝутод-выльдод,

  куашкам юртъеръёсты ӝутӥсь-выльдӥсь шуыса тонэ нималозы,

  улыны интыяськон сюресъёсыз выльдӥсь тонэ шуозы.

  13 Мынам святой нуналам, суббота нуналэз сӥлы карыса,

  лулмугорыдлэсь эркияськон-кулэяськонъёссэ быдэсъян пала

  ӧд ке вамышты,

  суббота нуналэз шумпотон шуыса,

  Кузё-Инмарлэн святой нуналэз шуыса нимад ке,

  сӥё-сано, дано карид ке,

  огшоры нуналлэсь ужъёссэ быдэсъяса ӧд ке улы,

  лулмугорыдлэн эркияськон-кулэяськонъёсызлы ӧд ке тэрытскы,

  ӧвӧлтэм кылъёсын супыльтыса ӧд ке ветлы, –

  14 соку Кузё-Инмар бордын шумпотыса улод,

  Мон тонэ музъемлэн вылӥяз ӝуто но Иаковлэсь,

  тынад атаедлэсь, люкетсэ веръяны сёто, – Кузё-Инмар тае вераз.

  

  
  

  ИСАИЯ ПРОРОКЛЭН КНИГАЕЗ


  59-тӥ ЛЮКЕТ


  1 Калыкез утён понна Кузё-Инмарлэн киыз ӧз вакчиёмы,

  кылон понна пельыз но ӧз секытомы.

  2 Нош тӥляд законлы пумит улонъёсты тӥледыз

  Инмареныды валче улонлэсь люкизы;

  тӥляд сьӧлыко ужъёсыныды сэрен Со ымнырзэ тӥ бордысь палэнтэ

  куриськонъёстэс кылонтэм понна.

  3 Тӥляд киосты вирен саптаськемын,

  чиньыосты законлы пумит улонэн наштаськемын;

  ымыныды ӧрекчаськиськоды, кылды но вера пӧяськон кылъёс.


  4 Шонерлык понна нокин куаразэ уг будэты,

  зэмлыклы но нокин уг дурбасьты;

  ӧвӧлтэмлы оскисько, ӧрекчаськыса верасько;

  уродэз-лекез кизё но, йыруж аранзы дась луэ;

  5 кый пуззы вылын пуко, вотэс куо;

  кин соослэсь пуззэс сиёз, – кулоз,

  нош паньгатӥд ке – сьӧд кый потоз.

  6 Соослэн вотэссы дӥськутлы ярасьтэм,

  асьсэ лэсьтэм ужен соос уз шобырске;

  соослэн ужъёссы – шонерлык ужъёс ӧвӧл,

  эрказъяськон – соослэн киулазы.

  7 Уродлык пала пыдъёссы бызё, сьӧлыктэм вирез кисьтыны дырто;

  соослэн малпанъёссы – сьӧлыклэсь кышкасьтэм малпанъёс;

  куашкатон-таркан, бырон соослэн сюрес вылазы кыле.

  8 Тупаса улонлэсь сюрессэ соос уг тодо,

  суд но соослы ӧвӧл улон сюрес вылазы;

  сюресъёссы кырыж-мерыжесь, нокин но, со сюресъёс кузя

  мынӥсь мурт, сюлмаз каньыллыкен уг улы.

  9 Со понна милям дурбасьтӥсьмы ӧвӧл,

  шонерлыко суд ми доры уг вуы;

  югытэз возьмаськомы, нош котырамы пеймыт,

  пиштонэз витиськомы,

  нош пеймыт азьтӥ ветлоно луиськомы.

  10 Синтэмъёслэн борддорез шӧдэмзы кадь шӧдӥськомы,

  синтэм кадь ки вогыриенымы утчаськыса ветлӥськомы,

  ӝомал усён дыръя кадь нуназе шорын канжаськиськомы,

  улэпъёс пушкын кулэм муртъёс кадь улӥськомы.

  11 Ваньмы ми гондыръёс музэн вузӥськомы,

  дыдыкъёс выллем ӝуштӥськомы;

  дурбасьтонэз возьмаськомы, нош со ӧвӧл;

  утиськон но милесьтым кыдёкын улэ.

  12 Уго Тон азьын милям йыружъёсмы туж трос,

  сьӧлыкъёсмы милемыз шарае потто;

  йыружъёсмы бордамы,

  законлы пумит улэмъёсмес но ми тодӥськомы.

  13 Ми Кузё-Инмарлэсь куштӥськимы, Со азьын пӧяськимы;

  Инмармылэсь палэнскимы;

  ӧвӧлтэмзэ вань карыса, ӧрекчаськыса,

  куштӥськон кылъёс вераллямы;

  сюлмысьтымы ӧрекчаськон кылъёс поттӥмы, вордӥськытӥмы.

  14 Суд берлань чигназ, шонерлык кыдёке кариськиз,

  уго зэмлык ульча воже канжаськиз,

  ӧрекчаськытэк улон пӧламы пырыны уг быгаты.

  15 Зэмлык ышиз,

  урод ужлэсь палэнскись мурт сантэманлэн киулаз сюре.

  Кузё-Инмар тае адӟиз но, суд кутскымтэ шуыса, вожез потӥз.

  16 Адями ӧвӧл, дурбасьтӥсь ӧвӧл шуыса адӟиз но паймиз;

  Аслаз кужымез Солы юрттӥз,

  Аслаз шонерлыкез Солы дурбасьтӥз.

  17 Корт дӥсез кадь шонерлыкез Со Ас вылаз дӥсяз,

  утиськонлэсь корт изьызэ Аслаз йыр вылаз понӥз,

  дӥськутэн кадь пунэм тырон риза дӥсянэн шобырскиз,

  дукесэн кадь вожпотонэн дӥсяськиз.

  18 Пунэмзэ берыктыса, пумит мынӥсьёсызлы ӝуась йыркурен

  та мертэтэн Со пунэмзэ берыктоз,

  тушмонъёсызлы пунэм тыронзэс,

  шормуӵъёслы кызьы кулэ, озьы берыктоз.

  19 Шундыпуксёнын Кузё-Инмарлэн нимызлэсь кышкалозы,

  шундыӝужанын Солэн данэзлэсь куалектозы.

  Шур кадь тушмон лыктӥз ке, Кузё-Инмар сое пельтыса уллялоз.

  20 Сӥонлэн Мозмытӥсез лыктоз,

  сьӧлыко ужъёслэсь палэнскем Иаковлэн пиосыз доры но лыктоз, –

  шуэ Кузё-Инмар. –

  21 Мынам соосын сӥзён-косон пыр кылдытэм кусыпе таӵе луэ, –

  шуэ Кузё-Инмар, –

  Мынэсьтым тыныд вераны сётэм кылъёсме верамысь

  тон уд дугдылы,

  тынад нылпиосыдлэн но ымысьтызы,

  нылпиосыдлэн нылпиосызлэн ымысьтызы но соос уз ыше-быре, –

  шуэ Кузё-Инмар, – али но, пумтэм вапумъёсы но.

  

  
  

  ИСАИЯ ПРОРОКЛЭН КНИГАЕЗ


  60-тӥ ЛЮКЕТ


  1 Султы, пишты, [Иерусалим]; тынад югытэд пиштыны кутскиз,

  Кузё-Инмарлэн пиштӥсь данлыкез тон вылэ ӝутскиз;

  2 пеймытлык музъемез шобыртоз,

  тём-тём пеймытлык калыкъёсты ворсалоз,

  нош тон йылын Кузё-Инмар пиштыса улоз,

  Солэн пиштӥсь данлыкез тынад йылад адӟиськоз.

  3 Тынад югытад калыкъёс лыктозы,

  эксэйёс но тынад йылтӥд ӝужась-пиштӥсь тылси доры вуозы.

  4 Синъёстэ ӝутыса, котырак учкы ай:

  ваньзы соос, огазе люкаськыса, тон доры лыкто;

  пиосыд кыдёкысь лыкто, нылъёстэ ки йылазы ӝутыса ваё.

  5 Соку тае адӟыса шумпотод;

  тэтчалоз-йыгаськоз, эркын шокчоз сюлэмыд,

  малы ке шуоно зарезьлэн узырлыкез тон пала берытскоз,

  калыкъёслэн ваньбурзы тон доры люкаськоз.

  6 Туж трос верблюдъёс тон доры вуозы –

  Мадианысь но Ефаысь верблюдъёс лыктозы;

  ваньзы соос Саваысь зарни, ладан вайыса лыктозы,

  Кузё-Инмарез данъялозы.

  7 Кидарысь вань ыжъёс тон доры люкамын луозы;

  Неваиофысь такаос тыныд ярамонэсь луозы,

  курбон сётон инты вылам ярамон луыса ӝутскозы;

  Аслам данлыкелэсь корказэ Мон сӥё-дано каро.


  8 Кинъёс со пилем кадь, каразы лобись дыдыкъёс кадь лобо?

  9 Монэ шормуӵъёс витё,

  соослэн азязы – Фарсисысь бадӟымесь пыжъёс,

  тынэсьтыд пиостэ азвесенызы, зарниенызы ӵош

  Кузё-Инмарлэн Тынад Инмаредлэн, Израильлэн

  Дун-Сьӧлыктэмезлэн, нимыз понна кыдёкысь вайыны,

  малы ке шуоно Со тонэ дано кариз.

  10 Соку мурт кунъёсысь вуэмъёс

  тынэсьтыд борддоръёстэ лэсьтылозы,

  нош соослэн эксэйёссы тыныд ужаса-тыршыса улозы,

  уго воже потылыку, Мон тонэ уськытъяй,

  нош Мон Аслам ӟеч эрикеным тонэ жаляло.

  11 Тынад ӟезьыосыд ялан усьтӥськыса улозы,

  нуназе но, уйин но уз ворсаськылэ –

  калыкъёслэсь люкам ваньбуръёссэс тон доры вайыны мед луоз,

  эксэйёссэс но пыртыны мед быгатозы.

  12 Уго тыныд ужамзы-тыршемзы потымтэ

  калыкъёс, эксэйлыкъёс бырозы,

  сыӵеесь калыкъёс чылкак быдтэмын луозы.

  13 Ливанлэн данэз тон доры лыктоз,

  кипарис но, пужым но, кедырпу но

  Мынэсьтым вӧсяськон интыме чебер карозы, –

  Аслэсьтым лёгиськон интыме Мон дано каро.

  14 Тонэ ултӥяса возисьёслэн нылпиоссы,

  йырзэс ошыса, тон доры лыктозы но

  ваньзы тонэ адӟонтэм карисьёс

  тынад пыд выжыяд йыбырттозы,

  тонэ Кузё-Инмарлэн городэз, Израильлэн Дун-Сьӧлыктэмезлэн

  Сӥонэз шуыса нималозы.

  15 Тон куштӥськемын, синазькыль каремын вал,

  тон пыр нокин но ӧз ни ветлы,

  нош Мон тонэ пумтэм вапумъёслы быдӟымлыко,

  выжыосысь выжыосы шумпотыса улӥсь каро.

  16 Калыкъёслэн йӧлынызы тон тыр улод,

  эксэй гадьысь ноныса улод но тодод, Мон – Кузё-Инмар,

  тынад Утисед, Мозмытӥсед, Иаковлэн Кужмоез.


  17 Ыргон интые тыныд зарни вутто, корт интые – азвесь,

  пу интые – ыргон, изъёс интые корт сёто;

  тыныд кивалтӥсе каньыллыкез пукто,

  тыныд учкись-чакласьлы шонерлыкез сёто.

  18 Тынад музъем вылысьтыд эриктэман сярысь,

  улон интыысьтыд куашкатон, таркан сярысь

  ивор азьланяз уз ни кылӥськы;

  аслэсьтыд борддоръёстэ утиськон,

  капкаостэ данлык шуыса нималод.

  19 Шунды тыныд нуназе югыт сётӥсь интыын уз ни луы,

  толэзьлэн пиштонэз но югдытӥсь интыын уз луы;

  Кузё-Инмар луоз тынад пумтэм вапумъёс ӵоже югыт сётӥсед,

  Инмаред – со Тынад пиштӥсь данлыкед луоз.

  20 Шундыед уз ни пуксьы, толэзед но уз ни ватӥськы,

  уго Кузё-Инмар луоз пумтэм вапумъёс ӵоже югыт сётӥсед,

  ӝожтӥськон нуналъёсыд бырозы.

  21 Вань калыкед шонерлыко улӥсь калык луоз,

  пумтэм вапумъёслы соос люкетлы музъем басьтозы, –

  Монэ данъян понна соос Мынам мерттэм модосэ,

  Аслам киылэн ужез луозы.

  22 Пичи бордысь сюрсэз потоз,

  ваньмызлэсь лябезлэсь кужмо калык кылдоз.

  Мон, Кузё-Инмар, ӝогомыто тае ас дыраз быдэстыны.


  

  
  

  ИСАИЯ ПРОРОКЛЭН КНИГАЕЗ


  61-тӥ ЛЮКЕТ


  1 Инмарлэн Кузё-Инмарлэн Духез Мон вылын улэ:

  Кузё-Инмар Монэ вӧйын зырӟыса пуктӥз

  куанеръёслы ӟеч ивор вераны,

  сюлмынызы чигиськыса улӥсьёсты бурмытыны,

  тушмон киулэ сюремъёслы мозмытскон сярысь тодытыны,

  жильыетын пукисьёслы пытсэтэз усьтон сярысь ялыны Монэ ыстӥз;

  2 Кузё-Инмарлэсь ӟечлыко арзэ,

  Инмармылэсь пунэм берыктон нуналзэ тодытыны;

  ӝоже усемъёсты буйгатыны;

  3 Сӥонын ӝожтӥськыса улӥсьёслы пень интые

  данлык сётӥське шуыса вераны,

  бӧрдон интые шумпотонлэн вӧйыз,

  куректыса-мӧзмыса улон интые

  данлыклэн дӥськутэз сётӥське шуыса ивортыны

  Со Монэ ыстӥз.

  Соосты шонерлыкен кужмоесь шуыса,

  Кузё-Инмарлэсь данлыксэ ӝутон понна мерттэмын

  шуыса нималозы.

  4 Дауръёсын тырттэм улэм луоё кыре юртъеръёс пуктылозы,

  ӝутозы вашкала куашкатэм бервылъёсты;

  вашкала выжыос бордысен ик тырттэм кылем,

  таркам-пазям каръёсты выльдозы.

  5 Мурт кунъёсысь адямиос лыктозы но

  тӥлесьтыд пудо уллёостэс возьмалозы;

  мурт кун адямиослэн нылпиоссы тӥледлы музъем ужасьёс луозы,

  тӥледлы виноград будэтозы.

  6 Нош тӥледыз Кузё-Инмарлэн священникъёсыз шуыса лыдъялозы,

  Инмармылэн ужась-тыршисьёсыз луиськоды шуыса,

  тӥледыз нималозы;

  калыкъёслэн ваньбуренызы майбыр улоды,

  соослэн данэнызы данъяськоды.

  7 Ултӥямзы понна тӥледлы кык полэс ӟечлык сётӥськоз.

  Сантэмамзы понна ас адӟонзылы соос шумпотозы,

  малы ке шуоно ас музъемазы кык полэс ӟечлык басьтозы;

  пумтэм вапумъёс ӵоже соос

  шумпотыса-шулдыръяськыса улозы.


  8 Мон, Кузё-Инмар, шонерлыко судэз яратӥсько,

  адӟонтэм карисько таласьконэз, ӝикатыса-ёртыса возёнэз,

  кузьымзэ-медзэ кӧня кулэ, сомында берыкто,

  пумтэм вапумъёс ӵожелы соослы сӥзён-косонме сёто.

  9 Калыкъёс пӧлын тодмо луоз соослэн кидыссы,

  соослэсь нылпиоссэс, нылпиоссылэсь нылпиоссэс

  вань выжыос тодозы;

  вань адӟисьёс соосты тодмалозы,

  соос Кузё-Инмарлэн бакель карем кидысэз луо шуыса.


  10 Кузё-Инмар бордын туж шумпотыса уло,

  мынам лулы Инмаре бордын шумпотоз:

  уго Со монэ утиськон дӥськутэн шобыртӥз,

  шонерлыклэн дӥськутэныз монэ дӥсяз,

  эмеспи вылэ кадь венец изьы изьыяз,

  вылькенэз кадь чеберъянъёсын чеберъяз.

  11 Кызьы музъем будосъёссэ будэтэ,

  кызьы сад киземез удатэ,

  озьы ик Инмар Кузё-Инмар шонерлыкез, данлыкез

  вань калыкъёс азе поттоз.

  

  
  

  ИСАИЯ ПРОРОКЛЭН КНИГАЕЗ


  62-тӥ ЛЮКЕТ


  1 Шунды кадь солэн шонерлыкез ӝужатозь,

  ӝуась лампада кадь солэн утиськонэз пиштытозь,

  Сӥон понна сюлмаськемысь уг дугды,

  Иерусалим пумысен уг буйгатскы.


  2 Калыкъёс шонерлыктэ адӟозы,

  вань эксэйёс адӟозы тынэсьтыд дандэ,

  соку соос тонэ Кузё-Инмарлэн сётэм выль нимыныз нималозы.

  3 Кузё-Инмарлэн кияз тон данлыклэн венец изьыез луод,

  Инмаредлэн кияз эксэй диадем изьы луод.

  4 Азьланяз тонэ ”кельтэм-куштӥськем” уз ни шуэ,

  музъемдэ но ”кыр дунне” шуыса уз ни нималэ,

  нималозы: ”Мынам ӟеч эрике со бордын”,

  нош тынэсьтыд музъемдэ ”бызем мурт” шуозы,

  уго Кузё-Инмарлэн ӟеч эрикез тон бордын,

  музъемед тынад улыны ярамон луоз.

  5 Кызьы егит пи егит нылын огазе карисько,

  озьы ик пиосыд тонэн огазе кариськозы,

  кызьы эмеспи кышно луонэзлы шумпотэ,

  озьы ик Инмаред тон понна шумпотоз.

  6 Борддор йылъёсад, Иерусалим, Мон возьмаськисьёсты пуктӥ,

  соос нуназе но, уйин но чус уз улэ!


  Эй, тӥ, Кузё-Инмарез тодэ вайытӥсьёс! – чус эн улэ, –

  7 Со азьын чус эн улэ, Иерусалимез выльдытозяз-ӝутытозяз,

  музъем вылын сое данъяны ярамон карытозяз.


  8 Кузё-Инмар Аслаз бур киыныз, кужмо суйбыгытэныз кыл сётӥз:

  тушмонъёсыдлы ю-няньдэ сиыны уг ни сёты,

  муртъёслэн пиоссы тыршыса будэтэм винадэ уз ни юэ;

  9 ю-нянь октӥсьёс сое сиёзы но Кузё-Инмарез данъялозы,

  виноград емыш бичасьёс Мынам вӧсяськон интыелэн азбаръёсаз

  солэсь виназэ юозы.


  10 Мынэлэ, мынэлэ капка пыр, калыклы сюрес дасялэ!

  Ӵошкатэ, ӵошкатэ сюресэз, изъёсты утялтэ,

  калыкъёс понна знамя ӝутэ!

  11 Музъемлэн пумозяз кылӥськымон Кузё-Инмар ялэ:

  Сӥон ныллы вералэ: тынад Утисед лыктоз;

  Солэн кузьымез-медэз Ас бордаз,

  пунэм берыктонэз Солэн азяз луоз.

  12 Сое Кузё-Инмарлэн мозмытэм, дун-чылкыт калыкез шуозы,

  нош тонэ синмаськымон, куштӥськымтэ город шуыса нималозы.

  1 «Кин со Едомысь лыктэ,

  кин со нап-горд риза дӥсянэн Восорысь потэ,

  сокем чебер-мотор дӥськутэн,

  Аслаз пачыл-тыр кужыменыз возьматске?»

  «Мон – шонерлык верась, кужмо, утьыны быгатӥсь».

  2 «Малы бен Тынад дӥськутэд горд луэмын,

  ризаед но вина виятон гуын виноград лёгасьлэн кадь луэмын?»

  3 «Вина виятон гуын Мон огнам лёгай,

  калыкъёс пӧлысь Монэн ӵош нокин но ӧй вал.

  Мон соосты вожпотонэ дыръя лёгай,

  йыркуръяськон дыръям нельки;

  соослэн вирзы ризаосы вылэ пазяськиз,

  вань дӥськутме Мон виштыё кари.

  4 Пунэм берыктон нунал Мынам сюлмам улэ,

  мозмытоноосылэн мозмытскон дырзы вуиз.

  5 Мон учкыса улӥ, нош юрттӥськись ӧй вал;

  паймылӥ юрттӥськись ӧвӧллы, –

  Мыным Аслам суйбыгытэ юрттӥз,

  лекъяськон-йыркуръяськонэ Мыным кужым сётылӥз;

  6 вожпотон дыръям Мон калыкъёсты лёгай,

  лекъяськон-йыркуръяськон дыръям соосты сузмытъяй,

  музъем вылэ соослэсь вирзэс кисьтӥ».


  7 Тодам ваё Кузё-Инмарлэсь гажан-жалянъёссэ,

  Кузё-Инмарлэсь асьмелы сётэм данлыко ужъёссэ.

  Соосты Кузё-Инмар асьмелы кузьмаз.

  Тодам ваё Солэсь Израиль юртлы туж бадӟым ӟечлыксэ,

  сое Со Аслаз гажась-жалясь, шырыт сямо луэменыз

  Израиль калыклы возьматӥз.

  8 Кузё-Инмар шуиз: «Зэм ик соос – Мынам калыке,

  Мынам нылпиосы, соос Монэ уз пӧялэ», –

  Кузё-Инмар соослэн Утисьсы вал.

  9 Котькыӵе но куректон-кайгузы луон дыръя соосты Со ӧз кушты,

  Солэн ымнырызлэн Кылчинэз соосты утьылӥз;

  Аслаз яратӥсь, ӟеч сюлэмо луэменыз Со соосты мозмытӥз,

  кутыса нуллӥз вашкала вапумысь ваньмаз нуналъёсы.

  10 Нош соос бугырскизы но Солэсь Святой Духсэ ӝоже уськытӥзы,

  соин Со соослы тушмон кариськиз, Ачиз соослы пумит ожмаськиз.

  11 Соку Солэн калыкез вашкала нуналъёсты,

  Моисей вакытысь нуналъёсты, тодаз вайиз:

  кытын Ас калыксэ ыж возьмасеныз ӵош зарезь пыр Поттӥсь?

  Кытын солэн сюлмаз Аслэсьтыз Святой Духсэ Понӥсь?

  12 Кытын пумтэм вапумъёс ӵожелы Аслэсьтыз нимзэ

  данлыко карон понна быдӟымлыко суйбыгытэныз

  Моисеез бур китӥз кутыса Валтӥсь, азьысьтызы вуэз шори Люкись?

  13 Кытын Со, Кин соосты кыр дуннеетӥ валэз музэн пыдэстэм

  дуннеостӥ валтыса нуиз, – соос ӧз канжаськылэ?

  14 Кызьы пудо уллё нёжалэ ваське,

  озьы Кузё-Инмарлэн Духез соосты каньыллыко интые нуиз.

  Озьы Тон Аслэсьтыд нимдэ данлыко карон понна

  Ас калыктэ валтыса нуид.

  15 Чакла Инмысен, Аслад святой улон интыысеныд,

  данлыкедлэн улон юртысьтыз ми шоры учкы:

  кытын Тынад сюлмаськонэд-тыршонэд,

  кытын Тынад бадӟымлыкед? –

  Тынад ӟечлыкед, гажан-жалянъёсыд мон доры вуытэк кылё.

  16 Тон гинэ – милям Атаймы; уго Авраам милемыз уг тодма,

  Израиль но милемыз аслазъёс шуыса уг лыдъя;

  Тон, Кузё-Инмаре, – милям Атаймы,

  вапумъёс кутсконысен Тынад нимыд: ”милям Мозмытӥсьмы”.

  17 Мар понна, Кузё-Инмаре,

  Тон милемыз сюресъёсыд вылысь кожыны лэзид,

  сюлэмъёсмылы лекомыны эрик сётӥд –

  Тынэсьтыд медам кышкалэ шуыса-а?

  Аслад ляльчиосыд понна, Аслад люкетэдлэн выжыосыз понна

  ми пала берытскы.

  18 Вӧсяськон интыедлэн калыкез вакчи дыр ӵоже гинэ

  сое киулаз возиз:

  вӧсяськон интыдэ тушмонъёсмы лёгазы-саптазы.

  19 Ми сыӵеослы пӧрмимы, –

  милемын Тон ноку но ӧд но кузёяськылы кадь,

  ми ноку но Тынад калыкед но ӧй вал кадь.

   1-2 Тынэсьтыд нимдэ тушмонъёсыдлы тодмо карон понна,

  э, инъёсты вайясалыд но васькысалыд ке Тон!

  Соку ӵыжатӥсь тыл пӧлын кадь, быректӥсь ву пӧлын кадь

  Тынад азяд гурезьёс шунасалзы,

  Тынад азяд калыкъёс дыр-р! куалекъясалзы.

  3 Возьмамтэ шорысьтымы туж кышкытэсь ужъёс лэсьтылыкуд,

  Тон васькылӥд но, соку Тынад азяд гурезьёс шуналлязы.

  4 Вапумъёс кутсконысен ӧм кылылэ, пелямы ӧз пыры,

  нокыӵе но син ӧз адӟылы мукетсэ инмарез, Тонэ сяна,

  Кин Ас вылаз оскиськисьёс понна сомында мед лэсьтысал.

  5 Тон гажаса-жаляса пумиталляд шумпотӥсез,

  шонерлыко уж лэсьтӥсез,

  улыны сётэм сюрес вылъёсад Тонэ сюлмаз возисез.

  Но тани, Тон вождэ поттӥд,

  малы ке шуоно ми кемалась дырысен сьӧлыкаса улӥмы ни,

  кызьы бен табере ми утемын луомы?

  6 Ваньмы асьмеос кырсь макеослы пӧрмимы ни,

  асьмелэн вань шонерлыкмы – саптаськем дӥськут кадь;

  ваньмы асьмеос куар кадь шуямы-бызырмимы,

  законлы пумит улэмъёсмы асьмеды тӧл кадь нуыса кошко.

  7 Ӧвӧл ни Тынад нимыдлы вазиськись,

  Тон борды юн кутӥськыса улыны мылкыд карись,

  соин ик Тон милесьтым ымнырдэ ватӥд,

  законлы пумит улэмъёсмы пӧлы кулыны милемды кельтӥд.

  8 Нош али, Кузё-Инмаре, Тон – милям Атаймы,

  ми – горд сюй, нош Тон – милям Лэсьтӥсьмы-Кылдытӥсьмы,

  ваньмы ми – Тынад киыдлэн пӧрмытэм ужез.

  9 Пумтэм трос вождэ эн вайы, Кузё-Инмаре,

  пумтэм вапумъёс ӵоже законлы пумит улэммес тодад эн возьы.

  Учкы ук: ми ваньмы Тынад калыкед.

  10 Тынад святой городъёсыд кыр дуннелы пӧрмизы;

  Сӥон кыр дуннелы пӧрмиз;

  Иерусалим куашкатэмын-таркамын.

  11 Милям атайёсмылэн Тонэ данъяса улэм вӧсяськон коркамы,

  данлыкмылэн коркаез, тылын сутэмын,

  вань дуно арбериосмы лушкамын-таркамын.

  12 Табере но, Кузё-Инмаре, номыр карытэк, чус улод на-а,

  чидантэм вӧсь карыса возёд на-а милемыз?

  1 Мон сярысь юалляськисьтэмъёслы Мон усьтӥськи;

  Монэ утчасьтэмъёс Монэ шедьтӥзы;

  «Тани Мон! Тани Мон!» – Мынам нимыным нимаськылымтэ

  калыклы Мон шуылӥ.

  2 Тэрытскисьтэм калыклы,

  ас тодэмъяз умойтэм сюрестӥ ветлӥсьлы,

  котькуд нуналэ Мон киосме вӧлъяса улӥ, –

  3 Монэ азям дугдылытэк сантэмасьлы,

  нюлэсъёсын курбон сётъясь калыклы,

  сульдэръёслы ческыт зыно фимиам сутӥсьёслы.

  4 Шайгуосын со калык пуке, гурезьысь гуосын кӧла,

  парсь сӥль сие, пуртыосаз юрӟым сиён пӧзе.

  5 Со шуэ: «Дугды, матам эн лыкты, мон тон азьын дун-чылкыт ук».

  Соос, кызьы Мон шӧдӥсько, – ӵын, нуналлы быдэ ӝуась тыл.


  6 Тани, Мынам азям мар гожтэмын:

  шып уг улы, пунэмзэ берыкто,

  пушказы пунэмзэ берыкто.

  7 Тӥлесьтыд законлы пумит улэмъёстэс, – шуэ Кузё-Инмар, –

  атайёстылэсь гурезьёсын ческыт зыно фимиам ӵындытыса,

  вырйылъёсын Монэ урод кылъёсын вераса

  законлы пумит улэмъёссэс, азьвыл ужъёссэс

  мертаса пушказы берыкто.

  8 Тазьы шуэ Кузё-Инмар: виноград пурыын сокез луыку, шуо:

  «Эн изъянты сое, со бакель каремын»;

  озьы ик Мон но лэсьто Аслам ляльчиосы понна,

  ваньзэс быдтонтэм вылысь.

  9 Иаков бордысь кидыс потто,

  Иуда бордысь гурезьёсылы люкет басьтӥсез ӝуто,

  Мынам быръем муртъёсы люкетлы музъем басьтозы,

  ляльчиосы отын улозы.

  10 Сарон ыж возьман инты луоз,

  Ахор нёжал Монэ утчаса шедьтэм калыкелэн ошъёсызлы

  шутэтскон инты луоз.

  11 Нош тӥледыз, Кузё-Инмар бордысь куштӥськемъёсты,

  Мынэсьтым святой гурезьме вунэтӥсьёсты,

  Гадлы сиён-юон дасясьёсты,

  Менилы пачыл чашаез сылмытӥсьёсты, –

  12 Мон тӥледыз меч улэ кельтӥсько,

  ваньды тӥ вандӥсь пурт улэ йырдэс мыкыртоды,

  малы ке шуоно Мон ӧти, нош тӥ ӧд вазиське,

  верай, нош тӥ ӧд кылзӥське,

  син азям урод уж лэсьтылӥды,

  бырйылӥды сое, мар Мыным ярантэм вал.


  13 Соин ик Инмар Кузё-Инмар тазьы шуэ:

  Мынам ляльчиосы сиськозы, нош тӥ сютэм улоды;

  Мынам ляльчиосы юозы, нош тӥ сюды куасьмыса курадӟоды;

  14 Мынам ляльчиосы шулдыръяськозы, нош тӥ возьытэ усёды;

  Мынам ляльчиосы сюлэмзы шумпотыса кырӟалозы,

  нош тӥ, сюлэм кайгудылы чидатэк, чир кесяськоды,

  лулды-сюлэмды куректэмлы чидатэк, куараен бӧрдоды.

  15 Мынам быръем муртъёсылы тӥ асьтэлэсь нимдэс

  карганы кельтоды;

  тӥледыз Инмар Кузё-Инмар виёз,

  нош Аслаз ляльчиосызлы выль ним сётоз;


  16 кин музъем вылын бакель каремын луоз,

  со Зэм Инмарлэн нимыныз бакель каремын луоз;

  кин музъем вылын кыл сётоз, со Зэм Инмарлэн нимыныз кыл сётоз,

  малы ке шуоно азьвылъёсыз куректон-кайгуос вунэтэмын луозы,

  Мынам син азьысьтым ватэмын луозы.


  17 Мон выль ин, выль музъем кылдытӥсько,

  азьвылъёссэ-вужъёссэ буре уз ни вае, тодаз уз ни вае.

  18 Нош тӥ, мар Мон лэсьтӥсько-кылдытӥсько,

  со понна пумтэм вапумъёс ӵоже шулдыръяськыса,

  шумпотыса улоды;

  шулдыр улонлы Иерусалимез кылдытӥсько,

  солэсь калыксэ шумпотыса улӥсь каро.

  19 Иерусалим понна шумпотыса уло,

  Аслам калыке понна – шулдыръясько,

  со пушкын бӧрдэм куара, вузэм куара уз ни кылӥськы.

  20 Отын вож нуны уз ни луы,

  улоно нуналэзлэн пумозяз вуымтэ пересь мурт но уз ни луы;

  уго сю аресъем мурт егит мурт кадь луыса кулоз,

  нош сю аресэ вуэм сьӧлыко мурт каргамын луоз.

  21 Коркаос пуктылыса, отын улозы,

  виноград мерттозы, солэсь емышсэ сиёзы.

  22 Муртъёслы улыны уз пуктэ, мукетъёслы сиыны уз мерттэ;

  Мынам калыкелэн нуналъёсыз писпулэн нуналъёсыз кадесь луозы,

  Мынам быръемъёсы кема дыр ӵоже

  ас киынызы лэсьтэм ужъёсынызы тыр улозы.

  23 Юнмелы уз тырше; нылпи вайизы ке, кайгулы со уз луы;

  уго соос Кузё-Инмарлэн бакель карем кидысэз луозы,

  соосын валче соослэн вуоно выжызы но бакель каремын луоз.

  24 Тазьы луоз: соослэн вазиськемзылэсь азьвыл

  Мон соослы ответ сёто;

  соос эшшо вералозы на, нош Мон соосты кыло ини.

  25 Кионэн ыжпи огазьын пастукын ветлозы;

  лев, ош музэн куро сиёз, нош кыйлэн сиёнэз пыд улысь сюй луоз;

  Мынам быдэс святой гурезям соос

  уродзэ-лексэ, изъян уз лэсьтэ, – шуэ Кузё-Инмар.

  1 Тазьы шуэ Кузё-Инмар:

  Ин – Мынам эксэй пуконэ, нош музъем – пыдул лёгетэ;

  кытчы тӥ Мыным корка пуктоды, кытын Мынам шутэтскон интые?

  2 Ваньзэ тае Мынам киы лэсьтӥз,

  ваньмыз быдэсмиз, – шуэ Кузё-Инмар. –

  Нош тани, кин шоры Мон учко:

  зӥбыт-востэм, лулыныз-сюлмыныз чигиськыса,

  верам кылме кабыл басьтыса, ӧпкельыса куалекъясь мурт шоры.

  3 [Нош законлы пумит улӥсьлэн] Мыным сӥзьыса ош вандэмез –

  адямиез виемен одӥг кадь;

  ыжпиез курбон сётэмез – айы пуныез кекатэмен одӥг кадь;

  куарнянь ваемез – парсь вирез сётэмен одӥг кадь;

  [буре вайыса], ческыт зыно фимиам ӵындытэмез –

  сульдэрлы йыбыртъянэн-вӧсяськонэн одӥг кадь ик;

  асьсэлы асьсэос сюрес бырйизы бере,

  лулзы-сюлэмзы юрӟым ужъёс пӧлысь каньыллык шедьтэ бере,

  4 соослэн сьӧлыкъёс пӧлын асгынмыса улэмзы понна куто но

  соос вылэ туж шимес макеез ысто,

  кудӥзлэсь соос кышкало;

  малы ке шуоно Мон ӧти – нош вазись ӧз луы,

  верай – соос ӧз кылзӥське, син азям урод уж лэсьтылӥзы,

  бырйылӥзы сое, мар Мыным ярантэм вал.

  5 Кузё-Инмарлэсь верамзэ сак кылзэлэ,

  верам кылзэ кабыл басьтыса, ӧпкельыса куалекъясьёс:

  тӥледыз синазькыль карисьёс,

  нимме сӥлы каремды понна тӥледыз уллясь агай-вынъёсты шуо:

  «Аслэсьтыз данлыксэ Кузё-Инмар мед возьматоз,

  соку ми учкомы тӥляд шулдыръяськонды шоры».

  Соос возьытэ вуттэмын луозы.

  6 Тани, городын куашетон кылӥське,

  храмын куара чузъяське, Кузё-Инмарлэн куараез,

  Аслаз тушмонъёсызлы пунэмзэ берыктӥсьлэн куараез кылӥське.


  7 Нуны вайыса ӧз на курадӟы, нош нуны вайиз;

  вӧсь луыса ӧз вуы, пизэ вордскытӥз.

  8 Кинлэн таӵеез кылэмез вань? Талы укшасез кинлэн адӟемез вань?

  Одӥг нуналын кун-страна кылдӥз-а?

  Огкутскемен, ӵош вордскиз-а калык, Сӥон кадь,

  нуны ваёнэн курадӟыны гинэ кутскиз – нылпи вайиз?

  9 Нылпи ваён дырозь вутто но нылпи вайыны уг сёты-а? –

  шуэ Кузё-Инмар. –

  Нылпи вайыны кужым сётыса, ворсало-а пушсэ? –

  шуэ тынад Инмаред.

  10 Иерусалимен валче шулдыръяське,

  со понна шумпотэ, ваньмыз сое яратӥсьёс!

  Соин огазьын туж шумпотэ, со понна ӝоже усемъёс,

  11 солэсь буйгатӥсь ноныоссэ ноныса, кӧттэс тырыны мед быгатоды,

  пачылмем данлыкеныз кудӟыса, куаныса улыны мед быгатоды.

  12 Тазьы шуэ Кузё-Инмар: тани Мон со доры,

  шурысь вуэз кадь, каньыллык лэзё,

  калыкъёслэсь узырлыксэс тудӟыса, ӧрысь потэм вуэз кадь ваё

  тӥледлы эзылыса майбыр улон понна;

  ки вылазы тӥледыз нуллозы, алвылазы эркияса возёзы.

  13 Анайлэн нунызэ эркиямез-лӥятэмез кадь,

  Мон тӥледыз эркияло-лӥято,

  тӥледыз Иерусалимын эркияса-лӥятыса возё.

  14 Тае адӟоды но, сюлэмды шумпотоз, турын кадь, лыосты юнмалозы,

  Кузё-Инмарлэн киыз Ас ляльчиосызлы юрттэт сётоз,

  нош тушмонъёсызлы Со вожзэ поттоз.

  15 Тыл пушкын Кузё-Инмар лыктоз,

  Солэн ожмаськон уробоосыз тӧлпери кадесь,

  Аслэсьтыз гомаса ӝуась йыркурзэ

  лек вожпотонэн валче кисьтыны Со лыктоз.

  16 Котькудзэ лулмугорез Кузё-Инмар

  тылын но мечен судить кароз,

  троссэ Кузё-Инмар погыртоз.

  17 Кереметъёсын вӧсяськыса, сузяськыса улӥсьёс,

  парсь сӥлез, юрӟым макеосты, шыръёсты сиисьёс –

  ваньзы огзы бӧрсьы огзы бырозы, – шуэ Кузё-Инмар. –


  18 Уго соослэсь ужъёссэс, малпанъёссэс но Мон тодӥсько; вань калыкъёсты, пӧртэм кылъёсын вераськисьёсты люканы лыкто, соос вуозы но Мынэсьтым пиштӥсь данлыкме адӟозы. 19 Соос пӧлын паймымон тодмет возьмато, соос пӧлысь утемъёсты язычникъёс пӧлы ысто: Фарсисэ, Пулэ, Луд музъеме – пукыӵ золтӥсьёс доры, Тубалэ, Яванэ но кыдёкысь шормуӵъёсы, кудъёсызлэн Мон сярысь кылылэмзы ӧвӧл, данме но адӟылэмзы ӧвӧл. Соос Мынам данлыке сярысь язычникъёслы ивортозы.


  20 Калыкъёс пӧлысь поттэм вань агай-вынъёстэс, Кузё-Инмарлы кузьым карыса, валъёс вылын, ожмаськон уробоосын, ӝутыса, ишакъёс вылын, ӝог ворттӥсь верблюдъёс вылын ваёзы – Мынам святой гурезям, Иерусалиме, ваёзы, – шуэ Кузё-Инмар, – Израиль нылпиослэн Кузё-Инмарлэн корказ чылкыт сосудын кузьым ваемзы кадь со луоз. 21 Соос пӧлысь но священникъёсты, левитъёсты быръё, – шуэ Кузё-Инмар.


  22 Мынам кылдытэм выль инэ, выль музъеме

  котьку но Мынам син азям луозы, – шуэ Кузё-Инмар, –

  озьы ик луоз тӥляд выжыды но, тӥляд нимды но.

  23 Соку котькудаз выль толэзь потон нуналэ, субботалы быдэ

  вань адямиос Мынам азям йыбырттыны лыктылозы, –

  шуэ Кузё-Инмар. –

  24 Соос потозы но Мынэсьтым куштӥськем адямиослэсь

  шӧйёссэс адӟозы,

  уго соослэн нумырзы уз кулы, тылзы но уз кысы;

  вань адямиос понна соос юрӟым макеослы пӧрмозы.

  

  

  

  ИЕРЕМИЯ ПРОРОКЛЭН КНИГАЕЗ


  1-тӥ ЛЮКЕТ


  1 Вениамин музъемысь, Анафофысь священникъёс пӧлысь, Хелкиялэн пиезлэн Иеремиялэн кылъёсыз. 2 Кузё-Инмар дорысь Иеремиялы верамын вал – Иудей эксэйлэн, Амонлэн пиезлэн Иосиялэн дас куинетӥ арзэ эксэйын пукон нуналъёсаз, 3 озьы ик Иудей эксэйлэн Иосиялэн пиезлэн Иоакимлэн нуналъёсаз, Иудей эксэйлэн Иосиялэн пиезлэн Седекиялэн эксэйын пуконэзлэн дас одӥгетӥ арезлэн витетӥ толэзёзяз, Иерусалимысь калыкез кужмысь келян дырозь.


  4 Кузё-Инмар дорысь мыным верамын вал:

  5 «Кӧт пушкын тонэ кылдытэмелэсь азьло Мон тонэ тодӥ,

  вордскемедлэсь азьло Мон тонэ дун-чылкыт кари:

  калыкъёс понна тонэ пророк карыса пуктӥ».

  6 Нош мон шуи:

  «Э, Инмаре Кузё-Инмаре!

  Мон уго егит ай, вераськыны уг быгатӥськы».

  7 Соку Кузё-Инмар мыным шуиз: «Эн шуы ”мон егит”,

  кинъёс доры Мон тонэ ысто, ваньзы доры мынод но,

  мар тыныд косо, ваньзэ вералод.

  8 Соослэсь эн кышка, уго Мон тонэн огазьын, тонэ утё», –

  шуиз Кузё-Инмар.

  9 Кузё-Инмар кизэ вӧлъяз но ым бордам йӧтӥськиз;

  Кузё-Инмар мыным шуиз:

  «Тани, Мон Аслэсьтым кылъёсме кыл вылад понӥ.

  10 Тани, Мон та нуналэ тонэ калыкъёсты, эксэйлыкъёсты

  выжыенызы порылыны,

  турканы-тарканы, быдтыны, куашкатыны,

  кылдытыны-лэсьтыны, мерттыны-улӟытыны пуктӥ».


  11 Кузё-Инмар дорысь мыным верамын вал: «Иеремия, мар тон адӟиськод?» Мон шуи: «Миндальпу бодыез адӟисько». 12 Кузё-Инмар мыным шуиз: «Тон шонер адӟиськод; верам кылы мед быдэсмоз шуыса, Мон сак улӥсько».


  13 Мукетъят Кузё-Инмар дорысь мыным верамын вал: «Мае тон адӟиськод?» Мон шуи: «Тӧл пельтэмъя быректыса пӧзись пуртыез адӟисько, уйпаласен сое адӟисько». 14 Кузё-Инмар мыным шуиз: «Уйпаласен та музъем вылэ вань улӥсьёс доры шугадӟон лыктоз. 15 Уйпал эксэйлыкъёсысь вань калык выжыосты ӧтё, – шуэ Кузё-Инмар, – соос лыктозы но Иерусалим капкаос азе асьсэлэсь престолзэс пуктозы, солэн вань борддор кузяз, Иудеяысь вань городъёсы но престолзэс пуктозы. 16 Законлы пумит улэмъёссы понна, Мон бордысь куштӥськемзы понна, мурт калыкъёслэн инмаръёссылы курбон сутэмзы понна, асьсэ киын лэсьтэм макеослы йыбыртъямзы понна Мон соосты судить каро.


  17 Нош тон султы, кустэ дум но мае Мон тыныд вераны косо, ваньзэ соослы вера; соос азьын кышкаса-кепыраса эн улы, соослэн син азязы Мон тонэ куалекъятоно медам луы. 18 Тани, табере Мон тонэ юнматэм город, корт юбо, быдэс музъем вылэ ыргон борддор карыса пуктӥ, Иудалэн эксэйёсызлы пумит, солэн кивалтӥсьёсызлы пумит, солэн священникъёсызлы пумит, та музъемлэн калыкезлы пумит луыны тонэ пуктӥ. 19 Соос тыныд пумит нюръяськозы, но тонэ уз ворме; уго Мон тонэн огазьын, тонэ утё, – шуэ Кузё-Инмар».

  

  
  

  ИЕРЕМИЯ ПРОРОКЛЭН КНИГАЕЗ


  2-тӥ ЛЮКЕТ


  1 Кузё-Инмар дорысь мыным верамын вал: 2 «Мын но Иерусалимлэн пеляз бадӟым куараен вера:


  ”Тазьы шуэ Кузё-Инмар:

  Мон тодам вайисько пинал дырысьтыд Монэн эшъяськыса улэмдэ,

  тынэсьтыд Монэ яратэмдэ, соку тон вылькен вал на,

  соку тон Мон сьӧры кыр дуннее, кизьымтэ музъем вылэ, мынӥд.

  3 Израиль Кузё-Инмарлэн святыняез вал,

  Инмарлы сётоно нырысь емышез вал;

  ваньмыз сое сиисьёс судэ сётэмын вал, шугадӟон соос доры вуиз, –

  шуэ Кузё-Инмар.

  4 Иаковлэн юртэз, Израиль юртлэн вань выжыосыз,

  Кузё-Инмарлэсь верамзэ кылзэ!


  5 Тазьы шуэ Кузё-Инмар:

  тӥляд атайёсты Мон бордысь ӧрекчаськон шедьтӥзы-а,

  малы Мон бордысь палэнскизы, аляк ужъёс сьӧры кошкизы но

  алекъяськыса улыны кутскизы?

  6 Соос ӧз шуэлэ:

  ”Кытын асьмеды Египет музъемысь поттӥсь Кузё-Инмар,

  Кудӥз асьмеды кыр дунне пыр, тырттэм, улӥсьтэм кӧс музъем пыр

  валтыса нуиз,

  кулон вужерлэн музъемтӥз нуиз, отӥ нокин но ӧз ветлы,

  отын нокин но ӧз улы?”

  7 Удалтӥсь музъеме Мон тӥледыз пыртӥ,

  солэн емышеныз, солэн ӟечлыкеныз кӧттэс тырыса мед улоды шуыса,

  нош тӥ пыриды но Мынэсьтым музъемме саптады,

  ваньбурме юрӟым макелы пӧрмытӥды.

  8 Священникъёс ӧз шуэлэ: ”Кытын Кузё-Инмар?”

  Законлы дышетӥсьёс но Монэ ӧз тодэ,

  возьмасьёс-пастырьёс но Мон бордысь усизы,

  пророкъёс но Вааллэн нимыныз азьпалзэ тодытыса веразы,

  юрттӥськисьтэм сульдэръёслэн-идолъёслэн пытьы кузязы ветлӥзы.

  9 Соин ик Мон тӥледыз суд улэ кыско, – шуэ Кузё-Инмар, –

  пиостылэсь пиоссэс но судэ пырто.

  10 Хиттим шормуӵъёсы мыныса учкелэ ук, Кидаре адямиостэс ыстэ,

  пыр-поч чаклалэ-эскере, учкелэ: талы укшасез маке но вал-а отын?

  11 Кыӵе ке но калык аслэсьтыз инмаръёссэ,

  соос инмаръёс ке но ӧвӧл, воштӥз-а?

  Нош Мынам калыке аслэсьтыз данзэ

  сульдэръёслы-идолъёслы воштӥз,

  соос уг ке но юртто.

  12 Паймелэ талы, инъёс, куалектэ, кышкатске, – шуэ Кузё-Инмар.

  13 Уго кык лек уж лэсьтӥз Мынам калыке:

  Монэ, улэп вуэн ошмесэз, куштӥзы но ву возьыны быгатӥсьтэм

  сӧриськем ву возён интыос асьсэлы гудӟизы.


  14 Израиль – ляльчи шат? Яке со юртын вордскем мурт-а?

  Малы со мылеслы пӧрмиз?

  15 Со шоры пинал левпиос ыргетыны кутскизы,

  куаразэс поттӥзы но солэсь музъемзэ кыр дуннелы пӧрмытӥзы;

  каръёсыз сутэмын, улӥсьёсыз ӧвӧл ни.

  16 Мемфисысь но, Тафнаысь но пиос

  тынэсьтыд йырпыдэстэ ӵышкизы.

  17 Тонэ валтыса нуллӥсь Инмардэ Кузё-Инмарез кельтэмед понна

  вань та шугадӟонъёс тон доры ӧз вуэ-а?

  18 Али но малы тыныд Египетэ сюрес кулэ – Нилысь ву юыны-а?

  Малы тыныд Ассирияе сюрес кулэ – солэн шурысьтыз вузэ юыны-а?

  19 Сьӧлыклэсь кышкатэк улонэд тонэ вӧсь кароз,

  куштӥськонэд тонэ шарае поттоз;

  озьыен, тод, малпаськы макем урод, курыт луоз тыныд

  Инмардэ Кузё-Инмарез куштэмед понна,

  Мынэсьтым кышкатэк улэмед понна, –

  шуэ Саваоф Инмар Кузё-Инмар.


  20 Уго кемаласен ини тынэсьтыд зӥбеттэ Мон пыргытӥ,

  сьӧлтэтъёстэ тӥяй,

  соку тон шуылӥд: ”Сульдэръёслы ужаса-тыршыса уг улы”,

  нош со дыре ик котькудаз ӝужыт вырйылын,

  котькуд лабрес писпу улын тон азон сьӧлык лэсьтыса улӥд.

  21 Мон тонэ чебер виноград модосэз кадь мерттӥ вал, –

  ваньмызлэсь чылкыт кидысэз;

  малы нош тон кыр, емыш сётӥсьтэм мурт вайлы пӧрмид?

  22 Соин ик майталэн ке но мисьтӥськид,

  пень вуэз ас вылад трос ке но киськад,

  тынад йӧнтэм улонэд Мон азьын пусъемын, –

  шуэ Инмар Кузё-Инмар.

  23 Кызьы тон вераны быгатӥськод:

  ”Мон асме ӧй сапта, Вааллэн сюрес кузяз ӧй ветлы?”

  Нёжалысен астэ возем выросъёсыд шоры учкы ай,

  тод, мар тон лэсьтӥд,

  сюресъёсыд кузя утчаськыса ветлӥсь шумприч мумы верблюд!

  24 Кыр дуннелы дышем кыр мумы ишакез,

  лулмугорызлэн мылкыдэз ӝуатскыку омырез ньылӥсез

  кин кутыса возьыны быгатоз?

  Сое утчасьёс уз жаде: кулэ дыр вуиз ке, шедьтозы сое.

  25 Пыдкуктэ кырыж лёганы пыдъёсыдлы эрик эн сёты,

  гульымедлэсь сюзэ куасьтыса эн возьы.

  Но тон шуид: ”Эн оскиськы, эн!

  Мон мурт инмаръёсты яратӥсько, соослэн пытьы кузязы ветло”.


  26 Кызьы лушкаськисез кутыса возьытэ вутто,

  озьы Израиль юрт ассэ ачиз возьытэ вуттӥз:

  эксэйёссы но, кивалтӥсьёссы но,

  священникъёссы но, пророкъёссы но, –

  27 писпулы шуо: ”Тон мынам атае”, излы: ”Тон монэ вордскытӥд”;

  соос уго Мон пала ымнырзэс ӧз берыктэ, мышсэс берыктӥзы,

  нош шугадӟон нуналъёсазы Мыным шуозы: ”Султы, уть милемыз!”

  28 Кытын бен тынад аслыд лэсьтэм инмаръёсыд? – мед султозы,

  шугадӟон дыръяд тонэ утьыны быгато ке;

  уго кӧня тынад каръёсыд-городъёсыд, Иуда,

  сомында ик тынад инмаръёсыд.


  29 Малы тӥ Монэн ченгешиськоды? –

  ваньды тӥ [сьӧлыклэсь кышкатэк улӥды,]

  Мыным пумит сьӧлыкалляды, – шуэ Кузё-Инмар.

  30 Юнме тӥлесьтыд нылпиостэс вӧсь карылӥ: соос ӧз визьмаське;

  сыскись-ньылӥсь лев музэн пророкъёстэс ас меченыды асьтэос

  быдтылӥды, [тӥ ӧд курдалэ].

  31 Э, выжы! Кузё-Инмарлэсь кылзэ валаны тырше:

  Израиль понна Мон кыр дунне вал-а? Пеймыт дунне вал-а?

  Малы бен Мынам калыке шуэ:

  ”Ми асьмелы асьмеос кузё, ми Тон доры ум ни лыктэ?”

  32 Егит ныл чеберъянъёссэ вунэтэ-а,

  вылькен дӥсянъёссэ тодаз уг вайы-а?

  Нош Мынам калыке Монэ вунэтӥз, –

  нуналъёс лыдъяса быдтонтэмесь.


  33 Макем быгатыса сюресъёстэ вошъяськод

  яратон-гажан басьтон вылысь!

  Йӧнтэмъёс пӧлысь йӧнтэмъёсты тон аслад сюресъёсыдлы дышетӥд!

  34 Дӥськут сӧзы бордад гинэ но куанер, янгыштэм муртъёслэн

  вирзы кылемын, соос юрттэ тӥяса ӧз ке но пыре,

  но озьы ке но

  35 шуиськод: ”Мон янгыш ӧвӧл бере,

  зэм но Солэн вожпотонэз мынам палэнтӥм ортчоз”.

  Тани, Мон тонэ судэ сёто ”мон ӧй сьӧлыка” шуэмед понна.

  36 Аслэсьтыд сюрестэ вошъяса,

  малы тон сокем трос калгыса ветлӥськод?

  Ассирия музэн ик Египет но тонэ возьытэ вуттоз;

  37 тон со дорысь кидэ йыр вылад поныса потод,

  малы ке шуоно Кузё-Инмар тынэсьтыд оскиськондэ палэнтӥз,

  соосын валче тынад азинлыкед уз луы”».

  

  
  

  ИЕРЕМИЯ ПРОРОКЛЭН КНИГАЕЗ


  3-тӥ ЛЮКЕТ


  1 «Шуо: ”Пиосмурт кышнозэ кошкыны лэзиз ке, кышноез со дорысь кошкоз но мукет пиосмуртлы кышно луиз ке, соку со кышномурт быгатоз на-а со доры берытскыны? Тазьы музъем уг саптаськы-а?” Нош тон трос пиосын азыса улӥд, – озьы ке но тон Мон доры берытскы, – шуэ Кузё-Инмар. 2 Синдэ ӝутыса, вырйылъёс шоры учкы ай: кытын гинэ тонэн азон сьӧлык ӧз лэсьтэ? Соос понна тон сюрес дуръёсын пукид араблэн луоё кырын пукемез кадь, азыса улон сьӧлыкеныд, аслад кескич улонэныд музъемез саптад. 3 Со понна куазь зорытэк улӥз, бер зор но ӧй вал; тынад кымесэд калгись кышномуртлэн кадь – тон возьыттэ ыштӥд. 4 Табере тон Мыным тазьы уд ни-а вазиськылы: ”Атае мынам! Ныл дыръям Тон мынам сюрес кузя валтӥсе вал! 5 Пырак ӵоже Со вожзэ поттыса улоз ни шат? Пумтэм вапумъёс ӵоже сое Ас бордаз кутыса возёз ни шат?” Тӥни, тон мар вераськод, нош ачид урод уж лэсьтӥськод, со бордын азинлыко тыршиськод».


  6 Иосия эксэйын пукон нуналъёсы Кузё-Инмар мыным шуиз: «Адӟид-а тон, Израиль ныл мар лэсьтӥз, оскон бордысь куштӥськись? Со ветлӥз вань ӝужыт гурезь йылъёсы, вань лабрес писпуос улэ, отын азон сьӧлыкъёс лэсьтылӥз. 7 Ваньзэ тае лэсьтылэм бераз Мон шуылӥ: ”Мон доры берытскы”; нош со ӧз берытскы; тае адӟиз солэн кескич сузэрез Иудея. 8 Оскон бордысь куштӥськем Израиль нылэз азыса улэмез понна Мон улляй но солы люкиськон сярысь гожтэт сётӥ, нош солэн кескич сузэрез, Иудея, ӧз кышка, со но азон сьӧлык лэсьтыса улыны кутскиз, – тае Мон Ачим адӟи. 9 Ватӥськымтэ азон сьӧлык лэсьтыса, со музъемез саптаз, излы, писпулы йыбыртъямез но азон сьӧлыклы ӵошаз. 10 Нош озьы ке но, солэн кескич сузэрез, Иудея, вань сюлмыныз Мон пала ӧз берытскы, гольтыръяськыса гинэ берытскиз», – шуэ Кузё-Инмар.


  11 Кузё-Инмар мыным шуиз:

  «Израиль ныл, осконлэсь куштӥськись,

  шонерегес потэмын кескич Иудея ныл сярысь.

  12 Мыныса та кылъёсты уйпаллы вера, шу: Израиль ныл,

  осконлэсь куштӥськись, берытскы, – шуэ Кузё-Инмар. –

  Аслэсьтым йыркурме тӥ вылэ Мон уг кисьты,

  уго Мон – гажась-жалясь, – шуэ Кузё-Инмар, –

  пумтэм дауръёс ӵоже йыркуръяськыса уг улы.

  13 Танӥськытэк вера аслэсьтыд янгыштэ:

  тон уго Инмаредлэсь Кузё-Инмарлэсь палэнскид но муртъёсын

  вань лабрес писпуос улын азон сьӧлыкъёс лэсьтыса улӥд,

  нош Мынэсьтым верамме-куараме ӧд кылзы, – шуэ Кузё-Инмар.


  14 Оскон бордысь куштӥськем нылпиос, берытске, – шуэ Кузё-Инмар, – малы ке шуоно Мон тӥледын герӟаськемын, котькуд городысь тӥледыз быдэн одӥгдэс, котькуд выжыысь быдэн кыксэ басьто но ваньдэс Сӥонэ ваё. 15 Сюлмылы кельшись уллё возьмасьёсты тӥледлы сёто, соос тодыса, визьмын тӥледыз возьмалозы. 16 Нош тӥ музъем вылын йылӥды но трос емыш сётӥсь луиды ке, со нуналъёсы, – шуэ Кузё-Инмар, – уз ни вералэ: ”Кытын Кузё-Инмарлэн сӥзён-косонэзлэн ковчегез?”; визьме но уз лыкты, сое тодазы но уз вае, со доры уз но ветлэ ни, со уз но луы ни. 17 Со виын Иерусалимез Кузё-Инмарлэн престолэз шуыса нималозы; Кузё-Инмарлэн нимыз понна вань калыкъёс Иерусалиме люкаськозы, лек сюлэмзылэн вогъяськон сямызъя азьланяз уз ни улэ. 18 Со нуналъёсы Иуда юрт Израиль юрт доры лыктоз но соос ӵошен уйпал музъемысь атайёстылы люкетлы сётэм музъеме мынозы.


  19 Мон шуылӥ: ”Нылпиос радэ тонэ кызьы пуктом,

  туж синмаськымон музъемез,

  трос калыкъёслэсь чеберлэсь но чебер люкетсэс,

  кызьы тыныд сётом?”

  Мон шуи: ”Тон Монэ атай шуыса нималод,

  Мон бордысь уд куштӥськы”.

  20 Но, шонерзэ вераса,

  кызьы кышномурт кескич амалэн аслэсьтыз кузпалзэ пӧя,

  озьы ик тӥ но Мыным пумит кескич уж лэсьтӥды, Израиль юрт, –

  шуэ Кузё-Инмар.

  21 Ӝужыт интыосысь куара кылӥське,

  израиль пиослэн ӝожомыса бӧрдэм куаразы кылӥське:

  сюресъёсмес мыдланьтӥмы,

  Инмармес Кузё-Инмарез вунэтӥмы, шуо соос.

  22 Бугыръяськись-пумитъяськись нылпиос, берытске:

  тӥлесьтыд тэрытскытэк улондэс Мон бурмыто».

  – «Тани, ми Тон доры мынӥськомы,

  уго Тон – милям Инмармы Кузё-Инмар.

  23 Зэм ик, юнме гинэ ми

  вырйылъёслы, трос гурезьёслы оскиськылӥмы;

  зэмзэ ик, Инмармы Кузё-Инмар бордын Израильлэн утиськонэз!

  24 Милям пинал дырысенымы та юрӟымлык

  атайёсмылэсь ужам ужзэс,

  ыжъёссэс но, ошъёссэс но, пиоссэс но, нылъёссэс но сиылӥз.

  25 Инмармы Кузё-Инмар азьын сьӧлыкаса улэммы понна

  возьдаськон пӧлын улӥськомы, керпотон милемыз шобыртэ, –

  ми но, милям атайёсмы но пинал дырысенымы туннэ нуналозь

  Инмармылэсь Кузё-Инмарлэсь верамзэ ӧм кылзӥськылэ уго».

  

  
  

  ИЕРЕМИЯ ПРОРОКЛЭН КНИГАЕЗ


  4-тӥ ЛЮКЕТ


  1 «Берыктӥськемед потэ ке, Израиль,

  Мон пала берыктӥськы, – шуэ Кузё-Инмар, –

  Мынам син азьысьтым юрӟым макеостэ палэнтӥд ке,

  костаськыса ветлоно уд луы.

  2 ”Инмар понна!” шуыса пӧяськытэк, шонер кыл сётод;

  калыкъёс Соин бакель каремын луозы, Соин ушъяськозы.

  3 Уго Кузё-Инмар Иудеяысь но Иерусалимысь воргоронъёслы

  тазьы шуэ:

  асьтэлы выль музъем гыре, жаг турын пӧлы эн кизе.

  4 Кузё-Инмар понна асьтэлы вандӥськон ортчытэ,

  сюлэмдылэсь вог сямзэ вандыса басьтэ,

  иудей воргоронъёс, Иерусалимын улӥсьёс,

  Мынам вожпотонэ тыл кадь кенжыса, кысыны луонтэм гомаса

  медаз ӝуа тӥляд урод сямъёсыныды сэрен.


  5 Иудеяын ялэ, Иерусалимын ивортэ, вералэ,

  гумыен музъем вылтӥ шудыса ветлэ;

  бадӟым куараен черектӥськыса шуэлэ:

  ”Люкаськелэ, юнматэм городъёсы мыноме”.

  6 Сӥон доры знамя ӝутэ, бызе, эн дугдылэ;

  уго уйпалась Мон тӥледлы шугадӟон но туж бадӟым бырон ваё.

  7 Куакъёс пӧлысьтыз лев потэ, калыкъёсты быдтӥсь возьматске:

  со аслаз интыысьтыз потэ тынэсьтыд музъемдэ

  кыр дунне карон понна;

  городъёсыд таркамын луозы, улӥсьёсыз уз ни кыле.

  8 Со понна ик бышкись чурыт дӥськутэн думиське но

  бӧрдэ, викышъялэ,

  уго Кузё-Инмарлэн йыркурез асьме бордысь уз палэнскы.


  9 Со нуналэ тазьы луоз, – шуэ Кузё-Инмар, – эксэйлэн но, кивалтӥсьёслэн но сюлэмзы пумоз; священникъёс куалектозы, пророкъёс абдралозы». 10 Мон шуи: «Эй, Инмаре Кузё-Инмаре! Та калыкез, Иерусалимез лӧпкытъяд гинэ ке шат тазьы вераса: ”Тӥ дорын каньыллык луоз”, нош со дыре ик лул дорозь меч вуэ?» 11 «Со виын та калыклы но Иерусалимлы верамын луоз: ”Луоё кырысь вырйылъёсысь ӵушкась тӧл Мынам калыкелэн нылызлэн сюрес вылаз лыктэ, тӧлӥськон понна, чылкытатон понна со ӧвӧл. 12 Отысь Мон доры таизлэсь кужмоез тӧл лыктоз но, Мон соослы суд лэсьто”. 13 Тани, со пилем кадь ӝутске, ожмаськон уробоосыз – тӧлпери кадесь, солэн валъёсыз ӧрӟилэсь шаплыесь; куректон-кайгу асьмелы! Асьмеос уго куашкатэмын-таркамын луомы.


  14 Иерусалим, уроддэ-лектэ сюлэм бордысьтыд гылты –

  утиськыны мед быгатод:

  кудкемозь тынад пушкад лекесь малпанъёс каръяськыса улозы на?

  15 Тани, Дан дорысь куара-ланга вуэ ини,

  бырон ивор Ефрем гурезьысь лыктэ:

  16 калыкъёслы ялэ, Иерусалимлы ивортэ,

  кыдёкысь шаерысь городэз котыртӥсьёс вуо,

  шуш куараоссы Иудеяысь городъёсы шуккисько шуыса.

  17 Бусыосты возьмасьёс музэн соос Иерусалимез котырто,

  уго со Мыным пумит бугырскиз, – шуэ Кузё-Инмар.

  18 Тынад сюресъёсыд, ужъёсыд тыныд тае лэсьтӥзы;

  сьӧлыклэсь кышкатэк улэменыд,

  тыныд сокем ӝож – сюлэм выжыозяд ик вуэ».


  19 Ой, сюлмы-кӧты, сюлмы-кӧты! Вань сюлмыным куректӥсько,

  сюлмы куалекъя, чус кариськеме уг луы;

  уго тон, лулыкае,

  гумы куараез, ожмаськонэ ӧтён куараез кылӥськод.

  20 Шугадӟон бӧрсьы шугадӟон вуэ: быдэс музъем тырттэм кыле,

  шӧдтэк шорысь тылысъёсме куашкатӥзы,

  син куспын балаганъёсме таркалозы.

  21 Кема-а мыным улоно на знамя шоры учкыса, гумы куара кылзыса?


  22 «Та соин озьы луэмын: Мынам калыке валасьтэм, Монэ уг тоды:

  соос вакчи визьем нылпиос, нодтэмесь;

  уродлы-леклы соос визьмоесь, нош ӟеч уж лэсьтыны уг быгато».


  23 Музъем шоры учкисько, но тани, со таркамын, тырттэм кельтэмын,

  инъёс шоры учкисько, нош соос бордын югыт ӧвӧл ни.

  24 Гурезьёс шоры учкисько, но тани, соос зуркало,

  вань вырйылъёс но куалекъяло.

  25 Учкисько, но тани, адямиос ӧвӧл ни,

  вань ин тылобурдоос но лобӟыса кошкизы.

  26 Учкисько, но тани, Кармил – луоё кыр,

  солэн вань городъёсыз Кузё-Инмарлэн азьысьтыз куашкатэмын

  Солэн вожпотонэзлэн ӝуатскеменыз сэрен.

  27 Уго тазьы шуиз Кузё-Инмар:

  «Быдэс музъем тырттэм кельтэмын луоз, но чылкак ваньзэ уг быдты.

  28 Та понна музъем бӧрдоз, вылын инъёс пеймытомозы, –

  тае Мон верай, мае Мон тупатӥ-пуктӥ, со понна уг ӧкыны,

  верам кылы бордысь уг куштӥськы.

  29 Вал вылын мынӥсьёслэн, ыбылӥськисьёслэн куашетэмзылы луыса

  вань городъёс пазьгиськозы:

  соос пеймыт нюлэсъёсы кошкозы, изгурезьёс йылэ тубозы;

  вань городъёс калыктэм кылёзы, отын одӥг улӥсез но уз ни луы.


  30 Нош тон, тырттэм кылем, ма карод на?

  Дарали дӥськутэн дӥсяськиськод ке но,

  зарни чеберъянъёсын кильтыръяськиськод,

  буёлъёсын син дуръёстэ буялляськод ке но, –

  юнме астэ чеберъяськод;

  музьыосыд тонэ кулэтэм каризы – соос тынэсьтыд лулдэ утчало».

  31 Нуны вайись кышномуртлэн ӝуштэмез выллем куараез

  мон кылӥсько,

  нырысетӥ ползэ нуны вайисьлэн ӝуштэмезлы укшась куараез,

  Сӥон ныллэсь куаразэ кылӥсько,

  киоссэ позыръяса, со ӝуштэ: «Э, куректон-кайгу мыным!

  Мынам лулы адями виылӥсьёс азьын писыръяса курадӟе».

  

  
  

  ИЕРЕМИЯ ПРОРОКЛЭН КНИГАЕЗ


  5-тӥ ЛЮКЕТ


  1 Иерусалимлэн ульчаосыз кузя ветлэ, учкелэ, чаклалэ-эскере,

  падвожъёсысьтыз но утчалэ, уд шедьтэ-а адямиез,

  шонерлыкез утись мурт, зэмлыкез утчась мурт

  кылемын ӧвӧл ни меда? –

  Соку Мон Иерусалимез жалясал.


  2 «Инмар понна!» соос шуо ке но, верам кылзылы оскыны уг луы.

  3 Э, Кузё-Инмаре! Тынад синъёсыд зэмлык пала уг-а учко?

  Тон соосты погыртӥськод, нош соос вӧсь луэмзэс уг шӧдо;

  Тон соосты быдтӥськод, нош соослэн визьмаськемзы уг поты;

  ымнырзэс излэсь чурыт каризы – берытскемзы уг поты.

  4 Ас поннам ачим шуи: «Куанеръёс, дыр, соос; нодтэмесь соос,

  малы ке шуоно Кузё-Инмарлэсь сюрессэ, ас Инмарзылэсь законзэ

  соос уг тодо.

  5 Нимо-даноос доры мон мыно но соосын верасько,

  уго соос Кузё-Инмарлэсь сюрессэ, ас Инмарзылэсь законзэ тодо.

  Но соос зӥбетэз сэрпалтӥзы, сьӧлтэтэз тӥязы.

  6 Со понна соосты нюлэскысь сьӧсь пӧйшур погыртоз,

  кыр дуннеысь кион соосты таркалоз,

  городъёссы вӧзын соосты барс возьмаса улоз:

  отысь потӥсь мурт кесямын луоз;

  уго соослэн йыружъёссы йылӥзы,

  Инмар бордысь куштӥськонъёссы трос луизы».

  7 «Кызьы бен со понна Мон тонэ простить каром?

  Нылпиосыд Мынэсьтым куштӥськизы но

  инмар луисьтэм макеосын кыл сёто.

  Мон соослэсь кӧтсэс тырыса вози, нош соос азыса улӥзы,

  калгись кышноослэн юртъёсазы уллёосын ветлӥзы.


  8 Соос – куайытэм ужпиос:

  ваньзы соос муртлэн кышноез шоры гырдалто.

  9 Со понна Мон соосты вӧсь уг кары шат? – шуэ Кузё-Инмар, –

  та выллем калыклы Мон пунэмзэ уг берыкты-а?

  10 Борддор йылъёсаз тубыса, сое куашкатъялэ, но пумозяз эн таркалэ:

  пинь кадь мычиськем люкетъёссэ гинэ тӥялэ,

  малы ке шуоно соос Кузё-Инмарлэсь ӧвӧл;

  11 уго Израиль юрт, Иуда юрт

  Мыным пумит туж кескич ужъёс лэсьтыса улӥзы, –

  шуэ Кузё-Инмар.

  12 Соос Кузё-Инмар сярысь урод кылъёс веразы, шуизы:

  ”Со – ӧвӧл, асьме доры шугадӟон уз лыкты,

  тӥр-пуртэз, сютэм улонэз но ум адӟе.

  13 Пророкъёс но тӧллы пӧрмозы,

  [Кузё-Инмарлэн] кылыз соос бордын ӧвӧл;

  соос вылэ та шугадӟон мед вуоз”».


  14 Соин ик Саваоф Инмар Кузё-Инмар шуэ:

  «Таӵе кылъёс верамды понна Мон Аслэсьтым верам кылъёсме

  ым пушкад тыллы пӧрмыто,

  нош та калыкез пу каро, соку та тыл соосты ньылоз.

  15 Тани, Израиль юрт, тӥ вылэ кыдёкысь калыкез ваё, –

  шуэ Кузё-Инмар, –

  кужмо калыкез, вашкала калыкез,

  со калыклэсь кылзэ тон уд тодӥськы,

  уд вала, мар со вералоз.


  16 Солэн ньӧл тырон сепысэз усьтӥськем шайгу кадь;

  ваньзы соос – кышканэз тодӥсьтэм муртъёс.

  17 Арано юдэ, няньдэ но соос сиёзы,

  пиостэ, нылъёстэ сиёзы,

  ыжъёстэ, ошъёстэ но, винограддэ, смокваостэ но сиёзы;

  оскиськиськыса улоно юнматэм городъёстэ

  тӥр-пуртэн куашкатозы.


  18 Но со нуналъёсы но тӥледыз пумозяз уг быдты, – шуэ Кузё-Инмар.


  19 ”Мар понна Инмармы Кузё-Инмар милемлы ваньзэ тае лэсьтӥз?” шуиды ке, соку тазьы ответ сёт: ”Мон бордысь куштӥськыса, ас музъемады мурт инмаръёслы йыбыртъямды понна мурт музъемын мурт калыкъёслы ужаса-тыршыса улоды”.


  20 Та сярысь Иаков юртын ивортэ, Иудеяын ялэ но тазьы шуэ:

  21 ”Синмыз вань вылысь адӟисьтэм, пельыз вань вылысь кылӥсьтэм,

  нодтэм, валасьтэм калык, кылзы тае:

  22 Мынэсьтым-а уд кышкаське, – шуэ Кузё-Инмар, –

  Мон азьын-а уд куалекъяське?

  Мон луоез зарезьлы бесмен карыны кисьтӥ,

  пумтэм вапумъёс ӵоже со вамен зарезь ву уз выжы;

  тулкымъёсыз урдӥсько ке но, нош сое вормыны уг быгато;

  соос куашето ке но, нош со пыр выжыны уг быгато.

  23 Нош та калыклэн сюлмыз шаян, бугыръяськись:

  берлань чигнаса кошкизы;

  24 ас сюлмазы ӧз шуэ:

  ”Ас Инмармылэсь Кузё-Инмарлэсь кышкаломе,

  Со асьмелы ас дыраз вазь лыктӥсьсэ но, бер вуисьсэ но зорез сётэ,

  аранмес быдэстыны сэзь нуналъёссэ дасяса возе”.

  25 Тӥляд законлы пумит улонъёсты та радлыкез сӧризы,

  сьӧлыкъёсты та ӟечлыкез тӥ дорысь палэнтӥзы.

  26 Уго мынам калыке пӧлын сьӧлыклэсь кышкасьтэмъёс вань:

  тылобурдо кутылӥсьёс музэн возьмаськыса уло, музъем вылэ выдо,

  нальыкъёс-выос пуктылыса, адямиосты кутыло.

  27 Тылобурдоен тырмытэм четлык кадь

  соослэн коркаоссы ӧрекчаськонэн пачылмемын;

  та пыр соос вылэ ӝутскизы, узырмизы,

  28 зӧкомизы, кӧесь луизы, урод уж лэсьтонлэн сьӧраз потӥзы,

  судэ сётэм ужъёсты, анайтэм-атайтэм нылпиослэсь ужъёссэс

  уг эскеро;

  майбыр уло, кураськисьёслэн шонерлыко ужзылы уг дурбасьто.

  29 Та понна Мон соосты вӧсь уг кары шат? – шуэ Кузё-Инмар. –

  Та выллем калыклы Мон пунэмзэ уг берыкты-а?


  30 Паймымон, шимес ужъёс лэсьтӥсько та музъем вылын:

  31 пророкъёслэн азьпалзэ тодытыса веранзы – пӧяськон,

  соослэн юрттэменызы,

  священникъёс ас тодэмзыя лэсьто,

  нош Мынам калыке таӵе улонэз яратэ.

  Таослы пум вуэм бере мар бен тӥ лэсьтоды на?”»

  

  
  

  ИЕРЕМИЯ ПРОРОКЛЭН КНИГАЕЗ


  6-тӥ ЛЮКЕТ


  1 Вениамин нылпиос, пегӟе Иерусалимысь,

  Фекоя карысен гумыен шудэлэ,

  Беф-Карем дорысен тылэн тодмет сётэлэ, –

  уйпалась шугадӟон, туж бадӟым бырон вуэ.

  2 Чебер, эрки Сӥон нылэз Мон таркало.

  3 Пудо возьмасьёс со доры уллёосынызы лыктозы но

  солэн котыраз балаганъёссэс пуктылозы;

  котькудӥз аслаз музъем вылаз пудозэ возьмалоз.

  4 Солы пумит ожмаськыны дасяське;

  султэлэ, нуназе шорын вырӟоме.

  Кайгу милемлы! Нунал ӝытлане кошке, ӝытпал вужеръёс кузёмо.

  5 Султэлэ, уйин мыныса солэсь улон интызэ таркаломе!


  6 Уго тазьы шуэ Саваоф Кузё-Инмар: «Писпуосты коралэ но

  Иерусалим котыртӥ мудэт лэсьтэ:

  та город вӧсь каремын луыны кулэ;

  со пушкын трос муртэ ултӥяса возё.

  7 Кызьы ошмес пушкысьтыз вуэз пызйыса поттэ,

  озьы ик Иерусалим ас пушкысьтыз уродэз-лекез поттэ:

  со пушкын эриктэман, талан-лушкам куараос кылӥсько,

  Мынам син азям ялан

  ӝожен-курен улӥсьёс, яраё каремъёс адӟисько.

  8 Визьмаськы, Иерусалим,

  Мынам лулы тон дорысь медаз палэнскы но

  Мон тонэ кыр дунне, улыны ярасьтэм музъем медам кары».


  9 Тазьы шуэ Саваоф Кузё-Инмар:

  «Израильлэсь кылемзэ, виноградэз кадь, быдтытозязы бичалозы;

  виноград бичась кадь, киыныд ужаса, корзинадэ тырмыты».

  10 Кинлы мыным верано, мед кылзӥськозы шуыса, кинлы вазиськоно?

  Пельзы соослэн ӵоксаськемын, кылзэмзы уг луы;

  Кузё-Инмарлэсь кылзэ соос серем каро:

  соослэн со сюлмазы уг веська.

  11 Соин ик мон Кузё-Инмарлэн вожпотонэныз пачылмемын,

  сое пушкам возьыны уг быгатӥськы;

  сое ульчаысен нылпиос вылэ кисьто, егит пиослэн люкаськонзы вылэ;

  картэн кышноос,

  даурзэ улэм муртэн ӵош мӧйы мурт но пленэ басьтэмын луозы.

  12 Коркаоссэс мукетъёслы сётозы,

  озьы ик бусыоссэс но, кышнооссэс но.

  Кузё-Инмар шуэ:

  «Та музъем вылын улӥсьёслы пумит Аслэсьтым киме ӝуто.

  13 Уго пичиен-бадӟымен – ваньзы соос асьсэлы пайда утчаса уло,

  пророк бордысен кутскыса священник дорозь –

  ваньзы ӧрекчаськыса уло;

  14 мылкыдзэс понытэк, калыкелэсь яраоссэ эмъяло но шуо:

  ”Тупаса улон! Тупаса улон!”, нош тупаса улон ӧвӧл.

  15 Юрӟым ужъёс лэсьтыкузы, возьдасько-а соос?

  Уг, чик уг возьдасько, уг но гордэкто.

  Со понна усемъёс пӧлы усёзы.

  Лыктӥ ке, Мон погырто соосты», – шуэ Кузё-Инмар.


  16 Тазьы шуэ Кузё-Инмар: «Сюресъёсты шоры дугдыса чаклаське,

  вашкалаослэн сюресъёссы сярысь юалляське,

  кытын ӟеч сюрес, отӥ мынэ, лулдылы каньыллык шедьтоды.

  Нош соос шуизы: ”Ум мынэ”.

  17 Тӥледыз утьыны возьмаськисьёсты пуктыса, Мон шуи:

  ”Гумылэсь куаразэ кылзэ”. Нош соос шуизы: ”Ум кылзэ”.


  18 Озьы бере, калыкъёс, кылзэ! Кенеше люкаськем калык, тод, мар соосын луоз.


  19 Кылзы, музъем: тани, та калык вылэ Мон урод малпанъёссы понна бырон ваё; соос уго Мынэсьтым верамме ӧз кылзэ, законме кулэтэм каризы. 20 Малы Мыным кулэ Саваысь ваем ладан, кыдёкысь кунысь вуттэм ческыт зыно тростник? Тылын сутӥськись курбонъёсты Мыным ярантэмесь, курбонъёсты Мыным уг кельшо». 21 Соин ик Кузё-Инмар тазьы шуэ: «Тани, та калык азе Мон сьӧлтэтъёс пуктылӥсько, соос борды атайёс нылпиосынызы валче, бускель эшеныз ӵош канжаськылозы но бырозы».


  22 Тазьы шуэ Кузё-Инмар: «Тани, уйпал кунысь калык лыктэ,

  музъемлэн пумъёсысьтыз туж кужмо калык ӝутске;

  23 киосазы пукыӵ но шибоды возё;

  соос лекесь, жаляны валасьтэмесь,

  соослэн куаразы зарезь кадь куашетэ,

  валъёсынызы, радэн султыса, одӥг мурт кадь вортто –

  Сӥон ныл, тонэн ожмаськыны лыкто».

  24 Соос сярысь ми ивор кылӥмы но, суй-пыдмы юскиськиз,

  куректон-кайгу милемыз котыртӥз,

  нуны вайись кышномуртэз кадь курадӟон ёртӥз.

  25 Бусые эн потэ, сюрес кузя но эн ветлэ,

  уго тушмонлэн палашъёсыз котыр ласянь шимес кышкан ваё.

  26 Калыкелэн нылыз!

  Бышкись чурыт дӥськут дӥся, пенен астэ пызьна;

  одӥг гинэ пиед кулэм дыръя кадь чигиськыса кужмо бӧрд;

  уго шӧдтэк шорысь асьме вылэ бырон лыктоз.

  27 Ас калыке пушкы Мон тонэ

  каланча интые пуктӥ, юбо карыса пуктӥ:

  соослэсь сюрессэс тон мед тодод но чакласа-эскерыса мед улод.


  28 Ваньзы соос – вог сюлэмо адямиос, кыл нуллыса уло;

  ваньзы соос – ыргон но корт, адями сӧрисьёс.

  29 Кебитысь пеллян кӧрык ӝуамын,

  узвесь тыл пушкын ӝуаса быремын:

  корт ӵыжатӥсь юнме ӵыжатӥз –

  лек сюлэмоос ӧз люкиське, ӧз бӧлиське;

  30 соосты куштӥськем азвесь шуыса нималозы,

  уго Кузё-Инмар соосты кулэтэм кариз.

  

  
  

  ИЕРЕМИЯ ПРОРОКЛЭН КНИГАЕЗ


  7-тӥ ЛЮКЕТ


  1 Кузё-Инмарлэн Иеремиялы верам кылыз: 2 «Кузё-Инмарлэн коркаезлэн капка азяз султыса вера та кылэз, шу: ”Вань иудейёс, Кузё-Инмарлы йыбырттыны та капкатӥ пырисьёс, кылзэлэ Кузё-Инмарлэсь верам кылзэ”.


  3 Тазьы шуэ Израильлэн Инмарез Саваоф Кузё-Инмар: ”Шонертэ асьтэлэсь сюресъёстэс, ужъёстэс но, соку Мон тӥледыз та интые улыны кельто. 4 Ӧрекчи кылъёслы эн оскиське: ”Татын Кузё-Инмарлэн храмез, Кузё-Инмарлэн храмез, Кузё-Инмарлэн храмез”. 5 Нош сюрестэс, асьтэлэсь ужъёстэс но чылкак шонертӥды ке, ог-огеныды куспады тупаса, шонер улӥды ке, 6 ёртыса ӧд ке возе мурт кунысь адямиез, анайтэм-атайтэм нылпиез, палкышноез, та интыын янгыштэм вирез ӧд ке кисьтэ, асьтэлы кайгу-шугадӟон утчаса, мукет инмаръёслэн пытьы кузязы ӧд ке мынэ, – 7 соку Мон тӥледыз та интые, та музъем вылэ, улыны кельто, со музъемез Мон выжыосысь выжыосы атайёстылэн киулазы мед луоз шуыса сётӥ.


  8 Тани, тӥ тӥледлы пайда вайисьтэм ӧрекчи кылъёслы оскиськиськоды. 9 Кызьы озьы? Тӥ лушкаськиськоды, виылӥськоды, азон сьӧлыке пырыса улӥськоды, ӧрекчаськыса кыл сётӥськоды, Вааллы ӵындытӥськоды, тодмотэм инмаръёслэн пытьы кузязы ветлӥськоды, 10 собере та храме лыктӥськоды но Мынам син азям султӥськоды, та храм Мынам нимыным нимамын, тӥ шуиськоды: ”Ми утемын” – нош асьтэос азьланяз но вань та юрӟым ужъёсты лэсьтӥськоды. 11 Тӥляд син азяды та Мынам нимыным нимам храм йырвандӥсьёслэн люкаськон интызылы ӧз пӧрмы-а? Мон адӟисько, мар тӥ лэсьтӥськоды, – шуэ Кузё-Инмар.


  12 Мынэлэ ук Сӥломысь Мынам нимылы сӥзем вӧсяськон интые но учкелэ, Израиль калыкелэн сьӧлыклэсь кышкатэк улэмез понна мар Мон соин кари. 13 Нош али, та вань ужъёсыз лэсьтӥськоды бере, – шуэ Кузё-Инмар, – Мон тӥледлы вазь ӵукнаысен ик вералляй, нош тӥ ӧд кылзӥськелэ, – ӧтьылӥ тӥледыз, нош тӥ ӧд вазиськелэ, – 14 Мон Сӥломлы кадь ик каро тӥляд оскиськоно, Мынам нимылы сӥзем храмлы, атайёстылы сётэм интылы но озьы ик каро. 15 Аслам син азьысьтым агай-вынъёстэс, быдэс Ефрем выжыез кадь тӥледыз пазьго.


  16 Нош тон та калык понна эн куры, соос понна эн вӧсяськы, эн куриськы. Мон азьтӥ, палазы пырыса, эн ветлы, куремдэ санэ уг поны. 17 Уд адӟиськы-а, мар соос каро Иудеяысь городъёсын, Иерусалимлэн ульчаосаз? 18 Нылпиос пу люкало, нош атайёс тыл поно; инлэн нылкышно инмарезлы кышномуртъёс пирог пыжыны нянь нырко, мукет инмаръёслы курбон-салам кисьтыса, Монэ ӝоже уськытон понна та ужез лэсьто. 19 Монэ-а соос ӝоже уськыто? – шуэ Кузё-Инмар, – асьсэзыз асьсэос возьытэ уг-а вутто?” 20 Соин ик тазьы шуэ Инмар Кузё-Инмар: ”Тани, Мынам йыркуре, Мынам вожпотонэ та инты вылэ кисьтӥське, адямиос вылэ, пудоос вылэ, лудысь писпуос вылэ, музъемлэн емышъёсыз вылэ кисьтӥське, со ӝуатскоз но уз ни кысы”.


  21 Тазьы шуэ Израильлэн Инмарез Саваоф Кузё-Инмар: ”Тылын сутӥськись курбонъёстэс мукет курбонъёсты вӧзы понэлэ но сӥль сие; 22 уго Египет музъемысь поттон нуналам тӥляд атайёстылы курбон сярысь курон-косон ӧй сёты, тылын сутӥськись курбон сярысь но ӧй вера. 23 Но таӵе курон-косон соослы сётӥ: ”Кылзэлэ Мынэсьтым верамме, Мон тӥляд Инмарды луо, нош тӥ Мынам калыке луоды, тӥледлы умой мед луоз шуыса, сӥзьыса сётэм сюрес вылтӥм ветлэ”. 24 Нош соос ӧз кылзӥське, пельзэс ӧз мыкыртэ, лек сюлэмзылэн курем-косэмезъя, вог сямзыя улӥзы, Мон пала мышкынызы султӥзы, ымнырынызы ӧз султэ. 25 Тӥляд атайёстылэн Египет музъемысь потэм нуналысенызы туннэ нуналозь тӥ доры Мон вань ляльчиосме – пророкъёсты – ыстылӥ, нуналлы быдэ, вазь ӵукна ик, соосты ыстылӥ; 26 нош соос Монэ ӧз кылзӥське, пельзэс ӧз усьтэ, йырзэс урдӥзы, атайёссылэсь но уродгес ужъёс лэсьтыны кутскизы”. 27 Тон соослы та кылъёсты вераны кутскид ке, соос тонэ уз кылзэ; тон соосты ӧтьыны кутскид ке, соос тыныд уз вазиське. 28 Соослы соку шу: тани, та ас Инмарезлэсь Кузё-Инмарлэсь верамзэ кылзӥсьтэм, дышетэмзэ-нодъямзэ кабыл басьтӥсьтэм калык! Соос дорын зэмлык ӧвӧл ни, соослэн кыл-ымысьтызы со басьтэмын ни.


  29 Йырсидэ ӵышкыса кушты, гурезьёсын бӧрдыны кутскы, уго Кузё-Инмар вожзэ поттӥсь выжыез бордысьтыз палэнтӥз.


  30 Иудалэн пиосыз Мынам син азям урод уж лэсьто, – шуэ Кузё-Инмар, – Мынам нимыным нимам храме сое саптан понна юрӟым макеоссэс пуктӥзы; 31 Енном пиослэн нёжалазы, Тофет вырйылъёсы, пиоссэс, нылъёссэс тылын сутон инты лэсьтӥзы, сое Мон ӧй косы, сыӵе малпан тодам но ӧз лыктылы.


  32 Со понна, тани, вуо нуналъёс, – шуэ Кузё-Инмар, – куке та интыез Тофет шуыса уз ни нималэ, нёжалзэ но ”Енном пиослэн нёжалзы” уз ни шуэ, сое ”Виылон нёжал” шуыса нималозы, инты тырмымтэен сэрен Тофетэз кулэм мурт ватон инты карозы. 33 Та калыклэн шӧйёсыз ин тылобурдоослы, кыр пӧйшуръёслы сиён луозы, нокин но соосты уллясь уз ни луы. 34 Иудеяысь городъёсысь, Иерусалимысь ульчаосысь шумпотон, шулдыръяськон куараосты дугдыто, эмеспилэсь, вылькенлэсь куаразэс поттыны уг лэзьы, малы ке шуоно та музъем кыр дуннелы пӧрмоз».

  

  
  

  ИЕРЕМИЯ ПРОРОКЛЭН КНИГАЕЗ


  8-тӥ ЛЮКЕТ


  1 Со дыре, – шуэ Кузё-Инмар, – Иудей эксэйёслэсь лыоссэс поттыса куштозы, солэн кивалтӥсьёсызлэсь но, священникъёслэсь но, пророкъёслэсь но, Иерусалимын улӥсьёслэсь но лыоссэс шайгуосысьтызы поттыса куштозы. 2 Соосты шунды азе, толэзь азе, инмысь вань воинъёс*а азе зӥртылозы, соосты соос яратӥзы, соослы ужазы но пытьы кузязы ветлӥзы, соосты утчало но соослы йыбыртъяло вал; соосты басьтыса уз ватэ: музъем вылын соос кыед луозы. 3 Та лек выжыез пӧртэм интыосы улляса лэзем берам кылем люкетэз кулонэз улон сярысь умоенгес лыдъялозы, – шуэ Саваоф Кузё-Инмар.


  4 Вера соослы: «Тазьы шуэ Кузё-Инмар:

  усё ке, уг ни султо шат,

  сюрес вылысь кожыса йыромо ке, уг ни берытско шат?

  5 Иерусалим, малы та калык ялан мыдлане кожыса улэ?

  Туж ӧрекчаськыса улэ, Мон пала берыктӥськемез но уг поты.

  6 Мон чакласа улӥ, кылзӥськи: шонерлыкез соос уг верало,

  сьӧлыклэсь кышкатэк улэмез понна нокин но уг ӧкыны,

  нокин но уг шуы: ”Мар мон лэсьтӥ?”,

  котькудӥз, ожмаськон пушкы ворттӥсь вал музэн

  ас сюрес вылаз дыртэ.

  7 Инбам улын улӥсь аист тылобурдо но тодэ солы сётэм дыръёсты,

  кыр дыдык но, ваёбыж но, тури но чаклало лобӟыса лыктон дырзэс,

  нош Мынам калыке Кузё-Инмарлэсь пуктон-косонзэ уг тоды.

  8 Кызьы тӥ шуиськоды: ”Ми визьнодоесь,

  Кузё-Инмарлэн законэз ми дорын?”

  Нош тани, книга тодӥсьёслэн алдаськон гожъян перозы

  Инмар законэз ӧрекчаськонлы пӧрмытэ.

  9 Визьнодчиос возьытэ усизы,

  куалектӥзы но калтон пушкы дэмӟылӥзы:

  Кузё-Инмарлэсь веранзэ соос кулэтэм каризы;

  мар бордын бен соослэн визь-нодзы?

  10 Со понна Мон соослэсь кышнооссэс мукетъёслы сёто,

  бусыоссэс мукет кузёослы сёто,

  малы ке шуоно соос, пичиен-бадӟымен –

  ваньзы узырлык люкан борды кутскизы;

  пророк бордысен кутскыса священник дорозь –

  ваньзы ӧрекчаськыса уло.

  11 Калыкелэн нылызлэсь яраоссэ сюлэмзэс понытэк эмъяло но шуо:

  ”Тупаса улон, тупаса улон!”, нош тупаса улон ӧвӧл.

  12 Юрӟым ужъёс лэсьтыкузы, возьдасько-а соос?

  Уг, соос чик уг возьдасько, уг но гордэкто.

  Со понна соос усемъёс пӧлы усёзы;

  Мон соос доры лыктӥ ке, соосты сэрпалто, – шуэ Кузё-Инмар.


  13 Номыртэк кельто соосты, – шуэ Кузё-Инмар, –

  виноградпудэ одӥг мульы но уз кыльы,

  смоквапуэ одӥг смоква но уз кыльы, куарез но усёз,

  мар соослы Мон сётӥ, ваньмыз соос бордысь кошкоз».


  14 «Мар-о асьмеос пукиськомы?

  Люкаськелэ, юнматэм каръёсы мыноме но отчы куломе;

  уго асьмелэн Инмармы Кузё-Инмар асьмемыз бырон киулэ сётӥз,

  Кузё-Инмар азьын сьӧлыкаса улэммы понна

  Со асьмелы сэпен суро ву юыны сётэ».

  15 Тупаса улон витиськомы, нош номыр но ӟечез ӧвӧл,

  бурмыны дыр витиськомы, но со ӧвӧл,

  одӥг шимес, кышкаса улонъёс гинэ кылемын на.

  16 Дан дорысь валъёсызлэн соргетэмзы кылӥське;

  ужпиосызлэн кужмо гырдаллямысьтызы, быдэс музъем зурка;

  лыктыса музъемез но ваньзэ мар вань со вылын,

  городэз но отысь вань улӥсьёссэ быдтозы.


  17 «Соку Мон тӥ вылэ кыйёсты, василиск кыйёсты лэзё,

  соосты тунаса-пелляса дугдытыны уг луы,

  соос тӥледыз лекалозы-куртчылозы», – шуэ Кузё-Инмар.


  18 Куректон-кайгулэсь ку мон буйгало!

  Пушкам сюлмы писыръяса улэ.

  19 Тани, кыдёкысь шаерысь Ас калыкелэн нылызлэсь

  викышъяса бӧрдэмзэ кылӥсько:

  «Кузё-Инмар Сӥонын ӧвӧл ни шат?

  Отын Эксэез ӧвӧл ни шат?» –

  «Малы соос Монэ асьсэлэн окты-калты сульдэръёсынызы,

  мурт музъемысь ваемъёсынызы, вожме поттӥзы?»

  20 Аран дыр ортчиз, гужем быриз, нош ми утиськон ӧм басьтэ.

  21 Ас калыкелэн нылызлэн чигиськыса улэмез понна

  мон куректӥсько,

  усем мылкыдын ветлӥсько, шимес кышкан монэ ӟыгыртӥз.

  22 Галаадын бальзам ӧвӧл шат? Отын эмъясь ӧвӧл шат?

  Ас калыкелэн нылызлы малы бурмон ӧвӧл?

  


  *а8:2 инмысь вань воинъёс – татын: кизилиос

  

  
  

  ИЕРЕМИЯ ПРОРОКЛЭН КНИГАЕЗ


  9-тӥ ЛЮКЕТ


  1 Э, мынам йырылы кин ву сётоз, синъёсылы ошмес кадь синву!

  Мон уй но нунал бӧрдысал

  ас калыкелэн нылызлэн погыртэмъёсыз понна.

  2 Э, луоё кырын кин мыным сюресчиослы дасям кӧлан инты сётысал!

  Кельтысал мон аслэсьтым калыкме, кошкысал соос дорысь:

  уго ваньзы соос азыса-калгыса улӥсьёс,

  кескич муртъёслэн уллёзы.

  3 «Кылзэс пукыӵез кадь ӧрекчаськон понна золто,

  ӧрекчаськыса музъем вылын кужым басьто;

  одӥгысьтыз урод уж бордысь мукетаз выжо,

  Монэ уг тодо», – шуэ Кузё-Инмар.

  4 «Котькудды ас эштылэсь утиське,

  одӥгезлы но агай-вындылы эн оске,

  уго котькудӥз агай-вын мукетызлы канжаськон пуктэ,

  ваньзы ог-огзы вылэ кыл нуллыса ветло.

  5 Котькудӥз ас эшсэ пӧя, зэмлыкез уг верало:

  асьсэлэсь кылзэс ӧрекчаськыны дышетӥзы,

  жадьытозязы кескич ужъёс лэсьто.

  6 Кескичлык пӧлын тон улӥськод;

  кескич сямо луэменызы,

  соос Монэ тодонлэсь куштӥсько», – шуэ Кузё-Инмар.


  7 Соин ик тазьы шуэ Саваоф Кузё-Инмар:

  «Тани, Мон ӵыжатыса соосты эскеро;

  уго, мукет ласянь, мар кароно Аслам калыкелэн нылыныз?

  8 Соослэн кылзы – виылӥсь ньӧл,

  ымысьтызы кескич кылъёс пото;

  матысьёсынызы небыт кылын верасько,

  нош сюлмазы соослы сьӧлтэт дасяло.

  9 Оло нош со понна Мон соосты вӧсь уг кары-а? – шуэ Кузё-Инмар. –

  Та выллем калыклы Мон пунэмзэ уг берыкты-а?»


  10 Гурезьёс понна куараен зар бӧрдэ,

  кыр музъемысь пудо возьман интыос понна викышъяса бӧрдэ,

  малы ке шуоно соос сутӥськыса быремын,

  соин ик отӥ нокин но уг ортчылы,

  ыжъёслэн но бӧксэмзы уг кылӥськы;

  ин тылобурдоос бордысен кутскыса пудо-живот дорозь –

  ваньзы пазьгиськизы, кошкизы.


  11 «Иерусалимез из люклы, шакалъёслы улон интылы пӧрмыто,

  Иудеяысь городъёсты кыр дунне каро, улӥсьёстэк кельто».


  12 Вань-а тае валась визьлыко мурт? Кузё-Инмарлэн ымыз кинлы вера – мед валэктысал, мар понна кун-страна куашказ, ӵушкамын, луоё кырлы укшась луиз, со вылтӥ нокин но ветлӥсь ӧвӧл ни?


  13 Кузё-Инмар шуиз: «Мынэсьтым соос понна пуктэм законме кулэтэм каремзы, Мынэсьтым верамме кылзӥськымтэзы, соя улымтэзы понна тазьы луиз; 14 нош сюлэмзы вог луэмен, атайёссылэн дышетэмзыя Вааллэн сюрес кузяз ветлӥзы». 15 Соин ик тазьы шуэ Израильлэн Инмарез Саваоф Кузё-Инмар: «Та калыкез Мон курытпотэн сюдо, сэпен сурам вуэн сектало; 16 мурт калыкъёс пӧлы соосты пазяло, кудъёссэ асьсэос но, атайёссы но уг тодо вал, соосты быдтытозямлы пытьы кузязы меч ысто».


  17 Тазьы шуэ Саваоф Кузё-Инмар: «Малпаське, кулэм мурт дорын бӧрдыса кылбурасьёсты чортэ, та удысысь усточиосты ӧтьыны лэзе, ваньзы мед лыктозы». 18 Ӝоггес лыктыса, ми понна бӧрдыны мед кутскозы, – милям синмысьтымы синкыли мед кисьтӥськоз, синлысъёсысьтымы ву мед виялоз.


  19 Уго Сӥонысь бӧрдэм куара кылӥське:

  «Милемыз номыртэк кельтӥзы!

  Ми туж возьытэ вуттэмын,

  улон интыосмес куашкатӥзы бере,

  музъеммес куштыса кельтӥськомы ни».

  20 Озьыен, кышномуртъёс, Кузё-Инмарлэсь верамзэ кылзӥське;

  Солэн ымысьтыз потэм кылъёсты пеляды понэ;

  нылъёстэс бӧрдыны дышетэ, огдэс огды бӧрдон гуръёслы нодъялэ.

  21 «Укноосмы пыр кулон пыре,

  улон юртъёсамы со чуртнаське

  ульчаосысь нылпиосты, падвожъёсысь егит пиосты быдтон понна».

  22 Соослы шу: «Тазьы шуэ Кузё-Инмар:

  ”Адямиослэн шӧйёссы бусыысь кыед выллем,

  арасьлэн мышкысьтыз культоос музэн куямын луозы, –

  соосты октӥсь-калтӥсь уз луы”».


  23 Тазьы шуэ Кузё-Инмар:

  «Визьнодо мурт аслаз визьмыныз медаз ушъяськы,

  кужмо мурт аслаз кужмыныз медаз ушъяськы,

  узыр мурт аслаз узырлыкеныз медаз ушъяськы.

  24 Нош ушъяськись мурт мед ушъяськоз Монэ тодэменыз, валаменыз,

  Мон – Кузё-Инмар, музъем вылын гажан-жалян возьматӥсь,

  зэмлыко, шонерлыко суд лэсьтӥсь луисько шуыса:

  та гинэ Мыным ярамон уго», – шуэ Кузё-Инмар.


  25 «Тани, вуо нуналъёс, – шуэ Кузё-Инмар, – куке Мон вань вандӥськемъёс но, вандӥськымтэос доры но вуыло: 26 Египетэ но Иудеяе, Едоме но Аммон пиос доры, Моаве, йырвекчиысьтызы йырсизэс ӵышкисьёс доры, луоё кырын улӥсьёс доры: уго ваньзы та калыкъёс вандӥськон сямез ортчытымтэос, нош быдэс Израиль юрт – вандӥськымтэ сюлэмо».

  

  
  

  ИЕРЕМИЯ ПРОРОКЛЭН КНИГАЕЗ


  10-тӥ ЛЮКЕТ


  1 Израиль юрт, кылзэлэ Кузё-Инмарлэсь тӥледлы верам кылзэ.

  2 Тазьы шуэ Кузё-Инмар: «Язычникъёслэн сюрессылы эн дышетске,

  инлэн паймымон тодметъёсызлэсь эн кышкатске,

  соослэсь язычникъёс куалекъяло.

  3 Уго язычникъёслэн осконъёссы – тырттэм уж:

  нюлэскысь писпуэз погырто,

  лэсьтӥськисьлэн киыз тӥрен вӧлэ-лусъе сое,

  4 азвесен, зарниен шобырто,

  медаз выры шуыса, кортӵоген, молотэн юнмато.

  5 Соос – бакча сульдэр кадесь, уг но верасько;

  соосты ӝутыса нулло, малы ке шуоно ветлыны уг быгато.

  Соослэсь эн кышкалэ, соос уродзэ лэсьтыны уг быгато,

  ӟечлык лэсьтыны но кужымзы ӧвӧл».


  6 Кузё-Инмаре, Тыныд укшасез ӧвӧл!

  Тон быдӟым, Тынад нимыдлэн кужымез но мертантэм быдӟым.

  7 Калыкъёслэн Эксэйзы, кин Тынэсьтыд уз кышка?

  Тынад огнадлэн киулад та ваньмыз,

  малы ке шуоно вань калыкъёс пӧлын, вань эксэйлыкъёсын но

  Тон кадь визьнодоез ӧвӧл.


  8 Одӥгтэм ваньзы соос чик кулэтэмесь, укылтэмесь:

  номыр сётӥсьтэм дышетон – со писпуослы йыбыртъян.

  9 Листъёслы вандылэм азвесь Фарсисысь ваемын, зарни – Уфазысь,

  суредась но ӵыжатӥсь-дурись та бордын ужазы;

  соос вылэ чагыр, нап-горд буёло дӥськут дӥсяло:

  ваньзэ тае кибашлы адямиос лэсьтӥзы.

  10 Нош Инмар Кузё-Инмар – со зэмлык;

  Со – Улэп Инмар, пумтэм вапумъёслы Эксэй.

  Со вожзэ поттэ ке, музъем зурка,

  Солэсь вожпотонзэ калыкъёс чиданы уг быгато.


  11 Тазьы соослы шуэ:

  инэз но музъемез кылдытӥсьтэм инмаръёс

  музъем вылысь, инъёс улысь ышозы-бырозы.

  12 Со музъемез Аслаз кужыменыз кылдытӥз,

  дунне вылэз Аслаз визь-нодэныз юнматӥз,

  инъёсты Аслаз тодон-валанэныз вӧлдӥз.

  13 Со куаразэ поттэ но, инъёсын вуос шаугето,

  музъемлэн пумъёсысьтыз Со пилемъёсты ӝутэ:

  зор пӧлын чилекъянъёс кылдытэ,

  аслаз шыкысъёсысьтыз тӧлэз поттэ.

  14 Адями ас тодэменыз улыса, укылтэм уж лэсьтэ,

  дуриськись аслаз кисьтэм сульдэреныз ассэ возьытэ вуттэ,

  уго солэн ӵыжатыса лэсьтэм идолэз – со пӧяськон,

  со пушкын дух ӧвӧл.

  15 Со – чылкак кулэтэм маке, йыромонлэн ужез,

  суд нуналэ со сульдэръёс ышозы-бырозы.

  16 Иаковлэн улон азез-адӟонэз язычникъёслэн кадь ӧвӧл;

  уго солэн Инмарез – ваньзэ Кылдытӥсь Инмар,

  Израиль но солэн люкет басьтонэзлэн кивалтэт бодыез луэ;

  Солэн нимыз – Саваоф Кузё-Инмар.


  17 Музъем вылысь ваньбурдэ окты,

  котыртэм пушкын ватӥськыса пукись;

  18 тазьы шуэ Кузё-Инмар:

  «Та музъем вылын улӥсьёсты та радаз ыргыто но

  ёркыт интые улляса пырто – соосты мед киултозы».

  19 Эй, мискинь, каръян лулы!

  Курадӟытэ монэ ярае, но мон аслым ачим шуисько:

  «Зэм ик, та мынам курадӟонэ, но мон сое чиданы кулэ;

  20 тылысэ мынам таркамын, вань гозыосы чигтылэмын;

  нылпиосы мон дорысь кошкизы, соос ӧвӧл ни;

  нокинлы ни тылысме пуктыны,

  шобретъёсме но ошылӥсьёсы ӧвӧл ни:

  21 уллё возьмасьёс валасьтэмесь луизы, Кузё-Инмарез ӧз ни утчалэ,

  соин ик соос сэрен улонзылэн азинлыкез ӧз ни луы –

  вань уллёзы пазьгиськиз».


  22 Вераськон ветлэ: «Тани, уйпал шаерысь кужмо куара кылӥське, –

  Иудеяысь городъёсты кыр дуннелы, шакалъёслы улон интылы

  пӧрмытыны тушмон лыктэ».


  23 Тодӥсько, Кузё-Инмаре, адямилэн улон сюресэз ас киулаз ӧвӧл,

  мынӥсьлэн но вамышъянэз ас тодэмъяз ӧвӧл.

  24 Монэ покчи каронтэм понна, Кузё-Инмаре,

  шонер законэдъя монэ вӧсь кар,

  вожед потон дыръя вӧсь эн кары.

  25 Аслэсьтыд йыркурдэ Тонэ тодӥсьтэм калыкъёс вылэ кисьты;

  Тынад нимыдлы вазиськисьтэм калык выжыос вылэ кисьты;

  уго соос Иаковез сиизы, ньылӥзы, быдтӥзы сое,

  улон интызэ но солэсь тырттэм кельтӥзы.

  

  
  

  ИЕРЕМИЯ ПРОРОКЛЭН КНИГАЕЗ


  11-тӥ ЛЮКЕТ


  1 Кузё-Инмар дорысь Иеремиялы верамын вал: 2 «Та сӥзён-косонлэсь кылъёссэ кылзэлэ но Иудеяысь воргоронъёслы, Иерусалимын улӥсьёслы вералэ. 3 Соослы шу: ”Тазьы шуэ Израильлэн Инмарез Кузё-Инмар: ”Та сӥзён-косонлэсь кылъёссэ санэ понӥсьтэм адями каргамын. 4 Сое Мон тӥляд атайёстылы сӥзи, Египет музъемысь, корт гурысь, соосты поттыкум, верай: ”Мынэсьтым верамме кылзэлэ, лэсьтэ ваньзэ, мае Мон тӥледлы косо, соку тӥ Мынам калыке луоды, Мон тӥляд Инмарды луо, 5 атайёсты азьын сӥзьыса сётэм кылме быдэсто: соослы йӧлын но чечыен бызись музъем сёто. Со сӥзёнэ туннэ быдэсмиз ни”». Мон Солы шуи: «Зэм ик, Кузё-Инмаре!» 6 Кузё-Инмар мыным шуиз: «Ваньзэ та кылъёсты Иудеяысь городъёсын, Иерусалимлэн ульчаосаз иворты, тазьы шу: ”Та сӥзён-косонлэсь кылъёссэ пеляды понэ, быдэсъялэ соосты. 7 Уго Египет музъемысь поттэм нуналысен кутскыса туннэ нуналозь атайёстылы дугдылытэк валэктыны тырши; вазь ӵукнаысен соосты сюлворыса кури: ”Мынэсьтым верамме кылзэлэ”. 8 Нош соос ӧз кылзӥське, пельзэс ӧз мыкыртэ, лек сюлэмзылэн вогъяськон сямызъя улӥзы: соослы сӥзем косонъёсме быдэсъямтэзы понна сӥзён-косонам вань верам вӧсь каронъёсты соос вылэ лэзи”».


  9 Кузё-Инмар мыным шуиз: «Иудеяысь воргоронъёс но Иерусалимын улӥсьёс куспын лушкемен урод уж лэсьтон сярысь тупанзы вань: 10 соос нош ик Мынэсьтым кылъёсме кылзӥськонлэсь куштӥськем вашкала пересь атайёссылэн законлы пумит улонзы пала берытскизы, мурт инмаръёслэн пытьы кузязы кошкизы, соослы ужаса-тыршыса улӥзы. Израиль юрт, Иуда юрт Мынэсьтым соослэн атайёсынызы тупатэм сӥзён-косонме сӧризы».


  11 Соин ик Кузё-Инмар тазьы шуэ: «Соос вылэ Мон шугадӟон лэзё, солэсь соос мозмытскыны уз быгатэ, нош Мыным вазиськизы ке, соосты уг кылзӥськы. 12 Соку Иудеяысь городъёс, Иерусалимын улӥсьёс мынозы но йыбыртъяно инмаръёссылы вазиськозы, нош соос шугадӟон нуналъёсазы соослы чик уз юрттэ. 13 Уго кӧня тынад городъёсыд, сомында ик инмаръёсыд, Иуда; Иерусалимын кӧня ульчаос, сомында ик возьыттэмлы, Вааллы, курбон сётонъёс, ӵындытыны курбон сётоно интыос пуктылӥды. 14 Нош тон та калык понна эн куры, эн вӧсяськы, эн куриськы: курадӟонэ сюрыса, Мыным тэльмыризы ке но, Мон соосты уг кылы.


  15 Мынам гажанэлы Мынам коркам мар кулэ,

  отын со трос юрӟым ужъёс лэсьтэ бере?

  Вӧсям сӥльёс тыныд уз юрттэ,

  лек ужъёс лэсьтыса, шумпотӥськод ке.

  16 Синмаськымон, емышъёсыныз чеберъяськись,

  вожектӥсь вӧйпу шуыса нима вал тонэ Кузё-Инмар.

  Нош али огыр-бугыръяськонлэн кужмо куашетэмез улсын

  Солэн котыраз Со тыл кенжытӥз но,

  солэн вайёсыз ӝуаса усьылӥзы.


  17 Израиль юртлэн, Иуда юртлэн лек ужъёссы понна, Вааллы ӵындытыса, курбон сётыса, Мынэсьтым вожпотонме ӝуатыса улэмзы понна тонэ мерттӥсь Саваоф Кузё-Инмар тонэ вӧсь кароз».


  18 Кузё-Инмар мыным усьтӥз, Со мыным возьматӥз но, табере мон тодӥсько соослэсь ужъёссэс. 19 Нош мон, вандыны нуиськись, востэм ыжпи кадь, ӧй но тоды, мыным пумит соос уж малпало шуыса, соос шуо: «Солэн сиён пӧлаз ядо пу пономы но улэпъёслэн музъем вылысьтызы сое донгытомы, солэсь нимзэ но тодэ медаз ни вае». 20 Саваоф Кузё-Инмаре, шонерлыко суд Лэсьтӥсь, сюлэмъёсты но пушъёсты Эскерись! Аслэсьтыд соослы пунэм берыктэмдэ мыным возьматы, уго мон аслэсьтым ужме Тон кие сётӥ. 21 Анафофаысь тынэсьтыд лулдэ утчась воргоронъёс шуо: «Кузё-Инмарлэн нимыз понна азьпалзэ тодытыса эн вера, милям киынымы тон виемын медад луы шуиськод ке». 22 Нош Саваоф Кузё-Инмар соин ик соос сярысь тазьы шуэ: «Мон соосты вӧсь каро: егит пиоссы тӥр-пурт улын бырозы, нылъёссы, пиоссы сютэм улыса кулозы. 23 Лыктон арам Анафофаысь воргоронъёс вылэ курадӟон лэзё но, соку пичи люкетэз но улэп уз ни кыльы».

  

  
  

  ИЕРЕМИЯ ПРОРОКЛЭН КНИГАЕЗ


  12-тӥ ЛЮКЕТ


  1 Кузё-Инмаре, шонерлыко Судья Тон,

  но озьы ке но мон Тынэсьтыд шонерлыко суд сярысь юало:

  малы бен сьӧлыклэсь кышкасьтэмъёслэн сюрессы азинлыко,

  малы вань кескич муртъёс майбыр уло?

  2 Тон соосты мерттӥд но, соос выжы лэзизы,

  будӥзы но емыш ваё ни.

  Соос кылынызы-ымынызы Тыныд матын уло,

  нош сюлмынызы кыдёкын сыло.

  3 Кузё-Инмаре, Тон монэ тодӥськод, монэ адӟиськод,

  сюлэмме чакласькод-эскериськод – кызьы со Тон пала кариське.

  Вандыны дасям ыжъёсты кадь соосты висъя,

  вандон нуналлы соосты дася!


  4 Кема на-а музъем ӝожтӥськыса улоз,

  вань лудъёсысь-возьёсысь турын куасьмоз?

  Сьӧлыклэсь кышкатэк улэмзы понна

  пудо-живот но, тылобурдоос но быро;

  соос шуо уго: «Со уз адӟы, мар асьмемын луоз».

  5 Пыдын ожмаськисьёсын ӵош тон ӵошатскыса бызид,

  но соос тонэ жадьытӥзы ке,

  кызьы бен соку тон валъёсын ӵошатскод?

  Тупаса улӥсь шаерын тон усьылӥськод ке,

  мар бен карод Иордан дурысь куакъёс пӧлын?

  6 Тынад агай-вынъёсыд но, атай юртэд но

  тыныд пумит кескич ужъёс лэсьто,

  тынад бӧрсяд бадӟым куараен кесясько.

  Соос тыныд ӟечсэ вераку но, соослы эн оскы.


  7 Мон аслэсьтым юртме кельтӥ; басьтэм люкетме куштыса кошки;

  Аслам лулылэсь самой дунозэ-мусозэ

  солэн тушмонъёсызлэн киязы сётӥ.

  8 Мынам басьтэм люкетэ нюлэскысь лев кадь луиз;

  Мон вылэ куаразэ будэтӥз: со понна Мон сое адӟемпотостэм кари.

  9 Мынам басьтэм люкетэ пӧртэм буёло тылобурдо выллем луиз,

  кудӥз вылэ котыр ласянь сьӧсь тылобурдоос урдскизы.

  Лудысь вань пӧйшуръёс, лыктэлэ, люкаськелэ –

  мынэлэ сое сиыны.

  10 Трос пудо возьмасьёс виноград бакчаме саптазы,

  удысме пыдынызы лёгазы;

  мынэсьтым яратоно удысме тырттэм кыр интылы пӧрмытӥзы,

  11 кыр дуннелы сое пӧрмытӥзы,

  таркаськыса-пазяськыса улэменыз, со Мон азьын бӧрдэ;

  быдэс музъем таркамын, одӥг адями но тае сюлэм бордаз уг басьты.

  12 Кыр дуннеысь вань гурезьёсы таркасьёс лыктӥзы;

  Кузё-Инмарлэн мечез музъемлэн огпал пумысеныз мукет палозяз

  ваньзэ сие-ньылэ:

  одӥг муртлы но каньыллык ӧвӧл.

  13 Соос чабей кизизы, нош бышкись жаг турын аразы;

  курадӟытозязы тыршизы, нош нокыӵе но пайда ӧз басьтэ.

  Кузё-Инмарлэн вожпотонэз ӝуатскем понна

  сыӵе люканъёслэсь возьдаське ук.


  14 Ас калыкелы, Израильлы сётэм люкетэ вылэ урдскись вань лек бускельёсы сярысь тазьы шуэ Кузё-Инмар: «Тани, Мон соосты музъем вылысьтызы выжытэм быдто, Иудалэсь юртсэ но соослэн пӧлысьтызы ишкалтыса кушто. 15 Нош собере, соосты куштэм берам, соосты берен ваё, сьӧлыксэс кушто но ваньзэс ас басьтэм люкетазы ваё, котькудзэс ас музъем вылазы берыкто. 16 Нош соос Мынам калыкелэн сюресэзлы дышизы ке, ”Инмар понна” шуыса Мынам нимыным кыл сётыны дышизы ке, кызьы азьвыл соос Мынэсьтым калыкме Вааллэн нимыныз кыл сётыны дышетӥзы, соку Мынам калыке пӧлы улыны интыяськозы. 17 Нош ӧз ке кылзӥське, соку Мон соосты выжытэм кельто, сыӵе калыкез чылкак быдто», – шуэ Кузё-Инмар.

  

  
  

  ИЕРЕМИЯ ПРОРОКЛЭН КНИГАЕЗ


  13-тӥ ЛЮКЕТ


  1 Кузё-Инмар мыным тазьы шуиз: «Мын, аслыд етӥн кускерттон басьты, кускад сое дум, но сое вуэ эн поны». 2 Кузё-Инмарлэн верамезъя мон кускерттон басьтӥ но аслам кускам сое думи. 3 Мукетъят Кузё-Инмар дорысь мыным верамын вал: 4 «Султы, басьтэм, кускад думем кускерттондэ кут но Евфрат шур дуре мын, сое отчы, изгурезьлэн вайяськем висказ, ват». 5 Кузё-Инмарлэн косэмезъя мон мынӥ но Евфрат дуре сое ватӥ. 6 Трос нуналъёс ортчем бере Кузё-Инмар мыным шуиз: «Султы, Евфрат дуре мын, отысь кускерттондэ басьты, кудзэ Мон тыныд ватыны косӥ». 7 Мон Евфрат дуре лыктӥ но со ватэм интыысь кускерттонме гудӟыса поттӥ, но тани, кускерттон сисьмемын, номырлы ярантэм луэмын.


  8 Кузё-Инмар дорысь мыным верамын вал: 9 «Тазьы шуэ Кузё-Инмар: тазьы ик Мон куашкато Иудалэсь вылтӥяськонзэ, Иерусалимлэсь туж зол вылтӥяськонзэ. 10 Мынэсьтым верамме кылзӥськемез потӥсьтэм, та лэсянтэм-ярантэм калык улэ аслаз вогъяськись сюлмыныз, мукет инмаръёслэн пытьы кузязы соослы ужаны-тыршыны, йыбыртъяны ветлэ, со понна со, тани, номырлы но ярантэм та кускерттон кадь ик луоз. 11 Уго, кызьы кускерттон адямилэн кускызлы матын кылле, озьы ик Мон аслым матэ кари быдэс Израиль юртэз, быдэс Иуда юртэз, – шуэ Кузё-Инмар, – соос мынам калыке, Мынам данэ, ушъяськонэ, чеберлыке мед луозы вал шуыса, нош соос ӧз кылзӥське; 12 со понна ик соослы тон та кылэз вера: ”Тазьы шуэ Кузё-Инмар Израильлэн Инмарез: котькудӥз вина возён сепыс винаен тырмытӥське”. Соос тыныд шуозы: ”Ми ум тодӥське шат, котькудӥз но вина возён сепыс винаен тырмытӥське шуыса?”


  13 Нош тон соослы шу: ”Тазьы шуэ Кузё-Инмар: тани, Мон та музъемысь вань улӥсьёсты, Давидлэн престол вылаз пукись эксэйёсты но, священникъёсты но, пророкъёсты но, Иерусалимысь вань улӥсьёсты но кудӟытозязы винаен сектало. 14 Огзы борды огзэс йыгаса, соосты сузмыто, атайёсты пиосынызы ваче тышкало, – шуэ Кузё-Инмар, – уг жаля, вожпотонме уг небӟыты, соосты быдтыны киы пыроз”».


  15 Кылзӥське, валатске, вылӥ мылкыдоесь эн луэ, –

  Кузё-Инмар тае вера.

  16 Инмардэс Кузё-Инмарез данъялэ,

  пеймытлыкез лэземезлэсь азьло,

  пеймыт азьлэн гурезьёсыз борды

  пыдъёсты канжаськылымтэ на дыръя:

  соку тӥ югытэз витёды,

  нош Со кулон вужерлы сое пӧрмытоз, пеймыт кароз.

  17 Нош тӥ тае ӧд ке кылзэ,

  соку мынам лулы лушкем интыын

  тӥляд вылӥ мылкыдды пумысен бӧрдоз,

  туж куректыса бӧрдоз, синъёсысьтым шур кадь синву кисьтӥськоз,

  малы ке шуоно Кузё-Инмарлэн уллёез пленэ нуэмын луоз.

  18 Эксэйлы, эксэйлэн анаезлы тазьы шу:

  «Зӥбыт кариське, улэгес пуксе,

  уго тӥляд йырысьтыды данлыктылэн венец изьыез усиз.

  19 Лымшор палась городъёс пытсамын,

  соосты усьтӥсь нокин но ӧвӧл;

  Иудей музъемысь калыкез ваньзэ пленэ нуо,

  одӥгтэм, ваньзэс пленэ нуо».


  20 Синъёстэс ӝутыса учкелэ уйпалась лыктӥсьёс шоры:

  кытын тыныд сётэм уллё, кытын чебер-йӧно уллёед?

  21 Сӥон ныл, Со тон доры лыктӥз ке, мар шуод?

  Тон ачид соосты асэныд кузёяськыны дышетӥд.

  Нуны вайись кышномуртэз кадь вӧсь луонъёс тонэ уз шымыртэ-а?

  22 Ас сюлмад шуид ке: «Мар понна таос мон доры вуизы?»

  – Пумтэм трос сьӧлыкъёсыд понна

  дэрем сӧзыед усьтэмын, пыдтышъёсыд кыре поттэмын.


  23 Эфиоп пи быгатэ-а кузэ воштыны,

  барс пӧйшур быгатэ-а виштыоссэ воштыны?

  Тӥ но, уродэз-лекез лэсьтыны дышыса,

  быгатӥськоды-а ӟечлык лэсьтыны?

  24 Кызьы луоё кырысь тӧл пельтыса тузонэз-сюез нуэ,

  озьы Мон соосты пазьго.

  25 Тани тынад адӟон люкетэд, Мынам тыныд мертаса сётэм люкетэ, –

  шуэ Кузё-Инмар, – малы ке шуоно тон Монэ вунэтӥд,

  алдаськыса улон вылэ оскиськыса улыны кутскид.

  26 Со понна тынад дэрем сӧзыед ымныр вылад ӝутэмын луоз,

  юрӟым макеед кыре мед потоз шуыса.

  27 Бусыысь мувыр йылысь адӟи Мон

  тынэсьтыд азыса, ӝуатскем мылкыдын улэмдэ,

  тынэсьтыд азыса кырсь улонъёстэ, юрӟым ужъёстэ.

  Куректон-кайгу тыныд, Иерусалим!

  Та ужъёс бере но тынад уг поты чылкытатӥськемед.

  Кема-а тазьы улыны малпаськод на?

  

  
  

  ИЕРЕМИЯ ПРОРОКЛЭН КНИГАЕЗ


  14-тӥ ЛЮКЕТ


  1 Кема зорытэк улон дыръя Кузё-Инмар дорысь Иеремиялы верамын вал:

  2 Иуда бӧрдэ, солэн капкаосыз пограллям,

  музъем вылын кылльыса сьӧдэктӥллям,

  Иерусалимысь викышъям-бӧрдэм кылӥське.

  3 Кузёйыръёс медооссэс ву вайыны ысто;

  соос гудӟемъёс дуре лыкто но ву уг шедьто;

  тырттэм ведраосынызы берытско;

  возьытэ вуэменызы, ӝоже усеменызы сэрен

  соос йыръёссэс шобырто.

  4 Музъем вылэ кемалась зор усьымтэен, му выл пилиськылӥз,

  соин ик музъем ужасьёс но ӝожомеменызы

  асьсэлэсь йырзэс шобырто.

  5 Пужей пия но пиоссэ бусые кельтэ,

  малы ке шуоно турын-куар ӧвӧл.

  6 Кыр ишакъёс вырйылъёсын сыло но

  шакалъёс музэн пушказы омыр кыско;

  синъёссы бездэмын, малы ке шуоно турын-куар ӧвӧл.


  7 Законлы пумит улэмъёсмы милемыз шарае потто ке но,

  нош Тон, Кузё-Инмаре, Аслад нимыд понна милемлы юртты;

  куштӥськонмы-усёнмы туж бадӟым, Тон азьын ми сьӧлыкамы.

  8 Израильлэн Оскиськонэз, куректоно-кайгуо дыръёсы солэн Утисез!

  Мар понна Тон та музъемын мурт адями кадь улӥськод,

  кӧлыны пырем палэнысь адями кадь Астэ возиськод?

  9 Мар понна Тон – абдрам мурт кадь,

  утьыны кужымтэк кылем батыр кадь?

  Зэм ик, Кузё-Инмаре, Тон ми пӧлын, Тынад нимыд ми йылын;

  куштыса эн кельты милемыз.

  10 Тазьы шуэ Кузё-Инмар та калык сярысь:

  «Та калык кезыса ветлыны яратэ бере, пыдзэс кутыса уг возё бере,

  со понна Кузё-Инмар соослы ӟеч мылкыдзэ уг возьматы,

  табере соослэсь законлы пумит улэмъёссэс тодаз вае но

  сьӧлыкъёссы понна вӧсь каре».


  11 Кузё-Инмар мыным шуиз: «Та калык понна, солы ӟеч мед луоз шуыса, тон эн вӧсяськы. 12 Соос визяса улӥзы ке но, соослэсь викышъяса бӧрдэмзэс Мон уг кылы; тылын сутӥськись курбон, кузьым сётӥзы ке но, соосты кабыл уг басьты; тӥр-пуртэн, сютэм аръёсын, урод черъёсын быдто соосты». 13 Соку мон шуи: «Инмаре Кузё-Инмаре! Тани, соослы пророкъёс верало: тӥр-пуртэз уд адӟе, тӥ дорын сютэм ар но уз луы, та интые тӥледлы пырак ӵожелы тупаса улон сёто». 14 Нош Кузё-Инмар мыным шуиз: «Пророкъёс Мынам нимыным ӧрекчаськыса верасько; Мон соосты ӧй ысты, ӧй косы, ӧй но вера соослы; соос тӥледлы оскыны ярантэм адӟонъёс, тунаськонъёс, ӧвӧлтэмзэ, ас сюлэмызлэсь малпанъёссэс верало». 15 Соин ик Кузё-Инмар пророкъёс сярысь тазьы шуэ: «Соос Мынам нимыным азьпалзэ тодытыса верало, нош Мон соосты ӧй ысты; соос шуо: ”та музъем вылын тӥр-пурт но, сютэм ар но уз луэ” – тӥр-пурт улын, сютэм улонэн быдтэмын луозы та пророкъёс; 16 адямиос, кинъёслы соос азьпалзэ тодытыса верало, сютэм улыса кулозы, тӥрен-пуртэн виылэмын луозы, Иерусалимлэн урамъёсаз пазямын луозы; соосты, соослэсь кышнооссэс но, пиоссэс но, нылъёссэс но ватӥсь уз луы; соослэсь лек ужъёссэс Мон асьсэ вылэ кисьто.


  17 Та кылэз соослы вера:

  ”Уй но нунал мынам синъёсысьтым синкыли мед виялоз,

  медаз но дугды;

  уго нылмурт, мынам калыкелэн нылыз,

  сӧсыртэмын, секыт шуккетэн погыртэмын.

  18 Мон бусые потӥсько, – но тани, тӥр-пуртэн виылэмъёс;

  каре пырисько, – но тани, сютэм улонэн катьтэммемъёс;

  пророкен священник гинэ но,

  йырсазьзэс ыштыса, музъем вылтӥ ветло”».

  19 Иудаез Тон чылкак кулэтэм карид шат?

  Тон азьын Сӥон сокем синазькыль луиз шат?

  Мар понна Тон милемыз такем, бурмыны луонтэм, вӧсь карид?

  Каньыллыкез витиськомы, нош номыр но ӟечез ӧвӧл;

  бурмон дырез витиськомы – но тани,

  шимес адӟонъёс ми котыре вуо.

  20 Кузё-Инмаре, сьӧлыклэсь кышкатэк улэммес ум ватӥське,

  атайёсмылэсь но законлы пумит улэмзэс ум танӥське;

  Тон азьын уго ми сьӧлыкамы.

  21 Аслад нимыд понна эн палэнты милемыз;

  Аслад данлыкедлэсь престолзэ эн ултӥя:

  тодад вай, Аслэсьтыд милемын тупатэм сӥзён-косондэ эн сӧры.

  22 Язычникъёслэн алекчи инмаръёссы пӧлын вань-а зор сётӥсьёсыз?

  Яке ас понназ ачиз инбам быгатэ-а кисьтӥсь зор сётыны?

  Тон ӧвӧл-а зор сётӥсь, Кузё-Инмаре, милям Инмармы?

  Тон вылэ ми оскиськиськомы, уго ваньмыз Тон киын, Инмаре.

  

  
  

  ИЕРЕМИЯ ПРОРОКЛЭН КНИГАЕЗ


  15-тӥ ЛЮКЕТ


  1 Кузё-Инмар мыным шуиз: «Мынам азям Моисеен Самуил ке но султысалзы, Мынам лулы уз берыктӥськы та калык пала: син азьысьтым улля соосты, мед кошкозы. 2 Нош тыныд шуизы ке: ”Кытчы милемлы мыноно?” Соослы шу:


  ”Тазьы шуэ Кузё-Инмар: кин кулонлы кельтэмын, мын кулыны;

  кин меч улэ, мын меч улэ;

  кин сютэм улонэ, мын сютэм улонэ;

  кин пленэ – мын пленэ”.


  3 Соос вылэ ньыль пумо виён лэзё, – шуэ Кузё-Инмар: меч – адямиосты кораны, айы пуныосты – куртчылыны-сыскыны, ин тылобурдоосты – шӧйёсты кокчаны, бусыысь пӧйшуръёсты – шӧйёсты кесяны, быдтыны; 4 Иудей эксэйлэн, Езекиялэн Манассия пиезлэн, Иерусалимын сыӵе ужез лэсьтэмез понна дунне вылысь вань эксэйлыкъёслы соосты ёртыса-ӝикатыса возьыны эрик сёто.


  5 Уго кин тонэ жалялоз, Иерусалим?

  Кин тыныд гажам-жалямзэ возьматоз?

  Кин тон доры тынэсьтыд улэм-вылэмдэ юаны пыроз?

  6 Тон Монэ куштӥд, – шуэ Кузё-Инмар, – берлань чигнад,

  со понна ик Мон тон вылэ киме урдо, виё тонэ:

  тонэ жаляса, Мон жади ни.

  7 Соосты Мон тӧлберез кадь

  мурт музъеме, капка сьӧры пельтӥсько:

  соосты нылпитэк кельтӥсько,

  Ас калыкме погыртӥсько

  асьсэлэн сюрес вылысьтызы берыктӥськымтэзы понна.

  8 Палкышнооссы зарезьысь луолэсь но тросгес луозы;

  нуназе шорын соос вылэ, егит пиослэн анайзы вылэ, таркасез лэзё;

  шӧдтэк шорысь соос вылэ кышкан, куалекъян вуоз.

  9 Кынартэм кылле сизьым нылпи вайись, лул-буссэ лэзе;

  эшшо нуназе куазен солэн шундыез ворсаськиз:

  со возьытэ вуттэмын, ултӥямын.

  Соослэсь кылем муртъёссэс тушмонъёссылэн син азязы

  тӥр-пурт улэ сёто», – шуэ Кузё-Инмар.


  10 «Эй, анае, куректон-кайгу мыным, –

  быдэс музъем вылэн ченгешись, даллашись адями карыса,

  монэ вордскытэмед понна.

  Пунэмез мултэсэн басьтон понна нокинлы но ӧй сётылы,

  мыным но мултэсэн басьтон вылысь нокин но ӧз сётылы,

  озьы ке но ваньмыз монэ каргало».


  11 Кузё-Инмар шуиз: «Улонэдлэн пумыз ӟеч луоз; шугадӟон дыръёсы, куректоно-кайгуо нуналъёсы тушмонлы тонэ ёртыса-ӝикатыса возьыны эрик уг сёты.


  12 Уйпалась кортэз но ыргонэз быгатэ-а корт пыргытыны?

  13 Вань сьӧлыкъёсыд понна вань музъем вылъёсысьтыд,

  дун тырытэк, ваньбурдэ, узырлыктэ тарканы сёто;

  14 тушмонъёсыд валче тыныд тодмотэм музъем вылэ тонэ келяло;

  Мынам вожпотэменым ӝуатскем тыл тӥ вылын гомаса улоз».

  15 Эй, Кузё-Инмаре! Тон ваньзэ тодӥськод;

  монэ тодад вай, лыкты мон доры но

  мон понна монэ уллясь-ёртӥсьёслы пунэмзэ берыкты;

  Тон кема чидась, монэ эн быдты;

  Тон тодӥськод, мон Тон понна сантэманэз чидано луисько шуыса.

  16 Тынад кылъёсыд шедьтэмын, мон соосты сии;

  Тынад кылыд монэ шумпоттӥз, сюлэмме шулдыр кариз;

  уго Тынад нимыд монэ утьыны сётэмын,

  Кузё-Инмаре Саваоф Инмар.

  17 Серекъяса-горыса улӥсьёслэн люкаськоназы мон ӧй пукы,

  ӧй но шулдыръяськы:

  Тынад зӥбыса возись киыд улын мон мӧзмылэс пуки,

  Тон уго монэ вожпотонэн пачылмытӥд.

  18 Мар понна мынам висёнэ сокем кужмо,

  ярае но сокем бурмисьтэм – эмъяны уг сётӥськы?

  Оло Тон синпӧет ошмес кадь луод-а мыным,

  оскиськыны ярасьтэм ву кадь-а?


  19 Та пумысен Кузё-Инмар шуиз: «Тон берыктӥськид ке,

  Мон тонэ ӝуто но, тон Мынам азям султод;

  вань ӟечсэ-йӧнозэ гинэ тон вайид ке,

  нош номыр но окты-калтызэ ӧд ке вайы,

  соку Мынам нимыным вераськись луод.

  Соос асьсэос тыныд вазиськылозы,

  тон соослы уд вазиськылы.

  20 Та калык понна Мон тонэ юн ыргон борддор каро;

  соос тыныд пумит ожмаськозы, но тонэ уз ворме,

  уго Мон тонэн огазьын,

  тонэ утён, мозмытон понна сылӥсько, – шуэ Кузё-Инмар.

  21 Уродъёслэн-лекъёслэн кизылэсь тонэ утё,

  ӝикатыса возисьёслэн кизылэсь тонэ мозмыто».

  

  
  

  ИЕРЕМИЯ ПРОРОКЛЭН КНИГАЕЗ


  16-тӥ ЛЮКЕТ


  1 Кузё-Инмар дорысь мыным верамын вал: 2 «Кышно эн басьты, та интыын тынад пиосыд но, нылъёсыд но медаз луэ. 3 Тазьы шуэ Кузё-Инмар та интыын вордсконо пиос, нылъёс сярысь, соослэн вордэм анайёссы сярысь, та музъем вылын улыны поттэм соослэн атайёссы сярысь: 4 секыт кулонэн соос кулозы, соос понна бӧрдӥсь но уз луы, ватэмын но уз луэ; музъем вылын кыед интыын лошъяськозы; тӥр-пуртэн, сютэм улонэн быдтэмын луозы, соослэн шӧйёссы ин тылобурдоослы, луд пӧйшуръёслы сиён луозы».


  5 Тазьы шуэ Кузё-Инмар: «Куректӥсь-бӧрдӥсьёслэн корказы эн пыры, соосын валче бӧрдыны, соосты жаляны эн ветлы; та калыклы сётэм каньыллыкме, гажанме, жалянме берен басьтӥ, – шуэ Кузё-Инмар. 6 Та музъем вылысь туж вылӥосыз но, покчиосыз но адямиос кулозы; ватэмын уз луэ, соос понна бӧрдӥсьёс уз луэ, уз курадӟытэ асьсэды, соос понна ӵышкиськись но уз луы. 7 Кулэм муртэз жаляса, куректыса соос понна нянь тӥялтӥсь но уз луы; атайзэс, анайзэс буре вайыса юыны соослы буйгатскон чаша но уз сётэ. 8 Соос огазьын сиыны, юыны шуыса, сиён-юон, шулдыръяськон корка но эн ветлы; 9 уго тазьы шуэ Израильлэн Инмарез Саваоф Кузё-Инмар: ”Та интыын тӥляд син азяды, тӥляд улоно нуналъёсады шумпотон куараез, шулдыръяськон куараез, вылькенлэсь куаразэ, эмеспилэсь куаразэ поттыны уг лэзьы.


  10 Та калыклы вань та кылъёсты верам берад соос тыныд шуозы: ”Мар понна Кузё-Инмар асьме вылэ таӵе бадӟым шугадӟонэз лэзьыны турттэ, кыӵеесь асьмелэн шонертэм ужъёсмы, Инмармы Кузё-Инмар азьын кыӵе сьӧлык лэсьтӥмы?” 11 Соку соослы шу: ”Тӥляд атайёстылэн Мон бордысь куштӥськемзы понна, – шуэ Кузё-Инмар, – мукет инмаръёс сьӧры мынэмзы понна, соослы ужаса улэмзы, йыбыртъямзы понна, Мон бордысь куштӥськемзы, законме утьымтэзы понна. 12 Нош тӥ атайёсты сярысь но уродгес лэсьтӥськоды, Мынэсьтым кылзӥськытэк, лек сюлэмдылэн вогъяськон сямызъя улӥськоды. 13 Со понна тӥледыз та музъемысь мукет музъеме сэрпалто, кудзэ тӥ но, тӥляд атайёсты но ӧз тодэ, отын мукет инмаръёслы уй но нунал ужаса-тыршыса улоды; Аслэсьтым гажан-жалянме тӥледлы уг ни возьматы.


  14 Тани, со понна ик вуо нуналъёс, – шуэ Кузё-Инмар, – куке уз ни шуэ: ”Израиль пиосты Египет музъемысь Поттӥсь Кузё-Инмар понна”; 15 но: ”Израиль пиосты уйпал музъемысь Поттӥсь, соосты улляса лэзем вань музъемъёсысь Поттӥсь Кузё-Инмар понна”, уго соосты атайёссылы сётэм ас музъемазы берыкто.


  16 Тани, Мон трос чорыгасьёсты ысто, – шуэ Кузё-Инмар, – израиль пиосты кутылозы; собере трос пӧйшурасьёсты ысто но, соос вань гурезьёсысь, вырйылъёсысь, изгурезьлэн пасьёсысьтыз израиль пиосты улляса поттылозы. 17 Мынам синъёсы соослэсь вань сюресъёссэс адӟе; Мынам азьысьтым соос ватэмын ӧвӧл, соослэн законлы пумит улэмзы но Мынэсьтым ватӥськемын ӧвӧл. 18 Кык полэс пунэмзэ берыкто соослэн шонертэм улэмзы понна, нимысьтыз секыт сьӧлыксы понна, малы ке шуоно Мынэсьтым музъемме синазькыль макеоссылэн шӧйёсынызы саптазы, люкет музъемме юрӟым макеосынызы тырмытӥзы».


  19 «Кузё-Инмаре! Тон мынам кужыме, юнматскон изкаре,

  куректон-кайгырон нуналэ ватӥськон интые!

  Дуннелэн пумъёсысьтыз калыкъёс лыктозы но шуозы:

  ”Милям атайёсмы люкетлы ӧрекчаськон,

  тырттэм, нокыӵе но пайдатэм улон гинэ басьтӥзы”.

  20 Быгатэ-а адями аслыз инмаръёс лэсьтыны?

  Лэсьтэм инмар Инмар ӧвӧл ук!»

  21 «Со понна ик, тани, Мон соослы суйбыгытме возьмато,

  Аслэсьтым кужымлыкме потто но,

  соку соос тодозы: Мынам нимы – Кузё-Инмар».

  

  
  

  ИЕРЕМИЯ ПРОРОКЛЭН КНИГАЕЗ


  17-тӥ ЛЮКЕТ


  1 Иудалэн сьӧлыкез корт вандонэн гожтэмын, алмазлэн йылсо нырыныз сюлэмзылэн вылаз, курбон сётонзылэн сюръёсыз вылын гожтэмын. 2 Вордэм пиоссы сярысь кадь соос курбон сётон интызэс тодазы ваё, ӝужыт вырйылъёсысь вож писпуос дорысь тыпы сурдъёсысь сульдэръёссэс тодазы возё. 3 Бусыысь гурезьме, тынэсьтыд ваньбурдэ, вань узырлыкъёстэ тарканы сёто, вань улон интыосысьтыд вань ӝужыт интыостэ сьӧлыкъёсыд понна мурт кие сёто. 4 Тон асэныд сэрен Мынэсьтым сётэм люкетме ыштод, тушмонъёсыд кие тонэ ляльчие сёто, – сыӵе музъем вылэ, кудзэ тон уд тодӥськы, малы ке шуоно тӥ вожпотонэлэсь тылзэ кенжытӥды; со пумтэм вапумъёс ӵоже ӝуаса улоз.


  5 Тазьы шуэ Кузё-Инмар: «Адями вылэ оскиськись,

  лулмугор вылэ оскиськыса-пыкъяськыса улӥсь,

  сюлмыныз Кузё-Инмарлэсь палэнэ кошкем адями, каргамын.

  6 Луоё кыр дуннеысь сусыпу кадь со луоз,

  уз но адӟы, ку ӟечлык лыктоз но кыр дуннеысь пӧсь интыосы,

  улӥсьтэм-калыктэм, емыш сётӥсьтэм музъем вылэ

  улыны интыяськоз.


  7 Кузё-Инмар вылэ оскиськись адями бакельлыко,

  Кузё-Инмар – солэн оскиськонэз.

  8 Ву дуре мерттэм, выжызэ ву ӧр кузя лэзись писпу кадь со луоз;

  уг тоды со ӵушкась пӧсьлэсь лыктэмзэ;

  куарез солэн вож, кӧс аръёслэсь со уг кышка,

  емыш ваемысь но уг дугдылы.


  9 Адями сюлэм кадь кескич номыр ӧвӧл, со укыр сӧриськемын;

  кин сое тодоз-валалоз?

  10 Мон, Кузё-Инмар, сюлме пырисько, пушез эскерисько-чакласько

  котькудӥзлы лёгем сюресэзъя, ужезлэн емышъёсызъя

  пунэмзэ тырон понна.


  11 Кыр курег ачиз пузамтэ пузъёс вылэ пуксе;

  сыӵе ик луэ ӧрекчаськыса узырлык люкась;

  улоно нуналъёсызлэн шор вадесазы со номыртэк кылёз,

  улонэзлэн пумаз укылтэм вылэм шуыса лыдъяськоз».


  12 Кутсконысеныз ик вылӥ карем данлыклэн престолэз –

  со асьмелэн дун-сьӧлыктэм луон интымы.

  13 Тон, Кузё-Инмаре, – Израильлэн оскиськонэз;

  ваньзы, Тынэсьтыд палэнскемъёс, возьытэ вуозы.

  «Мынэсьтым куштӥськисьёс пыд ул сюй вылэ гожтэмын луозы,

  малы ке шуоно Кузё-Инмарез, улэп ву сётӥсь ошмесэз,

  кулэтэм каризы».

  14 Кузё-Инмаре, бурмыты монэ – мон бурмо;

  уть монэ – утемын луо;

  уго Тон – мынам ушъяськонэ.

  15 Тани, соос мыным шуо: «Кытын Кузё-Инмарлэн кылыз?

  Со мед лыктоз!»

  16 Тон дорын уллё возьмась луонлэсь мон ӧй палэнскы,

  курадӟон нуналэз мон ӧй возьма, Тон сое тодӥськод;

  мынам ымысьтым мар потӥз – со Тынад азяд усьтӥськемын.

  17 Кышкатон эн луы мон понна,

  шугадӟон нуналэ Тон – мынам утиськон интые.

  18 Монэ улляса возисьёс возьытэ мед вуозы,

  нош мон возьытэ вуттэмын уг луы;

  соос мед куалекъялозы, нош мон куалекъясьтэм луо;

  соос вылэ кык полэс курадӟон лэзь, пыргыты соосты.


  19 Кузё-Инмар дорысь мыным тазьы верамын вал: «Мыныса калыклэн капкаяз, Иудей эксэйёслэн пырон-потон капкаязы, султы, Иерусалимысь вань капкаос азе султы. 20 Соослы шу: ”Иудей эксэйёс, быдэс Иудея но, со капкаос пыр пырись Иерусалимын вань улӥсьёс, Кузё-Инмарлэсь верамзэ кылзэ”». 21 Тазьы шуэ Кузё-Инмар: «Суббота нуналэ ныпъет эн нуллэ, Иерусалим капкаос пыр соосты эн пыртэ, чаклаське, лулъёстэс уте. 22 Суббота нуналэ ныпъетъёсты коркаосысьтыды эн потталэ, нокыӵе ужен но эн выре, суббота нуналэ дун-чылкыт улэ, озьы, кызьы Мон тӥляд атайёстылы сӥзён-косон сётӥ. 23 Нош соос ӧз кылзӥське, пельзэс ӧз мыкыртэ, вог сюлэмоесь луизы – кылзӥськонтэм, визь-нод сётэмез кабыл басьтонтэм вылысь».


  24 Кузё-Инмар шуэ: «Нош тӥ Мынэсьтым кылзӥськиды ке, суббота нуналэ кар капкаос пыр ныпъетъёсты эн нуллэ, суббота нуналэ дун-чылкыт улэ, та нуналэ нокыӵе но ужъёс эн быдэсъялэ шуэмме, 25 соку та карлэн капкаосыз пыр Давидлэн престолаз пукись эксэйёс, кивалтӥсьёс, ожмаськон уробоос, валъёс вылын ветлӥсьёс, соос но, соослэн кивалтӥсьёссы но, иудейёс но Иерусалимын улӥсьёс пыралозы, соку та кар пырак дауръёс ӵоже улоз. 26 Иудеялэн городъёсысьтыз, Иерусалимлэн котыр ёросъёсысьтыз, Вениамин музъемысь, ӵошкыт интыосысь но, гурезьёсысь но, лымшорысь но лыктылозы, тылын сутӥськись курбонъёс, саламъёс вайылозы, нянь но ладан, тау карон курбонъёс Кузё-Инмарлэн корказ вайылозы. 27 Суббота нуналэ дун-чылкыт улон пумысен верамме ӧд ке кылзӥське, суббота нуналэ Иерусалимлэн капка пыртӥз ныпъет нуллонтэм пумысен Мынэсьтым верамме санэ ӧд понэ ке, солэн капкаосаз тыл ӝуато, соку со тыл Иерусалимлэсь юртъёссэ-четлыкъёссэ ньылоз, уз но кысы».

  

  
  

  ИЕРЕМИЯ ПРОРОКЛЭН КНИГАЕЗ


  18-тӥ ЛЮКЕТ


  1 Кузё-Инмар дорысь Иеремиялы тазьы верамын вал: 2 «Султы но горшок лэсьтӥсьлэн корказ васькы, отысен Мон тыныд верано кылъёсме иворто». 3 Мон горшок лэсьтӥсьлэн корказ васьки, соку со ужа вал горшок лэсьтон бордаз. 4 Горшок лэсьтӥсьлэн горд сюйлэсь пӧрмытэм сосудэз солэн кияз ик куашказ; нош со берен солэсь ик мукет сосуд лэсьтӥз, – кыӵезэ солэн лэсьтэмез потӥз.


  5 Кузё-Инмар дорысь мыным верамын вал: 6 «Израиль юрт, та горшок лэсьтӥсь кадь ик Мон но тӥледын озьы ик карыны уг быгатӥськы-а? – шуэ Кузё-Инмар. – Кызьы горшок лэсьтӥсьлэн кияз горд сюй, озьы ик тӥ Мынам киям, Израиль юрт. 7 Кытӥ-отӥ кыӵе ке но калык яке эксэйлык сярысь Мон шуо: ”Выжытэм кельто, куашкато, быдто”; 8 нош та калык, кудӥзлы Мон тае верай, аслаз урод ужъёсызлэсь палэнскиз ке, соку Мон со уродэз, кудзэ солы лэсьтыны малпай вал, палэнтӥсько. 9 Нош кытӥ-отӥ кыӵе ке но калык яке эксэйлык сярысь Мон верало, сое интыяло, юнмато шуыса. 10 Нош со Мынам син азям уродзэ-лексэ лэсьтыса, Мынэсьтым верамме кылзӥськытэк улӥз ке, со ӟечлыкез уг сёты, кудӥныз малпасько вал солы умой карыны.


  11 Иудеяысь воргоронъёслы, Иерусалимын улӥсьёслы вера: ”Тазьы шуэ Кузё-Инмар: тани, Мон тӥледлы урод маке дасясько, тӥледлы пумит маке но малпасько; озьыен, ваньды урод сюрес вылысьтыды шонер сюрес вылэ потэ, тупатэлэ сюрестэс, улон-вылондэс но”. 12 Нош соос шуо: ”Эн но малпа: ми асьме малпамъя уломы, асьмелэн лек сюлэммылэн вогъяськон сямызъя ми лэсьтомы”.


  13 Соин ик тазьы шуэ Кузё-Инмар:

  калыкъёс пӧлысь юалэ: таӵеез кинлэн ке но кылэмез вань-а?

  Укыр синазькыль ужъёс лэсьтӥз Израильлэн нылыз.

  14 Ливанысь гурезь йыл лымытэк кыле-а?

  Гурезьысь бызись кезьыт вуос бырозы-а?

  15 Нош Мынам калыке Мон дорысь палэнскиз;

  соос кулэтэм макеослы ӵындыто,

  ас сюрес вылазы канжаськизы,

  вашкала сюресэз кулэтэм каризы

  лёгымтэ сюрес кузяз ветлон понна,

  16 асьсэлэсь музъемзэс шимес макелы пӧрмытон понна,

  пырак ӵожелы серекъян карыны,

  котькудӥз со пыр ортчись мурт паймоз но йырыныз шоналоз.

  17 Шундыӝужанысь вуэм тӧл музэн

  тушмонлэн син азяз соосты пазьго;

  шугадӟон нуналазы соослы мышкыным берытско,

  ымнырыным – уг».


  18 Нош соос шуизы: «Лыктэлэ, Иеремиялы пумит урод уж малпаломе: священниклэн законэз, визьлыко муртлэн кенешез-нодъянэз но, пророклэн веран кылыз но уз ышы-быры; лыктэлэ, кылынымы сое погыртомы, нош солэсь верамзэ пелямы ум понэ».


  19 Кузё-Инмаре, верамме санэ пон, тушмонъёсылэсь куаразэс кыл.

  20 Кулэ-а ӟечлы уродэн пунэмзэ берыктыны?

  Тодад вай, кызьы мон, Тынад азяд султыса,

  соослы дурбасьтӥ соос вылысь Тынэсьтыд вожпотондэ палэнтон понна.

  Нош соос мыным гу гудо.

  21 Озьыен, соослэсь нылпиоссэс

  сютэм улонэ кельты, тӥр-пурт улэ сёт;

  кышнооссы нылпи вайисьтэмесь мед луозы,

  палкышно мед кылёзы, кузпалъёссэс кулон мед погыртоз,

  егит пиоссы ожмаськон дыръя меч улын мед кулылозы.

  22 Соос вылэ полкъёсын ожмаськисьёсты

  малпамтэ дыръязы вайыкуд,

  коркаосысьтызы ӝуштэм куараос мед кылӥськозы;

  соос гу гудо монэ кутыны вылысь,

  пыдъёсылы лушкемен сьӧлтэтъёс пуктылӥзы.

  23 Нош Тон Кузё-Инмаре,

  соослэсь монэ виыны малпанзэс тодӥськод:

  соослэсь шонертэм ужъёссэс санэ понытэк эн кельты,

  сьӧлыксэс но эн кушты;

  Аслад азьысьтыд соосты сэрпалты;

  вожед потон дыръяд соослы лэсьты, кызьы кулэ.

  

  
  

  ИЕРЕМИЯ ПРОРОКЛЭН КНИГАЕЗ


  19-тӥ ЛЮКЕТ


  1 Тазьы шуиз Кузё-Инмар: «Мын, горшок лэсьтӥсьлэсь горд сюйлэсь лэсьтэм ву возёнзэ басьты; сьӧрад калык пӧлысь пересь визьнодчиосты, священникъёслэсь кивалтӥсьёссэс кут но 2 Харшиф капка вӧзысь Енном пиослэн нёжалазы пот, отысен тыныд верамме иворты, 3 шу: ”Иудей эксэйёс, Иерусалимын улӥсьёс, Кузё-Инмарлэсь верам кылзэ кылзӥське! Тазьы шуэ Израильлэн Инмарез, Саваоф Кузё-Инмар: тани, та интые Мон шугадӟон лэзё, – со сярысь кылӥсь муртлэн пельыз жонгетоз, – 4 Монэ кельтэмзы понна, та интыез саптамзы но отын мукет инмаръёслы ӵындытэмзы понна, кудъёссэ асьсэос но, атайёссы но, Иудей эксэйёс но уг тодо вал; та интыез янгыштэм адямиослэн вирынызы тырмытӥзы. 5 Асьсэлэсь нылпиоссэс Вааллы тылын сутыса курбон сётон понна, Вааллы сӥзьыса, ӝужыт интыос лэсьтӥзы, – со ужез лэсьтыны Мон ӧй косы, малпанам но со ӧй вал.


  6 Со понна ик, тани, вуо нуналъёс, – шуэ Кузё-Инмар, – куке та интыез Тофет, Енном пиослэн нёжалзы шуыса уз ни нималэ, ”Виылон нёжал” шуыса нималозы. 7 Та интыын Иудеялэсь но Иерусалимлэсь кенешсэс быдто, тушмонъёссылэн азязы соослэсь лулзэс утчасьёслэн киынызы соосты мечен пыргыто; шӧйёссэс ин тылобурдоослы, музъем выл пӧйшуръёслы сиыны сёто. 8 Та городэз кышкатон интылы, серекъян-веранлы пӧрмыто; котькудӥз со пыр ортчись абдралоз но солэн вань яраосыз-гижлоосыз шоры учкыса шулалоз. 9 Соосты пиоссылэн, нылъёссылэн мугорынызы сюдо; котыртэм пушкын ёртэм азьын улоно луыкуз, тушмонъёссы ӝикатыса, лулзэс утчаса улыку, ог-огзэс сиёзы”.


  10 Тонэн ӵош лыктэм воргоронъёслэн син азязы со кувшинэз сӧр. 11 Соослы шу: ”Тазьы шуэ Саваоф Кузё-Инмар: горшок лэсьтӥсьлэсь горшоксэ пыргытэм кадь, тазьы Мон пыргыто та калыкез, та городэз, со выльдыны-тупатыны ярамон уз ни луы; кулэм муртъёсты ватылыны инты тырмымтэен сэрен соосты Тофетэ ватылозы. 12 Та интылы, отын улӥсьёсызлы но тазьы каро, – шуэ Кузё-Инмар, – та городэз Тофетлы укшась каро. 13 Иерусалимысь коркаос, Иудей эксэйёслэн коркаоссы Тофет инты кадесь жобесь-кырсесь луозы, – малы ке шуоно вань коркаослэн липет йылъёсазы инмысь кизилиослы фимиам ӵындыто но мурт инмаръёслы курбон-салам кисьто”».


  14 Тофетысь Иеремия вуиз, отчы сое Кузё-Инмар азьпалзэ тодытыса вераны ыстылӥз вал, вуэм бераз со Кузё-Инмарлэн юртэзлэн азбараз султӥз но вань калыклы шуиз: 15 «Тазьы шуэ Израильлэн Инмарез Саваоф Кузё-Инмар: ”Та город вылэ, солэн быдэс ёросаз со сӥзем шугадӟонэз ысто, малы ке шуоно соос – чурыт сюлэмоос, Мынэсьтым верам кылъёсме санэ уг поно”».

  

  
  

  ИЕРЕМИЯ ПРОРОКЛЭН КНИГАЕЗ


  20-тӥ ЛЮКЕТ


  1 Пасхор, Еммерлэн пиез, священник, со ик Кузё-Инмарлэн храмаз чакласа-эскерыса улӥсьёслэн йырзы, Иеремиялэсь азьпалзэ тодытыса верам кылъёссэ кылэм бераз 2 Пасхор Иеремия пророкез мыжгиз но Кузё-Инмарлэн храм вӧзысьтыз Вениаминлэн вылысь капка дораз сылӥсь сьӧлтэтэ пуктӥз. 3 Нош мукетаз нуналэ Пасхор Иеремияез сьӧлтэтысь мозмытӥз, соку Иеремия солы шуиз: «Кузё-Инмар тыныд Пасхор*а ним ӧз сёты, Магор Миссавив*б ним сётӥз. 4 Уго тазьы шуэ Кузё-Инмар: ”Тани, Мон тонэ аслэсьтыд ачид кышкась каро, вань эшъёсыд но тынэсьтыд кышкалозы, тушмонъёссылэн тӥр-пурт улазы соос бырозы, нош тон тае ас синмыныд адӟод. Быдэс Иудеяез Вавилон эксэйлэн киулаз сёто, соосты со эксэй Вавилонэ нуоз но мечен погыртоз. 5 Та городлэсь вань узырлыксэ, вань люкамзэ, вань дуно тӥрлыксэ, Иудей эксэйёслэсь вань байлыксэс тушмонъёссылэн киязы сёто но, соосты качалозы-таркалозы, кутозы но Вавилонэ келялозы. 6 Тон но, Пасхор, озьы ик тынад вань семьяед, пленэ мыноды; Вавилонэ вуод но отчы кулод, отчы тонэ ватозы; тон но, тынад ӧрекчаськыса азьланьзэ тодытэм эшъёсыд но отчы кулозы, ватозы”».


  7 Кузё-Инмаре, Тон монэ нуид, – мон мынӥ;

  Тон мынэсьтым кужмогес, Тон монэ вормид,

  нуналлы быдэ монэ серекъяло-верало, ваньмыз монэ сантэма.

  8 Уго, вераны гинэ кутскисько – эриктэман сярысь кесяськисько,

  таркан-куашкан сярысь бӧрдыса черекъясько,

  малы ке шуоно Кузё-Инмарлэсь кылъёссэ тодытэме понна

  ултӥян-веранлы, нуналлы быдэ серекъян-веранлы пӧрми.

  9 Мон малпай: «Кузё-Инмар сярысь уг ни тодыты,

  Солэн нимыныз уг ни вераськы»;

  но мынам сюлэмам, лыосы пушкын ӝуась тыл кадь макеез вал,

  мон каньсырай, сое кутыса возьыса, но – ӧй быгаты.

  10 Уго мон тросэзлэсь супыльтэмзэс кылӥ, котырак шимес улон;

  «Вазиське, – соос шуылӥзы, – ми ивортомы».

  Ваньмыз, монэн тупаса улэмъёс, монэ чакласа уло: уг-а канжаськы?

  «Оло нош со сюроз но, ми сое вормомы,

  солы пунэмзэ берыктомы», – соос шуо.

  11 Нош Кузё-Инмар монэн огазьын, Со кужмо ожмаськись кадь,

  соин ик мон сьӧрын уйиськисьёс канжаськозы но уз ворме,

  зол возьытэ вуттэмын луозы, малы ке шуоно визьмо ӧз улэ;

  возьытэ вуонзы пумтэм вапумъёс ӵожелы луоз, ноку но уз вуны.

  12 Ин кужымъёслэн Кузё-Инмарзы!

  Тон шонер улӥсез чакласькод-эскериськод,

  пушсэ-ерзэ, сюлэмзэ адӟиськод.

  Соослы Тынэсьтыд пунэм берыктэмдэ мед адӟом вал,

  уго мон аслэсьтым ужме Тыныд оски.

  13 Кузё-Инмарлы кырӟалэ, Кузё-Инмарез ушъялэ,

  уго Со куанерлэсь лулзэ сьӧсь муртъёслэн киулысьтызы утёз. –


  14 Каргамын мынам вордскем нуналы;

  монэ анаелэн вордскытэм нуналыз бакель каремын медаз луы!

  15 Каргамын атаелы ивор вайыса тазьы шуэм мурт:

  «Тынад пиед вордскиз», кудӥз понна атае туж шумпотӥз.

  16 Кузё-Инмарлэн жалятэк куашкатэм городъёсызлы кадь

  со адямилы мед луоз;

  ӵукна со вузэмез мед кылоз,

  нуназе шорын викышъяса бӧрдэмез мед кылоз, –

  17 монэ анай пушкысен виымтэез понна;

  анай пушкысен ик монэ виысал ке,

  анае мыным шайпул луысал,

  солэн пушказ мон пырак ӵоже нуны куен кыльысал.

  18 Мар понна мон анаелэн пушкысьтыз потӥ –

  ужаны но куректон-кайгу пӧлын улыны-а,

  улоно нуналъёсме сӥтэм-сантэман пӧлын ортчытъяны-а?

  


  *а20:3 Пасхор – «котырак тупаса улон» шуэм луэ


  *б20:3 Магор Миссавив – «котырак шимес улон» шуэм луэ

  

  
  

  ИЕРЕМИЯ ПРОРОКЛЭН КНИГАЕЗ


  21-тӥ ЛЮКЕТ


  1 Седекия эксэй Иеремия доры Молхиинлэсь Пасхор пизэ но Маасея священниклэсь Софония пизэ солы вераны ыстэм дыръя Кузё-Инмар дорысь Иеремиялы верамын вал. 2 Ыстэм муртъёс шуизы: «Ми понна Кузё-Инмарлэсь юа, уго Навуходоносор, Вавилонлэн эксэез, милемлы пумит ожмаське; оло нош Кузё-Инмар милемлы кыӵе ке но паймымон уж лэсьтоз но, соку тушмон ми дорысь чигналоз».


  3 Соослы Иеремия шуиз: «Тазьы шуэ Седекиялы: 4 ”Тазьы шуэ Израильлэн Инмарез Кузё-Инмар: тани, Мон киосысьтыды ыбылӥськон макеостэс берлань берыкто, кудъёсыныз тӥ Вавилон эксэйлы, халдейёслы пумит ожмаськиськоды, кудъёсыз тӥледыз борддорлэн палэназ ӝикатыса возё; соосты та городлэн шораз люкало; 5 Ачим ӝутэм киыным, кужмо суйбыгытэным, йыркурен, вожме поттыса, туж зол лекъяськыса, тӥледлы пумит ожмасько; 6 та городын улӥсьёсты погырто – адямиосты но, пудоосты но; туж зол висись яралы чидатэк, соос кулозы”. 7 ”Нош собере, – шуэ Кузё-Инмар, – Иудеялэсь Седекия эксэйзэ, солэсь медооссэ, калыксэ, та городэ сьӧдчер, меч, сютэм улон бере кылемъёсты, Вавилонлэн Навуходоносор эксэезлэн киулаз сёто, тушмонъёссылэн киулазы, лулзэс утчасьёслэн киулазы сёто; соосты со лэчыт мечен погыртоз, уз жаля, быдэс уз кельты”.


  8 Та калыклы вера: ”Тазьы шуэ Кузё-Инмар: тани Мон тӥледлы ӵектӥсько улон сюрес но кулон сюрес: 9 кин та городэ кылёз, со меч улын, сютэм улыса, сьӧдчерен висьыса кулоз, нош кин ке потӥз но тӥледыз котыртыса-ёртыса возись халдейёс кие сётӥськиз ке, со улэп кылёз, солэн лулыз киултэм узырлык интыын луоз. 10 Аслэсьтым ымнырме Мон та городлы пумит берыктӥ, – шуэ Кузё-Инмар, – уродзэ лэсьтыны, ӟечсэ лэсьтыны ӧвӧл; со Вавилон эксэйлэн киулаз сётэмын луоз, нош соиз тылын сутоз сое”.


  11 Иудей эксэйлэн юртэзлы шу: ”Кузё-Инмарлэсь верамзэ кылзэ:

  12 Давидлэн юртэз! Кузё-Инмар тазьы шуэ:

  вазь ӵукнаысен ик шонер суд лэсьтыса улэ,

  ултӥям муртэ ултӥясь муртлэн киызлэсь уте –

  тӥляд уродэсь ужъёсыныды сэрен

  Мынам вожпотонэ тыл кадь медаз поты,

  кысыны быгатонтэм медаз кенжы.

  13 Тани, Мон – тыныд пумит,

  нёжалын улӥсь, ӵошкыт интыысь изгурезь, – шуэ Кузё-Инмар, –

  тӥледлы пумит, ”Кин милемлы пумит мыноз,

  кин милям улон интыямы пырыны быгатоз?” шуисьёслы пумит.

  14 Ужъёстылэн емышезъя Мон тӥледыз корало, – шуэ Кузё-Инмар, –

  нюлэскады тыл поныса ӝуато но,

  солэсь котырзэ быдэсак тыл ньылоз”».

  

  
  

  ИЕРЕМИЯ ПРОРОКЛЭН КНИГАЕЗ


  22-тӥ ЛЮКЕТ


  1 Тазьы шуиз Кузё-Инмар: «Иудей эксэйлэн корказ пыр но та кылэз вера, 2 шу: ”Иудей эксэй, Давидлэн престол вылаз пукись, – тон но, тынад медоосыд но, тынад калыкед но, та капкатӥ пырасьёс, Кузё-Инмарлэсь верамзэ кылзы”». 3 Тазьы шуэ Кузё-Инмар: «Шонер, зэмлыко судить каре, ёртыса возисьлэн киулысьтыз ултӥям муртэ мозмытэ, лыктэм муртэ, анайтэм-атайтэм нылпиез, палкышноез ёртыса-ӝикатыса эн возе, та интыын янгыштэм-сьӧлыктэм вирез эн кисьтэ. 4 Та кылэз быдэсъяса улӥды ке, соку та юртлэн капка пыртӥз пырылозы Давидлэн престол вылаз пукись эксэйёс, ожмаськон уробо вылын ветлӥсьёс, валъёс вылын ветлӥсьёс, – асьсэос но, медооссы но, соослэн калыксы но. 5 Нош та кылъёсты ӧд ке кылзэ, кыл сётӥсько: та юртэз тырттэм кельто», – шуэ Кузё-Инмар.


  6 Кузё-Инмар Иудей эксэйлэн юртэзлы тазьы шуэ:

  «Тон мон понна Галаад, Ливанлэн гурезь йылыз,

  озьы ке но Мон тонэ луоё кырлы пӧрмыто,

  городъёсад улӥсьёсыз уз луэ.


  7 Тонэ быдтӥсьёсты дасяло, котькудзэ аслаз тӥр-пуртэныз султыто – самой веськрес кедырпуостэ коралозы но тыл пӧлы куштозы.


  8 Трос калыкъёс та город пыр ортчозы но ог-огзылы шуылозы: ”Мар понна Кузё-Инмар тазьы кариз та быдӟым городэз?”


  9 Ответ сётыса шуозы: ”Со понна: Инмарзылэсь Кузё-Инмарлэсь сӥзён-косонзэ палэнтӥзы но мукет инмаръёслы йыбыртъязы, соослы ужазы-тыршизы”».


  10 Кулэм мурт пумысен эн бӧрдэ, сое эн жалялэ;

  нош юнгес бӧрдэ пленэ кошкись понна,

  уго со уз ни берытскы, вордскем шаерзэ но уз ни адӟы.


  11 Уго тазьы шуэ Кузё-Инмар Иосиялэн Саллум пиез Иудей эксэй сярысь, кудӥз аслаз атаез, Иосия, бере эксэйын пукиз: «Саллум, та интыысь потыса, та интые берен уз ни берытскы, 12 пленэ кутыса нуэм интые со кулоз, та музъемез ноку но уз ни адӟы.


  13 Куректон-кайгу аслэсьтыз корказэ ӧрекчаськыса пуктӥсь муртлы,

  четлыкъёссэ законлы пумит улон пыр лэсьтӥсьлы,

  кин аслэсьтыз матысьсэ дунтэк ужатэ, солы уждунзэ уг сёты,

  14 кин шуэ: ”Аслым вӧл-вӧл корка пукто,

  паськытэсь комнатаос лэсьто”, –

  укноос ӵоге, кедырпуэн вӧлдэтсэ шукке но горд буёлэн буя.

  15 Кедырпулэсь юртъёс пуктӥськод ке, соин-а астэ эксэй шуиськод?

  Тынад атаед сииз, юиз, шонер судить карылӥз,

  соин ик солы умой вал.

  16 Куанерлэсь, кураськисьлэсь ужзэ со шонер эскериз,

  соин ик солы ӟеч вал.

  Та уг-а возьматы Монэ тодонэз? – шуэ Кузё-Инмар.

  17 Нош тынад синъёсыд, сюлэмыд ваньбур люкан пала,

  янгыштэм вирез кисьтон, ёртыса, эриктэмаса ужъёс лэсьтон пала

  берытскемын».


  18 Соин ик Иудей эксэй сярысь, Иосиялэн Иоаким пиез сярысь, Кузё-Инмар тазьы шуэ:


  «”Эй, мынам, братэ!”, ”Эй, сузэре!” шуыса

  со понна адямиос уз бӧрдэ;

  ”Эй, кузё-эксэй!”, ”Эй, солэн быдӟымлыкез!” шуыса но

  адямиос уз бӧрдэ.

  19 Кулэм ишакез кадь сое ватозы:

  поттозы но Иерусалимлэн капка сьӧраз кыдёке сэрпалтыса лэзёзы.

  20 Ливанэ тубыса кесяськы, Васанысен но куарадэ будэты,

  Аваримысен но черекъя, тынад вань эшъёсыд сузмытэмын ук.

  21 Тынад майбыр улон дыръёсад Мон тыныд вералляй,

  нош тон шуид: ”Уг кылзӥськы”.

  Пичи дырысеныд тон озьы астэ возид,

  Мынэсьтым верамме ӧд кылзӥськылы.

  22 Тынэсьтыд ваньзэ уллё возьмасьёстэ тӧл нуоз,

  эшъёсыд пленэ мынозы,

  соку тон вань сьӧсь ужъёсыд понна

  возьытэ вуттэмын луод, сантэмамын луод.

  23 Ливанын улӥсь, кедырпуос йылэ кар лэсьтӥсь!

  Кыӵе куанер тон адӟиськод,

  кышномуртлэн нылпи вайыкуз вӧсь луэмез кадь

  тон доры курадӟонъёс вуизы ке!


  24 Улӥсько Мон, – шуиз Кузё-Инмар, – Иоакимлэн пиез Иехония, Иудеялэн эксэез, Мынам бур киысьтым зундэсэ ке но луысалыд, отысь но Мон тонэ ишкалтысал. 25 Тынэсьтыд лулдэ утчасьёслэн, кышкано муртъёсыдлэн киязы сёто, Вавилон эксэйлэн Навуходоносорлэн киулаз, халдей калыклэн киулаз сёто, 26 тонэ, тынэсьтыд вордэм анайдэ но мурт шаере, кытын тӥ ӧд вордске, отчы кушто, отчы ик кулоды; 27 нош лулдылэн берытскем потон музъемаз уд берытске». 28 Куштӥськем, синазькыль карон понна кылдытэм адями-а со Иехония? Яке со – ярантэм сосуд? Мар понна соос куштэмын – со но, солэн выжыез но тодмотэм шаере куштэмын?


  29 Э, музъем, музъем, музъем!

  Кузё-Инмарлэсь верам кылзэ кылзӥськы.

  30 Тазьы шуэ Кузё-Инмар:

  «Та адями сярысь гожтэ, со нылпитэк кельтэмын,

  уродлык пӧлы улыны кылемын шуыса,

  малы ке шуоно солэн выжыысьтыз нокин но

  Давидлэн престол вылаз уз ни пукы,

  Иудеяын уз ни кузёяськы».

  

  
  

  ИЕРЕМИЯ ПРОРОКЛЭН КНИГАЕЗ


  23-тӥ ЛЮКЕТ


  1 «Уллёысьтым ыжъёсты быдтӥсь, пазясь ыж возьмасьёслы куректон-кайгу», – шуэ Кузё-Инмар. 2 Соин ик тазьы шуэ Израильлэн Инмарез Кузё-Инмар Ас калыксэ возьмасьёслы: «Тӥ пазьгиды Мынэсьтым ыжъёсме, улляды, ӧд учке соосты; тани, лек ужъёсты понна Мон тӥледыз вӧсь каро, – шуэ Кузё-Инмар. – 3 Улляса лэзем уллёелэсь кылем люкетсэ вань шаеръёсысь огазе люкало, асьсэлэн гидкуаосазы соосты берыкто, йылозы, трос луозы. 4 Соослы возьмасьёсты пукто, соосты возьмалозы, соос уз ни кышкалэ, уз ни курдалэ, уз но ышылэ ни, – шуэ Кузё-Инмар.


  5 Тани, вуо нуналъёс, – шуэ Кузё-Инмар, –

  Давид юртысь шонерлыко Пушъетэз будэто,

  Со Эксэй луоз, ваньзэ визьмын лэсьтоз,

  музъем вылэз шонерлыко судить кароз.

  6 Солэн нуналъёсаз Иуда утиськоз, Израиль кышкатэк улоз;

  Сое тазьы нималозы: ”Кузё-Инмар – милям шонере потонмы!”


  7 Соин ик, тани, вуо нуналъёс, – шуэ Кузё-Инмар, – куке уз ни шуэ: ”Израиль пиосты Египет музъемысь поттӥсь Кузё-Инмар понна”.


  8 Но: ”Кузё-Инмар понна! Со Израиль юртлэсь выжызэ уйпалась, улляса лэзем вань музъемъёсысь вайиз”; табере соос ас музъемазы улозы».


  9 Пророкъёс сярысь.

  Сюлмы пушкам чигиське, вань лыосы куалекъяло,

  мон – кудӟем мурт кадь, винаен погыртэм адями кадь,

  Кузё-Инмар понна, Солэн святой кылъёсыз понна.

  10 Малы ке шуоно музъем выл азыса улӥсьёсын пачылмемын;

  каргаськон-юриськон трос луэмен, музъем бӧрдэ;

  кыр дуннеысь пудо возьман интыос куасьмизы,

  соос уродлык лэсьтыны тыршо, ӧрекчаськонын – кужмоесь.

  11 «Пророк но, священник но – чеберъяськисьёс;

  Аслам храмысьтым но Мон сьӧлыклэсь кышкатэк улонэз шедьтӥ, –

  шуэ Кузё-Инмар. –

  12 Со понна ик соослэн сюрессы

  пеймыт азьысь волег инты кадь луоз:

  соосты донгозы – соос отчы усёзы;

  соос вылэ шугадӟон лэзё, вӧсь карон дырзы вуэ, – шуэ Кузё-Инмар. –

  13 Самарияысь пророкъёслэсь но визьтэмъяськонзэс адӟи:

  Вааллэн нимыныз соос азьпалзэ тодытыса вераллязы –

  Мынэсьтым Израиль калыкме йыромытӥзы.

  14 Нош Иерусалимысь пророкъёс пӧлысь эшшо но шимессэ адӟисько:

  соос азыса уло, ӧрекчаськыса ветло,

  урод муртъёслы сьӧсь ужъёссэс лэсьтыны юртто,

  аслаз сьӧлыко ужезлэсь нокин но медаз палэнскы шуыса;

  Мон азьын ваньзы соос Содом кадесь,

  отын улӥсьёсыз – Гоморра кадесь».

  15 Соин ик Саваоф Кузё-Инмар пророкъёс сярысь тазьы шуэ:

  «Тани, Мон соосты курытпотэн сюдо, сэпен сурам вуэн сектало,

  уго Иерусалимысь пророкъёс бордысен кутскыса

  сьӧлыко уж быдэс музъем вылэ вӧлмиз».

  16 Тазьы шуэ Саваоф Кузё-Инмар:

  «Пророкъёслэсь тӥледлы азьпалзэ тодытыса верамзэс эн кылзӥське:

  соос тӥледыз пӧяло, ас сюлэмзылэсь малпанъёссэс соос верало,

  Кузё-Инмарлэн ымысьтыз потэм кылэз уг верало.

  17 Монэ кулэтэм карисьёслы соос ялан верало:

  ”Кузё-Инмар шуиз: тӥ дорын каньыллык луоз”.

  Ваньмызлы ас сюлмынызы вогъяськыса улӥсьёслы шуо:

  ”Тӥ доры шугадӟон уз лыкты”».

  18 Кин Кузё-Инмарлэн кенешаз сылӥз,

  адӟиз но кылӥз Солэсь верамзэ?

  Кин Сое сак кылзӥз но Солэсь верамзэ санэ понӥз?

  19 Тани, Кузё-Инмарлэн бадӟым вожпотонэн сильтӧлэз лыктэ,

  лек сильтӧл, сьӧлыклэсь кышкасьтэмъёслэн йыр вылазы со усёз.


  20 Кузё-Инмарлэн вожпотонэз уз быры,

  Ас сюлмызлэсь малпанъёссэ быдэстытозь, лэсьтытозь;

  вуоно нуналъёсы тае тӥ ӟеч валалоды.

  21 «Та пророкъёсты Мон ӧй ыстылы, соос асьсэос бызьыса мынӥзы;

  Мон соослы ӧй вера, нош соос асьсэос азьпалзэ тодытыса вераллязы.


  22 Соос Мынам кенешам сылысалзы ке,

  соос калыкелы Мынэсьтым кылъёсме ялысалзы,

  соосты урод сюрес вылысь палэнтысалзы,

  урод ужъёссылэсь утьысалзы.

  23 Мон – матысь ёросъёслы гинэ-а Инмар, – шуэ Кузё-Инмар, –

  быдэс дуннелы Инмар ӧвӧл шат?

  24 Быгатэ-а адями лушкем, Мыным адӟыны луонтэм интые

  ватӥськыны? – шуэ Кузё-Инмар. –

  Инмын но, музъем вылын но – котькытын но Мон ӧвӧл шат? –

  шуэ Кузё-Инмар. –


  25 Мон кылӥ, мар верало Мынам нимыным ӧрекчаськыса азьпалзэ тодытӥсь пророкъёс. Соос шуо: ”Мыным уйвӧтын возьматскиз”, ”Мон уйвӧт адӟи”. 26 Кема на-а та улоз пророкъёслэн сюлмазы: ӧрекчаськыса азьпалзэ тодытыса веранъёс, ас сюлмынызы ӧрекчаськыса тодытыса веранъёс? 27 Ог-огзылы уйвӧтъёссэс вераса, Мынэсьтым калыкме Мынэсьтым нимме вунэтытонэ вуттыны малпало-а, кызьы соослэн атайёссы Ваалэн сэрен Мынэсьтым нимме вунэтӥзы? 28 Уйвӧт адӟись пророк сое уйвӧт шуыса мед вералоз, нош кинлы Мынам кылы сётэмын, со Мынэсьтым кылме шонер мед вералоз.


  Тӧлберлэн но чылкытатэм юлэн

  мар огкадез вань? – шуэ Кузё-Инмар.

  29 Мынам кылы тыллы, изгурезез пыргытӥсь молотлы

  уг укша-а? – шуэ Кузё-Инмар.

  30 Со понна ик, тани, Мон –

  ог-огзылэсь Мынэсьтым кылъёсме лушкась пророкъёслы пумит

  султӥсько, – шуэ Кузё-Инмар.

  31 Тани, ас тодэмзыя, ”та Инмарлэн кылъёсыз” шуыса

  ӧрекчаськыса верась пророкъёслы пумит султӥсько, –

  шуэ Кузё-Инмар.


  32 Тани, ӧрекчи уйвӧт верась пророкъёслы Мон пумит, – шуэ Кузё-Инмар, – уйвӧтъёс вераса, соос калыкме ӧрекчаськыса, визьзэс тугаса йыромыто, – Мон соосты та понна ӧй ыстылы ук, таӵе ужъёс лэсьтыны ӧй косылы, та калыклы соос нокыӵе но пайда уг ваё, – шуэ Кузё-Инмар.


  33 Та калык яке пророк, яке священник тынэсьтыд юазы ке: ”Кузё-Инмар дорысь кыӵе секыт адӟон”, тон шу: ”Кыӵе секыт адӟон? Мон тӥледыз куштыса кельто, – шуэ Кузё-Инмар”. 34 Нош пророк яке священник, яке калык шуизы ке: ”Кузё-Инмар дорысь секыт адӟон”, сыӵе адямиосты, соослэсь семьяоссэс но Мон вӧсь каро. 35 Огдылы огды, выныз вынызлы тазьы шуэ: ”Кузё-Инмар та пумысен кыӵе ответ сётӥз?” яке ”Кузё-Инмар мар шуиз?” 36 Нош та кылэз: ”Кузё-Инмар дорысь секыт адӟон” – азьланяз кылады-ымады эн ни понэ: уго таӵе адямилы аслаз кылъёсыз секыт адӟон луоз, малы ке шуоно Инмармылэсь Саваоф Кузё-Инмарлэсь, улэп Инмарлэсь, кылзэ тӥ мыдланьтӥськоды. 37 Пророклы тазьы шу: ”Кузё-Инмар та пумысен тыныд кыӵе ответ сётӥз?” яке ”Кузё-Инмар мар шуиз?” 38 Нош тӥ эшшо верады на ке: ”Кузё-Инмар дорысь секыт адӟон”, соку Кузё-Инмар шуэ: ”Та кылэз ”Кузё-Инмар дорысь секыт адӟон” шуэмды понна Мон тӥледлы вераны ыстӥ ке но вал: ”Эн вералэ: ”Кузё-Инмар дорысь секыт адӟон”, – 39 со понна, тани, Мон тӥледыз чылкак вунэто, кулэтэм каро, тӥледлы, тӥляд атайёстылы сётэм та городэз но Аслам син азьысьтым палэнто. 40 Но пырак дауръёс ӵоже возьдаськыса, сӥтэм-сантэм улыны кельто, ялан озьы луоз».

  

  
  

  ИЕРЕМИЯ ПРОРОКЛЭН КНИГАЕЗ


  24-тӥ ЛЮКЕТ


  1 Кузё-Инмар мыным возьматӥз: тани, Кузё-Инмарлэн храмез азе смокваен кык корзина пуктэмын, – Вавилонлэн эксэез Навуходоносор Иерусалимысь Иудеялэсь эксэйзэ Иехонияез, Иоакимлэсь пизэ, Иудеяысь кивалтӥсьёсты, лэсьтӥськисьёсты, дуриськисьёсты пленэ кутэм но соосты Вавилонэ вуттэм бере вал та. 2 Одӥгез корзина туж умоесь, вазь вуись смокваосын тырмытэмын, нош мукетыз корзина уродос смокваосын тырмытэмын, соос сиыны ярамонэсь ик ӧй вал. 3 Кузё-Инмар мыным шуиз: «Иеремия, мае тон адӟиськод?» Мон шуи: «Смокваосты, умойёсыз смокваос – укыр умоесь, нош уродъёсыз – укыр уродэсь, соосты сиыны ик уг луы – туж умойтэмесь».


  4 Кузё-Инмар дорысь мыным верамын вал: 5 «Тазьы шуэ Израильлэн Инмарез Кузё-Инмар: та умоесь смокваосты выллем та интыысь Халдей музъеме Мынэсьтым ыстэм Иудеяысь улыны выжемъёсты умоесь шуыса Мон лыдъяло; 6 соослы ӟеч карон понна соос пала Аслэсьтым синъёсме берыкто но берен та музъем вылэ улыны ваё, отчы интыяло, уг пазя-тарка, выжыяськыто, выжытэм уг быдты; 7 соослы сюлэм сёто, Мон Кузё-Инмар луисько шуыса, Монэ мед тодозы; соос Мынам калыке луозы, нош Мон соослэн Инмарзы луо; уго соос вань сюлмынызы Мон пала берытскозы».


  8 Нош уродос, сиыны ярантэм смокваос пумысен тазьы шуэ Кузё-Инмар: «Та выллем каро Иудеялэсь Седекия эксэйзэ, солэсь кивалтӥсьёссэ, Иерусалимысь мукет улӥсьёсты – та музъем вылэ улыны кылемъёсты, Египет музъеме улыны интыяськемъёсты. 9 Музъем вылысь вань эксэйлыкъёсын соосты синазькыль карыса, туж курадӟытыса возён киулэ Мон сёто; вань уллям интыосам соос тышкаськон, мадён-веран, серем карон, карган улэ сюрозы. 10 Соослы, соослэн атайёссылы сётэм музъем вылысьтым быдтытозям, соос вылэ тӥр-пурт, сютэм улон, сьӧдчер лэзё».

  

  
  

  ИЕРЕМИЯ ПРОРОКЛЭН КНИГАЕЗ


  25-тӥ ЛЮКЕТ


  1 Иудей эксэйлэн, Иосиялэн пиезлэн Иоакимлэн, кивалтонэзлэн ньылетӥ араз, Вавилон эксэйлэн Навуходоносорлэн кивалтонэзлэн нырысетӥ араз вань иудей калык сярысь Иеремиялы верамын кыл. 2 Сое Иеремия пророк быдэс иудей калыклы, Иерусалимын ваньмызлы улӥсьёслы вераз, со шуиз: 3 «Иудеялэн эксэезлэн Амон пилэн Иосиялэн дас куинь арзэ кивалтонэз бордысен кутскыса туннэ нуналозь, тани, кызь куинь ар тырме ини, кызьы Кузё-Инмар дорысь мыным верамын вал, нош мон тӥледлы вазь ӵукна ик кутскыса вералляй – тӥ ӧд кылзӥське. 4 Кузё-Инмар тӥ доры Аслэсьтыз вань ляльчиоссэ, пророкъёсты, ыстылӥз, вазь ӵукнаысен ик ыстылӥз, нош тӥ ӧд кылзӥське, кылзӥськыны пельдэс ӧд мыкыртэлэ. 5 Тӥледлы шуылӥзы: ”Ваньды урод сюрес вылысь палэнске, лек ужъёстылэсь куштӥське, соку Кузё-Инмарлэн вапумъёсысь вапумъёсы тӥледлы но, тӥляд атайёстылы но сётэм музъем вылаз улоды; 6 мукет инмаръёслэн пытьы кузязы эн ветлэ соослы ужан понна, соослы йыбыртъян понна, асьтэ киостылэн ужъёсынызы Мынэсьтым вожме эн поттэ, соку тӥледлы уродзэ-лексэ уг лэсьты”. 7 Нош тӥ Монэ ӧд кылзӥське, – шуэ Кузё-Инмар, – асьтэлы уродлы, асьтэ киостылэн ужъёсынызы Мынэсьтым вожме поттылӥды.


  8 Соин ик тазьы шуэ Саваоф Кузё-Инмар: Мынэсьтым верамме кылзӥськымтэды понна, 9 тани, Мон ысто но уйпал выжыосты ваньзэс татчы ваё, – шуэ Кузё-Инмар, – Аслэсьтым ляльчиме, Вавилонлэсь эксэйзэ, Навуходоносорез, но та музъем вылэ ваё, солэн улӥсьёсыз вылэ, вань котыр калыкъёс вылэ; соосты чылкак быдто, соосты кышкатонлы, серекъян-веранлы пӧрмыто, пырак ӵожелы тырттэм кельто. 10 Со дорысь шумпотон куараез, шулдыръяськон куараез, эмеспи куараез, вылькен куараез, кикӧ куараез, лампадалэсь югытсэ быдто. 11 Быдэс та музъем кыр дуннелы, курдан-кӧшкеманлы пӧрмоз; та калыкъёс Вавилон эксэйлы сизьымдон ар ӵоже ужаса-тыршыса улозы.


  12 Тазьы луоз: сизьымдон ар тырмем бере Вавилон эксэез, со калыкез вӧсь каро, – шуэ Кузё-Инмар, – сьӧлыклэсь кышкатэк улэмзы понна Халдей музъемез но пырак дауръёс ӵожелы кыр дуннелы пӧрмыто. 13 Со музъем выллы Аслэсьтым вань веранъёсме, та книгае гожтэм Иеремиялэсь вань калыкъёс сярысь азьпалзэ тодытыса верамзэ быдэсто. 14 Лыдтэм трос калыкъёс, быдӟымесь эксэйёс соосты ляльчи карозы; ас киынызы лэсьтэм ужъёссыя, выросъёссыя Мон соослы пунэмзэ берыкто».


  15 Уго тазьы мыным шуиз Израильлэн Инмарез Кузё-Инмар: «Басьты киысьтым вожпотон винаен тырмытэм чашаез, со винаен вань калыкъёсты секта, кинъёс доры Мон тонэ ыстӥсько. 16 Сое юозы но шонаськыса ветлозы, соос вылэ Мынэсьтым ыстэм мечме адӟыса, визьтэммозы». 17 Кузё-Инмарлэн киысьтыз чашаез мон басьтӥ но вань калыкъёсты сектай, кинъёс доры монэ Кузё-Инмар ыстӥз: 18 Иерусалимез но иудей каръёсты, солэсь эксэйёссэ, кивалтӥсьёссэ таркан-пазян понна, соосты кӧшкематон макеослы, серекъян-веранлы, карганлы пӧрмытон понна, – со али ик адӟиське ини, 19 фараонэз, Египетлэсь эксэйзэ, солэсь медооссэ, кивалтӥсьёссэ, солэсь вань калыксэ но, 20 вань сураськем калыкез, Уц музъемысь вань эксэйёсты, Филистим музъемысь вань эксэйёсты, Аскалонэз но Газаез, Екронэз но Азотлэсь кылем люкетсэ, 21 Едомез но Моавез, Аммон пиосты, 22 Тирлэсь вань эксэйёссэ, Сӥдонлэсь вань эксэйёссэ, зарезь сьӧрысь шормуӵъёсысь эксэйёсты, 23 Деданэз но Фемаез, Бузэз, ваньзэс, йырвекчиысьтызы йырсизэс ӵышкисьёсты, 24 Аравиялэсь вань эксэйёссэ, луоё кырын улӥсь пӧртэм выжы калыкъёслэсь вань эксэйёссэс, 25 Зӥмвриялэсь вань эксэйёссэ, Еламлэсь вань эксэйёссэ, Мидиялэсь вань эксэйёссэ, 26 уйпалась вань эксэйёсты, ог-огзылы матысьёссэ но, кыдёкысьёссэ но, музъем вылысь, музъемлэн ымныр вылысьтыз вань эксэйлыкъёсты, нош Сесахлэн эксэез соос бӧрсьы юоз.


  27 «Соослы шу: ”Тазьы шуэ Израильлэн Инмарез Саваоф Кузё-Инмар: юэлэ но кудӟелэ, ӧскелэ но погралэ, Мынэсьтым тӥ вылэ лэзем мечме адӟиды ке, эн султэлэ”. 28 Юыны тынад киысьтыд чашаез басьтыны пумитъяськизы ке, соослы шу: ”Тазьы шуэ Саваоф Кузё-Инмар: тӥ одно ик юоды. 29 Уго тани, та город вылэ, кудӥз бордын Мынам нимы улэ, шугадӟонъёс лэзьяны Мон кутскисько; тӥ-а вӧсь карытэк кельтэмын луоды? Уд, вӧсь карытэк кельтэмын уд луэ, уго Мон музъем вылын вань улӥсьёс вылэ меч вайытӥсько, – шуэ Саваоф Кузё-Инмар”.


  30 Соин ик, азьпал адӟонзэс тодытыса,

  вань та кылъёсты соослы вера но тазьы шу:

  ”Кузё-Инмар йылысен гудыртоз,

  святыняезлэн улон интыысеныз куаразэ сётоз;

  Аслаз город вылаз кышкыт гудыртоз;

  вина нюртон гуын лёгаськисьёс кадь

  музъем вылын ваньмыз улӥсьёс шоры Со кеськоз.

  31 Куашетэм куара музъемлэн пумозяз вуоз,

  уго Кузё-Инмар калыкъёслэсь кылзэс юалоз,

  котькыӵе лулмугорез Со судить кароз,

  сьӧлыклэсь кышкасьтэмъёсты Со меч улэ сётоз, – шуэ Кузё-Инмар”».

  32 Тазьы шуэ Саваоф Кузё-Инмар:

  «Тани, курадӟон калык дорысь калык доры мыноз,

  музъемлэн пумъёсысьтыз кужмо тӧлпери ӝутскоз».

  33 Со нуналэ музъем пумысен музъем пумозь

  Кузё-Инмарлэн погыртэм муртъёсыз кыллёзы,

  соос понна бӧрдӥсь уз луы, октэмын-калтэмын, ватэмын уз луэ,

  музъемлэн ымныр вылаз соос кыед интыын луозы.

  34 Викышъялэ, уллё возьмасьёс,

  уллёослэн азьветлӥсьёссы, лулӟылӥське,

  асьтэдыз тузонэн пызьналэ;

  уго вандӥськон нуналъёсты, пазьгиськон дырды вуизы,

  дуно сосуд кадь усёды.

  35 Уллё возьмасьёслы ватӥськон инты уз луы,

  уллёлэн азьветӥсьёсызлы утиськон уз луы.

  36 Уллё возьмасьёслэн викышъямзы кылӥське,

  уллёослэн азьветлӥсьёссылэн зар бӧрдэмзы пеле пыре,

  уго Кузё-Инмар пудо возьман интызэс тырттэм кельтӥз.

  37 Кузё-Инмарлэн вожпотонэзлэн лекеныз быдтӥсько

  шыпыт улӥсь гуртъёс.

  38 Лев музэн Со Аслэсьтыз улон интызэ кельтыса кошкиз;

  Солэн ӝуатскем вожпотонэзлы,

  таркась-туркасьлэн лек йыркурезлы луыса

  соослэн музъемзы тырттэм кыр интылы пӧрмиз.

  

  
  

  ИЕРЕМИЯ ПРОРОКЛЭН КНИГАЕЗ


  26-тӥ ЛЮКЕТ


  1 Иудеяысь эксэйлэн, Иосиялэн пиезлэн Иоакимлэн, эксэе пуксён араз Кузё-Инмар дорысь таӵе кылъёс верамын вал: 2 «Тазьы шуэ Кузё-Инмар: Кузё-Инмарлэн юртэзлэн азбараз султыса, Иудеяысь вань городъёсысьтыз Кузё-Инмарлэн корказ йыбырттыны ветлӥсьёслы, тыныд вераны косэм кылъёсме вера; одӥг кылзэ но вератэк эн кельты. 3 Оло нош соос кылзӥськозы но асьсэлэн урод сюрес вылысьтызы кожозы, соку Мон лек ужъёссы понна соослы лэсьтыны малпам шугадӟонэз вошто. 4 Вера соослы: ”Тазьы шуэ Кузё-Инмар: тӥ Монэ ӧд ке кылзӥське, тӥледлы сётэм законэя ӧд ке улэ, 5 Мынам ляльчиосылэсь, тӥ доры ыстэм пророкъёслэсь, верамзэс пеляды ӧд ке понэ, кудъёссэ Мон вазь ӵукна ик ыстӥсько, нош тӥ соослэсь верамзэс уд кылзӥське, – 6 соку Мон та коркаен Сӥломен кадь ик каро, нош та городэз музъем вылысь вань калыкъёслы карганы сёто”».


  7 Та кылъёсты Кузё-Инмарлэн корказ вераса улыкуз, священникъёс но, пророкъёс но, вань калык но Иеремияез кылзӥзы. 8 Кузё-Инмарлэсь вань косонзэ калыклы верам бераз священникъёс, пророкъёс, вань калык Иеремияез кутӥзы но шуизы: «Тон кулыны кулэ. 9 Малы тон Кузё-Инмарлэн нимыныз азьпалзэ тодытыса вераськод но шуиськод: ”Та корка – Сӥлом выллем луоз, та город тырттэм кылёз, улӥсьёсыз уз ни луэ?”» Кузё-Инмарлэн корказ вань калык Иеремиялы пумит султӥз. 10 Та сярысь Иудеяысь кивалтӥсьёс кылӥзы но, эксэйлэн юртысьтыз Кузё-Инмарлэн корказ лыктыса, Кузё-Инмар коркалэн выль капка выжыяз пуксизы. 11 Соку священникъёс, пророкъёс кивалтӥсьёслы, вань калыклы тазьы шуизы: «Та адямиез виёно, малы ке шуоно со асьмелэн городмылы пумит азьпалзэ тодытыса вера, тае тӥ асьтэлэн пельыныды кылӥды!»


  12 Вань кивалтӥсьёслы, вань калыклы Иеремия шуиз: «Монэ Кузё-Инмар та коркалы пумит, та городлы пумит азьпалзэ тодытыса, вань та кылэм кылъёстэс вераны ыстӥз. 13 Озьыен, шонертэлэ асьтэлэсь сюресъёстэс, ужъёстэс но Инмардылэсь Кузё-Инмарлэсь верамзэ кылзӥське, соку Кузё-Инмар тӥледлы сӥзем шугадӟонэз воштоз. 14 Нош мон сярысь ке верано, тани, мон тӥляд кияды; монэн озьы каре, кызьы тӥляд син азяды ӟечлыко но шонерлыко адӟиськоз. 15 Но ӟеч тодэ: монэ вииды ке, асьтэ вылэ янгыштэм вирез басьтыса поноды, городды вылэ но, отын улӥсьёс вылэ но; уго зэм ик Кузё-Инмар тӥ доры, вань со кылъёсты тӥляд пеляды поныны монэ ыстӥз».


  16 Соку кивалтӥсьёс, вань калык но священникъёслы, пророкъёслы шуизы: «Та адямиез виыны уг яра, малы ке шуоно со Инмармылэн Кузё-Инмарлэн нимыныз асьмелы вераз». 17 Нош та музъемысь тӧроос пӧлысь куд-огез султӥзы но вань калыклэн люкаськем кенешезлы шуизы: 18 «Езекиялэн, Иудеяысь эксэйлэн, кивалтон нуналъёсаз Морасфитысь Михей азьпалзэ тодытыса улӥз, со Иудеяысь вань калыклы шуиз:


  ”Тазьы вера Саваоф Кузё-Инмар:

  Сӥон бусы выллем гыремын луоз,

  Иерусалим из люкъёслы пӧрмоз,

  та коркалэн гурезез нюлэсо вырйыллы пӧрмоз”.


  19 Со понна сое Езекия, Иудеялэн эксэез, быдэс иудей калык виизы-а? Кузё-Инмарлэсь со ӧз кышка-а, Кузё-Инмарез сюлворыса ӧз куры-а? Кузё-Инмар соос вылэ вуоно шугадӟон нуналъёсты воштӥз; нош асьмеос лулъёсмылы эшшо но бадӟымгес уродлык лэсьтэммы потэ-а?»


  20 Кузё-Инмарлэн нимыныз азьпалзэ тодытыса озьы ик кыӵе ке но Урия, Кириаф-Иаримысь Шемаиялэн пиез, та городлы пумит, та музъемлы пумит чылкак Иеремиялэн кадь ик кылъёсын вералляз. 21 Солэсь кылъёссэ Иоаким эксэй, солэн вань кузёйыръёсыз, вань кивалтӥсьёсыз кылэм бере эксэй сое виыны вылысь утчаз. Та сярысь кылэм бераз Урия кышкаса пегӟиз, Египетэ кошкиз. 22 Нош Иоаким эксэй Египетэ но адямиосты ыстӥз: Елнафанэз, Ахборлэсь пизэ, соин ӵош мукетъёссэ но. 23 Урияез Египетысь поттӥзы но Иоаким эксэй доры вайизы, сое мечен ӵогыса вииз, солэсь шӧйзэ огшоры калыклэн шӧй ватон интыез доры куштӥзы.


  24 Нош Сафанлэн Ахикам пиез Иеремия палан вал – калык кие сое виыны сётонлы со пумит вал.

  

  
  

  ИЕРЕМИЯ ПРОРОКЛЭН КНИГАЕЗ


  27-тӥ ЛЮКЕТ


  1 Иудей эксэйлэн, Иосиялэн Иоаким*а пиезлэн, эксэй луонэзлэн кутсконаз Кузё-Инмар дорысь Иеремиялы таӵе кылъёс верамын вал: 2 тазьы мыным Кузё-Инмар шуиз: «Аслыд жильыет, сиес лэсьты но чыртыяд пон; 3 Иерусалиме, Иудеялэн эксэез Седекия доры лыктэмъёс пыр таӵе жильыетъёс, сиесъёс ик ысты Идумей эксэйлы, Моав эксэйлы, Аммон пиослэн эксэйзылы, Тирлэн эксэезлы, Сӥдонлэн эксэезлы. 4 Соосты кузё-эксэйёссылы вераны кос: ”Тазьы шуэ Израильлэн Инмарез Саваоф Кузё-Инмар: тазьы вералэ асьтэлэн кузё-эксэйёстылы: 5 ”Быдӟым кужыменым, суйме вӧлъяса, Мон музъемез, адямиез, музъем вылысь пудо-животъёсты кылдытӥ, но кинлы Мынам музъемез сётэме потэ вал, солы сётӥ. 6 Али Мон ваньзэ та музъемъёсты Аслам ляльчиелэн Вавилон эксэйлэн, Навуходоносорлэн, кияз сётӥсько, луд вылысь пӧйшуръёсты гинэ но солы ужаны-тыршыны сётӥсько. 7 Вань калыкъёс солы, солэн пиезлы но, солэн пиезлэн пиезлы но, солэн музъемезлы но, солы аслыз но дыр вуытозь ужаса-тыршыса улозы; трос калыкъёс, быдӟымесь эксэйёс солы ужаса-тыршыса улозы. 8 Кыӵе ке калык яке эксэйлык солы, Навуходоносорлы, Вавилонлэн эксэезлы, тэрытскыса ужаны ӧз ке малпа, аслэсьтыз чыртызэ Вавилон эксэйлэн сиес улаз ӧз ке мыкырты, со калыкез Мон мечен вӧсь каро, сютэм улонэн, сьӧдчерен – солэн киыныз соосты быдтытозям курадӟыто, – шуэ Кузё-Инмар. 9 Тӥ эн кылзӥське ”Вавилон эксэйлы служить кароно уд луэ” шуись пророкъёстылэсь, туно-пеллёостылэсь, уйвӧт тунасьёстылэсь, син пӧртмасьёстылэсь, кизилиосъя тунаськисьёстылэсь. 10 Соослэсь ӧрекчи азьпал тодытонъёс верамзэс кылзӥды ке, асьтэ музъем вылысь Мон тӥледыз улляло но, тӥ кулоды. 11 Аслэсьтыз чыртызэ Вавилон эксэйлэн сиес улаз мыкыртӥсь но солы ужаса-тыршыса улӥсь калыкез Мон ас музъем вылаз кельто, – шуэ Кузё-Инмар, – сое утялтыса, емыш будэтыса, отын со улоз”». 12 Иудеялэн Седекия эксэезлы но мон вань та кылъёсты верай но шуи: «Асьтэлэсь чыртыдэс Вавилон эксэйлэн сиес улаз мыкыртэ, солы но, солэн калыкезлы но ужаса-тыршыса улэ – улэп кылёды. 13 Малы тыныд, тынад калыкедлы но меч улын, сютэм улыса, сьӧдчерлэсь кулыны кулэ, кызьы Кузё-Инмар Вавилон эксэйлы ужатэк-тыршытэк улӥсь калык сярысь шуиз? 14 ”Вавилон эксэйлы служить кароно уд луэ” шуыса верась пророкъёслэсь верамзэс эн кылзэ, уго соос тӥледлы ӧрекчаськыса азьпалзэ тодыто. 15 Мон соосты ӧй ыстылы, – шуэ Кузё-Инмар, – соос Мынам нимыным ӧрекчаськыса азьпалзэ тодыто, Мон тӥледыз мед уллялом, тӥ но, тӥледлы азьпалзэ тодытыса верась пророкъёсты но мед кулозы-бырозы шуыса». 16 Священникъёслы но, вань калыклы но мон вералляй: «Тазьы шуэ Кузё-Инмар: азьпалзэ тодытыса верась пророкъёстылэсь верам кылзэс пеляды эн понэ, соос шуо: ”Тани, ӝоген Кузё-Инмарлэн сосудъёсыз Вавилонысь берыктэмын луозы”. Соос тӥледлы ӧрекчаськыса азьпалзэ тодыто. 17 Эн кылзэ соосты, улэ но Вавилон эксэйлы служить каре; малы та городэз куашкатон дорозь вуттыны кулэ? 18 Нош соос пророкъёс ке, соос бордын Кузё-Инмарлэн кылыз вань ке, Кузё-Инмарлэн корказ, Иудей эксэйлэн корказ, Иерусалиме кылем сосудъёс Вавилонэ медаз выже шуыса, Саваоф Кузё-Инмар азьын мед куриськозы. 19 Уго тазьы шуэ Саваоф Кузё-Инмар юбоос сярысь, ыргон зарезь сярысь, ул пуктэтъёс сярысь но та городэ кылем мукет макеос сярысь. 20 Соосты Навуходоносор, Вавилонлэн эксэез, ӧз басьты, куке со Иоакимлэсь Иехония пизэ, Иудеялэсь эксэйзэ, вань нимо-дано иудей муртъёсты но Иерусалимын улӥсьёсты Иерусалимысь Вавилонэ поттӥз, 21 уго Израильлэн Инмарез Саваоф Кузё-Инмар Кузё-Инмарлэн корказ, Иудей эксэйлэн корказ, Иерусалиме кылем сосудъёс сярысь тазьы шуэ: 22 ”Соосты Вавилонэ нуозы, соос доры лыктон нуналозям соос отын улозы, – шуэ Кузё-Инмар, – собере потто но берен та интые ик соосты ваё”».

  


  *а27:1 Иоаким – мукет нимыз: Седекия

  

  
  

  ИЕРЕМИЯ ПРОРОКЛЭН КНИГАЕЗ


  28-тӥ ЛЮКЕТ


  1 Со аре ик – Иудей эксэй луонэзлэн Седекиялэн эксэе пуксёнэзлэн кутсконаз – ньылетӥ араз, витетӥ толэзе, Азурлэн Анания пиез, Гаваонысь пророк, Кузё-Инмарлэн коркасеныз священникъёслэн но, вань калыклэн но син азязы мыным вераз, со шуиз: 2 «Тазьы шуэ Израильлэн Инмарез Саваоф Кузё-Инмар: Вавилон эксэйлэсь сиессэ сузмыто; 3 Вавилонлэн Навуходоносор эксэезлэн та интыысь – Кузё-Инмарлэн коркасьтыз – басьтыса, Вавилонэ нуэм вань сосудъёсты, кык ар ортчыса, ваньзэ та интые ик Мон берыкто. 4 Иудей эксэез, Иоакимлэсь пизэ Иехонияез, пленэ нуэм вань иудейёсты – Вавилонэ вуттэмъёсты, та интые Мон берыкто, – шуэ Кузё-Инмар, – Вавилон эксэйлэсь сиессэ сузмыто».


  5 Кузё-Инмарлэн корказ сылӥсь священникъёслэн, вань калыклэн син азязы Иеремия пророк Анания пророклы вераз, – 6 Иеремия пророк шуиз: «Тазьы мед луоз, Кузё-Инмар тае мед лэсьтоз! Кузё-Инмарлэн коркасьтыз сосудъёслэн, вань пленэ нуэмъёслэн Вавилонысь та интые берытсконзы пумысен тынэсьтыд верам кылъёстэ Кузё-Инмар мед быдэстоз! 7 Тыныд но, вань калыклы но кылӥськымон бадӟым куараен верам кылме кылзы: 8 пророкъёс, кудъёсыз мынэсьтым но азьло, тынэсьтыд но азьло, кемаласен вал ини, трос музъемъёслы, туж бадӟымесь кунъёслы-эксэйёслы азьпалзэ тодытыса веразы, ожмаськонъёс, шугадӟонъёс, урод черъёс луозы шуыса. 9 Кыӵе ке пророк тупаса улон сярысь азьпалзэ тодытыса вералляз ке, таӵе учыръёсы гинэ со зэмзэ ик Кузё-Инмарлэн ыстэм пророкез шуыса лыдъяське вал: та пророклэн верам кылыз быдэсмылӥз ке». 10 Соку Анания пророк Иеремия пророклэн чыртыысьтыз сиесэз басьтӥз но сузмытӥз сое. 11 Вань калыклэн син азяз Анания та кылъёсты вераз: «Тазьы шуэ Кузё-Инмар: кык ар бере Вавилон эксэйлэсь, Навуходоносорлэсь, сиессэ, вань калыкъёслэн чыртыысьтызы басьто но тазьы сузмыто». Собере Иеремия ас сюрес кузяз кошкиз.


  12 Анания пророк Иеремия пророклэн чыртыысьтыз сиесэз сузмытэм бере Иеремиялы Кузё-Инмар дорысь тазьы верамын вал: 13 «Мын, Ананиялы вера: ”Тазьы шуэ Кузё-Инмар: тон пу сиесэз сузмытӥд – со интые корт сиес лэсьтод. 14 Уго Израильлэн Инмарез Саваоф Кузё-Инмар тазьы шуэ: вань та калыкъёслэн чыртыязы корт сиес поно, Вавилон эксэйлы Навуходоносорлы мед ужалозы шуыса, солы ужаса-тыршыса улозы, луд вылысь пӧйшуръёсты гинэ но Мон со киулэ сётӥ”». DefaultSession.plist


  15 Иеремия пророк Анания пророклы шуиз: «Кылзы, Анания: Кузё-Инмар тонэ ӧз ысты, та калыкез тон шонертэм буйгатӥськод. 16 Соин ик тазьы шуэ Кузё-Инмар: ”Тани, Мон тонэ музъемлэн ымныр вылысьтыз сэрпалто; та арын ик тон кулод, малы ке шуоно тон Кузё-Инмарлэсь кылзӥськытэк вералляд”». 17 Анания пророк со аре ик, сизьыметӥ толэзе, кулӥз.

  

  
  

  ИЕРЕМИЯ ПРОРОКЛЭН КНИГАЕЗ


  29-тӥ ЛЮКЕТ


  1 Иерусалимысен Иеремия пророк Вавилонэ улыны выжемъёс пӧлы кылем тӧроослы, священникъёслы, пророкъёслы, Навуходоносорен Иерусалимысь поттэм вань калыклы таӵе кылъёсын гожтэт ыстӥз, – 2 Иехония эксэй, эксэйлэн анаез, евнухъёс, Иудеялэн но Иерусалимлэн кивалтӥсьёсыз, лэсьтӥськисьёс, дуриськисьёс Иерусалимысь потэм бере 3 Иудеялэн Седекия эксэез Вавилонысь Навуходоносор эксэй доры ыстэм Сафанлэн Елеаса пиез пыр но Хелкиялэн Гемария пиез пыр таӵе кылъёсын гожтэт ыстӥз:


  4 «Тазьы шуэ Израильлэн Инмарез Саваоф Кузё-Инмар ваньмызлы пленэ шедемъёслы, Мынэсьтым Иерусалимысь Вавилонэ улыны нуэмъёсылы: 5 коркаос пуктылэ но отын улэ, садъёс мерттэ, соослэсь емышсэс сие. 6 Кышно басьтэ, нылъёс, пиос будэтэ; пиостылы кен вае, нылъёстэс картлы сётэ – соос но пиос, нылъёс мед вордозы, йылэ-будэ, эн кулэсме отын. 7 Тӥледыз улыны выжытэм городлэн тупаса улонэз сярысь сюлмаське, со понна Кузё-Инмарлы вӧсяське, уго со ваньлыкен улӥз ке, тӥледлы но каньыл луоз.


  8 Уго тазьы шуэ Израильлэн Инмарез Саваоф Кузё-Инмар: пӧлысьтыды пророкъёс, тунаськисьёс визьдэс медаз суралэ, уйин адӟем вӧтъёстэс санэ эн понэ; 9 Мынам нимыным соос ӧрекчаськыса азьпалзэ тодыто; Мон соосты ӧй ыстылы, – шуэ Кузё-Инмар. 10 Уго тазьы шуэ Кузё-Инмар: Вавилонын тӥледлы сизьымдон ар тырмем бере Мон тӥ доры лыкто но Аслэсьтым тӥ сярысь верам ӟеч кылме быдэсто – та интые берен тӥледыз ваён понна. 11 Мон тодӥсько тӥ пумысен Аслэсьтым малпанъёсме-мылкыдъёсме, – шуэ Кузё-Инмар, – ӟеч каронлы со малпанъёс, уродлы ӧвӧл – тӥледлы азьпал улон но оскиськон сётон понна. 12 Мыным вазиськоды, мыныса Мыным вӧсяськоды, Мон тӥледыз кыло; 13 Монэ утчаса шедьтоды, вань сюлмыныды утчады ке. 14 Тӥ Монэ шедьтоды, – шуэ Кузё-Инмар, – соку Мон тӥледыз пленысь берыкто, вань калыкъёс пӧлысь, улляса лэзем вань интыосысь тӥледыз огазе люкало, – шуэ Кузё-Инмар, – кытысен поттӥ вал, со интые ик тӥледыз берыкто. 15 Тӥ шуиськоды: ”Кузё-Инмар Вавилонысен но милемлы пророкъёс сётӥз”.


  16 Давидлэн престол вылаз пукись эксэй сярысь Кузё-Инмар тазьы шуэ, та городын улӥсь вань калык сярысь но, тӥледын ӵош пленэ нуымтэ агай-вынъёсты сярысь но, – 17 соос сярысь тазьы шуэ Саваоф Кузё-Инмар: тани, Мон соос вылэ меч, сютэм улон, сьӧдчер лэзё но соосты шакшы луэменызы сэрен сиыны ярасьтэм, номырлы ярасьтэм смоква мульыосты кадь каро. 18 Меч улын, сютэм улонэн, сьӧдчерен соосты ёртыса возё, музъем вылысь вань эксэйлыкъёслы соосты ёртыса-ӝикатыса возьыны эрик сёто; вань калыкъёс пӧлын, кытчы гинэ мон соосты улляса уг лэзьы, соосты каргалозы, соослэсь кышкалозы, серем карозы, тышкаськозы, – 19 Мынэсьтым верам кылъёсме кылзӥськымтэзы понна, – шуэ Кузё-Инмар, – соос доры Мон Аслэсьтым ляльчиосме, пророкъёсты, со кылъёсты вераны ыстылӥ, вазь ӵукнаысен ик ыстылӥ, нош соос ӧз кылзӥське, – шуэ Кузё-Инмар.


  20 Нош тӥ, ваньды улыны выжемъёс, Мынам Иерусалимысь Вавилонэ келям муртъёсы, кылзэлэ Кузё-Инмарлэсь верам кылзэ: 21 тазьы шуэ Израильлэн Инмарез Саваоф Кузё-Инмар Колиялэн Ахав пиез сярысь, Маасеялэн Седекия пиез сярысь, кудъёсыз Мынам нимыным азьпалзэ тодытыса ӧрекчаськон верало: тани, Мон соосты Вавилон эксэйлэн Навуходоносорлэн киулаз сёто но, со тӥляд син азяды соосты виылоз. 22 Вавилонэ улыны выжем вань иудейёс кабыл басьтозы тазьы юриськонэз: ”Кузё-Инмар тыныд Седекиялы но Ахавлы кадь мед лэсьтоз”, соосты Вавилон эксэй тыл вылын пыжиз. 23 Израильын жоб ужъёс лэсьтэмзы понна, матысь муртъёссылэн кышноосынызы азыса улэмзы понна, Мынам нимыным косымтэ, ӧрекчаськон кылъёс вераллязы; Мон та сярысь тодӥсько, Мон сое адӟись луисько, – шуэ Кузё-Инмар.


  24 Нехеламысь Шемаиялы вера: 25 ”Тазьы шуэ Израильлэн Инмарез Саваоф Кузё-Инмар: аслад нимыныд Иерусалимысь вань калыклы гожтэтъёс ыстылэмед понна, Софония священниклы, Маасеялэн пиезлы, нош озьы ик вань священникъёслы тазьы гожъямед понна: 26 ”Кузё-Инмар тонэ Иодай священник интые священнике пуктӥз, Кузё-Инмарлэн корказ визьзэ ыштыса, азьпалзэ тодытыса верась котькуд адями сьӧрын чаклась-учкись мед луод, сыӵе муртэ тон пытсэтэ, жильыетэ мед пуктод шуыса: 27 малы бен тон Анафофысь Иеремияез тӥ дорын азьпалзэ тодытыса верамысь уд дугдытӥськы? 28 Уго со ми доры но Вавилонэ тазьы вераны ыстылӥз: ”Пленын улон кема кыстӥськоз: коркаос пуктылыса отын улэ, емышо писпуос мерттылэ, соослэсь емышсэс сиыса улэ”». 29 Софония священник Иеремия пророклы та гожтэтсэ шара лыдӟем бераз 30 Иеремиялы Кузё-Инмар дорысь тазьы верамын вал: 31 «Вань улыны выжемъёс доры тазьы вераны ысты: ”Нехаламысь Шемаия сярысь тазьы шуэ Кузё-Инмар: Шемаия тӥ дорын азьпалзэ тодытыса вера, нош Мон сое тӥледыз ӧрекчаськон вылэ оскиськытыны ӧй ысты, 32 со понна, – шуэ Кузё-Инмар, – тани, Нехаламысь Шемаияез но солэсь выжызэ вӧсь каро; со бордысь та калык пӧлын улӥсь адями уз поты, Аслам калыкелы лэсьтэм ӟечлыкез со уз адӟы, – шуэ Кузё-Инмар, – уго со Кузё-Инмарлэсь кылзӥськытэк вера”».

  

  
  

  ИЕРЕМИЯ ПРОРОКЛЭН КНИГАЕЗ


  30-тӥ ЛЮКЕТ


  1 Кузё-Инмар дорысь Иеремиялы тазьы верамын вал: 2 «Тазьы шуэ Израильлэн Инмарез Кузё-Инмар: Мынэсьтым вань верам кылъёсме книгае гожты. 3 Уго тани, вуо нуналъёс, – шуэ Кузё-Инмар, – Аслэсьтым калыкме, Израиль выжыез, Иуда выжыез, пленысь берыктэм бере, – шуэ Кузё-Инмар, – берен ваё атайёссылы сётэм музъеме, сое киулазы соос возёзы!» 4 Тани Кузё-Инмарлэн Израиль но Иудея сярысь верам кылъёсыз.


  5 Тазьы шуиз Кузё-Инмар:

  «Куалекъян, кышкан куараосты ми кылӥськомы,

  тупаса улон куараез ум кылӥське.

  6 Юалэ но малпаське: пиосмурт нылпи вае-а?

  Малы бен Мон котькуд пиосмуртлэсь,

  нылпи вайись кышномуртлэсь кадь,

  киоссэ кус бордысьтыз адӟисько,

  ваньзылэн ымныръёссы но бездытэсь?

  7 Э, куректон-кайгу! Быдӟым со нунал, солы укшасез ӧй на вал;

  та Иаков понна туж секыт вакыт, но солэсь со утемын луоз.

  8 Со нуналэ тазьы луоз, – шуэ Саваоф Кузё-Инмар, –

  тынад чыртыысьтыд сиесэз сузмыто, жильыетъёстэ но тӥяло;

  мурт кунысь калыкъёслы ужаса-тыршыса уз ни улэ,

  9 асьсэлэн Инмарзылы Кузё-Инмарлы но Давид эксэйзылы,

  кудзэ Мон соослы выльысь ӝуто, соос ужалозы-тыршозы.

  10 Тон но, Иаков ляльчие, эн кышка, – шуэ Кузё-Инмар, –

  Израиль, эн дэймы, уго тани, Мон тонэ кыдёкысь шаерысь потто,

  пленын улон музъемысь выжыдэ мозмыто;

  Иаков берытскоз но шып гинэ, каньылэн улоз,

  нокин но сое уз кышкатъя;

  11 уго Мон тонэн валче, – шуэ Кузё-Инмар, – Мон тонэ утё;

  кыӵе калыкъёс пӧлы тонэ улыны пазяй, Мон соосты одӥгтэм быдто,

  нош тонэ уг быдты;

  мертаса Мон тонэ вӧсь каро, но вӧсь карытэк уг кельты».


  12 Тазьы шуэ Кузё-Инмар:

  «Вӧсь карем интыед уз бурмы, яраед – туж секыт;

  13 тынад ужед сярысь – вӧсь карем интыдэ бурмытон сярысь –

  нокин но уг сюлмаськы; бурмытӥсь эмъяськон тон понна ӧвӧл;

  14 вань эшъёсыд тонэ вунэтӥзы, тонэ уг утчало,

  уго Мон тонэ тушмонлэн шуккетэныз вӧсь кари,

  законлы пумит туж трос ужъёсыд понна туж секыт вӧсь луон сётӥ,

  малы ке шуоно сьӧлыкъёсыд трос луизы.

  15 Малы тон вӧсь карем интыосыд понна,

  висёнэдлэн секытэз понна ӝуштӥськод?

  Законлы туж трос пумит ужъёсыд понна Мон тае тыныд лэсьтӥ,

  малы ке шуоно сьӧлыкъёсыд трос луизы.

  16 Ваньмыз тонэ сыскисьёс ньылэмын луозы;

  тынад вань тушмонъёсыд асьсэос ваньзы пленэ мынозы,

  тонэ таркась-куашкатӥсьёс асьсэос таркамын-куашкатэмын луозы,

  ваньзэс тонэ таласьёсты таласьёс кие сёто.

  17 Мон тонэ бинетэн шобырто,

  вӧсь карем интыостэ бурмыто, – шуэ Кузё-Инмар. –

  Тонэ куштӥськем шуыса нимало вал,

  шуо вал: ”Тани Сӥон, со сярысь нокин но уг юа-вера”.

  18 Тазьы шуэ Кузё-Инмар: тани, Иаковлэсь выжызэ пленысь берыкто,

  гуртъёсызлы вожме уг ни потты, –

  город нош ик ас вырйылаз ик пуктэмын луоз,

  храм но азьвыл интыяз ик пуктэмын луоз.

  19 Отысь тау карон кылӥськоз,

  шулдыръяськисьёслэн куараоссы шуккиськозы:

  Мон соосты йылэто, соос уз кулэсме, данэ потто, соосты уз ултӥялэ.

  20 Солэн пиналъёсыз азьвыл кадь ик луозы,

  солэн туж трос адямиосыз Мон азьын сылозы,

  солэсь вань ёртыса-ӝикатыса возисьёссэ вӧсь каро.

  21 Солэн азьветлӥсез ас пӧлысьтыз луоз,

  кузё-эксэй солэн пӧлысьтыз потоз;

  Мон сое матэ каро но, со Мон доры лыктоз;

  уго кин ас тодэмъяз Мынам матам лыктыны дӥсьтоз? –

  шуэ Кузё-Инмар.

  22 Тӥ Мынам калыке луоды, Мон тӥледлы Инмар луо».


  23 Тани, кужмо сильтӧл лыктэ Кузё-Инмар дорысь, лек сильтӧл;

  со сьӧлыклэсь кышкасьтэмъёслэн йыр вылазы усёз.

  24 Кузё-Инмарлэн ӝуась вожпотонэз Ас сюлмызлэсь

  малпанъёссэ лэсьтытозь, быдэстытозь уз быры.

  Берпуметӥ нуналъёсы тае валалоды.

  

  
  

  ИЕРЕМИЯ ПРОРОКЛЭН КНИГАЕЗ


  31-тӥ ЛЮКЕТ


  1 «Со вакытэ, – шуэ Кузё-Инмар, –

  вань Израиль выжыослы Мон Инмар луо,

  нош соос – Мынам калыке луозы».


  2 Тазьы шуэ Кузё-Инмар:

  «Мечлэсь быдэс кылем калык

  аслыз ӟечлык луоё кырысь шедьтӥз;

  мыно Израилез буйгатыны».


  3 Кыдёкысен мон доры Кузё-Инмар лыктыса шуиз:

  «Бырисьтэм яратонэн Мон тонэ яратӥ,

  соин ик тыныд ӟеч эрикме мычи.

  4 Мон нош ик тонэ интыяло, тон интыямын луод,

  Израиль ныл, нош ик тимпанъёсыныд чеберъяськод,

  шулдыръяськисьёслэн шудон пӧлазы потылод;

  5 Самарияысь гурезьёсы нош ик виноградпудъёс мерттылод;

  виноград будэтӥсьёс, соосты мерттылӥсьёс,

  асьсэос ик емышсэ бичалозы.

  6 Вуоз нунал, куке возьмаськисьёс Ефрем гурезьын ялозы:

  ”Султэлэ, Сӥонэ, Инмармы Кузё-Инмар доры тубоме”.


  7 Уго тазьы шуэ Кузё-Инмар: шумпотыса Иаков сярысь кырӟалэ,

  калыкъёслэн йырзы азьын кеськыса ӟечкылалэ;

  ивортылэ, данъяса шуэлэ:

  ”Кузё-Инмаре, Аслэсьтыд калыктэ,

  Израильлэсь кылем люкетсэ, уть!”

  8 Тани, Мон соосты уйпал шаерысь ваё,

  музъемлэн пумъёсысьтыз люкало;

  синтэм но чутӥсь, нылпи ваёно но нылпи ваем мурт

  соосын огазьын, –

  туж бадӟым адями уллё татчы берытскоз.

  9 Синвуэн соос кошкизы, нош Мон соосты буйгатыса нуо;

  ву ӧръёс вӧзтӥ, ӵошкыт сюрес кузя соосты нуо,

  со вылэ соос уз канжаське,

  уго Мон – Израильлы атай,

  Ефрем но – Мынам нырысь вордскем нуные.

  10 Калыкъёс, Кузё-Инмарлэсь верам кылзэ кылзӥське,

  кыдёкысь шормуӵъёслы ивортылэ но шуэлэ:

  ”Кин Израилез пазяз, Со ик сое люкалоз,

  аслэсьтыз пудо уллёзэ возьмась кадь сое возьмалоз”;

  11 Кузё-Инмар Иаковез сьӧлыклэсь мозмытоз,

  кин солэсь кужмогес вал,

  солэн киулысьтыз но мозмытоз.

  12 Соос лыктозы но Сӥонлэн ӝужыт интыосаз

  шумпотозы-шулдыръяськозы;

  Кузё-Инмарлэн ӟечлыказ лыктозы но лыктозы,

  чабей, вина, вӧй дуре, ыжпиос но ошъёс дуре,

  соослэн лулзы ву кисьтаса тыр карем сад кадь луоз,

  азьланяз соос пашмыса уз ни улэ.

  13 Соку нылмурт бергаса шудон пӧлын шулдыръяськоз,

  огазьын луозы егит пиос но, пересьёс но;

  мӧзмонзэс шумпотонэн вошто, буйгато соосты,

  куректон-кайгыронзы бере соосты шумпотто.

  14 Священникъёслэсь лулзэс кӧй-вӧйын тыр каро,

  калыке Мынам ӟечлыкъёсыным тыр луоз”, – шуэ Кузё-Инмар.


  15 Тазьы шуэ Кузё-Инмар:

  ”Рама карын зар бӧрдэм, викышъям, ӝуштэм куара кылӥське;

  Рахиль нуныосыз понна бӧрдэ,

  соос ӧвӧлысь буйгатскемез уг ни поты солэн”.


  16 Тазьы шуэ Кузё-Инмар: ”Викышъяса бӧрдонлэсь куарадэ уть,

  синъёстэ синкылиослэсь уть,

  уго ужамед понна тыныд мед-кузьым вань, – шуэ Кузё-Инмар, –

  тушмонлэн музъем вылысьтыз соос берытскозы.

  17 Азьпал улонэдлы оскиськон вань, – шуэ Кузё-Инмар, –

  тынад нылпиосыд асьсэ музъеме берытскозы.

  18 Кылӥсько бӧрдӥсь Ефремез: ”Тон монэ вӧсь карид –

  мон вӧсь каремын кутыса возьыны луонтэм ошпи кадь;

  берыкты монэ – берытско, уго Тон – Кузё-Инмар, мынам Инмаре.

  19 Берытскем берам мон сьӧлыкме вераса ӧпкели,

  визьмамзы бере асме ачим макесам чабкылӥ;

  мон возьытэ вуттэмын вал, кепыратэмын вал,

  малы ке шуоно пинал дырылэсь сӥтэм-сантэм луонзэ нуи”.

  20 Дуно ӧвӧл-а Мыным Ефрем пие? Яратоно пие ӧвӧл-а со?

  Уго, со сярысь вераськыны гинэ кутскисько,

  котьку но гажаса сое тодам вайисько;

  пушкы-еры со понна шумпотэ,

  солы вожпотонме дугдыто, – шуэ Кузё-Инмар.


  21 Аслыд сюрес пусъёс пукты, аслыд юбоос пукты,

  сюлэмдэ сюрес пала берыкты – лыктэм сюрес вылад берыкты;

  Израиль ныл, берытскы, та аслад городъёсад берытскы.

  22 Кема на-а тыныд костаськыса ветлоно, усем нылмурт?

  Кузё-Инмар музъем вылэ маке но выльзэ кылдытоз:

  кышномурт пиосмуртэз утьыса возёз.


  23 Тазьы шуэ Израильлэн Инмарез Саваоф Кузё-Инмар: азьланьын, соослэсь пленэ сюремъёссэс берыктэм берам, Иудей музъемын, солэн городъёсаз та кылэз вералозы: ”Кузё-Инмар тонэ бакель мед кароз, шонерлыклэн улон интыез, святой гурезь!” 24 Отчы Иуда улыны интыяськоз, вань городъёсаз улӥсьёс но, музъем ужасьёс но, пудо сьӧрын ветлӥсьёс но огазе кариськозы. 25 Уго Мон каньсырам лулэз сектало, котькудзэ куректӥсь-кайгырись лулэз тыр каро». 26 Та дыръя мон сайкай но учки, уйвӧтэ мыным аслым кельшымон вал. 27 «Тани, вуо нуналъёс, – шуэ Кузё-Инмар, – куке Израиль юртэз, Иуда юртэз адями кидысэн, пудо кидысэн кизё. 28 Кызьы Мон соосты чакласа улӥ выжытэм быдтыку, погыръяку, куашкатыку, виылыку, сӧрылыку, озьы ик соосты чакласа уло кылдытыку-выльдыку, мерттыку, – шуэ Кузё-Инмар.


  29 Со нуналъёсы уз ни вераллялэ:

  ”Атайёс чырс виноград мульы сиизы,

  нош нылпиослэн пиньёссы долказы”.


  30 Нош котькудӥз кулоз аслаз законлы пумит улэмез понна; кин чырс виноград сиёз, солэн ик пиньыз но долкалоз.


  31 Тани, вуо нуналъёс, – шуэ Кузё-Инмар, – куке Мон Израиль юртэн-выжыен, Иудалэн юртэныз-выжыеныз выль сӥзён пыр кусып кылдыто. 32 Таиз сыӵе кусып ӧвӧл, кыӵезэ Мон соослэн атайёсынызы кылдытӥ, соосты, китӥзы кутыса, Египет музъемысь поттыкум. Созэ сӥзён-косон пыр кылдытэм кусыпме соос сӧризы, соосын кусып возьыса ке но Мон улӥсько вал, – шуэ Кузё-Инмар. 33 Со нуналъёс бере тани кыӵе сӥзён-косон Израиль юртлы-выжылы сёто: Аслэсьтым законме соослэн пушказы пырто, сюлэм вылазы гожто. Соослы Мон Инмар луо, нош соос Мынам калыке луозы, – шуэ Кузё-Инмар. 34 Азьланяз огзэс огзы, выныз вынзэ, уз ни дышетэ, уз ни шуэ: ”Кузё-Инмарез тод-тодма”, уго ваньзы асьсэос Монэ тодозы, пичиысен бадӟымозь, – шуэ Кузё-Инмар, – малы ке шуоно соослэсь законлы пумит улэмъёссэс Мон кушто, азьланяз сьӧлыкъёссэс но тодам уг ни вайы.


  35 Тазьы шуэ Кузё-Инмар,

  Кудӥз нуназеез югыт карыны шунды сётӥз,

  толэзьлы, кизилиослы уез югыт карон понна пуктон-косон сётӥз,

  Кудӥз зарезез тулкымъяськытэ, соин ик тулкымъёс вузо;

  Солэн нимыз – Саваоф Кузё-Инмар.

  36 Та пуктон-косонъёс Мынам азям

  быдэсъяськемысь дугдӥзы ке, – шуэ Кузё-Инмар, –

  соку Израиль выжы но пырак ӵожелы Мынам азям

  калык луэмысь дугдоз.

  37 Тазьы шуэ Кузё-Инмар: инбамез йылӥысен мертаны быгатӥзы ке,

  музъемлэсь инъетсэ улӥысен эскеремзы луиз ке,

  соку Мон вань Израиль выжыез палэнто со понна,

  мар соос лэсьтӥзы, – шуэ Кузё-Инмар.


  38 Тани, вуо нуналъёс, – шуэ Кузё-Инмар, – куке город Кузё-Инмарлэн данэз понна пуктэмын-интыямын луоз Анамеил каланча дорысен Сэрег капка дорозь, 39 азьланяз музъем мертан гозызы шонерак мыноз Гарив вырйылозь, отысен Гоаф пала кожоз. 40 Шӧйёслэн но пень кисьтанлэн быдэс нёжалыз, Кедрон ӧр дорозь быдэс бусы, шундыӝужанысен Вал капкалэн сэрегозяз Кузё-Инмарлэн святой интыез луоз; пумтэм вапумъёс ӵоже уз куашка, уз но люкиськылы».

  

  
  

  ИЕРЕМИЯ ПРОРОКЛЭН КНИГАЕЗ


  32-тӥ ЛЮКЕТ


  1 Иудей эксэйлэн Седекиялэн кивалтонэзлэн дасэтӥ араз Кузё-Инмар дорысь Иеремиялы таӵе кылъёс верамын вал; та ар Навуходоносорлэн дас тямысэтӥез арез вал. 2 Соку Вавилон эксэйлэн армиез Иерусалимез котыртыса-ёртыса возиз, Иеремия пророк Иудей эксэйлэн корка бордысьтыз возьмаськисьёслэн азбаразы пытсамын вал. 3 Седекия, Иудеялэн эксэез, сое отчы пытсакуз, шуиз: «Малы тон азьпалзэ тодытыса вераськод но шуиськод: ”Тазьы шуэ Кузё-Инмар: тани, Мон та городэз Вавилон эксэйлэн киулаз сётӥсько, со киултоз сое; 4 Седекия но, Иудеялэн эксэез, халдейёслэн кизылэсь уз мозмы, одно ик Вавилон эксэйлэн киулаз сётэмын луоз, соин ваче султыса вераськозы, огзылэсь огзы синзэс ваче адӟозы; 5 со Седекияез Вавилонэ нуоз, Мон со доры лыктытозь, со отын улоз, – шуэ Кузё-Инмар. – Халдейёсын тӥ ожмаськиды ке, соосты уд ворме”».


  6 Иеремия шуиз: «Кузё-Инмар дорысь мыным таӵе кыл верамын вал: 7 тани, Анамеил, Саллум агаедлэн пиез, тон доры вераны лыктэ: ”Мынэсьтым Анафофысь музъемме аслыд басьты, малы ке шуоно ӵыжы-выжыос луиськомы бере, тыныд басьтыны кулэ сое”». 8 Анамеил, мынам агаелэн пиез, Кузё-Инмарлэн верамезъя мон доры, возьмаськисьёслэн азбаразы, лыктыса шуиз: «Басьты мынэсьтым Анафофысь, Вениамин музъемысь, бусыме, уго люкет басьтыны но, дунэн басьтыны но правоед вань; басьты аслыд». Та Кузё-Инмарлэн кылыз вал шуыса, соку мон тодӥ. 9 Басьтӥ мон аслам агаелэн Анамеил пиезлэсь Анафофысь бусызэ, мертаса сизьым сӥкль азвесь но дас азвесь коньдон солы сётӥ. 10 Гожтэт гожтӥ, печатен нюртыса ворсай, тае возьматыны адӟисьёсты ӧти но вес вылын азвесь мертаса сётӥ. 11 Законъя, пуктон-косонъя печатен нюртыса ворсам вузан-басьтон сярысь гожтэтэз басьтӥ, печатен нюртыса ворсамтэзэ но басьтӥ, – 12 со вузан-басьтон сярысь гожтэтэз ас агаелэн Анамеил пиезлэн син азяз Масеялэн Нирия пиезлэн Варух пиезлы сётӥ, вузан-басьтон сярысь та гожтэтлэн улаз гожтӥськем адӟисьёслэн син азязы сётӥ, возьмаськисьёслэн азбаразы пукись вань иудейёслэн син азязы сётӥ. 13 Соос азьын Варухлы курон-косон сётӥ: 14 «Тазьы шуэ Израильлэн Инмарез Саваоф Кузё-Инмар: та гожъямъёсты басьты, печатен нюртыса ворсам вузан-басьтон сярысь гожтэтэз басьты, тазэ, печатен нюртыса ворсамтэзэ но, басьты, соосты горшоке пон – трос нуналъёс отын мед кыллёзы. 15 Тазьы шуэ Израильлэн Инмарез Саваоф Кузё-Инмар: та музъемысь коркаосты но, бусыосты но, виноград бакчаосты но адямиос нош ик асьсэлы басьтозы».


  16 Вузан-басьтон сярысь гожтэтэз Нириялэн Варух пиезлы сётыса, мон Кузё-Инмарлы вӧсяськи:


  17 «Э, Инмаре Кузё-Инмар! Аслад быдӟым кужыменыд но вӧлъям суйбыгытэныд Тон инмез но, музъемез но кылдытӥд; Тон понна номыр но лэсьтыны луонтэмез ӧвӧл; 18 сюрсъёсызлы Тон гажан-жаляндэ возьматӥськод, атайёслэн законлы пумит улэмзы понна, соос бере нылпиоссылэн пушказы пунэм берыктондэ понӥськод: Быдӟым Инмаре, кужымо, Тынад нимыд – Саваоф Кузё-Инмар! 19 Кенешын – быдӟым, ужын – кужмо, Тынад синъёсыд усьтэмын, адями пиослэн сюресъёссы шоры учко, котькудӥзлы солэн сюресъёсызъя, ужезлэн емышъёсызъя пунэмзэ тырон вылысь 20 Египет музъемын паймымон ужъёс, паймымон тодметъёс лэсьтӥз, та нуналозь Израильын но, вань калыкъёс пӧлын но Тон лэсьтӥськод, со нуналэ кадь ик, Аслыд дано ним басьтӥд, 21 паймымон тодметъёс, паймымон ужъёс лэсьтыса, кужмо киын, вӧлъям суйбыгытэн, туж бадӟым кышкан вайыса, Аслэсьтыд израиль калыктэ Египет музъемысь поттӥд. 22 Атайёссылы кыл сётыса сӥзем та музъемез – йӧлын но чечыен ӧръяськись музъемез – соослы сётӥд.


  23 Соос пыризы но сое киултӥзы, нош Тынэсьтыд верам кылдэ санэ ӧз понэ, Тынад законэдъя улыны ӧз кутске, мар соослы лэсьтыны косӥд, соос сое ӧз лэсьтэ, со понна Тон соос вылэ вань та шугадӟонъёсты лэзид. 24 Тани, городэз киултон понна ӝутэм сюй мудэтъёс со доры вуо ини; мечен жугиськыса, сютэм улыса, сьӧдчер вӧлмемен, городлы пумит ожмаськись халдейёслэн киулазы со сётӥське ини; мар Тон верад вал, со ик быдэсме ини, тани, Тон тае Ачид адӟиськод ни. 25 Нош Тон, Инмаре Кузё-Инмаре, мыным шуид: ”Азвесен аслыд музъем басьты, адӟисьёсты ӧть,” – нош со вакытэ город халдейёс кие сётӥське».


  26 Иеремиялы Кузё-Инмар дорысь тазьы верамын вал: 27 «Тани, Мон – Кузё-Инмар, котькыӵе лулмугорлэн Инмарез; вань-а мар ке но сыӵе, мае Мон лэсьтыны медам быгаты? 28 Соин ик тазьы шуэ Кузё-Инмар: тани, Мон та городэз халдейёс кие, Вавилонлэн Навуходоносор эксэез кие сётӥсько, со сое киултоз. 29 Та городэз котыртыса-ёртыса возись халдейёс отчы пырозы, тылын городэз ӝуатозы, солэсь коркаоссэ сутозы, кудъёсызлэн липет йылъёсазы, Мынэсьтым вожме поттон понна Вааллы ӵындытон курбон сётъязы, мурт инмаръёслы курбон-салам кисьтон сямъёс ортчытъязы. 30 Израильлэн пиосыз, Иудалэн пиосыз Мынам син азям пинал дырысеныз урод ужъёс гинэ лэсьтылӥзы; Израильлэн пиосыз ас киынызы лэсьтэм ужъёсын Мынэсьтым вожме поттылӥзы, – шуэ Кузё-Инмар. 31 Та город пуктыны кутскон нуналысеныз та нуналозь юри Мынэсьтым йырме кур карыны, вожме поттыны пуктэмын кадь, сое Мон Ас азьысьтым мед палэнтом шуыса. 32 Израильлэн пиосыз, Иудалэн пиосыз Мынэсьтым вожме поттылӥзы вань лек ужъёсынызы, соослэн эксэйёссы, кивалтӥсьёссы, священникъёссы, соослэн пророкъёссы, Иудеяысь воргоронъёс, Иерусалимын улӥсьёс лек ужъёс лэсьтылӥзы. 33 Соос Мынам азям мышкынызы султӥзы, ымнырынызы ӧз, куке мон соосты дышетылӥ, вазь ӵукнаысен ик дышетылӥ, соослэн визь-нод сётонэз кабыл басьтэмзы ӧз поты, 34 Мынам нимылы сӥзем корка пушкы сое саптась юрӟым макеоссэс пуктылӥзы. 35 Енном пиослэн нёжалазы, Вааллы сӥзьыса, Молохлы сӥзьыса, асьсэлэсь пиоссэс, асьсэлэсь нылъёссэс тыл вамен поттон понна куалаос пуктылӥзы, – Иудаез сьӧлыке пыртыса, та юрӟым ужез мед лэсьтозы, – Мынам тодам но ӧй вал, сыӵе косон Мон соослы ӧй сётылы.


  36 Нош табере Израильлэн Инмарез Кузё-Инмар та город сярысь тазьы шуэ, кудӥз сярысь тӥ шуиськоды: ”Вавилон эксэйлэн киулаз мечен, сютэм улонэн, сьӧдчерен сётӥське”, – 37 вожпотон дыръя, йыры кур луон дыръя, лек потонэ ӝуатскыку уллямъёсме вань шаеръёсысь люкало, та интые соосты берен ваё но кышкатэк улон сёто. 38 Соос Мынам калыке луозы, нош Мон соослы Инмар луо. 39 Вань улон ӵожазы Мынэсьтым мед кышкалозы шуыса, асьсэлы, асьсэ бере кылем нылпиоссылы но ӟечлы мед луоз шуыса, соослы одӥг сюлэм, одӥг сюрес сёто. 40 Соосын пумтэм вапумъёс ӵожелы сӥзён-косон пыр кусып кылдыто; со сӥзён-косонъя Мон соослэсь уг палэнскы, соослы ӟеч ужъёс лэсьтэмысь уг дугды; Мынэсьтым медаз куштӥське шуыса, соослэн сюлмазы Мон Мынэсьтым кышкан пырто. 41 Соослы ӟеч карыса, соос понна шумпотыса уло, вань сюлмысьтым, вань лулысьтым та музъем вылэ соосты йыг-йыг пуктыло».


  42 Тазьы шуэ Кузё-Инмар: «Кызьы та калык вылэ туж бадӟым уродлыкез лэзи, озьы ик Аслэсьтым сӥзем вань ӟечлыкме соос вылэ лэзё. 43 Та музъемысь, дун тырыса, бусы октозы, кудӥз сярысь тӥ шуиськоды: ”Та – калыктэм, пудотэм кыр дунне; со халдейёс кие сётэмын”. 44 Азвесь тырыса, бусы октозы, гожтыса книгае пыртозы, печатен нюртозы, адӟисьёсты ӧтёзы – Вениамин музъемын, Иерусалим котырын но, Иудей городъёсын, гурезё пал городъёсын, улыгысь городъёсын, лымшорысь городъёсын; уго соосты пленысь берыкто», – шуэ Кузё-Инмар.

  

  
  

  ИЕРЕМИЯ ПРОРОКЛЭН КНИГАЕЗ


  33-тӥ ЛЮКЕТ


  1 Возьмаськисьёслэн азбаразы возьыкузы, Иеремиялы кыкетӥ ползэ Кузё-Инмар дорысь верамын вал: 2 «Тазьы шуэ Кузё-Инмар, [музъемез] кылдытӥсь, сое лэсьтӥсь, пуктӥсь, Солэн нимыз – Кузё-Инмар. 3 Ӧтьыса вазиськы Мыным – Мон тыныд ответ сёто, туж бадӟым, вормонтэм, тыныд тодмотэм макеосты возьмато.  4-5 Ожмаськыны лыктэм халдейёсын жугиськон понна та городысь мудэтъёс лэсьтыны куашкатоно коркаосты, Иудей эксэйёслэсь коркаоссэс вожпотон дыръям погыртэмъёслэн шӧйёсынызы тырмыто, законлы пумит улэмзы понна йыры кур луон дыръя Мон та городын улӥсьёслэсь ымнырме ватӥ, – шуэ Израильлэн Инмарез Кузё-Инмар. 6 Тани, Мон бурмытӥсь, эмъясь макеосты солы ляко но бинё, озьы Мон бурмыто, каньыллыклэсь но зэмлыклэсь пачыллыксэ усьто, 7 Иудалэсь пленэ сюремъёссэ берыкто, Израильлэсь но пленэ сюремъёссэ берыкто, соосты кутсконаз кадь ик интыяло, 8 Мон азьын сьӧлыкаса улэм вань кырсьсылэсь-сьӧлыксылэсь соосты чылкытато, ваньзэ законлы пумит улэмъёссэс кушто, кудъёсыныз соос Мон азьын сьӧлыкаса улӥзы но Мон бордысь усизы. 9 Мон понна Иерусалим шумпотон ним луоз, музъем вылысь вань калыкъёс азьын ушъянлы, сӥ-данлы пӧрмоз, соос кылозы Мынэсьтым солы лэсьтоно вань ӟечлыкъёсы сярысь; Мынэсьтым солы лэсьтоно ӟеч каронъёсме, вань ӟечлыкъёсме адӟыса, абдралозы, куалектозы.


  10 Тазьы шуэ Кузё-Инмар: та интыын, кудӥз сярысь тӥ шуиськоды: ”Со тырттэм, калыктэм, пудотэм”, – тырттэмесь, калыктэмесь, пудотэмесь Иудеяысь городъёсын, Иерусалимысь ульчаосын, – 11 нош ик шумпотон куара, шулдыръяськон куара, эмеспилэн куараез, вылькенлэн куараез, тазьы шуисьёслэн куаразы кылӥськоз: ”Саваоф Кузё-Инмарез данъялэ, уго ӟечлыко Кузё-Инмар, пумтэм вапумъёс ӵоже Солэн гажан-жалянэз”, Кузё-Инмарлэн корказ тау карон курбон сётӥсьёслэн куаразы кылӥське: та музъемысь пленэ шедемъёсты азьвыл мардаазы ик Мон берыкто уго, – шуэ Кузё-Инмар. 12 Тазьы шуэ Саваоф Кузё-Инмар: та тырттэм – калыктэм, пудотэм интыын – солэн вань городъёсаз нош ик пудо возьмасьёслэн юртъёссы луозы, отын пудо уллёоссэс шутэтскытыса возёзы. 13 Гурезё пал городъёсын, улыго пал городъёсын, лымшор палась городъёсын, Вениамин музъемын но, Иерусалим ёросын но, Иудалэн городъёсаз но лыдӟисьёслэн ки ултӥзы нош пудо уллёос ортчылозы, – шуэ Кузё-Инмар.


  14 Тани, вуо нуналъёс, – шуэ Кузё-Инмар, – куке Мон Израиль выжы сярысь, Иуда выжы сярысь верам ӟеч кылме быдэсто. 15 Со нуналъёсы, со дыре шонерлыко Пушъетэз Давидлы будэто – Со музъем вылын суд лэсьтоз, шонерлык лэсьтоз. 16 Со нуналъёсы Иуда утемын луоз, Иерусалим кышкатэк улоз, Солы ним сётозы: ”Кузё-Инмар – милям шонере потонмы!” 17 Уго тазьы шуэ Кузё-Инмар: Израиль юртлэн престол вылаз пукись, Давид выжыысь потэм пиосмурт, ноку но уз быры. 18 Священникъёслэн-левитъёслэн но Мон азьын вань нуналъёс ӵоже вылэ ӝутӥсь, тылын курбон сутӥсь, виро сётӥсь пиосмуртлы ёрмонзы уз луы».


  19 Иеремиялы Кузё-Инмар дорысь верамын вал: 20 «Тазьы шуэ Кузё-Инмар: нунал но, уй но ас дыраз медаз вуылэ шуыса, Мынэсьтым нунал сярысь сӥзён-косонме, уй сярысь сӥзён-косонме сӧрыны быгатӥськоды ке, 21 соку Давид ляльчиелы сётэм сӥзён-косонэ но куашкатэмын луыны быгатоз, соку престол вылаз эксэйын пукись пиез но уз луы; нош озьы ик левитъёслы-священникъёслы, Мынам ужась-тыршисьёсылы сётэм сӥзён-косонэ быдтэмын луоз. 22 Кызьы инмысь воинъёс лыдъяны луонтэм трос, зарезьысь луо мертаны луонтэм трос, озьы Давид ляльчиелэсь выжызэ, Мыным ужась-тыршись левитъёсты но йылэто». 23 Иеремиялы Кузё-Инмар дорысь верамын вал: 24 «Уд адӟиськы-а, та калык мар шуэ: ”Кузё-Инмар быръем кык выжыоссэ кулэтэм кариз”, таин сэрен соос Мынэсьтым калыкме синазькыль каро, – соослэн син азязы со калык кадь но ӧвӧл ни? 25 Тазьы шуэ Кузё-Инмар: уй пумысен, нунал пумысен, инлэн но музъемлэн пуктон-косонзы пумысен Аслэсьтым сӥзён-косонме Мон ӧй ке юнматы, 26 соку Иаковлэсь, Давид ляльчиелэсь выжызэ кулэтэм каро солэн выжыысьтыз Авраамлэн, Исааклэн но Иаковлэн выжызылы кивалтӥсь йыръёс басьтонтэм понна; уго соослэсь пленэ нуэмъёссэс берыкто но соослы ӟеч каро».

  

  
  

  ИЕРЕМИЯ ПРОРОКЛЭН КНИГАЕЗ


  34-тӥ ЛЮКЕТ


  1 Навуходоносор, Вавилонлэн эксэез, солэн быдэс армиез, солэн киулаз тэрытскыса улӥсь музъем вылысь эксэйлыкъёс, вань калыкъёс но Иерусалимлы пумит, Иудеялэн вань городъёсызлы пумит ожмаськыса улыку, Кузё-Инмар дорысь Иеремиялы верамын вал: 2 «Тазьы шуэ Израильлэн Инмарез Кузё-Инмар: мын Иудеялэн Седекия эксэез доры но шу солы: ”Тазьы шуэ Кузё-Инмар: тани, Мон та городэз Вавилон эксэйлэн киулаз сётӥсько, – сое со тылын сутоз. 3 Солэн киызлэсь утиськыны тон уд быгаты, одно ик кутэмын но солэн киулаз сётэмын луод, тынад синъёсыд Вавилон эксэйлэсь ымнырзэ адӟозы, со ас ымыныз тыныд вералоз, Вавилонэ мынод. 4 Седекия, Иудеялэн эксэез, Кузё-Инмарлэсь верамзэ кылзы! Тон сярысь Кузё-Инмар тазьы шуэ: меч улын тон уд кулы; 5 каньыллыко тон кулод, атайёстэ – тынэсьтыд азьвыл луэм эксэйёсты – ватыкузы, ческыт зыно макеосты сутылӥзы, озьы ик сутозы тон понна но, ”Э, кузё-эксэй” шуыса бӧрдозы, уго Мон та кылэз верай, – шуэ Кузё-Инмар”». 6 Иеремия пророк вань та кылъёсты Иерусалимысен Иудеялэн Седекия эксэезлы вераз. 7 Нош со дыре ик Вавилон эксэйлэн армиез Иерусалимлы пумит ожмаськиз, Иудеялэн быдэс кылем вань городъёсызлы – Лахислы но Азекалы – пумит ожмаськиз; уго иудей городъёс пӧлысь та городъёс гинэ юнматэм каръёс луыса кылизы на.


   8-9 Иерусалиме учырам вань калыкен эрик сярысь ялыны, котькудӥз аслэсьтыз ляльчи пизэ, ляльчи кышномуртсэ эрике мед лэзёз шуыса, еврей пиез но еврей нылкышноез, – одӥгез но ляльчиын иудеез, аслэсьтыз братсэ, медаз возьы шуыса, Седекия эксэй сӥзён-косон кутэм бере, – Кузё-Инмар Иеремиялы вераз. 10 Сӥзён-косонэз быдэсъянэ пырем вань кивалтӥсьёс, вань калык, асьсэлэсь ляльчи пиоссэс, ляльчи кышномуртъёссэс эрике лэзён сярысь верамез кылзӥськизы – азьланяз соосты ляльчи карыса возёно ӧвӧл ни – та косонэз санэ понӥзы но, соосты лэзизы; 11 нош бӧрысь малпаськизы но эрике лэзем ляльчиоссэс, ляльчи кышномуртъёссэс берен вайылыны кутскизы, нош ик соосты ляльчи, ляльчи кышномурт каризы.


  12 Кузё-Инмар дорысь Иеремия доры Кузё-Инмарлэн кылыз вуиз: 13 «Тазьы шуэ Израильлэн Инмарез Кузё-Инмар: Египет музъемысь, ляльчи юртысь, поттэм берам тӥляд атайёсыныды Мон сӥзён-косон пыр кусып кылдытӥ но соослы шуи: 14 ”Сизьыметӥ арлэн пумаз котькудды асьтэлэсь браттэс, ассэ тӥледлы вузам евреез, эрике лэзе; тыныд со куать ар мед ужалоз, нош собере сое дорысьтыд эрике лэзь”, нош тӥляд атайёсты Мынэсьтым верамме санэ ӧз понэ, пельзэс но ӧз мыкыртэ. 15 Али тӥ берытскиды но Мынам син азям шонер лэсьтӥды: котькудды асьтэлэн матысьтылы эрик ялӥды но Мынам нимылы сӥзем коркан, Мон азьын сӥзён-косон пыр кусып кылдытӥды. 16 Нош бӧрысь куштӥськиды но Мынэсьтым нимме сантэмады: котькудды асьтэлэсь эрике – отчы, кытчы лулзы куриське – лэзем ляльчидэс берен вайиды, нош табере соосты ляльчи интыын возьыны турттыса ёртӥськоды.


  17 Соин ик Кузё-Инмар тазьы шуэ: тӥ ваньды асьтэлэсь браттэс, асьтэлэсь матысьтэс эрике мед лэзёды шуэмме ӧд кылзӥське; со понна ик, тани, Мон тӥледыз меч улэ, сьӧдчер улэ, сютэм улон киулэ сётӥсько, тӥледыз быдэс дунне вылысь вань эксэйлыкъёслы ёртыса-ӝикатыса возьыны эрик сётӥсько, – шуэ Кузё-Инмар. – 18 Мынэсьтым сӥзён-косонме сӧрисьёсты, кунянэз шори ӵогыса но ӵогем люкетъёслэн вискытӥзы потыса, Мынам син азям кутэм сӥзён-косон бордын возиськыны чидамтэосты, – 19 Иудеяысь кивалтӥсьёсты, Иерусалимысь кивалтӥсьёсты, евнухъёсты, священникъёсты, музъем вылысь вань калыкез, кудъёсыз кунянлэн шори ӵогем мугорзылэн вискытӥз ортчылӥзы, – 20 соосты тушмонлэн киулаз сёто, соослэсь лулзэс утчасьёслэн киулазы сёто – соослэн шӧйёссы ин тылобурдоослы, музъем выл пӧйшуръёслы сиён луоз. 21 Иудеялэсь эксэйзэ Седекияез но, солэсь кивалтӥсьёссэ но тушмонъёссылэн, соослэсь лулъёссэс утчасьёслэн киулазы сёто, тӥ дорысь чигнам Вавилон эксэйлэн армиезлэн киулаз сёто. 22 Тани, Мон косон сёто, – шуэ Кузё-Инмар, – соосты та город доры берыкто но соос со вылэ урдскозы, киултозы сое, тылын сутозы сое, Иудеяысь городъёсты улыны ярантэм кыр дуннелы пӧрмыто».

  

  
  

  ИЕРЕМИЯ ПРОРОКЛЭН КНИГАЕЗ


  35-тӥ ЛЮКЕТ


  1 Иудей эксэйлэн Иосиялэн пиезлэн Иоакимлэн эксэйын пукон нуналъёсаз Кузё-Инмар дорысь Иеремиялы верамын вал: 2 «Рехавъёслэн юртазы мыныса, соосын вераськы, соосты Кузё-Инмарлэн юртаз вай но, одӥгаз бӧльмые пыртыса, соослы юыны вина сёт». 3 Мон басьтӥ Авациниялэн Иеремия пиезлэсь Иазания пизэ, солэсь агай-вынъёссэ, солэсь вань пиоссэ, быдэссэ Рехав выжыез, 4 соосты Кузё-Инмарлэн юртаз вайи, Инмар адямилэн Годолиялэн Анан пиезлэн пиосызлэн бӧльмыязы пыртӥ, кудӥз интыяськемын кивалтӥсьёслэн бӧльмы вӧзазы Селлум пилэн Маасеялэн, пырон дорын возьмаськисьлэн, бӧльмы йылаз; 5 Рехав выжыысь пиослэн азязы пачыл сюмыкен, стаканъёсын вина пуктӥ но соослы шуи: «Вина юэ».


  6 Нош соос шуизы: «Ми вина ум юиське, малы ке шуоно милям атаймы, Рехавлэн пиез Ионадав, милемлы таӵе сӥзён-косон сётыса шуиз: ”Пумтэм вапумъёс ӵоже тӥ но, тӥляд нылпиосты но вина медад юэ; 7 коркаос эн пуктылэ, кидыс эн кизе, виноград эн мерттэ, соос тӥляд медаз луэ, нош вань улон ӵожады балаганъёсын улэ – пыдйылчиос луыса улоно музъем вылын кема улыны мед быгатоды”. 8 Атаймылэсь, Рехавлэн Ионадав пиезлэсь, вань улытозямы вина медам юэ шуыса сӥзьыса веранзэ ми асьмеос но, милям кышноосмы но, пиосмы но, нылъёсмы но санэ понӥмы: 9 улыны-вылыны юртъер медам пуктылэ; милям виноград бакчаосмы но, бусыосмы но, кизем юосмы но ӧвӧл; 10 нош улӥськомы балаганъёсын, кылзӥськомы но ваньзэ лэсьтӥськомы озьы, кызьы сӥзиз-косӥз милям Ионадав атаймы. 11 Нош та музъем вылэ Вавилон эксэй Навуходоносор вуэм бере ми шуимы: ”Ойдолэ, Иерусалиме кошкоме, халдейёслэн ожмаськись муртъёссылэсь, арамейёслэн ожмаськись муртъёссылэсь палэнскоме,” – тани, табере ми Иерусалимын улӥськомы».


  12 Кузё-Инмар дорысь Иеремиялы тазьы верамын вал: 13 «Тазьы шуэ Израильлэн Инмарез Саваоф Кузё-Инмар: Иудеяысь воргоронъёслы, Иерусалимын улӥсьёслы мыныса вера: Мынэсьтым верам кылъёсме санэ понон понна, та визь-нод сётэм пӧлысь асьтэлы номырзэ но кабыл уд басьтэ шат? – шуэ Кузё-Инмар. 14 Рехавлэн пиезлэн Ионадавлэн ас пиосызлы вина медаз юэ шуыса сӥзьыса верам кылыз быдэсме, – соос туннэ нуналозь но вина уг юо, малы ке шуоно соос атайзылэсь сӥзён-косонзэ санэ поныса уло; нош Мон дугдылытэк тӥледлы вералляй, вазь ӵукнаысен кутскыса вералляй, нош тӥ Монэ ӧд кылзӥське. 15 Тӥ доры Мон Аслэсьтым вань ляльчиосме, пророкъёсты, ыстылӥ, вазь ӵукнаысен ик ыстыса шуылӥ: ваньды урод сюресты вылысь коже, тупатэ асьтэлэсь сямъёстэс, мурт инмаръёслэн сюрес кузязы эн ветлэ, соослы эн йыбыртъялэ, соку тӥ тӥледлы, тӥляд атайёстылы сётэм музъем вылын улоды, нош тӥ пельёстэс ӧд мыкыртэ, Монэ ӧд кылзӥське. 16 Рехавлэн Ионадав пиезлэн пиосыз атайзылэсь соослы сӥзем курон-косонзэ быдэсъяло бере, нош та калык Монэ уг кылзӥськы, 17 соин ик тазьы шуэ Израильлэн Инмарез Саваоф Инмар Кузё-Инмар: тани, Мон Иудея вылэ, Иерусалимын вань улӥсьёс вылэ сӥзем вань со уродэз-лекез лэзё, малы ке шуоно Мон соослы верай, нош соос ӧз кылзӥськылэ, соосты ӧтьылӥ, нош соос чус улӥзы».


  18 Нош Рехав выжылы Иеремия шуиз: «Тазьы шуэ Израильлэн Инмарез Саваоф Кузё-Инмар: Ионадав атайдылэсь сӥзёнзэ кабыл басьтэмды понна, солэсь вань сӥзён-косонъёссэ утемды понна, солэн курем-косэмезъя улэм-вылэмды понна, – 19 со понна, – шуэ Израильлэн Инмарез Саваоф Кузё-Инмар, – Рехавлэн Ионадав пиезлэн выжыысьтыз воргоронъёс Мынам син азям вань нуналъёс ӵоже сылозы».

  

  
  

  ИЕРЕМИЯ ПРОРОКЛЭН КНИГАЕЗ


  36-тӥ ЛЮКЕТ


  1 Иудей эксэйлэн, Иосиялэн Иоаким пиезлэн, ньылетӥ арзэ эксэйын пукыкуз, Иеремиялы Кузё-Инмар дорысь тазьы верамын вал: 2 «Гожъяны кагаз басьты но Израиль сярысь, Иудея сярысь, вань калыкъёс сярысь тыныд вераны кутскем нуналысен, Иосиялэн эксэйын пукон нуналысеныз, туннэ нуналозь вань верам кылъёсме гожты. 3 Оло нош Иуда юрт кылоз Мынэсьтым соослы лэсьтыны малпам вань шугадӟонъёсы сярысь, соослэсь ӧрекчи ужъёссэс, сьӧлыкъёссэс но мед куштом шуыса, соос ваньзы урод-лек сюрессы вылысь мед кожозы».


  4 Иеремия Варухез, Нириялэсь пизэ ӧтиз но Варух Иеремиялэн ымысьтыз потэм Кузё-Инмарлэсь солы верам вань кылъёссэ кагаз вылэ гожтӥз. 5 Иеремия Варухлы косон сётыса шуиз: «Монэ чакласа уло, Кузё-Инмарлэн корказ мыныны уг быгатӥськы. 6 Озьыен, тон мын но мынам ымысьтым потэм Кузё-Инмарлэсь кылъёссэ, кудъёссэ тон кагаз вылэ гожтӥд, Кузё-Инмарлэн корказ визян нуналэ калыклы кылӥськымон шара лыдӟы, озьы ик асьсэ городъёсысь лыктэм вань иудейёслы кылӥськымон лыдӟы соосты. 7 Оло нош соос Кузё-Инмарлэн азяз лякыт сюлмын вӧсяськозы но асьсэлэн урод-лек сюрес вылысьтызы кожозы; уго та калык вылэ туж бадӟым вожпоттон, йыркуръяськон луоз шуыса, Кузё-Инмар ялӥз». 8 Кагаз вылэ гожтэм Кузё-Инмарлэсь кылъёссэ Кузё-Инмарлэн корказ лыдӟыны Иеремия пророклэсь косэмзэ Нириялэн пиез Варух ваньзэ быдэстӥз.


  9 Иудей эксэйлэн Иосиялэн Иоаким пиезлэн эксэйын витетӥ арзэ пукыкуз, укмысэтӥяз толэзьын, Кузё-Инмарлэн азяз, Иерусалимысь вань калыклы, Иудей городъёсысь Иерусалиме вань лыктэм калыклы визь утёно шуыса ялӥзы. 10 Кузё-Инмарлэн корказ, Сафанлэн Гемария пиезлэн, подъясьлэн бӧльмыяз, вылысь азбараз, Кузё-Инмарлэн коркаезлэн выль капкатӥз пырон дорын, Иеремиялэсь кагаз вылэ гожтэм кылъёссэ Варух бадӟым куараен, вань калыклы кылӥськымон лыдӟиз.


  11 Сафанлэн Гемария пиезлэн Михей пиез кагаз вылэ гожтэм Кузё-Инмарлэсь вань кылъёссэ кылӥз, 12 эксэйлэн корказ васькиз; эксэй подъясьлэн бӧльмыяз пыриз, но тани, отын вань кивалтӥсьёс пуко вал: эксэйлэн подъясез Елисам, Семаиялэн Делаия пиез, Ахборлэн Елнафан пиез, Сафанлэн Гемария пиез, Ананиялэн Седекия пиез но вань кивалтӥсьёс. 13 Варух калыклы кагаз вылысь лыдӟыку кылэм вань кылъёсты Михей соослы вераз.


  14 Соку вань кивалтӥсьёс Варух доры Иегудиез – Хусиялэсь Селемия пиезлэсь Нафания пиезлэсь пизэ – солы вераны ыстӥзы: «Калыклы шара лыдӟем кагаздэ кияд кут но лыкты». Варух, Нириялэн пиез, кагазэз кияз кутӥз но соос доры лыктӥз. 15 Соос солы шуизы: «Пуксьыса милемлы шара лыдӟы». Варух соослы шара лыдӟиз. 16 Вань кылъёсты кылзэм беразы соос туж куалектыса огзы шоры огзы учкизы но Варухлы шуизы: «Та кылъёсты ми одно ик эксэйлы вераломы». 17 Варухлэсь юазы: «Вера ук милемлы, ваньзэ та кылъёсты тон солэн ымысьтыз кызьы гожтӥд?» 18 Варух соослы шуиз: «Ваньзэ та кылъёсты со аслаз ымыныз вераз, нош мон соосты чернилаен та кагаз вылэ гожъяй». 19 Соку кивалтӥсьёс Варухлы шуизы: «Мын, пегӟы, тон но, Иеремия но, нокин но медаз тоды, кытын тӥ». 20 Мынӥзы соос эксэй доры, солэн юртаз пыризы, нош кагазэз Елисамлэн, эксэй подъясьлэн, бӧльмыяз кельтӥзы, ваньзэ та кылъёсты эксэйлы шара веразы.


  21 Эксэй Иегудиез кагазэз вайыны ыстӥз, со сое Елисамлэн, эксэй подъясьлэн, бӧльмыысьтыз басьтӥз; Иегудий сое эксэйлы кылӥськымон лыдӟиз, эксэй вӧзын сылӥсь кивалтӥсьёслы но кылӥськымон вал. 22 Эксэй соку, укмысэтӥ толэзьын, тол коркан пуке вал, солэн азяз сӥль кебатон гур ӝуа вал. 23 Иегудий куиньзэ яке ньыльзэ чурез лыдӟем бере эксэй со чуръёсты, гожъяськон пуртэн вандылыса, гурысь тыл пӧлы куяз, кагазэз тыл пӧлын, ӝуась корт гурын, быдэсак бырытозь. 24 Ӧз кышкатске, дӥськутсэс ӧз кесялэ эксэй но, солэн та кылъёсты кылэм медоосыз но. 25 Елнафан, Делаия, Гемария эксэез кагазэз медаз суты шуыса сюлворизы ке но, со соосты ӧз кылзы. 26 Эксэйлэсь пизэ Иерамеилэз, Азрииллэсь Сераия пизэ, Авдииллэсь Селемия пизэ подъясь Варухен Иеремия пророкез эксэй кутыны косӥз. Нош Кузё-Инмар соосты ватӥз.


  27 Эксэй кагазэз, Варухлэсь Иеремиялэн ымысьтыз потэм кылъёсты гожтэмзэ, сутэм бере Кузё-Инмар дорысь верамын вал, тазьы шуэмын вал солы: 28 «Нош ик аслыд мукет кагаз басьты но нырысетӥяз – Иудеялэн Иоаким эксэезлэн сутэм кагазаз – пумиськем вань кылъёсты отчы нош ик гожты. 29 Нош Иудеялэн эксэезлы Иоакимлы шу: тазьы шуэ Кузё-Инмар: тон та кагазэз тазьы вераса сутӥд: ”Малы тон отчы гожтӥд ”Одно ик Вавилон эксэй лыктоз но та музъемез туркалоз-таркалоз, отысь калыкез но, пудоез но быдтоз” шуыса?” 30 Со понна Иудеялэн Иоаким эксэез сярысь Кузё-Инмар тазьы шуэ: со бордысь потэм мурт Давидлэн престолаз уз ни пуксьы, солэн шӧез сэрпалтэмын луоз нуназе пӧсь шоры, уйлэн – кезьытаз. 31 Сое, солэсь выжызэ но, солэсь медооссэ но шонертэм улэмзы понна жуго, соос вылэ, Иерусалимын улӥсьёс вылэ но, Иудеяысь воргоронъёс вылэ но вань уродэз-лекез лэзё, кудзэ Мон соослы верай, нош соос ӧз кылзӥське».


  32 Иеремия мукетсэ кагазэз басьтӥз но сое подъясь Варухлы, Нириялэн пиезлы, сётӥз, нош соиз отчы гожъяз соысьтыз кагазысь Иеремиялэн ымысьтыз потэм вань кылъёсты, со кагазэз Иудеялэн эксэез Иоаким тыл вылын сутӥз; эшшо соос вӧзы соослы укшась трос кылъёс ватсамын на вал.

  

  
  

  ИЕРЕМИЯ ПРОРОКЛЭН КНИГАЕЗ


  37-тӥ ЛЮКЕТ


  1 Иоакимлэн Иехония пиез интыын эксэйын пукиз Иосиялэн Седекия пиез, сое Вавилонлэн эксэез Навуходоносор Иудей музъемлы эксэй карыса пуктӥз. 2 Со но, солэн медоосыз но, та кунысь калык но Кузё-Инмарлэсь Иеремия пророк пыр верам кылъёссэ пелязы ӧз понэ.


  3 Селемиялэсь пизэ Иегухалэз но Маасеялэсь Софония пизэ, священникез, Седекия эксэй Иеремия пророк доры тазьы вераны ыстӥз: «Инмармылы Кузё-Инмарлы ми понна вӧсяськы». 4 Соку Иеремия калык пӧлтӥ эркынак пыре но потэ на вал, малы ке шуоно сое пытсэт корка ӧз на ворсалэ на вал. 5 Со вакытэ фараонлэн армиез Египетысь потӥз, Иерусалимез котыртэм-ёртэм халдейёс но, со иворез кылыса, Иерусалим котырысь чигназы.


  6 Иеремия пророклы Кузё-Инмар дорысь верамын вал: 7 «Тазьы шуэ Израильлэн Инмарез Кузё-Инмар: тӥледыз Мон доры Мынэсьтым визь-кенеш курыны ыстэм Иудей эксэйлы тазьы шуэ: ”Тани, асьмелы юрттӥськыны лыктӥсь фараонлэн армиез берен аслаз Египет музъемаз кошкоз. 8 Нош халдейёс выльысен лыктозы но городлы пумит ожмаськозы, киултозы, тылын сутозы сое”. 9 Тазьы шуэ Кузё-Инмар: асьтэдыз пӧяса тазьы эн шуэ: ”Асьме дорысь халдейёс одно ик чигналозы”; но соос уз чигналэ. 10 Халдейёслэсь тӥледлы пумит ожмаськись армизэс тӥ быдэсак пазьгысалды ке но, соослэн сӧсырмем муртъёссы гинэ кыльысалзы на ке но, соку соос котькудӥз аслаз балаганысьтыз султысал но та городэз тылын сутысал».


  11 Фараонлэн армиеныз сэрен халдейёслэн армизы Иерусалим котырысь чигнан вакытэ 12 Вениамин музъеме мынон вылысь, отысь калык пушкы ватӥськыса, Иеремия Иерусалимысь кошкиз. 13 Нош со Вениамин капка азе вуэм бере отысь возьмаськисьёслэн кузёйырзы Иреия, Ананиялэн Селемия пиезлэн пиез, Иеремия пророкез ӝегатыса шуиз: «Тон халдейёс доры пегӟыса потыны ӧдъяськод-а?» 14 Иеремия шуиз: «Та – ӧрекчаськон, халдейёс доры пегӟыса выжыны уг ӧдъяськы». Нош Иреия ӧз кылзы сое, Иеремияез кутӥз но кивалтӥсьёс доры вайиз. 15 Кивалтӥсьёс Иеремиялы вожзэс поттыса жугизы сое, подъясь Ионафанлэн корказ пытсэтэ ворсазы, малы ке шуоно сое пытсэтлы пӧрмытӥзы. 16 Иеремия пытсэтэ, мурӝолэ, пырем бере отын со трос нуналъёс улӥз, – 17 Седекия эксэй сое отысь басьтытӥз. Эксэй аслаз корказ солэсь лушкемен юалляськиз но шуиз: «Кузё-Инмар дорысь кыл-ивор ӧвӧл-а?» Иеремия шуиз: «Вань. Тон Вавилон эксэйлэн киулаз сётэмын луод», шуиз. 18 Седекия эксэйлы Иеремия шуиз: «Маин мон тон азьын, тынад медоосыд азьын, та калык азьын сьӧлыкай, – малы монэ пытсэтэ пуктӥды? 19 Кытын тӥляд ”Вавилон эксэй тӥледлы пумит, та музъемлы пумит уз мыны” шуыса азьпалзэ тодытӥсь пророкъёсты? 20 Али но кылзы, эксэе, кузёе мынам, куронэ тон доры мед вуоз; Ионафан подъясьлэн корказ мон медам кулы вал шуыса, отчы эн ни нуы монэ».


  21 Седекия эксэй косон сётӥз: Иеремияез возьмаськисьёслэн азбаразы мед пытсалозы но нянь пыжисьёслэн ульчаысенызы солы нуналлы быдэ одӥг шорем нянь мед сётозы, – городысь нянь бырытозь озьы вал. Озьы Иеремия возьмаськисьёслэн азбаразы кылиз.

  

  
  

  ИЕРЕМИЯ ПРОРОКЛЭН КНИГАЕЗ


  38-тӥ ЛЮКЕТ


  1 Матфанлэн Сафатия пиез, Пасхорлэн Годолия пиез, Селемиялэн Юхал пиез, Малхиялэн Пасхор пиез кылӥзы Иеремиялэсь вань калыклы тазьы верам кылзэ: 2 «Тазьы шуэ Кузё-Инмар: кин та городэ кылёз, со меч улын, сютэм улыса, сьӧдчерлэсь кулоз, нош кин халдейёс доры потоз, со улэп кылёз, солэн лулыз солы киултэм байлык интыын луоз, со улэп кылёз. 3 Тазьы шуэ Кузё-Инмар: та город одно ик Вавилон эксэйлэн армиезлэн киулаз сётэмын луоз, со басьтоз сое».


  4 Соку кивалтӥсьёс эксэйлы шуизы: «Та адямиез виыны кулэ, малы ке шуоно та город пушкы кылёно ожмаськисьёслэсь суйзэс-пыдзэс юске, таӵе кылъёс вераса, со вань калыклэсь суйзэ-пыдзэ юске, уго та адями та калыклы ӟечлык уг утча, курадӟон-шугадӟон утча». 5 Седекия эксэй шуиз: «Тани, со тӥляд киулады, тӥледлы вожмин мыныса, эксэй номыр но карыны уг быгаты уго». 6 Соку Иеремияез кутӥзы но эксэйлэн Малхия пиезлэн возьмаськисьёслэн азбаразы гудӟем гуаз куштӥзы, Иеремияез отчы гозыен лэзизы; со гуын вуэз ӧй вал, дэриез вал, Иеремия дэри пӧлы выйиз.


  7 Эфиоп пи Авдемелех, эксэй коркан улӥсь евнухъёс пӧлысь одӥгез, кылӥз, Иеремияез гуэ пуктӥзы шуыса; нош эксэй со виын Вениамин капка азьын пуке вал. 8 Авдемелех эксэй коркась потӥз но эксэйлы шуиз: 9 «Кузё-эксэе, эксэе мынам! Та адямиос урод лэсьтӥзы, Иеремия пророкез гуэ куштыса; со отын сютэм кулоз, малы ке шуоно городын нянь ӧвӧл ини». 10 Эксэй Авдемелехлы, эфиоп пилы, таӵе косон сётӥз вераса: «Татысь куамын адямиез сьӧрад басьты но Иеремия пророкез кулэмезлэсь азьло гуысь потты». 11 Авдемелех сьӧраз адямиосты басьтӥз но, эксэй юртысь кеносэ пырыса, ярасьтэм вуж басмаосты, вуж ӟустариосты басьтӥз но гуэ Иеремия доры гозы кузя лэзиз. 12 Эфиоп пи Авдемелех Иеремиялы шуиз: «Та куштӥськем вуж басмаосты, ӟустариосты кунулад, гозы улэ пон». Иеремия озьы ик кариз. 13 Иеремияез гозы кузя кыскыса, гуысь поттӥзы; возьмаськисьёслэн азбаразы Иеремия кылиз.


  14 Соку Седекия эксэй Иеремия пророкез ас дораз, Кузё-Инмарлэн корказ куинетӥяз пырон доры, ӧтьытӥз, эксэй Иеремиялы шуиз: «Мон тынэсьтыд мар ке юай ке, мынэсьтым номыре но эн ваты». 15 Иеремия Седекиялы шуиз: «Мон тыныд усьтӥ ке, виыны уд сёты-а? Мон тыныд визь-кенеш сётӥ ке, тон уд кылзы монэ». 16 Лушкемен Седекия эксэй Иеремиялы кыл сётыса шуиз: «Асьмелэсь та лулмес кылдытӥсь Кузё-Инмар улэп, тонэ виыны уг сёты, тынэсьтыд лулдэ утчась та адямиослэн киулазы тонэ уг сёты».


  17 Соку Иеремия Седекиялы шуиз: «Тазьы шуэ Израильлэн Инмарез, Саваоф Инмар Кузё-Инмар: Вавилон эксэйлэн кивалтӥсьёсыз доры потӥд ке, тынад лулыд улэп кылёз, та город но тылын сутэмын уз луы, тон улэп кылёд, тынад семьяед но; 18 нош Вавилон эксэйлэн кивалтӥсьёсыз доры ӧд ке поты, соку та город халдейёслэн киулазы сётэмын луоз, соос тылын сое сутозы, соослэн киулысьтызы тон пегӟыны уд быгаты». 19 Седекия эксэй Иеремиялы шуиз: «Мон кышкасько халдейёс доры выжем иудейёслэсь, соослэн киулазы монэ медаз сётэ вал, нош соос монэ медаз сантэмалэ вал».


  20 Иеремия шуиз: «Уз сётэ, кылзы Кузё-Инмарлэсь куаразэ, сое мон тыныд верасько, тыныд ӟеч луоз, тынад лулыд улэп кылёз. 21 Нош тынад потэмед ӧз ке поты, тани кыл, кудзэ мыным Кузё-Инмар усьтӥз: 22 тани, Иудей эксэйлэсь корказ кылем вань кышнооссэ Вавилон эксэйлэн кивалтӥсьёсыз доры нуозы, соос шуозы:


  ”Тынэсьтыд визьдэ тугазы, эшъёсыд тонэ вормизы;

  пыдъёсыд дэрие выйизы, соос тон бордысь палэнскизы”.


  23 тынэсьтыд вань кышноостэ но, вань нылпиостэ но халдейёс доры нуозы, соослэн киулысьтызы тон пегӟыны уд быгаты; Вавилон эксэйлэн киыныз тонэ басьтозы, лэсьтод озьы: та город тылын сутэмын луоз».


  24 Седекия Иеремиялы шуиз: «Нокин но та кылъёсты тодыны кулэ ӧвӧл, соку тон уд кулы. 25 Тонэн вераськи шуыса, кивалтӥсьёс кылӥзы ке, тон доры лыктыса, тыныд шуозы: ”Вера милемлы, мар тон эксэйлы верад, милесьтым эн ваты, соку ми тонэ виыны ум сётэ, – нош озьы ик: мар тыныд эксэй вераз”. 26 Соку тон шу: ”Эксэйлэн азяз аслэсьтым куронме понӥ, – со монэ Ионафанлэн корказ медаз берыкты, отчы медам кулы”».


  27 Вань кивалтӥсьёс, Иеремия доры лыктыса, солэсь юазы, нош со вераз ваньзэ, кызьы сое эксэй косӥз, соос шыпытак со дорысь кошкизы, малы ке шуоно эксэйлы Иеремиялэсь верамзэ ӧз тодэ. 28 Возьмаськисьёслэн азбаразы Иеремия Иерусалимез басьтон нуналозь улӥз. Иерусалим киултэмын вал.

  

  
  

  ИЕРЕМИЯ ПРОРОКЛЭН КНИГАЕЗ


  39-тӥ ЛЮКЕТ


  1 Седекиялэн, Иудей эксэйлэн, дасэтӥ арзэ эксэйын пукыкуз, укмысэтӥяз толэзе Иерусалим доры аслаз быдэс армиеныз Вавилонлэн эксэез Навуходоносор лыктӥз но сое котыртӥз. 2 Нош Седекиялэн эксэйын пуконэзлэн дас одӥгетӥ араз, ньылетӥ толэзе, толэзьлэн укмысэтӥ нуналаз город киултэмын вал. 3 Вавилон эксэйлэн вань кивалтӥсьёсыз отчы пыризы но шоретӥ капка доры интыяськизы, Нергал-Шарецер, Самгар-Нево, Сарсехим, евнухъёслэн кузёйырзы, Нергал-Шарецер, туно-пеллёослэн кузёйырзы, Вавилон эксэйлэн ваньмыз мукетъёсыз кивалтӥсьёсыз.


  4 Седекия, Иудей эксэй, вань ожгарчиос соосты адӟизы но, – соос бызьыса кошкизы, эксэй сад вамен, кык борддоръёс вискысь капка пыр городысь уйин потӥзы но нёжалысь сюрес кузя кошкизы. 5 Нош халдей армия соос сьӧры уйиськиз; Иерихон нёжалысен Седекияез сутӥзы, киултӥзы сое но Вавилонлэн эксэез Навуходоносор доры, Емаф музъемысь Ривла каре, нуизы, отысен солы со суд лэсьтӥз. 6 Ривлаысен Вавилон эксэй Седекиялэсь пиоссэ солэн син азяз бышказ, Иудеялэсь вань кузёйыръёссэ Вавилон эксэй бышказ-вииз; 7 нош Седекиялэсь синъёссэ бышкаса поттӥз, Вавилонэ нуон вылысь жильыетэ дуриз сое. 8 Эксэйлэсь юртсэ, калыклэсь коркаоссэ халдейёс тылын сутӥзы, Иерусалимлэсь борддоръёссэ куашкатӥзы. 9 Нош городэ кылем калыкез, Вавилон эксэй пала выжисьёсты, но мукет кылем калыкез Навузардан, мугор возьмасьёслэн кузёйырзы, Вавилонэ улыны нуиз. 10 Нош куанеръёсты, кинъёслэн номырзы но ӧй вал, Навузардан, мугор возьмасьёслэн кузёйырзы, Иудей музъеме кельтӥз, соку ик соослы виноград бакчаос, бусыос сётӥз.


  11 Нош Иеремия пумысен Вавилонлэн эксэез Навуходоносор Навузарданлы, мугор возьмасьёслэн кузёйырзылы, таӵе косон сётӥз: 12 «Кут сое, чакласа возь, солы номыр но уродзэ эн лэсьты, солы озьы кар, мар со тыныд вералоз». 13 Мугор возьмасьёслэн кузёйырзы Навузардан, евнухъёслэн кузёйырзы Навузазван, туно-пеллёослэн кузёйырзы Нергал-Шарецер, Вавилон эксэйлэн вань кивалтӥсьёсыз 14 Иеремияез возьмаськисьёслэн азбарысьтызы мозмытыны ыстӥзы, Сафанлэн Ахикам пиезлэсь Годолия пизэ косӥзы сое дораз нуыны. Со калык пӧлын улыны кылиз.


  15 Эшшо пытсэт юртлэн азбараз возьыкузы, Иеремиялы Кузё-Инмар дорысь верамын вал: 16 «Мын, Авдемелехлы, эфиоп пилы, вера: ”Тазьы шуэ Израильлэн Инмарез Саваоф Кузё-Инмар: тани, та город пумысен верам кылъёсме уродлы берыкто, солы со ӟечлы уз луы, тынад син азяд со нуналэ соос быдэсмозы. 17 Нош со нуналэ Мон тонэ мозмыто, – шуэ Кузё-Инмар, – со кышкано адямиосыдлэн киулазы тон сётэмын уд луы. 18 Мон тонэ мозмыто, меч улын тон уд быры, тынад лулыд ас бордад кылёз ожын поттэм байлык интые, малы ке шуоно тон Мон вылэ оскиськыса улӥд, – шуэ Кузё-Инмар”».

  

  
  

  ИЕРЕМИЯ ПРОРОКЛЭН КНИГАЕЗ


  40-тӥ ЛЮКЕТ


  1 Пленэ шедем Иерусалим калык, Вавилонэ нуэм иудейёс пӧлысь мугор возьмасьёслэн кузёйырзы Навузардан Иеремияез жильыен думылэм дыръяз басьтӥз но сое Рама карысь кошкыны лэзиз. Собере Кузё-Инмар дорысь Иеремиялы верамын вал.


  2 Мугорез возьмасьёслэн кузёйырзы Иеремияез басьтӥз но солы шуиз: «Инмаред Кузё-Инмар та интылы та шугадӟонэз вераз. 3 Сое Кузё-Инмар лэзиз но мар вераз, сое лэсьтӥз, малы ке шуоно тӥ Кузё-Инмар азьын сьӧлыкады, Солэсь верамзэ ӧд кылзӥське, со понна тӥ вылэ та вуиз. 4 Тани, озьы, туннэ мон тонэ ки вылысьтыд жильы улысь мозмытӥсько: тыныд монэн ӵош Вавилонэ мыныны тупа ке, мын, мон тон сярысь сюлмасько, нош тынад монэн ӵош Вавилонэ мынэмед уг ке поты, кыль. Тани, быдэс музъем выл тынад син азяд: кытчы мынэмед потэ, кытын тыныд кельше, отчы ик мын».


  5 Со кошкыса ӧз на вуы вал, Навузардан солы шуиз: «Мын Вавилон эксэйлэн Иудей городъёслы кузёйыр карыса пуктэм Сафанлэн Ахикам пиезлэн Годолия пиез доры, калык пӧлы соин валче кыль, яке мын отчы, кытчы тыныд кельше мыныны». Мугор возьмасьёслэн кузёйырзы солы сиён-юон, кузьымъёс сётыса келяз. 6 Иеремия Массифае, Ахикамлэн ас шаераз кылем Годолия пиез доры, лыктӥз но соин валче калык пӧлын улӥз.


  7 Бусые учырам ожен кивалтӥсь вань кузёйыръёс, соослэн адямиоссы но кылӥзы, Вавилон эксэй Ахикамлэсь Годолия пизэ быдэс шаерлы кузёйыр карыса пуктӥз но со киулэ сётӥз пиосмуртъёсты но, кышномуртъёсты но, нылпиосты но, та шаерысь Вавилонэ улыны нуытэк кельтэм куанер улӥсьёсты но, – 8 соку Годолия доры Массифае лыктӥзы Нафаниялэн пиез Исмаил, Карейлэн пиосыз Иоананэн Ионафан, Фанаемефлэн пиез Сераия, Нетофаф карысь Офалэн пиосыз, Махалэн Иезония пиез, ваньзы ас адямиосынызы. 9 Годолия, Сафанлэн Ахикам пиезлэн пиез, соослы но соослэн адямиоссылы кыл сётыса вераз: «Халдейёслы служить карыны эн кышкалэ, ас музъем вылады кыле но Вавилон эксэйлы служить каре, – тӥледлы умой луоз; 10 нош мон Массифае кылё тӥ понна ми доры лыктылӥсь халдейёс азьын дурбасьтыны; нош тӥ вина, гужем емышъёс, вӧй люкалэ, посудаосады тырелэ но асьтэлэн басьтэм городъёсады улэ».


  11 Нош озьы ик Моав музъеме, Аммон пиос пӧлы, Идумеяе но мукет шаеръёсы кылем вань иудейёс кылӥллям, Вавилон эксэй иудейёслэсь оглюкетсэ кельтӥз но соослы Годолияез, Сафанлэсь Ахикам пиезлэсь пизэ, кузёе пуктӥз шуыса; 12 вань та иудейёс, вань интыосы уллямъёс, берытскизы но Иудей музъеме, Массифае, Годолия доры лыктӥзы; туж трос вина но гужем емышъёс бичазы.


  13 Со дыре ик Карейлэн пиез Иоанан но бусые учырам вань ож кузёйыръёс Массифае, Годолия доры лыктӥзы но 14 солы шуизы: «Тодӥськод-а тон, Ваалис, Аммон пиослэн эксэйзы, тонэ виыны Нафаниялэсь Исмаил пизэ ыстӥз шуыса?» Нош Годолия, Ахикамлэн пиез, соослы ӧз оскы. 15 Соку Карейлэн пиез Иоанан Массифаысен лушкемен Годолиялы вераз: «Лэзь монэ, мон мыно но Нафаниялэсь Исмаил пизэ виё, нокин но уз тоды. Малы тонэ виыны лэзьыны кулэ, тон доры люкаськем вань иудейёс мед пазьгиськозы но Иудеялэн кылем люкетэз мед быроз шуыса-а?» 16 Нош Годолия, Ахикамлэн пиез, Иоананлы, Карейлэн пиезлы шуиз: «Озьы эн лэсьты, Исмаил сярысь тон шонертэм вераськод».

  

  
  

  ИЕРЕМИЯ ПРОРОКЛЭН КНИГАЕЗ


  41-тӥ ЛЮКЕТ


  1 Сизьыметӥяз толэзе, эксэй выжыысь Елисамлэн Нафания пиезлэн Исмаил пиез, эксэйлэн кузёйыръёсыз но соин ӵош дас мурт лыктӥзы Массифае Ахикамлэн Годолия пиез доры, отын, Массифаын, ӵош сиськизы. 2 Нафаниялэн пиез Исмаил но соин ӵош лыктэм дас мурт султӥзы но Годолияез, Сафанлэсь Ахикам пиезлэсь пизэ, мечен виизы, виизы сое, кинэ Вавилон эксэй та шаерлы кузёйыр карыса пуктӥз вал. 3 Исмаил виылӥз вань иудейёсты, кинъёс Массифаын Годолияен огазьын вал, отчы учырам халдейёсты, ожмаськись муртъёсты.


  4 Мукетаз нуналэ, Годолияез вием бере, куке та сярысь нокин но уг на тоды вал, 5 Сӥхемысь, Сӥломысь, Самарияысь мычем тушъёсын, кесяськем дӥськутэн, асьсэды яраё карыса, ческыт зыно ӵындытонъёсты, салам-кузьым вайыса, тямыстон мурт Кузё-Инмарлэн корказ лыктӥзы. 6 Нафаниялэн пиез Исмаил Массифаысен соослэн пумитазы потӥз, бӧрдыса мынӥз, соослы ваче пумит вуыса шуиз: «Мынэлэ Ахикамлэн Годолия пиез доры».


  7 Городлэн шораз гинэ вуизы, Нафаниялэн Исмаил пиез но соин огазьын луэм муртъёс соосты виизы но гопе куштӥзы. 8 Но соос пӧлысь дас мурт сюриз, кудъёсыз Исмаиллы шуизы: «Эн виылы милемыз, милям бусыын вань чабеен, йыдыен, вӧйын, чечыен лушкем кеносъёсмы». Соку со ассэ кутӥз но мукет агай-вынъёсынызы валче соосты ӧз виылы. 9 Нош Исмаиллэсь Годолия понна вием муртъёслэн шӧйёсынызы куям гопез лэсьтӥз вал, Аса эксэй Израильлэн Вааса эксэезлэсь кышкаса; Нафаниялэн Исмаил пиез со гопез вием муртъёсын тырмытӥз. 10 Исмаил киултӥз Массифае кылем калыклэсь быдэс люкетсэ, эксэйлэсь нылъёссэ но, Массифае кылем вань калыкез, кудзэ мугор возьмасьёслэн кузёйырзы Навузардан сётӥз вал Ахикамлэн Годолия пиезлы, соосты Нафаниялэн пиез Исмаил киултӥз но Аммон пиос доры кошкиз.


  11 Нош Карейлэн Иоанан пиез но соин ӵош луэм вань ож кузёйыръёс Нафаниялэн пиезлэн Исмаиллэн сьӧсь ужъёсыз сярысь кылэм беразы, 12 вань калыкез ӝутыса, Нафаниялэн Исмаил пиеныз ожмаськыны кошкизы, Гаваонысен, бадӟым вуос дурысен, сое сутӥзы. 13 Карейлэсь пизэ Иоананэз но соин ӵош луэм вань ож кузёйыръёсты адӟыса, Исмаил дорысь вань калык шумпотӥз; 14 Массифаысь Исмаиллэн пленэ нуэм вань адямиосыз палэнскизы, берытскизы но Карейлэн Иоанан пиез доры кошкизы; 15 нош Исмаил, Нафаниялэн пиез, тямыс муртэн ӵош, Иоанан дорысь пегӟыса, Аммон пиос доры кошкиз.


  16 Соку Карейлэн пиез Иоанан но соин ӵош луэм вань ож кузёйыръёс Массифаысь Нафаниялэн Измаил пиезлэн киулысьтыз мозмытэм вань кылем калыкез басьтӥзы; со вал Ахикамлэсь Годолия пизэ, Гаваонысь поттэм воргоронъёсты, ожмаськон удысысь адямиосты, кышноосты, нылпиосты, евнухъёсты вием бере. 17 Египетэ кошкыны потыкузы, Вифлеем вӧзысь Химам гурт доры вуыса дугдӥзы. 18 Соос халдейёслэсь кышкало вал, уго Нафаниялэн Исмаил пиез Ахикамлэсь Годолия пизэ вииз, нош сое Вавилон эксэй та шаерлы кузёйыр карыса пуктӥз вал.

  

  
  

  ИЕРЕМИЯ ПРОРОКЛЭН КНИГАЕЗ


  42-тӥ ЛЮКЕТ


  1 Вань ож кузёйыръёс, Карейлэн Иоанан пиез, Гошаиялэн Иезания пиез, вань калык, пичиысен кутскыса бадӟымозь, лыктӥз 2 но Иеремия пророклы шуиз: «Милям куронмы тынад азяд мед усёз, Кузё-Инмарлы Аслад Инмаредлы ми понна вӧсяськы, калык пӧлысь вань та кылем люкет понна, уго трос пӧлысь ми ӧжыт кылимы, кызьы тон ас синмыныд милемыз адӟиськод, 3 Кузё-Инмар тынад Инмаред милемлы сюрес мед возьматысал, кудтӥз милемлы мыноно, мар милемлы кароно шуыса».


  4 Соослы Иеремия пророк шуиз: «Кылӥсько. Тӥляд куремдыя Кузё-Инмарлы тӥляд Инмардылы вӧсясько. Тӥледлы мар вералоз Кузё-Инмар, ваньзэ тӥледлы верало, номырзэ но тӥлесьтыд уг ваты». 5 Соос Иеремиялы шуизы: «Кузё-Инмар асьмелы шонерлыко, зэмлыко дунъет сётӥсь мед луоз со бордын: ми ваньзэ ас дыраз быдэстомы, маин тонэ Кузё-Инмар тынад Инмаред ми доры ыстоз. 6 Ӟеч-а, урод-а со луоз, нош Кузё-Инмарлэсь асьмелэн Инмармылэсь верамзэ, Кин доры тонэ ыстӥськомы, кылзӥськомы, – Инмармылэсь Кузё-Инмарлэсь верамзэ кылзӥськисесь луимы ке, милемлы но умой мед луоз».


  7 Дас нунал ортчыса, Кузё-Инмар дорысь Иеремиялы верамын вал. 8 Со ас дораз ӧтиз Карейлэсь Иоанан пизэ но соин ӵош луэм вань ож кузёйыръёсты, вань калыкез – пичиысен кутскыса бадӟымозь, 9 но соослы шуиз: «Тазьы шуэ Израильлэн Инмарез Кузё-Инмар, Кин доры тӥ монэ ыстылӥды, асьтэлэсь вӧсяськемдэс мон Со азе мед вуттом шуыса: 10 ”Та музъем вылэ кылиды ке, Мон тӥледыз интыяло – уг тарка; пуктыло, уг быдты, уго Мон жалясько, тӥледлы шугадӟон сётӥ шуыса. 11 Курдано Вавилон эксэйлэсь эн ни кышкалэ; эн кышкалэ ни солэсь, – шуэ Кузё-Инмар, – уго Мон тӥледын огазьын солэн киулысьтыз тӥледыз утён, мозмытон понна. 12 Тӥледлы гажан-жалянме возьмато но, со тӥледыз жалялоз, тӥледыз ас музъем вылады улыны берыктоз”.


  13 Нош тӥ шуиды ке: ”Та музъем вылын улэммы уг поты”, – Инмардылэсь Кузё-Инмарлэсь верамзэ ӧд ке кылзӥське, шуиды ке: 14 ”Ӧвӧл, ми Египет музъеме мыномы, отысен ожмаськонэз ум адӟе, гумы куараез ум кылэ, сютэм ум улэ, отын уломы”, – 15 табере, тӥ, Иудалэн кылем люкетэз, кылзэлэ Кузё-Инмарлэсь верам кылзэ: ”Тазьы шуэ Израильлэн Инмарез Саваоф Кузё-Инмар: кылзӥськытэк ымнырдэс Египетэ мынон вылысь берыктӥды ке, отчы улыны кошкиды ке, 16 кышкано мечты тӥледыз отысен сутоз, Египет музъемысен, сютэм улон но, кудӥзлэсь тӥ куалекъяса улӥськоды, отын, Египет музъемын, ялан тӥ сьӧрын ветлоз, отчы ик кулоды-быроды но. 17 Ваньмыз Египетэ мыныны, отын улон вылысь ымнырзэс берыктэмъёс меч улын, сютэм улыса, сьӧдчерен висьыса бырозы, одӥгез но улэп уз кыльы, соос вылэ лэзем шугадӟонлэсь утиськыны уз быгаты.


  18 Уго тазьы шуэ Израильлэн Инмарез Саваоф Кузё-Инмар: кызьы Мынам вожпотонэ, йыркуре Иерусалимын улӥсьёс вылэ кисьтӥськиз, озьы ик Мынам йыркуре тӥ вылэ кисьтӥськоз, Египетэ пыриды ке; тӥ каргамъёс, кышкатон макеос луоды, серекъянлы, веранлы пӧрмоды, та интыез азьланяз уд ни адӟе”. 19 Тӥледлы, Иудалэн кылем люкетэз, Кузё-Инмар вераз: ”Египетэ эн мынэ”; ӟеч тодэ: мон тӥледлы туннэ тодытыса-оскытыса верай; 20 тӥ уго асьтэлы пумит асьтэос сьӧлыкады: тӥ монэ асьмелэн Инмармы Кузё-Инмар доры тазьы вераса ыстӥды: ”Инмармылы Кузё-Инмарлы ми понна вӧсяськы но ваньзэ, мае Инмармы Кузё-Инмар вералоз, милемлы тодыты, – нош ми быдэстомы”. 21 Мон туннэ тӥледлы ялӥ; нош тӥ асьмелэн Инмармылэсь Кузё-Инмарлэсь верамзэ санэ ӧд понэ, маин Со монэ тӥ доры ыстӥз, номыре но пеляды ӧд понэ. 22 Озьыен, тодэлэ: тӥ кулоды меч улын, сютэм улыса, сьӧдчерлэсь со интыын, кытчы улыны мыныны малпаськоды».

  

  
  

  ИЕРЕМИЯ ПРОРОКЛЭН КНИГАЕЗ


  43-тӥ ЛЮКЕТ


  1 Инмарзылэсь Кузё-Инмарлэсь вань кылъёссэ вань адямиослы Иеремия верам бере ваньзэ со кылъёсыныз соослэн Инмарзы Кузё-Инмар соос доры сое ыстӥз, 2 соку Осаиялэн пиез Азария, Карейлэн пиез Иоанан но ваньзы кышканэз валасьтэм адямиос Иеремиялы шуизы: «Шонертэм тон вераськод, милям Инмармы Кузё-Инмар ӧз ысты тонэ тазьы вераны: ”Египетэ улыны вылысь эн мынэ”; 3 нош Варух, Нириялэн пиез, тонэ милемлы пумит ӝутыны тырше милемды халдейёслэн киулазы сётон понна, соос милемды мед виылозы яке Вавилонэ милемды пленэ мед нуозы шуыса».


  4 Карейлэн пиез Иоанан но, вань ож кузёйыръёс но, вань калык но Иудей музъеме кыльыны кулэ шуыса, Кузё-Инмарлэсь верамзэ ӧз кылзэ. 5 Карейлэн пиез Иоанан, вань ож кузёйыръёс но, иудейёслэсь вань кылем люкетсэ, кудъёсыз вань калыкъёс пӧлысь берытскизы, кытчы соос улляса лэземын вал, Иудей музъемын улыны шуыса басьтӥзы. 6 Воргоронъёсты, кышномуртъёсты, нылпиосты, эксэйлэсь нылъёссэ – ваньзэс, кинъёсты мугор возьмасьёслэн кузёйырзы Навузардан Годолияен, Сафанлэн Ахикам пиезлэн пиеныз огазе кельтӥз, Иеремия пророкез но, Нириялэсь Варух пизэ но; 7 Кузё-Инмарлэсь верамзэ кылзӥськытэк, кошкизы Египет музъеме, Тафнис доры вуизы.


  8 Тафнисысен Иеремиялы Кузё-Инмар дорысь верамын вал: 9 «Киосад бадӟымесь изъёс басьты но соосты нелькем горд сюй пӧлы Тафнисысь фараонлэн корказ пырон азе, иудейёслэн син азязы, ват. 10 Соослы шу: ”Тазьы шуэ Израильлэн Инмарез Саваоф Кузё-Инмар: тани, Мон ысто но Аслэсьтым ляльчиме Навуходоносорез, Вавилонлэсь эксэйзэ, басьто, солэсь престолзэ та ватэм изъёс вылэ пукто, со вылэ со аслэсьтыз туж чебер ын тылыссэ возъялоз, 11 лыктоз но Египет музъемез пазьгоз: кин кулоно, со кулоз; кин пленэ сюроно, со пленэ мыноз; кин меч улэ шедёно, со меч улэ шедёз. 12 Египет калыклэн инмаръёсызлэн куалаосазы тыл ӝуато; со соосты сутоз, нош соосты асьсэдыз пленэ басьтоз, Египет музъемен дӥсяськоз, кызьы пастук ас вылаз дӥськутсэ дӥся, отысь каньылэн потоз; 13 Египет музъемысь, Беф-Самисысь, сульдэро юбоосты куашкатоз, египет инмаръёслэсь куалаоссэс тылын сутоз”».

  

  
  

  ИЕРЕМИЯ ПРОРОКЛЭН КНИГАЕЗ


  44-тӥ ЛЮКЕТ


  1 Египетысь Магдолэ, Тафнисэ, Нофе, Пафрос музъеме улыны интыяськем вань иудейёс сярысь Иеремиялы тазьы верамын вал:


  2 «Тазьы шуэ Израильлэн Инмарез Саваоф Кузё-Инмар: Иерусалим вылэ, Иудеяысь вань городъёс вылэ лэзем вань шугадӟонэз тӥ адӟиды; тани, табере соос тырттэмесь, нокин но отын уг ни улы, 3 сьӧлыко ужъёс лэсьтылыса улэмзы понна, Мынэсьтым вожме поттыса, мурт инмаръёслы ӵындытыны, йыбыртъяны ветлэмзы понна со, кудъёссэ соос но, тӥ но, тӥляд атайёсты но ӧз тодылэ. 4 Тӥ доры Аслэсьтым вань ляльчиосме, пророкъёсты, ыстылӥ, вазь ӵукнаысен ик тазьы вераны ыстылӥ: ”Мынэсьтым адӟемпотостэм карем, та юрӟым ужез эн лэсьтэ”. 5 Нош соос ӧз кылзӥське, сьӧлыко ужъёссылэсь палэнскон понна пельзэс ӧз мыкыртэ, мурт инмаръёслы ӵындытэмысь ӧз дугдэ. 6 Кисьтӥськиз Мынам йыркуре, вожпотонэ, Иудеяысь городъёсын, Иерусалимысь ульчаосын со ӝуатскиз; кызьы адӟиськоды, соос куашкам интылы, кыр дуннелы пӧрмизы табере.


  7 Израильлэн Инмарез Саваоф Инмар Кузё-Инмар табере тазьы шуэ: асьтэлэн лулдылы пумит та туж бадӟым уродлыкез малы тӥ лэсьтӥськоды, асьтэ дорысь воргоронъёсты, кышномуртъёсты, быдэ вуэмъёсты, вож нуныосты, асьтэлы люкетлы но кельтытэк, иудей калык пӧлысь быдтӥськоды, 8 асьтэ киын лэсьтэм арбериосыныды вожме поттӥськоды, улыны лыктэм Египет музъемын мурт инмаръёслы ӵындытыса, асьтэдыз быдтыны но музъем вылысь вань калыкъёс пӧлын карганлы, серекъян-веранлы пӧрмон понна-а? 9 Тӥ вунэтӥды шат атайёстылэсь сьӧлыклэсь кышкатэк улэмзэс, Иудей эксэйёслэсь, кивалтӥсьёстылэсь сьӧлыклэсь кышкатэк улэмзэс, асьтэлэсь сьӧлыклэсь кышкатэк улэмдэс, кышноостылэсь Иудей музъем вылын, Иерусалимысь ульчаосын сьӧлыклэсь кышкатэк улэмзэс? 10 Туннэ нуналозь но соос ӧз на зӥбломе, уг кышкало, Мынам законэя уг лэсьто, тӥледлы но, тӥляд атайёстылы но сётэм Мынам пуктон-косонъёсыя уг уло.


  11 Соин ик тазьы шуэ Израильлэн Инмарез Саваоф Кузё-Инмар: тани, Мон Аслэсьтым ымнырме тӥледлы пумит, быдэс Иудеяез быдтонлы, быронлы берыкто 12 но кылемзэ иудейёсты, Египет музъеме мыныны но отын улыны асьсэлэсь ымнырзэс берыктэмъёсты басьто; ваньзы соос быдтэмын луозы, усёзы Египет музъем вылэ; мечен, сютэм улыса, быдтэмын луозы; пичиысен кутскыса бадӟымозь меч улын, сютэм улыса кулозы; карганлы, курдатонлы, тышкаськонлы, серекъян-веранлы пӧрмозы. 13 Иерусалиме мечен, сютэм улонэн, сьӧдчерен лыктэме кадь ик Египет музъемын улӥсьёс доры но лыкто. 14 Египетэ улыны лыктэм, нош собере берен Иудей музъеме берытскыны малпам иудейёслэн люкетсы пӧлысь нокин но уз пегӟы, одӥгез но быдэс уз кыльы. Вань лулынызы-сюлмынызы отын улыны, бертыны мылкыд каро ке но, нокин но уз берытскы, отысь пегӟыса кошкисьёсыз сяна».


  15 Кышнооссы мурт инмаръёслы ӵындыто шуыса тодӥсь вань воргоронъёс но, отын туж трос ӵошен сылӥсь кышномуртъёс но, Египет музъемын, Пафросын улӥсь вань калык но Иеремиялы ответ сётыса шуизы: 16 «Кузё-Инмарлэн нимыныз тынэсьтыд верам кылъёстэ ми ум кылзӥське; 17 нош одно ик лэсьтом сое, мар милям ымысьтымы потӥз: инлэн нылкышно инмарезлы*а ӵындытомы, солы курбон-салам кисьтомы, кызьы ми Иудеяысь городъёсын, Иерусалимысь ульчаосын лэсьтӥськомы вал, ми но, милям атайёсмы но, милям эксэйёсмы, милям кивалтӥсьёсмы но, малы ке шуоно со виын ми тыресь вал, шудоесь вал, курадӟонэз ӧм адӟылэ. 18 Нош инлэн нылкышно инмарезлы ӵындытэмысь, солы курбон-салам кисьтонъёс ортчытъямысь дугдэм берамы котьмар ласянь ӟудыса улыны кутскимы, меч улын, сютэм улыса быриськомы.


  19 Куке ми инлэн нылкышно инмарезлы ӵындытылӥмы, солы курбон-салам кисьтылӥмы, асьмелэн кузпалъёсмылы ивортылытэк шат солэсь тусбуйзэ возьматӥсь пирожкиос лэсьтылӥмы, солы курбон-салам кисьтылӥмы?»


  20 Соку Иеремия вань калыклы, пиосмуртъёслы но, кышномуртъёслы но, тазьы ответ сётӥсь калыклы шуиз: 21 «Тӥлесьтыд, тӥляд атайёстылэсь, эксэйёстылэсь, кивалтӥсьёстылэсь, со музъемысь калыклэсь Иудеяысь городъёсын, Иерусалимысь ульчаосын ӵындытъян ортчытъямдэс Кузё-Инмар тодаз ӧз вайы-а? Со Солэн малпаназ ӧз ӝутскы-а? 22 Кузё-Инмар тӥлесьтыд лэсьтэм лек ужъёстэс, юрӟым ужъёстэс азьланяз чиданы ӧз ни быгаты; со понна ик тӥляд музъемды кыр дуннелы, кышкатон макелы, каргам интылы пӧрмиз, улӥсьёстэк кылиз, – табере сое тӥ асьтэос адӟиськоды. 23 Уго тӥ, со ӵындытонэз ортчытъяса, Кузё-Инмар азьын сьӧлыкады, Кузё-Инмарлэсь верамзэ ӧд кылзӥське, Солэн законэзъя ӧд лэсьтэ, Солэн пуктон-косонъёсызъя но, Солэн куронъёсызъя но ӧд лэсьтэ, со понна ик та шугадӟон тӥ вылэ вуиз, – табере тӥ сое асьтэос адӟиськоды».


  24 Вань калыклы, вань кышномуртъёслы Иеремия шуиз: «Египет музъемысь вань иудейёс, Кузё-Инмарлэсь верамзэ кылзэлэ: 25 ”Тазьы шуэ Израильлэн Инмарез Саваоф Кузё-Инмар: тӥ но, тӥляд кышноосты но, мар тӥ ымыныды верады, сое ик киыныды лэсьтылӥды но; тӥ шуиськоды: ”Инлэн нылкышно инмарезлы ӵындытыны, солы курбон-салам кисьтыны асьмелэсь сӥзиськеммес быдэсъяломе”, – та сӥзиськонъёстэс тӥ юн утиськоды, сӥзиськонъёстэс ас дыраз быдэсъяськоды. 26 Со понна, Египет музъемын улӥсь иудейёс, Кузё-Инмарлэсь верамзэ кылзэ: ”Тани, Мон Аслам быдӟым нимыным кыл сётӥ, – шуэ Кузё-Инмар, – быдэс Египет музъемын одӥг но иудей, ”Улэп Инмар Кузё-Инмар!” шуыса, Мынэсьтым нимме уз ни вера. 27 Азинлыкты медаз ни луы, бырондэс чакласа уло; Египет музъемысь вань иудейёс меч улын, сютэм улыса кулозы, – одӥгтэм бырозы. 28 Мечлэсь утиськыны быгатэм ӧжыт люкетэз гинэ Египет музъемысь Иудей музъеме берытскоз на, но ваньмыз Египет музъеме лыктыса отчы кылем иудейёс тодозы, кинлэн кылыз быдэсмоз: Мынамез-а, соослэнэз-а.


  29 Тӥ мед тододы, – шуэ Кузё-Инмар, – тӥ сярысь Мынам верам кылъёсы тӥледлы бырон понна быдэсмозы шуыса, Мон та интые тӥ доры лыктыса тышкало шуыса, тани, тӥледлы паймымон тодмет: 30 тазьы шуэ Кузё-Инмар: тани, Египетлэсь эксэйзэ Вафрий фараонэз Мон тушмонъёсызлэн киулазы сёто, солэсь лулзэ утчасьёслэн киулазы, кызьы Иудеялэсь эксэйзэ Седекияез Вавилон эксэйлэн Навуходоносорлэн, солэн тушмонэзлэн, солэсь лулзэ утчасьлэн киулаз сётӥ».

  


  *а44:17 инлэн нылкышно инмарез – татын вераськон мынэ язычникъёслэн Астарта нимо нылкышно ”инмарзы” сярысь

  

  
  

  ИЕРЕМИЯ ПРОРОКЛЭН КНИГАЕЗ


  45-тӥ ЛЮКЕТ


  1 Иеремия пророклэн ымысьтыз потэм кылъёссэ Нириялэн Варух пиез книгае гожтӥз, со вал Иудей эксэйлэн, Иосиялэн Иоаким пиезлэн, эксэйын пуконэзлэн ньылетӥ араз, тани со кылъёс:


  2 «Тыныд, Варух, Израильлэн Инмарез Кузё-Инмар тазьы шуэ: 3 тон шуиськод: ”Куректон-кайгу мыным! Кузё-Инмар висёнэ вӧзы куректон ватсаз; лулӟиськылыса улэменым, мон катьтэмми ни, каньыллык уг шедьтӥськы”. 4 Тон солы шу: ”Тазьы шуэ Кузё-Инмар: тани, мар Мон лэсьтӥ-пуктӥ, сое куашкато, мар мерттӥ, сое выжытэм быдто, – быдэссэ та музъемез озьы каро. 5 Нош тон аслыд быдӟымзэ куриськод: эн куры; уго тани, вань улэп макеос вылэ шугадӟон лэзё, – шуэ Кузё-Инмар, – нош тыныд ожысь байлык-люкет басьтон интые, лулдэ быдэс кельто, кытчы гинэ уд мыны, вань интыосын улэп кылёд”».

  

  
  

  ИЕРЕМИЯ ПРОРОКЛЭН КНИГАЕЗ


  46-тӥ ЛЮКЕТ


  1 Иеремия пророклы мукет калыкъёс сярысь Кузё-Инмарлэн верамез: 2 Египет сярысь, Евфрат шур дурысь Кархемис кар доры вуэм Нехао фараонлэн армиез сярысь, кудзэ Иудей эксэйлэн Иосиялэн Иоаким пиез эксэйын ньылетӥ арзэ пукыкуз, Вавилонлэн Навуходоносор эксэез пазьгиз.


  3 «Щитъёс, шибодыос дасялэ но ожмаськыны кутске;

  4 валъёсты вылэ энер поныса пуксе, вал вылын мынӥсьёс,

  шлемъёс изьыялэ; шибодыостэс лэчыт каре, корт дэрем дӥсялэ.


  5 Малы бен, Мон адӟисько, соос куалектӥзы но берлань чигназы?

  Соослэн кужмооссы погыртэмын, берзэс учкытэк бызё,

  котыр ласянь шимес кышкан, – шуэ Кузё-Инмар.

  6 Шаплы пыдо уз пегӟы, кужмо мурт но уз утиськы;

  уйпалан, Евфрат шур дурын, соос канжаськыса усёзы.


  7 Кин со шур кадь ӝутӥське,

  зарезь ву кадь тулкымъясько солэн вуосыз?

  8 Шур кадь Египет ӝутӥське,

  зарезь ву кадь тулкымъясько солэн вуосыз,

  со шуэ: ”Ӝутӥськыса музъемез шобырто,

  быдто городэз, улӥсьёссэ но”.

  9 Валъёс вылэ пукселэ, ворттэ, ожмаськон уробоос,

  ӝутӥське, кужмоос, Эфиопияын улӥсьёс,

  Ливияын улӥсьёс, щитъёсын ожмаськисьёс,

  Лидияын улӥсьёс, пукыӵ кутӥсьёс, соосты золтӥсьёс;

  10 уго таиз нунал Саваоф Инмарлэн Кузё-Инмарлэн

  тушмонъёсызлы пунэм берыктон нуналыз;

  меч соосты сиёз,

  соослэн вирынызы солэн кӧтыз тыроз, сюэз юзмалоз;

  уго та луоз Саваоф Инмарлы Кузё-Инмарлы

  уйпал музъемын, Евфрат шур дурын, курбон сётон.

  11 Галаадэ мыныса, бальзам басьты, нылмурт, Египет ныл;

  юнме шорысь тон кема эмъяськод, но тон уд бурмы.

  12 Калыкъёс кылӥзы тынэсьтыд возьытэ вуондэ,

  викышъяса бӧрдэмед быдэс музъем вылэ кылӥськиз;

  уго кужмоен кужмоос ваче шуккиськизы но

  кыксы но ӵош погразы».

  13 Вавилон эксэйлэн Навуходоносорлэн Египет музъемез куашкатыны

  лыктонэз пумысен Кузё-Инмарлэн Иеремия пророклы верамез:

  14 «Египетын ивортэ, Магдолын тодытэ,

  Нофын но Тафнисын тодытэ, шуэлэ:

  ”Султыса дасяськы, меч сие котыр ёростэ”.

  15 Малы тынад кужмоосыд кымалтэмын? – Сылыны ӧз чидалэ,

  Кузё-Инмар соосты улляз уго.

  16 Пограсьёс тросгес но тросгес луизы, огзы вылэ огзы но усьылӥзы,

  ог-огзылы шуылӥзы: ”Султы, ойдо асьме калык пӧлы,

  вордӥськем музъемамы, бертомы, быдтӥсь мечлэсь утиськомы”.

  17 Нош отын кесясько:

  ”Египетлэн эксэезлы, фараонлы, нимзэ вералэ:

  со трос куашетӥз но дырез келяз!”

  18 Улӥсько Мон, – шуэ Эксэй, Кинлэн нимыз Саваоф Кузё-Инмар,

  гурезьёс пӧлысь Фавор кадь, зарезь вӧзысь Кармил кадь со лыктоз.

  19 Египет – нылмурт – мукет азе улыны кошкыкудлы,

  мар тыныд кулэ, дася,

  уго Ноф таркамын луоз, тырттэм кылёз, улӥсьёстэк кылёз.


  20 Египет – чебер ветыл;

  но солы кулон-бырон уйпалась лыктэ, лыктэ.

  21 Пӧлысьтыз, куайытэм ветыл кадь медъяськем ожгарчиосыз,

  асьсэос берлань чигназы,

  ваньзы бызьыса кошкизы, сылыны ӧз чидалэ,

  малы ке шуоно соос доры бырон нуналзы вуиз,

  соосты тышкан дыр вуиз.

  22 Табере Египетлэн куараез ӝог кошкись кыйлэн кадь

  пичи гинэ на кылӥське;

  соос войскоен лыкто,

  нюлэс корасьёс кадь со вылэ тӥръёсын лыктозы;

  23 солэсь нюлэссэ выжытэм коралозы, – шуэ Кузё-Инмар, –

  уго соос саранчалэсь но тросгес, лыдъяса быдтонтэм трос соос.

  24 Сантэмамын Египет ныл, уйпалась вуэм калыклэн киулаз сётэмын.


  25 Израильлэн Инмарез Саваоф Кузё-Инмар шуэ: ”Тышкало Ноысь Аммонэз, фараонэз но, Египетэз но, солэсь инмаръёссэ но, эксэйёссэ но, фараонэз, солы оскиськыса улӥсьёсты но. 26 Соосты лулзэс утчасьёслэн киулазы сёто, Навуходоносорлэн, Вавилон эксэйлэн, киулаз сёто, солэн ляльчиосызлэн киулазы сёто; нош собере, азьвыл нуналъёсы кадь ик, отчы улыны интыяськозы”, – шуэ Кузё-Инмар.


  27 ”Нош тон, Иаков ляльчие, эн кышка, эн но куалекты, Израиль:

  Мон тонэ, тынэсьтыд кидыстэ но

  пленэ шедем музъемысьтызы, кыдёкысь шаерысь утё;

  Иаков бертоз но каньылэн, тупаса улоз, нокин но сое уз ни кышкатъя.

  28 Иаков ляльчие, эн кышка, – шуэ Кузё-Инмар, – Мон тонэн,

  кинъёс доры, кыӵе калыкъёс пӧлы Мон тонэ улляй,

  ваньзэс быдто,

  нош тонэ уг быдты;

  чидамонад вӧсь каро, но вӧсь карытэк уг кельты”».

  

  
  

  ИЕРЕМИЯ ПРОРОКЛЭН КНИГАЕЗ


  47-тӥ ЛЮКЕТ


  1 Кузё-Инмарлэн Иеремия пророклы филистим калык пумысен верамез, со вал фараонлэн Газаез куашкатэмезлэсь азьвыл.


  2 «Тазьы шуэ Кузё-Инмар: тани, уйпалась вуос ӝутӥсько,

  соос ӧръяськыса кошкись вулы пӧрмозы но

  музъем вылысь ваньзэ вуэн ӝокатозы,

  городэз но, отын улӥсьёсты но;

  соку адямиос куараен кесяськозы,

  та шаерын-кунын вань улӥсьёс викышъяса зар бӧрдозы.

  3 Солэн кужмо валъёсызлэн пыдъёсызлэн юн топкетэмысьтызы,

  ожмаськон уробоослэн йыггетэменызы,

  поглянъёсызлэн куаразылы луыса атайёс нылпиоссы шоры уз учке,

  малы ке шуоно соослэн суйзы-пыдзы юскиськоз

  4 вань филистим калыкез быдтыны,

  Тирлэсь но Сӥдонлэсь ваньзэ кылем юрттӥськисьёссэ таланы

  лыктон нуналэ,

  уго Кузё-Инмар филистим калыкез,

  Кафтор шормуӵлэсь кылем люкетсэ, таркалоз.

  5 Пилеш кылиз Газа,

  Аскалон, нёжалзылэн кылем люкетэз кулэ-быре ини.


  6 Э, Кузё-Инмарлэн мечез, кытчыозь коралод на!

  Кытчыозь тон уд буйгатскы на?

  Меч тырон пуртэсад берытскыса дугды, буйгатскы.

  7 Кызьы тон буйгатскод, куке Кузё-Инмар

  Аскалонлы, зарезь ярдурлы пумит мыныны косӥз?

  Мечсэ Со отчы ыстӥз».

  

  
  

  ИЕРЕМИЯ ПРОРОКЛЭН КНИГАЕЗ


  48-тӥ ЛЮКЕТ


  1 Израильлэн Инмарез Саваоф Кузё-Инмар Моав сярысь тазьы шуэ:


  «Куректон-кайгу Неволы! Со таркамын;

  Кариафаим сантэмамын, киултэмын;

  Мизгав сантэмамын, куашкатэмын.

  2 Моавлэн табере ӧвӧл ни данлыкез;

  Есевонын солы пумит сьӧсь уж малпало:

  ”Мыноме но калыкъёс пӧлысь сое быдтыса куштоме”.

  Тон но, Мадмена, бырод; тон бӧрсьын меч ветлэ.

  3 Оронаим дорысь викышъяса бӧрдэм кылӥське,

  со туж зол куашкатэмын, таркамын.

  4 Моав куашкатэмын;

  солэн нылпиосыз викышъяса бӧрдыны кутскизы.

  5 Лухитэ тубон дорын бӧрдон бӧрсьы бӧрдон ӝутӥське;

  Оронаимысь васькон дорын

  куашкан-таркан пумысен викышъямез тушмон кылэ.

  6 Бызе, асьтэлэсь улондэс уте,

  луоё кырысь султэк-куартэк кылем писпулы укшасесь луэ.

  7 Аслад ужъёсыд вылэ, аслад узырлыкъёсыд вылэ

  тон оскиськиськод бере, тон но киултэмын луод,

  Хамос но аслаз священникъёсыныз, кивалтӥсьёсыныз ӵош

  пленэ мыноз.

  8 Вань городъёс вылэ таркась-куашкатъясь лыктоз но,

  город утиськыны уз быгаты;

  нёжал но быроз, ӵошал но тырттэм кылёз, кызьы Кузё-Инмар шуиз.

  9 Моавлы бурдъёс сётэ, лобӟыса кошкыны мед быгатоз;

  солэн городъёсыз кыр дуннелы пӧрмозы,

  малы ке шуоно отын улӥсез уз ни луы.

  10 Кузё-Инмарлэсь ужзэ мылкыдтэк лэсьтӥсь мурт каргамын.

  Солэсь мечсэ вирлэсь кутыса возись мурт каргамын.

  11 Моав пинал дырысеныз каньылэн улӥз, маял-шӧм вылаз пукиз,

  сосудысь сосудэ лэзьямын ӧй вал, пленэ но ӧз ветлы;

  соин ик солэн шӧмыз со борды кыльылӥз,

  зыныз но солэн ӧз воштӥськылы.

  12 Соин ик, тани, вуо нуналъёс, – шуэ Кузё-Инмар, –

  куке Мон со доры одӥгысьтыз сосудысь мукетаз киськасьёсты ысто,

  соос кисьталозы но сосудъёссэ тырттэм кельтозы,

  кувшинъёссэ сӧрылозы.

  13 Хамос сульдэрлы луыса Моав возьытэ вуттэмын луоз,

  кызьы Израиль выжы Вефильлы, аслаз оскиськонэзлы, луыса

  возьытэ вуттэмын вал.

  14 Кызьы тӥ шуиськоды:

  ”Ми кышкасьтэм адямиос, ожмаськон понна юнэсь”?

  15 Моав таркамын-куашкатэмын, солэн городъёсыз ӝуало,

  йыг-йыгесь пиосыз тӥр-пурт улэ мынӥзы, – шуэ Эксэй,

  Саваоф Кузё-Инмар Солэн нимыз.

  16 Моавлэн матын ини быронэз, шугадӟонэз туж дыртэ ини со доры.

  17 Вань бускельёсыз, ваньмыз солэсь нимзэ тодӥсьёс,

  жалялэ сое, шуэлэ:

  ”Кызьы куашкатэмын-чигтэмын

  кужымлэн кивалтэт бодыез, данлыклэн бодыез!”

  18 Нылмурт, Дивонын улӥсь,

  сӥё-дано улонлэн вылӥысьтыз лэзиськы но сюэд куасьмыса пук,

  уго Моавез таркась тон доры лыктоз но

  тынэсьтыд юнматэм каръёстэ куашкатоз.

  19 Нылкышно, Ароерын улӥсь, сюрес дуре султыса учкы,

  пегӟисьлэсь, утиськисьлэсь юа: ”Мар луиз”?

  20 Возьытэ вуттэмын Моав – со куашкатэмын;

  викышъялэ, вузэ, Моав куашкатэмын шуыса, Арнонын ялэ.

  21 Суд вуиз ӵошалъёслы, Халон вылэ, Яаца вылэ, Мофаф вылэ,

  22 Дивон вылэ, Нево вылэ, Бет-Дивлафаим вылэ,

  23 Кариафаим вылэ, Бет-Гамул вылэ, Бет-Маон вылэ,

  24 Кериоф вылэ, Восор вылэ,

  Моав музъем вылысь вань городъёс вылэ,

  кыдёкысьёсаз но, матысьёсаз но.

  25 Моавлэн сюрез ӵогыса уськытэмын,

  суйбыгытэз куашкатэмын, – шуэ Кузё-Инмар.

  26 Кудӟытозяз сое секталэ, уго со Кузё-Инмарлы пумит ӝутскиз;

  аслаз ӧскем пӧлаз мед лошъяськоз Моав, ачиз со серекъянлы пӧрмоз.

  27 Тон дорын Израиль серем карыса воземын ӧй вал-а?

  Лушкаськисьёс пӧлысь со кутэмын вал шат, –

  со сярысь вераськыны гинэ кутскиськод,

  кызьы тон йырыныд сэзъяны кутскиськод вал?


  28 Моавын улӥсьёс, кошкелэ городъёсысь, изгурезьёсын улэ,

  гурезьысь гуэ пырон йылэ каръёс лэсьтӥсь дыдыкъёс кадесь луэ.

  29 Ми кылӥмы Моавлэн вылтӥяськонэз,

  ортчыт юн вылтӥяськонэз сярысь,

  ассэ вылӥ карон, муртъёсты ултӥян, серем карон,

  сюлмыныз вылтӥяськон сямыз сярысь.

  30 Мон тодӥсько солэсь возьыттэм луэмзэ, – шуэ Кузё-Инмар, –

  но со – оскиськымон ӧвӧл;

  солэн тырттэмесь кылъёсыз: озьы уз лэсьтэ.

  31 Со понна ик Моав пумысен викышъяло,

  быдэс Моав пумысен зар бӧрдо;

  Кир-Харесысь воргоронъёс пумысен лулӟиськылозы.

  32 Севамысь виноград бакча,

  Иазерлэн бӧрдонэныз тон понна мон бӧрдо;

  тынад пушъетъёсыд зарезь сьӧры нюжтӥськизы,

  Иазер зарезь дуре вуизы;

  туркась-таркась тынад гужем кисьмась емышъёсыд вылэ,

  кисьмам виноградэд вылэ урдскиз.

  33 Шумпотон, шулдыръяськон басьтэмын Кармил бордысь,

  Моав музъем бордысь но.

  Вина нюртонысь виналы пум поно;

  азьланяз отын кырӟаса уз ни лёгалэ;

  ожмаськон куара луоз, шумпотон куара уз ни луы.

  34 Есевонлэсь викышъямзэ кылыса,

  Елеала дорозь, Яаца дорозь соос куаразэс ӝутозы,

  Сӥгор бордысен Оронаим дорозь, куинетӥ Эгла дорозь,

  уго Нимримлэн но вуосыз куасьмозы.

  35 Моавлэсь гурезь йылъёсын курбон сётӥсьёссэ,

  инмаръёсызлы ӵындытӥсьёссэ быдто, – шуэ Кузё-Инмар.

  36 Соин ик мынам сюлмы Моав пумысен чипчирган кадь ӝуштэ;

  Кир-Харесын улӥсьёс пумысен сюлмы чипчирган кадь вузэ,

  уго соослэн поттэм узырлыксы быриз:

  37 ваньзылэн йырзы гольык кылемын, ваньзылэн тушсы бырем;

  ваньзылэн киоссы ӵабъяськемын,

  кусказы – бышкись ӟустари дӥськут.

  38 Моавлэн вань липет йылъёсаз, ульчаосаз – ваньмыз бӧрдо,

  уго Мон Моавез ярантэм сосудэз кадь куашкатӥ, – шуэ Кузё-Инмар.

  39 Макем со куашкатэмын, –

  со сярысь викышъяса вералозы, –

  кызьы Моав, берзэ карыса, возьытэн шобырскиз!

  Моав аслаз котыраз вань улӥсьёс понна

  серекъян-веранлы, шимес макелы пӧрмоз,

  40 уго тазьы шуэ Кузё-Инмар:

  ”Тани, со ӧрӟи кадь лобӟоз но Моав йылысен бурдъёссэ вӧлъялоз.

  41 Городъёс киултэмын луозы, изкаръёс но киултэмын луозы,

  Моавысь кышкасьтэмъёслэн сюлэмъёссы со нуналэ

  пиякуз курадӟись кышномуртлэн кадь луоз.

  42 Калыкъёс пӧлысь Моав быдтэмын луоз,

  малы ке шуоно со Кузё-Инмарлы пумит бугырскиз.

  43 Шимес улон, гу, кыӵес – тон понна Моавын улӥсь,

  – шуиз Кузё-Инмар.

  44 Кин шимес улонлэсь пегӟыны выроз, гуэ усёз;

  нош кин гуысь потоз, кыӵесэ сюроз,

  уго Мон со вылэ, Моав вылэ, вӧсь карон ар лэзё”, – шуэ Кузё-Инмар.

  45 Пегӟисьёс катьтэммеменызы Есевонлэн сайулаз дугдӥзы,

  нош Есевонысь тыл потӥз, Сӥгон пӧлысь – гомась тыл,

  со Моавлэсь урдэссэ,

  бугыръяськись нылпиослэсь кымессэс сиёз.

  46 Куректон-кайгу тыныд, Моав!

  Хамослы йыбыртъясь калык быриз,

  уго тынад пиосыд пленэ нуэмын, нылъёсыд пленын уло.

  47 Но берпуметӥ нуналъёсы Моавез пленысь берыкто», –

  шуэ Кузё-Инмар.


  Моавлы суд мынон сярысь веран таин йылпумъяське.

  

  
  

  ИЕРЕМИЯ ПРОРОКЛЭН КНИГАЕЗ


  49-тӥ ЛЮКЕТ


  1 Аммон пиос сярысь Кузё-Инмар тазьы шуэ:

  «Израильлэн пиосыз ӧвӧл шат?

  Люкет басьтоно муртэз ӧвӧл шат солэн?

  Малы бен Малхом Гадэз киултӥз, солэн калыкез городъёсаз улэ?

  2 Со понна ик, тани, вуо нуналъёс, – шуэ Кузё-Инмар, –

  куке Аммон пиослэн Равва городазы ожмаськон куараос кылӥськозы,

  со куашкам люклы пӧрмоз,

  солэн городъёсыз тылын сутэмын луозы.

  Израиль киултоз соосты, кудъёсыз сое киулазы возизы, –

  шуэ Кузё-Инмар.

  3 Викышъя, Есевон, уго Гай таркамын;

  Раввалэн нылъёсыз, кесяське,

  чурыт бышкись дӥськутэн кустэс думе,

  бӧрдэлэ но ыж кенеръёс кузя костаськыса ветлэ,

  уго Малхом священникъёсын ӵош,

  аслаз кивалтӥсьёсыныз валче пленэ мыноз.

  4 Мар-о нёжалъёсын ушъяськиськод?

  Тынад нёжалэд вирен ӧръяськоз,

  кескич-кышкыт нылъёсмурт, –

  аслаз узырлыкъёсыз вылэ оскиськись,

  ”Кин мон доры лыктоз?” шуись.

  5 Тани, Мон вань ёрос музъемъёсысьтыд

  тон вылэ шимес кышкан лэзё, –

  шуэ Саваоф Инмар Кузё-Инмар, –

  кин кытчы вуэм, отчы бызьыса кошкоды,

  но нокин пегӟыса кошкемъёсты уз ни люка.

  6 Нош собере Аммон пиосты пленысь берыкто», – шуэ Кузё-Инмар.


  7 Едом пумысен тазьы шуэ Саваоф Кузё-Инмар:

  «Феманын визьлык ӧвӧл ни шат?

  Визьнодоослэн кенешсы ӧвӧл ни шат?

  Соослэн визьлыксы кулэсмиз шат?

  8 Деданын улӥсьёс, бызе, мышкин кариськыса,

  гурезьысь гуосын ватӥськыса улэ,

  уго Исавлэсь быронзэ со вылэ лэзё, –

  Аслам вӧсь карыны лыктон дыръям.

  9 Виноград бичасьёс тон доры лыктысалзы ке,

  зэм ик, бичатэк кӧня ке но емыш кельтысалзы.

  Лушкаськисьёс уйин лыктысалзы ке,

  кӧня соослы кулэ, сомында лушкасалзы.

  10 Нош Мон Исавез гольык кельтытозь талало,

  ватэг интыоссэ усьто, ватӥськыны со уз ни быгаты.

  Солэн выжыез, агай-вынъёсыз, бускельёсыз быдтэмын луозы;

  со уз ни луы.

  11 Анайтэм-атайтэм нылпиостэ кельты, Мон соосты утьыса возё,

  кузпалтэк кылем кышномуртъёсыд но Мон вылэ мед оскиськозы.


  12 Уго тазьы шуэ Кузё-Инмар: тани, соос но, чашаез юыны кылдытымтэос, одно ик сое юозы, тон-а бен вӧсь карытэк кельтэмын луод? Уд, вӧсь карытэк кельтэмын уд луы, но одно ик чашаез юод. 13 Уго Асэным кыл сётӥсько, – шуэ Кузё-Инмар, – кышкан-куалекъянлы, серекъян-веранлы, кыр дуннелы, карган интылы пӧрмоз Восор, солэн вань городъёсыз пырак дауръёс ӵожелы кыр дуннелы пӧрмозы».


  14 Мон Кузё-Инмарлэсь верамзэ кылӥ,

  ыстэм мурт калыкъёслы тазьы вераны келямын:

  «Люкаськыса солы пумит мынэ, ожмаськонэ ӝутскелэ».

  15 «Уго тани, калыкъёс пӧлын Мон тонэ покчи каро,

  адямиос пӧлын синазькыль луод.

  16 Тынад кышкыт сямыд но сюлмыдлэн вылтӥяськонэз

  тынэсьтыд – изгурезьысь гудӟем гуосын улӥсьлэсь,

  гурезь йылъёсты киултыса возисьлэсь – визьдэ тугазы.

  Ӧрӟи музэн вылӥе ке но кардэ лэсьтӥд,

  отысен но Мон тонэ сэрпалто, – шуэ Кузё-Инмар.


  17 Едом шимес интылы пӧрмоз; ваньмыз со вӧзтӥ ортчисьёс абдралозы но, яраосыз шоры учкыса, шултыса кошкозы. 18 Кызьы сэрпалтэмын Содомен Гоморра но соослэн ёросысьтызы мукет городъёс, – шуэ Кузё-Инмар, – озьы ик отын но одӥг адями но уз улы, адями пи отчы уз дугдылы.


  19 Тани, со лев музэн Иордан дурысь ӝужыт будосъёс пӧлысь

  юнматэм улон юртъёс вылэ ӝутске;

  но Мон соосты Идумеяысь ӝог кошкыто.

  Кин быръемын, сое солы кузёе пукто.

  Кин Мыным укша? Кин Мынэсьтым кылме юалоз?

  Кыӵе уллё возьмась Мыным пумит султыны быгатоз?


  20 Озьыен, кылзэлэ Кузё-Инмарлэсь Едом пумысен пуктонзэ,

  Феманын улӥсьёс пумысен Солэсь малпанъёссэ:

  зэм ик, уллёос пӧлысь самой пичиосыз соосты нуозы,

  соослэсь улон интыоссэс таркалозы.

  21 Соослэсь пограм куаразэс кылыса, музъем зуркалоз,

  черекъям куаразылэн шуккиськемез

  Горд Кам зарезь дурын кылӥськоз.

  22 Тани, со ӧрӟи кадь ӝутскоз но лобӟыса кошкоз,

  Восор йылысен бурдъёссэ лэзёз;

  кышкасьтэм идумейёслэн сюлэмзы со нуналэ

  нуны вайись кышномуртлэн кадь луоз».


  23 Дамаск сярысь. – «Емаф но Арпад возьытэ вуттэмын,

  уго ӝож ивор кылэм беразы соос йырзэс ошизы;

  зарезь вылын куалектэмын, буйгатскыны уг ни быгато.

  24 Дамаск куалектӥз но бызьыса пегӟыны кутскиз;

  кышкан киултӥз сое;

  нуны вайись кышномуртэз музэн вӧсь луон, курадӟон кырмизы сое.

  25 Кызьы бен ӧз утиськы данлыко город, шумпотон сётӥсь городэ?

  26 Озьы, егит пиосыз ульчаосаз усьылозы,

  со нуналэ вань ожгарчиосыз кулозы, – шуэ Саваоф Кузё-Инмар.

  27 Дамасклэн борддор йылъёсаз тыл ӝуато,

  со тыл Венададлэсь юртъёссэ-четлыкъёссэ быдтоз».


  28 Вавилонлэн Навуходоносор эксэеныз пазьгем Кидар сярысь, Асор эксэйлыкъёс сярысь тазьы шуэ Кузё-Инмар:


  «Султэлэ, Кидарлы пумит мынэ,

  шундыӝужанлэсь пиоссэ таркаса тырттэм кельтэ!

  29 Балаганъёссэс но ыжъёссэс асьсэлы басьтозы,

  шобретъёссэс, вань тусьты-пуньыоссэс, верблюдъёссэс басьтозы но

  соослы тазьы кесяськозы:

  ”Котыр ласянь кышкытлык!”

  30 Асорын улӥсьёс, пегӟе, ӝоггес кошкелэ,

  гурезь висъёсы ватӥське, – шуэ Кузё-Инмар, –


  Вавилонлэн эксэез Навуходоносор тӥ пумысен таӵе малпан поттӥз,

  тӥледлы пумит ужрад малпаз.

  31 Султэлэ, синмаськытэк, сюлмаськытэк улӥсь калыклы пумит

  ӝутскелэ, – шуэ Кузё-Инмар, –

  ӧсъёсыз но, тунгонъёсыз но ӧвӧл солэн,

  одӥгназы уло.

  32 Верблюдъёссэс таланы, трос пудо уллёоссэс лушканы-тарканы

  эрик сётэмын луоз;

  пельдӥньысьтызы йырсизэ ӵышкисьёсты тӧл пельтонлэн

  вань палъёсаз пазьгыса лэзё,

  котькуд палысьтызы соос вылэ бырон лэзё, – шуэ Кузё-Инмар.

  33 Асор шакалъёслы улон интылы пӧрмоз,

  вань дауръёс ӵоже отын кыр дунне луоз;

  адями отын уз улы, адями пи отчы уз дугдылы».


  34 Иудей эксэйлэн Седекиялэн эксэе пуксёнэзлэн кутсконаз Еламлы пумит Кузё-Инмарлэн Иеремия пророклы верам кылыз:


  35 «Тазьы шуэ Саваоф Кузё-Инмар:

  тани, Еламлэсь пукыӵсэ, соослэсь оскиськон кужымзэс, чигто.

  36 Елам вылэ инлэн ньыль палысьтыз ньыль тӧлъёсты лэзё но

  соосты вань та тӧлъёс кузя пазьгыто, –

  уллям еламитъёсты вань калыкъёс пӧлысь пумитаны луоз.

  37 Еламын улӥсьёсты тушмонзылэн син азяз,

  лулъёссэ утчасьёссы азьын кышкатыса погырто;

  соос вылэ шугадӟонъёс лэзё, вожпотонме уськыто, –

  шуэ Кузё-Инмар, –

  ваньзэс быдтытозямлы пытьы кузязы меч лэзё.

  38 Еламе Аслэсьтым престолме пукто,

  отысь эксэез но кивалтӥсьёссэс быдто, – шуэ Кузё-Инмар.


  39 Но берпуметӥ нуналъёсы Еламез пленысь берыкто, –

  шуэ Кузё-Инмар».

  

  
  

  ИЕРЕМИЯ ПРОРОКЛЭН КНИГАЕЗ


  50-тӥ ЛЮКЕТ


  1 Вавилон пумысен, халдейёслэн музъемзы пумысен Иеремия пророк пыр Кузё-Инмарлэн верам кылыз:


  2 «Вань калыкъёс пӧлын ивортэ,

  вералэ, знамя ӝутэ, ялэ, эн ватэ, шуэлэ:

  ”Вавилон киултэмын, Вил возьытэ вуттэмын,

  Меродах погыртэмын,

  сульдэръёссы серекъянлы пӧрмемын,

  сульдэръёссы-идолъёссы сузмытэмын”.

  3 Уго уйпалась солы пумит калык ӝутскиз,

  солэсь музъемзэ со кыр дуннелы пӧрмытоз,

  нокин но отын уз ни улы – адями но, пудо но,

  ваньзы отысь потыса кошкозы.


  4 Со нуналъёсы, со вакытэ, – шуэ Кузё-Инмар, –

  израиль пиос лыктозы но иудей пиосын валче бӧрдыса ветлозы,

  асьсэлэсь Инмарзэс Кузё-Инмарез утчалозы;

  5 Сӥонэ мынӥсь сюрес сярысь юалозы,

  со пала ымнырзэс берыктыса вералозы:

  ”Мынэлэ но пумтэм вапумъёс ӵожелы Кузё-Инмар борды кариське,

  со огазе кариськон ноку но вунэтэмын уз луы”.


  6 Мынам калыке ышем-бырем ыжъёс кадь вал;

  возьмасьёсыз соосты сюрес вылысь мыдлане кожытӥзы,

  гурезьёсы улляса лэзизы;

  гурезьёстӥ, вырйылъёстӥ йыромыса ветлӥзы,

  кӧлан интызэс вунэтӥзы.

  7 Соосты шедьтылӥсьёс, соосты сиизы, ӝикатыса возизы, шуылӥзы:

  ”Ми янгыш ӧвӧл, малы ке шуоно соос Кузё-Инмар азьын,

  Зэмлыклэн юртэзлэн азяз,

  атайёссылэн оскиськонзы – Кузё-Инмар – азьын сьӧлыказы”.


  8 Вавилонлэн пушкысьтыз пегӟе,

  Халдей музъемысь кошкелэ но

  ыж уллёлэн азьпалаз мынӥсь кечтакаос кадесь луэ.

  9 Уго, тани, Вавилонлы пумит Мон ӝуто,

  уйпалась туж бадӟым калыкъёслэсь уллёзэс ваё,

  солэн ваче пумитаз соос интыяськозы но сое киултозы;

  усто ожмаськисьлэн кадь соослэн пукыӵ ньӧлъёссы

  номыртэк уг берыктӥсько.

  10 Халдей музъемез люкетлы басьтозы;

  сое таркасьёслэн кӧтсы тыроз, – шуэ Кузё-Инмар.


  11 Тӥ, Мынэсьтым люкетме таркасьёс,

  шумпотыса, шулдыръяськыса улӥды;

  шумпотэменыды турын пӧлын кунян музэн тэтчады,

  ожмаськонэ мынӥсь валъёс кадь гырдалляды.

  12 Туж юн возьытэ вуттэмын луоз тӥляд анайды,

  ӵыжектоз-гордэктоз тӥледыз вордӥсь;

  тани, со калыкъёслэн азьпал адӟонзы –

  луоё кыр, пашмем музъем, кыр дунне.

  13 Кузё-Инмарлэн вожпотэменыз сэрен

  отын улӥсез уз ни луы, быдэсак тырттэм кылёз;

  Вавилон пыр ортчись вань адямиос абдралозы,

  солэн вань яраосыз шоры учкыса, шултыса лэзёзы.

  14 Вавилон котыре, ожмаськисьёс кадь, радэн-радэн султэ;

  ваньды, пукыӵ золтӥсьёс, со шоры ыбылэ, ньӧлъёстэс эн жалялэ,

  уго со Кузё-Инмарлы пумит сьӧлыказ.

  15 Котыр ласянь солы пумит кесяськыны-черекъяны кутске;

  со тушмонлы сётӥськиз, солэн юнматскон интыосыз погразы,

  борддоръёсыз куашказы, уго та – Кузё-Инмарлэн пунэм берыктонэз;

  пунэмзэ солы берыктэ;

  кызьы со тӥледлы кариз, тӥ но солы озьы ик каре.

  16 Вавилонысь кизисез но аран дыръяз сюрлоен вырисез быдтэлэ;

  быдтӥсь-виись мечлэсь кышкаса,

  котькин но аслаз калыкез доры мед берытскоз,

  ас музъемаз бызьыса мед кошкоз.


  17 Израиль – пазьгиськем уллё; сьӧсь пӧйшуръёс сое уллязы;

  азьвыл сое Ассириялэн эксэез сиыса улӥз,

  нош таиз, берпуметӥез, Вавилонлэн эксэез, Навуходоносор,

  солэсь лыоссэ пыргытӥз.


  18 Соин ик Израильлэн Инмарез Саваоф Кузё-Инмар тазьы шуэ: тани,

  Мон Вавилон эксэй доры, солэн музъем вылаз мыныса, сое вӧсь каро, кызьы вуылӥ Ассириялэн эксэез доры;


  19 Израилез аслаз возь вылаз берыкто,

  со Кармил, гурезь бамалъёстӥ, Васантӥ

  пастукаськыса ветлоз,

  солэн кӧтыз Ефрем гурезьын, Галаадын тыр луоз.


  20 Со нуналъёсы, со дыре, – шуэ Кузё-Инмар, – Израильлэсь шонертэм улэмзэ утчалозы, но со уз луы, Иудалэсь сьӧлыкъёссэ утчалозы, но соос уз сюре: улэп кельтэмъёсме простить каро.


  21 Мын со вылэ, вожез поттӥсь музъем вылэ,

  но солэсь улӥсьёссэ вӧсь кар:

  со бӧрсьы кылемзэ тырттэм кельты, виылы, – шуэ Кузё-Инмар, –

  мар Мон тыныд косӥ, ваньзэ быдэсты.

  22 Музъем вылын жугиськон-ожмаськон куара кылӥське,

  туж бадӟым куашкан-ёмыран!

  23 Кызьы тӥямын, куашкатэмын быдэс музъемлэн молотэз!

  Кызьы Вавилон калыкъёс пӧлын кышкатон макелы пӧрмиз!


  24 Мон тыныд сьӧлтэтъёс пуктылӥ но, тон отчы сюрид, Вавилон, –

  озьы луоз шуыса ӧд но малпа вал;

  тон шедьтэмын, кутэмын,

  малы ке шуоно Кузё-Инмарлы пумит урдскид.


  25 Кузё-Инмар шыкыссэ усьтӥз но

  отысь вожпотонэзлэсь сосудзэ басьтӥз,

  малы ке шуоно Саваоф Инмар Кузё-Инмарлэн

  Халдей музъемын ужез вань.

  26 Вань шаеръёсысь со вылэ лыктэ, солэсь кеносъёссэ усьялэ,

  культоез кадь сое лёгалэ, чылкак быдтэ сое,

  номыриз но солэн медаз ни кыльы.

  27 Солэсь вань ошъёссэ виылэ, вандӥськон улэ мед мынозы;

  куректон-кайгу соослы!

  Уго соослэн нуналзы, соос доры соосты жугыны лыктон дыр вуиз.

  28 Инмармылэн Кузё-Инмарлэн пунэмзэ берыктэмез сярысь,

  Солэн храмез понна пунэм берыктэм сярысь,

  Сӥонын ивортон понна бызисьёслэн,

  Вавилон музъемысь пегӟисьёслэн куаразы кылӥське.


  29 Вавилонлы пумит ыбылӥськисьёсты ӧте;

  ваньды пукыӵ золтӥсьёс, со котыре люкрак интыяське, –

  отысь нокин но утиськыны медаз быгаты,

  ужъёсызъя солы пунэмзэ берыктэ,

  кызьы со кариз, тӥ но озьы ик каре,

  уго со Кузё-Инмарлы пумит,

  Израильлэн Дун-Сьӧлыктэмезлы пумит ӝутскиз.

  30 Со понна солэн егит пиосыз ульчаосаз погралозы,

  со нуналэ солэн вань ожгарчиосыз быдтэмын луозы, –

  шуэ Кузё-Инмар.

  31 Тани, Мон – тыныд пумит султӥ, вылтӥяськись, –

  шуэ Саваоф Инмар Кузё-Инмар, –

  уго тынад нуналыд вуиз, тонэ вӧсь карыны лыктон дыр вуиз.

  32 Вылтӥяськон канжаськоз но усёз, нокин но сое уз ӝуты;

  солэн городъёсаз тыл ӝуато – солэн котырысьтыз со ваньзэ ньылоз.


  33 Тазьы шуэ Саваоф Кузё-Инмар:

  израиль пиос Иудалэн пиосыз кадь ик ултӥямын,

  ваньмыз, соосты пленэ басьтӥсьёс, соосты юн кутыса возё,

  лэзьыны уг малпало.

  34 Но соослэн Мозмытӥсьсы кужмо,

  Солэн нимыз – Саваоф Кузё-Инмар;

  музъемез буйгатон понна,

  Вавилонысь улӥсьёсты куалекъятон понна

  Со сэрттоз-пертчоз соослэсь ужзэс.


  35 Меч – халдейёс вылэ, – шуэ Кузё-Инмар, –

  Вавилонын улӥсьёс вылэ,

  солэн кивалтӥсьёсыз вылэ, солэн визьнодоосыз вылэ;


  36 меч – визь тугасьёс вылэ, соос визьтэммозы,

  меч – солэн ожгарчиосыз вылэ, соос куалектозы;

  37 меч – солэн валъёсыз вылэ, ожмаськон уробоосыз вылэ,

  пӧлысьтыз пӧртэм кыло калыкъёс вылэ,

  соос кышномурт кадесь луозы;

  меч – солэн узырлыкъёсыз вылэ, соос лушкамын-таркамын луозы;

  38 куасьмон-пыжон – солэн вуосыз вылэ, соос бырозы;

  уго та сульдэръёслэн музъемзы,

  соос визьтэммозы асьсэлэн шимесэсь идолъёссылэсь.

  39 Отчы кыр пӧйшуръёс шакалъёсын валче улыны интыяськозы,

  отын страусъёс улозы, пумтэм вапумъёс ӵоже отын адями уз улы,

  выжыысь выжыосы улӥсез уз луы.

  40 Кызьы Инмар Содомен Гоморраез,

  соослэсь бускель городъёссэс сэрпалтӥз, – шуэ Кузё-Инмар, –

  озьы ик татын но одӥг адями но уз улы, адями пи но уз дугдылы.

  41 Тани, уйпалась калык лыктэ, туж кужмо калык лыктэ,

  музъемлэн пумъёсысьтыз трос эксэйёс ӝутӥсько.

  42 Киязы пукыӵ, шибоды возё;

  соос жалянэз валасьтэмесь, лек сюлэмоесь;

  соослэн куаразы зарезь кадь шаугетӥсь;

  буш вал вылын лыкто, одӥг мурт кадь чурен султӥзы,

  Вавилон ныл, тонэн ожмаськон понна!

  43 Вавилонлэн эксэез соос сярысь ивор кылӥз но,

  суйыз-пыдыз юскиськиз;

  куректон сое ӝикатӥз,

  нылпи вайись кышномуртэз музэн курадӟон сое шымыртӥз.

  44 Тани, со Иорданлэн вырйылысьтыз сьӧсь пӧйшур музэн

  юнматэм каръёс вылэ ӝутӥське;

  но Мон соосты отысь ӝог кошкыто:

  кин быръемын, солы сое сёто, уго кин Мыным укша?

  Кин Мынэсьтым ответ куроз?

  Кыӵе уллё возьмась Мыным пумит султоз?


  45 Озьыен, кылзэлэ Кузё-Инмарлэсь Вавилон пумысен

  мар карыны турттэмзэ,

  Солэсь малпанъёссэ – мар карыны Со ӧдъя Халдей музъемен;

  зэм ик, самой пичиесь уллёос соосты валтыса нуозы;

  зэм ик, со асэнызы ӵош таркалоз, тырттэм кельтоз

  соослэсь улон интызэс.

  46 Вавилонэз киултыку ӝутскем куара музъемез зуркатоз,

  вузэм-викышъям куара калыкъёс пушкы вӧлмоз».

  

  
  

  ИЕРЕМИЯ ПРОРОКЛЭН КНИГАЕЗ


  51-тӥ ЛЮКЕТ


  1 Тазьы шуэ Кузё-Инмар: «Тани, Мон Вавилон вылэ,

  со пушкын Мыным пумитъяськыса улӥсьёс вылэ

  ӵушкась, виись тӧл ӝуто,

  2 Вавилон вылэ тӧлӥськисьёсты ысто, соос тӧлозы-тӧлӟытозы сое,

  музъемзэ таркалозы, тырттэм кельтозы,

  уго солэн шугадӟон нуналаз со вылэ котыр ласянь урдскозы.

  3 Ыбылӥськись пукыӵсэ золтӥсь вылэ,

  корт дӥсеныз бадӟымъяськись вылэ пукыӵсэ мед золтоз;

  егит пиоссэ эн жалялэ, солэсь быдэс войскозэ пазьге.

  4 Вӧсь каремъёс Халдей музъем вылэ мед погралозы,

  бышкалтэмъёс сюресъёсыз вылэ мед усьылозы.


  5 Уго Израиль палкышно кадь огназ ӧз кыльы,

  Иуда но Инмарез Саваоф Кузё-Инмар бордысь палэнтэмын ӧвӧл,

  соослэн музъемзы Израильлэн Дун-Сьӧлыктэмез азьын

  сьӧлыкъёсын пачылмемын ке но.


  6 Вавилон пушкысь пегӟе, асьтэлэсь асьтэос лулдэс уте, –

  солэн законлы пумит улэмысьтыз, тӥ со пушкы медад быре,

  уго та дыр – Кузё-Инмарлэн пунэм берыктонэз:

  Со солы пунэмзэ берыктэ».

  7 Кузё-Инмарлэн кияз Вавилон

  быдэс музъемез кудӟытӥсь зарни чаша вал;

  калыкъёс отысь вина юылӥзы но визьтэм ужъёс лэсьтылӥзы.

  8 Шӧдтэк шорысь Вавилон пограз, пазьгиськиз;

  со понна викышъялэ, солэн яраезлы бальзам басьтэ,

  оло нош со бурмоз.

  9 Вавилонэз ми эмъямы, нош со ӧз бурмы;

  кельтэ сое, ваелэ ваньмы ас музъемамы мыноме,

  уго сое судэ сётон ивор инмозь вуиз, пилемозь ӝутскиз.


  10 Милесьтым шонер улэммес Кузё-Инмар югыт азе поттӥз,

  ваелэ мыноме но Инмармылэсь Кузё-Инмарлэсь ужзэ

  Сӥонысен ивортоме.


  11 Ньӧлъёстэс йылсо каре, ньӧл тырон сепысъёстэс тырмытэ;

  Кузё-Инмар Мидияысь эксэйёслэсь духсэс (мылкыдзэс) ӝутӥз,

  малы ке шуоно Солэн Вавилонлы пумит,

  сое быдтыны мылкыдыз вань –

  та уго Кузё-Инмарлэн пунэм берыктонэз луэ,

  Аслаз храмез понна пунэм берыктонэз.

  12 Вавилонлэн борддоръёсызлы пумит знамя ӝутэ,

  туж чаклаське, возьмаськисьёсты пуктэлэ,

  ватӥськыса ыбылон интыос дасялэ,

  уго Кузё-Инмар кызьы малпаз, мар вераз

  Вавилонын улӥсьёслы пумит, озьы ик лэсьтоз.

  13 Э, тон, бадӟым вуос дурын улӥсь, узырлыкъёсын пачылмем!

  Сукъяськонэдлэн-аксымъяськонэдлэн мертэтэз пачылмиз ни,

  тыныд пум вуиз.

  14 Саваоф Кузё-Инмар Аслыз Ачиз кыл сётыса шуиз:

  «Зэмзэ верасько, тон пушкы саранча мында калык люкало,

  тыныд пумит соос черекъяны кутскозы.


  15 Музъемез Со Аслаз кужыменыз кылдытӥз,

  Аслаз визьлыкеныз дунне вылэз юнматӥз,

  Аслаз визьмыныз инъёсты возъяз.

  16 Солэн куараезъя инмын вуос куашето,

  музъемлэн пумъёсысеныз Со пилемъёсты ӝутэ,

  зор пушкын чилекъянъёс лэсьтэ,

  Аслаз шыкысъёсысьтыз тӧлэз поттэ.

  17 Аслаз тодон-валанэныз котькудӥз адями укылтэмъяське,

  аслаз кисьтэм сульдэреныз котькудӥз сое ӵыжатӥсь-кисьтӥсь

  ассэ сантэма,

  уго солэн сульдэрез – со пӧяськон, солэн лулыз ӧвӧл.

  18 Та – зэмос бушлык, йыромонлэн ужез;

  соос доры лыктыса тышкай ке, соос бырозы.

  19 Иаковлэн адӟон люкетэз соослэн кадь ӧвӧл,

  уго Иаковлэн Инмарез –

  котьмае Кылдытӥсь Инмар,

  Израиль люкет басьтонэзлэн кивалтэт бодыез луэ,

  Солэн нимыз – Саваоф Кузё-Инмар.


  20 Тон Мынам – молотэ, ожмаськон арберие;

  Мон тонэн калыкъёсты погыръяй,

  эксэйлыкъёсты таркалляй;

  21 тонэн валъёсты погыртылӥ, вылаз пукисьсэ но,

  тонэн ожмаськон уробоез но солэсь валтӥсьсэ погыртылӥ;

  22 тонэн картсэ но, кышнозэ но погыртылӥ;

  пересьсэ но, пиналзэ но погыртылӥ;

  тонэн егит пиез но, егит нылэз но погыртылӥ;

  23 тонэн пудо возьмасез погыртылӥ, солэсь уллёзэ но,

  тонэн музъем ужасез но солэсь ужась пудозэ но погыртылӥ,

  шаерен но, городэн но кивалтӥсьёсты погыртылӥ.

  24 Сӥонысен тӥляд син азяды лэсьтэм вань уродлыкъёссы понна

  Вавилонлы но Халдеяын вань улӥсьёслы

  пунэмзэ берыкто, – шуэ Кузё-Инмар.

  25 Тани, Мон тыныд пумит султӥ, виылӥсь гурезь, –

  шуэ Кузё-Инмар, –

  быдэс музъем вылэз таркась,

  тон вылэ киме мычо но изгурезьысен тонэ кушто,

  ӝуам гурезьлы пӧрмыто.

  26 Тон пушкысь корка сэреглы из уз басьтэ,

  корка инъетлы но из уз басьтэ,

  пумтэм вапумъёс ӵоже тырттэм улод, – шуэ Кузё-Инмар.


  27 Музъем вылын знамя ӝутэ, калыкъёс пӧлын гумы шудэлэ,

  солы пумит калыкъёсты ожмаськыны дасялэ,

  солы пумит Арарат, Мини, Аскеназ эксэйлыкъёсты огазе люкалэ,

  солы пумит азьветлӥсь пуктэ,

  шимес саранчаосты кадь валъёсты султытэ.

  28 Калыкъёсты, Мидиялэсь эксэйёссэ, шаерезлэсь кузёйыръёссэ,

  вань городъёсызлэсь кивалтӥсьёссэс,

  солэн киулаз тэрытскыса улӥсь вань музъемез

  Вавилонлы пумит ожмаськыны султытэ.

  29 Зурка музъем, куалекъя, уго Кузё-Инмарлэн

  Вавилон музъемез улӥсьтэм кыр дуннелы пӧрмытыны малпанэз

  Вавилон вылын быдэсмыны кутске.


  30 Вавилонлэн кужмоосыз ожмаськемысь дугдӥзы,

  юнматэм интыосазы пуко;

  кынарзы быриз, кышномурт кадесь луизы,

  улон интыоссы сутэмын, ворсэтъёссы пыргытэмын.

  31 Вавилон эксэйлы солэн городэз котыр ласянь басьтэмын ни

  шуыса ивортыны ыстэм мурт ыстэм муртлэн пумитаз бызе,

  ивортӥсь ивортӥсьлэн пумитаз ворттэ.

  32 Шур вамен выжылон интыосыз киултэмын ни,

  кор ӵыпетъёсыз тылын сутэмын,

  ожмаськисьёсыз кышкаменызы номыр но карыны уг быгато.


  33 Уго тазьы шуэ Израильлэн Инмарез Саваоф Кузё-Инмар:

  Вавилонлэн нылыз кутсаськон вакытысь итымлы кельше;

  эшшо ӧжытак ортчыса, солэн аран дырыз вуоз.


  34 ”Сииз монэ, йырйиз монэ Навуходоносор, Вавилонлэн эксэез;

  тырттэм – буш сосуд монэ кариз; лобась кый музэн монэ ньылылӥз;

  кӧт пушсэ ческыт сиёнъёсыным тыр карылӥз, монэ поттылӥз.

  35 Мынам кӧтӝоже, мынам курадӟонэ Вавилон вылэ мед вуоз”, –

  шуоз Сӥонын улӥсь;

  ”Мынам виры – Халдей музъемын улӥсьёс вылын”, –

  шуоз Иерусалим.

  36 Соин ик тазьы шуэ Кузё-Инмар:

  тани, Мон тынад ужад пырисько но тон понна пунэмзэ берыкто,

  солэсь зарезьзэ куасьто, ву бызён арыкъёссэ кӧсато.

  37 Вавилон куашкам люкъёслы, шакалъёслы улон интылы,

  кышкатон-кӧшкематонлы, серекъян-веранлы пӧрмоз,

  отын улӥсез уз луы.

  38 Ваньзы соос лев музэн черекъялозы,

  сьӧсь пӧйшуръёслэн пиосыз музэн вузозы.

  39 Соослэн пӧсекъян дыръязы соослы юондыр ортчыто но

  кудӟытозязы сектало, –

  мед шулдыръяськозы но пумтэм вапумъёслы умме мед усёзы,

  медаз ни сайкалэ, – шуэ Кузё-Инмар.

  40 Вандыны ваем ыжпиосты музэн,

  ыжъёсты, кечъёсты музэн ваньзэс огазе люкало.


  41 Кызьы Сесах басьтэмын, быдэс дуннелэн данэз киултэмын!

  Кызьы Вавилон калыкъёс пӧлын кышкатонлы-курдатонлы пӧрмиз!

  42 Вавилон вылэ зарезь урдскиз;

  сое трос тулкымъёс шобыртӥзы.

  43 Солэн городъёсыз тырттэм кылизы,

  пашмем музъемлы, кыр дуннелы пӧрмизы;

  со музъемын одӥг адями но уг улы, со пыр адями пи но уг ветлы.

  44 Вавилонысь Вил сульдэрез-идолэз корало,

  солэн ымысьтыз ньылэмзэ потто,

  азьланяз со доры калыкъёс уз ни люкаське,

  Вавилонлэн борддоръёсыз куашкалозы.

  45 Мынам калыке, пот солэн пушкысьтыз,

  Кузё-Инмарлэн ӝуась вожпотонэзлэсь ваньды лулдэс утелэ.

  46 Медаз лябӟы тӥляд сюлэмды,

  музъем вылын кылӥськоно иворъёслэсь эн кышка;

  одӥгаз аре ивор вуоз, собере мукетаз аре,

  музъем вылын эриктэман-уродъяськон луоз,

  кузёяськись кузёяськисьлы пумит урдскоз.


  47 Соин ик, тани, вуо нуналъёс,

  куке Мон Вавилонлэсь сульдэръёссэ-идолъёссэ корало,

  солэн быдэс музъемез возьытэ вуттэмын луоз,

  яраё-ӧлексы каремъёсыз солэн пӧлаз погралозы.

  48 Вавилон пограм понна инэн музъем но мар соос вылын вань,

  шулдыръяськозы-данъяськозы;

  уго уйпалась со доры сое куашкатӥсьёс лыктозы, – шуэ Кузё-Инмар.

  49 Кызьы Вавилон погыртылӥз яраё-ӧлексы луэм израиль калыкез,

  озьы ик Вавилонын быдэс кунысь яраё-ӧлексы луэмъёс

  погыртэмын луозы.

  50 Мечлэсь утиськемъёс, кошкелэ, эн дугдылэ,

  кыдёкысен Кузё-Инмарез тодады вае,

  тӥляд сюлэм вылады Иерусалим мед ӝужалоз.

  51 Даллашонэз кылыкумы, милемлы возьыт вал;

  мурт шаерысь адямиос Кузё-Инмарлэн коркаезлэн

  вӧсяськон интыяз лыктэм бере

  возьдаськыса ымнырмы ӵыжектылӥз.


  52 Со понна, тани, вуо нуналъёс, – шуэ Кузё-Инмар, –

  куке Мон солэсь вӧлыса лэсьтэм сульдэръёссэ корало,

  солэн быдэс музъем вылаз яраё карем муртъёс ӝуштозы.

  53 Вавилон инмозь ӝутскысал ке но,

  ӝужыт интые аслэсьтыз юнматскон карзэ пуктысал ке но,

  но Мон дорысь со доры таркасьёс-куашкатӥсьёс лыктозы, –

  шуэ Кузё-Инмар.


  54 Вавилонысь ӝуштэм куара кылӥськоз,

  туж бадӟым куашкан Халдей музъемын луоз.

  55 Уго Кузё-Инмар Вавилонэз тырттэм кельтоз,

  вылтӥяськыса вераськыны уз ни лэзьы.

  Соослэн тулкымъёссы бадӟым вуын кадь куашетозы,

  кужмо куаразы шуккиськоз.

  56 Уго со вылэ, Вавилон вылэ, таркась-куашкатӥсь лыктоз но

  солэсь ожмаськисьёссэ киултоз,

  пукыӵъёссэс пыргытоз;

  уго Кузё-Инмар, пунэмзэ тырись Инмар, пунэмзэ берыктоз.

  57 Солэсь кивалтӥсьёссэ, визьнодчиоссэ,

  шаерезлэсь кузёйыръёссэ, городъёсыныз кивалтӥсьёссэ,

  ожгарчиоссэ кудӟытозязы сектало но,

  соос сайкантэм умме усёзы, – шуэ Эксэй, –

  Солэн нимыз Саваоф Кузё-Инмар.


  58 Тазьы шуэ Саваоф Кузё-Инмар:

  Вавилонлэн зӧкесь борддоръёсыз выжыозяз куашкатэмын луозы,

  ӝужытэсь капкаосыз тылын сутэмын луозы;

  озьыен, юнме калыкъёс тыршизы,

  тыллы сётон понна калык выжыос асьсэды курадӟытӥзы».


  59 Иудеяын Седекия эксэй ньылетӥ арзэ эксэйын пукон дыръя, Масеялэн Нирия пиезлэн Сераия пиез соин ӵош Вавилонэ мыныкуз, Иеремия солы сӥзьыса вераз; Сераия эксэйлы сиён-юон, кӧлан инты дасясьёслэн йырзы вал. 60 Вавилон вылэ лыктоно вань шугадӟонъёс сярысь, Вавилонлы пумит гожтэм вань веранъёсты Иеремия одӥг книгае гожтӥз. 61 Иеремия Сераиялы шуиз: «Вавилонэ лыктэм берад учкы, вань со веранъёсты лыдӟы 62 но шу: ”Кузё-Инмаре! Та инты сярысь Тон сое быдтод шуид – отчы адями но, пудо-живот но уз кыльы, со пумтэм вапумъёс ӵоже кыр дунне луоз, шуид”. 63 Со книгаез лыдӟыса быдтэм берад со борды из дум но Ефрат шурлэн шораз кушты 64 но шу: ”Тазьы Вавилон выёз, со вылэ лэзем шугадӟонъёс пӧлысь со уз ни ӝутскы, соос чылкак катьтэммозы”».


  Та дырозь кыстӥське Иеремиялэн верам кылыз.

  

  
  

  ИЕРЕМИЯ ПРОРОКЛЭН КНИГАЕЗ


  52-тӥ ЛЮКЕТ


  1 Эксэе пуксьыкуз, Седекиялы кызь одӥг арес вал, Иерусалимын со дас одӥг ар ӵоже эксэй вал; солэн анаезлэн нимыз Хамуталь, со Ливнаысь Иеремиялэн нылыз вал. 2 Иоаким кадь ик со но Кузё-Инмарлэн син азяз урод ужъёс лэсьтыса улӥз. 3 Соин ик Кузё-Инмарлэн вожпотонэз Иерусалимен Иудеялы сокем кужмо вал – соосты Со Ас азьысьтыз куштӥз.


  Седекия Вавилон эксэй бордысь люкиськиз. 4 Луиз тазьы: укмысэтӥ арзэ эксэйын пукыкуз, дасэтӥ толэзяз, толэзьлэн дасэтӥ нуналаз, ачиз Вавилонлэн эксэез Навуходоносор, солэн вань войскоез но Иерусалим доры лыктӥзы, котыртӥзы сое но солэн котыртӥз мудэтъёс ӝутӥзы. 5 Седекиялэн эксэйын дас одӥгетӥ арзэ пукытозяз город котыртэмын улӥз. 6 Ньылетӥяз толэзе, толэзьлэн укмысэтӥ нуналаз, город пушкын сютэм улон эшшо кужмояз, та музъемын улӥсь калыклэн сиыны нянез быриз. 7 Городэ пырыны борддорез пасязы, вань ожгарчиос пегӟыны кутскизы, уйин кык борддоръёс вискысь эксэй сад вӧзысь капка пыр городысь потӥзы но кыр сюрес кузя кошкизы; нош халдейёс город котырын сыло вал. 8 Халдей ожгарчиос эксэй сьӧры уйиськыса мынӥзы но Иерихон нёжалысен Седекияез сутӥзы, соку солэн вань ожгарчиосыз бордысьтыз пазьгиськыса кошкизы. 9 Эксэез кутӥзы но Емаф музъемысь Ривлае Вавилон эксэй доры вайизы, отысен со Седекиялы суд лэсьтӥз. 10 Вавилон эксэй Седекиялэсь пиоссэ солэн син азяз бышказ, иудейёслэсь вань кивалтӥсьёссэс Ривлаысен бышкаса вииз; 11 нош Седекиялэсь синъёссэ поттаз но ыргон жильыосын думылыны косӥз; Вавилон эксэй сое, Вавилонэ нуыса, кулон нуналэз вуытозьлы возьмаськон юртэ пытсаз.


  12 Витетӥ толэзе, толэзьлэн дасэтӥ нуналаз, – со вал Вавилон эксэйлэн Навуходоносорлэн кивалтонэзлэн дас укмысэтӥ арез, – Вавилон эксэй азьын сылӥсь мугор возьмасьёслэн кузёйырзы Навузардан Иерусалиме лыктӥз но 13 Кузё-Инмарлэсь корказэ сутӥз, эксэйлэсь юртсэ, Иерусалимысь вань коркаосты, вань бадӟымесь юртъёсты тылын сутӥз. 14 Мугор возьмасьёслэн кузёйыренызы огазьын лыктэм халдей ожгарчиос Иерусалим котырысь вань борддоръёсты куашкатӥзы. 15 Калык пушкысь куанеръёсты, город пушкы кылем мукет калыкез но, Вавилон эксэйлэн киулаз сётскемъёсты, нош озьы ик огшоры калыклэсь вань кылем люкетсэ мугор возьмасьёслэн кузёйырзы Навузардан городысь поттыса лэзиз. 16 Та кунын-музъемын начар улӥсьёс пӧлысь гинэ кӧнязэ ке мугор возьмасьёслэн кузёйырзы Навузардан виноград бакчаын, музъем бордын ужан понна кельтӥз.


  17 Кузё-Инмарлэн коркасьтыз ыргон юбоосты, ул пуктэтъёсты, ыргон зарезез халдейёс тӥязы-тарказы но вань ыргонзэ Вавилонэ нуизы. 18 Тазъёсты, лопаткаосты, пуртъёсты, тусьты-пуньыез, храмын служить карыку кутӥськись вань ыргон посудаез сьӧразы нуизы. 19 Тэркыосты, кискачъёсты, чашаосты, пуртыосты, лампадаосты, фимиам возёнъёсты, сюмыкъёсты, зарнилэсь ке – зарнизэ, азвесьлэсь ке – азвесьсэ, киултӥз мугор возьмасьёслэн кузёйырзы; 20 озьы ик кык юбо, одӥг зарезь, Кузё-Инмарлэн корказ Соломонлэсь лэсьтэм дас ыргон ошъёссэ, ул пуктэтъёсты, вань та арбериослэсь ыргонзэ мертаны ик уг луы вал. 21 Котькуд юболэн ӝуждалаез дас тямыс гырпум кузьда вал, дас кык гырпум кузьда гозы кал сое котыртылӥз, нош солэн борддорезлэн зӧкталаез – ньыль чиньы; пушкыз буш вал. 22 Со вылын ыргонлэсь венец изьы понэмын, изьыезлэн ӝуждалаез – вить гырпум; сеткаез но со котырысь гранат улмоосыз ваньмыз ыргонлэсь; со ик вал мукетаз гранат улмоосын юбоын. 23 Вань палъёсын укмыстон куать гранат улмо; сетка котырын ваньмыз-ӧвӧлэз сю улмо вал.


  24 Мугор возьмасьёслэн кузёйырзы Сераия архиереез, Цефанияез – кыкетӥ священникез – но ӧс выжыысь куинь возьмаськисьёсты басьтӥз. 25 Городысь ожгарчиослэсь одӥгзэ кузёйырзэс евнухез, эксэйлэн син азяз сылӥсь городын улӥсь сизьым муртэ, войскоосысь подъясьёс пӧлысь бадӟымзэс, кудӥз ожгарчиос пӧлы гожтылӥз та музъемын улӥсь адямиосты, городысь шедьтэм та шаерын улӥсь куатьтон муртэ басьтӥз. 26 Мугор возьмасьёслэн кузёйырзы Навузардан соосты Ривлае Вавилон эксэй доры нуиз. 27 Вавилон эксэй Емаф музъемысь Ривлаын соосты погыртӥз; Иудаез ас музъем вылысьтыз улляса лэзизы. 28 Тани Навуходоносорен улляса поттэм калык: сизьыметӥ арын – куинь сюрс кызь куинь иудей; 29 Навуходоносорлэн эксэй луонэзлэн дас тямысэтӥ араз тямыс сю куамын кык лул Иерусалимысь улляса поттэмын вал. 30 Навуходоносорлэн кызь куинетӥ араз Навузардан, мугор возьмасьёслэн кузёйырзы, сизьым сю ньыльдон вить иудейёсты улляса нуиз, нош ваньзэ – ньыль сюрс куать сю лулэз.


  31 Иудеялэсь Иоаким эксэйзэ улляса поттэм бере, куамын сизьым ар ортчыса, дас кыкетӥ толэзе, толэзьлэн кызь витетӥ нуналаз, Вавилонлэн Евилмеродах эксэез, нырысетӥ арзэ эксэйын пукыкуз, Иудеялэсь Иоаким эксэйзэ вылӥ кариз – пытсэт юртысь поттӥз сое. 32 Эш мылкыдын соин вераськиз, солэсь престолзэ, Вавилонын улӥсь мукет эксэйёслэн престолзы сярысь, вылӥе пуктӥз; 33 солэсь пытсэтын пукон дӥськутсэ воштӥз, вань улон нуналъёсыз ӵоже со дорын кӧтсэ тырыса улӥз. 34 Улыны кулэ макеосты эксэй кӧня кулэ сомында ик сётъяз, нуналлы быдэ, нуналысь нуналэ, кулытозяз, вань улон нуналъёсыз ӵоже солы ялан сётылӥз.

  

  

  

  ИЕРЕМИЯЛЭН БӦРДОНЭЗ


  1-тӥ ЛЮКЕТ


  1 Макем мӧзмыт пуке куке но трос калыко город!

  Со палкышно кадь луиз;

  калыкъёс пушкысь быдӟым,

  шаеръёсын-ёросъёсын кивалтыса улӥсь,

  выт тырыса улӥсьлы пӧрмиз


  2 Зол бӧрдэ со уйёсы, бам вылаз солэн синвуэз улэ;

  вань яратӥсьёсыз пӧлын ӧвӧл буйгатӥсез;

  эшъёсыз солэсь куштӥськизы, солы тушмон луизы.



  3 Иуда шугадӟонлы, секыт зӥбетлы чидатэк,

  язычникъёс пӧлы улыны интыяськиз, но каньыллык уг шедьты;

  ваньмыз со сьӧры уйиськисьёс ӝикыт интыосысен сое сутӥзы.

  4 Сӥонэ нуись сюресъёс ӝожтӥсько,

  малы ке шуоно празднике мынӥсь ӧвӧл;

  вань ӟезьыосыз-капкаосыз тырттэм кылизы;

  священникъёсыз лулӟыло, егит нылъёсыз ӝожмытэсь,

  солы аслыз но ӝож-секыт.


  5 Тушмонъёсыз йыр вылаз тубизы,

  солы урод лэсьтӥсьёс майбыр уло,

  малы ке шуоно законлы пумит пумтэм трос улэмъёсыз понна

  Кузё-Инмар со вылэ куректон-кайгу лэзиз;

  солэн нылпиосыз пленэ кошкизы тушмонлэн азьпалаз.


  6 Сӥон ныллэн вань йӧнлыкез-чеберлыкез бордысьтыз кошкиз;

  солэн кивалтӥсьёсыз возь выл шедьтӥсьтэм пужейёс кадесь;

  катьтэммыса соос уллясьлэн азьпалаз мынӥзы.


  7 Шугадӟон, курадӟон нуналъёсаз Иерусалим тодаз вайиз

  азьвыл нуналъёсысь аслэсьтыз вань узырлыкъёссэ,

  нош солэн калыкез тушмон киулэ пограз но,

  таре нокин но солы уг ни юртты;

  урод малпасьёсыз со шоры учко но

  солэсь субботаосты сӥлы карыса улэмзэ серем каро.


  8 Бадӟым сьӧлык лэсьтӥз Иерусалим,

  со понна ик синазькыль-юрӟым макелы пӧрмиз;

  сое данъясьёс со шоры адӟемпотостэм карыса учко,

  малы ке шуоно гольык интызэ адӟизы;

  ачиз но со лулӟиськылэ, мышкин берытске.


  9 Дэрем сӧзыез жобеныз саптаськемын вал,

  но со азьпалэз сярысь ӧз малпаськылы,

  соин ик солэн усёнэз туж бадӟым, ӧвӧл солэн буйгатӥсез.

  «Кузё-Инмаре, мынам шугадӟонэ шоры учкы,

  тушмон вылӥе потӥз уго!»


  10 Солэн вань дуно макеосыз вылэ тушмон кизэ вӧлъяз;

  со адӟе, кызьы язычникъёс солэн вӧсяськон интыяз пыро,

  кудъёсыз сярысь Тон сӥзьыса верад:

  Тынад вӧсяськыны люкаськонад соос медаз пыралэ.


  11 Солэн вань калыкез нянь утчаса лулӟылӥське, сиён басьтон понна,

  лулзэ-кужымзэ юнматон вылысь дуно арбериоссэ вузаны сётъя.

  «Кузё-Инмаре, учкы, учкы, кыӵе мон ултӥямын!»


  12 Ваньды сюрес кузя ортчисьёс, тӥледын тазьы медаз луы!

  Чаклалэ, учкелэ, мынам кадь висён вань-а?

  Та висён мон доры вуиз, сое мон доры,

  вожпотонэз ӝуатскыку, Кузё-Инмар ыстӥз?


  13 Вылӥысен Со мынам лыосам тыл лэзиз, но соосты тыл ньылӥз;

  мынам пыдъёсылы сьӧлтэт возъяз, монэ кымалтӥз,

  начар-куанер, нуналлы быдэ ранӟыса улӥсь монэ кариз.


  14 Мынам законлы пумит улэмелэн ошетэз Солэн кияз думемын;

  соос керттэмын, мынам чыртыозям тубизы;

  Со мынэсьтым кужымме лябӟытӥз.

  Кузё-Инмар ӝутскыны быгатыны луонтэм киулэ монэ сётӥз.


  15 Мынэсьтым вань кужмо муртъёсме Кузё-Инмар

  мон вӧзы погыртӥз,

  мынэсьтым егит пиосме быдтон понна мыным пумит кенеш люказ;

  вина виятон гуын кадь Кузё-Инмар нылмуртэз,

  Иуда нылэз, пыд улаз лёгаз.


  16 Со понна мон бӧрдӥсько; синмы мынам, синмы мынам ву кисьтэ,

  мынэсьтым лулме улӟытыны,

  буйгатыны быгатӥсь мынэсьтым кыдёкын улэ уго;

  нылпиосы таркамын, тушмон вормиз уго.


  17 Сӥон аслэсьтыз кизэ мыче, нош сое буйгатӥсь ӧвӧл.

  Кузё-Инмар Иаковлэн тушмонъёсызлы сое котыртыны косӥз;

  соос пӧлын Иерусалим юрӟым макелы пӧрмиз.


  18 Шонерлыко Кузё-Инмар,

  мон уго Солэн кылызлы тэрытскытэк улӥ.

  Вань калыкъёс, кылзӥське, мынам висёнэ шоры учке:

  егит нылъёсы но, егит пиосы но пленэ кошкизы.


  19 Эшъёсме ӧтисько, нош соос монэ пӧязы;

  лулзэс юнматыны сиён утчаса, священникъёсы,

  пересь визьнодчиосы городын кулыло.

  20 Кузё-Инмаре, учкы, мыным ӝикыт-ёркыт уго,

  мынам пушкы бугыръяське,

  Тыныд кужмо пумитъяськеме понна мынам пушкам

  сюлмы берыктӥськиз;

  палэнысь меч монэ нылпитэк кельтӥз, нош коркаостӥ кулон ветлэ.


  21 Мон ӝуштӥсько, нош буйгатӥсе ӧвӧл шуыса кылӥзы;

  мынам шугадӟонэ сярысь вань тушмонъёсы кылӥзы но

  Тон тае лэсьтӥд шуыса шумпотӥзы.

  Э, Тон косысалыд ке со сӥзем нуналыдлы вуыны,

  соос мыным укшасесь мед луысалзы!


  22 Соослэн вань леклыксы Тынад син азяд мед адӟиськоз;

  вань сьӧлыкъёсы понна кызьы Тон мыным лэсьтӥд,

  соослы но озьы ик лэсьты,

  уго секытэсь мынам лулӟиськонъёсы, сюлмы мынам катьтэмме.

  

  
  

  ИЕРЕМИЯЛЭН БӦРДОНЭЗ


  2-тӥ ЛЮКЕТ


  1 Вожез потон дыръя Сӥон нылэз Кузё-Инмар макем ӝоже уськытӥз!

  Инмысь музъем вылэ куштӥз Израильлэсь чеберзэ,

  Аслаз вожпотон нуналаз тодаз но ӧз вайы пыдул лёгетэз сярысь.


  2 Иаковлэсь вань улон юртъёссэ Кузё-Инмар быдтӥз, ӧз жаля,

  йыркурез дыръя Иуда ныллэсь юнматскон интыоссэ куашкатӥз,

  музъем вылэ погыртӥз, кулэтэм кариз эксэйлыксэ но,

  солэсь кивалтӥсьёссэ но, – кырсь-сьӧлыко макеосты кадь;

  3 йыркурез ӝуаку, Израильлэсь вань сюръёссэ тӥяз,

  Израилез Утись Аслэсьтыз бур кизэ тушмон вылысь басьтӥз но,

  Иаковез ӵушкась тыл, котырысьтыз ваньзэ ньылӥсь тыл сутӥз.


  4 Тушмон кадь Кузё-Инмар Аслэсьтыз пукыӵсэ золтӥз,

  тушмон кадь бур кизэ мычиз но,

  мар дуно вал син азьлы, ваньзэ вииз;

  Сӥон ныллэн вӧсяськон скиния вылаз тыл кадь

  Аслэсьтыз вожпотонзэ кисьтӥз.


  5 Кузё-Инмар тушмон музэн Израилез быдтӥз,

  солэсь вань юртъёссэ-четлыкъёссэ куашкатӥз,

  юнматскон интыоссэ погыръяз,

  Иуда нылэз ӝоже уськытӥз, бӧрдытӥз.


  6 Садлэсь кадь Аслэсьтыз кенерзэ басьтӥз-талаз;

  Аслэсьтыз люкаськон интызэ тарказ;

  Кузё-Инмар вунэтытӥз Сӥонысь шулдыръяськонъёсты но,

  субботаосты но;

  вожпотонэз пурӟыку, эксэез но, священникез но кулэтэм кариз.


  7 Аслэсьтыз курбон тыронзэ Кузё-Инмар кулэтэм кариз,

  Аслаз вӧсяськон интыез бордысь сюлэмзэ палэнтӥз,

  юртъёсызлэсь-четлыкъёсызлэсь борддоръёссэс

  тушмонъёслэн киулазы сётӥз;

  Кузё-Инмарлэн корказ праздник нуналэ кадь соос куаш поттӥзы.


  8 Кузё-Инмар Сӥон ныллэсь борддорзэ куашкатыны пуктӥз,

  гозы кыскиз,

  куашкатон-таркан бордысь Аслэсьтыз кизэ ӧз палэнты;

  кыр палысьтыз юнматскон борддоръёссэ быдтӥз,

  уртче-валче соос куашкатэмын.


  9 Капкаосыз музъем вылын лошъясько;

  Со куашкатӥз, ворсэтъёссэ сузмытӥз;

  солэн эксэез но, кивалтӥсьёсыз но язычникъёс пӧлын;

  закон сӧриськиз-быриз,

  солэн пророкъёсызлы но Кузё-Инмар дорысь

  паймымон адӟонъёс уг ни вуо.


  10 Сӥон ныллэн пересь визьнодчиосыз музъем вылын шып пуко,

  йырзэс пенен пызьназы, бышкись ӟустариен куссэс думизы;

  Иерусалим нылъёс йыръёссэс музъем вылэ мыкыртӥзы.


  11 Синвулы чидатэк, синъёсы бездӥзы, пушкы-еры бугыръяське,

  сюлмы пилиськыны турттэ ас калыкелэн нылызлэн

  быременыз сэрен,

  городлэн ульча шоръёсаз нылпиослэсь,

  вож нуныослэсь сютэм улыса кулэмзэс адӟиськод ке.


  12 Соос анайёссылы шуо: «Кытын нянь, кытын вина?»,

  городлэн ульчаяз яраё луыса,

  ас анайёссылэн ал вылазы лулзы потылӥз.


  13 Иерусалим ныл, мар мон тыныд вералом, маин тонэ ӵошатом?

  Тонэ буйгатон понна кинлы-малы тонэ укшатом,

  нылмурт, Сӥон ныл?

  Уго тынад яраед туж бадӟым, зарезь быдӟа;

  кин тонэ йӧнатыны быгатоз?


  14 Тынад пророкъёсыд тыныд ӧвӧлтэмзэ, пӧяськыса веразы,

  тынэсьтыд законлы пумит улэмъёстэ шарае ӧз поттылэ, –

  кудӥныз пленэ шедёндэ палэнтыны луысал,

  ӧрекчи усьтӥськонъёс вераллязы, нош соос тонэ улляны юрттӥзы.


  15 Тон пумысен сюрес кузя вань ортчисьёс киынызы чабкисько,

  Иерусалим ныл пумысен шуласа, йырынызы сэзъяса верало:

  «Та-а со город, кудӥз сярысь шуо вал:

  чеберлэсь но чебер, быдэс музъем выллэн шумпотонэз?»


  16 Вань тушмонъёсыд Тон шоры ымъёссэс усьтӥзы,

  шулало, пиньзэс йырйыса шуо:

  «Ньылӥмы ми сое, та нуналэз гинэ возьмаса ми улӥмы,

  чиданмы тырмиз, адӟимы!»


  17 Кузё-Инмар мае лэсьтыны малпаз,

  Аслэсьтыз вашкала нуналъёсы верам кылзэ быдэстӥз,

  жалятэк пазяз-тарказ,

  Тон шоры учкыса, тушмонлы шумпотыны луонлык сётӥз,

  уродъяськыса улӥсь муртъёсыдлэсь сюрзэс вылӥе ӝутӥз.


  18 Соослэн сюлэмзы Кузё-Инмарлы вазиське.

  Сӥон ныллэн борддорез! Уй но нунал шур кадь синвудэ кисьты,

  майбыр улыны эн сётскы, синъёстэ кырмышъяса ул.


  19 Султы но уйин, котькудӥз возьмаськись воштӥськыку,

  ӧтьыса вазиськылы;

  Кузё-Инмар азьын, вуэз кадь, сюлэмдэ кисьты;

  вань ульчаослэн сэрегъёсазы сютэм улыса кулӥсь нылпиосыдлэн

  лулзы понна Со пала киостэ мыч.


  20 «Учкы, Кузё-Инмаре, учкы: малы тон тазьы лэсьтӥд –

  кышномуртъёс ас емышсэс,

  асэнызы нонтэм-вордэм нунызэс, сиё?

  Кузё-Инмарлэн вӧсяськон интыяз малы виемын

  священник но пророк?


  21 Ульчаосын музъем вылын нылпиос но, пересь муртъёс но кыллё;

  нылъёсы но, егит пиосы но тӥр-пурт улэ погразы;

  Аслад вожпотон нуналад тон соосты виылӥд, жалятэк бышкалляд».


  22 Празднике кадь котькытысь но кышканъёсты мон доры ӧтид,

  Кузё-Инмарлэн вожпотон нуналаз нокин но утиськыны ӧз быгаты,

  нокин но улэп ӧз кыльы;

  ваньзэс мынэсьтым сюдэм-вордэмъёсме,

  быдэ вуттэмъёсме тушмонэ быдтӥз.

  

  
  

  ИЕРЕМИЯЛЭН БӦРДОНЭЗ


  3-тӥ ЛЮКЕТ


  1 Кузё-Инмарлэн вожпотонэзлэн корт бодыезлэсьLam01 куректон-кайгузэ чидам мурт мон.

  2 Со монэ валтӥз но пеймыт азе пыртӥз, югыт азе ӧз пырты.


  3 Озьы, Со мон шоры берытскиз,

  быдэс нунал ӵоже Аслэсьтыз кизэ мыным пумит берыктыса улӥз;

  4 кынартэм-ӟигартэм кельтӥз лулмугорме, куме сурыкмытӥз,

  лыосме пыргытӥз;

  5 кенерен котыртӥз монэ, куректон-кайгуэн, секытлыкен ӝикатӥз;

  6 кемалась кулэмъёсты музэн монэ пеймыт азе пуктӥз;

  7 медам поты шуыса, борддорен монэ котыртӥз,

  сьӧлтэтъёсме секытомытӥз.


  8 Нош мон сюлворыса, тэльмырыса вазиськылыку,

  Со мынэсьтым вӧсяськемме санэ ӧз поны;

  9 сюрес вылъёсам излэсь могӟетъёс лэсьтылӥз,

  мыдланьтӥз сюресъёсме.


  10 Мон понна со ватӥськонын пукись гондыр мактал луиз,

  ышыг интыысь лев кадь;

  11 сюресъёсме мыдланьтӥз, монэ кесяз, номыртэк монэ кельтӥз;

  12 Аслэсьтыз пукыӵсэ золтӥз,

  ньӧлъёсты лэзьылыны бельгы-мишень нергелы монэ пуктӥз;

  13 ньӧл возён сепысысьтыз мынам пекляям ньӧлзэ лэзиз.

  14 Вань калыке понна мон серекъянлы-веранлы кыли,

  нуналлы быдэ кырӟан-веранзылы пӧрми.

  15 Курыт сиёнэн кӧтме тыриз, курыт юонэн монэ сектаз;

  16 изъёсын пиньме пыргытӥз, пенен монэ шобыртӥз.

  17 Мынам лулы дорысь каньыллык кошкиз;

  шудбур сярысь мон вунэтӥ,

  18 но мон шуи: «Быриз мынам кужыме,

  Кузё-Инмар вылэ оскиськонэ ышиз».


  19 Малпа ай курадӟонэ, шугадӟонэ сярысь, курытпот, сэп сярысь,

  20 мынам лулы тае ялан тодаз возе, мылкыды куашка.

  21 Тани, оскиськонме юнматыса, мар мон сюлмылы шуисько:

  22 Кузё-Инмарлэн гажан-жалянэз ванен асьмеос ӧм ыше-быре,

  уго Солэн гажан-жалянэз ӧз на быры:

  23 ӵукналы быдэ со выльдӥське; Тон туж но туж оскиськымон!

  24 «Кузё-Инмар мынам ӟеч адӟонэ, – шуэ мынам лулы, –

  озьыен, Со вылэ оскиськыса уло».


  25 Кузё-Инмар ӟечлыко Со вылэ оскиськыса улӥсьёс понна,

  Сое утчась лул понна.

  26 Кузё-Инмар дорысь утиськонэз кин чидаса возьма, ӟечлык солы.

  27 Ӟечлык адямилы, зӥбетэз егит дырысеныз нуэ ке;

  28 лушкемак кариськыса, чус пуке, улэ ке,

  уго Кузё-Инмар со зӥбетэз со вылэ понӥз;

  29 ымнырыныз сюй вылэ выдыса, со малпа ке:

  «Оло нош оскиськон вань на»;

  30 сое чабкылӥсь пала бамзэ пуктэ ке, ултӥянэз-саптанэз чида ке,

  31 уго быдэс даур ӵожелы Кузё-Инмар сое уг кельты.

  32 Куректон-кайгу лэзиз но Ачиз ик Аслаз бадӟым ӟечлыкеныз

  сое жалялоз.

  33 Уго Со Ас сюлэмызлэн куремезъя вӧсь уг кары,

  ӝоже уг уськыты адями пиосты.


  34 Нош музъемлэсь вань жильыетэ шедемъёссэ пыдынызы лёгало ке,

  35 Ваньмызлэсь Быдӟымлэн син азяз адямиез

  шонертэм судить каро ке,

  36 судын ужзэ сэрттыку-пертчыку, адямиез ӝикатыса возё ке,

  Кузё-Инмар уг адӟы шат?

  37 Кин тае вера: «Луыны кулэ шат сыӵе ужъёс но,

  кудъёссэ Кузё-Инмар лэсьтыны ӧз косы»?

  38 Ваньмызлэсь Быдӟымлэн эрикезъя уг поты-а шугадӟон но,

  ӟеч улон но?

  39 Малы улэп адями ӝожъяське?

  Ӝожъяськы аслад сьӧлыкъёсыд вылэ.

  40 Чаклалом, эскерыса утчалом асьмелэсь сюресъёсмес но

  Кузё-Инмар пала берытскоме.

  41 Сюлэммес но, киосмес но ӝутоме Инмын улӥсь Инмар пала.

  42 Ми усимы, вогъяськыса-пумитъяськыса улыны кутскимы,

  соку Тон милемыз ӧд жаля:

  43 Тынад вожпотонэд ӝуатскиз но,

  Тон милемыз уйылӥд, виылӥд, ӧд жаля;

  44 Тон пилемен шобырскид,

  милям вӧсяськеммы дорад медаз вуы шуыса;

  45 калыкъёс пӧлын милемды жуг-жаглы, юрӟым макелы пӧрмытӥд.


  46 Вань тушмонъёсмы ми шоры ымзэс усьтӥзы.

  47 Шимес улон но гу, куашкам,

  пазяськем-таркаськем улон – милям адӟонмы.

  48 Ӧръяськыса кошкись вуос кадь синвуэ бызе

  ас калыкелэн пограмез пумысен.


  49 Синвуэ кисьтӥське, уг дугды, уго каньыллык уг лыкты, –

  50 Инмысен Кузё-Инмар учкытозь, Со адӟытозь озьы луоз.

  51 Городысьтым вань нылъёс понна синмыным адӟеме

  лулылы ӝоже усён вае.


  52 Мынам тушмонъёсы чик нокыӵе но мугтэк,

  пичи тылобурдоез кадь,

  котькызьы ке но выризы монэ кутыны;

  53 монэ улэпкын гуэ куштӥзы, изэн монэ лэзьязы.

  54 Йыр йылозям вуос тубизы; мон шуи: «Мон быри».


  55 Кузё-Инмаре, мур гуысен мон Тынад нимыдлы вазиськылӥ.

  56 Тон мынэсьтым куараме кылӥд;

  мынам викышъям-вузэмелэсь,

  лулӟиськемелэсь Аслэсьтыд пельдэ эн ворса!

  57 Мон Тыныд вазиськылыку,

  Тон матам лыктыса шуылӥд: «Эн кышка!»


  58 Кузё-Инмаре, лулылэн ужезлы дурбасьтылӥд;

  улонме быронлэсь мозмытылӥд.

  59 Кузё-Инмаре, Тон адӟиськод мынэсьтым кӧтӝожме;

  мынэсьтым ужме эскеры!

  60 Тон адӟиськод соослэсь вань пунэм берыктонъёссэс,

  мыным пумит вань малпанъёссэс;

  61 Кузё-Инмаре, Тон кылӥськод соослэсь тышкаськонзэс,

  мыным пумит вань малпанъёссэс тодӥськод,

  62 мыным пумит урдскисьёслэсь вераськемъёссэс,

  котькудаз нуналэ мыным пумит кескич ужъёссэс адӟиськод.


  63 Учкы, пуко-а соос, султо-а,

  мон соос понна серекъян-веранлы пӧрмемын.

  64 Кузё-Инмаре, кизылэн ужъёсызъя соослы пунэмзэ берыкты;

  65 сюлэмзэс пеймытомыты, Аслэсьтыд каргандэ соос вылэ лэзь;

  66 Кузё-Инмаре, соосты йыркурен уйыса мын,

  инлэн улӥысьтыз соосты быдты!

  

  
  

  ИЕРЕМИЯЛЭН БӦРДОНЭЗ


  4-тӥ ЛЮКЕТ


  1 Макем сьӧдэктӥз зарни, ваньмызлэсь устоез зарни воштӥськиз!

  Вань сюрес вожъёсы-падвожъёсы вӧсяськон интылэн изъёсыз

  зӥръямын-пазямын.


  2 Дуно-дано Сӥон пиос, чылкыт зарниен огкадьёс,

  кызьы соос горд сюй посудаен ӵошкатэмын,

  горшок лэсьтӥсьлэн киызлэн арбериеныз огдунъем каремын!


  3 Лобась кыйёс но пиоссэс нонто, сюдо,

  нош мынам калыкелэн нылыз луоё кырысь

  страус тылобурдоос выллем чурытэсь-лекесь луизы:

  4 нонӥсь нунылэн кылыз сюэз куасьмемен сэрен

  гульым выжыяз лякиське;

  пичи пиналъёс нянь куро, но нокин но соослы уг сёты.


  5 Ческыт сиисьёс ульчаосын катьтэммыса пограло;

  дуно нап-горд басмаен дӥсяськемъёс кыед люк пӧлысь сиён утчало.


  6 Мынэсьтым калыкме сьӧлыко ужъёсыз понна вӧсь карон

  Содомлэн сьӧлыкъёсыз понна виылон-быдтонлэсь ортчытгес:

  со син куспын куашкатэмын вал,

  адями киос со борды ӧз йӧтылэ.


  7 Солэн кивалтӥсьёсыз отын лымылэсь чылкытгес,

  йӧллэсь тӧдьыгес вал;

  мугорын соос кораллэсь чебересьгес вал,

  соослэн тусбуйзы сапфир излы укшась вал;

  8 нош табере вань сьӧд макелэсь но пеймытгес ни соослэн ымнырзы;

  ульчаосысен уг ни тодмало соосты:

  соослэн кузы лызы борды лякиськиз, пу кадь кӧс луиз.


  9 Мечен виылэмъёс шудоесьгес сютэм возьыса виылэмъёслэсь,

  малы ке шуоно бусы емыш тырмымтэен сэрен

  соос катьтэммыса быризы.


  10 Мынам калыкелэн бырон вакытаз небыт сюлэмо

  кышномуртъёслэн киоссы асьсэлэсь нылпиоссэс

  пӧзьтылӥзы асьсэлы сиён карон понна.


  11 Кузё-Инмар Аслэсьтыз вожпотонзэ быдэстӥз,

  йыркурезлэсь лексэ кисьтӥз,

  Сӥонэ тыл ӝуатӥз но, со тыл солэсь инъетъёссэ ньылӥз.


  12 Музъемлэн эксэйёсыз,

  дунне вылын вань улӥсьёс но Иерусалим капкатӥ тушмон,

  синазькыль-албасты пыроз шуыса ӧз оске.


  13 Ваньмыз та солэн ӧрекчи пророкъёсызлэн сьӧлыкъёссы понна,

  священникъёсызлэн законлы пумит улэмзы понна,

  кудъёсыз со пушкын шонер улӥсьёслэсь вирзэс кисьтылӥзы;

  14 синтэмъёс музэн ульчаос кузя калгизы-ветлӥзы,

  вирен саптаськылӥзы, озьы,

  соослэн дӥськут бордазы ик йӧтӥськыны уг луы вал.


  15 «Палэнскелэ! Со кырсь-саптаськем!» Соослэн азязы кесяськизы:

  «Палэнске, палэнске, эн йӧтӥськелэ»;

  соос паймыса-ӝожомыса кошкылӥзы,

  калыкъёс пӧлын шуылӥзы: «Азьланяз соос татын медаз ни улэ!»


  16 Кузё-Инмар соосты пазьгоз; соос шоры Со уз ни учкы,

  малы ке шуоно соос священникъёсты санэ уг поно,

  пересь визьнодчиосты уг жаляло.


  17 Юрттэт витьыса, милям синъёсмы жадемын;

  возьмаськон каланча йылысенымы милемыз утьыны быгатӥсьтэм

  калыкез ми юнме гинэ витимы.


  18 Нош соос милесьтым вамышъёсмес чакласа улӥзы,

  асьме ульчаос кузя ветлыны медам быгатэ шуыса;

  милемлы пум матэ вуиз, нуналъёсмы быдэсмизы;

  милемлы пум вуиз.


  19 Ми сьӧрын уйиськисьёс инмысь ӧрӟиослэсь шаплыесьгес вал;

  гурезьёстӥ ми сьӧрын уйиськизы,

  милемын ожмаськыны кыр дуннее лушкемен ыбылӥськон

  интыос лэсьтылӥзы.


  20 Кузё-Инмарлэн зырӟыса пуктэмез, милям улонмылэн шоканэз,

  соослэн гуосазы кутэмын, – со, кин сярысь ми шуылӥмы:

  «Солэн вужер улаз калыкъёс пӧлын уломы».


  21 Уц музъемын улӥсь, Едом ныл, шумпот, шулдыръяськы.

  Тон доры чаша вуоз но,

  кудӟытозяд юод, шыр гольык кылиськод.


  22 Сӥон ныл! Законлы пумит улэмед понна вӧсь карон пумаз вуэ;

  азьланяз Со тонэ уз ни улля;

  Едом ныл, законлы пумит улэмед понна

  Со вӧсь карыны лыктоз но тынэсьтыд сьӧлыкъёстэ шарае поттоз.

  

  
  

  ИЕРЕМИЯЛЭН БӦРДОНЭЗ


  5-тӥ ЛЮКЕТ


  1 Кузё-Инмаре, тодад вай, милемлы мар луиз;

  чакласа учкы милесьтым сантэмаськон улэ шедеммес.


  2 Ваньбур люкетмы мурт кие выжиз,

  милям коркаосмы мурт выжыослы сюризы;


  3 анайтэм-атайтэм нылпи луимы, атайтэк кылимы;

  милям анайёсмы – палкышно кадесь.


  4 Асьмелэсь вумес азвесь тырыса юиськомы,

  пумес но коньдон тырыса басьтӥськомы.


  5 Милемыз чырты сьӧрамы донгаса лэзё,

  ми ужаськомы – шутэтскон дырмы ӧвӧл.


  6 Нянен кӧтмес тырон понна Египетысь калыклы,

  Ассирияысь калыклы кимес мычиськомы.


  7 Атайёсмы сьӧлыказы, соос табере ӧвӧл ни,

  нош ми соослэн законлы пумит улэмзы понна

  вӧсь каронэз чидано луиськомы.


  8 Ляльчиос милемын кузёяськыса уло,

  соослэн киулысьтызы милемыз нокин но мозмытӥсь ӧвӧл.


  9 Меч улын быронлэсь кышкаса,

  кыр дуннеысь асьмелы нянь поттӥськомы.


  10 Сютэм, сиськытэк улыса, милям кумы гур кадь сьӧдэктӥз.


  11 Кышномуртъёсты Сӥонын, егит нылъёсты

  Иудей каръёсын сантэмало.


  12 Соослэн киынызы кивалтӥсьёс ошемын,

  пересь визьнодчиосты гажась-жалясь ӧвӧл.


  13 Егит пиосты кӧ дуре султыто,

  быдэ вуымтэ пиос пу ӝутэт улын пограло.


  14 Пересь визьнодчиос капка выжыын уг ни пуко;

  егит пиос уг кырӟало.


  15 Сюлэммылэн шумпотонэз дугдӥз-быриз;

  бергаса-кырӟаса шудонъёсмы бӧрдонлы пӧрмизы.


  16 Венец изьымы йырысьтымы усиз;

  сьӧлыкаммы понна куректон-кайгу милемлы!


  17 Соин сэрен ик уго милям сюлэммы сэректэ,

  соин сэрен ик синъёсмы гужазы.


  18 Сӥон гурезь тырттэм кылемен сэрен отӥ ӟичыос ветло.


  19 Тон, Кузё-Инмаре, пумтэм вапумъёс улӥськод;

  Тынад престолэд выжыысь выжые сылэ.


  20 Мар понна милемыз чылкак вунэтӥськод,

  кема дырлы огнамес кельтӥськод?


  21 Кузё-Инмаре, милемыз Ас палад берыкты, ми Тон пала кариськомы;

  вашкала дыръёсы кадь нуналъёсмес выльды.


  22 Оло, Тон милемыз чылкак кулэтэм карид-а ни,

  милемлы мертаны луонтэм вождэ поттӥд-а ни?

  

  

  

  ИЕЗЕКИИЛЬ ПРОРОКЛЭН КНИГАЕЗ


  1-тӥ ЛЮКЕТ


  1 Тазьы вал: куамынэтӥ арлэн ньылетӥ толэзяз, толэзьлэн витетӥ нуналаз, Ховар шур дуре улыны выжемъёс пӧлын улыкум, инъёс усьтӥськизы но, соку мон Инмарлэсь адӟытонъёссэ адӟи. 2 Иоаким эксэйлэн пленэ шедемезлэн витетӥ араз, толэзьлэн витетӥ нуналаз, 3 Иезекиильлы, Вузийлэн пиезлы, священниклы, Халдей музъемысь Ховар шур дурын Кузё-Инмар дорысь верамын вал; отын Кузё-Инмарлэн киыз со вылын улӥз.


  4 Мон адӟисько: тани, уйпалась туж бадӟым пилем лыктэ, гомаса ӝуась тыл, бугырес сильтӧл лыктэ, котыр чилекъя-ворекъя, 5 нош солэн шораз, тыллэн пушказ, гомась тыллэн югытэз пиштэ; солэн шорысьтыз ньыль пудо-животлы укшась макеос адӟисько, таӵе вал соослэн тусбуйзы: туссы адямилы укша; 6 котькудӥзлэн ньыль ымнырыз, котькудӥзлэн ньыль бурдыз; 7 нош соослэн пыдъёссы – шонер пыдъёс, пыдтышъёссы – кунянлэн выллемесь, пиштыса улӥсь ыргон кадь чиляло, [нош бурдъёссы капчиесь]. 8 Бурдъёссы улын, ньыль палаз ик, адями киос. 9 Ньыльназылэн ик ымныръёссы но, бурдъёссы но вал. Бурдъёссы огзы борды огзы йӧтӥськыса улӥзы. Азьлане мыныкузы, соос ӧз берытскылэ, кудпала ымнырзы учке, ваньзы сопала мынӥзы. 10 Азьпал ласянь соослэн ымныр туссы – адями ымныр; ваньзылэн, ньыльназылэн ик, бурпаласез тусбуез – левлэн ымнырыз; паллян паласез, ньыльназылэн ик, – ошпилэн ымнырыз, нош мышласянь – ӧрӟилэн ымнырыз, ньыльназылэн ик.


  11 Ымныръёссы но, бурдъёссы но вылласянь люкиськемын, соослэн кыкез бурдзы огзы борды огзы йӧтӥськыса улӥзы, нош мукетъёсыз, кыкез бурдзы, мугорзэс шобыртыса улӥзы. 12 Соос котькудзы азьпала мынӥзы, отчы, кытчы духлэн мынэмез потэ, отчы ик мынӥзы; азьлане мынон дыръязы берлане ӧз берытскылэ.


  13 Та лулоослэн тусбуйзы ӝуась эгыръёслы, лампадаослы укша вал; та лулоос вискытӥ тыл ветлӥз, со тыл пиштыса улӥз, тыл пуш чилекъяса-ворекъяса улӥз. 14 Лулоос чилекъям кадь ӝог отчы-татчы ветлӥзы.


  15 Лулоос шоры мон учки, – но тани, та лулоослэн ньыль ымнырзы, соослэн котькудзылэн азяз одӥг поглян сылӥз. 16 Со поглянъёслэн вылтуссы, пушсы но топаз излы укша, ньылезлэн ик поглянъёслэн вылтуссы одӥг кадь; вылтуссы но, пушсы но тазьы лэсьтэмын: поглянлэн пушказ ваменак поглян кылле кадь. 17 Мыныкузы ньыль пала ик мыныны-ветлыны быгатӥзы; мыныкузы ӧз берытскылэ. 18 Соослэн эгесъёссы ӝужытэсь, шимесэсь вал; ньылезлэн ик котыразы тросаз синъёс адӟисько. 19 Лулоос мыныку, соос вӧзын поглянъёс но мынӥзы; нош лулоос музъем бордысь вылэ ӝутскылыку, поглянъёс но ӝутскылӥзы. 20 Кытчы духлэн мынэмез потэ, отчы ик соос но мыно; дух кытчы гинэ медаз мыны, поглянъёс но соосын огдыре ӝутскылӥзы, уго лулоослэн духсы поглянъёс пушкын вал. 21 Лулоос мыныку, поглянъёс но азьлане мынӥзы; лулоос сылыку, поглянъёс но сылӥзы; соосыз музъем вылысь ӝутскылыку, соосын ӵош поглянъёс но ӝутскылӥзы, уго лулоослэн духсы поглянъёс пушкын улӥз.


  22 Лулоослэн йыр йылазы инбуко кадь маке адӟиське, паймымон чилясь-ворекъясь дуно излы со укша, соослэн йыр йылысьтызы дунне соин шобыртэмын вал. 23 Инбуко улын котькудзылэн кыкез бурдыз огзы борды огзы йӧтӥськыса улӥзы, нош кык бурдынызы соос асьсэдыз шобыртыса возизы. 24 Соос мынон дыръя мон кылӥ бурдъёссылэсь куаразэс, трос вуослэн шаугетэмзылы укшась куараез, Ваньмызлэсь Кужмолэн куараезлы укшасез, кужмо куашетэмез, ожмаськисьёслэн сылон интыысьтызы куашетэм куаралы укшасез; нош куке соос дугдылӥзы, бурдъёссэс лэзьылӥзы. 25 Соослэн йыр йылысьтызы инбукоысь кыл-куара вал; дугдылыкузы соос бурдъёссэс лэзьылӥзы. 26 Соослэн йыр йылысьтызы инбуко йылын престоллы укшась маке адӟиське, солэн вылтусыз сапфир излы кельше; нош престоллы укшась маке вылын, солэн йылӥяз, адямилы укшась пуке.


  27 Мон адӟи гомаса ӝуась кортлы укшасез, солэн котыраз, пушласянь, тыллы укшась макеез вал. Кускызлэн улӥысьтыз но, кускызлэн вылӥысьтыз но тыллы укшась макеез мон адӟи, солэн котыраз со чиляса-пиштыса улэ вал. 28 Зор дыръя пилемын вуюисьлэн кыӵе луэ вылтусыз, солэн котыраз сыӵе ик чилян-пиштон адӟиськыса улӥз.

  

  
  

  ИЕЗЕКИИЛЬ ПРОРОКЛЭН КНИГАЕЗ


  2-тӥ ЛЮКЕТ


  1 Сыӵе вал Кузё-Инмарлэн пиштӥсь данлыкезлы укшанэз адӟон. Тае адӟыкум, Мон ымныр вылам уськытски, соку мон Верасьлэсь куаразэ кылӥ, Со мыным шуиз: «Адямилэн пиез! Султы пыд вылад, Мон тонэн верасько». 2 Со мыным вераса улыку, мон пушкы дух пыриз но монэ пыдъёсы вылэ султытӥз, мыным Верасез мон кылӥ.


  3 Со мыным шуиз: «Адямилэн пиез! Мон тонэ израиль пиос доры, тэрытскисьтэм калык доры, ыстӥсько, соос Мыным пумит бугырскизы; та калык, соослэн атайёссы но туннэ нуналозь ик Мынэсьтым куштӥськыса уло. 4 Та пиос чурытомем, лек сюлэмоесь, соос доры Мон тонэ ыстӥсько, тон соослы шуод: ”Тазьы шуэ Инмар Кузё-Инмар!” 5 Кылзӥськозы-а соос, уз-а, уго соос бугыръяськись калык, но мед тодозы, соос пӧлын пророк вал шуыса. 6 Нош тон, адямилэн пиез, соослэсь эн кышка, соослэн кылан-буранзылэсь эн кышка, тон понна соос кыйбодыос, бышкись будосъёс ке но луизы, скорпионъёс дорын ке но тон улӥд, – соослэн кылан-буранзылэсь эн кышка, соослэн ымнырзылэсь но эн кышка, уго соос бугыръяськись калык; 7 соослы Мынэсьтым кылъёсме вера, кылзӥськозы-а соос, уз-а, уго соос вогесь-мыдланесэсь. 8 Нош тон, адямилэн пиез, кылзы, мар Мон тыныд верало; та бугыръяськись калык кадь вогъяськись-мыдланьяськись эн луы; ымдэ усьты но, мар Мон тыныд сёто, си».


  9 Мон адӟи, тани, мон пала ки мычемын, нош со киын – бинялтэм книга. 10 Но Со мон азьын усьтӥз сое, но тани, бинялтэм книга пушласянь но, кырласянь но гожъямын вал, со вылын гожтэмын: «Бӧрдон, ӝуштон, куректон-кайгу».

  

  
  

  ИЕЗЕКИИЛЬ ПРОРОКЛЭН КНИГАЕЗ


  3-тӥ ЛЮКЕТ


  1 Со мыным шуиз: «Адямилэн пиез! Си, мар тынад азяд, та книга бинялтэтэз си но израиль калыклы мыныса вера». 2 Соку мон аслэсьтым ымме усьтӥ но, Со та книга бинялтэтэз сиыны сётӥз. 3 Со мыным шуиз: «Адямилэн пиез! Аслэсьтыд кӧттэ тыр, та тыныд сётэм книга бинялтэтэным кӧтпуштэ тырмыты». Мон сии, ым пушкам со чечы кадь ческыт вал.


  4 Со мыным шуиз: «Адямилэн пиез! Султы но израиль калык доры мын, Мынэсьтым кылъёсме соослы вера: 5 Уго могаса, валантэм кылын вераськись калык доры Мон тонэ уг ыстӥськы, израиль калык доры тонэ ыстӥсько. 6 Могаса, тон понна валантэм кылын вераськись трос калыкъёс доры тонэ уг ыстӥськы; Мон тонэ соос доры ыстоно луысал ке, соос тынэсьтыд кылзӥськысалзы; 7 Нош израиль калыклэн тонэ кылзэмез уг поты, уго соослэн Монэ кылзэмзы уг поты, малы ке шуоно быдэс израиль калык чурыт сюлэмо, вогъяськись сямо. 8 Тани, Мон тонэ но со калыклы ваче ымныр кари, тынэсьтыд кыместэ солэн кымесэзлы ваче пумит кари. 9 Тынэсьтыд кыместэ Мон излэсь юнгес, алмаз кадь кари; соослэсь эн кышка, соослэн ымныр азязы эн куалекты, уго соос бугыръяськись калык».


  10 Со мыным шуиз: «Адямилэн пиез! Мынэсьтым тыныд верано вань кылъёсме вань сюлмыныд кабыл басьты, пельыныд кылзӥськы; 11 султы но кужмысь улыны выжытэмъёс доры, ас калыкедлэн нылпиосыз доры, мын, вера, соослы шу: ”Тазьы шуэ Инмар Кузё-Инмар!” Кылзӥськозы-а соос, уз-а кылзӥське».


  12 Соку монэ дух ӝутӥз; мышкысьтым туж кужмо гудыръясь куара кылӥ: «Ас интыысеныз дано мед луоз Кузё-Инмарлэн пиштӥсь данлыкез!» 13 Нош озьы ик лулоослэн огзы борды огзы йӧтӥськылӥсь бурдъёссылэсь куашетэмзэс, соос вӧзысь поглянъёслэсь йыггетэмзэс но кужмо гудырилэсь куаразэ кылӥ. 14 Дух монэ ӝутыса басьтӥз. Ӝожомыса, воже потыса, мон мынӥ; Кузё-Инмарлэн киыз мон вылын зол улӥз. 15 Ховар шур дурысь Тел-Авиве улыны выжытэмъёс доры мон лыктӥ, соослэн улон интыязы дугдӥ, соос пӧлын сизьым нунал ӵоже туж-туж паймыса улӥ.


  16 Сизьым нунал ортчем бере Кузё-Инмар дорысь мыным верамын вал: 17 «Адямилэн пиез! Израиль калыклы Мон тонэ возьмаськисе пуктӥ, Мынам ымысьтым потэм кылэз тон кылзод но Мынам нимыным соосты визьнодалод. 18 Законлы пумит улӥсьлы Мон шуи ке: ”Кулонэн кулод!”, нош тон, со улэп мед кылёз шуыса, сое ӧд ке визьнода, законлы пумит улӥсь законлы пумит улон сюрес вылтӥ медаз ветлы шуыса ӧд ке валэкты, со законлы пумит улӥсь мурт законлы пумит улон пушкы кулоз, но Мон солэсь вирзэ тынад киулысьтыд утчало. 19 Законлы пумит улӥсез тон визьмад-нодъяд ке, нош со законлы пумит улонэзлэсь ӧз ке куштӥськы, законлы пумит мынон сюрес вылысьтыз ӧз ке поты, со аслаз законлы пумит улон пӧлаз кулоз, нош тон аслэсьтыд лулдэ утёд. 20 Шонер улӥсь шонерлыко улонэзлэсь куштӥськиз ке, законлы пумит ужъёс лэсьтӥз ке, Мон со азе сьӧлтэт пукто но, со кулоз; тон сое ӧд ке визьма-нодъя, со сьӧлыкъёсыз понна кулоз, солэн лэсьтылэм шонер ужъёсыз санэ уз понӥське; солэсь вирзэ Мон тынад киулысьтыд утчало. 21 Нош тон, шонер улӥсь медаз сьӧлыка шуыса, шонер улӥсез визьмад-нодъяд ке, со мурт визьмам-нодъям бере ӧз ни ке сьӧлыка, соку со улэп кылёз, соку тон но аслэсьтыд лулдэ утёд».


  22 Отын мон вылын Кузё-Инмарлэн киыз вал; Со мыным шуиз: «Султы, пот бусые, отын Мон тонэн верасько». 23 Мон султӥ но бусые потӥ; но тани, отын Кузё-Инмарлэн данлыкез пиштыса улэ вал, – Ховар шур дурысь азьвыл мынам адӟем пиштӥсь данлыклы таиз но укша вал; мон ымныр вылам уськытски. 24 Мон пушкы дух пыриз но монэ пыдъёсы вылэ султытӥз, Со монэн вераськиз, Со мыным шуиз: «Мын, аслад коркад ворсаськы. 25 Тон, адямилэн пиез, тани, тон вылэ жильыетъёс понозы, тонэ думылозы, соку тон калык пӧлтӥ уд ни ветлы. 26 Тынэсьтыд кылдэ Мон ньылон бордад ляко, тон кылтэм-ымтэм луод, со калыклэсь сьӧлыкъёссэ шарае поттылыны уд быгаты, со бугыръяськись калык уго. 27 Нош Мон тонэн вераськыны кутски ке, соку кылдэ-ымдэ усьто но, тон соослы тазьы шуод: ”Тазьы шуэ Инмар Кузё-Инмар!” Кинлэн кылзэмез потэ, кылзэ; нош кинлэн кылзэмез уг поты, эн кылзэ, уго та бугыръяськись калык».

  

  
  

  ИЕЗЕКИИЛЬ ПРОРОКЛЭН КНИГАЕЗ


  4-тӥ ЛЮКЕТ


  1 «Тон, адямилэн пиез, аслыд кирпич басьты но аслад азяд пон, со кирпич вылэ Иерусалимлэсь туссэ суредаса возьматы; 2 Иерусалимлы пумит урдсконэз суредаса возьматы, солы пумит ожмаськон каланчаос лэсьты, солэн котыртӥз мудэт ӝут, солы пумит султӥсь тушмон станэз интыя, солэн котыраз борддорез куашкатъясь машинаос пуктылы; 3 аслыд корт пул басьты но сое корт борддорез музэн асэныд город вискы пукты, со город шоры ымнырдэ берыкты, со котыртэмын луоз, тон сое котыртыса возь. Со израиль калыклы тодмет луоз.


  4 Нош тон паллян пал урдэсад выд но со вылэ израиль калыклэсь законлы пумит улэмзэ пон: паллян пал урдэс вылад кӧня нуналъёс кыллёд, сомында нуналъёс тон соослэсь законлы пумит улэмзэс ас вылад нуллод. 5 Кӧня ар соос законлы пумит улӥзы, сомында нуналъёс ик Мон тонэ кылльыны косӥсько: куинь сю укмыстон нунал ӵоже тон израиль калыклэсь законлы пумит улэмзэ ас вылад нуод. 6 Тае быдэстӥд ке, соку кыкетӥ ползэ бурпал урдэсад выд ини но Иуда выжылэсь законлы пумит улэмзэ ньыльдон нунал ӵоже ас вылад ну, нуналэз ар мында кари, нуналэз ар мында кари Мон тыныд. 7 Аслэсьтыд ымнырдэ, гольык кидэ котыртэм Иерусалим пала берыкты но солы пумит азьпалзэ тодытыса вера. 8 Тани, тон вылэ Мон жильыетъёс понӥ, котыртэм-ёртэм нуналъёсыдлэн дырзы-вапумзы быдэсмытозь, одӥг пал урдэскысьтыд мукет пал урдэс вылад тон уд берытскы.


  9 Аслыд чабей, йыды, емыш кӧжы, яснык, тари, вазь кеньыр басьты но одӥг тусьтые соосты пон; соослэсь аслыд урдэс вылад кыллёно нуналъёсыд мында няньёс пыж; куинь сю укмыстон нунал ӵоже тон соосты сиёд. 10 Сиёно сиёндэ мертаса, нуналлы быдэ кызь сӥкль мында си; сиськон дыр вуыку гинэ си. 11 Вуэз но мертаса ю, гинлэсь куатетӥ люкетсэ гинэ ю; сюэд туж куасьмыку гинэ ю. 12 Йыды уднянез кадь сиёно сиёндэ си, соослэн син азязы адями сӥть вылын пыж сое».


  13 Кузё-Инмар шуиз: «Тазьы израиль пиос соосты улляса лэзем берам мурт калыкъёс пушкын улон дыръязы со юрӟым няньзэс сиёзы». 14 Соку мон шуи: «Э, Инмаре Кузё-Инмаре! Лулы мынам ноку но ӧз саптаськылы, кулэм пудоез но, сьӧсь пӧйшурен кесям пудо сӥлез но мон пинал дырысеным та нуналозь ӧй сиылы; нокыӵе но юрӟым сӥль мынам ымам ӧз пырылы». 15 Но Со мыным шуиз: «Тани, Мон тыныд адями сӥть интые скал сӥтез эстӥськонэ кутыны лэзё, со вылын няньдэ пыж». 16 Мыным шуиз на: «Адямилэн пиез! Тани, Мон Иерусалимысь нянь люкылон инъетэз куашкато но, нянез мертаса сиёзы, куректыса-кайгырыса, вуэз но мертаса, ӝожомыса юозы; 17 малы ке шуоно соос няньлы но, вулы но ёрмыса улозы; кӧшкемаса-куалектыса соос огзы шоры огзы учкозы но асьсэлэн законлы пумит улэмысьтызы соос куасьмозы-шуялозы».

  

  
  

  ИЕЗЕКИИЛЬ ПРОРОКЛЭН КНИГАЕЗ


  5-тӥ ЛЮКЕТ


  1 «Нош тон, адямилэн пиез, аслыд лэчыт пурт басьты, туш мычисьёслэсь мычиськон пуртсэс кияд кут, соин йырдэ ӵышкы, туштэ но мыч, аслыд вес басьты но йырсидэ люкетъёслы люкылы. 2 Иерусалимез котыртыса-ёртыса воземысь дугдэм бере йырсиедлэсь куинетӥ люкетсэ город шорын сут; мукетсэ куинетӥ люкетсэ басьты но городлэн котыраз пуртэн юд; кылемзэ куинетӥ люкетсэ тӧлъя-буръя лэзь; нош Мон, мечме поттыса, соосты улляло. 3 Со пӧлысь кӧнязэ ке басьты но дӥськут сӧзыяд дум. 4 Но со пӧлысь но эшшо басьтыса тылэ кушты, тылын сут. Отысь быдэс израиль калык вылэ тыл потоз».


  5 Тазьы шуэ Инмар Кузё-Инмар: «Та Иерусалим! Мон сое калыкъёс пушкы пуктӥ, солэн котыраз – музъемъёс. 6 Нош со Мынам пуктон-косонъёсылы, Мынам законъёсылы пумитъяськыса улэменыз сэрен язычникъёслэсь но сьӧлыкогес луиз, котырысьтыз шаеръёсын улӥсь калыкъёслэсь но уродгес луиз, уго соос Мынэсьтым пуктон-косонъёсме кулэтэм каризы, Мынам законъёсыя но уг уло. 7 Соин ик Инмар Кузё-Инмар тазьы шуэ: котырады улӥсь язычникъёслэсь но тросгес законлы пумит ужъёс лэсьтӥды бере, Мынам законъёсыя уд улӥське, Мынэсьтым пуктон-косонъёсме уд быдэсъяське бере, котырады улӥсь язычникъёслэн пуктон-косонъёссыя гинэ но уд улӥське бере, 8 соин ик Инмар Кузё-Инмар тазьы шуэ: тани, Мон но, Мон Ачим тыныд пумит султӥсько, тон пӧлын, язычникъёслэн син азязы, суд ортчыто. 9 Тынад вань юрӟым ужъёсыд понна Мон тыныд лэсьто сое, мае ноку но Мон ӧй на лэсьтылы, солы укшасьсэ азьланяз но уг ни лэсьтылы. 10 Со понна тон пӧлын атайёс пиоссэс сиёзы, пиос атайёссэс сиёзы; Мон тыныд суд лэсьто но тынэсьтыд вань улэп кылем муртъёстэ тӧлъя-буръя пазьго. 11 Улӥсько Мон! – шуэ Инмар Кузё-Инмар, – Мынэсьтым вӧсяськон интыме аслад вань юрӟым макеосыныд, аслад вань жоб-кырсь макеосыныд саптамед понна Мон тонэ сэрпалто, Мон тонэ уг жаля, пунэмзэ берыктытэк уг кельты. 12 Тынад куинетӥ люкетэд город шорын яраосын гижлоӟыса быроз, сютэм улыса быроз; куинетӥ люкетэз котыр ёросъёсад меч улэ погралоз, нош куинетӥ люкетсэ тӧлъя-буръя пазьго, мечме поттыса, соосты улляло. 13 Быдэсмоз Мынам вожпотонэ, йыркурме соос вылэ кисьто, собере буйгатско; соос вылын Мынам йыркуре быдэсмыку, тодозы, Мон, Кузё-Инмар, сюлмаськон-вожомон дыръям вераськи шуыса.


  14 Мон тонэ кыр дуннелы пӧрмыто, тынад котырад улӥсь калыкъёс пӧлын, котькуд мынӥсь-ветлӥсьлэн син азяз тонэ тышкаськон-куаретонлы пӧрмыто. 15 Тыныд воже потыку, йыры кур луон дыръя тыныд суд лэсьтыкум, йыры кур луыку тонэ ожалъякум, котырад улӥсь калыкъёс пӧлын тон серекъян-веранлы, тышкаськонлы, шорад чиньыен возьматонлы пӧрмод, калыкъёсты курдатонлы пӧрмод, – Мон Кузё-Инмар тае верай, – 16 соос вылэ сютэм улонлэсь лек ньӧлъёссэ лэзё, соос тӥледыз погыръялозы, соосты тӥледыз быдтыны ысто, сютэм улонэз пӧлады кема дыр ӵоже возё, тӥ дорысь нянь люкылон инъетэз куашкато. 17 Тӥ доры сютэм улон, сьӧсь пӧйшуръёсты ысто, нылпитэм тонэ кельтозы; гижлоё-яраё каро, висёнъёс лэзё, тон дорын вир кисьтӥськоз, тынад вылад меч урдо; Мон, Кузё-Инмар, тае верай».

  

  
  

  ИЕЗЕКИИЛЬ ПРОРОКЛЭН КНИГАЕЗ


  6-тӥ ЛЮКЕТ


  1 Кузё-Инмар дорысь мыным верамын вал: 2 «Адямилэн пиез! Ымнырдэ Израиль гурезьёс пала берыкты но соослы пумит азьпалзэ тодытыса вера, 3 тазьы шу: ”Израиль гурезьёс! Инмарлэсь Кузё-Инмарлэсь верамзэ кылзэ. Инмар Кузё-Инмар гурезьёслы но вырйылъёслы, нёжалъёслы но куасьмем ву ӧръёслы тазьы шуэ: тани, Мон тӥ вылэ меч урдо но тӥлесьтыд гурезь йылъёсысь вӧсяськон интыостэс куашкато; 4 курбон тырон интыосты таркамын луозы, шундылы сӥзьыса пуктылэм юбоосты тӥямын луозы, кулэм муртъёстэс сульдэръёсты-идолъёсты азе куяло; 5 израиль пиослэсь шӧйёссэс сульдэръёссы азе поно, курбон тыронъёсты котыре лыостэс куяло. 6 Вань улон интыосады городъёсты таркамын луозы, гурезь йылъёсысь вӧсяськон интыосты куашкатэмын луозы: курбон тырон интыосты таркамын, куашкатэмын мед луозы, сульдэръёсты погыртэмын, быдтэмын мед луозы, шундылы сӥзем юбоосты куашкатэмын-тӥямын мед луозы, вань лэсьтэм ужъёсты мед бырозы. 7 Тӥ пӧлысь адямиостэс виылозы, соку тӥ тододы, Мон – Кузё-Инмар.


  8 Но оглюкетсэ Мон улэп кельто, калыкъёс пушкын тӥляд меч улэ сюрытэк кылемъёсты луозы, соку тӥледыз улыны пӧртэм музъемъёс вылэ пазьгытыса лэзёзы. 9 Пленэ нуэм беразы, мурт калыкъёс пушкын улыса, тӥляд улэп кылемъёсты Монэ тодазы ваёзы, Мынэсьтым куштӥськыса, азыса-калгыса улӥсьёсты, синъёссэс сульдэръёс-идолъёс пала берыкъясьёсты чигиськыны-ӧпкельыны ваё; вань урод-лек, юрӟым ужъёс лэсьтылэмзы понна соос асьсэзыз асьсэос адӟонтэм карыны кутскозы; 10 соос тодозы, Мон – Кузё-Инмар; юнме шорысь Мон ӧй вералля, соос вылэ таӵе шугадӟон лэзё шуыса”.


  11 Тазьы шуэ Инмар Кузё-Инмар: киостэ вайяса чабкы, пыдъёсыныд шарк! лёгыса шу: ”Вань юрӟым лек ужъёсыз понна израиль калыклы куректон-кайгу луоз!” Меч улэ усьыса, сютэм улыса но урод черъёсын висьыса, соос кулылозы. 12 Кин кыдёкын, со урод черен кулоз, нош кин матын, со меч улэ усёз; нош быдэс, улэп кылемъёсыз сютэм улыса кулозы; озьы Аслэсьтым вожпотонме соослы возьмато. 13 Виылэмъёс курбон тыронзы котырын сульдэръёссы вискын кыллёзы, котькудаз ӝужыт вырйылын, вань гурезь йылъёсын, вань вожектӥсь писпуос улын, вань паськыт ваё тыпыос улын, – кытын гинэ соос сульдэръёссылы ческыт зыно ӵындытон ортчытъязы. Соку тӥ тододы, Мон – Кузё-Инмар. 14 Соос вылэ киме урдо но, Дивлаф луоё кыр дуннеысен кутскыса, вань улон интыоссэс тырттэм кельто, луоё кыр дуннелы пӧрмыто; соку соос тодозы, Мон – Кузё-Инмар».

  

  
  

  ИЕЗЕКИИЛЬ ПРОРОКЛЭН КНИГАЕЗ


  7-тӥ ЛЮКЕТ


  1 Кузё-Инмар дорысь мыным верамын вал: 2 «Тон, адямилэн пиез, [шу]: ”Тазьы шуэ Инмар Кузё-Инмар: Израиль музъемлы бырон, быдэс Израиль музъемлы бырон вуиз.


  3 Табере тыныд пум вуиз; йыркурме тон вылэ кисьто,

  йӧнтэм улонлэн сюресъёсыз кузя ветлэмед понна тонэ судить каро,

  вань юрӟым ужъёс лэсьтэм понна кылдэ юало.

  4 Мон тонэ уг жаля, пунэмзэ берыктытэк уг кельты,

  йӧнтэм улонлэн сюресъёсыз кузя ветлэмед понна

  тыныд пунэмзэ берыкто,

  вань юрӟым ужъёсыд бордад улозы,

  соку тӥ тододы, Мон – Кузё-Инмар.

  5 Тазьы шуэ Инмар Кузё-Инмар:

  одӥг шугадӟон, тани, шугадӟон лыктэ.

  6 Пум вуиз, вуиз пум, тон вылэ султӥз; тани вуиз,

  7 бырон тон доры вуиз, музъем вылын улӥсь!

  Дыр вуэ, огыр-бугыр улонлэн нуналыз вуэ,

  гурезьёсын шулдыръяськон-шумпотон куараос уз ни кылӥське.

  8 Тани, ӝоген тон вылэ йыркурме кисьто,

  тыныд вожпотонме возьмато,

  йӧнтэм улонлэн сюресъёсыз кузя ветлэмед понна тонэ судить каро,

  вань юрӟым ужъёс лэсьтэмед понна кылдэ юало.

  9 Мон тонэ уг жаля, пунэмзэ берыктытэк уг кельты.

  Йӧнтэм улонлэн сюресъёсыз кузя ветлэмед понна

  тыныд пунэмзэ берыкто,

  юрӟым ужъёсыд бордад улозы;

  соку тӥ тододы, Мон – кылэз чурыт юась Кузё-Инмар.


  10 Тани нунал! Тани вуиз, тӥляд матады бырон вуиз.

  Вӧсь карон корт боды сяськаяськиз но, вылтӥяськон пушйиз.

  11 Сьӧлыклэсь кышкатэк улонлэн корт бодыез вылэ кужым ӝутске;

  узырлыксылэсь но куаш поттыса улонзылэсь но,

  чеберлык пӧлын улонзылэсь но номыриз но уз кыльы.

  12 Дыр вуиз, нунал вордскиз;

  басьтэм мурт медаз шумпоты, вузам мурт медаз бӧрды,

  уго вожпотон ваньзы-ваньзы вылын улэ.

  13 Уго вузкарись муртъёс вузам вуззы доры уз берытске,

  соос улэп ке но кыльысалзы;

  уго соослэн вань-вань адямиоссы сярысь

  азьпалзэ тодытӥсь адӟон уз воштӥськы,

  аслаз законлы пумит улэменыз нокин но аслэсьтыз улонзэ

  уз юнматы.

  14 Гумыен пельтозы но, ваньзы дасяськозы,

  нош нокин но оже уз мыны:

  уго Мынам вожпотонэ вань-вань адямиоссы вылын улэ.

  15 Ульчаосын мечен корало,

  нош корка пушкы сьӧдчер но сютэм улон пыремын.

  Бусые учырамъёс меч улын кулозы, нош кин городэ кылемын,

  сое сютэм улон но сьӧдчер погыртозы.

  16 Соос пӧлысь улэп кылемъёс нёжалъёсысь дыдыкъёс музэн

  пегӟыса гурезьёсын улозы;

  котькудӥз аслаз законлы пумит улэмез понна

  ваньзы соос ӝуштыса улозы.

  17 Ваньзылэн суйзы-пыдзы юскиськоз,

  ваньзылэн пыдесъёссы ву кадь дыр-р куалекъялозы.

  18 Соку соос чурыт бышкись дӥськутэн куссэс думозы но

  куалекъяса улозы;

  ваньзылэн ымнырзы возьдаськыса улоз,

  ваньзылэн йырзы гольык кылёз.

  19 Азвесьсэс соос ульчае зӥртозы,

  зарнизы но кулэтэм-юрӟым макелы пӧрмоз.

  Кузё-Инмарлэн вожпотон нуналаз

  азвесьсы но, зарнизы но уз быгатэ соосты утьыны.

  Зарниен, азвесен соос лулзэс тыр уз каре,

  кӧтпушсэс но пачыл уз каре;

  зарниен азвесь пыр уго соос законлы пумит улыны кутскизы.

  20 Чеберъяськон дӥськутэн дӥсяськыса,

  вылтӥяськыса-данъяськыса улыны кутскизы,

  со чеберъяськонъёссылэсь юрӟым сульдэръёс-идолъёс лэсьтылӥзы;

  со понна ик соослэсь узыр чеберъяськон арбериоссэс

  юрӟым макелы пӧрмыто.

  21 Со сульдэръёсты мурт киосы люкетлы-мылеслы сёто,

  музъем выллэн законлы пумит улӥсьёсызлы турканы-тарканы сёто,

  соос сапталозы соосты.

  22 Та калык бордысь ымнырме палэнто но,

  Мынэсьтым дунолэсь но дуно лушкем интыме сапталозы;

  отчы таласьёс-лушкасьёс лыктозы но сапталозы сое.


  23 Жильы лэсьты, уго та музъем вирын тырмемын,

  сьӧсь ужъёсын пачылмемын ни,

  город но виылонъёсын-эриктэманъёсын пачылмемын.

  24 Мурт калыкъёс пӧлысь тужгес но лекъёссэ Мон ваё но,

  соос та калыклэсь коркаоссэс киултозы.

  Кужмоослэн вылтӥяськыса улонзылы пум поно,

  соослэн вӧсяськон интыоссы саптамын луозы.

  25 Бырон лыктэ; каньыллык утчалозы, но уз шедьтэ.

  26 Шугадӟон бӧрсьы шугадӟон вуоз,

  урод ивор сьӧры урод иворъёс вуозы;

  пророкез азьпал улонэз тодытӥсь адӟонэз вераны курозы но,

  священникъёс дышетэмысь-валэктэмысь дугдозы,

  визьнодо пересьёс визь-кенеш уз ни сётэ.

  27 Эксэй кӧтӝожен улоз, кивалтӥсез кышкан шобыртоз,

  музъем вылын улӥсь калыклэн киосыз дыр-р куалекъялозы.

  Йӧнтэм улонлэн сюресъёсыз кузя ветлэмзы понна

  пунэмзэ берыкто,

  кыӵе судэн соос мукетъёсты судить карылӥзы,

  сыӵе ик судэн соосты судить каро;

  соку соос тодозы, Мон – Кузё-Инмар”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  8-тӥ ЛЮКЕТ


  1 Куатетӥ арын куатетӥ толэзьлэн витетӥ нуналаз аслам коркам пукисько вал, Иудеялэн тӧроосыз соку мынам азям пукизы, отысен мон вылэ Инмарлэн Кузё-Инмарлэн киыз лэзиськиз. 2 Тани мон тыллы, [пиосмуртлы] укшасез адӟи, кускызлэн улаз тыл пиштэ, кускызлэн вылӥяз чилекъяса-пиштыса потӥсь гомась тыл адӟиське. 3 Со кизэ вӧлъяз кадь, йырысьтым йырсиме кырмиз кадь, дух монэ, музъемен ин вискытӥ ӝутыса, Инмарлэн сётэм паймымон адӟытонэз пыр Иерусалиме, пуш азбарлэн уйпал капка дораз, вайиз, отын Кузё-Инмарлэсь вожзэ поттӥсь, йырзэ кур карись сульдэр-идол пуктэмын вал. 4 Тӥни, отын Израиль Инмарлэн пиштӥсь данлыкез вал, бусыысь азьвыл адӟем пиштӥсь данлыклы укша вал со.


  5 Со шуиз мыным: «Адямилэн пиез! Уйпала синъёстэ ӝут». Мон уйпала синъёсме ӝутӥ но, тани, курбон сётон ӝӧк дорысь капкалэн уйпалаз Кузё-Инмарлэсь вожзэ поттӥсь сульдэр-идол сылэ. 6 Инмар мыным шуиз: «Адямилэн пиез! Адӟиськод-а, мар соос лэсьто? Мон Аслам вӧсяськон интые дорысь мед кошком шуыса, израиль калык татын юрӟымлэсь но юрӟым ужъёс лэсьтэ. Берытскы, талэсь но бадӟымесьгес юрӟым ужъёсты адӟод».


  7 Дух монэ азбаре пырон доры вайиз, мон учки но борддорысь пасез адӟи. 8 Инмар мыным шуиз: «Адямилэн пиез! Борддорлэсь пасьсэ бадӟымгес карыса, отчы пыр». Мон, борддорлэсь пасьсэ бадӟымгес карыса, отчы пыри, но тани кыӵе ке ӧс. 9 Инмар мыным шуиз: «Пырыса учкы шимес юрӟым ужъёссы шоры, кудъёссэ соос татын лэсьто». 10 Мон пыри но адӟисько: быдэс борддор вылын пӧртэм пумо нюж кыстӥськыса ветлӥсьёс, жобесь пудо-животъёс, израиль калыклэн олокыӵе но сульдэръёсыз-идолъёсыз суредамын. 11 Израиль калыклэн сизьымдон тӧроосыз соос азьын сыло, соос пӧлын Сафанлэн Иезания пиез но сылэ; котькудзылэн киязы ӵындытонзы вань, ӵындыто но, вылӥе нап пилем ӝутӥське.


  12 Инмар мыным шуиз: «Адямилэн пиез, адӟиськод-а израиль калыклэн тӧроосыз пеймыт азьын ваньзы асьсэлэн суредо-сульдэро висъетазы мар лэсьто? Шуо уго: ”Кузё-Инмар милемыз уг адӟы, Кузё-Инмар та музъемез куштӥз-кельтӥз”». 13 Инмар мыным шуиз: «Берытскид ке, талэсь но бадӟымесьгес юрӟым ужъёссэс адӟод».


  14 Кузё-Инмарлэн коркаезлэн уйпалаз сылӥсь капка доры монэ вайиз, но тани, отын Фаммуз пумысен бӧрдӥсь кышномуртъёс пуко. 15 Инмар мыным шуиз: «Адямилэн пиез, адӟиськод-а? Берытскид ке, талэсь но юрӟымесьгес макеосты адӟод».


  16 Дух монэ Кузё-Инмар коркалэн пушкысь азбараз пыртӥз, но тани, мон адӟисько: Кузё-Инмарлэн храмезлэн ӧс дораз, храм бӧльмы но курбон сётон ӝӧк вискын, Кузё-Инмарлэн храмезлы мышкынызы ог кызь вить ӵошен воргоронъёс сыло, ымнырынызы шундыӝужан пала кариськыса сыло, шундыӝужан палтӥ ӝужась шундылы йыбыртъяло. 17 Инмар мыным шуиз: «Адямилэн пиез, адӟиськод-а? Иуда выжылы татын лэсьтэм таӵе юрӟым ужъёс уг тырмы шат? Соос музъемез но сьӧлыко ужъёсын тырмытӥзы ни уго, нимысьтыз Мынэсьтым вожме поттыса уло на; ныр улазы улвай зынъяны ваё. 18 Со понна Мон но йыркурен лэсьтыны кутско; Мон соосты уг жаля, пунэмзэ берыктытэк уг кельты; Мынам пелям бадӟым куараен вазиськылӥзы ке но, Мон соосты уг кылы».

  

  
  

  ИЕЗЕКИИЛЬ ПРОРОКЛЭН КНИГАЕЗ


  9-тӥ ЛЮКЕТ


  1 Туж бадӟым куараен мынам пелям вераз: «Городэз таркасьёс, ожмаськон-кораськон тӥрлыксэс киязы кутыса, матэ мед лыктозы». 2 Уйпалаз сылӥсь вылысь капка дорысь куать мурт лыктэ, котькудӥзлэн кияз ожмаськон-кораськон тӥрлыкез вань, соос пӧлын вал на эшшо одӥгез, со дэра дэремен дӥсяськемын, кусказ гожъяськон арбери ошемын. Лыктӥзы но ыргонлэсь лэсьтэм курбон сётон ӝӧк доры султӥзы.


  3 Соку Израиль Инмарлэн Херувим вылын возиськись пиштӥсь данлыкез коркалэн ӧс выжыяз лэзиськиз. Дэра дэремен дӥсяськем, кусказ гожъяськон арбери ошем пиосмуртэз Кузё-Инмар матаз лыктыны косӥз. 4 Солы Кузё-Инмар шуиз: «Город шортӥ, Иерусалим шортӥ, мын но солэн шораз лэсьтӥськись вань юрӟым ужъёс понна куректӥсь, лулӟиськылӥсь адямиослэн кымесазы пус пуктылы». 5 Нош Со мыным кылӥськымон соослы тазьы вераз: «Со сьӧры город шортӥ мынэ, виылэ; синды нокинэ но медаз жаля, эн жалялэ; 6 Мынам вӧсяськон интые бордысен кутскыса, ваньзэ – пересь муртъёсты, егит пиосты, нылъёсты, вож нуныосты, кышноосты – виылэ, нош кинлэн пусэз вань, огзы борды но кидэс эн йӧттэ». Кутскизы соос корка азьысь тӧроос бордысен. 7 Соослы шуиз: «Вӧсяськон коркаез сапталэ: азбаръёссэ кулэм муртъёслэн шӧйёсынызы тырмытэ, собере отысь потэлэ». Потӥзы но городын улӥсьёсты виылыны кутскизы.


  8 Калыкез виылыку, мон огнам кыли, соку мон, ымныр вылам выдыса, бадӟым куараен кеськыса шуи: «Э, Кузё-Инмаре, Инмаре! Аслэсьтыд йыркурдэ Иерусалим вылэ кисьтыса, Израильлэсь кылем люкетсэ оло нош быдэсак быдтод-а ни?» 9 Мыным Со шуиз: «Израиль но Иуда выжыослэн сьӧлыко ужъёссы туж но туж трос; та музъем вирен орсмемын, город но ӧрекчаськыса улонэн тырмемын; городын вань улӥсьёс ӧрекчаськыса уло; соос шуо уго: ”Куштӥз-кельтӥз та музъемез Кузё-Инмар, уг адӟы Кузё-Инмар”. 10 Со понна ик Мынам синмы уз жаля, пунэмзэ берыктытэк уг кельты; сьӧсь ужъёссы понна кылзэс юало». 11 Соку дэра дэремен дӥсяськем, кусказ гожъяськон арбериез ошем пиосмурт шуиз: «Мар Тон монэ косӥд, Мон сое быдэстӥ».

  

  
  

  ИЕЗЕКИИЛЬ ПРОРОКЛЭН КНИГАЕЗ


  10-тӥ ЛЮКЕТ


  1 Херувимъёслэн йыр йылазы интыяськем инбуко вылысь сапфир из кадь чиляса улӥсь, престоллы укшась макеез мон адӟи. 2 Кузё-Инмар дэра дэремен дӥсяськем пиосмуртлы шуиз: «Поглянъёс вискытӥ Херувимъёс улэ пыр, Херувимъёс вискысь быдэс сузь ӝуась эгыръёсты басьты но город вылэ куя». Та пиосмурт мынам син азям поглянъёс вискы пыриз.


  3 Со поглянъёс вискы пырыку, Херувимъёс Вӧсяськон Коркалэн бурпалаз сылӥзы, пушкысь азбарез пилем возъяса улӥз. 4 Херувим вылысь Кузё-Инмарлэн пиштӥсь данлыкез Вӧсяськон Коркалэн ӧс дораз вуиз. Вӧсяськон Корка пушез пилем шобыртӥз, нош азбар Кузё-Инмарлэн данлыкеныз пиштыса улӥз. 5 Херувимъёслэн бурдзылэн куараез кылӥське вал педпал азбарын гинэ но, Ваньмызлэсь Кужмо Инмарлэн куараезлы укша вал со.


  6 Кузё-Инмар дэра дэремен дӥсяськем муртлы таӵе косон сётӥз: «Херувимъёс пӧлын сылӥсь поглянъёс вискысь тыл басьты», со пыриз но поглян доры султӥз, – 7 соку Херувимъёс пӧлысь одӥгез Херувим аслэсьтыз кизэ тыл пала мычиз но отысь ӝуась эгыръёсты басьтӥз, соосты дэра дэремен дӥсяськемлэн сузяз кисьтӥз. Та пиосмурт, ӝуась эгыръёсты кутыса, Херувимъёс пӧлысь потӥз.


  8 Херувимъёслэн бурдъёссы улын адямилэн киосызлы укшась киоссы адӟисько вал. 9 Соку мон адӟи: тани, Херувимъёс вӧзын ньыль поглян, котькуд Херувим вӧзын быдэн одӥг поглян сылӥз, вылтуссыя со поглянъёс топаз излэсь лэсьтэмын шуыса малпалод. 10 Вылтуссыя ньылез ик поглянъёс огзылы огзы укшало, поглянлэн пушказ ваменак поглян кылле кадь. 11 Мыно – ньыль пала ик мыно; берлане учкытэк мынӥзы, йырзы кудпала учке, со пала соос мынӥзы; мыныкузы ӧз берытскылэ. 12 Быдэс мугор вылазы но, тыбыразы но, суйёссы вылын но бурдъёссы вылын но, поглянъёс вылын но котыр ласянь тросаз синъёс вал, ваньмаз, ньыляз ик, поглянзы вылын озьы вал. 13 Со поглянъёсты, кызьы мон кылӥ, «Галгал»*а шуо. 14 Котькудӥзлэн улэп макелэн ньыль ымнырыз: нырысетӥез ымныр – Херувим ымныр, кыкетӥез ымныр – адями ымныр, куинетӥез ымныр – лев ымныр, ньылетӥез ымныр – ӧрӟи ымныр.


  15 Херувимъёс ӝутскизы. Таос со ик улэп макеос вал, кудъёссэ мон Ховар шур дурысь адӟи. 16 Херувимъёс мыныку, соос вӧзын поглянъёс но мынӥзы; музъем вылысь ӝутскон понна Херувимъёс бурдъёссэс ӝутыку, поглянъёс но соос бордысь ӧз люкиськылэ, соос бордын возиськизы. 17 Соос сылон дыръя таос но сылӥзы; соос ӝутскылыку, таос но ӝутскылӥзы, уго соос бордын улэп макеослэн духсы улӥз.


  18 Кузё-Инмарлэн пиштӥсь данлыкез Вӧсяськон Коркалэн ӧс выжыысьтыз кошкиз но Херувимъёс йылэ султӥз. 19 Херувимъёс бурдъёссэс ӝутӥзы но мынам син азям музъем вылысь ӝутскизы; кошкыкузы поглянъёс но вӧзазы вал; Кузё-Инмарлэн Вӧсяськон Коркаезлэн шундыӝужанпал капкаяз пырон доры султӥзы, Израиль Инмарлэн пиштӥсь данлыкез соослэн вылӥязы улӥз. 20 Та улэп макеосты мон Израиль Инмарлэн пыд выжыысьтыз Хорив шур дурын адӟи вал. Мон тодмай, таос Херувимъёс шуыса. 21 Котькудӥзлэн быдэн ньыль ымнырыз, котькудӥзлэн быдэн ньыль бурдыз, бурдъёссы улын адями киослы укшась макеос вал. 22 Таослэн но ымныр туссы Ховар шур дурысь адӟем Херувимъёслэн кадь ик. Кудпала учке Херувимлэн ымнырыз, ваньзы со пала шонерак мынылӥзы.

  


  *а10:13 Галгал «бергась питран» шуыса берыктӥське

  

  
  

  ИЕЗЕКИИЛЬ ПРОРОКЛЭН КНИГАЕЗ


  11-тӥ ЛЮКЕТ


  1 Дух монэ ӝутӥз но Кузё-Инмарлэн Вӧсяськон Коркаезлэн шундыӝужан палась капкаез доры вуттӥз, со капка шундыӝужан пала учкыса сылэ. Адӟисько: капкае пырон дорын кызь вить мурт сылэ; соос пӧлысь Азурлэсь Иазания пизэ, Ванеялэсь Фалтия пизэ – калыклэсь кивалтӥсьёссэ – мон синйылтӥ. 2 Кузё-Инмар мыным шуиз: «Адямилэн пиез! Тани та адямиос законлы пумит уж малпало, соос та городын улӥсьёслы урод визь-кенеш сётыса шуо: 3 ”Матын ӧвӧл на; коркаос пуктыломе; со*а – пурты, нош асьмеос – сӥль”. 4 Азьланьын мар соосты вите, адямилэн пиез, соослэсь азьпал адӟонзэс соослы тодыты».


  5 Мон вылэ Кузё-Инмарлэн Духез васькиз но мыным шуиз: «Вера: ”Тазьы шуэ Кузё-Инмар: мар тӥ вераськоды, израиль калык, Мон тодӥсько, мар тӥляд визьмады лыктэ. 6 Та городын тӥ трос адямиосты вииды, солэсь ульчаоссэ шӧйёсын тырмытӥды. 7 Соин ик тазьы шуэ Инмар Кузё-Инмар: тӥляд вием муртъёсты, городлэн шораз куштыса кельтэмъёсты, – со сӥль, нош город – со пурты; тӥледыз Мон со пушкысь потто. 8 Тӥ мечлэсь кышкаськоды, Мон тӥ вылэ меч урдо, – шуэ Инмар Кузё-Инмар. 9 Мон тӥледыз со город пушкысь потто, тӥледыз мурт киулэ сёто, тӥледыз судить каро. 10 Меч улэ усёды; Израиль музъемын тӥледыз судить каро, соку тӥ тододы, Мон – Кузё-Инмар. 11 Тӥ понна та город пурты уз луы, тӥ но со пушкын сӥль уд луэ; Израиль музъемын тӥледыз судить каро; 12 соку тӥ тододы, Мон – Кузё-Инмар; уго Мынам курон-косонъёсыя ӧд улэ, пуктон-косонъёсме ӧд быдэсъялэ, нош тӥ котырады улӥсь калыкъёслэн пуктон-косонъёссыя улӥды”». 13 Азьпалзэ тодытыса улон дыръям Ванеялэн пиез Фалтия кулӥз. Ымныр вылам мон выдӥ но бадӟым куараен черектӥськыса шуи: «Э, Инмаре Кузё-Инмаре! Израильысь кылем люкетсэ оло нош пумозяз быдтэмед потэ-а ни?»


  14 Соку Кузё-Инмар дорысь мыным верамын вал: 15 «Адямилэн пиез! Тынад агай-вынъёсыдлы, тынад агай-вынъёсыдлы, тынад родной агай-вынъёсыдлы, быдэс израиль калыклы, ваньзылы соослы Иерусалимын улӥсьёс шуо: ”Кузё-Инмарлэсь кыдёкын улэ; та музъем милемлы люкетлы сётэмын”. 16 Та пумысен шу: ”Тазьы шуэ Инмар Кузё-Инмар: Мон соосты мурт калыкъёс пӧлы улляй ке но, музъем вылъёсы пазьги ке но, соослэн кошконо музъемъёсазы Мон соослы огдырлы храм интыын луо”. 17 Собере шу: ”Тазьы шуэ Инмар Кузё-Инмар: Мон тӥледыз калыкъёс пӧлысь люкало, тӥледыз берыкто со музъемъёсысь, кудъёсаз тӥ пазьгиськемын; тӥледлы Израиль музъемез сёто. 18 Отчы лыктозы но со пушкысь вань юрӟым макеоссэ, вань кырсь-шакшы макеоссэ поттыса куштозы. 19 Соослы ваньзылы одӥг кадь сюлэм сёто, соос пушкы выль дух поно, соослэн лулмугорысьтызы измем сюлэмзэс басьто но соослы лулмугоро сюлэм сёто, 20 Мынам курон-косонъёсыя мед улозы, Мынэсьтым пуктон-косонъёсме мед утёзы но соосты мед быдэсъялозы; соку соос Мынам калыке луозы, нош Мон соослэн Инмарзы луо. 21 Нош кинъёслэн сюлэмъёссы юрӟым макеоссы доры, кырсь-шакшы макеоссы сьӧры кыстӥськозы, сыӵе ужъёссы понна соослы пунэмзэ берыкто, – шуэ Инмар Кузё-Инмар”».


  22 Соку Херувимъёс бурдъёссэс ӝутӥзы, вӧзазы поглянъёс сыло; Израиль Инмарлэн пиштӥсь данлыкез соослэн вылӥязы улӥз. 23 Кузё-Инмарлэн пиштӥсь данлыкез город пушкысь ӝутскиз но городлэн шундыӝужан палысьтыз гурезь йылэ дугдӥз.


  24 Дух монэ Халдеяе улыны выжемъёс доры ӝутыса нуиз; Инмарлэн Духез тае мыным уйвӧтын выллем адӟонын возьматӥз. Соку мынам та паймымон адӟонэ мон дорысь кошкиз. 25 Кузё-Инмарлэсь мыным усьтэм-возьматэм ужъёсыз сярысь улыны выжемъёслы верай.

  


  *а11:3 со – город; Иерусалим

  

  
  

  ИЕЗЕКИИЛЬ ПРОРОКЛЭН КНИГАЕЗ


  12-тӥ ЛЮКЕТ


  1 Кузё-Инмар дорысь мыным верамын вал: 2 «Адямилэн пиез! Бугыръяськись калык пӧлын тон улӥськод; адӟон понна соослэн синзы вань, но уг адӟо; кылон понна соослэн пельзы вань, но уг кыло; малы ке шуоно соос – бугыръяськись калык. 3 Нош тон, адямилэн пиез, мукет интые улыны выжон понна мар кулэ, аслыд дася, нуназе шорын соослэн син азязы улыны выж; аслад интыысеныд мукет интые соослэн син азязы улыны выж; оло нош соос валатскозы, бугыръяськись калык ке но соос. 4 Улыны выжыку кулэ макеосты кадь, аслэсьтыд тӥрлыкъёстэ соослэн син азязы нуназе шорын потты, ачид но мурт шаере улыны выжисьёс выллем соослэн син азязы пот. 5 Соослэн син азязы борддорез пась кар но со пыр тӥрлыкъёстэ потты. 6 Соослэн син азязы ныпъетэз пельпум вылад пон, ӝомытэн сое потты, музъемез медад адӟы шуыса, ымнырдэ ворса; уго Мон тонэ израиль калыклы паймымон тодмет карыса пуктӥ».


  7 Мон лэсьтӥ озьы, кызьы мыным косэмын вал; тӥрлыкъёсме, улыны выжон дыръя кулэ макеосты кадь, нуназе поттӥ, нош ӝытазе киыным борддорез пась кари но ӝомалын ныпъетме поттӥ, соослэн син азязы пельпум вылам ӝутӥ.


  8 Ӵукна пал Кузё-Инмар дорысь мыным верамын вал: 9 «Адямилэн пиез! Израиль калык, бугыръяськись калык, тыныд тазьы ӧз вералля-а: ”Мар тон лэсьтӥськод?” 10 Соослы шу: ”Тазьы шуэ Инмар Кузё-Инмар: та – Иерусалимын кузёяськисьлы но, отын улӥсь быдэс израиль калыклы но азьпал адӟонзэс азьвыл ик тодытыса веран”. 11 Шу: ”Мон тӥ понна паймымон тодмет луисько; мар мон али лэсьтӥсько, озьы луоз соосын: соосты пленэ нуозы, мукет азе улыны выжозы. 12 Соослэн пӧлысьтызы кузёяськисьсы ӝомыт куазен пельпум вылаз ныпъетсэ ӝутыса потоз. Сое келян понна борддорез пасялозы; со ымнырзэ шобыртоз, ас синъёсыныз та музъемез со уз адӟы.


  13 Со вылэ калтонме кушто но, со Мынам калтон пыдэсам сюроз, сое Халдей музъеме Вавилонэ нуо, но со Вавилонэз уз адӟы, отчы со кулоз. 14 Нош ваньзэс, кинъёс соин ӵош ожмаськизы, солэсь вань ожгарчиоссэ пӧртэм шаеръёсы пазьго, мечме поттыса, соосты улляло. 15 Соосты мукет калыкъёс пушкы пазьгон дыръям, мурт музъемъёсы соосты тӧлӟытон дыръям соос тодозы, Мон Кузё-Инмар шуыса. 16 Но соослэсь пичи люкетсэ мечлэсь, сютэм улонлэсь, яраё черъёслэсь Мон утё, пленэ улыны нуэм калыкъёс дорын соос асьсэлэн вань юрӟым ужъёссы сярысь соослы мед вералозы, соку тодозы, Мон – Кузё-Инмар”».


  17 Кузё-Инмар дорысь мыным верамын вал: 18 «Адямилэн пиез! Аслэсьтыд няньдэ куалекъяса си, вудэ куалекъяса, кайгырыса ю. 19 Музъем вылысь калыклы шу: ”Инмар Кузё-Инмар Иерусалимын улӥсьёс сярысь, Израиль музъем сярысь тазьы шуэ: со вылын улӥсьёслэн урод-лек ужъёссы понна асьсэлэсь няньзэс кайгырыса сиёзы, вузэс ӝожомыса юозы, малы ке шуоно музъемзы таркамын, ваньбурез таламын луоз. 20 Калыкен тырмем городъёс таркамын луозы, музъем кыр дуннелы пӧрмоз; соку тӥ тододы, Мон – Кузё-Инмар”».


  21 Кузё-Инмар дорысь мыным верамын вал: 22 «Адямилэн пиез! Израиль музъемын малы таӵе вераськонъёс ветло: ”Трос нуналъёс ортчозы но азьпалзэ тодытыса вань веранъёс ышозы-бырозы”? 23 Со понна ик соослы шу: ”Тазьы шуэ Инмар Кузё-Инмар: таӵе вераськонэз выжытэм быдто, таӵе вераськонэз Израильын улӥсьёс кылазы уз ни кутэ”; но тон соослы вера: ”Нуналъёс матэ вуизы, азьпалзэ тодытыса вань веранъёс быдэсмозы. 24 Уго одӥгез но азьпалэз тодытыса веран быдэсмытэк уз кыльы ни, израиль калык пӧлын одӥгез но азьпалзэ тодытыса веран ӧрекчиё уз луы ни. 25 Уго Мон – Кузё-Инмар, Мон верасько: Мынам верам кылы быдэсмоз, берло дырлы кельтэмын уз луы; бугыръяськись калык, Мон кыл верай, тӥляд улон нуналъёсады Мон сое быдэсто, – шуэ Инмар Кузё-Инмар”».


  26 Кузё-Инмар дорысь мыным верамын вал: 27 «Адямилэн пиез! Израиль калык тазьы вера: ”Солэн азьпалзэ тодытыса веранэз трос нуналъёс ортчыса быдэсмоз, кыдёкысь вапумъёс сярысь со азьпалзэ тодытыса вера”. 28 Соин соослы шу: ”Тазьы шуэ Инмар Кузё-Инмар: одӥгез но Мынам верам кылы берлолы кельтэмын уз луы, Мынам верам кылы быдэсмоз, – шуэ Инмар Кузё-Инмар”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  13-тӥ ЛЮКЕТ


  1 Кузё-Инмар дорысь мыным верамын вал: 2 «Адямилэн пиез! Израильлэн азьпалзэ тодытыса верась пророкъёсызлы азьпалзэ тодытыса вера, ас тодэмзыя азьпалзэ тодытыса верась пророкъёслы шу: ”Кузё-Инмарлэсь верамзэ кылзэ! 3 Тазьы шуэ Инмар Кузё-Инмар: куректон-кайгу визьзэс ыштэм пророкъёслы! Соос номыр но ӧз адӟе, соос ас тодэмзыя азьпалзэ тодытыса верало. 4 Тынад пророкъёсыд, Израиль, куашкам юрт бервылысь ӟичыос кадесь.


  5 Борддорысь пась карем интыосы тӥ уд пыриське, Кузё-Инмарлэн суд нуналаз ожмаськон кутскыку юн сылон вылысь израиль калыкез борддорен уд котыртӥське. 6 Ӧвӧлтэмез соос адӟо, пӧяськыса азьпалзэ тодытыса верало но шуо: ”Кузё-Инмар вераз”; нош Кузё-Инмар соосты ӧз ысты азьпал адӟон сярысь вераны, нош соос азьпалзэ тодытыса веранзы быдэсмоз шуыса оскытыны выро.


  7 Оскыны ярантэм адӟонэз ӧд адӟе-а тӥ? Азьпалзэ ӧрекчи тодытонъёс тазьы шуыса уд вераське-а: ”Кузё-Инмар шуиз”, нош Мон со кылъёсты ӧй вералля? 8 Соин ик тазьы шуэ Инмар Кузё-Инмар: ӧвӧлтэмзэ вань карыса вераськоды бере, ӧвӧлтэм адӟонъёсты адӟиськоды бере, со понна Мон, тани, тӥледлы пумит султӥсько, – шуэ Инмар Кузё-Инмар. 9 Ӧвӧлтэмзэ вань карыса, пӧяськыса азьпалзэ тодытӥсь пророкъёслы пумит Мынам киы ӝутӥськоз; Мынам калыкелэн кенешаз соос уз луэ, израиль калык радэ уз гожтӥське, Израиль музъем вылэ уз пыре; соку тӥ тододы, Мон – Инмар Кузё-Инмар.


  10 Мынэсьтым калыкме соос йыромонэ нуо но шуо: ”Тупаса улон”, нош тупаса улон ӧвӧл; калык борддор ӝутэ ке, соку соос сое избурен зырало, 11 борддорез избурен зырасьёслы ”со погралоз” шу. Туж зол зорыны кутскиз ке, тӥ, из йӧзоръёс, усёды; кужмо сильтӧл борддорез куашкатоз. 12 Борддор куашказ ке, соку тӥледлы уз шуэ-а: ”Кытын борддорез наштам избурды?” 13 Соин ик тазьы шуэ Инмар Кузё-Инмар: воже потыку, кужмо сильтӧл лэзё, йыры кур луыку, туж зол зорыны кутскоз, леке потыку, борддорез быдтон вылысь из кадь йӧзор усёз. 14 Избурен наштам борддордэс куашкато, музъем вылэ погырто сое, соку солэн инъетэз кыре потоз, борддор погралоз но, соин валче тӥ быроды; соку тӥ тододы, Мон – Кузё-Инмар. 15 Борддорлы йыркурме потто, сое избурен наштасьёс вылэ но йыркурме потто, соку тӥледлы шуо: ”Борддор ӧвӧл, сое избурасьёс но ӧвӧл – 16 Иерусалимлэсь азьпал адӟонъёссэ тодытыса верась Израильлэн пророкъёсыз тупаса улон сярысь адӟем адӟонъёссэс солы ивортылӥзы, нош тупаса улон ӧвӧл”, – шуэ Кузё-Инмар.


  17 Нош тон, адямилэн пиез, ас калыкедлэн нылъёсыз пала ымнырдэ берыкты, соослы пумит, ас сюлэм тодэмзыя азьпалзэ тодытыса верасьёслы пумит кылъёс вера, азьпалзэ тодытыса соослы шу: 18 ”Тазьы шуэ Инмар Кузё-Инмар: куректон-кайгу луоз лулъёсты кутылон понна кунулазы тунаськон-пелляськон пуйы вурисьёслы, ӝужыто-лапего вань адямиослы йыр шобрет лэсьтӥсьёслы! Мынам калыкелэсь лулзэ кутылыса, оло нош тӥ асьтэлэсь лулдэс утёды шуыса малпаськоды-а? 19 Тӥ Монэ Ас калыке азьын сантэмаськоды одӥг кырым йыды понна, шорем нянь понна, виыны ярамон уж лэсьтымтэ лулъёсты виылӥськоды, нош виыны ярамон уж лэсьтэм лулъёсты улыны кельтӥськоды, пӧяськонэз зэм кожась калыкез ӧрекчаськоды.


  20 Соин ик тазьы шуэ Инмар Кузё-Инмар: тани, Мон тӥлесьтыд лулъёсты кутылон понна, тылобурдоос кадь, дорады мед лобозы шуыса вурем тунаськон-пелляськон пуйыостэс, кунулысьтыды ишкалто но кутылэм лулъёстэс эрике лэзё. 21 Шобретъёстэс кесё но киулысьтыды Аслэсьтым калыкме мозмыто, тӥляд киулады киултэм люкет уз ни луэ, соку тӥ тододы, Мон – Кузё-Инмар. 22 Шонер улӥсьлэсь сюлэмзэ Мынам уг поты вал ӝоже уськытэме, но тӥ солэсь сюлэмзэ ӧрекчаськыса ӝоже уськытӥськоды; законлы пумит улӥсь аслаз сьӧлыко сюрес вылысьтыз медаз берытскы но аслэсьтыз улонзэ медаз утьы шуыса, тӥ солэсь суйёссэ юнматӥськоды, – 23 со понна тырттэм-буш адӟонъёсты уз ни луэ, тунаськыса азьпалзэ тодыны уд ни быгатэ; Аслэсьтым калыкме тӥляд киулысьтыды Мон мозмыто, соку тододы, Мон – Кузё-Инмар”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  14-тӥ ЛЮКЕТ


  1 Израиль тӧроос пӧлысь кӧня ке но мурт, мон доры лыктыса, мынам азям пуксизы.


  2 Кузё-Инмар дорысь мыным верамын вал:


  3 «Адямилэн пиез! Та адямиос сульдэръёссэс сюлмазы пыртӥзы, соосты асьсэдыз сьӧлыклэсь кышкатэк улонэ вуттӥсь визь тугаськонэз асьсэлэн син азязы пуктӥзы: быгатӥсько-а Мон соослы ответ сётыны? 4 Соин ик соосын вераськы но соослы шу: ”Тазьы шуэ Инмар Кузё-Инмар: израиль калык пӧлысь кин ке но сульдэръёсты сюлмаз пыртӥз ке, сьӧлыклэсь кышкатэк улонэ вуттӥсь визь тугаськонэз аслаз син азяз пуктӥз но пророк доры лыктӥз ке, соку Мон – Кузё-Инмар – солэн тросаз сульдэръёсыз вань дыръя быгатӥсько-а солы ответ сётыны? 5 Израиль калык сюлмыныз мед шӧдоз, кызьы ваньзы соос сульдэръёсынызы сэрен Мыным синазькылесь луизы”.


  6 Соин ик израиль калыклы шу: ”Тазьы шуэ Инмар Кузё-Инмар: берытске, сульдэръёстылэсь палэнске, вань юрӟым макеостылэсь куштӥське. 7 Уго кин ке израиль калык пӧлысь яке израиль калык пӧлы улыны лыктэмъёс пӧлысь Мон бордысь куштӥськиз но сульдэръёссэ сюлэмаз пыртӥз ке, ассэ сьӧлыклэсь кышкатэк улонэ вуттӥсь визь тугаськонэз син азяз пуктӥз но пророк доры со пыр Мынэсьтым визь-кенеш юаны лыктӥз ке, соку Мон, Кузё-Инмар, солы ответ сёто-а? 8 Мон Аслэсьтым ымнырме со адямилы пумит берыкто но сое паймымон тодметлы, мадёнлы, пӧрмыто, Аслам калыке пӧлысь сое быдто, соку тӥ тододы, Мон – Кузё-Инмар.


  9 Нош пророк ассэ визь туганы сётӥз но вераз ке озьы, Мон, Кузё-Инмар, со пророкез, пе, дышетӥськем, соку Мон со вылэ киме ӝуто но Аслам израиль калыке пӧлысь сое быдто. 10 Законлы пумит улэмзы понна вӧсь каремын луозы: визь-кенеш юасьлэн кыӵе янгышез, сыӵе ик пророклэн но янгышез, 11 азьланяз израиль калык Мынэсьтым медаз палэнскылы ни, законлы пумит олокыӵе но ужъёсынызы асьсэды медаз ни сапталэ, Мынам калыке мед луозы, Мон соослэн Инмарзы мед луом, – шуэ Инмар Кузё-Инмар”».


  12 Кузё-Инмар дорысь мыным верамын вал: 13 «Адямилэн пиез! Кескич сямен Мон бордысь куштӥськыса, кыӵе ке музъем Мон азьын сьӧлыкасал ке, Мон Аслэсьтым киме со вылэ ӝутысал но со пушкысь нянь люкылон инъетэз куашкатысал, сютэм улон со вылэ лэзьысал, отысь калыкез, пудоез быдтыны кутскысал, 14 отысь та куинь воргоронъёс – Ной, Даниил, Иов – шедьысалзы ке, соос асьсэлэн шонер улэменызы асьсэлэсь гинэ лулзэс утьысалзы, – шуэ Инмар Кузё-Инмар. 15 Яке та музъем вылэ лекесь пӧйшуръёсты отысь улӥсьёсты быдтыны Мон ыстысал ке, пӧйшуръёсын сэрен со тырттэм луоз, со пыр мынӥсь-ветлӥсь уз луы, 16 со пушкысь та куинь воргоронъёс, – улӥсько Мон! – шуэ Инмар Кузё-Инмар, – пиоссэс но, нылъёссэс но утьыны ӧй быгатысалзы соос, асьсэос гинэ утиськысалзы, нош улоно музъемзы кыр дуннелы пӧрмысал. 17 Яке, Мон со музъем вылэ меч лэзьысал но шуысал ке: ”Меч, музъем вылтӥ ортчы!” Со вылысь адямиосты, пудоосты быдтыны ке кутскысал, 18 соку со пушкысь та куинь воргоронъёс, – улӥсько Мон! – шуэ Инмар Кузё-Инмар, – пиоссэс но, нылъёссэс но утьыны ӧй быгатысалзы, асьсэос гинэ утиськысалзы. 19 Яке, со музъем вылысь адямиосты, пудоосты быдтыны со музъем вылэ Мон сьӧдчер лэзьысал ке, со вылэ йыркуре ӝуатскыку, вир кисьтыны лэзьысал ке, 20 соку со пушкысь Ной, Даниил но Иов, – улӥсько Мон! – шуэ Инмар Кузё-Инмар, – пиоссэс но, нылъёссэс но утьыны ӧй быгатысалзы; шонер улэменызы соос асьсэлэсь гинэ лулзэс утьысалзы.


  21 Уго тазьы шуэ Инмар Кузё-Инмар: Аслэсьтым ньыль туж секытэсь вӧсь каронъёсме – мечез, сютэм улонэз, лек пӧйшуръёсты, сьӧдчерез – Иерусалим вылэ отысь адямиосты, пудоосты быдтыны вылысь лэзи ке, 22 соку но отчы оглюкетэз улэп кылёз, пиос но нылъёс отысь поттэмын луозы; тани, соос тӥ доры потозы, тӥ, соослэсь выросъёссэс, ужъёссэс адӟыса, Мынам Иерусалим вылэ лэзем шугадӟонэ пумысен, со вылэ лэзем вань вӧсь каронъёсы пумысен буйгалоды: 23 Соослэсь выросъёссэс, ужъёссэс адӟиды ке, тӥ буйгатскоды; со пушкын мае лэсьтӥ, ваньзэ сое Мон юнме ӧй лэсьты шуыса, тӥ тододы», – шуэ Инмар Кузё-Инмар.

  

  
  

  ИЕЗЕКИИЛЬ ПРОРОКЛЭН КНИГАЕЗ


  15-тӥ ЛЮКЕТ


  1 Кузё-Инмар дорысь мыным верамын вал: 2 «Адямилэн пиез! Виноградпуд мукет вань писпуослэсь маин вылӥлыкогес? Виноградпудлэн вайыз нюлэскысь писпуослэсь маин умойгес? 3 Солэн люкетэз бордысь кыӵе ке арбери лэсьтыны быгато-а? Кыӵе ке но тӥрлыкъёсты ошылон понна ӵоглы ке но солэсь марзэ ке басьто-а? 4 Тани, со тыллы сиыны сётэмын; кык пал пумзэ ик тыл сииз, шорсюлэмыз но котырак ӝуаз; кыӵе ке но арбери лэсьтыны таре со яра на-а? 5 Соку но, быдэс дыръяз но, со ӧз яра нокыӵе но арбери лэсьтыны; уката ик табере, куке сое тыл сииз, котырыз ӝуаз, кыӵе ке но арбери лэсьтыны со яралоз на-а?


  6 Соин ик тазьы шуэ Инмар Кузё-Инмар: кызьы виноградпудэз нюлэс писпуосын ӵош тыллы сиыны сётӥ, озьы ик Иерусалимын улӥсьёсты но тыллы сиыны сёто. 7 Соос шоры Мон лек синмын учко; одӥгысьтыз тыл пушкысь соос потӥзы ке, мукетыз тыл соосты сиёз, соку, соослы пумит Аслэсьтым ымнырме берыктэм берам, тӥ тододы, Мон – Кузё-Инмар. 8 Кескич улэмзы-выремзы понна та музъемез Мон кыр дуннелы пӧрмыто», – шуэ Инмар Кузё-Инмар.

  

  
  

  ИЕЗЕКИИЛЬ ПРОРОКЛЭН КНИГАЕЗ


  16-тӥ ЛЮКЕТ


  1 Кузё-Инмар дорысь мыным верамын вал: 2 «Адямилэн пиез! Иерусалимлы юрӟым ужъёсыз сярысь вера, 3 тон солы шу: ”Иерусалимлэн нылызлы тазьы шуэ Инмар Кузё-Инмар: тынад выжыед, тынад вордскем шаеред Ханаан музъемын, атаед аморрей пи, анаед хеттей ныл; 4 тон вордскыку, тон вордскон нуналэ, гогыдэ ӧз вандэ, чылкытатон понна вуэн гылтэмын тон ӧй вал, сылалэн но зырамын ӧй вал, кутэтэн но бинямын ӧй вал. 5 Тонэ гажаса-жаляса та ужъёс пӧлысь одӥгзэ ке но тыныд лэсьтыны вылысь нокин но тонэ ӧз жаля; тынад вордскем нуналад, тынэсьтыд улондэ кулэтэм карыса, тон бусые куштэмын вал.


  6 Тон вӧзтӥ Мон ортчи но тонэ орсмем вир пӧлад погылляськыса кыллемдэ адӟем берам шуи: ”Вир пӧлад ул!” Озьы Мон тыныд шуи: ”Вир пӧлад ул!” 7 Луд вылысь будосъёсты выллем тонэ йылэтӥ; быдэ вуид, бадӟым будӥд, чеберлэсь но чебер луид, гадьёсыд ӝутскизы, йырсиед будӥз; но тон гольык вал, шобыртэмын ӧй вал. 8 Тон вӧзтӥ ортчыкум, Мон тонэ адӟи но, тани, тынад вапумед, яратонлэн дырыз вуэмын вал; дӥсянэлэн сӧзыосыныз тонэ шобыртӥ, гольык интыдэ ватӥ; тыныд кыл сётӥ но тонэн огазе кариськи, – шуэ Инмар Кузё-Инмар, – тон Мынам луид. 9 Тонэ вуэн миськи, вылысьтыд вирдэ гылтӥ, тонэ вӧйын зырай. 10 Вылад пужыё дэрем дӥсяй, пыдад сафьян сандали понӥ, векчи етӥн дэраен кустэ думи, буртчин сюлыкен тонэ шобыртӥ. 11 Чеберъянъёсын тонэ чеберъяй, кияд поскесъёс понӥ, чыртыяд – весь. 12 Ныр пелесад кульчо понӥ, пеляд – угы, йыр вылад синмаськымон венец изьы изьыяй. 13 Озьыен, тон зарниен но азвесен чеберъяськид, дӥськутэд векчи етӥн дэралэсь, буртчинлэсь, пужъятэм басмаослэсь вал; дуно чабей пызьлэсь пыжем нянь, чечы, вӧй сиыса улӥд; тон верантэм чебер вал, эксэй вӧзысь сӥё-дано инты басьтыны ярамон луид. 14 Чеберед понна калыкъёс пӧлы данэд вӧлмиз, малы ке шуоно Мынам тонэ дӥсям туж чебер дӥсянэным тон чеберлэсь но чебер вал, – шуэ Инмар Кузё-Инмар.


  15 Нош тон аслад чеберед вылэ оскиськид, данэд ваньмызлы тодмо луиз но, тон юмшаса-калгыса улыны кутскид, вань ортчись-кошкисьёсын тон дась вал азон сьӧлыке пырыны, ваньмыныз азыса-калгыса улӥд. 16 Дӥськутэд пӧлысь мае но сое басьтыса, гурезь йылъёсы пӧртэм буёло вӧсяськон интыос тон аслыд лэсьтӥд, соос вылын азон сьӧлык лэсьтыса улӥд, озьы уз ни пӧрмы, уз ни луы таре. 17 Мынам тыныд сётэм, Мынам зарниелэсь, азвеселэсь лэсьтэм чеберъяськон арбериостэ басьтыса, тон аслыд пиосмурт сульдэръёс лэсьтӥд но соосын азыса-сьӧлыкаса улӥд. 18 Пужыё дэремъёсыныд сульдэръёстэ дӥсяд, Мынэсьтым вӧйме, Мынэсьтым ческыт зыно ӵындытонме соослэн азязы пуктылӥд, 19 кӧттэ тырыны тыныд сётъям няньме но, чабей пызьме, вӧйме, чечыме но тон ческыт зын поттылыны соослэн азязы пуктылӥд: та но вал, – шуэ Инмар Кузё-Инмар.


  20 Мон понна вордэм пиостэ, нылъёстэ басьтӥд но, соосты курбон карыса, соослы сиыны сётӥд. Азыса-калгыса улэмед гинэ уг тырмы вал-а? 21 Нош тон Мынэсьтым пиосме вандылӥд но, тыл пыр поттыса, соослы сётылӥд. 22 Вань юрӟым ужъёстэ, азон сьӧлыкъёстэ лэсьтылыкуд, пинал дырысьтыд нуналъёсты тодад ӧд вайы, соку тон гольык, шобыртымтэ вал, орсмем вир пӧлад погылляськыса кылльыны куштэмын вал. 23 Вань со лек-сьӧлыко ужъёсыд бере – кайгу, кайгу тыныд! – шуэ Инмар Кузё-Инмар, – 24 тон аслыд азон интыос лэсьтӥд, вань падвожъёсы аслыд ӝужытэсь интыос лэсьтылӥд; 25 вань сюресъёслэн кутсконазы аслыд вӧсяськон интыос лэсьтылӥд, аслэсьтыд чеберлыктэ сантэмад, вань мынӥсь-ветлӥсьёс азе пыдъёстэ вайялляд, азон сьӧлыкъёстэ йылэтӥд. 26 Аслад бускельёсыныд, ӝужыт мугоро египет пиосын, азыса-калгыса улӥд, Мынэсьтым вожме поттыса, азон сьӧлыкъёстэ йылэтӥд.


  27 Но тани, тон вылэ Мон киме ӝутӥ, тыныд дасям люкетме пичиятӥ но тонэ синазькыль карись филистим нылъёслэн киулазы тонэ сётӥ, соос тынад юрӟым выросъёсыдлэсь возьдаськизы. 28 Кӧтыд ӧз тыры бере, ассур пиосын но азыса-калгыса улӥд, соосын азыса-калгыса улӥд, но соин но кӧтыд ӧз тыры; 29 Ханаан музъемысен Халдеяозь тон укыр трос азыса-калгыса улӥд, но соин но кӧтыд ӧз тыры. 30 Макем жадемын-катьтэммемын луыны кулэ тынад сюлэмыд, – шуэ Инмар Кузё-Инмар, – куке тон ваньзэ тае возьытэз чик валасьтэм калгись кышномурт кадь лэсьтӥд! 31 Вань сюресъёслэн кутсконъёсазы азон интыос пуктылыкуд, вань падвожъёсы вӧсяськон интыос лэсьтылыкуд, тон азӥсь-калгись кышномуртлы уд укшаськы вал, малы ке шуоно азон-калгон понна сётоно кузьымъёсты тон ӧд курылы, 32 аслаз кузпалэз интые мукет пиосмуртъёсын улӥсь азэм кышномурт кадь тон вал. 33 Ваньмызлы азыса-калгыса улӥсь кышномуртъёслы кузьым сёткало, нош тон вань дусымъёсыдлы ачид кузьымъёс сётъяд, вань палъёсысь тонэн асэныд азон сьӧлык лэсьтыны мед лыктозы шуыса, саламъёсыныд соосты ас палад берыктылӥд. 34 Тынад азыса улонэд азыса-калгыса улӥсь кышномуртъёслэн сямзылэсь чылкак пӧртэм вал – тон сьӧры ӧз уйиськылэ, тыныд кузьымъёс ӧз сётъялэ, тон ачид кузьымъёс сёткад; соин ик тон, мукетъёсын ӵошатыса, мыдлань лэсьтылӥд. 35 Соин ик, азыса улӥсь кышно, Кузё-Инмарлэсь верам кылзэ пеляд пон!


  36 Тазьы шуэ Инмар Кузё-Инмар: коньдондэ тазьы киськамед понна, азон сьӧлык лэсьтон дыръяд дусымъёсыд азьын, вань юрӟым сульдэръёсыд азьын гольыктэ возьматыса улэмед понна, сульдэръёсыдлы курбонлы сётылэм пиосыдлэн вирзы понна, – 37 вань та ужъёсыд понна тынэсьтыд азыса-калгыса улэм вань яратоно дусымъёстэ Мон люкало, пӧртэм палъёсысь вань синазькыль карем муртъёстэ тыныд пумит султытыны люкало но соос азьын тонэ гольык каро, вань юрӟымдэ адӟозы. 38 Азыса-калгыса улӥсь, вир кисьтӥсь кышномуртъёсты кадь ик тонэ судить каро, вожпотонэ пурӟыку, йыры кур луон дыръя тынэсьтыд вирдэ кисьтыто; 39 соослэн киулазы тонэ сёто, азыса улон интыостэ таркалозы, тынэсьтыд лэсьтэм вӧсяськон интыостэ пазялозы, вылысьтыд дӥськуттэ ишкалтозы, чеберъяськонъёстэ басьтозы, тонэ гольык, шобыртымтэ куен кельтозы. 40 Тыныд пумит калыкез люкалозы, тонэ изъёсын зӥръяса жугозы, тонэ мечъёсынызы коралозы. 41 Коркаостэ тылын сутозы, трос кышномуртъёслэн син азязы тыныд суд лэсьтозы; азыса улонэдлы пум поно, кузьымъёс уд ни сётка. 42 Тон вылэ вожпотонме кисьтӥ ке, буйгатско, тон вылэ ӝуатскем йыркуре сӥялоз, буйгатско но вожме уг ни потты.


  43 Аслэсьтыд пинал дырдэ тодад вайымтэед понна, вань ужъёсыныд Монэ керӟегъяськытэмед понна, тани, тынад йӧнтэм ужъёсыд понна кылдэ юало, – шуэ Инмар Кузё-Инмар, – вань та юрӟым ужъёсыд бере азон сьӧлыке медад ни пыра. 44 Тани, мадёнъёс пыр вераськись адями тон сярысь тазьы шуыны быгатэ: ”Кыӵе анаез, сыӵе ик нылыз”. 45 Тон анаедлы укшась ныл, со кузпалзэ но, нылпиоссэ но куштыса кельтӥз; тон сузэръёсыдлы укшась сузэр, соос картъёссэс но, нылпиоссэс но куштыса кельтӥзы. Тӥляд анайды хеттей ныл, атайды аморрей пи. 46 Нош тынад бадӟым апаед – Самария, аслаз нылъёсыныз паллян палад (уйпалад) улӥсь; нош покчи сузэред, тынад бур (лымшор) палад улӥсь, со – Содом аслаз нылъёсыныз. 47 Но тон соослэн сюрестӥзы ӧд ветлы, соослэн юрӟым ужъёссыя ӧд лэсьтылы; со уг тырмы вал: вань сюресъёсад тон соослэсь золгес азыса-сӧриськыса улӥд. 48 Улӥсько Мон! – шуэ Инмар Кузё-Инмар, – Содом, тынад сузэред, ачиз но, солэн нылъёсыз но ӧз лэсьтэ сое, мае тон но тынад нылъёсыд лэсьтӥды. 49 Тани мар бордын вал тынад Содом сузэредлэн, солэн нылъёсызлэн законлы пумит улэмзы: вылтӥяськыса, узырлык пӧлын куаныса, шулдыръяськыса майбыр улӥзы, начар муртлы, кураськисьлы со ӧз юрттӥськылы. 50 Вылтӥяськыны соос кутскизы, Мынам син азям юрӟым ужъёс лэсьтылӥзы, сое адӟыса, Мон соосты кулэтэм кари. 51 Самария тынад сьӧлыкъёсыд пӧлысь ӝынызэ но ӧз лэсьты; аслад юрӟым ужъёсыныд тон соосты ортчид, тынад лэсьтэм вань юрӟым ужъёсыныд сэрен тынад сузэръёсыд тынэсьтыд шонерегес потӥзы. 52 Аслэсьтыд сузэръёстэ куаретыса-пыкылыса улӥсь, аслэсьтыд возьытэ усёндэ вылад ну ук тон, аслад сьӧлыкъёсыныд соосын ӵошатыса тон астэ соослэсь но золгес возьытэ уськытӥд, соин ик соос тынэсьтыд шонерегес потэмын. Возьытэ вуыса, тон но ӵыжекты ук, возьытэ усёндэ вылад ну, соку тон аслэсьтыд сузэръёстэ шонере поттод.


  53 Мон соосты пленысь берыкто, Содомез, солэсь нылъёссэ но пленысь берен ваё, Самарияез, солэсь нылъёссэ но пленысь берен ваё, соос вискы тынэсьтыд пленэ шедемъёстэ берен ваё, 54 аслэсьтыд возьытэ усёндэ вылад мед нуод, ваньмыз понна, мар тон лэсьтӥд, возьдаськыса мед улод, – озьы тон сузэръёстэ буйгатод. 55 Тынад сузэръёсыд, Содом но солэн нылъёсыз, нырысь кыӵеесь вал, берен сыӵеесь ик луозы, Самария но солэн нылъёсыз нырысь кыӵеесь вал, нош ик сыӵеесь ик луозы, тон но, тынад нылъёсыд но кутсконазы ик кыӵеесь вал, нош ик сыӵеесь ик луоды. 56 Вылтӥяськыса улон нуналъёсад Содом сузэред сярысь тодэ ваёнэд кылад-ымад ик ӧй но вал, 57 соку тынад сьӧлыклэсь кышкатэк улонэд шарае поттэмын ӧй на вал, нош табере тон возьытэ вуттэмын, тонэ Сириялэн нылъёсыз, соослэн ёросъёсазы улӥсь вань бускельёссы, Филистим музъемысь нылъёс но котыр ласянь тон шоры синазькыль карыса учко. 58 Азыса-калгыса улэмед понна, юрӟым ужъёсыд понна курадӟон адӟиськод, – шуэ Кузё-Инмар.


  59 Уго тазьы шуэ Инмар Кузё-Инмар: сётэм кылдэ быдэстытэк кусыпез сӧремед понна Мон тыныд лэсьто озьы, кызьы тон лэсьтӥд. 60 Озьы ке но Аслэсьтым тонэн егит дыръяд кылдытэм кусыпме Мон тодам ваё, тонэн пумтэм дауръёс ӵоже валче улоно кусыпме выльысен улӟыто. 61 Тон аслэсьтыд сюресъёстэ тодад ваёд, ас бордад аслэсьтыд бадӟымъёссэ но, покчиоссэ но сузэръёстэ кутылыкуд, тыныд возьыт луоз; Мон соосты тыныд ныллы сётыло, но соос Мынам тонэн кылдытэм кусыпе бордысь уг пото. 62 Тонэн Аслэсьтым кусыпме Мон выльысен улӟыто, тон мед тодод, Мон Кузё-Инмар шуыса. 63 Та ваньмыз луоз со понна: вань сьӧлыкъёстэ Мон куштэм бере тон тодад мед возёд, мед возьдаськод, азьланяз, возьытэ усёнлэсь кышкаса, ымдэ но усьтыны медад ни дӥсьты, – шуэ Инмар Кузё-Инмар”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  17-тӥ ЛЮКЕТ


  1 Кузё-Инмар дорысь мыным верамын вал: 2 «Адямилэн пиез! Мадиськон ӵекты, израиль калыклы мадён вера. 3 Шу: ”Тазьы шуэ Инмар Кузё-Инмар:


  Ливан вылэ бадӟым бурдо, кузь тылыё, гоно, ворпо бадӟым ӧрӟи

  лобӟыса лыктӥз но кедырпулэсь йылзэ басьтӥз,

  4 выль пушъетъёс пӧлысь йылысьсэ тӥялтӥз но

  Ханаан музъеме вайиз,

  вузкарисьёслэн городазы понӥз сое;

  5 та музъемысь одӥгзэ кидысэз басьтӥз но

  сое удалтӥсь музъеме мерттӥз,

  бадьпуэз музэн сое бадӟым вуос дуре интыяз.

  6 Со будӥз, солэсь виноградпуд пӧрмиз,

  паськыт, лапег мугоро будӥз,

  вайёсыз солэн бордаз мыкыртӥськыса улӥзы,

  выжыосыз но солэн улаз ик вал,

  озьы виноград модос луиз, пушъет сётӥз, вайёс лэзиз.

  7 Вал на мукетыз бадӟым бурдо, гоно ӧрӟи;

  но тани, та виноград модос аслаз выжыосыныз

  со доры кыстӥськыны кутскиз,

  со доры вайёссэ вӧлъяз, мерттэм интыезлэн бороздаысь

  со ву мед киськалоз шуыса.

  8 Со ӟеч музъеме, бадӟым вуос дуре мерттэмын вал, –

  вайёс лэзиз но емыш сётӥсь луиз, туж ӟеч модослы пӧрмиз”.


  9 Шу: ”Тазьы шуэ Инмар Кузё-Инмар: солэн азинлыкез луоз-а? Солэсь выжызэ уз порылэ-а, емышъёссэ уз ишкалэ-а, соин сэрен со уз куасьмы-а? Ваньмыз со бордысь пушъем выль вайёсыз куасьмозы. Бадӟым кужым понытэк, трос муртъёстэк сое выжыеныз валче ишкалтозы. 10 Со мерттэмын ке но, азинлыкез луоз меда? Шундыӝужанысь потэм тӧл со борды йӧтӥськиз ке, уз куасьмы-а со? Аслаз будэм убо вылаз со куасьмоз”».


  11 Кузё-Инмар дорысь мыным верамын вал: 12 «Бугыръяськись калыклы тазьы шу: ”Уд тодӥське шат, мар шуэм со?” Шу: ”Тани, Иерусалиме Вавилон эксэй лыктӥз, солэсь эксэйзэ, кивалтӥсьёссэ кутӥз но соосты Вавилонэ ас дораз вайиз. 13 Эксэй выжыысь мукетсэ басьтӥз но соин кусып кылдытӥз, сое кыл сётытӥз, со музъемысь кужмо муртъёсты ас сьӧраз басьтӥз, 14 эксэйлык тэрытскись мед луоз, ӝутскыны медаз быгаты, кылдытэм кусыпез мед утёз, кусып юн мед возиськоз шуыса. 15 Нош Вавилон эксэй бордысь со куштӥськиз, солы валъёс но трос калык мед сётозы шуыса, посолъёссэ Египетэ ыстӥз. Солэн азинлыкез луоз-а? Тае лэсьтӥсь быдэс кылёз-а? Со кусыпез сӧриз – улэп кылёз-а? 16 Улӥсько Мон! – шуэ Инмар Кузё-Инмар, – сое эксэй карыса пуктэм эксэйлэн улон интыяз, со эксэй дорын Вавилонын со кулоз, малы ке шуоно солы сётэм кылзэ ӧз быдэсты, соин кусыпсэ сӧриз. 17 Трос лулъёсты быдтон понна мудэт ӝутэмын ке луиз, ожмаськон каланчаос пуктэмын луизы ке, туж бадӟым кужымен, туж трос калыкен но та ожмаськонын фараон со понна номыр но уз лэсьты. 18 Кусыпез сӧрон понна сётэм кылзэ со санэ ӧз поны, но тани, со кизэ сётӥз но ваньзэ тае лэсьтӥз; со быдэс уз кыльы.


  19 Со понна ик тазьы шуэ Инмар Кузё-Инмар: улӥсько Мон! Мынэсьтым сётэм кылме со кулэтэм кариз бере, Мынэсьтым кылдытэм кусыпме сӧриз бере, солэн йыр вылаз Мон солэсь ужзэ берыкто. 20 Со вылэ казьме кушто, Мынам вотэсам-сьӧлтэтам со сюроз; сое Вавилонэ ваё но Мыным пумит лэсьтэм кескич ужъёсыз понна отын солэсь кылзэ юало. 21 Нош солэн вань полкъёсысьтыз пегасьёсыз меч улын бырозы, нош улэп кылемъёсыз тӧлъя-буръя пазьгемын луозы; соку тӥ тододы, Мон, Кузё-Инмар, тае верай шуыса.


  22 Тазьы шуэ Инмар Кузё-Инмар: ӝужыт кедырпулэн йылысьтыз Мон пушъетсэ басьтыса мертто; йылӥ пушъетъёсысьтыз ненег вайзэ чигто но ӝужыт, быдӟым гурезь йылэ мертто. 23 Израильлэн ӝужыт гурезяз сое мертто, вайёс лэзёз, собере емыш ваёз, бадӟымлэсь но бадӟым кедырпу луоз, солэн вайёсыз улын пӧртэм тылобурдоос каръяськозы, вайёсызлэн вужер улазы соос улозы. 24 Бусыысь вань писпуос тодозы, Мон – Кузё-Инмар, ӝужыт писпуэз лапегатӥсько, лапег писпуэз ӝужыт карисько, вожектӥсь писпуэз куасьтӥсько, нош куасьмем писпуэз сяськаяськись карисько: Мон – Кузё-Инмар, тае верай, тае лэсьто но”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  18-тӥ ЛЮКЕТ


  1 Кузё-Инмар дорысь мыным верамын вал: 2 «Израиль музъемын малы та лэчыт веранэз санэ понӥськоды: ”Атайёс чырс виноград мульыосты сиизы, нош пиналъёссылэн пиньёссы долказы”. 3 Улӥсько Мон! – шуэ Инмар Кузё-Инмар, – азьланяз та лэчыт веранэз Израильын уз ни вералэ. 4 Уго тани, вань лулъёс – Мынам: атайлэн но лулыз, пилэн но лулыз – Мынам киулам; сьӧлыкась мурт кулоз. 5 Кин шонер улӥсь, ваньзэ законъя, шонерлыко лэсьтыса улэ, 6 кин гурезьёсын курбон сиён уг сиы, израиль калыклэн сульдэръёсыз шоры синзэ уг берыкты, матысезлэсь кышнозэ уг сапта, ас кышноезлэн жобъёсызлэсь чылкытатӥськытозяз, матаз уг мыны, 7 нокинэ ёртыса уг возьы, пунэм тыроно муртэзлы солэсь пунэмзэ тырытозязлы сётыса кельтэм арберизэ (залогзэ) берыктэ, лушкаськыса уг ветлы, няньзэ сютэм муртлы сётэ, гольык муртэ дӥськутэн шобыртэ, 8 мултэсмытыса пайда басьтон вылысь пунэмен уг сёты, барыш уг потты, шонертэм улонлэсь утиське, адямиос куспысь суд ужъёсты шонерлыко сэрттэ-пертче, 9 Мынам курон-косонъёсыя улэ-вылэ, Мынэсьтым пуктон-косонъёсме пӧяськытэк быдэсъя ке, со шонер улӥсь, со одно ик улэп луоз, – шуэ Инмар Кузё-Инмар.


   10-11 Нош солэн йырвандӥсь, вир кисьтӥсь пиез вордскиз ке, кудӥз атаезлэсь ноку но лэсьтылымтэ та йӧнтэм ужъёс пӧлысь кудзэ ке огзэ лэсьтэ: гурезьёсын курбон сиёнэз сие ке, матысезлэсь кышнозэ сапта ке, 12 начар улӥсь, кураськись муртэ ӝикатыса возе ке, кужмысь тала ке, пунэм тыроно муртэзлы солэсь пунэмзэ тырытозязлы сётыса кельтэм арберизэ уг ни ке берыкты, сульдэръёс пала синъёсыныз мыльккиськыса улэ ке, юрӟым ужъёс лэсьтэ ке, 13 тросгес пайда басьтон вылысь пунэмен сётэ ке, барыш поттэ ке, со улэп кыльыны кулэ на-а? Уз, со улэп уз ни кыльы. Кин вань та юрӟым ужъёсты лэсьтэ, со одно ик кулоз, солэн вирыз ас вылаз вуоз. 14 Нош кинлэн ке но пиез вордскиз но атаезлэсь лэсьтэм вань сьӧлыкъёссэ адӟе но атаезлэсь сьӧлыкъёссэ уг ке лэсьты: 15 Гурезьёсын курбон сиён уг ке сиы, израиль калыклэн сульдэръёсыз пала синъёсыныз уг ке мыльккиськы, матысезлэсь кышнозэ уг ке сапта, 16 нокинэ но ёртыса-ӝикатыса уг ке возьы, пунэмен сётонзэ барыш поттонлы уг ке пӧрмыты, кужмысь уг ке тала, няньзэ сютэм муртлы сётэ ке, гольык муртэ дӥськутэн шобыртэ ке, 17 куанер муртэ ӝоже уг ке уськыты, пунэмен сётэмез понна мултэсмытыса ваньбур уг ке люка, барыш уг ке потты, Мынэсьтым косонъёсме быдэсъя ке, Мынам курон-косонъёсыя улэ-вылэ ке, со аслаз атаезлэн законлы пумит улэмез понна уз кулы; со улэп кылёз. 18 Нош солэн атаез мукетъёсты лек ӝикатыса возиз ке, агай-вынзэ таласа улӥз ке, ас калыкез пушкын умойтэм уж лэсьтылӥз ке, тани, со законлы пумит улэмез понна кулоз.


  19 Тӥ шуиськоды: ”Малы бен пиез атаезлэн янгышез понна ответ уг куты?” Малы ке шуоно пиез законъя, шонерлыко улэ, Мынэсьтым пуктон-косонъёсме чакла-уте, соосты быдэсъя; со улэп луоз. 20 Сьӧлыкась лул кулоз; пи атаезлэн сьӧлыкъёсыз понна ответ уг куты, атай но пиезлэн сьӧлыкъёсыз понна ответ уг куты, шонер улӥсьлэн шонерлыкез ас бордаз кыле, законлы пумит улӥсьлэн но законлы пумит улонэз ас бордаз ик кыле.


  21 Законлы пумит улӥсь но вань лэсьтэм сьӧлыкъёсыз бордысь куштӥськиз ке, Мынэсьтым вань пуктон-косонъёсме чаклаз-утиз ке, законъя, шонерлыко улӥз-вылӥз ке, улэп луоз, уз кулы. 22 Одӥгез но лэсьтэм йыружез тодэ ваемын уз ни луы; шонерлык лэсьтыны кутскиз бере, со улэп луоз. 23 Законлы пумит улӥсьлэсь кулонзэ Мон витисько шат? – шуэ Инмар Кузё-Инмар, – со сюрес вылысьтыз мед берытскоз но улэп мед луоз – сое уг-а витиськы? 24 Шонер улӥсь шонерлыкезлэсь палэнскиз ке, шонертэм лэсьтыны кутскиз ке, законлы пумит улӥсь кадь ик вань со юрӟым ужъёсты лэсьтыны кутскиз ке, улэп луоз-а со? Солэн лэсьтэм ӟеч ужъёсыз тодэ ваемын уз луэ; аслаз законлы пумит лэсьтэм ужъёсыз понна, сьӧлыкъёсыз понна, со кулоз.


  25 Но тӥ шуиськоды: ”Кузё-Инмарлэн сюресэз шонертэм”. Израиль калык, кылзӥськы! Мынам-а сюресэ шонер ӧвӧл? Тӥляд шонертэм ӧвӧл-а сюресты? 26 Шонер улӥсь аслаз шонерлыкезлэсь куштӥське но законлы пумит уж лэсьтыны кутске ке, со понна кулэ ке, соку со законлы пумит лэсьтэм ужез понна кулэ. 27 Нош законлы пумит улӥсь законлы пумит лэсьтэм ужъёсызлэсь куштӥське но кутске ке законъя, шонерлыко улыны, со лулыныз улонэ берытске. 28 Уго со валатскиз но аслаз вань лэсьтэм йыружъёсызлэсь куштӥськиз, – со улэп луоз, уз кулы. 29 Нош израиль калык шуэ: ”Кузё-Инмарлэн сюресэз шонертэм!” Мынам-а сюресъёсы шонертэмесь, израиль калык? Тӥляд сюресъёсты шонертэм ӧвӧл меда? 30 Израиль калык, со понна ик Мон тӥледыз судить каро, улэм-ветлэм сюресъёстэс лыдэ басьтыса, кылдэс юало, – шуэ Инмар Кузё-Инмар; сьӧлыкъёсты понна ӧпкеле, вань йыружъёстылэсь куштӥське – сьӧлыклэсь кышкатэк улон тӥ понна канжаськон медаз лу. 31 Вань лэсьтэм сьӧлыкъёсты, сьӧлыко ужъёсты бордысь куштӥське, выль сюлэмен, выль духен улыны кутске; малы бен тӥ кулыны кулэ, израиль калык? 32 Нокинлэсь но кулонзэ Мон уг возьмаськы ук, – шуэ Инмар Кузё-Инмар, – Инмар пала берыктӥське но кема улэлэ ук!»

  

  
  

  ИЕЗЕКИИЛЬ ПРОРОКЛЭН КНИГАЕЗ


  19-тӥ ЛЮКЕТ


  1 «Израильлэн кивалтӥсьёсыз пумысен тон кыласа-бураса бӧрдыны кутскы, 2 шу:


  ”Кыӵе мумы лев тынад анаед?

  Сьӧсь пӧйшуръёс пушкы интыяськиз,

  левпиоссэ пинал левъёс куспын будэтӥз.

  3 Левпиос пӧлысь огзэ быдэ вуттӥд;

  со пинал лев луиз, сиён кутылыны дышиз, адямиосты сиылӥз.

  4 Со сярысь калыкъёс кылӥзы;

  гуысьтыз сое кутӥзы но жильыяса сое Египет музъеме нуизы.

  5 Мумы лев возьмаса улӥз, улӥз но мар луэмез адӟиз, осконэз быриз,

  соку со мукетсэ левпизэ басьтӥз но

  солэсь йыг-йыг пинал лев будэтӥз.

  6 Пинал лев луэм бераз со кутскиз левъёс пӧлтӥ ветлыны,

  аслыз сиён кутылыны дышиз, адямиосты сиылӥз,

  7 соослэсь палкышнооссэс сапталляз,

  городъёссэс тырттэм кельтылӥз;

  солэн вузэмезлы чидатэк, музъем буш кылиз,

  вань гуртъёс тырттэм кылизы.

  8 Соку бускель ёросъёсысь калыкъёс солы пумит ӝутскизы но

  со вылэ казьзэс куштӥзы,

  соослэн гуазы со шедиз.

  9 Сое, жильыен думылыса, корт четлыке пуктӥзы но

  Вавилон эксэй доры нуизы;

  Израиль гурезьёсын солэн куараез медаз ни кылӥськы шуыса,

  сое изкар пушкы нуизы.


  10 Тынад анаед ву дуре мерттэм виноград модос кадь вал;

  ву тырмыт вал бере, со емыш сётыса улӥз, уло-ваё будӥз.

  11 Кузёяськисьёслы эксэй боды лэсьтон понна

  солэн юнэсь вал вайёсыз,

  нап вайёс вискытӥ вылэ ӝутскиз солэн модосэз;

  висъяське вал со аслаз ӝуждалаеныз, трос-трос вайёсыныз.

  12 Но вожпотон дыръя сое ишкалтыса музъем вылэ куштӥзы но,

  шундыӝужан палась пельтӥсь тӧл солэсь емышсэ куасьтӥз;

  коразы, куасьмизы солэн юнэсь вайёсыз, тыл соосты ньылӥз.

  13 Нош табере со луоё кыр дуннее,

  вулы ӟудӥсь, кӧс музъеме мерттэмын.

  14 Вайёсызлэн модосысьтыз тыл потӥз, емышъёссэ тыл ньылӥз,

  кузёяськисьлы эксэй боды лэсьтыны

  солэн бордаз юнэсь вайёсыз ӧз ни кыльы”.


  Та – бӧрдыса кырӟан, со бӧрдыса кырӟанлы пӧрмыса кылёз».

  

  
  

  ИЕЗЕКИИЛЬ ПРОРОКЛЭН КНИГАЕЗ


  20-тӥ ЛЮКЕТ


  1 Сизьыметӥ арын, витетӥ толэзьын, толэзьлэн дасэтӥ нуналаз, Израильлэн тӧроосыз пӧлысь воргоронъёс Кузё-Инмарлэсь визь-кенеш юаны лыктӥзы, мынам азям пуксизы. 2 Кузё-Инмар дорысь мыным верамын вал:


  3 «Адямилэн пиез! Израиль тӧроосын вераськы, соослы шу: ”Тазьы шуэ Инмар Кузё-Инмар: тӥ Мынэсьтым визь-кенеш юаны лыктӥды? Улӥсько Мон, тӥледлы ответ уг сёты, – шуэ Инмар Кузё-Инмар”.


  4 Соосын судэ пыремед потэ-а, адямилэн пиез, соосын судэ пыремед потэ-а? Атайёссылэсь юрӟым ужъёссэс соослы вера, 5 соослы шу: ”Тазьы шуэ Инмар Кузё-Инмар: Израилез быръён нуналам, киме ӝутыса, Иаковлэн выжыезлы кыл сётӥ, Аслэсьтым Кин луэмме Египет музъемысен соослы усьтӥ, киме ӝутыса, соослы шуи: ”Мон тӥляд Инмарды Кузё-Инмар”, – 6 со нуналэ, Аслэсьтым киме ӝутыса, соосты Египет музъемысь соослы чаклам Аслам музъемам, йӧлын чечыен бызись музъеме, вань музъемъёс пӧлысь чеберлыко интые, поттыны Мон кыл сётӥ. 7 Соослы шуи: ”Ваньды син азьысьтыды юрӟым макеосты палэнтэ, Египетлэн сульдэръёсыныз асьтэдыз эн сапталэ, Мон тӥляд Инмарды Кузё-Инмар!” 8 Нош соос Мыным пумит бугырскизы, Монэ кылзӥськемзы ӧз поты; нокин но син азьысьтыз юрӟымлыкез ӧз палэнты, Египетлэн сульдэръёсызлэсь ӧз палэнскы. Соку Мон шуи: ”Вожпотонме вылазы кисьто, Египет музъем шорын соос вылэ йыркурме палькко”. 9 Мукет калыкъёс пӧлын Мынам нимы ултӥямын медаз луы шуыса, Мон озьы ӧй лэсьты, уго со калыкъёс пӧлын израиль пиос уло вал, Египет музъемысь соосты поттон понна со калыкъёслэн син азязы Мон Аслэсьтым Кин луэмме израиль пиослы усьтӥ.


  10 Мон соосты Египет музъемысь поттӥ но луоё кыр дуннее вайи, 11 соослы Аслэсьтым курон-косонъёсме сётӥ, Аслэсьтым пуктон-косонъёсме соослы ялӥ, – соосты быдэсъяса, соос пыр адями кема мед улоз шуыса сётӥ, ялӥ. 12 Аслэсьтым субботаосме но соослы сётӥ, Мынам соосын кусып возёнэ паймымон тодмет мед луоз, Мон соосты дун-чылкыт карись Кузё-Инмар луисько шуыса мед тодозы. 13 Нош израиль калык кыр дуннеысен Мыным пумит бугырскиз – Мынам курон-косонъёсыя соос ӧз лэсьтэ, пуктон-косонъёсме палэнтӥзы, соосты быдэсъяса, адями соос пыр улэп луысал; Мынэсьтым субботаосме но ӧз уте, соку Мон шуи: ”Соосты быдтон вылысь кыр дуннеысен Аслэсьтым йыркурме соос вылэ кисьто”. 14 Но Мон Аслам нимы понна озьы ӧй лэсьты, калыкъёс пӧлын со ултӥямын медаз луы вал шуыса, со калыкъёслэн син азязы Мон соосты Египетысь поттӥ уго.


  15 Кыр дуннеысен, соослы пумит киме ӝутыса, Мон кыл сётӥ: соослы сётыны сӥзем Аслам музъемам, йӧлын чечыен бызись музъеме, вань музъемъёс пӧлысь чеберлыко интые, Мон соосты уг пырты, 16 Мынэсьтым пуктон-косонъёсме палэнтэмзы понна, Мынам курон-косонъёсыя улымтэзы понна, Мынэсьтым субботаосме утьымтэзы понна, уго соослэн сюлэмъёссы сульдэръёссы-идолъёссы пала кыстӥськылӥз. 17 Но соосты быдтыны Мон жаляй; кыр дуннеысен Мон соосты ӧй быдты. 18 Кыр дуннеысен соослэн пиоссылы Мон верай: ”Атайёстылэн тупатэм улонтӥзы эн ветлэ, соослэсь пуктон-косонъёссэс эн чаклалэ, асьтэдыз соослэн сульдэръёсынызы эн сапталэ. 19 Мон тӥляд Инмарды Кузё-Инмар: Мынам курон-косонъёсыя улэ, Мынэсьтым пуктон-косонъёсме чаклалэ-уте, соосты быдэсъялэ. 20 Дун-чылкыт уте Мынэсьтым субботаосме, Монэн тӥ куспын паймымон тодмет соос мед луозы, тӥ мед тододы: Мон тӥляд Инмарды Кузё-Инмар”. 21 Но пиоссы но Мыным пумит бугырскизы – Мынам курон-косонъёсыя ӧз улэ, пуктон-косонъёсме ӧз чаклалэ-уте; ӧз быдэсъялэ сое, мае быдэсъяса адями кема улэ; субботаосме санэ ӧз понылэ, соку Мон шуи: ”Кыр дуннеысен соос вылэ вожпотонме кисьто, соос вылэ йыркурме палькко”; 22 нош Мон Аслэсьтым киме палэнтӥ, Аслам нимы калыкъёс пӧлын ултӥямын медаз луы вал шуыса, озьы лэсьтӥ, со калыкъёслэн син азязы Мон соосты Египетысь поттӥ уго.


  23 Озьыен, кыр дуннеысен, киме ӝутыса, Мон кыл сётӥ: мукет калыкъёс пӧлы кизё, мурт музъемъёсы соосты пазьго, 24 малы ке шуоно соос пуктон-косонъёсме ӧз быдэсъялэ, курон-косонъёсме кулэтэм каризы, субботаосме ӧз уте, синъёсынызы атайёссылэн сульдэръёссы вылэ мыльккиськыса улӥзы. 25 Соку Мон но соослы умойтэм курон-косонъёс, улон сётӥсьтэм пуктон-косонъёс сётӥ. 26 Соосты куашкатон-таркан понна Мон соослы курбон сётонъёсынызы саптаськыны эрик сётӥ, куке соос тыл пыр нырысь вордскем вань пичи пиосты поттаны кутскизы, – мед тодозы, Мон – Кузё-Инмар”.


  27 Соин ик, адямилэн пиез, израиль калыклы вера, соослы шу: ”Тазьы шуэ Инмар Кузё-Инмар: тани, тӥляд атайёсты, Мыным пумит кескич амалъёсын вырыса, Монэ маин меда эшшо сантэмалозы на: 28 Мон соосты, киме ӝутыса, соослы сётыны сӥзем музъемам вайи, нош соос утчаськыса асьсэлы олокыӵе но ӝужытэсь мувыръёс, уло-ваё писпуос шедьтӥзы но кутскизы курбонъёссэс сётылыны, Мынэсьтым вожме поттӥсь саламъёссэс-кузьымъёссэс отчы вайылӥзы, ческыт зыно ӵындытонъёссэс отын ортчытъязы, кисьтоно курбон-саламъёссэс отчы кисьтылӥзы. 29 Мон соослы верай: ”Мар со сыӵе тӥляд ветлоно мувырды?” Соин ик со туннэ нуналозь Бама шуыса нимаське”.


  30 Соин ик израиль калыклы шу: ”Тазьы шуэ Инмар Кузё-Инмар: атайёстылэсь адӟем карыса тӥ асьтэдыз уд саптаське-а, соослэн юрӟым ужъёсын саптаськем пытьыоссы кузя ветлыса, азыса-калгыса уд улӥське-а? 31 Асьтэлэсь кузьымъёстэс-курбонъёстэс вайыса, пиостэс тыл вамен поттаса, тӥ асьтэдыз туннэ нуналозь вань сульдэръёсыныды саптаськоды, эшшо ке Мынэсьтым визь-кенеш курыны-басьтыны медӥськод, израиль калык? Улӥсько Мон, – шуэ Инмар Кузё-Инмар, – тӥледлы ответ уг сёты.


  32 Мар тӥляд визьмады лыктэ, чик уз быдэсмы. Тӥ шуиськоды: ”Язычникъёс музэн мурт шаеръёсысь выжыос кадь писпуослы, изъёслы ужаломы-йыбыртъяломы”. 33 Улӥсько Мон! – шуэ Инмар Кузё-Инмар, – кужмо киын, киосме вӧлъяса, йыркурме пальккаса, тӥледын Мон кузёяськыса уло. 34 Мукет калыкъёс пушкысь, пазьгиськыса улон шаеръёсысьтыды тӥледыз потто, кужмо киын, киосме вӧлъяса, йыркурме пальккаса, тӥледыз люкало. 35 Калыкъёслэн луоё кыр дуннеязы тӥледыз ваё но отысен ваче син вутто – тӥлесьтыд кылдэс юало. 36 Кызьы Мон тӥляд атайёсыныды Египет музъемлэн луоё кыр дуннеяз ваче вуи, озьы ик тӥледын но судэ пыро, – шуэ Инмар Кузё-Инмар. 37 Эксэй бодые ултӥ тӥледыз потто но сӥзён-косонлэн утиськонэзлы тӥледыз тэрытскись каро. 38 Тӥ пӧлысь бугыръяськисьёсты, Мыным тэрытскисьтэмъёсты висъяло. Улон-вылон музъемысьтызы соосты потто, но Израиль музъеме соос уз пыре, соку тӥ тододы, Мон – Кузё-Инмар.


  39 Нош тон, израиль калык, – тазьы шуэ Инмар Кузё-Инмар, – Монэ уд кылзӥськиське бере, мынэ, ваньды асьтэлэн сульдэръёсты доры но соослы йыбыртъяса улэ, нош Мынэсьтым дун-сьӧлыктэм нимме асьтэлэн кузьымъёсыныды-курбонъёсыныды, сульдэръёсыныды азьланяз эн ни сапталэ. 40 Уго Мынам святой гурезям, Израильлэн ӝужыт гурезь йылаз, – шуэ Инмар Кузё-Инмар, – отын вань израиль калык Мыным ужаса-тыршыса улоз, – ваньзы, кӧня муртсы улэ музъем вылын; отысен Мон соосты ӟеч мылкыдын Ас бордам каро но отысен саламъёстэс-кузьымъёстэс, нырысь кисьмам-вуэм емышъёстэс вань дун-чылкыт макеосыныды валче вайыны куро. 41 Тӥледыз мукет калыкъёс пӧлысь поттэм берам, пазьгиськыса улон шаеръёсысьтыды люкам берам ческыт зыно ӵындытонэз кадь тӥледыз кабыл басьто но калыкъёслэн син азязы тӥ пушкын дун-сьӧлыктэм луэмме возьмато. 42 Мон тӥледыз Израиль музъеме, киме ӝутыса, тӥляд атайёстылы сётыны сӥзем музъемам пыртыкум, тӥ тододы, Мон Кузё-Инмар шуыса. 43 Отысен асьтэлэн йӧнтэм улэм сюресъёстэс тодады ваёды, асьтэдыз сапталлям вань урод ужъёсты син азяды пуксёзы, соку тӥ вань лек ужъёсты лэсьтэмды понна асьтэлэсь асьтэос юрдоды. 44 Лекесь сюресъёсты понна, юрӟым ужъёсты понна ӧвӧл, Аслам нимы понна тӥледлы гажан-жалянме возьмато, соку тӥ, израиль калык, тододы, Мон Кузё-Инмар шуыса, – шуэ Инмар Кузё-Инмар”».


  45 Кузё-Инмар дорысь мыным верамын вал: 46 «Адямилэн пиез! Лымшор пала ымнырдэ берыкты но лымшор паллы пумит кылдэ вера, лымшор пал бусыысь нюлэслы азьпал адӟонзэ тодытыса вера. 47 Лымшор пал нюлэслы шу: ”Кузё-Инмарлэсь верамзэ кылзы; тазьы шуэ Инмар Кузё-Инмар: тани, Мон тынад пушкад тыл ӝуато, тон пушкысь вань вожектӥсь писпуэз, вань куасьмем писпуэз со тыл ньылоз; гомась тыл уз кысы, лымшорысен уйпалозь ваньмыз ӵушкамын луоз. 48 Котькудӥз лулмугор адӟоз, Мон – Кузё-Инмар – сое кенжытӥ бере, со уз ни кысы шуыса”». 49 Соку мон шуи: «Э, Инмаре Кузё-Инмаре! Соос Мон сярысь шуо: ”Мадёнъёс гинэ со уг вера меда?”»

  

  
  

  ИЕЗЕКИИЛЬ ПРОРОКЛЭН КНИГАЕЗ


  21-тӥ ЛЮКЕТ


  1 Кузё-Инмар дорысь мыным верамын вал: 2 «Адямилэн пиез! Иерусалим пала берыктӥськыса, соослэн вӧсяськон интызылы пумит кыл вера, Израиль музъемлэсь азьпал адӟонзэ солы тодытыса вера, 3 Израиль музъемлы шу: ”Тазьы шуэ Инмар Кузё-Инмар: тани, Мон тыныд пумит султӥсько, меч тырон сепысысь мечме потто но шонер улӥсьтэ но, сьӧлыклэсь кышкасьтэмдэ но быдто. 4 Тон дорысь шонер улӥсез но, сьӧлыклэсь кышкасьтэмез но быдтон понна лымшорысен уйпалозь улӥсь вань лулмугор вылэ Мынам мече меч тыронысьтыз потоз. 5 Котькудӥз но лулмугор тодоз, Мон – Кузё-Инмар, меч тыронысьтыз мечме поттӥ, сое отчы берен уг ни поны”. 6 Нош тон, адямилэн пиез, аслэсьтыд макесъёстэ пыргытыкуд, викышъяса бӧрды, соослэн син азязы куректыса, викышъяса бӧрды. 7 Тыныд шуизы ке: ”Мар понна тон викышъяса бӧрдӥськод?” Тон шу:


  ”Лыктӥсь лек иворез кылыса”, соку ваньмызлэн сюлмыз куалектоз, суй-пыдзы юскиськоз, котькудӥз дух кынартэм кылёз, котькудӥзлэн пыдессинъёсыз ву кадь куалекъялозы. Со лыктӥз ке, ваньмыз быдэсмоз», – шуэ Инмар Кузё-Инмар.


  8 Кузё-Инмар дорысь мыным верамын вал:


  9 «Адямилэн пиез! Азьпалзэ тодытыса вера но тазьы шу:

  ”Тазьы шуэ Инмар Кузё-Инмар:

  меч, меч лечыт шеремын, волятэмын шу;

  10 троссэгес коран понна со лечыт шеремын,

  чилекъям кадь мед чилялоз шуыса, со волятэмын.

  Мынам пиелэн эксэй бодыез вань писпуосты

  синазькыль каре шуыса,

  асьмелы шумпотоно-а?


  11 Мон сое волятыны сётӥ, кие басьтыны со дась мед луоз;

  адями виисьлэн кияз сётон понна шеремын ни, сузямын ни та меч.

  12 Адямилэн пиез, лулӟылы, викышъяса бӧрды,

  уго со Мынам калыке вылэ,

  Израильлэн вань кивалтӥсьёсыз вылэ урдскоз;

  Мынам калыкеным огазе соос меч улэ сётэмын луозы;

  соин ик макес вылад чабкылы.

  13 Уго меч уж вылын эскеремын-чакламын ни.

  Мар-о бен, эксэй бодыез но со синазькыль каре ке?

  Соиз сылыны уз чида, – шуэ Инмар Кузё-Инмар”.


  14 Нош тон, адямилэн пиез, азьпалзэ тодытыса вера, киыныд чаб, –

  кык пол йылоз меч, куинь пол но,

  со – быдтоноос вылэ урдскись меч,

  быдӟымез но быдтӥсь меч,

  соослэн улон интызылэн пушказ пырись меч.

  15 Сюлэмъёс кышканы мед кутскозы,

  пограмъёс тросгес мед луозы шуыса,

  вань капкаоссы азе Мон кышкыт мечез пукто,

  чилекъям кадь чилясьсэ,

  коран-бышкан понна шеремзэ.

  16 Дасяськыса бурпала мын яке паллян пала мын, –

  кудпала меч йылыд берытскоз сопала ик мын.

  17 Мон но киме чабко, Аслэсьтым йыркурме кисьтӥ ке, буйгатско;

  Мон, Кузё-Инмар, шуи».


  18 Кузё-Инмар дорысь Мыным верамын вал: 19 «Тон, адямилэн пиез, аслыд кык сюрес пусйы, кудтӥз мыныны кулэ Вавилон эксэйлэн мечез, – кыкез но соос одӥг музъемысь потыны кулэ, та городъёсы мынӥсь сюресъёслэн кутсконазы кытчы мынонэз возьматӥсь пусъёс пукты. 20 Аммон пиослэн Равва каразы мечлэсь мынон сюрессэ пус вылын возьматы, Иудеяе, юнматэм Иерусалиме мынӥсь мечлэсь сюрессэ но пус пыр возьматы, 21 малы ке шуоно Вавилон эксэй сюрес воже кык сюресъёслэн кутсконазы тунаськыны дугдӥз: пукыӵ ньӧлъёсты сэзъя, терафимъёслэсь (сульдэръёслэсь) юалляське, мусэз чакласа учке. 22 Тунаськыкуз солэн бур кияз Иерусалиме сюрес возьматӥсь пус сюриз: отчы борддор куашкатъян машинаос пуктэмын луыны кулэ, ожмаськонэ ӧтись куараос кылӥськозы, куараос шуккиськозы; борддор куашкатъян машинаос капка доры ваемын луозы, мудэт ӝутэмын луоз, ожмаськон каланчаос пуктылозы. 23 Иерусалимын улӥсьёслэн син азязы та тунаськон ӧрекчаськон кадь потӥз; но соос кыл сётыса веразы бере, соослэсь та кескич ужзэс тодаз вайыса, Вавилон эксэй Иерусалимез киулаз басьтоно кариськиз. 24 Соин ик тазьы шуэ Инмар Кузё-Инмар: асьтэлэсь законлы пумит улэмдэс асьтэос тодам вайытӥськоды бере, асьтэлэсь йыружъёстэс шарае поттӥськоды, вань ужъёсады сьӧлыкъёсты вань шуыса возьматӥськоды, асьтэос ик соосты тодам вайытӥськоды бере, тӥ, пленэ кутыса, нуэмын луоды.


  25 Тон но, йӧнтэм адями, Израильлэн йыруж лэсьтӥсь кивалтӥсез,

  табере тынад нуналэд,

  сьӧлыклэсь кышкатэк улонэдлы пум понон дыр вуиз!

  26 Тазьы шуэ Инмар Кузё-Инмар: йырысьтыд кидар изьыдэ басьты,

  эксэй изьыдэ но кушты: азьланяз тазьы уз ни луы;

  ултӥямез ӝутӥськоз, вылӥ каремез ултӥямын луоз.


  27 Погырто, погырто, погырто, – солэн Кузёез лыктытозь, со уз ни луы; Мон сое Солэн киулаз сёто. 28 Тон, адямилэн пиез, азьпалзэ тодытон вераса шу: ”Тазьы шуэ Аммон пиос сярысь Инмар Кузё-Инмар, соослэн сантэмамзы сярысь”. Шу: ”Меч, меч кораськон понна поттэмын, виылон понна волятэмын, чилекъян кадь мед чилялоз, – 29 кызьы тыныд ӧвӧлтэм адӟонъёс веракузы ӧрекчаса тыныд тунакузы, тонэ сьӧлыклэсь кышкасьтэмъёслэн ӵогем йыръёсынызы огазе мед поноз, соослэн нуналзы вуоз, соослэн сьӧлыклэсь кышкатэк улонзылэн пумыз вуиз.


  30 Меч тырон сепысаз ик мечез берыктоно-а?

  Со интыын, кытын тон кылдытэмын,

  аслад вордскем музъем вылад Мон тонэ судить каро:

  31 тон вылэ йыркурме кисьто,

  вожпотонлэн тылыныз тон шоры шокчо,

  лек, виылыны быгатӥсь адямиослэн киулазы тонэ сёто.

  32 Тон тыллы сиён луод, вирыд музъем вылэ кылёз;

  тонэ тодазы но уз вае, уго тае Мон, Кузё-Инмар, верай”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  22-тӥ ЛЮКЕТ


  1 Кузё-Инмар дорысь Мыным верамын вал: 2 «Тон, адямилэн пиез, судить карод-а, виро городэз судить карод-а? Солэсь вань юрӟым ужъёссэ солы аслыз вера. 3 Тазьы шу: ”Тазьы шуэ Инмар Кузё-Инмар: э, город, тынад дырыд мед вуоз шуыса, ас вылад вир киськаськод, астэ саптан понна ас дорад сульдэръёс лэсьтӥськод! 4 Вир кисьтыса, тон астэ янгышо карид, аслад лэсьтэм сульдэръёсыныд тон астэ саптад; нуналъёстэ матэ карид, ас арескад вуид. Со понна тонэ калыкъёслы серекъянлы пӧрмыто, вань музъемъёсын улӥсьёслы сантэманы сёто. 5 Матысьёс но, кыдёкысьёс но тонэ, аслэсьтыд нимдэ саптасез, бугыръяськон сямыныд данэ потэмез, куаретозы. 6 Тани, Израильлэн кивалтӥсьёсыз котькудӥз аслаз кужымезъя тон дорын вир кисьтыса улӥзы. 7 Тон дорын атаез, анаез урод кылын куарето, тон пӧлын лыктэм муртэз ӝоже уськыто, тон дорын анайтэм-атайтэм нылпиез, палкышноез ёртыса возё. 8 Мынэсьтым святыняосме тон санэ уд понӥськы, субботаосме уд утиськы. 9 Вир кисьтыны малпасьёс, кыл нуллыса ветлӥсьёс тон дорын уло – тынад гурезьёсад сульдэръёслы сётэм курбонъёсыз сиё, тон пушкын юрӟым сьӧлык лэсьто. 10 Тон дорын атайлэсь гольыксэ усьто, кышномуртэз чылкытатӥськон-сузяськон дыръяз тон дорын эриктэмало. 11 Одӥгез юрӟым сьӧлык лэсьтэ матысезлэн кышноеныз, мукетыз аслэсьтыз кензэ сапта, мукетыз аслэсьтыз сузэрзэ, атаезлэсь нылзэ, эриктэма. 12 Вир кисьтон понна тон дорын лушкемен кузьымъёс окто; тон мултэссэ табыш басьтон вылысь пунэмен сётӥськод, барыш басьтӥськод, матыседлэсь кужмысь кыскыса, аслыд узырлык люкаськод, нош Монэ вунэтӥд, – шуэ Инмар Кузё-Инмар. 13 Мон киосыным чабкиськи аслыд узырлык люканэд пумысен, тон дорын пумиськись вир кисьтон пумысен но. 14 Чидалоз-а сюлмыд, юнэсь луозы-а киосыд тынэсьтыд кылдэ юан нуналъёсам? Мон, Кузё-Инмар, мар ке верай, сое быдэсто. 15 Мукет калыкъёс пӧлы тонэ пазьго, мурт музъемъёсы тонэ кизё, тон пӧлын лэсьтӥськись юрӟым ужъёслы пум поно. 16 Калыкъёслэн син азязы астэ ачид синазькыль карод, соку тодод, Мон – Кузё-Инмар”».


  17 Кузё-Инмар дорысь мыным верамын вал: 18 «Адямилэн пиез! Израиль калык Мон азьын азвесьлэсь ӵыжатыса висъям сураськем-пожаськем люкетэзлы пӧрмиз; ваньзы соос – гурысь тӧдьы узвесь, ыргон, корт, узвесь; азвесьлэсь ӵыжатыса висъям сураськем-пожаськем пырыос кадесь луизы. 19 Соин ик тазьы шуэ Инмар Кузё-Инмар: ваньды тӥ сураськем-пожаськем пырыослы пӧрмиды бере, Мон тӥледыз Иерусалиме люкало. 20 Кызьы ӟырдатэм гуре огазе тыро азвесез но, ыргонэз но, кортэз но, узвесез но, тӧдьы узвесез но соос вылэ тылын пельтыса ӵыжатыны мед луоз шуыса; озьы Мон Аслам вожпотонэ дыръя, Аслам йыркуре ӝутскон дыръя люкало но гуре поно, ӵыжато тӥледыз. 21 Тӥледыз люкало но Аслэсьтым ӝуась вожпотонме тӥ вылэ тылын пельто, со пушкын ӵыжалоды. 22 Кызьы ӟырдатэм гурын азвесь ӵыжа, тӥ но озьы ик Иерусалим пушкын ӵыжалоды, тододы, Мон – Кузё-Инмар, Аслэсьтым йыркурме тӥ вылэ кисьтӥ шуыса».


  23 Кузё-Инмар дорысь мыным верамын вал: 24 «Адямилэн пиез! Вера солы: ”Тон сузямтэ-чылкытатымтэ, вожпоттон нуналэ зор вуэн киськамтэ музъем!” 25 Со пушкын пророкъёсызлэн огазеяськонзы – сиён мылессэ йырйись, бурсӥсь левлы со укша; лулъёсты сиё, ваньбурез, дуно арбериосты талало, кузпалтэк кылем кышноослэсь лыдзэс йылэто. 26 Священникъёсыз Мынэсьтым законме сӧрыло, Мынэсьтым дун-чылкыт арбериосме (святыняосме) саптало, дун-чылкыт луисез дун-чылкыт луымтэлэсь уг висъяло, чылкыт но кырсь макеос вискысь пӧртэмлыкез калыклы уг возьмато, субботаосме кулэтэм карылӥзы, Мон соос дорын ултӥямын. 27 Солэн кивалтӥсьёсыз сиён мылес лушкась кионъёс кадесь; асьсэлы барыш-ваньбур люкан понна вир кисьто, лулъёсты быдто. 28 Нош солэн пророкъёсыз ваньзэ избурен наштало, ӧвӧлтэмзэ адӟо, соослэн азьпал адӟонъёссы сярысь ӧрекчаськыса тазьы верало, соос шуо: ”Тазьы шуэ Инмар Кузё-Инмар”, – Кузё-Инмар тае ӧз ке но вера вал. 29 Нош калык пушкын огзэс огзы ултӥяло, талало, куанерез, кураськисез ӝикатыса возё, палэнысь лыктэм муртэ шонертэм ултӥяло.


  30 Соос пӧлысь борддор пуктыны мылкыд карись адямиез утчай, та музъемез Мон медам быдты шуыса Мынэсьтым курыны со борддорысь пась доры Мынам азям мед султысал, но сыӵе адямиез Мон ӧй шедьты. 31 Озьыен, Аслэсьтым вожпотонме соос вылэ кисьто, йыркурелэн тылыныз соосты быдто, сямъёссэс-выросъёссэс йыр вылазы берыкто», – шуэ Инмар Кузё-Инмар.

  

  
  

  ИЕЗЕКИИЛЬ ПРОРОКЛЭН КНИГАЕЗ


  23-тӥ ЛЮКЕТ.


  1 Кузё-Инмар дорысь мыным верамын вал: 2 «Адямилэн пиез! Вал кык кышномуртъёс, одӥг анайлэн нылъёсыз, 3 соос Египетын азыса-калгыса улӥзы, егит дыръязы азыса-калгыса улӥзы; отын нонокъёссы ныркиськизы, отын ныллык ноныоссэс сисьтӥзы. 4 Соослэн нимъёссы: бадӟымезлэн – Огола, нош сузэрезлэн – Оголива. Соос Мынамъёс луизы, пиос, нылъёс вордылӥзы; Огола Самария шуэм луэ, нош Оголива – со Иерусалим. 5 Огола, Мон бордысь куштӥськыса, азыса-калгыса улыны кутскиз, дусымъёсыз борды думиськиз, бускельёсыз, Ассирияысь пиос, борды лякиськиз, 6 чагыр буёло басмаен дӥсяськемъёсыз борды кариськиз, ёросъёсын, городъёсын кивалтӥсьёс борды кыстӥськиз, вань чебер пиос, буш вал вылын ветлӥсьёс вылэ мылкыдыз ӝуатскиз, 7 Ассурлэн вань быръем пиосыныз азыса-калгыса улӥз; мылкыдыныз соос борды думиськиз, соослэн вань сульдэръёсынызы ассэ сапталляз; 8 египет пиосын но калгемысь ӧз дугдылы, малы ке шуоно егит дыръяз соин соос кӧлаллязы но ныллык ноныоссэс сисьтылӥзы, лулмугорзылэсь ӝуатскем кулэ каронъёссэс со вылэ кисьтылӥзы. 9 Со понна Мон сое дусымъёсызлэн киулазы сётӥ, ассур пиослэн киулазы, кудъёсыз борды солэн мылкыдыз ӝуатскиз. 10 Соос солэсь гольыксэ кыре поттӥзы, солэсь пиоссэ, нылъёссэ басьтӥзы, нош ассэ мечен бышкалтыса виизы. Сое вием беразы, со нылкышноос пӧлын серекъян-веранлы пӧрмиз.


  11 Оголива, солэн сузэрез, тае адӟиз, но мугор кулэ каронэз ӝуатскем бере со эшшо но шимесгес луиз, апаезлэсь но ортчыт азыса-калгыса улыны кутскиз. 12 Со ассур пиос борды думиськиз, ёросъёсын, городъёсын кивалтӥсь туж чебер дӥсяськем бускельёсыз борды, буш вал вылын ветлӥсьёс борды, вань быръем-йӧно пиос борды биниськиз. 13 Но Мон адӟи солэсь ассэ саптамзэ, валай, соослэн кыксылэн но одӥг сюрессы шуыса. 14 Азыса-калгыса улыны эшшо но юнгес кутскиз, малы ке шуоно борддор бордысь вандылыса, буёлъёсын суредаса лэсьтэм халдей пиосмуртъёсты адӟиз, 15 соослэн кусъёссы путоен думемын вал, синмаськымонэсь вал йыразы понэм думетъёссы, тусбуйзы ожен кивалтӥсь кузёйыръёссылэн кадесь, Халдей музъемын вордскем Вавилон пиослы укшасесь, 16 одӥг пол учкыса, соослы со синмаськиз но Халдеяе соос доры адямиосты ыстӥз. 17 Погылляськон валесаз со доры Вавилонысь пиос лыктӥзы но азыса-калгыса улонэнызы сое саптазы, со ассэ соосын саптаз; соос бордысь солэн лулыз палэнскиз. 18 Нош куке со быдэсак азон-калгонэзлы сётӥськиз но аслэсьтыз гольыксэ кыре поттӥз, соку со бордысь но Мынам лулы палэнскиз солэн апаез бордысь Мынам лулылэн палэнскемез кадь ик. 19 Егит дырзэ, Египет музъемын азыса-калгыса улэмзэ тодаз вайыса, со эшшо но золгес азыса-калгыса улыны кутскиз, 20 дусымъёсыз борды думиськиз, соослэн лулмугорзы ишаклэн кадесь, мылкыд ӝуатсконзы ужпилэн кадесь уго. 21 Египетын дыръяд азыса-калгыса улэмдэ тодад вайид, куке Египет пиос ныллык нонокедлэсь ноныоссэ кырмаллязы.


  22 Соин ик, Оголива, тазьы шуэ Инмар Кузё-Инмар: тани, тон пумитэ дусымъёстэ узато, кудъёсыз бордысь тынад лулыд палэнскиз, вань палъёсысь соосты тон пумитэ ваё: 23 Вавилон пиосты, вань халдейёсты, Пеходысь, Шоаысь, Коаысь, соосын ӵош Ассурлэсь вань пиоссэ, чебер пиосты, ёросъёсын, городъёсын кивалтӥсьёсты, сано, нимо-дано муртъёсты, буш вал вылын вань усто ворттылӥсьёсты ваё. 24 Тон вылэ ожмаськон тӥрлыкен лыктозы, валъёсын, ожмаськон уробоосын, туж трос калык лыктоз, тонэ котыр ласянь корт дӥсьёсын, щитъёсын, корт изьыосын лыктыса котыртозы; тонэ соос киулэ судэ сёто, соос тонэ асьсэ законъёссыя судить карозы. 25 Вожпотонме тон вылэ кисьто, соос тыныд туж урод лэсьтозы: нырдэ но пельдэ вандозы, нош маид кылиз, соид меч улын быроз; тынэсьтыд пиостэ, нылъёстэ басьтозы, нош маид кылиз, сое тыл ньылоз; 26 вылысьтыд дӥськуттэ кылёзы, чеберъяськонъёстэ октозы. 27 Египетысь ваем азыса, калгыса улонэдлы пум поно, соос пала синъёстэ уд ни берыгъя, Египет сярысь тодад уд ни вайы.


  28 Уго тазьы шуэ Инмар Кузё-Инмар: тани, Мон тонэ адӟемпотостэм кароно муртъёсыдлэн киулазы сётӥсько, кинъёс бордысь тынад лулыд палэнскиз, соослэн киулазы сётӥсько. 29 Тыныд туж урод лэсьтозы, ужаса поттэм ваньбурдэ талалозы, гольык куен, дӥськуттэк кельтозы, возьыто интыед, калгыса, азыса улонэд кыре потоз. 30 Та тыныд калыкъёсын азыса улэмед понна лэсьтэмын луоз, соослэн сульдэръёсынызы тон астэ сапталляд уго. 31 Апаедлэн сюрестӥз тон ветлӥд; со понна ик солэсь чашазэ тынад кияд сёто.


  32 Тазьы шуэ Инмар Кузё-Инмар: аслад апаедлэсь мур, паськыт чашазэ юод, серекъян-веранэ, возьытэ вуттэмын луод, та чаша пушказ туж трос тэрытэ уго. 33 Кудӟонэн, куректон-кайгуэн пачылмыса улод: шимес улонлэн, тырттэм кылёнлэн чашаез – тынад Самария апаедлэн чашаез! 34 Отысь юод, чашазэ кӧсатод, сӧриськем чалепъёссэ нюлод, гадьёстэ кесялод, уго Мон тае верай, – шуэ Инмар Кузё-Инмар. 35 Соин ик тазьы шуэ Инмар Кузё-Инмар: тон Монэ вунэтӥд, Мынэсьтым палэнскид бере, законлы пумит улэмед понна, азыса-калгыса улэмед понна чида».


  36 Кузё-Инмар мыным шуиз: «Адямилэн пиез! Оголаен Оголиваез судить каремед потэ-а? Юрӟым-кырсь ужъёссэс соослы шара вера; 37 уго соос азыса, сьӧлыкаса улӥзы, киоссы вирен саптаськемын; сульдэръёсынызы азон сьӧлыке пыризы, Мыным вордэм пиоссэс тыл пыр поттылӥзы сульдэръёссылы сиёнлы сётон понна. 38 Эшшо тани мар соос Мыным лэсьтылӥзы: со нуналэ ик Мынэсьтым вӧсяськон интыме сапталлязы, субботаосме но сӧрылӥзы: 39 Малы ке шуоно соос сульдэръёссылы асьсэлэсь нылпиоссэс курбон сётылӥзы, но со нуналэ ик Мынам вӧсяськон интыям лыктылӥзы сое саптан понна: тӥни мар карылӥзы соос Мынам коркам! 40 Со сяна, кыдёкысь вуэм адямиос доры ыстылӥзы, соос доры муртъёсты ыстылӥзы, но тани, соос лыктылӥзы, соос понна тон мисьтӥськылӥд, сурьмаен синдэ буялляд, кильтырес дӥськут дӥсялляд, 41 шукырес валес вылэ пуксьылӥзы, соос азе сиён-юонэн ӝӧк пуктэмын вал, Мынэсьтым ческыт зыно ӵындытонъёсме, вӧйме тон ӝӧк вылэ пуктылӥд. 42 Со дорысь шулдыръяськись калыклэн куараез кылӥськылӥз, адями уллё пушкысь воргоронъёс пӧлы луоё кыр дуннеысь тордосъёсты пыртылӥзы; кышномуртъёслэн киосазы соос поскес тырылӥзы, йыр вылазы чебересь тугокоос понылӥзы.


  43 Соку Мон азыса улэменыз бызырмем-куасьмем сярысь шуи: ”Табере солэн азыса-калгыса улонэз асэныз валче быроз”. 44 Но со доры лыктылӥзы; кызьы ветло азыса-калгыса улӥсь кышномурт доры, озьы ветлӥзы Оголаен Оголива доры, юрӟым-кырсь кышномуртъёс доры. 45 Шонер улӥсь воргоронъёс соосты судить карозы; азыса улӥсь кышномуртъёсты кадь ик, вир кисьтӥсь кышномуртъёсты кадь ик соосты соос судить карозы, малы ке шуоно соос азыса улӥсь кышноос, соослэн киоссы вирен саптаськемын».


  46 Уго тазьы шуиз Инмар Кузё-Инмар: «Соослы пумит калыкез ӝутоно, соосты йыркуръяськыса, таласькыса улӥсьёслэн киулазы сётоно. 47 Калык соосты изъёсын зӥръяса виёз, мечъёсын коралоз, соослэсь пиоссэс, соослэсь нылъёссэс виёз, коркаоссэс тылын сутоз. 48 Та музъем вылын азыса улонлы пум поно, вань нылкышноос валатскозы но тӥ кадь юрӟым ужъёс уз лэсьтэ ни. 49 Азыса улэмды понна кылдэс юалозы, сульдэръёсыныды лэсьтэм сьӧлыкъёсты понна вӧсь каронэз чидано луоды. Соку тӥ тододы, Мон – Инмар Кузё-Инмар».

  

  
  

  ИЕЗЕКИИЛЬ ПРОРОКЛЭН КНИГАЕЗ


  24-тӥ ЛЮКЕТ


  1 Укмысэтӥ арын дасэтӥ толэзьлэн дасэтӥ нуналаз Кузё-Инмар дорысь мыным верамын вал: 2 «Адямилэн пиез! Та нуналлэсь нимзэ аслыд гожты, самой та нуналлэсь: самой та нуналэ Вавилонлэн эксэез Иерусалим доры вуоз. 3 Бугыръяськись калыклы мадён вера, солы шу:


  ”Тазьы шуэ Инмар Кузё-Инмар:

  пурты пукты, пукты но отчы ву лэзь;

  4 сӥль юдэсъёсты отчы тыр,

  вань ӟеч юдэсъёсты, макес, пуньылы бордысь,

  бырйыса люкем лыосын сое тырмыты;

  5 быръем ыжъёсты басьты но пурты улысь лыосты кенжыты,

  отысь лыосыз супыр-супыр пӧзьытозь пӧзьты.


  6 Соин ик тазьы шуэ Инмар Кузё-Инмар: куректон-кайгу вирен орсмем городлы! Куректон-кайгу курмем пуртылы, уго со бордысь курмемез уг ни быры! Юдэсэн, юдэсэн курмемзэ отысь куялэ, пус чӧлтыса, бырйыса эн улэ. 7 Уго солэн кисьтэм вирыныз город пуш саптамын; сое со гольык изгурезь вылэ кельтӥз; музъем вылэ сое ӧз киська, отын со тузонэн шобырскысал. 8 Пунэм берыктыны вожпотонме бугыртон понна солэсь вирзэ гольык изгурезь вылэ кельтӥ, со ватӥськыны медаз быгаты шуыса.


  9 Со понна ик тазьы шуэ Инмар Кузё-Инмар: куректон-кайгу вирен саптаськем городлы! Тылско – гомаса мед ӝуалоз. 10 Пудэ тросгес тыр, тыл пон, сӥльдэ супыр-супыр пӧзьты; ваньмыз мед напчоз, лыосыз ӝуаса мед бырозы. 11 Пурты бушаз ке, ӝуась эгыр вылэ сое пукты, мед аралоз, ыргонэз мед ӟырдалоз, со пушкын жобез мед ӵыжалоз, курмемез бордаз чик медаз ни кыльы.


  12 Уж секыт луоз; но таш-таш лякиськем курмемез со бордысь уз быры; тыл пушкын но солэн бордысьтыз курмемез уз быры. 13 Тынад жоб улонад сыӵе трос юрӟымез – кӧня-кӧня Мон тонэ уг сузяськы, тон ялан кырсь-жоб куен ик кылиськод; йыркурме тон вылэ кисьтыса буйгатскытозям, тон бӧрысь но кырседлэсь-жобедлэсь уд чылкыта. 14 Мон Кузё-Инмар, Мон шуисько: дыр вуоз, Мон малпам ужме быдэсто; Аслэсьтым малпанме уг вошты, уг жаля тонэ, пунэмзэ берыктытэк уг кельты. Улэм сюресъёсыдъя, ужъёсыдъя тонэ судить карозы, – шуэ Инмар Кузё-Инмар”».


  15 Кузё-Инмар дорысь мыным верамын вал: 16 «Адямилэн пиез! Тани Мон, тон доры висён-курадӟон лэзьыса, тынад син азьысьтыд шумпотондэ басьто; но тон эн ӝожтӥськы, эн бӧрды, синвуосыд медаз потэ. 17 Лушкемен лулӟиськылы, кулэмъёс пумысен бӧрдон сямез эн ортчыты; кымесад йыркерттэт дум, пыддэ кутча, туштэ эн ват, муртлэсь ваем няньзэ эн сиы». 18 Ӵукна мон калыкен оскон пумысен вераськыса улӥ, нош ӝытазе мынам кышное кулӥз, ӵуказеяз нуналэ мон лэсьтӥ озьы, кызьы мыным косэмын вал. 19 Калык мыным шуиз: «Уд вера-а милемлы, тазьы лэсьтыса тон милемлы мае тодытыны турттӥськод?»


  20 Мон соослы шуи: «Кузё-Инмар дорысь мыным верамын вал: 21 Израиль калыклы вера: ”Тазьы шуэ Инмар Кузё-Инмар: тани, Аслэсьтым вӧсяськон интыме – тӥлесьтыд данъяськондэс, син азьдылэсь буйгатсконзэ, лулдылэсь шумпотонзэ – сантэманы сёто, нош Иерусалиме кельтэм пиосты, нылъёсты меч улын бырозы. 22 Тӥ но сое ик лэсьтоды, мае мон лэсьтӥ; тушъёстэс уд ватэ, муртлэсь ваем няньзэ уд сие; 23 йыр керттэтъёсты кымес вылады думемын луозы, пыдкутчанды пыдъёсады кутчамын луоз; уд ӝожтӥське, уд бӧрдэлэ, но сьӧлыкъёсты понна куасьмоды, огды азьын огды лулӟиськылоды. 24 Иезекииль тӥ понна паймымон тодмет луоз: ваньзэ, мае со лэсьтӥз, тӥ но лэсьтоды; та быдэсмем бере тододы, Мон – Инмар Кузё-Инмар”.


  25 Нош тыныд верано ке, адямилэн пиез, соослэн данъяськонзылэсь чеберлыксэ, син азьзылэсь буйгатсконзэ, лулзылэсь шумпотонзэ, пиоссэс, нылъёссэс басьтон нуналам, – 26 тон доры улэп кылем мурт лыктоз но тынад пеляд ивор вуттоз. 27 Со нуналэ улэп кылем мурт азьын кылыд-ымыд усьтӥськоз но, тон вераськыны кутскод, кылтэм-ымтэм уд ни улы, соос понна тон паймымон тодмет луод, соку соос тодозы, Мон – Кузё-Инмар».

  

  
  

  ИЕЗЕКИИЛЬ ПРОРОКЛЭН КНИГАЕЗ


  25-тӥ ЛЮКЕТ


  1 Кузё-Инмар дорысь мыным верамын вал: 2 «Адямилэн пиез! Ымнырдэ аммон пиос пала берыкты но соослы пумит азьпалзэ тодытыса вера, 3 аммон пиослы шу: ”Инмарлэсь Кузё-Инмарлэсь верамзэ кылзэ, тазьы шуэ Инмар Кузё-Инмар: Мынам вӧсяськон интые сярысь ”А-а!” шуыса серекъямед понна, малы ке шуоно со саптамын, Израиль музъем сярысь но, малы ке шуоно со тырттэм кельтэмын, Иуда выжы сярысь но, малы ке шуоно соос пленэ нуэмын, – 4 тани со понна Мон тонэ шундыӝужанысь пиослы люкетлы сёто, тон дорын ыж гидъёс лэсьтозы, балаганъёссэс пуктозы, тынэсьтыд емышъёстэ сиёзы, йӧлдэ юозы. 5 Равваез Мон верблюд возён инты каро, аммон пиосты ыж возьмась каро, соку тододы, Мон – Кузё-Инмар.


  6 Уго тазьы шуэ Инмар Кузё-Инмар: кидэ чабкыса, пыддэ лёгыса улэмед понна, Израиль музъемез туж синазькыль карыса лулыныд шумпотыса улэмед понна, – 7 со понна Мон тон вылэ киме ӝуто но тонэ калыкъёслы тарканы сёто, калыкъёс пӧлысь тонэ быдто, музъемъёс пушкысь тонэ ӵушыса кушто; тонэ куашкато но тон соку тодод, Мон – Кузё-Инмар.


  8 Тазьы шуэ Инмар Кузё-Инмар: Моавен Сеир тазьы верам понна: ”Тани, Иуда выжы но мукет калыкъёслэсь номырин уг висъяськы!” 9 Со понна Мон Моавез кужымтэм кельто, кунгож дурысь городъёссэ талало, солэн музъем вылысьтыз чеберлэсь но чебер Беф-Иешимоф, Ваалмеон но Кириафаим городъёссэ талало но 10 шундыӝужанысь пиослы соосты аммон пиосын валче люкетлы сёто, аммон пиос сярысь калыкъёс пӧлын тодэ ваён медаз ни улы. 11 Моавез судить каро, соку тодозы, Мон – Кузё-Инмар.


  12 Тазьы шуэ Инмар Кузё-Инмар: Иуда выжылы пунэмзэ берыктыса улыкуз, Едом лек ужъёс лэсьтӥз, юн сьӧлыказ, 13 со понна тазьы шуэ Инмар Кузё-Инмар: Едом вылэ Аслэсьтым киме ӝуто, солэсь адямиоссэ, пудозэ быдто, кыр дуннелы сое пӧрмыто; Феманысен Деданозь улӥсьёс ваньзы меч улэ погралозы. 14 Аслам израиль калыкелэн киыныз Едомлы Мон пунэмзэ берыкто; вожпотонэ пурӟыку, йыркуре ӝуатскыку, соос Идумеяын косэм ужме быдэстозы, соку Едомын улӥсьёс Мынэсьтым пунэм берыктонме тодозы, – шуэ Инмар Кузё-Инмар.


  15 Тазьы шуэ Инмар Кузё-Инмар: филистим калык пунэм берыктыса улэмез понна, синазькыль карыса, пунэм берыктыса улэмез понна, вашкала дырысен ик асьсэлы быронэ мынон понна дугдылытэк адӟемпотостэм карыса улэмез понна, – 16 шуэ Инмар Кузё-Инмар, – со понна филистим калык вылэ киме ӝуто, крит калыкез быдто, соослэсь зарезь дуре кылем люкетсэс быдто; 17 соосты туж вӧсь карыса, соослы туж зол пунэмзэ берыкто; Мон соослы пунэмзэ берыктыку, соос тодозы, Мон – Кузё-Инмар”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  26-тӥ ЛЮКЕТ


  1 Дас одӥгетӥ арын нырысетӥ толэзьлэн нырысетӥ нуналаз Кузё-Инмар дорысь мыным верамын вал: 2 «Адямилэн пиез! Иерусалим сярысь Тир шуэ: ”А-а! Со – калыкъёслэн капказы – куашкатэмын; ваньмыз мынам киулам сюремын! Мон сяськаясько, нош со быдэсак таркамын-куашкатэмын!” 3 Тазьы шуэ Инмар Кузё-Инмар: ”Тани, со понна Мон тыныд пумит султӥсько, Тир, тыныд пумит трос калыкъёсты ӝуто, кызьы зарезь ӝутэ аслэсьтыз тулкымъёссэ, озьы соосты ӝуто. 4 Соос Тирлэсь борддоръёссэ куашкатозы, каланчаоссэ погыртозы; солэн пушкысьтыз сюйзэ ӵужыса потто, гольык изгурезьлы сое пӧрмыто. 5 Зарезь шорын калтон куасьтон интылы со пӧрмоз; уго Мон тае верай, – шуэ Инмар Кузё-Инмар: калыкъёс сое таркалозы. 6 Нош солэн музъем вылысьтыз нылъёссэ мечен виылозы, соку соос тодозы, Мон – Кузё-Инмар”.


  7 Тазьы шуэ Инмар Кузё-Инмар: ”Тани, уйпалась Навуходоносорез, Вавилонлэсь эксэйзэ, эксэйёс пӧлысь эксэез, валъёсын, ожмаськон уробоосын, буш вал вылын мынӥсьёсты, армиен, туж трос калыкен ӵош Тирлы пумит ожмаськыны ваё. 8 Музъем вылысь тынэсьтыд нылъёстэ со мечен виылоз, тыныд пумит ожмаськон каланчаос пуктоз, тыныд пумит сюй мудэт ӝутоз, тыныд пумит щитъёс пуктоз; 9 тынад борддоръёсыд вӧзы со борддорез куашкатъясь машинаос пуктоз, из коран тӥръёсыныз каланчаостэ куашкатоз. 10 Солэн валъёсыз улысь ӝутскем тузон тонэ шобыртоз; вал вылын мынӥсьёслэн, питран-поглянъёслэн, ожмаськон уробоослэн куараоссы шуккиськыку, борддоръёсыд зуркалозы, куашкатэм городэ пырись кадь со тынад капкаосад пыроз. 11 Валъёсыз вань ульчаосыд кузя ворттылыса ветлозы, калыктэ мечен коралоз, кужымлыктэ возьматӥсь синпелетъёсты (памятникъёсты) музъем вылэ сэрпалтоз. 12 Узырлыктэ таркалозы, вузъёстэ лушкалозы, борддоръёстэ куашкатозы, чебересь коркаостэ сузмытылозы, изъёстэ но, коръёстэ но, сюйдэ но вуэ куялозы. 13 Кырӟамысь дугдыто, цитр шудонлэн куараез уз ни кылӥськы. 14 Тонэ гольык изгурезь каро, калтонъёсты куасьтон интылы пӧрмод; выльысен тон пуктэмын уд ни луы, уго тае верай Мон Кузё-Инмар”, – шуэ Инмар Кузё-Инмар.


  15 Инмар Кузё-Инмар Тирлы тазьы шуэ: ”Тон пушкын виылон-погыръян ортчыку, Тынад усем куараедлы, яраё каремъёслэн ӝуштэмзылы чидатэк, шормуӵъёсты уз куалектэ-а? 16 Зарезьлэн вань эксэйёсыз пукон вылысьтызы султозы но асьсэ вылысь мантиязэс куштозы, пужыятэм дӥськутсэс вылысьтызы куштозы, дыр-р куалекъянэн шобырскозы, музъем вылэ пуксёзы но ялан куалекъяса улозы, тон пумысен паймыса улозы. 17 Тон пумысен кыласа-бураса бӧрдыны кутскозы, тыныд шуозы:


  ”Зарезь вылтӥ уясьёслэн улон интызы,

  нимо-дано город, кызьы тон бырид?

  Тон ачид, улӥсьёсыд но зарезь вылын кивалтыса улӥды,

  ярдурын вань улӥсьёсты куалекъятыса возиды!

  18 Туннэ, тынад усён нуналад, шормуӵъёс куалектӥзы;

  тынад быременыд сэрен зарезьысь шормуӵъёс

  куалекъян калэ вуттэмын”.


  19 Уго тазьы шуэ Инмар Кузё-Инмар: ”Мон тонэ улӥсьтэм городъёсты кадь тырттэм городлы пӧрмытӥ ке, тон вылэ бугыръяськись тулкымъёсты ӝутӥ ке, бадӟым вуос тонэ шобыртӥзы ке, 20 соку тонэ кемалась улэм калык доры шайгуэ пырисьёсын ӵош васькыто, музъемлэн пыдэсаз, пумтэм дауръёслэн кыр дуннеязы, шайгуэ васькисьёсын огазе тонэ интыяло, азьланяз тон пушкын улӥсьёс медаз ни луэ; улэпъёслэн музъем вылазы данлыкез Мон возьмато. 21 Кышкатон макелы Мон тонэ пӧрмыто, тон ышод-бырод, тонэ утчалозы но пумтэм вапумъёс ӵоже уз ни шедьтэ”, – шуэ Инмар Кузё-Инмар».

  

  
  

  ИЕЗЕКИИЛЬ ПРОРОКЛЭН КНИГАЕЗ


  27-тӥ ЛЮКЕТ


  1 Кузё-Инмар дорысь мыным верамын вал: 2 «Тон, адямилэн пиез, Тир понна кыласа-бураса бӧрдыны кутскы, 3 Тирлы, зарезе пырон доры интыяськемлы, трос шормуӵъёсысь калыкъёсын вузкарисьлы вера:


  ”Тазьы шуэ Инмар Кузё-Инмар: Тир! Тон шуиськод:

  ”Мон – вань чеберъёс пӧлысь самой чеберез!”

  4 Тон зарезь шоры интыяськемын;

  тынад лэсьтӥськисьёсыд тонэ чеберлэсь но чебер каризы;

  5 тынэсьтыд палубаостэ Сенирысь ваем кипарис пулъёслэсь

  лэсьтылӥзы;

  мачтаостэ лэсьтыны Ливанысь кедырпуосты октӥзы;

  6 полысъёстэ Васанысь ваем тыпыослэсь лэсьтӥзы;

  пуконъёстэ букпулэсь лэсьтӥзы,

  Киттим шормуӵъёсысь ваем слон лыэн дуръёссэ шобыртӥзы;

  7 тӧлпоостэ Египетысь ваем чибориё дэралэсь вуризы,

  флаг интыын вал соос;

  Елиса шормуӵъёсысь ваем чагыр, нап-горд басмаослэсь

  вуремын тынад шобретъёсыд.

  8 Сӥдонын но Арвадын улӥсьёс тон дорын полысаса улӥзы;

  Тир, тынад аслад усточиосыд вал,

  соос тон дорын пыж валтӥсьёс вал.

  9 Гевалысь тӧроос, солэн усточиосыз,

  пыжедлэсь пасьёссэ тупатъяса, тон дорын улӥзы.

  Вань зарезь пыжъёс но соосты валтӥсьёс

  вузкарон уждэ нуон понна тон дорын улӥзы.

  10 Персияысь, Лидияысь, Ливияысь пиос тынад армияд

  служить каризы, соос тынад ожгарчиосыд вал,

  тон вылэ щит, корт изьы ошылӥзы;

  тонэ данлыко карылӥзы.


  11 Арвад пиос тынад ожгарчиосыныд ӵош котыр борддор кузяд сылӥзы, Гамадимъёс каланча йылъёсад сылӥзы; быдэсак борддор кузяд колчанъёссэс ошылӥзы; озьы соос тонэ чеберлэсь но эшшо чебергес каризы.


  12 Фарсис, тонэн вузкарись, трос узырлыкез ванен тынэсьтыд вуздэ азвесь, корт, узвесь, тӧдьы узвесь тырыса октылӥз. 13 Иаван, Фувал, Мешех тонэн вузкаризы, тынэсьтыд вуздэ басьтон понна ляльчиоссэс, ыргон тӥрлыксэс тыныд ӵектылӥзы. 14 Фогарма юртысь тынад вузъёсыд понна ужан валъёссэс, оже мыныны ярамон валъёссэс, мулъёссэс вайылӥзы. 15 Дедан пиос тонэн вузкаризы; трос шормуӵъёсысь калыкъёс тонэн вузъёсын вошъяськыса улӥзы, коньдон интые слон лы, сьӧд пу тыныд вайылӥзы. 16 Трос вузэд вань бере, Арамеяын улӥсьёс тонэн вузкарыса улӥзы; вузэд понна дунзэс соос дуно изъёсын, нап-горд басмаосын, пужыё дэраен, виссонэн, марӟан, рубин изъёсын тыризы.


  17 Иудея но Израиль музъем тонэн вузкаризы; вузъёсыд понна дунзэс Минниф котырын будэтэм чабеен, ческыт сиён-юонъёсын, чечыен, пу вӧйын, бальзамен тыризы. 18 Тынад туж трос вузэд, пумтэм трос узырлыкед вань бере, Дамаск тонэн Хелбонын поттэм винаен но тӧдьы ыжгонэн вузкариз. 19 Дан но Узалаысь Иаван вузъёсыд понна дунзэс дурем кортэн тыризы; кассияен, ческыт зын поттӥсь шашыен вуззэс воштыны тон доры ветлӥзы. 20 Дедан тонэн дуноесь вал шобретъёсын вузкариз. 21 Аравия но вань Кидар эксэйёс тонэн вузкарыса улӥзы, ыжпиоссэс, такаоссэс, кечъёссэс вузъёсыныд воштылӥзы. 22 Саваысь но Раемаысь вузчиос самой умой ческыт зын поттӥсь макеосын, олокыӵе но дуно изъёсын тонэн вузкаризы, вузъёсыд понна дунзэс зарниен тыризы. 23 Харран, Хане, Еден, Сава музъемысь вузчиос, Ассурен Хилмад тонэн вузкаризы. 24 Соос тонэн дуно дӥськутэн, буртчин басмаосын, пужыё шобретъёсын вузкаризы, соосты, кедырпулэсь лэсьтэм дуно шыкысъёсы лач-лач тырыса, базаръёсад вайылӥзы.


  25 Фарсисысь зарезь пыжъёс-караванъёс вузъёстэ нуллӥзы;

  узырмид, зарезьёс котырысь шаеръёсын данолэсь но дано луид.

  26 Пыжъёсын полысасьёсыд тонэ бадӟым вуос пушкы вайизы;

  шундыӝужанысь пельтӥсь тӧл тонэ зарезьёслэн шоразы куашкатӥз.


  27 Узырлыкед но, вузъёсыд но, вуз возён кеносъёсыд но, пыжъёсад ужась-тыршисьёсыд, соосын валтӥсьёсыд но, пыжъёсыдлэсь пасьёссэ кышъясьёсыд но, вузкаронэн кивалтӥсьёсыд но, дорад улӥсь вань ожгарчиосыд но, тынад киулад улӥсь вань калык но тынад погран нуналад зарезьёслэн пыдэсазы усёзы.


  28 Пыж валтӥсьёсыдлэсь куаразэс кылыса, котыр ёрос зуркалоз.

  29 Ваньзы пыж полысасьёс, пыжын ужась-тыршисьёс,

  зарезь вылъёстӥ вань пыж валтӥсьёс,

  пыжъёсысьтызы потыса, музъем вылэ султозы;

  30 тон понна соос шуш куараен кесяськыса бӧрдозы,

  мур лулӟиськылозы,

  йыр вылазы пень пызьнаса, сюй вылтӥ погылляськыса гыж ветлозы.

  31 Тонэ жаляса, йырзэс гольык ӵышкозы,

  чурыт бышкись дӥськутэн дӥсяськозы;

  тонэ жаляса, кӧтӝожлы чидатэк, куараен зар бӧрдозы.

  32 Ӝожомыса улыкузы, тон пумысен бӧрдыса кырӟаны кутскозы,

  тазьы бӧрдыса вералозы:

  ”Кин Тир кадь зарезь шорын куашкатэмын!?

  33 Зарезьёс сьӧрысь вуэм вузъёсыныд

  трос калыкъёсты тон тыр карид;

  аслад уно узырлыкеныд, вузкаронэныд

  музъем вылысь эксэйёсты узырмытылӥд.

  34 Нош табере тон зарезь пыдсы уськытэмын,

  вузъёсыд но, пушкысьтыд вань калыкед но ву пыдсы выйизы.

  35 Тон пумысен шормуӵъёсын вань улӥсьёс куалектӥзы,

  соослэн эксэйёссы шӧйӟектӥзы, ымныр тусбуйзы ик воштӥськиз.

  36 Мукет калыкъёслэн вузчиоссы тонэн мар луэмез тодэм беразы

  шултыса лэзизы;

  тон кышкатон макелы пӧрмид, –

  пумтэм вапумъёс ӵожелы тон ышид-бырид”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  28-тӥ ЛЮКЕТ


  1 Кузё-Инмар дорысь мыным верамын вал:

  2 «Адями пи! Тир карлэн кивалтӥсь йырызлы шу:

  тазьы шуэ Инмар Кузё-Инмар:

  сюлмыныд вылтӥяськыны но тазьы вераськыны кутскемед понна:

  ”Мон – инмар, зарезьёслэн шоразы инмарлэн пукон вылаз пукси”,

  нош тон адями гинэ ук, Инмар ӧвӧл,

  аслэсьтыд визьдэ Инмарлэн визьмыныз оградэ пуктӥськод, –

  3 тани, тон Данииллэсь визьмогес,

  нокыӵе но лушкемлык тынэсьтыд ватӥськемын ӧвӧл.

  4 Аслад визьлыкеныд, аслад визьмыныд тон аслыд узырлык люкад,

  узырлык возён шыкысъёсад тон зарни, азвесь люкад.

  5 Аслад бадӟым визьлыкеныд, вузкаронэныд узырлыктэ йылэтӥд,

  узырлыкед трос луэмен, визьмыныд-сюлмыныд тон

  вылтӥяськыны кутскид.


  6 Со понна Инмар Кузё-Инмар тазьы шуэ:

  аслэсьтыд визьдэ Инмарлэн визьмыныз оградэ пуктӥськод бере,

  7 тани, тон вылэ вань мурт калыкъёс пӧлысь

  самой лексэ калыкез ысто,

  тынад визьлыкедлэн чеберезлы пумит соос мечъёссэс ӝутозы но

  тынэсьтыд пиштӥсь чебер данлыктэ сапталозы.

  8 Шайгуэ тонэ вуттозы,

  вием муртъёслэн адӟон эзеленызы зарезьёслэн пыдэсазы

  тон кулод-бырод.


  9 Соку виисед азьын тон ачид сярысь тазьы шуод на-а:

  ”мон – инмар”?

  Тонэ виисьлэн киулаз тон адями ук, инмар ӧвӧл.

  10 Вандӥськымтэослэн эзеленызы тон кулод,

  мурт кунысь вуэмъёс тонэ виёзы;

  уго тае Мон тыныд верай», – шуэ Инмар Кузё-Инмар.


  11 Кузё-Инмар дорысь мыным верамын вал:

  12 «Адями пи! Тирлэн эксэез пумысен кыласа-бураса

  бӧрдыны кутскы но тазьы шу солы:

  ”Тазьы шуэ Инмар Кузё-Инмар:

  тон быдэсмонлэн печатез, визьлыклэн тыр луонэз,

  чеберлыклэн вылӥ чеберлыкез.

  13 Едемын, Инмарлэн садаз, тон улӥд;

  тынад дӥськутэд олокыӵе но дуно изъёсын чеберъямын вал:

  рубин, топаз, алмаз, хризолит, оникс, яспис, сапфир,

  карбункул но изумруд,

  зарни – ваньмыз быгатыса пасьёсаз пуктылэмын,

  тынад вылад бырттылэмын вал, тынад кылдон нуналад

  соос дасямын вал.

  14 Тон шобыртыса возись, вӧйын зырӟем Херувим вал,

  со понна Мон тонэ пуктӥ;

  Инмарлэн святой гурезяз тон улӥд,

  тылын ӝуась изъёс пӧлтӥ ветлӥд.

  15 Тонэ кылдытэм дырысен,

  законлы пумит улэмед шарае потытозь,

  тон дун-шектэм адскиськод вал.


  16 Котыр дуннеен вузкарыса улэменыд сэрен

  тон пӧяськон пӧлы выйид, тон сьӧлыкад;

  кырсь макеез кадь Мон тонэ Инмарлэн гурезьысьтыз сэрпалтӥ,

  ӝуаса улӥсь изъёс пӧлысь тонэ, шобыртыса возись Херувимез,

  улляй.

  17 Чебередлы луыса сюлмыд вылтӥяськыны кутскиз,

  ушъям-данъямез яратэменыд, аслэсьтыд визьлыктэ быдтӥд;

  со понна Мон тонэ музъем вылэ кушто,

  эксэйёслы сантэманы тонэ сёто.

  18 Законлы пумит трос урод ужъёс лэсьтэменыд,

  ӧрекчаськыса вузкаременыд, тон саптад вӧсяськон интыостэ;

  пушкысьтыд тыл потто, со тонэ ньылоз:

  тонэ адӟыса улӥсьёслэн ваньзылэн син азязы Мон тонэ

  музъем вылысь пеньлы пӧрмыто.

  19 Калыкъёс пӧлысь кинъёс тонэ тодо, ваньзы соос,

  тонэн мар луэмез адӟыса, куалектозы;

  тон кышкатон макелы пӧрмод,

  пумтэм вапумъёс ӵожелы тон ышод-бырод”».


  20 Кузё-Инмар дорысь мыным верамын вал:

  21 «Адями пи! Сӥдон пала ымнырдэ берыкты но

  солэсь азьпал адӟонзэ солы тодытыса вера,

  22 шу: ”Тазьы шуэ Инмар Кузё-Инмар:

  Сӥдон, тани, Мон тыныд пумит султӥсько, тон пыр данэ пото,

  сое судить карыкум,

  со бордын Аслэсьтым дун-сьӧлыктэм луэмме возьматыкум,

  тодозы, Мон – Кузё-Инмар.

  23 Со вылэ сьӧдчер лэзё, ульчаосаз вир кисьтӥськыса улоз;

  Сӥдон пушкын улӥсьёс корась меч улэ погралозы,

  котыр ласянь соосты меч погыръялоз,

  соку соос тодозы, Мон – Кузё-Инмар.


  24 Азьланяз израиль калыклы со бышкись венё будос, шиеныз вӧсь карись кыйбоды уз ни луы, вань бускельёсыз пӧлысь солы урод малпасез уз ни кыльы, соку тодозы, Мон – Инмар Кузё-Инмар. 25 Тазьы шуэ Инмар Кузё-Инмар: мурт калыкъёс пӧлы пазьгиськыса улыны лэзем израиль калыкез огазе люкало но улы-выжыос азьын Аслэсьтым дун-сьӧлыктэм луэмме соос бордын возьмато; Иаков ляльчиелы сётэм ас музъемазы соос улозы. 26 Соку соос кышкатэк отын улыны быгатозы ни, коркаос пуктылозы, виноград мерттозы, кышкатэк улозы, уго соослэн котырысьтызы вань урод малпасьёслы суд лэсьто, соку тодозы, Мон – Инмар Кузё-Инмар”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  29-тӥ ЛЮКЕТ


  1 Дасэтӥ арын, дасэтӥ толэзьын, толэзьлэн дас кыкетӥ нуналаз, Кузё-Инмар дорысь мыным верамын вал: 2 «Адями пи! Египетлэн эксэез пала, фараон пала, ымнырдэ берыкты но солы пумит, быдэс Египетлы пумит азьпалзэ тодытыса вера. 3 Шу: ”Египетлэн эксэез, шуръёсыд пушкын кыллись бадӟым крокодил, ”Мынам шуре, сое мон аслым ачим кылдытӥ” шуись фараон, тани, Мон тыныд пумит султӥсько. 4 Анлы бордад визнан шедьыто, сьӧм бордад шуръёсысьтыд чорыгъёсты лякыло, шуръёсысьтыд сьӧм бордад лякиськем вань чорыгъёсын валче поттыса, 5 тонэ астэ но, шуръёсысьтыд вань чорыгдэ но луоё кыре кушто. Кыр бусые тон усёд, уз басьтэ, уз ӝутэ тонэ; кыр пӧйшуръёслы, ин тылобурдоослы тонэ сиыны сёто. 6 Египетын вань улӥсьёс соку тодозы, Мон – Кузё-Инмар, малы ке шуоно соос израиль калык понна тростник будослы укшась пыкъет вал. 7 Тон борды киынызы кутӥськем бере тон чальдылӥд но быдэс пельпумазы бышкалскылӥд; тон борды пыкъяськем беразы тон чигиськид но копак куссэс яраё карид.


  8 Соин ик Инмар Кузё-Инмар тазьы шуэ: тани Мон тон вылэ меч ӝуто но тынэсьтыд калыктэ, пудоостэ быдто. 9 Соку Египет музъем луоё кырлы, кыр дуннелы пӧрмоз; соку тодозы, Мон – Кузё-Инмар. Со тазьы шуэ бере: ”Мынам шуре, мон сое кылдытӥ”, 10 соку Мон шуръёсыдлы пумит султӥсько, Египет музъемез луоё кырлэсь но луоё кыр каро, Мигдолысен кутскыса Сӥенаозь, Эфиопиялэн кутсконозяз. 11 Со вылтӥ адями пыд уз ветлы, пудоослэн пыдзы но отчы уз лёгиськы, отын ньыльдон ар ӵоже нокин но уз улы. 12 Тырттэм кельтэм музъемъёс пӧлын Египет музъемез луоё кырлы пӧрмыто; тырттэм кылем городъёс пӧлын солэн городъёсыз ньыльдон ар ӵоже тырттэм улозы, Египет калыкез мурт калыкъёс пӧлы, мурт музъемъёсы пазьго.


  13 Уго тазьы шуэ Инмар Кузё-Инмар: ньыльдон ар ортчем бере мурт калыкъёс пӧлы пазьгиськыса улыны лэзем Египет калыкез огазе люкало. 14 Египетэз пленысь берен ваё, асьсэлэн вордскем музъемазы, Пафрос музъеме, соосты берен ваё, соослэн лябытгес гинэ эксэйлыксы луоз. 15 Мукет эксэйлыкъёс сярысь со лябгес луоз, мукет калыкъёс азьын со вылтӥяськыны уз ни быгаты; Мон соосты покчи карисько, мукет калыкъёсын кузёяськыса медаз ни улэ. 16 Азьланяз Египет израиль калыклы пыкъет уз ни луы, юрттэт курыса Египетлы вазиськылэмзэ, законлы пумит улэмзэ тодаз уз ни вайытэ, соку тодозы, Мон – Инмар Кузё-Инмар”».


  17 Кызь сизьыметӥ арын, нырысетӥ толэзьын, толэзьлэн нырысетӥ нуналаз, Кузё-Инмар дорысь мыным тазьы верамын вал: 18 «Адями пи! Вавилонлэн эксэез, Навуходоносор, Тир котыр трос ужатыса, аслэсьтыз армизэ жадьытӥз; ваньзылэн йырзы гольык луиз, пельпумъёссы нярӟылӥзы; нош солы но, солэн армиезлы но Тир карысь, солы пумит ожмаськыкуз лэсьтэм ужъёсыз понна мед-кузьым ӧз сюры. 19 Соин ик тазьы шуэ Инмар Кузё-Инмар: тани, Мон Навуходоносорлы, Вавилонлэн эксэезлы, Египет музъемез сётӥсько, солэсь узырлыксэ мед киултоз, таласа поттэм узырлыксэ мед талалоз, та солэн армиезлы мед-кузьым луоз. 20 Со пушкын лэсьтэм ужъёсыз понна, мед-кузьым карыса, солы Египет музъемез сётӥсько, малы ке шуоно со ужъёсты соос Мон понна лэсьтӥзы, – шуиз Инмар Кузё-Инмар. 21 Со нуналэ израиль калыклы сюр будэто, соос пӧлын тынэсьтыд ымдэ вераны усьто, соку соос тодозы, Мон – Кузё-Инмар».

  

  
  

  ИЕЗЕКИИЛЬ ПРОРОКЛЭН КНИГАЕЗ


  30-тӥ ЛЮКЕТ


  1 Кузё-Инмар дорысь мыным тазьы верамын вал: 2 «Адями пи! Азьпалзэ тодытыса вера, тазьы шу: ”Тазьы шуэ Инмар Кузё-Инмар: викышъялэ! О, о, нунал! 3 Уго матын ини нунал, озьы! Кузё-Инмарлэн нуналэз, пилемлэн шобыртон нуналэз матэ вуиз; калыкъёсты судить карон дыр матэ вуэ. 4 Египет вылэ меч вуоз, Египетын мечен виылэмъёс пограны кутскем бере, солэсь узырлыксэ киултэм бере, инъетъёссэ куашкатэм бере Эфиопияе шимес кышкан вӧлмоз. 5 Эфиопия но, Ливия но, Лидия но, вань сураськем калык, Хуб, сӥзён-косон басьтэм музъемлэн пиосыз но соосын ӵош меч улын погралозы.


  6 Тазьы шуэ Кузё-Инмар: Египетлэн пыкъетъёсыз усёзы, солэн бадӟымлыкеныз ушъяськонэз куашкалоз, Мигдолысен кутскыса Сӥенаозь со пушкын меч улын погралозы, – шуиз Инмар Кузё-Инмар. 7 Тырттэм кылем музъемъёс пӧлын со тырттэм кылёз, солэн городъёсыз но тырттэм кылем городъёс пӧлын луозы. 8 Египет вылэ тыл лэзем берам, солэн вань пыкъетъёсыз куашкам бере соос тодозы, Мон – Кузё-Инмар. 9 Со нуналэ Мон дорысь ивор верасьёс пыжъёсын сюлмаськисьтэм эфиоп калыкез кышкатыны кошкозы, Египетэз судить карон нуналэ соос пушкы шимес кышкан вӧлмоз; уго, тани, со лыктэ.


  10 Тазьы шуэ Инмар Кузё-Инмар: Вавилонлэн эксэезлэн, Навуходоносорлэн, киыныз Египетлэн уллёезлы пум поно. 11 Со, соин ӵош солэн калыкез но, лекъёс пӧлысь лек калык, та музъемез быдтыны ваемын луозы, Египет вылэ мечсэс ӝутозы но виылэм калыкен музъемез шобыртозы. 12 Шуръёссэ кӧс музъемлы пӧрмыто, лек муртъёслэн киулазы музъемез сёто, мурт кунысь вуэм калыклэн киыныз музъемез но ваньзэ, мар отын вань, тырттэм кельто, Мон – Кузё-Инмар – тае верай.


  13 Тазьы шуэ Инмар Кузё-Инмар: сульдэръёссэ куашкато, Мемфисысь ӧрекчи инмаръёссэ быдто, Египет музъемын кивалтӥсь эксэй уз ни луы, Египет музъем вылэ кышкан лэзё. 14 Пафросэз тырттэм кельто, Цоан вылэ тыл лэзё, Но карлы суд лэсьто. 15 Египетлэн юнматэм Сӥн карез вылэ Аслэсьтым вожпотонме кисьто, Нолэсь адями уллёзэ быдто. 16 Египет вылэ тыл лэзё, Сӥн дыр-р куалекъялоз, Но кар куашкалоз, Мемфис вылэ нуназе шорын тушмонъёс урдскозы. 17 Онысь но Бубастысь егит муртъёс меч улын бырозы, мукетъёссэ пленэ нуозы. 18 Тафнисын нунал кысоз, отын Египетлэсь зӥбетсэ куашкато, отын солэн вылтӥяськись быдӟымлыкез быроз. Пилем сое ӵоксалоз, нылъёссэ пленэ нуозы. 19 Озьы Мон Египетлы суд лэсьто, соку тодозы, Мон – Кузё-Инмар”».


  20 Дас одӥгетӥ арын, нырысетӥ толэзьын, толэзьлэн сизьыметӥ нуналаз, Кузё-Инмар дорысь мыным тазьы верамын вал: 21 «Адями пи! Египетлэн эксэезлэсь, фараонлэсь, суйбыгытсэ-кужымзэ Мон куашкатӥ ни; мед бурмоз шуыса, со бинямын ӧвӧл на, кияз меч возён понна кужымез мед луоз шуыса, эмъясьёслэн биням бӧзэнызы со бинямын ӧвӧл на. 22 Соин ик Инмар Кузё-Инмар тазьы шуэ: тани, Мон Египетлэн эксэезлы, фараонлы, пумит султӥсько, солэсь тазазэ но, тӥяськемзэ но суйбыгытсэ куашкато, солэн киысьтыз мечез ик усёз. 23 Египет калыкез мукет калыкъёс пӧлы кизё, соосты мурт музъемъёсы пазьго. 24 Нош Вавилон эксэйлэсь суйбыгытсэ юнмато, Аслэсьтым мечме солэн кияз сёто, фараонлэсь суйбыгытсэ куашкато, соку фараон со азьын, трос яраосызлы чидатэк, туж ӝуштоз. 25 Вавилон эксэйлэсь суйбыгытсэ юнмато, нош фараонлэн суйбыгытъёсыз ланьыралозы; Аслэсьтым мечме Вавилон эксэйлэн кияз сёто но, со сое Египет вылэ урдоз, соку тодозы, Мон – Кузё-Инмар. 26 Египет калыкез мукет калыкъёс пӧлы кизё, мурт музъемъёсы соосыз пазьго, соку тодозы, Мон – Кузё-Инмар».

  

  
  

  ИЕЗЕКИИЛЬ ПРОРОКЛЭН КНИГАЕЗ


  31-тӥ ЛЮКЕТ


  1 Дас одӥгетӥ арын куинетӥ толэзьлэн нырысетӥ нуналаз Кузё-Инмар дорысь мыным верамын вал:


  2 «Адями пи! Египетлэн эксэезлы, фараонлы,

  солэн адями уллёезлы но тазьы шу:

  ”Аслад быдӟымлыкеныд кинлы тон укшаськод?

  3 Тани, Ассур Ливанысь чебересь вайёсын,

  вужер сётӥсь лысъёсын, ӝужыт мугоро кедырпу вал;

  йылыз солэн пилемъёс доры вуылӥз.

  4 Вуос сое будэтӥзы, пыдэстэм вуос сое ӝутӥзы,

  солэсь выжызэ шур вуос котыртӥзы,

  ӧрысьтыз вуоссэ бусыысь вань писпуос доры ӧръялляз.

  5 Соин ик со бусыысь вань писпуослэсь ӝужытгес луиз,

  улвайёсыз но солэн трос вал;

  будыкуз трос ву ванен вайёсыз кузесь луизы.

  6 Улвайёсыз борды ин улысь пӧртэм тылобурдоос кар лэсьтылӥзы,

  вайёсыз улын пӧртэм луд пӧйшуръёс пи поттылӥзы,

  вужер улаз пӧртэм калыкъёс улӥзы.

  7 Со чебер адӟиське вал аслаз ӝужыт будэменыз, кузесь вайёсыныз,

  уго солэн выжыез бадӟым вуос доры вуылӥз.

  8 Инмар садысь кедырпуос сое ӧз ӝокатылэ;

  кипариспуослэн но сокем ӵемесь улвайёссы ӧй вал,

  платанпуослэн но улвайёссы сокем-сокем лабресэсь ӧй вал;

  Инмарлэн садысьтыз одӥгез но писпу со кадь чебер ӧй вал.

  9 Сое Мон трос-трос вайёсын чебер кари;

  Инмарлэн садысьтыз вань Едем писпуос солы вожъяськылӥзы.


  10 Соин ик Инмар Кузё-Инмар тазьы шуэ: мугорыныз ӝужыт луэмез понна, зӧкесь улвайёс вискытӥ йылзэ ӝутэмез но сюлмыныз быдӟымъяськыса вылтӥяськемез понна – 11 сое Мон калыкъёсын кузёяськись кие сётӥ; солы со лэсьтӥз озьы, кызьы кулэ; законлы пумит улэмез понна Мон сое кулэтэм кари.


  12 Мурт кунысь адямиос, вань калыкъёс пӧлысь лек муртъёс кораса сое гурезь йылысь сэрпалтӥзы; вань нёжалъёсы солэн вайёсыз усьылӥзы; улвайёсыз нюк пыдэсъёсы усьылыса тӥяськылӥзы, солэн вужер улысьтыз вань калыкъёс кошкизы, сое огназзэ кельтӥзы. 13 Пограм писпу борды пӧртэм ин тылобурдоос интыяськизы, улвайёсыз пӧлын пӧртэм луд пӧйшуръёс улӥзы.


  14 Со понна та – ву дурысь нокыӵе писпуос но медаз вылтӥяське асьсэлэн ӝужыт мугорынызы, зӧк улвайёс вискытӥ асьсэлэсь йылзэс медаз ӝутэ, соослэн ӝуждалазылы луыса ву юись писпуос соос борды медаз лякиське; уго соос ваньзы кулон киулэ сётэмын луозы, шайгуэ пырем адями пиосын ӵош пыдэстэм дуннее васькытэмын луозы.


  15 Тазьы шуэ Инмар Кузё-Инмар: со шайгуэ пырон нуналэ, сое жаляса, Мон бӧрдон нунал ортчытыны косӥ, солы луыса пыдэстэм дуннеез ворсай, солэсь шуръёссэ дугдытӥ, бадӟымесь вуоссэ бызьыны ӧй лэзьы, со пумысен Ливанэз ӝоже уськытӥ, бусыысь вань писпуос со пумысен ӝоже усизы. 16 Со усьыку потэм куараен калыкъёсты куалектытӥ, пыдэстэм дуннее, шайгуэ пыремъёс доры сое вуттэм берам пыдэстэм дуннеысь вань Едем писпуос, Ливанлэн самой ӟечъёсыз, умойёсыз, ваньмыз ву юисьёс, шумпотӥзы. 17 Уго соос но соин ӵош пыдэстэм дуннее, мечен корамъёс доры мынӥзы, соин валче улоно-тыршоно муртъёсыз но, калыкъёс пӧлын солэн вужераз улӥсьёс ад пыдэсэ мынӥзы.


  18 Озьыен, данлыкын, быдӟымлыкын улыкуд, Едем садысь кудӥзлы писпулы ӵошаськод вал? Нош табере Едемысь писпуос кадь ик дунне пыдэсэ куштэмын луод, вандӥськымтэос, мечен погыртэмъёс пӧлын кыллёд. Та – фараон но солэн вань адями уллёез, – шуэ Инмар Кузё-Инмар”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  32-тӥ ЛЮКЕТ


  1 Дас кыкетӥ арын дас кыкетӥ толэзьлэн нырысетӥ нуналаз Кузё-Инмар дорысь мыным верамын вал: 2 «Адями пи! Египетлэн эксэез, фараон, пумысен кыласа-бураса бӧрдыны кутскы, солы шу:


  ”Тон калыкъёс пушкысь егит лев кадь,

  зарезьысь шимес маке кадь, шуръёсысеныд урдскылӥськод,

  пыдыныд вуэз пожаськод, кошкись вуоссэс лёгаськод.

  3 Тазьы шуэ Инмар Кузё-Инмар:

  трос калыкъёслэн люкаськонысенызы Мон тон вылэ казьме кушто,

  соку соос тонэ калтонэным шедьытыса поттозы.

  4 Музъем вылэ тонэ сэрпалто, кыр бусые тонэ кушто,

  тон вылэ ин улысь пӧртэм тылобурдоос пуксьылозы,

  быдэс музъем вылысь пӧйшуръёс, тонэ сиыса, кӧтсэс тырозы.

  5 Гурезьёс вылэ сӥльдэ куяло, нёжалъёсты шӧйыныд пачылмыто.

  6 Музъемдэ гурезьёс йылозь виреныд пачылмыто,

  музъемдэ уян инты каро; нюкъёсты-гопъёсты виреныд тырмыто.

  7 Кысэм берад инъёсты ворсало, кизилиосты пеймытомыто,

  шундыез пилемъёсын возъяло,

  толэзь но югытэныз пиштыса уз ни улы.

  8 Инмысь вань пиштӥсь макеосты тынад йылад пеймыт каро,

  музъем вылад пеймыт лэзё, – шуэ Инмар Кузё-Инмар.


  9 Трос калыкъёслэсь сюлэмъёссэс куалекъято, тынад усемед сярысь тыныд тодмотэм шаеръёсысь пӧртэм калыкъёслы иворто. 10 Тон пыр трос калыкъёсты кышкато, соослэн ымныр азязы меченым сэзъяны кутски ке, эксэйёссы тон пумысен курдаса куалектозы, тынад усён нуналад котькудӥз аслаз лулыз понна ялан куалекъяса улоз. 11 Уго тазьы шуэ Инмар Кузё-Инмар: Вавилон эксэйлэн мечез тон вылэ вуоз. 12 Кужмо муртъёслэн мечъёссы улэ калыкед погралоз; ваньзы соос – калыкъёс пӧлысь лек муртъёс, соос Египетэз вылтӥяськемысь дугдытозы, солэн адями уллёез одӥгтэм кулоз-быроз. 13 Бадӟым вуос дурысь вань пудозэ погырто, азьланяз адямилэн пыдыз соосты уз ни пожа, пудоос но пыдынызы-гижыосынызы соосты уз ни пожалэ. 14 Соку вуоссылы шыпыт улон сёто, шуръёссэс вӧй кадь бызись каро, – шуэ Инмар Кузё-Инмар. 15 Египетэз кыр дуннелы пӧрмытӥ ке, музъем вылзэ тырттэм-буш кельтӥ ке, со вылын улӥсьёсты ваньзэс погыртӥ ке, соку тодозы, Мон – Кузё-Инмар.


  16 Та – бӧрдыса кырӟан гур; мурт калыкъёслэн нылъёссы сое кырӟалозы; Египет сярысь, солэн быдэс адями уллёез сярысь сое кырӟалозы, – шуэ Инмар Кузё-Инмар”».


  17 Дас кыкетӥ арын толэзьлэн дас витетӥ нуналаз Кузё-Инмар дорысь мыным верамын вал: 18 «Адями пи! Египет калыклэн адями уллёез пумысен кырӟаса бӧрд, сэрпалтыса кушты сое; сое но, тодмо калыкъёслэсь нылъёссэс но шайгуэ пырисьёсын ӵош дуннелэн пыдсаз кушты.


  19 Кинлэсь тон умойгес?

  Улэ васькы, вандӥськымтэосын огазе выд.

  20 Мечен виемъёс пушкы соос усёзы, Египет меч улэ сётэмын;

  поттэ сое, вань адями уллёзэ но.

  21 Дуннелэн пыдсаз со сярысь, солэн эшъёсыз сярысь

  кужмолэсь но кужмо батыръёс вералозы:

  ”Соос улэ васькизы, мечен корам вандӥськымтэосын огазе выдӥзы”.

  22 Отын Ассур но солэн быдэс уллёез, солэн котыраз шайпулъёссы,

  ваньмыз мечен погыртэм, уськытэм муртъёс.

  23 Шайпулъёссы дунне пыдэслэн самой пыдсаз пуктылэмын,

  солэн адями уллёез кылле шӧйзэ ватон котырын,

  соос ваньзы виемын, мечен погыртэмын,

  куке но соос улэпъёслэн музъем вылазы

  калыкъёсты куалекъятыса возё вал.

  24 Отын Елам вань адями уллёеныз

  эксэезлэсь шӧйзэ ватон котырын кылле;

  ваньзы соос виемын, мечен погыртэмын,

  улэпъёслэн музъем вылазы калыкъёсты

  куалекъятыса возён вакытазы,

  вандӥськымтэ дыръязы кулыса дунне пыдсы пыризы,

  табере шайгуэ пыремъёсын огазьын сӥтэм-сантэм луонэз

  ас вылазы чидано луо.

  25 Погыртэмъёс пушкы солы но солэн вань адями уллёезлы

  кыллён инты сётӥзы;

  солэн котыраз шайпулъёссы сыло,

  ваньзы вандӥськымтэос, мечен погыртэмъёс отын кыллё;

  улэпъёслэн музъем вылазы улыкузы,

  вань калыкъёсты куалекъятыса возизы бере,

  соин ик соос табере шайгуэ пыремъёсын ӵош

  возьытэ вуонэз чидано луо,

  погыртэмъёс пӧлы ик ватэмын но.


  26 Отын Мешех но Фувал трос калыкенызы ӵош;

  со котырын шайпулъёссы сыло,

  ваньзы вандӥськон сямез ортчытымтэос,

  мечен погыртэмъёс отын кыллё,

  малы ке шуоно улэпъёслэн музъем вылазы улыкузы,

  соос калыкъёсты куалекъятыса возьылӥзы.


  27 Соос но кулэ ӧвӧл-а вандӥськымтэослэн оже бырем батыръёсынызы огазьын кылльыны, кудъёсыз ожмаськон тӥрлыкъёсынызы валче дуннелэн пыдсаз васькизы, мечъёссэс йыр улазы понӥзы, нош законлы пумит улэмзы лыоссы вылэ кылиз, малы ке шуоно соос, кужмоос, улэпъёслэн музъем вылазы улыкузы, куалекъяса улон вайылӥзы. 28 Тон но вандӥськон сямез ортчытымтэос пӧлын сузмытэмын луод, мечен погыртэмъёсын огазьын кыллёд. 29 Отын Едом, солэн эксэйёсыз, солэн вань кивалтӥсьёсыз, соос туж ке но кышкасьтэмесь вал, табере мечен погыртэмъёс пӧлы понэмын; шайгуэ пырем вандӥськон сямез ортчытымтэосын огазьын кыллё. 30 Отын уйпал шаерлэн кивалтӥсьёсыз, ваньзы соос, вань Сӥдон калык но отчы погыртэмъёсын ӵош пыризы, уго куке но соос калыкъёсты куалекъятыса возизы, табере бадӟым кужыменызы валче возьытэ вуттэмын, вандӥськон сямез ортчытымтэосын, мечен погыртэмъёсын огазьын кыллё, шайгуэ пыремъёсын огазьын сӥтэм-сантэм луонэз ас вылазы нуо.


  31 Фараон соосты адӟиз ке, мечен погыртэм адями уллёез понна уз ни куректы, буйгатскоз, фараон но солэн вань ожмаськись муртъёсыз, – шуэ Инмар Кузё-Инмар. 32 Уго Мон улэпъёслэн музъем вылазы улӥсьёс доры кышкан-куалекъян вӧлмытӥсько, фараон но солэн адями уллёез мечен погыртэм вандӥськон сямез ортчытымтэосын огазе понэмын луоз», – шуэ Инмар Кузё-Инмар.

  

  
  

  ИЕЗЕКИИЛЬ ПРОРОКЛЭН КНИГАЕЗ


  33-тӥ ЛЮКЕТ


  1 Кузё-Инмар дорысь мыным верамын вал: 2 «Адями пи! Ас калыкедлэн пиосызлы кыл вера, соослы шу: ”Кыӵе ке но музъем вылэ Мон меч лэзё но, отысь калык, ас пӧлысьтыз адямиез басьтыса, ас дораз возьмаськись карыса пуктоз, 3 со, музъем вылэ лыктӥсь мечез адӟыса, гумызэ пелляны кутскоз но ас калыксэ сак кариськыны косоз. 4 Кин гумы куараез кылыса вылысь сак ӧз ке кариськы, соку со доры меч лыктоз но сое киултоз, солэн вирыз ас вылаз вуоз. 5 Гумылэсь куаразэ со кылыса вылысь сак ӧз ке кариськы, соку солэн вирыз ас вылаз вуоз, нош кин сак кариськиз ке, со аслэсьтыз улонзэ утьыны быгатоз. 6 Нош возьмаськись лыктӥсь мечез адӟиз но гумызэ пельтымтэен сэрен калык та сярысь тодытэк кылиз ке, соку меч лыктыса соос пӧлысь кудӥзлэсь ке но улонзэ басьтӥз ке, сьӧлыкез понна со басьтэмын луоз, соку солэн вирыз понна возьмаськисьлэсь кылзэ юало”.


  7 Тонэ, адямилэн пиез, израиль калыклы возьмаськись карыса пуктӥ, тон Мынам ымысьтым потэм кылэз кылзод но Мынам нимыным соосты визьнодалод. 8 Законлы пумит улӥсьлы Мон шуи ке: ”Законлы пумит улӥсь! Тон кулонэн кулод”, нош тон номыр но ӧд ке вера законлы пумит улӥсез урод сюрес вылысьтыз утён понна, со законлы пумит улӥсь сьӧлыкез понна кулоз, соку Мон солэн вирыз понна тынэсьтыд кылдэ юало. 9 Нош тон законлы пумит улӥсез урод сюрес вылысьтыз кожыса утиськыны валэктӥд ке, нош со урод сюрес вылысьтыз ӧз ке кожы, соку со сьӧлыкез понна кулоз, нош тон аслэсьтыд лулдэ утёд.


  10 Нош тон, адямилэн пиез, израиль калыклы шу: ”Тӥ тазьы шуиськоды: ”Милям йыружъёсмы, сьӧлыкъёсмы ми вылын уло, ми соос пӧлын катьтэммыса быриськомы: кызьы бен улыны ми быгатомы на?” 11 Тазьы шу соослы: ”Улӥсько Мон! – шуэ Инмар Кузё-Инмар, – сьӧлыко муртлэсь кулонзэ кулэ уг кариськы, сьӧлыко муртлэсь урод сюрес вылысьтыз берытскемзэ но улэп кылемзэ кулэ карисько. Урод-лек сюрес вылысьтыды берытске, берытске; ма понна тӥ бырыны кулэ, израиль калык?”


  12 Тон но, адямилэн пиез, ас калыкедлэн пиосызлы шу: ”Шонер улӥсез йыруж лэсьтон нуналаз шонер улэмез уз утьы; законлы пумит улӥсь но законлы пумит улон сюрес вылысь берытскон нуналаз законлы пумит улэмез понна уз канжаськы; шонер улӥсь но сьӧлыкан нуналаз шонер улэмез понна улэп кыльыны уз быгаты. 13 Шонер улӥсьлы шуи ке: ”Тон улэп кылёд”, нош со, шонер улэмез вылэ оскиськыса, урод уж лэсьтӥз ке, соку солэн вань ӟеч ужъёсыз буре ваемын уз луэ, – урод уж лэсьтэмез понна со кулоз. 14 Законлы пумит улӥсьлы шуи ке: ”Тон кулонэн кулод”, нош со сьӧлыко ужъёслэсь палэнскиз но законъя, шонерлыко улыны кутскиз ке, 15 та законлы пумит улӥсь мурт пунэм тыроно муртэзлэсь басьтэм залогзэ берыктӥз ке, талам-лушкамез понна дунзэ тыриз ке, улонлэн законъёсызъя ветлыны кутскиз ке, номыр но уродзэ ӧз ни ке лэсьты, со улэп кылёз, уз кулы. 16 Одӥгез но лэсьтэм сьӧлыкез тодэ ваемын уз ни луы; со законъя, шонерлыко улыны кутскиз бере, со улэп кылёз”.


  17 Нош тынад калыкедлэн пиосыз шуо: ”Кузё-Инмарлэн сюресэз шонертэм”, шонерзэ верано ке, соослэн асьсэлэн сюрессы шонертэм. 18 Шонер улӥсь шонер улонэзлэсь куштӥськиз ке, законлы пумит ужъёс лэсьтыны кутскиз ке, со понна со кулоз. 19 Законлы пумит улӥсь законлы пумит улонэзлэсь куштӥськиз ке, законъя, шонерлыко ужъёс лэсьтыса улыны кутскиз ке, со понна со улэп кылёз. 20 Нош тӥ шуиськоды: ”Кузё-Инмарлэн сюресэз шонертэм!” Израиль калык, Мон ваньдэс лэсьтэм ужъёстыя судить каро».


  21 Улыны выжеммылэн дас кыкетӥ араз, дасэтӥ толэзьлэн витетӥ нуналаз, мон доры Иерусалимысь утиськыны быгатэм мурт лыктыса шуиз: «Город куашкатэмын!» 22 Но та утиськыны быгатэм муртлэн лыктэмезлэсь азьлогес ӝытазе мон вылын Кузё-Инмарлэн киыз улӥз, та муртлэн ӵукна мон доры лыктэмезлэсь азьло Кузё-Инмар мынэсьтым кылме-ымме усьтӥз. Соку, мынам ымы усьтӥськем бере, мон кылтэм-ымтэм ӧй улы ни.


  23 Кузё-Инмар дорысь мыным верамын вал: 24 «Адями пи! Израиль музъемысь таркам-тырттэм кылем интыосын улӥсьёс шуо: ”Авраам одӥг вал, та музъемез со люкетлы басьтӥз, нош асьмеос трос кузя; та музъем асьмелы люкетлы сётэмын”. 25 Соин ик соослы шу: ”Тазьы шуэ Инмар Кузё-Инмар: тӥ сӥлез вирыныз валче сииськоды, синъёстэс сульдэръёсты-идолъёсты пала ӝутӥськоды, вир кисьтӥськоды, – музъемез киулады возьыны ӧдъяськоды-а? 26 Тӥ меч вылады пыкиськиськоды, кырсь-жоб ужъёс лэсьтӥськоды, ог-огдылэсь кышнодэс саптаськоды, – музъемез киулады возьыны ӧдъяськоды-а?”


  27 Тани, мар соослы шу: ”Тазьы шуэ Инмар Кузё-Инмар: улӥсько Мон! Кинъёс таркам-тырттэм кылем интыосын уло, меч улэ погралозы, нош кинъёс кыр бусыын, соосты кыр пӧйшуръёслы сиыны сёто; кинъёс юнматэм каръёсын, пещераосын, соосты сьӧдчер погыртоз. 28 Музъемез кыр дунне пӧлысь кыр дунне каро, быдӟым луэменыз вылтӥяськонэз быроз, Израиль гурезьёс тырттэм-буш кылёзы, мынӥсь-ветлӥсез но уз луы. 29 Юрӟым-кырсь ужъёс лэсьтэмзы понна музъемез кыр дунне пӧлысь кыр дунне карем берам тодозы, Мон Кузё-Инмар шуыса”.


  30 Нош тон сярысь, адямилэн пиез, ас калыкедлэн пиосыз верасько борддор вӧзын, корка ӧс выжыосын, соос ог-огзылы, котькудӥз аслаз матысезлы шуэ: ”Мынэлэ, кылзӥське, кыӵе кыл Кузё-Инмар дорысь потӥз”. 31 Калык люкаськон интые кадь соос тон доры лыкто но тынад син азяд Мынам калыке пуксе, тынэсьтыд верам кылдэ кылзо, но сое уг быдэсто; уго ымынызы соос чеберъяськыса верало, нош сюлмынызы узырлык сьӧры уйисько. 32 Тани, тон соос понна чебер куараё сюлэмез вырӟытӥсь кырӟась кадь, умой крезьчи кадь; соос тынэсьтыд верам кылдэ кылзо, но сое уг быдэсто. 33 Нош верам кылы быдэсмиз ке, – тани, быдэсме но ини, – соку тодозы, соос пӧлын пророк вал шуыса».

  

  
  

  ИЕЗЕКИИЛЬ ПРОРОКЛЭН КНИГАЕЗ


  34-тӥ ЛЮКЕТ


  1 Кузё-Инмар дорысь мыным верамын вал: 2 «Адями пи! Израильлэн возьмасьёсызлы пумит азьпал адӟонзэ тодытыса вера, азьпалзэ тодытыса вера, возьмасьёслы шу: ”Тазьы шуэ Инмар Кузё-Инмар: куректон-кайгу Израильысь возьмасьёслы, соос асьсэзыз асьсэос возьмаса улӥзы! Ыжъёсты возьманы кулэ ӧвӧл-а возьмасьёс? 3 Кӧйзэ сииды, ыжгонэн шобырскиды, куайытэм ыжъёсты вандылӥды, нош уллёез ӧд возьмалэ. 4 Лябӟемъёссэ ӧд юнматылэ, висись ыжез ӧд эмъялэ, яраё луэмзэ ӧд биньылэ, йыромемзэ берен ӧд вае, ышемзэ ӧд утчалэ, вӧсь карыса, курадӟытыса, соосын кузёяськыса тӥ улӥды. 5 Возьмасьтэк кыльыса, соос пазьгиськизы; пазьгиськем беразы соос пӧртэм кыр пӧйшуръёслы сиён луизы. 6 Мынам ыжъёсы вань гурезьёс кузя, вань ӝужытэсь мувыръёс кузя йыромыса ветло; музъемлэн вань палъёсаз пазьгиськизы ыжъёсы, нокин но соос сярысь уг юалляськы, нокин но соосты уг утча.


  7 Соин ик, возьмасьёс, Кузё-Инмарлэсь верам кылзэ кылзэлэ. 8 Улӥсько Мон! – шуэ Инмар Кузё-Инмар, – Мынам ыжъёсы турканы-тарканы кельтэмын, Возьмасьтэк кыльыса, ыжъёсы кыр пӧйшуръёслы сиёнлы пӧрмизы, возьмасьёсы ыжъёсме ӧз утчалэ, возьмасьёс асьсэзыз асьсэос гинэ возьмазы, нош ыжъёсме ӧз возьмалэ, – 9 со понна, возьмасьёс, кылзэлэ Кузё-Инмарлэсь верам кылзэ. 10 Тазьы шуэ Инмар Кузё-Инмар: тани, Мон та возьмасьёслы пумит султӥсько, Аслам ыжъёсы понна соослэсь кылзэс юало; соослы ыжъёсме возьманы уг ни сёты, азьланяз возьмасьёс асьсэзыз асьсэос уз ни возьмалэ, соослэн пинь улысьтызы ыжъёсме потто, соослы соос сиён уз ни луэ.


  11 Уго тазьы шуэ Инмар Кузё-Инмар: тани, Мон Ачим ыжъёсме утчаса шедьто, соосты эскеро-учко. 12 Кызьы пудо возьмась, пазьгиськыса улэм уллёез пӧлын улыкуз, аслэсьтыз пудо уллёзэ эскере, озьы ик Мон но ыжъёсме эскеро-чаклало но пилемо, пеймыт нуналэ пазьгиськыса улыны кылем вань интыосысьтызы соосты мозмыто, огазе люкало. 13 Мурт калыкъёс пӧлысь соосты потто, пӧртэм кунъёсысь соосты люкало но ас музъемазы соосты ваё, Израиль гурезьёсын, шуръёс дурын, та музъемлэн вань улыны ярамон интыосаз соосты возьмало. 14 Ӟеч возь вылын соосты возьмало, улон интызы Израильлэн ӝужыт гурезьёсаз луоз; отын соос ӟеч ворсэтын шутэтскозы, узыр возь вылъёстӥ, Израильлэн гурезь вылъёстӥз ветлозы. 15 Ыжъёсме Мон Ачим возьмало, соослы кӧлыны-шутэтскыны эрик сёто, – шуэ Инмар Кузё-Инмар. 16 Ышемзэ утчаса шедьто, йыромемзэ берен ваё, яраё луэмзэ биняло, висисьсэ эмъяло, нош куаемзэ, йӧнтэмзэ быдто; соосты Мон кызьы кулэ, озьы утё-возьмало.


  17 Нош тӥледыз, Мынам ыжъёсы, – тазьы шуэ Инмар Кузё-Инмар, – ыжен ыж куспын, такаен кечтака куспын тэрымтэос луизы ке, Мон соослы Судья луо. 18 Ӟеч возь вылын ӟеч турын сиемды тӥледлы уг тырмы шат, эшшо ке, возь вылэ мар кылиз, сое пыдыныды лёгаськоды, чылкыт ву юиськоды, нош кылемзэ пыдыныды пожаськоды. 19 Озьыен, Мынам ыжъёсы кӧтсэс тыроно луо пыдыныды лёгам бервылысьтыды, юоно луо пыдыныды пожам интыысьтыды.


  20 Соин ик Инмар Кузё-Инмар соослы шуэ: тани, Мон куаемзэ но, начарзэ но ыжме Ачим судить каро. 21 Вань лябъёсты поттыса лэзьытозяды урдэскыныды но, пельпумыныды но донгаськоды бере, соосты сюрыныды лекаськоды бере, 22 Мон Аслэсьтым ыжъёсме утё, соку соосты уз ни лушкалэ, ыжен ыжлы Судья луо. 23 Соослы одӥг возьмась пукто, Аслэсьтым Давид ляльчиме соосты возьманы пукто; со соосты возьмалоз, со соослы возьмась луоз. 24 Нош Мон, Кузё-Инмар, соослы соослэн Инмарзы луо, Мынам ляльчие Давид соос пӧлын эксэй луоз. Тае Мон, Кузё-Инмар, верай.


  25 Сӥзён-косон пыр соосын кусып кылдыто, соосын тупаса улыны кутско, музъем вылысь лек пӧйшуръёсты улляло, соку кыр дуннеын но кышкатэк улозы, нюлэскын но кышкыт уз луы ни изьыны. 26 Аслам вырйылэ котырысь интыосын улыны соосты бакель карисько, ас дыраз зор сёто, со бакель каронлэн зоръёсыз луозы. 27 Бусыысь писпу емышсэ сётоз, музъем но емышсэ поттоз; ас музъемазы соос кышкатэк улозы но тодозы: Мон – Кузё-Инмар, соку зӥбыса возись сиессэс куашкато но соосты зӥбет улын возисьёслэн киулысьтызы мозмыто. 28 Мукет калыкъёс киулэ уз ни сюре, кыр пӧйшуръёс соосты уз ни сие; соос кышкатэк улыны быгатозы ни, нокин но соосты уз ни куалекъяты. 29 Соос дорын данлыко мерттос будэто, азьланяз музъем вылын сютэм улыса уз ни кулэ, калыкъёслэсь сантэмамъёссэс чидано уз ни луэ. 30 Тододы, Мон соослэн Инмарзы Кузё-Инмар соосын ӵош луисько, соос, Израиль выжы, Мынам калыке, – шуэ Инмар Кузё-Инмар. 31 Тӥ – Мынам ыжъёсы, Мынам уллёысьтым ыжъёсы; тӥ – адямиос, Мон – тӥляд Инмарды, – шуэ Инмар Кузё-Инмар”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  35-тӥ ЛЮКЕТ


  1 Кузё-Инмар дорысь мыным верамын вал: 2 «Адями пи! Сеир гурезь пала ымнырдэ берыкты но солы пумит азьпал адӟонэз сярысь тодытыса вера, 3 солы шу: ”Тазьы шуэ Инмар Кузё-Инмар: тани, Мон тыныд пумит султӥсько, Сеир гурезь! Тон вылэ киме ӝуто но тонэ тырттэм, буш кельто. 4 Городъёстэ куашкам юртлы пӧрмыто, тон ачид тырттэм кылёд, соку тодод, Мон – Кузё-Инмар. 5 Тон пушкын вашкала дырысен ни дугдылытэк тушмонъяськон улэ бере, курадӟылон нуналъёсазы, сьӧлыклэсь кышкатэк улонзылы пум понон вакытэ, израиль пиосты меч улэ сётылӥд бере, 6 со понна, – улӥсько Мон! – шуэ Инмар Кузё-Инмар, – тонэ вирен орсмыто, вир тон сьӧрын ветлоз; вир кисьтонэз тон адӟонтэм ӧд карылы бере, вир кисьтон тон сьӧрын ветлоз. 7 Сеир гурезез тырттэм кельто, нокин улӥсьтэм кыр дунне каро, со вылтӥ азьлань-берлань ветлӥсьёсты быдто. 8 Гурезь йылъёссэ кулэм шӧйёсын тырмыто; вырйылъёсад, нёжалъёсад, уркыремъёсад меч улын кулэмъёс усьылозы. 9 Пумтэм вапумъёс ӵожелы тонэ луоё кырлы пӧрмыто, городъёсад улӥсез уз луы, соку тододы, Мон – Кузё-Инмар.


  10 Тон тазьы шуылӥськод вал бере: ”Та кык калыкъёс, та кык музъемъёс мынам луозы, ми соосты киултомы, отын Кузё-Инмар ке но луиз”, 11 со понна, – улӥсько Мон! – шуэ Инмар Кузё-Инмар, – тынэсьтыд соосты синазькыль карыкуд возьматэм йыркуръяськондэ, вожъяськондэ лыдэ басьтыса, Мон тыныд пунэм берыкто; тонэ судить карыкум, соослы Мон Ачим возьматско. 12 Соку тон тодод, Мон, Кузё-Инмар, кылӥ тынэсьтыд вань ултӥян-сантэман кылъёстэ, кызьы тон Израиль гурезьёс сярысь вералляд: ”Тырттэм кылизы! Соос милемлы сиыны сётэмын!” 13 Мон азьын тӥ кылыныды бадӟымъяськиды, Мыным пумит тросгес кылъёстэс вераны кутскиды; Мон сое кылӥ.


  14 Тазьы шуэ Инмар Кузё-Инмар: быдэс музъем выл шумпотыса улыны кутскыку, Мон тонэ луоё кырлы пӧрмыто. 15 Кызьы тон шумпотӥд израиль калыклэн люкетэз тырттэм кылиз шуыса, тыныд но озьы ик лэсьто: Сеир гурезь, быдэс Идумеяен ӵош тӥ тырттэм кылёды, – соку тодозы: Мон – Кузё-Инмар”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  36-тӥ ЛЮКЕТ


  1 «Тон, адямилэн пиез, Израиль гурезьёс сярысь азьпалзэ тодытыса вера но шу: ”Израиль гурезьёс! Кузё-Инмарлэсь верам кылзэ кылзэлэ. 2 Тазьы шуэ Инмар Кузё-Инмар: тушмон тӥ сярысь тазьы шуэ бере: ”А-а! Пумтэм вапумъёс сылӥсь гурезь йылъёс милемлы люкетлы сюризы”, 3 азьпалзэ тодытыса вера но шу: ”Тазьы шуэ Инмар Кузё-Инмар: тӥледыз таркамзы, котыр ласянь тӥледыз ньылэмзы понна, тӥледыз мурт калыкъёслы люкетлы, серекъян-веран, ултӥян киулэ сётыны тыршемзы понна, – 4 со понна, Израиль гурезьёс, кылзэлэ Инмарлэсь Кузё-Инмарлэсь верам кылзэ: тазьы шуэ Инмар Кузё-Инмар гурезьёслы, вырйылъёслы, уркыремъёслы, нёжалъёслы, тырттэм кылем куашкам юртъёслы, буш кылем городъёслы, соос артысь калыкъёс понна ваньбур люкан инты луизы, серекъян-веранлы пӧрмизы. 5 Со понна Инмар Кузё-Инмар шуэ: вожпотонэ ӝуатскон дыръя Мон кылме верай мукет калыкъёс вылэ, быдэс Идумея вылэ, соос уго Мынэсьтым музъемме ас киулазы басьтӥзы, сюлмынызы шумпотыса, лулынызы синазькыль карыса, сое асьсэлы ваньбур люкан интылы пӧрмытӥзы”.


  6 Соин ик Израиль музъем сярысь азьпалзэ тодытыса вера но гурезьёслы, вырйылъёслы, уркыремъёслы, нёжалъёслы тазьы шу: ”Тазьы шуэ Инмар Кузё-Инмар: тани, тае Мон вожпотонэ ӝуатскыку, йыры кур луон дыръя верай, малы ке шуоно мурт калыкъёслэсь серекъям-верамзэс чидано луиськоды.


  7 Соин ик тазьы шуэ Инмар Кузё-Инмар: кыл сётыса, киме ӝутыса, Мон тазьы шуи: ”Тӥ котырын улӥсь калыкъёс асьсэлэсь возьытэ усёнзэс асьсэ вылазы нуозы”. 8 Нош тӥ, Израиль гурезьёс, вайёстэс лэзе но Мынам Израиль калыкелы емыштэс будэтэ; соос ӝоген лыктозы уго. 9 Уго тани, Мон тӥ пала берытско но тӥледыз гырозы-утялтозы, кизёзы. 10 Тӥ вылэ трос адямиосты, быдэс израиль калыкез, ваньзэсты улыны интыяло, городъёсады улыны интыяськозы, куашкатъям юртъёстэс выльысен ӝутозы. 11 Тӥ вылын улыны адямиосты, пудоосты трослы йылэто, соос пиялозы, йылозы; азьвыл кадь ик тӥ дорын трос-трос улӥсьёс луозы, азьвыл вапумъёсын ӵошатыса, тӥледлы эшшо но ӟечгес лэсьто, соку тододы: Мон – Кузё-Инмар. 12 Тӥ вылэ улыны адямиосты ваё, Аслэсьтым израиль калыкме ваё; соос тонэн, музъем, кузёяськыса улозы, тон соослэн люкетсы луод, соосты нылпитэк уд ни кельты.


  13 Тазьы шуэ Инмар Кузё-Инмар: тӥ сярысь тазьы шуэмзы понна: ”Тон – адямиосты сиись, аслэсьтыд калыктэ нылпитэк кельтӥсь музъем”, 14 со понна тон азьланяз адямиосты уд ни сиы, аслэсьтыд калыктэ но нылпитэк улӥсь уд ни кары, – шуэ Инмар Кузё-Инмар. 15 Мукет калыкъёслэсь серекъямзэс уд ни кылы, мурт выжыослэсь тышкаськем-куаретэмзэс но ас вылад уд ни нуы, аслэсьтыд калыктэ но азьланяз нылпитэк уд ни кельты, – шуэ Инмар Кузё-Инмар”».


  16 Кузё-Инмар дорысь мыным верамын вал: 17 «Адями пи! Израиль калык ас музъем вылаз улыку, сое ас выросъёсыныз, ужъёсыныз сапталляз; соослэн улон сюрессы Мон азьын кышномуртлэн толэзьлы быдэ саптаськон висёнэн саптаськемез кадь вал. 18 Та музъем вылын вир кисьтыса улэмзы понна, сое сульдэръёсынызы-идолъёсынызы саптаса воземзы понна Мон соос вылэ йыркурме кисьтӥ. 19 Соосты Мон пӧртэм калыкъёс пӧлы куяй, пӧртэм музъемъёсы соос пазьгиськизы; соослэсь улэм сюрессэс, ужъёссэс чакласа, Мон соослэсь кылзэс юай. 20 Мыноно калыкъёссы доры соос вуизы но Мынэсьтым дун-сьӧлыктэм нимме сантэмазы, соос сярысь шуо уго: ”Соос Кузё-Инмарлэн калыкез, Солэн музъемысьтыз соос потӥзы”. 21 Аслэсьтым дун-сьӧлыктэм нимме Мон жаляй, сое, мурт калыкъёс доры мыныса, израиль калык сӥтэм-сантэм кариз уго.


  22 Соин ик израиль калыклы шу: ”Тазьы шуэ Инмар Кузё-Инмар: тае Мон, израиль калык, тӥ понна уг лэсьты, Аслам дун-сьӧлыктэм нимы понна лэсьто, уго тӥ сое, мурт калыкъёс пӧлы мыныса, сантэман улэ сётӥды. 23 Мынам быдӟым нимы дун-сьӧлыктэм луэ шуыса возьмато, мурт калыкъёс дорын со сантэмамын, соос доры мыныса, тӥ сое сантэмады; калыкъёс тодозы, Мон – Кузё-Инмар, соослэн син азязы Аслэсьтым дун-сьӧлыктэм луэмме тӥ вылын возьматӥ ке, – шуэ Инмар Кузё-Инмар. 24 Тӥледыз мурт калыкъёс пӧлысь басьто, вань кунъёсысь люкало но асьтэлэн музъемады ваё. 25 Тӥледыз дун-чылкыт вуэн пазьго но, тӥ вань саптаськемъёстылэсь чылкыталоды, вань сульдэръёсыныды-идолъёсыныды саптаськемъёстылэсь тӥледыз сузяло-чылкытато. 26 Тӥледлы выль сюлэм сёто, выль дух сёто; мугорысьтыды измем сюлэмдэс басьто но лулмугоро сюлэм сёто. 27 Пушкады Аслэсьтым духме поно но лэсьто озьы – тӥ Мынам курон-косонъёсыя улыны кутскоды, пуктон-косонъёсме чакласа, утьыса-быдэсъяса улоды. 28 Атайёстылы сётэм музъемам улоды, тӥ Мынам калыке луоды, Мон тӥляд Инмарды луо. 29 Вань кырсьёстылэсь тӥледыз мозмыто, ю-нянь будэто, йылэто сое, тӥледыз сютэм улыны уг кельты. 30 Писпуосысь емышъёсты, бусыосысь будосъёсты йылэто, азьланяз мурт калыкъёслэсь сютэм улонлы луыса тышкаськем-куаретэмзэс чидано медад луэ шуыса. 31 Соку урод улэм сюресъёсты сярысь, урод ужъёсты сярысь тодады ваёды но асьтэлэн законлы пумит улэмды, юрӟым-кырсь ужъёс лэсьтыса улэмды понна асьтэдыз асьтэос синазькыль карыны кутскоды. 32 Тае Мон тӥледлы луыса уг лэсьты, – шуэ Инмар Кузё-Инмар, – тӥледлы та тодмо мед луоз. Улэм сюресъёсты пумысен ӵыжекты-гордэкты, возьдаськы, израиль калык!


  33 Тазьы шуэ Инмар Кузё-Инмар: тӥледыз законлы пумит улэмъёстылэсь сузям нуналэ городъёсады улӥсьёс ваё, таркам-куашкатъям юртъёсты выльысь ӝутэмын луозы. 34 Тырттэм-буш кылем музъемды, вӧзтӥз ортчись вань адямиослэн син азязы кыр дунне кадь адӟиськись музъемды, гыремын-киземын луоз, – 35 соку шуозы: ”Та тырттэм-буш кылем музъем Едем садлы укшаны кутскиз; та куашкам, куштӥськем, таркам городъёс но юнматэмын, отын улӥсьёсыз но вань”. 36 Тӥ котыре кылем калыкъёс тодозы, Мон, Кузё-Инмар, куашкатэмзэ выльысен ӝутӥсько, тырттэм-буш кылем музъемъёсы нош ик будосъёс мерттӥсько. Мон, Кузё-Инмар, тае верай но верам кылме быдэстӥ.


  37 Тазьы шуэ Инмар Кузё-Инмар: тани, Мон Аслэсьтым гажам-жалямме израиль калыклы эшшо тазьы но возьмато, – отысь калыкез ыж уллёез кадь йылэто. 38 Кызьы праздникъёс дыръя Иерусалимын курбон сётыны трос ыжъёсты ваё, сыӵе ик трос адямиос тырттэм-буш кылем городъёсын улыны кутскозы, соку тодозы: Мон – Кузё-Инмар”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  37-тӥ ЛЮКЕТ


  1 Мон вылын Кузё-Инмарлэн киыз вал, духен тыр луыкум, Кузё-Инмар монэ поттыса бусы шоры султытӥз, – отын пачылаз лыос вал, – 2 монэ соос котыртӥ нуиз, му вылын туж трос лыос кыллё, соос туж куасьмемын ни вал. 3 Мыным шуиз: «Адями пи! Та лыос улӟозы на-а?» Мон шуи: «Инмаре Кузё-Инмаре! Тон Ачид тодӥськод». 4 Мыным шуиз: «Та лыос пумысен азьпалзэ тодытыса вера, тазьы шу: ”Куасьмем лыос! Кузё-Инмарлэсь верам кылзэ кылзэ!” 5 Та лыослы тазьы шуэ Инмар Кузё-Инмар: ”Тани тӥ пушкы Мон лул пырто но, тӥ улӟоды. 6 Тӥледыз сӥнырен котырто, вылады сӥль-мугор будэто, вылдэс куэн шобырто, пушкады лул пырто – соку улӟоды но тододы, Мон – Кузё-Инмар”».


  7 Мон азьпалзэ тодыса верай, кызьы мыным косэмын вал; азьпалзэ тодытыса веракум, кужмо куара шуккиськиз, тани, зурканы-вырӟыны кутскиз, лыос ог-огзылы матэ кариськыны кутскизы – лы борды лы. 8 Мон адӟи: тани вылазы сӥнырез вань, сӥль-мугор будэм, вылтӥзы ку кыстӥськем, нош пушказы лулыз ӧвӧл.


  9 Соку Со мыным шуиз: «Духлы азьпалзэ тодытыса вера, азьпалзэ тодытыса вера, адямилэн пиез, Духлы шу: ”Тазьы шуэ Инмар Кузё-Инмар: Дух, тӧллэн ньыль пал пумысьтыз лыктыса, та виемъёс вылэ шокчы – соос улӟозы”». 10 Мон азьпалзэ тодытыса верай, кызьы Со мыным косӥз, соку соос пушкы лул пыриз, соос улӟизы, пыд вылазы султӥзы – туж-туж трос адями уллё султӥз.


  11 Соку Кузё-Инмар мыным шуиз:


  «Адями пи! Та лыос – быдэс израиль калык.

  Тани, соос шуо: ”Куасьмизы милям лыосмы,

  быриз милям оскиськонмы:

  ми выжытэм быдтэмын”.


  12 Соин ик азьпалзэ тодытыса вера, соослы шу: ”Тазьы шуэ Инмар Кузё-Инмар: тани, Мон шайгуостэс усьто но тӥледыз шайгуосысьтыды потто, Мынам калыке, Израиль музъеме тӥледыз пырто. 13 Шайгуостэс усьтыса, шайгуосысьтыды тӥледыз поттӥ ке, Мынам калыке, соку тододы, Мон – Кузё-Инмар. 14 Пушкады Аслэсьтым духме поно, соку тӥ улӟоды. Тӥледыз ас музъемады интыяло, соку тододы, тае Мон, Кузё-Инмар, верай шуыса, верай но – лэсьтӥ”», – шуэ Кузё-Инмар.


  15 Кузё-Инмар дорысь мыным верамын вал: 16 «Нош тон, адямилэн пиез, кияд боды кут но со вылэ тазьы гожты: ”Иудалы но соин ӵош огазеяськем Израиль пиослы”; эшшо боды но кияд кут но со вылэ тазьы гожты: ”Иосифлы” – та Ефремлэн но соин ӵош огазе кариськем быдэс израиль калыклэн бодыез. 17 Соосты кыксэс огазея, тынад кияд одӥг боды кадь медло. 18 Тынад калыкедлэн пиосыз тынэсьтыд тазьы юазы ке: ”Уд валэкты-а милемлы, мар со сыӵе тынад кияд возиське?” 19 Соку тон соослы шу: ”Тазьы шуэ Инмар Кузё-Инмар: тани, Мон Ефремлэн, соин ӵош огазе кариськем Израиль выжыослэн киысьтызы Иосифлэсь бодызэ басьто но сое Иудалэн бодыеныз огазе каро, соосты одӥг боды каро, соку соос Мынам киям одӥг луозы”.


  20 Вылазы гожъяно кыкез но бодыосыд соослэн син азязы тынад кияд луозы, 21 соку тон соослы шу: ”Тазьы шуэ Инмар Кузё-Инмар: тани, мурт калыкъёс пӧлын улӥсь израиль пиосты Мон мурт калыкъёс пушкысь басьто, вань интыосысь соосты огазе люкало но соосты ас музъемазы ваё. 22 Та музъемын, Израиль гурезьёсын, Мон соосты одӥг калык каро, соослэн ваньзылэн одӥг эксэйзы луоз, азьланяз соос кык калык уз ни луэ, кык эксэйлыкъёслы но уз ни люкиське. 23 Асьсэлэн сульдэръёсынызы-идолъёсынызы, юрӟым-кырсь макеосынызы, олокыӵе ярантэм ужъёсынызы асьсэзыз уз ни сапталэ; сьӧлыкаса улэм вань интыосысьтызы соосты поттыса сузяло. Соос Мынам калыке луозы, нош Мон соослэн Инмарзы луо. 24 Мынам ляльчие, Давид, соослы Эксэй луоз, ваньзылэн соослэн Возьмасьсы луоз, соос Мынам курон-косонъёсыя улозы, пуктон-косонъёсме чакласа, быдэсъяса улозы. 25 Аслам ляльчиелы, Иаковлы, сётэм музъемам улозы, отын соослэн атайёссы улӥзы; соос отын улозы, соослэн нылпиоссы, нылпиоссылэн нылпиоссы пумтэм вапумъёс ӵоже отын улозы; Мынам ляльчие, Давид, пумтэм вапумъёс ӵоже соослы эксэй луоз. 26 Сӥзён-косон пыр соосын тупаса улон кусып кылдыто, соосын сӥзён-косон пыр кылдытэм кусыпе пумтэм вапумъёс ӵоже возиськоз. Соосты интыяло, йылэто, соос пӧлын пумтэм вапумъёс ӵоже мед возиськоз шуыса, вӧсяськон интыме пукто. 27 Мынам улон интые соос дорын луоз, Мон соослэн Инмарзы луо, нош соос Мынам калыке луозы. 28 Мынам вӧсяськон интые соос пӧлын пумтэм вапумъёс ӵоже улоз. Мон Израилез дун-чылкыт карись Кузё-Инмар луисько шуыса, соку калыкъёс тодозы”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  38-тӥ ЛЮКЕТ


  1 Кузё-Инмар дорысь мыным верамын вал: 2 «Адями пи! Магог музъемысь Гог пала, Рошлэн, Мешехлэн, Фуваллэн эксэез пала, ымнырдэ берыкты но солэн азьпал адӟонэз сярысь тодытыса вера, 3 солы шу: ”Тазьы шуэ Инмар Кузё-Инмар: тани, Гог, Рошлэн, Мешехлэн, Фуваллэн эксэез, Мон тыныд пумит султӥсько! 4 Тонэ берыкто но ымдэ кортнало; тонэ, быдэс армидэ потто, валъёстэ, вал вылын ветлӥсьёстэ вань ожмаськон тӥрлыкенызы валче потто, корт дӥсянэн, щитъёсын, мечъёсын ожмаськись бадӟым уллёдэ, – 5 соосын ӵош персъёсты, эфиопъёсты, Ливиын улӥсьёсты ваньзэс щит кутэмъёсты, корт изьы изьыямъёсты, 6 Гомерез вань отрядъёсыныз ӵош, уйпал шаерлэн пумысьтыз Фогарма выжыез вань отрядъёсыныз огазьын, трос калыкъёсты тонэн ӵош потто. 7 Дасяськы, ожмаськон тӥрлык-дӥськут дася тон но, тон доры люкаськем вань ожмаськись уллёед но; соослы кивалтӥсь лу. 8 Трос нуналъёс ортчем бере тон кулэ луод: берпум аръёсы меч улысь мозмытэм музъем вылэ, Израиль гурезьёсы, тон лыктод, отчы трос калыкъёс пӧлысь калык люкамын луоз, кема дыр ӵоже со тырттэм-буш кыллем инты вал, нош табере солэн улӥсьёсыз калыкъёс пӧлысь берыктэмын, ваньзы соос кышкатэк, каньыл мылкыдын уло. 9 Сильтӧл кадь ӝутскод но пилем кадь музъемез шобыртыны мынод, тон но, тынад вань адями уллёед но, трос калыкъёс но тонэн ӵош мынозы.


  10 Тазьы шуэ Инмар Кузё-Инмар: со нуналэ тынад сюлмад малпанъёс лыктозы, соку тон урод-лек уж лэсьтыны малпаса шуод: 11 ”Борддорен котыртымтэ музъем вылэ ӝутско но сюлмаськытэк, каньылэн-кышкатэк улӥсьёс вылэ мыно, – ваньзы соос борддорен котыртымтэ интыын уло, тунгонъёссы но, ӧсъёссы но соослэн ӧвӧл, – 12 таланы, аслым люкет бичаны мыно, азьвыл куашкатэм, нош али трос адямиосын пачылмем городъёс вылэ мыно, калыкъёс пӧлысь люкам калык вылэ киме ӝутыны мыно, соос ваньбур люкало, вузкаро, музъемлэн гогы вылаз соос уло”. 13 Сава но Дедан, Фарсисысь вузчиос вань пинал левпиосынызы ӵош тыныд шуозы: ”Тон таласькыны-а лыктӥд, пумтэм трос калыктэ аслыд ваньбур люкатыны вайид-а, зарни, азвесь капыръяны, пудо-животсэс, ваньбурзэс таланы, аслыд бадӟым узырлык киултыны-а лыктӥд?”


  14 Соин ик, адямилэн пиез, азьпалзэ тодытыса вера, Гоглы шу: ”Тазьы шуэ Инмар Кузё-Инмар: озьы ӧвӧл-а? Со нуналэ, Мынам израиль калыкелэсь кышкатэк, каньылэн улыны кутскемзэ тон тодод, 15 соку тон ас интыысьтыд, уйпал шаерлэн пумысьтыз, потыса лыктод – тон но, тонэн ӵош трос калыкъёс но, ваньзы вал вылын пукисьёс, туж бадӟым уллё, туж трос ожгарчиос. 16 Мынам израиль калыке вылэ тон, пилем кадь, музъемез шобыртон вылысь ӝутӥськод; берпум аръёсы тазьы луоз, тонэ Ас музъем вылам ваё, мукет калыкъёс но Монэ мед тодозы шуыса, тон вылын, Гог, Мон Аслэсьтым дун-сьӧлыктэм луэмме соослэн син азязы возьмато.


  17 Тазьы шуэ Инмар Кузё-Инмар: тон самой со ӧвӧл-а, кин сярысь Мон вашкала аръёсы Аслам ляльчиосы пыр, Израильлэн пророкъёсыз пыр, верай вал, соос со аръёсы азьпалзэ тодытыса, Мон тонэ Израиль вылэ ваё шуыса веразы. 18 Гоглэн Израиль музъем вылэ лыктон нуналаз, – шуэ Инмар Кузё-Инмар, – вожпотонэ йыркурен ӝуатскоз. 19 Йыркуре, вожпотонэ ӝуатскон дыръя Мон шуи: ”Зэм ик со нуналэ Израиль музъемын туж кужмо музъем зуркалоз”. 20 Мон азьын зарезь чорыгъёс, ин тылобурдоос, луд пӧйшуръёс, музъем вылтӥ вань нюж, гыж кыстӥськыса ветлӥсьёс, вань адямиос – ваньзы музъем вылын улӥсьёс дыр-р куалекъялозы, гурезьёс куашкалозы, из люкъёс усьылозы, вань борддоръёс музъем вылэ погралозы. 21 Вань гурезьёсам, солы пумит меч кутытыса, ожгарчиосты ваё, – шуэ Инмар Кузё-Инмар, – котькуд адямилэн мечез братэзлы пумит ӝутскоз. 22 Сое судить каро, вылаз сьӧдчер лэзё, вир кисьтыто, со вылэ, солэн ожгарчиосыз вылэ, соин ӵош улӥсь трос калыкъёс вылэ туж кужмо зор кисьто, вылазы из зор, тылэн ӵуждари кисьто. 23 Мон Аслэсьтым быдӟымлыкме, дун-сьӧлыктэм луэмме тодыто, трос калыкъёслэн син азязы Асме возьмато, соку тодозы, Мон – Кузё-Инмар”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  39-тӥ ЛЮКЕТ


  1 «Нош тон, адямилэн пиез, Гоглы пумит азьпалзэ тодытыса вера, солы шу: ”Тазьы шуэ Инмар Кузё-Инмар: тани, Мон, Гог, Рошлэн, Мешехлэн, Фуваллэн эксэез, тыныд пумит султӥсько! 2 Тонэ берыкто, тонэ нуо, тонэ уйпал шаерлэн пумысьтыз потто но Израиль гурезьёсы ваё. 3 Паллян киысьтыд пукыӵтэ шуккыса уськыто, бур киысьтыд пукыӵ ньӧлъёстэ ыргыто. 4 Израиль гурезьёсы тон погралод, тон но, тынад вань ожгарчиосыд но, тонэн ӵош улӥсь калыкъёс но; тонэ пӧртэм пумо сьӧсь тылобурдоослы, луд пӧйшуръёслы сиыны сёто. 5 Кыр бусые погралод; уго тае Мон верай, – шуэ Инмар Кузё-Инмар. 6 Магог музъем вылэ, шормуӵъёсын сюлмаськытэк улӥсьёс вылэ тыл лэзё, соку тодозы, Мон – Кузё-Инмар. 7 Аслам Израиль калыке пӧлын Аслэсьтым дун-сьӧлыктэм нимме тодмо каро, Аслэсьтым дун-сьӧлыктэм нимме сантэманы азьланяз эрик уг ни сёты, соку калыкъёс тодозы, Мон Кузё-Инмар, Израильлэн Святоез шуыса.


  8 Тани, та лыктоз, та быдэсмоз, – шуэ Инмар Кузё-Инмар, – та со нунал, кудӥз сярысь Мон верай. 9 Соку Израиль городъёсысь улӥсьёс потозы но тыл ӝуатозы, ожмаськон тӥрлыкез, щитъёсты, корт дэремъёсты, пукыӵъёсты, пукыӵ ньӧлъёсты, ожмаськон дыбечъёсты, шибодыосты сутозы, сизьым ар ӵоже соосты сутыса улозы. 10 Бусыысь пу уз вае, нюлэскысь писпуэз уз коралэ, ожмаськон тӥрлыкъёсты гинэ сутыса улозы; таласьёссэс – талалозы, качасьёссэс – качалозы, – шуэ Инмар Кузё-Инмар. 11 Со нуналэ тазьы луоз: Израиль музъеме, зарезь дурысен шундыӝужан пала кыстӥськись, мынӥсь-ветлӥсьёслэн нёжалазы Гоглы шайгулы инты сёто, со шайвыл мынӥсь-ветлӥсьёсты ӝегатыса возёз; Гогез, солэсь вань кулэм мурт уллёзэ отчы ватозы, соку со интыез ”Гоглэн уллёезлэн нёжалэз” шуыса нималозы. 12 Музъемез дун-чылкыт карон понна израиль калык соосты сизьым толэзь ӵоже ватоз. 13 Та музъемын улӥсь вань калык соосты ватоз, Асме данэ поттон нуналы соос дорын данъямын луоз, – шуэ Инмар Кузё-Инмар. 14 Адямиосты та понна висъяны кулэ: соос музъем вылтӥ, пыр потаса, мед ветлысалзы но музъем вылэз чылкыт карон понна музъем вылэ ватытэк кылемъёсыз мынӥсь-ветлӥсьёсын ӵош мед ватысалзы; сизьым толэзь ортчем бере озьы утчаса ужаны кутскозы. 15 Музъем вылтӥ пыр потаса ветлӥсьёсыз пӧлысь кин ке адями лыэз адӟиз ке, кулэм ватӥсьёс сое Гоглэн уллёезлэн нёжалаз ватытозязылы со вӧзы пус пуктоз. 16 Городлэн нимыз но луоз: Гамона [уллё]. Озьы соос музъем вылэз чылкытатозы”.


  17 Нош тон, адямилэн пиез, – тазьы шуэ Инмар Кузё-Инмар, – вань тылобурдоослы, вань луд пӧйшуръёслы тазьы шу: ”Вань палъёсысь потыса, Мынам тӥ понна курбон сётонэ доры лыктэ, люкаське, Израиль гурезьёсысь туж бадӟым курбон доры лыктэ, курбонме тӥледлы дасяло – сӥль сиёды, вир юоды. 18 Кужмоослэсь сӥльзэс сиёды, музъем выл эксэйёслэсь, такаослэсь, ыжпиослэсь, кечъёслэсь, ошпиослэсь, Васанысь вань куайытэмъёслэсь вирзэс юоды. 19 Тӥ понна курбонлы вандэмелэсь кӧйзэ кӧтты тырытозь сиёды, вирзэ кудӟытозяды юоды. 20 Ӝӧк сьӧрам пуксьыса, кӧттэс тыроды валъёсын, вал вылын пукисьёсын, кужмо воргоронъёсын, пӧртэм ожгарчи муртъёсын, – шуэ Инмар Кузё-Инмар”.


  21 Калыкъёс пушкын Аслэсьтым данме возьмато, вань калыкъёс суд лэсьтэмме адӟозы, соос вылэ понэм киме адӟозы. 22 Израиль калык соку тодоз: туннэ нуналысен кутскыса пумтэм нуналозь Мон – Кузё-Инмар, соослы Инмар луисько. 23 Соку калыкъёс тодозы, израиль калык шонертэм улэмез понна мукет интые улыны интыямын вал шуыса; Мон азьын кескичъяськыса улэмзы понна Аслэсьтым ымнырме соослэсь ватӥ, соосты тушмонъёссылэн киулазы сётӥ, – ваньзы соос меч улын быризы. 24 Юрӟым-кырсь, законлы пумит улэмзы понна соослы озьы лэсьтӥ, ымнырме соослэсь ватӥ.


  25 Соин тазьы шуэ Инмар Кузё-Инмар: табере Иаковез пленысь берыкто, быдэс израиль калыклэсь сьӧлыксэ кушто, Аслэсьтым дун-сьӧлыктэм нимме данэ поттон понна туж но туж тыршисько. 26 Ас музъемазы кышкатэк улыны кутскизы ке, асьсэлэсь сӥтэм-сантэм луэмзэс шӧдозы, Мон азьын законлы пумит лэсьтэм вань ужъёссылэсь возьдаськозы, соку нокин но соосты уз ни курдаты, 27 соосты калыкъёс пӧлысь берен ваем берам, тушмонъёссылэн музъемъёсысьтызы поттыса огазе люкам берам, трос калыкъёслэн син азязы Аслэсьтым дун-сьӧлыктэм луэмме соос пыр возьмато. 28 Калыкъёс пӧлы пазьгем берам нош ик соосты, одӥгзэ но отчы кельтытэк, ас музъемазы люкай ке, соос тодозы: Мон – Кузё-Инмар, соослэн Инмарзы. 29 Соку Аслэсьтым ымнырме соослэсь уг ни ваты, малы ке шуоно Израиль калык вылэ Аслэсьтым Духме кисьто», – шуэ Инмар Кузё-Инмар.

  

  
  

  ИЕЗЕКИИЛЬ ПРОРОКЛЭН КНИГАЕЗ


  40-тӥ ЛЮКЕТ


  1 Улыны выжеммылэн кызь витетӥ араз, арлэн кутсконаз, толэзьлэн дасэтӥ нуналаз, городэз куашкатэм бере дас ньыль ар ортчыса, самой со нуналэ Кузё-Инмарлэн киыз мон вылын вал, Со монэ отчы ӝутыса нуиз. 2 Инмарлэн адӟытоназ, Со монэ Израиль музъеме вайиз но туж ӝужыт гурезь йылэ султытӥз, солэн лымшорпал люкетаз городысь юртъеръёслы укшась макеос син шорам адӟиськизы. 3 Со монэ отчы вайиз. Тани, отын пиосмурт сылэ, солэн тусбуез чилясь-пиштӥсь ыргонлы укша, кияз етӥн гозы, мертаськон боды возе, капка дорын со сылэ. 4 Та пиосмурт мыным шуиз: «Адями пи! Синмыныд учкы, пельыныд кылзы, мае мон тыныд возьмато, сое ваньзэ сюлмад пон, уго ваньзэ тае мон тыныд мед возьматом шуыса, тон со понна ик татчы ваемын; ваньзэ, мае адӟид, ваньзэ сое израиль калыклы вера».


  5 Тани, храмлэн педпалаз котыр ласянь борддор сылэ, со пиосмуртлэн кияз куать гырпум кузьда мертаськон бодыез вань, – гырпумез кикурен ӵош карыса; та борддорлэсь зӧкталазэ одӥг боды зӧкта, ӝуждалазэ одӥг боды ӝужда мертаз.


  6 Собере шундыӝужан пала учкись капка доры мынӥз, тубатъёсыз кузя тубиз но та капкалэсь ӧс выжызэ мертаз – пасьталаез одӥг боды кузьда, мукетызлэн но ӧс выжылэн пасьталаез одӥг боды кузьда. 7 Котькуд урдэс комнаталэн одӥг боды кузьдалаез, одӥг боды пасьталаез вал, комнатаослэн виссы вить гырпум кузьда; бӧльмы вӧзысь капкалэн ӧс выжыезлэн пасьталаез одӥг боды кузьда ик вал. 8 Капкалэсь бӧльмы пушсэ мертаз, со одӥг боды кузьда вал. 9 Нош капка вӧзысь бӧльмылэн пушкыз тямыс гырпум кузьда, юбоосызлэн пасьталазы кык гырпум кузьда. Капка вӧзысь таиз бӧльмы храм палаз интыяськемын. 10 Шундыӝужан палась капкалэн одӥг палаз куинь комнатаез, мукет палаз но куинь комнатаез; куинез ик одӥг быдӟаесь; мыд-мыд палась юбоосыз но одӥг быдӟаесь. 11 Капка пасьлэн пасьталаез дас гырпум, нош капкалэн кузьдалаез дас куинь гырпум. 12 Нош комнатаос азьысь висъет одӥг гырпум ӝужда вал, мукет палаз но висъет одӥг гырпум ӝужда ик, та комнатаослэн кузьдалазы куать гырпум кузьда, пасьталазы но куать гырпум кузьда. 13 Собере со мертаз: капка пушкысь одӥг комнаталэн вӧлдэт дорысеныз мукет комнаталэн вӧлдэт дорозяз кызь вить гырпум пасьталаез; ӧсэз ӧслы ваче пумитын сылэ. 14 Юбоосты мертаз, соослэн куатьтон гырпум кузьда ӝуждалазы, азбар дорысь, капкаос вӧзысь вань юбоослэн но сыӵе ик ӝуждалазы. 15 Капкае пыронлэн азьпаласеныз пуш капкалэн азьпал люкетозяз витьтон гырпум.


  16 Урдэс комнатаослэн укноосазы решётка понэмын, юбоос пушкын но, капкалэн пушказ но – котыр ласянь, бӧльмыын но пуш палтӥз – котыр ласянь укноос тыремын, нош юбоос вылэ пальмалы укшась суредъёс лэсьтэмын. 17 Со монэ педпалась азбаре вайиз, нош отын комнатаос; азбар котыр изэн вӧлдэмын; со интыын куамын комнатаос лэсьтэмын. 18 Капкаослэн урдэскытӥзы изъёс вӧлдэмын – капкалэн кузьдалаез мында; со из вӧлдэм инты улӥегес интыямын. 19 Улысь капка дорысен пуш азбарлэн педло палозяз пасьталазэ мертаз – сю гырпум кемозь шундыӝужан палзэ, уйпалзэ но. 20 Со озьы ик педпал азбарлэн уйпала учкись капкаезлэсь кузьдалазэ но, пасьталазэ но мертаз. 21 Капкалэсь огласянь куинь урдэс комнатаоссэ мертаз, солэсь мукет ласянь куинь урдэс комнатаоссэ мертаз; солэн юбоосыз но, бӧльмыосыз но нырысетӥ капкалэн быдӟаесь ик вал – кузьдалаез витьтон гырпум, нош пасьталаез кызь вить гырпум кузьда. 22 Солэн укноосыз но, бӧльмыосыз но, пальмалы укшась чеберъянъёсыз но шундыӝужан пала учкыса сылӥсь мукет капкалэн быдӟаесь ик вал; со пушкы сизьым тубат вылэ лёгиськыса пырылӥзы, азязы капкалэн бӧльмыез сылӥз. 23 Уйпал капкаен шундыӝужанпал капкалы ваче пумитын пушкысь азбаре пырон капка вань; та пиосмурт капкаен капка вискысь азбарез мертаз, со сю гырпум кузьда вал.


  24 Со монэ лымшор пала нуиз; тани, отын лымшор капка; юбооссэ, бӧльмыоссэ мертаз – соос азьвыл капкаос быдӟаесь ик. 25 Лымшор капкаысь но солэн бӧльмыосысьтыз укноосыз азьвыл укноос быдӟаесь ик: кузьдалаез витьтон гырпум, пасьталаез кызь вить гырпум. 26 Тубатлэн азяз капка пушкы бӧльмы лэсьтэмын, со пушкы сизьым тубат вылэ лёгиськыса пыро; юбоослэн мыд-мыд палаз пальма тусъем чеберъянъёс лэсьтэмын: одӥгез – огпалаз, мукетыз – мукет палаз. 27 Пуш азбаре пырыны лымшор палан но капка вань; та пиосмурт та капкаен лымшор капка вискысь азбарез мертаз, со сю гырпум кузьда вал.


  28 Лымшор капка пыр со монэ пушкысь азбаре пыртӥз; лымшор капкаез мертаз, со азьвылъёсыз быдӟа ик вал. 29 Урдэскысь комнатаос но, юбоос но, бӧльмыос но азьвылъёсыз быдӟаесь ик; капкалэн бӧльмыосаз но котыр ласянь укноос лэсьтэмын; капкалэн кузьдалаез витьтон гырпум, пасьталаез кызь вить гырпум. 30 Котыр ласянь бӧльмыос лэсьтэмын, соослэн кузьдалазы кызь вить гырпум, пасьталазы вить гырпум. 31 Бӧльмыосыз педпал азбаре пото, юбоосыз вылын пальмалы укшась чеберъянъёс лэсьтэмын; со пушкы пырон понна тямыс тубат вылтӥ ӝутсконо.


  32 Собере со монэ шундыӝужанысь капка пыр пуш азбаре нуиз; со капкаез мертаз, со мукет капкаос быдӟа ик вал. 33 Урдэс комнатаосыз но, юбоосыз но, бӧльмыосыз но азьвылъёсыз быдӟаесь ик; котыр ласянь отын но, бӧльмыосаз но укноос вал; кузьдалаез витьтон гырпум, нош пасьталаез кызь вить гырпум. 34 Бӧльмыосыз педпал азбаре пото, юбоосыз вылын мыд-мыд палаз пальмалы укшась чеберъянъёс лэсьтэмын; со доры тямыс тубат вылэ лёгиськыса ӝутсконо.


  35 Собере со монэ уйпалась капка доры вайиз, сое мертаз, со мукет капкаос быдӟа ик вал. 36 Со бордын урдэс комнатаос лэсьтэмын, юбоосыз, бӧльмыосыз вал, котыр ласянь укноос вал; кузьдалаез витьтон гырпум, пасьталаез кызь вить гырпум кузьда. 37 Бӧльмыосыз педпал азбаре пото, юбоосыз вылын мыд-мыд палаз пальмалы укшась чеберъянъёс лэсьтэмын; со доры тямыс тубат вылэ лёгиськыса ӝутсконо.


  38 Капка вӧзысь юбоос дорын комната вань, отчы пыронэз вань; отын тылын сутыны дасям курбон пудоез вуэн гылто. 39 Нош капкалэн бӧльмыяз огпалаз кык ӝӧк сылэ, мукет палаз но кык ӝӧкез вань, соос вылын тылын сутоно курбон пудоосты, сьӧлык понна курбон пудоосты, йыруж лэсьтэм понна курбон сётыны ваем пудоосты вандо. 40 Уйпалась капкае пырон пась дорын педпал урдэсаз кык ӝӧкъёс сылӥзы, мукет пал урдэсаз но капкалэн бӧльмыез вӧзын кык ӝӧкъёс сыло. 41 Капкалэн урдэсказ огпалаз ньыль ӝӧк, мукет палаз ньыль ӝӧк сылэ; ваньмыз тямыс ӝӧк, соос вылын курбон пудоез вандо. 42 Тылын сутӥськись курбонэз дасян понна вӧлыса лэсьтэм изъёслэсь ньыль ӝӧкъёс сыло, кузьдалазы одӥг но ӝыны гырпум кузьда, пасьталазы одӥг но ӝыны гырпум, ӝуждалазы одӥг гырпум; соос вылэ тылын сутоно, мукет курбонэз но вандыны дасям арбериос понэмын. 43 Одӥг кикур кузьда шедьытонъёс быдэс юрт котыртӥ борддор борды юнматэмын, нош ӝӧкъёс вылэ курбон сӥль тырылӥзы.


  44 Пуш капкалэн педпалаз кырӟасьёслы-чирдӥсьёслы комнатаос лэсьтэмын; пуш азбарын уйпал капкалэн урдэсказ одӥгез комната лымшоре учке, нош мукетыз, лымшор капкалэн урдэскысез, уйпала учке. 45 Со мыным шуиз: «Таиз, лымшор пала учкисез комната, храм коркан ужась-тыршись священникъёслы лэсьтэмын; 46 нош уйпала учкись комната курбон сётон ӝӧк котырын ужась-тыршись священникъёслы лэсьтэмын; соос Садоклэн пиосыз, Левий выжыысь пиос пӧлысь соос гинэ, Кузё-Инмарлэн матаз мыныса, Солы ужаны-тыршыны быгато».


  47 Азбарлэсь быдӟалазэ со мертаз – кузьдалаез сю гырпум, пасьталаез сю гырпум, со ньыль сэрего вал; нош храм азьын курбон сётон ӝӧк сылӥз. 48 Со монэ храмлэн бӧльмы дораз вайиз но бӧльмыысь юбоез мертаз – вить гырпум одӥг ласянь, вить гырпум мукет ласянь; нош капкалэн пасьталаез куинь гырпум одӥг ласянь, куинь гырпум мукет ласянь. 49 Бӧльмылэн кузьдалаез кызь гырпум, нош пасьталаез дас одӥг гырпум, со пушкы пыроно, дас тубат вылэ лёгиськыса; юбоослэн пыкъетсы вал: одӥгез – огласянь, мукетыз – мукет ласянь.

  

  
  

  ИЕЗЕКИИЛЬ ПРОРОКЛЭН КНИГАЕЗ


  41-тӥ ЛЮКЕТ


  1 Собере со монэ храме пыртӥз но юбоосты мертаз – огласянь куать гырпум пасьталаез, мукет ласянь куать гырпум пасьталаез – скиния пасьта. 2 Пырон пасьлэн пасьталаез дас гырпум, пырон пасьлэн урдэскыз огласянь вить гырпум кузьда, мукет ласянь но вить гырпум; храмез мертаз – ньыльдон гырпум кузьдалаез, кызь гырпум пасьталаез.


  3 Пушказ пыриз но ӧс дорысь юбоосты мертаз – соос кык гырпум зӧктаесь; ӧслэн пасез куать гырпум, нош ӧслэн пасьталаез сизьым гырпум. 4 Сое мертаз – кузьдалаез кызь гырпум, пасьталаез кызь гырпум, храм пасьта, собере мыным шуиз: «Та Святойлэсь но Святой инты».


  5 Храмлэсь борддорзэ мертаз – солэн зӧкталаез куать гырпум кузьда, храмлэн котыраз лэсьтэм урдэс комнатаослэн пасьталазы ньыль гырпум кузьда. 6 Урдэсказ куамын куинь комнатаез, соос артысь артэ интыяськемын; соос храмлэн котыр ласянь кыстӥськись борддорез пушкы пыро, соос ог-огенызы герӟаськемын, но храмлэн борддорез борды уг йӧтӥсько. 7 Этажысь этаже тубемъя храмлэн урдэс комнатаосыз эшшо но эшшо паськытгес луизы, малы ке шуоно храмлэн котыраз интыяськем урдэс комнатаос храм котыртӥ вылэ но вылэ ӝутскизы, соин ик храмлэн йылыз паськытгес вал улысь люкетэз сярысь, урдэс комнатаослэн улысь этажысьтызы вылысяз этаже шорысез пыр тубылӥзы.


  8 Коркалэсь йылзэ котырак адӟи; комнатаослэн улзы-инъетсы быдэс боды кузьда вал – куать гырпум кузьда. 9 Урдэс комнатаослэн педпал борддорзылэн пасьталаез вить гырпум, храмлэн урдэс комнатаосыз вӧзын буш инты вань. 10 Храмлэн урдэс комнатаосыз но азбарлэн комнатаосыз вискын кызь гырпум пасьта буш инты вань, быдэс храмлэн котыртӥз озьы. 11 Урдэс комнатаослэн ӧсъёссы буш интые пото, одӥгез ӧсэз уйпала потэ, мукетыз ӧсэз – лымшор пала; та буш интылэн пасьталаез котыр ласянь вить гырпум. 12 Шундыпуксён палась падвож азьысь юртлэн пасьталаез сизьымдон гырпум; нош та юртлэн борддорезлэн пасьталаез котыр ласянь вить гырпум, нош кузьдалаез укмыстон гырпум.


  13 Храмез мертаз – кузьдалаез сю гырпум; падвожын но, вӧзаз пуктэм юртын но, солэн борддоръёсаз но кузьдалаез сю гырпум. 14 Азьпал ласянь храмлэн пасьталаез, падвожлэн но шундыӝужанпал ласянь пасьталаез сю гырпум кузьда. 15 Падвож азьысь юртлэсь кузьдалазэ со берласяньтӥз мертаз, урдэс комнатаосыныз ӵош, мыд-мыд палтӥз мертаз – сю гырпум кузьда со, озьы ик храмлэсь пушсэ, азбарлэсь бӧльмыоссэ мертаз. 16 Куиньысьтыз ик этажысь ӧс янакъёс, решёткаен укноос, урдэс комнатаос котыр ласянь, ӧс янаклэн ваче беринысьтыз, выж вылысен укноос йылозь пулэн шуккемын; укноосыз ворсамын вал. 17 Ӧслэн йылысеныз выж дорозь пуш паласен но, педпаласен но, храмлэн вань борддор кузяз, котыр ласянь, пуш палтӥз но педпалтӥз, вӧлыса-вандылыса лэсьтэм чеберъянъёс тыремын. 18 Херувимъёслы, пальмаослы укшась чеберъянъёс лэсьтэмын: кык херувимъёс вискын пальма лэсьтэмын, котькудӥзлэн херувимлэн кык ымнырыз. 19 Огпалтӥз пальма пала адями ымныр учке, мукет палтӥз пальма пала лев ымныр учке; быдэс храмын котыр ласянь тазьы лэсьтэмын. 20 Выж вылысен ӧс йылозь, храмлэн борддор вылаз херувимъёс, пальмаос лэсьтэмын. 21 Храмлэн ӧс янакъёсыз ньыль сэрегоесь; святойлэсь но святой инты но син азям та выллем ик адӟиськиз. 22 Курбон сётон ӝӧклэн ӝуждалаез куинь гырпум, кузьдалаез кык гырпум; солэн сэрегъёсыз вал, сылон интыез, урдэсъёсыз пулэсь лэсьтэмын; со мыным шуиз: «Та ӝӧк, со Кузё-Инмар азьын сылэ».


  23 Храмын но, святойлэсь но святой интыын но быдэн кык люкето ӧсэз вань. 24 Ӧсъёсыз кык люкетоесь, кыкез но усьяськись, одӥгез ӧс кык пуллэсь лэсьтэмын, кыкетӥез но кык пуллэсь лэсьтэмын. 25 Соос вылэ, храмлэн ӧсъёсыз вылэ, борддор бордын кадесь ик херувимъёс, пальмаос суредамын; бӧльмылэн азяз педпалаз пу корказь лэсьтэмын. 26 Бӧльмылэн урдэскытӥз, мыд-мыд ласянь, озьы ик храмлэн урдэс комнатаосыз вылэ, пу корказьын но решёткаен укноос лэсьтэмын, пальмаос суредамын вал.

  

  
  

  ИЕЗЕКИИЛЬ ПРОРОКЛЭН КНИГАЕЗ


  42-тӥ ЛЮКЕТ


  1 Уйпала нуись сюрес кузя со монэ педпалась азбаре поттӥз но уйпала учкись юртлы ваче пумитэ, падвожлэн ваче бериназ интыяськем комнатаос доры, монэ вайиз, – 2 уйпал ӧс дорысь интылэн кузьдалаез сю гырпум, пасьталаез витьтон гырпум кузьда. 3 Пуш азбарысь кызь гырпум пасьта буш интылы ваче пумитын но педпал азбарысь изэн вӧлдэм интылы ваче пумитын сылӥсь юртлэн борддор кузяз куинь радэн галереяос лэсьтэмын, соос ваче учкыса уло. 4 Комнатаос азьын дас гырпум пасьта коридорез вань, солэн пушкызлэн пасьталаез одӥг гырпум кузьда. Комнатаослэн ӧсъёссы уйпала учко. 5 Та юртлэн кык улысь этажъёсысьтыз комнатаос, вылысь этажысь комнатаос сярысь, ӟоскытэсьгес вал, малы ке шуоно соослэсь бадӟым интызэс галереяос басьтӥзы. 6 Та юрт куинь этажо вал, азбарысь юбоослы укшасьёсыз татын ӧй вал; соин ик вылысь комнатаос, выж бордысен кутскыса, ӟоскытэсьгес лэсьтэмын улысь но шорысь комнатаос сярысь.


  7 Педпал азбарысь та комнатаослы ваче пумитын, соослэн азьпалазы, кыр палаз борддорез вал, солэн кузьдалаез витьтон гырпум мында, 8 малы ке шуоно педпал азбарысь комнатаослэн но кузьдалазы витьтон гырпум кузьда, но тани, храм азьысь комнатаослэн кузьдалазы сю гырпум кузьда. 9 Педпал азбарысен отчы пырон понна улласянь, шундыӝужан паласен, та комнатаосы пырон ӧс лэсьтэмын. 10 Падвож азьысь азбарлэн шундыӝужан палась сылӥсь коркалэн пушказ комнатаосыз вань, соос борддор пасьтаесь. 11 Соос азьысь коридор уйпала учкись комнатаос быдӟа ик вал, соослэн кадь ик кузьдалазы, сыӵе ик пасьталазы, соослэн кадесь ик вань пырон-потонъёссы, пуктэм люкетъёссы, ӧсъёссы но соосызлэн кадесь ик. 12 Лымшоре учкись комнатаоссылэн кадесь ик ӧсъёссы но; соос доры пырон ӧс самой сюрес дурын ик сылэ, борддор кузя со шонерак шундыӝужан пала мынэ.


  13 Со мыным шуиз: «Уйпала учкись комнатаос, падвож азьын сыло лымшоре учкись комнатаос – священной комнатаос, отын Кузё-Инмарлы матэ кариськись священникъёс дун-чылкытлэсь но дун-чылкыт курбон сиёнэз сиё; отчы ик соос дун-чылкытлэсь но дун-чылкыт курбонъёсты, салам няньёсты, сьӧлык понна ваем курбонъёсты, йыруж лэсьтэм понна ваем курбонъёсты тыро, уго та святой инты. 14 Священникъёс отчы пырем бере, служить карем дӥськутсэс отчы кыльыса кельтытозязы, та святой интыысь соос педпал азбаре потаны кулэ ӧвӧл, уго со святой дӥськутъёс; соос асьсэ вылэ мукет дӥськут дӥсяны кулэ, соку соос калык пӧлы потыны быгатозы ни».


  15 Пушкысь храмез мертаса йылпумъям бере со монэ шундыӝужан пала учкись капка пыр поттӥз, собере храмлэсь сылон интызэ котырак мертаны кутскиз. 16 Мертаськон бодыеныз со шундыӝужан палзэ мертаз; мертаськон бодыеныз солэсь кузьдалазэ мертаз – вить сю боды. 17 Уйпалтӥз со мертаськон бодыеныз вить сю боды мертаз. 18 Лымшор палтӥз мертаськон бодыеныз вить сю боды мертаз. 19 Шундыпуксён пала кожыса, со палтӥз мертаськон бодыеныз вить сю боды мертаз. 20 Храмлэсь сылон интызэ со ньыль пал ласянь ик мертаз; солэн котыраз вить сю боды кузьда, вить сю боды пасьта борддор сылӥз, святой интыез святойтэм интылэсь висъян понна со лэсьтэм вал.

  

  
  

  ИЕЗЕКИИЛЬ ПРОРОКЛЭН КНИГАЕЗ


  43-тӥ ЛЮКЕТ


  1 Собере монэ капка доры вайиз, шундыӝужан пала учкыса сылӥсь капка доры. 2 Тани, Израиль Инмарлэн пиштӥсь данлыкез шундыӝужан палась лыктэ, Солэн куараез бадӟым вуослэн куаразылы укша, соку музъем Солэн пиштӥсь данлыкеныз югыт луиз. 3 Таиз адӟон вал сыӵе ик, кыӵезэ мон азьвыл адӟи, сыӵе-сыӵе ик, кыӵезэ мон городлэсь быронзэ ивортыны ветлыкум адӟи, Ховар шур дурысен адӟем адӟонъёсы кадесь ик вал со адӟонъёс. Мон ымныр вылам выдӥ. 4 Кузё-Инмарлэн пиштӥсь данлыкез шундыӝужан пала учкыса сылӥсь капкатӥ храме пыриз.


  5 Дух монэ ӝутӥз но пуш азбаре пыртӥз, тани, Кузё-Инмарлэн пиштӥсь данлыкеныз быдэс храм тырмиз. 6 Соку мон храмысь кинлэсь ке но мыным верамзэ кылӥ, нош со пиосмурт монэн артэ сылэ вал. 7 Мыным шуиз: «Адями пи! Та Мынам престолэлэн интыез, пыдтышме пуктон интые, отын Мон Израиль пиос пӧлын пумтэм вапумъёс ӵоже уло; израиль калык азьланяз Мынэсьтым дун-чылкыт нимме саптаса уз ни улы, – соос но уз, соослэн эксэйёссы но, азыса-калгыса улэменызы, гурезьёссы йылын эксэйёссылэн шӧйёсынызы нимме уз ни сапталэ. 8 Ӧс выжызэс ӧс выжые борды вутто, ӧс янакъёссэс Аслам янакъёсы доры вутто; озьы, борддор гинэ Монэ соослэсь висъяз; Мынэсьтым дун-чылкыт нимме асьсэлэн юрӟым-кырсь ужъёсынызы саптазы, – со понна Мон, воже потыку, соосты быдтӥ. 9 Нош табере азыса-калгыса улэмзэс, эксэйёссылэсь шӧйёссэс но Мон азьысь палэнтозы, табере Мон соос пӧлын пумтэм вапумъёс ӵоже уло.


  10 Тон, адямилэн пиез, израиль калыклы вера та храм сярысь, законлы пумит улэмъёссы понна мед возьдаськозы, солэсь кыӵе луэмзэ мед мерталозы. 11 Вань со лэсьтэм ужъёссылэсь возьдаськизы ке, соослы тон храмлэсь тусбуйзэ, солэсь интыяськемзэ, солэсь потанъёссэ, пыранъёссэ, солэсь вань тусбуйзэ, солэсь вань пуктон-косонъёссэ, солэсь вань тусбуйёссэ, солэсь вань законъёссэ тодыты, соослэн син азязы гожты солэсь быдэс тусбуйзэ, солэсь вань пуктон-косонъёссэ соос мед утёзы, соосъя мед лэсьтозы-улозы шуыса. 12 Тани храмлэн законэз: гурезьлэн йылӥяз, солэн котырысьтыз вань инты – Святойлэсь но Святой; тӥни со храмлэн законэз луэ!»


  13 Тани, курбон сётон ӝӧклэн гырпумен гырпумез кикурен огазе карыса мертам быдӟалаез: инъетэз гырпум ӝужда, пасьталаез но гырпум кузьда, котыртӥз одӥг вись ӝужда бордэз вань; со курбон сётон ӝӧклэн инъетэз. 14 Музъеме пырем инъет бордысен улысь радозь кык гырпум, улысь радлэн пасьталаез одӥг гырпум; та пичи радысен бадӟым радозь ньыль гырпум, бадӟым радлэн но пасьталаез одӥг гырпум кузьда. 15 Ачиз курбон сётон ӝӧк ньыль гырпум ӝужда; курбон сётон ӝӧк бордысь ньыль сюръёс вылласянь ӝутско. 16 Курбон сётон ӝӧклэн дас кык гырпум кузьдалаез, дас кык гырпум пасьталаез; ньыль пал ласянь ик со ньыль сэрего. 17 Курбон сётон ӝӧклэн улӥыз дас ньыль гырпум кузьда, ньыль пал ласянь ик дас ньыль гырпум пасьта, солэн котыртӥз ӝыны гырпум ӝужда бордэз вань, нош солэн инъетэз котыр ласянь одӥг гырпум пасьта, шундыӝужан паласен со доры тубатъёс мыно.


  18 Со пиосмурт мыным шуиз: «Адями пи! Тазьы шуэ Инмар Кузё-Инмар: тани со нуналлы, курбон сётон ӝӧкез лэсьтэм бере со вылын тылын сутӥськись курбонъёс сётон понна, со вылэ вирен пазьгон понна, курбон сётон ӝӧк пумысен сётэм пуктон-косонъёсыз, – 19 Левий выжыысь Садок бордысь потэм, Мыным ужан-тыршон понна Мынам матам лыктӥсь священникъёслы, – шуэ Инмар Кузё-Инмар, – сьӧлыкъёс понна ош уллёысь ошпиез курбонлы сёт. 20 Солэсь вирзэ басьтыса, курбон сётон ӝӧклэн ньыль сюрез вылэ ик пазьгы, со улысь ньыль сэрегез вылэ, котырысьтыз бордэз вылэ но пазьгы, озьы курбон сётон ӝӧкез чылкытаты, дун-чылкыт кар. 21 Сьӧлыкъёс понна курбон сётыны ваем ошпиез басьты но храмлэн нимысьтыз висъям интыяз, святой интылэн палэназ, сут сое.


  22 Нош мукетаз нуналэ сьӧлык понна кеч уллёысь чик шектэм кечтакаез курбонлы вай; курбон сётон ӝӧкез мед чылкытатозы, кызьы азьвыл чылкытатӥзы ошпи вирен. 23 Чылкытатон сямез ортчытэмед бере ош уллёысь чик шектэм ошпиез вай, нош ыж уллёысь чик шектэм такаез вай но 24 Кузё-Инмарлэн азяз пон; священникъёс соос вылэ сылал пазьгозы но, тылын сутыса, Кузё-Инмарлы вылэ ӝутон курбон сётозы. 25 Сьӧлык понна нуналлы быдэ, сизьым нунал ӵоже, кечтакаез курбонлы сёт; озьы ик ош уллёысь чик шектэм ошпиез, ыж уллёысь чик шектэм такаез курбонлы мед ваёзы. 26 Сизьым нунал ӵоже соос курбон сётон ӝӧкез чылкытатыны, дун-чылкытатон сямез ортчытыны кулэ, киосазы пачылаз курбон кутыса вайыны кулэ. 27 Та нуналъёс ортчем бере, тямысэтӥ нуналэ, азьланяз но курбон сётон ӝӧк вылын священникъёс тылын сутыны ваем курбонъёстэс, тау карыса ваем курбонъёстэс вылэ ӝутозы; соку Мон тӥледлы гажан-жалянме возьмато», – шуэ Инмар Кузё-Инмар.

  

  
  

  ИЕЗЕКИИЛЬ ПРОРОКЛЭН КНИГАЕЗ


  44-тӥ ЛЮКЕТ


  1 Собере со монэ берен вӧсяськон интылэн шундыӝужан пала учкыса сылӥсь педпал капкаез доры вайиз; капка ворсамын вал. 2 Кузё-Инмар мыным шуиз: «Та капка ворсаськыса улоз, уз усьтӥськы, нокыӵе но адями со пыр уз пыры, уго Израильлэн Инмарез Кузё-Инмар со пыр пыриз, – со ворсамын луоз. 3 Покчи эксэй сярысь ке верано, со, покчи эксэй луыса, Кузё-Инмар азьын нянь сиён понна со пушкы пуксёз; та капкалэн бӧльмыез пыр со пыроз, со сюрестӥ ик кошкоз».


  4 Собере со монэ уйпал капка пыр храм азе вайиз, соку мон адӟи, кызьы Кузё-Инмарлэн пиштӥсь данлыкез Кузё-Инмарлэсь корказэ пачылмытӥз, соку мон ымныр вылам выдӥ. 5 Кузё-Инмар мыным шуиз: «Адямилэн пиез! Кузё-Инмарлэн юртысьтыз вань пуктон-косонъёсыз сярысь ваньзэ, мае Мон тыныд верасько, солэн вань законъёсыз борды сюлэмдэ пон, соосты ас синмыныд учкы, ас пельыныд кылзы; храме пыронэз, вӧсяськон интыысь вань потонъёсты тодад возь.


  6 Бугыръяськыса улӥсь израиль калыклы шу: ”Тазьы шуэ Инмар Кузё-Инмар: израиль калык, тырмоз тӥледлы вань юрӟым-кырсь ужъёстэс лэсьтыса улыны, 7 мурт пиосты, сюлмынызы вандӥськымтэосты, мугор люкетынызы вандӥськымтэосты Мынам вӧсяськон интыям пыртаса, храмме саптаны, Мыным няньме, кӧез, вирез курбонлы сётъяны, вань юрӟым-кырсь ужъёсыныды сӥзён-косонме куашкатыны. 8 Мынам дун-чылкыт интыосам тӥ возьмаськыса ӧд улэ, нош асьтэ интые тӥ соосты пуктылӥды Мынэсьтым вӧсяськон интыме возьман понна. 9 Тазьы шуэ Инмар Кузё-Инмар: одӥгез но мурт пи, сюлмыныз вандӥськымтэ, мугор люкетыныз вандӥськымтэ, Мынам вӧсяськон интыям пырыны кулэ ӧвӧл, Израиль пиос пӧлын ке но улэ со мурт пи.


  10 Озьы ик левитъёс но, Израильлэн куштӥськон дыръяз Мынэсьтым палэнскемъёс, Монэ кельтӥзы но сульдэръёссы-идолъёссы сьӧрын йыромыса ветлыны кутскизы, янгышсы понна вӧсь каремын луозы. 11 Соос Мынам вӧсяськон интыям ужаса, тыршыса улозы, храм капкаос азьысь возьмаськисьёс, храмын ужась-тыршисьёс луозы; калыклэсь тылын сутыны курбонлы ваем пудозэ, курбонъёслы ваем мукет пудооссэс но соос вандылозы, соослы ужан-тыршон вылысь соослэн азязы сылозы. 12 Соослы, соослэн сульдэръёссы-идолъёссы азьын ужамзы-тыршемзы понна, Израиль юртэз, визь сынаса, сьӧлыко ужъёс лэсьтонэ вуттэмзы понна, – шуэ Инмар Кузё-Инмар, – соос вылэ Мон киме ӝутӥ, асьсэлэн янгышсы понна соос вӧсь каремын луозы. 13 Мынам азям священникъёс луыса ужан-тыршон понна соос Мынам матам уз лыктэ, вань дун-чылкыт макеосы доры, Святойлэсь но Святой интыелэн матаз, уз лыктэ, соос вань юрӟым-кырсь ужъёссэс, сӥтэм-сантэм луонэз ас вылазы нуозы. 14 Вань вӧсяськонъёс дыръялы, ваньмызлы мар отын ортче, соосты храм возьмась каро.


  15 Левий выжыысь священникъёс, Садоклэн пиосыз, израиль пиослэн Мон бордысь куштӥськон вакытазы ялан Мынэсьтым вӧсяськон интыме возьмаса улӥзы, соос Мыным ужаны-тыршыны Мынам матам лыктозы, Мыным кӧй но вир ваён понна соос Мынам азям сылозы, – шуэ Инмар Кузё-Инмар. 16 Соос Мынам вӧсяськон интыям пырозы но Мыным ужан-тыршон понна курбон сётон ӝӧкелэн матаз лыктозы Мынэсьтым вӧсяськон интыме возьман понна.


  17 Пуш азбарысь капкаос доры лыктыса, етӥнлэсь куэм дӥськутсэс дӥсялозы, храм пушкын но пуш азбарысь капкаос пушкын вӧсяськон ортчытыку, соослы ыжгон дӥськут дӥсяны уг яра. 18 Йыркерттэтсы но етӥнлэсь луыны кулэ, куссэс шобыртӥсь ул дӥськутсы но етӥнлэсь ик луыны кулэ; медаз пӧсялэ шуыса, куссэс ӝик-ӝик медаз думылэ. 19 Нош педпал азбаре, педпал азбарын сылӥсь калык доры потыны кулэ ке луиз, соку соос вӧсяськон дыръя сылэм дӥськутсэс священникъёслэн кылиськон комнатаосазы кыльыса мед кельтозы но, мукет дӥськут дӥсяса, мед потозы, вӧсяськон дӥськутэнызы калык борды йӧтӥськыны кулэ ӧвӧл.


  20 Соос йырсизэс мычыны кулэ ӧвӧл, кузь лэзьыны но кулэ ӧвӧл, ӵышкыса (вандылыса) мед возёзы. 21 Пуш азбаре мыныкуз, одӥгез но священник вина юыны кулэ ӧвӧл. 22 Палкышноосты но, картэнызы люкиськемъёсты но соос кышнолы вайыны кулэ ӧвӧл; соослы кышнолы вайыны яра израиль калыклэн выжыысьтыз нылмуръёсты гинэ яке священник кулэм бере солэсь пал кылем кышнозэ.


  23 Соос дун-чылкытэз дун-чылкыт луисьтэмлэсь висъяны калыкез дышетыны кулэ, соос валэктыны кулэ, мар со чылкыт, мар со чылкыттэм. 24 Ченгешонэ вуттэм ужъёсты эскерыку, соос судын луыны кулэ, Мынам пуктон-косонъёсыя соосты судить карыны кулэ; вань праздникъёсы пумысен законъёсме, пуктон-косонъёсме чакланы, субботаосме чылкыт утьыны кулэ. 25 Саптаськонтэм понна одӥгез но священник кулэм муртлэн матаз лыктыны кулэ ӧвӧл; кулэмын ке атайзы яке анайзы, пизы яке нылзы, агай-вынзы яке бызьылымтэ сузэрзы-апайзы, сыӵе учыре гинэ соослы яра кулэм муртлэн матаз лыктыса саптаськыны. 26 Чылкытатӥськон сямез ортчытэмез бере эшшо сизьым нунал ӵоже мед возьмалоз на. 27 Пуш азбарысь святыня дорын служить карон понна лыктыны кулэ луиз ке, со нуналэ со сьӧлык понна курбон сётыны кулэ, – шуэ Инмар Кузё-Инмар.


  28 Священникъёслэн люкетсы сярысь ке верано, Мон соослэн люкетсы. Ваньбур но соослы Израильын эн сётэ: Мон соослэн ваньбурзы. 29 Соос кӧтсэс тырозы курбонлы ваем салам нянен, сьӧлык понна, йыруж понна ваем курбонъёсын; Израильын Инмарлы сӥзьыса сётэмез ваньмыз соослы ик луэ. 30 Вань емышъёсты пӧлысь нырысьсэ ваем котькыӵе сиён-юонъёсты священникъёслы сётэмын луыны кулэ; тӥляд юртты вылын бакельлыко улон мед луоз шуыса, изэм пызьдылэсь но нырысь ик изӥськемзэ священниклы сётэлэ. 31 Нокудзэ но ас понназ кулэм пудо-животэз, пӧйшуръёсын кесям тылобурдоез, пудо-животэз священникъёс сиыны кулэ ӧвӧл”».

  

  
  

  ИЕЗЕКИИЛЬ ПРОРОКЛЭН КНИГАЕЗ


  45-тӥ ЛЮКЕТ


  1 «Музъемез, пус чӧлтыса, люкетъёслы люкылыны кутскиды ке, дун-чылкыт люкетсэ Кузё-Инмарлы сётэ, солэн кузьдалаез кызь вить сюрс боды кузьда, пасьталаез дас сюрс боды кузьда мед луоз; та инты котыр ласянь, быдэсак дун-чылкыт мед луоз. 2 Отчы вӧсяськон интылы ньыль сэрего инты висъямын, вить сю боды кузьда солэн котырыз, солэн котыраз витьтон гырпум пасьта буш интыез вань. 3 Та нимаз висъям интыысь мертаса кызь вить сюрс боды кузьда музъем люкет басьты, солэн дас сюрс боды кузьда пасьталаез мед луоз, отын вӧсяськон корка сылоз, Святойлэсь но Святой инты луоз. 4 Музъемлэн та дун-чылкыт люкетэз священникъёслэн, вӧсяськон интыын ужась-тыршисьёслэн, Кузё-Инмарлы ужаны-тыршыны кутскисьёслэн интызы луоз: та интыын соослы коркаос пуктыны лэземын луоз, вӧсяськон интылы дун-чылкыт инты висъямын луоз. 5 Кызь вить сюрс боды кузьдалаем, дас сюрс боды кузьда пасьталаем инты левитъёслы, храмын ужась-тыршисьёслы, сётэмын луоз, соослэн улон интызы, люкетсы со луоз.


  6 Вить сюрс гырпум кузьда пасьталазэ, кызь вить сюрс гырпум кузьда кузьдалазэ городлэн киулаз сётэ, со Кузё-Инмарлы висъям вӧсяськон интылэн ваче бериназ интыяськемын; ваньмыз та быдэс израиль калыклэн киулаз луыны кулэ. 7 Кузё-Инмарлы висъям дун-чылкыт интылэн вӧзысьтыз, солэн мыд-мыд палысьтыз, озьы ик городлэн люкетлы сюрем музъем вӧзысьтыз, шундыпуксён палысьтыз шундыпуксён пала мынӥсь, шундыӝужан палысьтыз шундыӝужан пала кыстӥськись музъемез кивалтӥсьлы но люкетлы сётэ, со музъемлэн кузьдалаез шундыпуксёнпал гож дорысен шундыӝужанпал гож дорозь кыстӥськись, выжыослы сётэм люкетъёсын одӥг кадь мед луоз. 8 Та солэн музъемез, Израильысь солэн ваньбурез, Мынам кивалтӥсьёсы азьланяз Мынэсьтым калыкме ӝикатыса медаз ни возе, израиль калыклы, солэн вань выжыосызлы люкем музъемез мед сётозы.


  9 Тазьы шуэ Инмар Кузё-Инмар: тырмоз тӥледлы, Израильысь кивалтӥсьёс! Дугдэ калыкез ӝоже уськытъямысь, ултӥямысь, ваньзэ законъя, шонерлыко лэсьтэ; дугдэ Мынэсьтым калыкме люкетлы басьтэм музъем вылысьтыз уллямысь, – шуэ Инмар Кузё-Инмар.


  10 Тӥ шонер мертаське, ефады шонер мед луоз, батты шонер мед луоз. 11 Ефа но бат одӥг быдӟаесь мед луозы: бат хомерлэсь дасэтӥ люкетсэ мед тэрытоз, ефа но хомерлэсь дасэтӥ люкетсэ мед тэрытоз; соослэн быдӟалазы хомеръя тупатэмын-эскеремын луыны кулэ. 12 Одӥг сӥкльын кызь гер; нош кызь сӥкль, кызь вить сӥкль, дас вить сӥкль тӥ дорын одӥг мина луэ.


  13 Тани, тӥляд кивалтӥсьлы выт тыронды: хомер чабейлэсь ефалэсь куатетӥ люкетсэ, хомер йыдылэсь ефалэсь куатетӥ люкетсэ тыре; 14 вӧй тырон пумысен таӵе пуктон-косон сётэмын: мера-кор мертэт пӧлысь батлэсь дасэтӥ люкет мында вӧйзэ сётоно; дас бат луэ хомер, уго хомере дас бат тэре; 15 тӥледыз чылкыт карон понна Израильлэн турыно возь вылысьтыз ыж уллёысь кык сю ыж пӧлысь одӥгзэ курбонлы сётоно: ваньмыз та нянь курбонлы, тылын сутӥськись курбонлы, тау карон курбонлы сётэмын луоз, – шуэ Инмар Кузё-Инмар. 16 Та музъемын улӥсь вань калык Израильысь эксэйлы таӵе кузьым вайыны кулэ луоз. 17 Нош Израильлэн эксэез праздник нуналъёсы, выль толэзь потыку, субботаосы, израиль калыклэн вань сӥё-дано нуналъёсаз тылын сутӥськисьёссэ но, нянь курбонъёсты но, кисьтонооссэ но курбон-саламъёсты вайыны кулэ. Сьӧлык понна со курбон вайыны кулэ, израиль калыкез чылкыт карон понна нянь курбон, тылын сутӥськись курбон, тау карон курбон сётыны со кулэ.


  18 Тазьы шуэ Инмар Кузё-Инмар: нырысетӥ толэзьын, толэзьлэн нырысетӥ нуналаз ошъёслэн уллёысьтызы одӥгзэ шектэм ошпиез кут но вӧсяськон интыез чылкытатон сямез ортчыты. 19 Сьӧлык понна сётэм та курбонлэсь вирзэ священник мед басьтоз но соин храмлэн янакъёсыз вылэ, курбон сётон ӝӧклэн ньыль сэрегез вылэ, пуш азбарысь капкалэн янакъёсыз вылэ мед пазьгоз. 20 Озьы ик лэсьты толэзьлэн сизьыметӥ нуналаз янгышен, тодытэк лэсьтэм сьӧлыкъёс понна, озьы чылкытатэ храмез.


  21 Нырысетӥ толэзьлэн дас ньылетӥ нуналаз тӥляд Пасхады луыны кулэ, сизьым нунал кыстӥськись праздникты, соку юмал нянь сиыса улыны кулэ. 22 Со нуналэ эксэй ачиз понна, та музъем вылын улӥсь вань калыклэн сьӧлыкез понна ошпиез курбонлы сётоз. 23 Та праздниклэн сизьым нуналаз ик нуналлы быдэ сизьым ошпиез но сизьым такаез со Кузё-Инмарлы тылын сутӥськись курбонлы сётыны кулэ, соос шектэмесь луыны кулэ; сьӧлыкъёс понна кеч уллёысь одӥгзэ кечтакаез нуналлы быдэ курбонлы сётыны кулэ. 24 Ошлы быдэ одӥг ефа нянь курбон вайыны со кулэ, такалы быдэ но озьы ик, ефалы быдэ гин вӧй вайыны кулэ.


  25 Сизьыметӥ толэзе, толэзьлэн дас витетӥ нуналаз, праздник дыръя, сизьым нунал ӵоже со таосты ик вайыны кулэ: таӵе ик курбон сьӧлык понна, сыӵе ик тылын сутӥськись курбон, сомында ик нянь курбон, сомында ик вӧй».

  

  
  

  ИЕЗЕКИИЛЬ ПРОРОКЛЭН КНИГАЕЗ


  46-тӥ ЛЮКЕТ


  1 Тазьы шуэ Инмар Кузё-Инмар: «Пуш азбарысь шундыӝужан пала учкыса сылӥсь капкаез куать ужан нуналъёс ӵоже ворсаса возьыны кулэ, нош суббота нуналэ со усьтэмын мед луоз, выль толэзь потон нуналэ но сое усьтыса возёно. 2 Кивалтӥсь эксэй капкалэн педпалась бӧльмыез пыр мыноз но та капкалэн выжыяз султоз; священникъёс солэсь тылын сутыны ваем курбонзэ, тау карон понна ваем курбонзэ сётозы; капкалэн выжыяз со Кузё-Инмарлы йыбырттоз но отысь потоз, нош капка ӝытозь ворсаськытэк улоз. 3 Та музъемлэн калыкез капкае пырон азьын субботаосы, выль толэзь потон нуналъёсы Кузё-Инмар азьын йыбыртъяса улоз.


  4 Суббота нуналъёсы эксэй Кузё-Инмарлы тылын сутӥськись курбон ваёз, отын куать шектэм ыжпиос, одӥг шектэм така луыны кулэ; 5 солэн нянь курбонэз таӵе луыны кулэ: такаен ӵош ефа пызь ваёно, нош ыжпиосын ӵош кӧня киыз ворме, сомында нянь курбон ваёз, нош ефалы быдэ одӥг гин вӧй со вайыны кулэ.


  6 Выль толэзь потон нуналэ ош уллёысь со шектэм ошпиез курбонлы ваёз, озьы ик куать шектэм ыжпиен шектэм такаез курбонлы ваёз. 7 Солэн нянь курбонэз таӵе луыны кулэ: ошпиен ӵош одӥг ефа пызь, такалы быдэ одӥг ефа пызь, нош котькуд ыжпилы быдэ кӧня киыз вормоз, сомында пызь мед ваёз; ефалы быдэ одӥг гин вӧй мед ваёз. 8 Эксэй, татчы лыктылыкуз, капкалэн бӧльмы пыртӥз пырыны но, отысь со сюрестӥ ик потыны но кулэ. 9 Нош та музъемын улӥсь калык праздник нуналъёсы Кузё-Инмар азе йыбырттыны лыктӥз ке, йыбыртъян понна уйпал капкатӥ пырисез лымшор капкатӥ потыны кулэ, нош лымшор капкатӥ пырисез уйпал капкатӥ потыны кулэ; пырем капкатӥз ик потыны кулэ ӧвӧл, потыны кулэ ваче пумит капка пыр. 10 Эксэй соос пӧлын ик мед луоз; соос пырыку, со но пырыны кулэ; соос потыку, со но потыны кулэ.


  11 Праздник нуналъёсы, сӥё-дано люкаськонъёс дыръя салам нянь вайыны кулэ курбонлы ваем ошпиен ӵош одӥг ефа пызь ваёно, такаен ӵош но одӥг ефа пызь, нош ыжпиосын ӵош кӧня ки ворме, сомында пызь вайыны кулэ, ефа мертэт мында пызен ӵош одӥг гин мертэт мында вӧй ваёно. 12 Нош эксэй аслаз ӟеч мылкыдызъя тылын сутӥськись курбон сётыны малпаз ке, яке Кузё-Инмарлы тау карыса курбон сётыны мылкыд кариз ке, соку солы шундыӝужан пала учкись капкаез усьтыны кулэ, соку со суббота нуналэ кадь ик тылын сутӥськись курбонзэ, тау карон курбонзэ сётоз, собере со потоз, нош потэм бераз капка ворсаськоз.


  13 Нуналлы быдэ, Кузё-Инмарлы сӥзьыса, одӥг аресъем шектэм ыжпиез тылын сутӥськись курбон сётыны вай; ӵукналы быдэ сое вай. 14 Нош соин ӵош салам нянь вай, нянь котыны ӵукналы быдэ ефалэн куатетӥ люкетаз пызь поныса вай, вӧй но гинлэн куинетӥ люкетаз поныса вай; таӵе луэ вань вапумъёс ӵожелы Кузё-Инмарлэн нянь курбон сётон пумысен пуктон-косонэз. 15 Ӵукналы быдэ котьку но тылын сутӥськись курбонлы ыжпи, салам нянь, вӧй мед ваёзы».


  16 Тазьы шуэ Инмар Кузё-Инмар: «Эксэй аслаз пиосыз пӧлысь кудзылы ке люкетлы музъем кузьмаз ке, та солэн пиезлэн выжыезлы, солэн пиосызлы сётэмын луыны кулэ; та ваньбурзы выжыысь выжые улыны кулэ. 17 Аслаз люкетэз пӧлысь кудӥзлы ке но ляльчиезлы люкетлы музъем кузьмаз ке, со музъем люкет ляльчи киын мозмытскон арозь гинэ луоз, собере со берен эксэй кие берыктэмын луоз. Пиосызлы сётэмез гинэ выжыысь выжые соос киын улэ. 18 Но эксэй калыклэн выжыысь выжые возиськись люкетысьтызы, соосты ас удысысьтызы улляса, басьтыны уг быгаты; аслаз люкетысьтыз гинэ со ас нылпиосызлы люкет сётыны быгатэ, – Мынам калыке пӧлысь одӥгез но ас люкет музъемысьтыз уллямын медаз луы».


  19 Капкалэн урдэсысьтыз сюрес кузя пиосмурт монэ уйпала учкыса сылӥсь священникъёслэн дун-чылкыт комнатаосазы вуттӥз, тӥни, солэн шундыпуксёнпал дураз одӥг инты вань. 20 Собере мыным шуиз: «Та интыын священникъёс йыруж лэсьтэм понна курбон сётыны, сьӧлык понна курбон сӥль пӧзьтыны кулэ, педпалась азбаре поттытэк, калыкез дун-чылкыт карон понна салам нянь пыжыны кулэ».


  21 Собере со монэ педпал азбаре поттӥз но азбарлэн ньыль пал сэрегъёсыз вӧзтӥ ик нуллӥз, но, тани, азбарлэн котькуд сэрегаз эшшо азбарез вань на. 22 Азбарлэн ньыль сэрегаз ик липето азбаръёсыз вань на, кузьдалазы ньыльдон гырпум, куамын – пасьталазы, ньыляз ик сэрегъёсын одӥг быдӟаесь азбаръёсыз вань. 23 Ваньзылэн ньылезлэн ик азбарлэн котыртӥз борддор ӝутэмын, нош борддор вӧзтӥ котыр ласянь тылскон интыос лэсьтэмын. 24 Мыным шуиз: «Тани та пӧзьтӥськон интыос, отын храмын ужась-тыршисьёс калыклэсь ваем курбонъёссэс пӧзьто».

  

  
  

  ИЕЗЕКИИЛЬ ПРОРОКЛЭН КНИГАЕЗ


  47-тӥ ЛЮКЕТ


  1 Собере пиосмурт монэ берен храмлэн ӧс дораз вайиз, но, тани, храме пыронлэн ӧс янак улысьтыз шундыӝужан пала ву бызе, уго храм шундыӝужан пала учкыса сылэ; ву бызе храмлэн бурпал урдэсысьтыз, курбон сётон ӝӧклэн – лымшор палтӥз. 2 Уйпал капка пыр монэ поттӥз, педпал сюрес кузя нуыса, шундыӝужан пала учкись сюрес кузя монэ педпал капка доры вуттӥз; тани, бурпалтӥ ву бызе. 3 Шундыӝужан пала кошкыкуз, та пиосмурт кияз мертаськон гозы возиз, со сюрс гырпум кузьда мертаз но ву вамен монэ поттӥз; ву пыдчерспыри кемозям вал. 4 Эшшо сюрс гырпум мертаз на, собере со монэ ву вамен поттӥз; ву пыдесозям вал. Эшшо сюрс гырпум мертаз на, собере со монэ ву вамен поттӥз; ву кускозям вал. 5 Эшшо сюрс гырпум мертаз на, но татын сыӵе ву ӧр вал ини, отӥ Мон вамышъяны ӧй ни быгаты, малы ке шуоно ву сокем мур вал ини, уяны кулэ вал, ву ӧр вамен пыр потыны ӧз ни луы.


  6 Мыным шуиз: «Адями пи, адӟид-а?» Со монэ берен та ву ӧрлэн ярдуртӥз вайиз. 7 Берен лыктэм берам, тани, адӟисько, ву ӧрлэн сопалаз но, тапалаз но трос писпуос будо. 8 Мыным шуиз: «Та ву музъемлэн шундыӝужан палаз бызе, со ӵошкыт интые вуоз но отысен зарезе усёз; соку зарезьлэн вуосыз ӟеч луозы. 9 Вань улэп макеос, отысь нюж кыстӥськыса ветлӥсьёсыз, отчы кык ву ӧр пырем бере улэп луозы; чорыгез но туж трос луоз, малы ке шуоно отчы та ву пыроз но, зарезьысь вуос ӟеч луозы; кытчы ву ӧр пыроз, отын ваньмыз улӟоз. 10 Со вӧзын чорыг кутылӥсьёс сылозы, Ен-Гадди дорысен Еглаймозь чорыг кутылон казьёссэс вуэ чӧлтозы. Пӧртэм пумо чорыг луоз, бадӟым зарезьын кадь чорыг туж трос луоз. 11 Нюръёсыз, ву пукон интыосыз ӧз ке чылкыталэ, отын сылал люкаськыса улоз. 12 Ву ӧрлэн мыд-мыд пал ярдураз сиён емыш сётӥсь олокыӵе но писпуос будозы; соослэн куаръёссы уз шуялэ, емышъёссы но уз быре; толэзьлы быдэ выль емышсы кисьмалоз, малы ке шуоно соос доры вӧсяськон интыысь ву бызе; емышъёсыз сиыны мынозы, куаръёсыз эмъяськыны яралозы».


  13 Тазьы шуэ Инмар Кузё-Инмар: «Тани люкет сётъян, соя тӥ Израильлэн дас кык выжыосызлы музъем люкыны кулэ: Иосифлы кык люкет сётэ. 14 Сое люкетлы басьтэ, – ваньды огмында басьтэ; сое тӥляд атайёстылы сётыны Мон, киме ӝутыса, кыл сётӥ уго, та музъемез тӥ люкетлы басьтоды.


  15 Тани та музъемлэн йылыз-пумыз: уйпал люкетаз, быдӟым зарезь бордысен кутскыса Хетлон пыр, Цедадэ нуись сюрес кузя, 16 Емаф, Берот, Дамаскен Емаф улосвылъёс вискын интыяськемын Сӥвраим, Гацар-Тихон, со Авранлэн межа дураз. 17 Со межа зарезь дурысен Гацар-Енон дорозь, Дамаск дорозь кыстӥськоз, отын, уйпалан, Емаф шаер интыяськемын; тани та уйпал дурыз.


  18 Шундыӝужан палась межа гожез Авранэн Дамаск вискытӥ нуэ, Галаадэн Израиль музъем вискытӥ, Иордан кузя, уйпал дурысеныз шундыӝужан палась зарезь дорозь нуэ; музъемлэн та шундыӝужан палась дурыз. 19 Нош лымшор палась дурыз Тамарысен кутскыса Кадис дорысь ченгешон вуос дорозь, ву ӧр валлин, быдӟым зарезь дорозь кыстӥське; та музъемлэн лымшор палась дурыз; 20 нош шундыпуксён палась дурыз бадӟым зарезь бордын лымшор межа гож дорысен Емафлы ваче беринозь мынэ; та музъемлэн шундыпуксёнысь дурыз.


  21 Та музъемез асьтэлы Израиль выжыос пӧлын люкетлы куспады люкылэ. 22 Сое асьтэлы люкетлы басьтыны пус чӧлтыса люкылэ, озьы ик тӥ дорын улӥсь мурт кунысь адямиослы но люкылэ, тӥ дорын соослэн нылпиоссы вордскизы уго; отын улӥсь израиль пиосын соос одӥг радын луыны кулэ, соос тӥледын валче Израиль выжыосын ӵош люкет музъем басьтонэ пырозы. 23 Мурт музъемысь адями кыӵе выжы пӧлын улэ, со выжы ик солы люкет сётэ», – шуэ Инмар Кузё-Инмар.

  

  
  

  ИЕЗЕКИИЛЬ ПРОРОКЛЭН КНИГАЕЗ


  48-тӥ ЛЮКЕТ


  1 «Тани та выжыослэн нимъёссы: уйпал люкетын, Хетлонысь Емафе нуись сюрес дурын, Гацар-Енон интыяськемын, Дамасклэн уйпал кунгож дорысеныз Емафе нуись сюрес кузя – ваньмыз та шундыӝужанысен зарезь дорозь одӥг люкет, со Данлы сётэмын.


  2 Данэн артэ, солэн музъем вӧзаз, шундыӝужанысен шундыпуксён палозяз одӥг люкет, со – Асирлэн люкетэз.


  3 Асирен артэ, солэн музъем вӧзаз, шундыӝужанысен шундыпуксён палозяз одӥг люкет, со – Неффалимлэн люкетэз.


  4 Неффалимен артэ, солэн музъем вӧзаз, шундыӝужанысен шундыпуксён палозяз одӥг люкет, со – Манассиялэн люкетэз.


  5 Манассияен артэ, солэн музъем вӧзаз, шундыӝужанысен шундыпуксён палозяз одӥг люкет, со – Ефремлэн люкетэз.


  6 Ефремен артэ, солэн музъем вӧзаз, шундыӝужанысен шундыпуксён палозяз одӥг люкет, со – Рувимлэн люкетэз.


  7 Рувимен артэ, солэн музъем вӧзаз, шундыӝужанысен шундыпуксён палозяз одӥг люкет, со – Иудалэн люкетэз.


  8 Нош Иудаен артэ, солэн музъем вӧзаз, шундыӝужанысен шундыпуксён палозяз, святой музъем, солэн пасьталаез кызь вить сюрс боды кузьда, нош кузьдалаез мукет люкет музъемъёсын, шундыӝужанысен шундыпуксёнозь огкадь. Со музъем вылын вӧсяськон юрт пуктэмын луоз. 9 Кузё-Инмарлы сӥзем музъем люкеттылэн кузьдалаез кызь вить сюрс, нош пасьталаез дас сюрс боды кузьда луоз.


  10 Та священной музъем люкет священникъёс киын луыны кулэ, уйпала кызь вить сюрс, зарезь пала пасьталаез дас сюрс, шундыӝужан пала пасьталаез дас сюрс, нош лымшор пала кызь вить сюрс боды кузьда луоз, со шорын Кузё-Инмарлэн вӧсяськон юртэз сылоз. 11 Тае тӥ Садок пиос пӧлысь священникъёслы сётыны сӥзе, соос Мынэсьтым вӧсяськон интыме возьмаса улӥзы, израиль пиос Мынэсьтым куштӥськыку, соос Мынэсьтым ӧз куштӥське, кызьы куштӥськизы мукет левитъёс. 12 Священной музъемлэн та люкетэз соос киын луоз, левитъёслэн люкет музъемзы дорын со святыня пӧлысь святыня луоз.


  13 Левитъёс но священникъёслэн люкетсы вӧзысь люкет музъем басьтозы, солэн кызь вить сюрс кузьдалаез, дас сюрс боды пасьталаез луоз; быдэсэз кузьдалаез кызь вить сюрс, нош пасьталаез дас сюрс боды кузьда луоз. 14 Та люкетысь музъемез соос вузаны но, воштыны но уг быгато; та музъем люкетэз мукетъёс кие но сётыны уг луы, малы ке шуоно со Кузё-Инмарлэн святыняез.


  15 Нош кылемез вить сюрс боды пасьталаем, кызь вить сюрс кузьдалаем люкет музъем городлы уже кутыны, улон юртъёс пуктыны, пудо возьман интылы сётӥське; город солэн шораз сылоз. 16 Тани солэн быдӟалаез: уйпалыз ньыль сюрс вить сю, лымшор палыз ньыль сюрс вить сю, шундыӝужан палыз ньыль сюрс вить сю, шундыпуксён палыз ньыль сюрс вить сю боды кузьда. 17 Город котырысь буш инты уйпала кык сю витьтон, шундыӝужан пала кык сю витьтон, лымшор пала кык сю витьтон, шундыпуксён пала кык сю витьтон боды кузьда кыстӥськоз. 18 Нош святой музъемлэн ваче бериназ кылем музъем сярысь верано ке, солэн быдӟалаез: шундыӝужан пала дас сюрс боды кузьда, шундыпуксён пала но дас сюрс боды кузьда, та святой музъем вӧзысь музъем вылын будэм емыш городын ужасьёслэсь кӧтсэс тыронэ мыныны кулэ. 19 Нош городын ужаны быгато Израильлэн вань выжыосыз пӧлысь потэм вань адямиос.


  20 Быдэсыз висъям музъем люкетлэн кузьдалаез кызь вить сюрс, пасьталаез кызь вить сюрс, ньыль сэрего, сое святой люкетлы висъялэ, городлэсь люкетсэ но отчы пыртэ; 21 нош кылемез люкет эксэйлы мед луоз. Святой музъем вӧзысь, городлэн люкетыз вӧзысь но кызь вить сюрс боды кузьда пасьталаез шундыӝужанпал гож дорозь кыстӥське; кызь вить сюрс боды кузьда пасьталаез шундыпуксёнпал гож дорозь кыстӥське; со музъем мукет люкетъёсын огбыдӟа, со эксэйлэн люкетэз луоз; озьыен, святой музъем люкетэн вӧсяськон инты солэн шораз сылозы. 22 Левитъёслэн музъемзы дорысен, городлэн люкетыз дорысен висказы кусып кыле, со озьы ик эксэй киын луыны кулэ; Иудаен Вениамин вискысь кусып эксэйлэн киулаз луоз.


  23 Нош кылем выжыос сярысь верано ке, шундыӝужанпал дурысеныз шундыпуксён палозяз одӥг люкет Вениаминлы висъямын. 24 Вениаминлэн музъем вӧзаз, шундыӝужанпал дурысеныз шундыпуксён палозяз, одӥг люкет Симеонлы висъямын. 25 Симеонлэн музъем вӧзаз, шундыӝужанпал дурысеныз шундыпуксён палозяз, одӥг люкет Иссахарлы висъямын. 26 Иссахарлэн музъем вӧзаз, шундыӝужанпал дурысеныз шундыпуксён палозяз, одӥг люкет Завулонлы висъямын. 27 Завулонлэн музъем вӧзаз, шундыӝужанпал дурысеныз шундыпуксён палозяз, одӥг люкет Гадлы висъямын. 28 Нош Гадлэн музъем вӧзаз, лымшор палтӥз, лымшор ласянь Тамарысен Кадис вӧзысь ченгешон вуос дорозь, ву ӧр кузя бадӟым зарезёзь та музъемлэн пумыз кыстӥське. 29 Тани со музъем, кудзэ тӥ, пус чӧлтыса, Израиль выжыос куспын люкылоды, тани соослэн люкет музъемъёссы», – шуэ Инмар Кузё-Инмар.


  30 «Тани городысь потонъёс: уйпал ласянь мертэтэз ньыль сюрс вить сю; 31 городлэн капкаосыз Израиль выжыослэн нимзыя нимасько; уйпалан куинь капка: Рувим капка одӥг, Иуда капка одӥг, Левий капка одӥг. 32 Шундыӝужанпал ласянь ньыль сюрс вить сю мертэтэз, куинь капкаез: Иосиф капка – одӥг, Вениамин капка – одӥг, Дан капка – одӥг. 33 Лымшорпал ласянь ньыль сюрс вить сю мертэтэз, куинь капкаез: Симеон капка – одӥг, Иссахар капка – одӥг, Завулон капка – одӥг. 34 Зарезь пал ласянь ньыль сюрс вить сю мертэтэз, капкаез но куинь ик: Гад капка – одӥг, Асир капка – одӥг, Неффалим капка – одӥг. 35 Городлэн котырез ваньмыз-ӧвӧлэз дас тямыс сюрс боды кузьда.


  Нош городлэн нимыз со нуналысен луоз: ”Кузё-Инмар отын”».

  

  

  

  ДАНИИЛ ПРОРОКЛЭН КНИГАЕЗ


  1-тӥ ЛЮКЕТ


  1 Иоакимлэн, Иудей эксэйлэн, кивалтонэзлэн куинетӥ араз Иерусалим доры Вавилонлэн Навуходоносор эксэез вуиз, сое со котыртӥз. 2 Кузё-Инмар со киулэ Иоакимез, Иудеялэсь эксэйзэ, озьы ик Инмар коркась куд-ог сосудъёсты сётӥз. Со соосты Сеннаар музъеме, аслаз инмарезлэн корказ келяз. Та сосудъёсты со ас инмарезлэн коркасьтыз дуно тӥрлык возён интыяз пыртӥз.


  3 Соку эксэй евнухъёсызлэн кузёзылы, Асфеназлы, израиль пиос пӧлысь сӥё-дано, эксэй выжыысь потэмъёссэ вайыны косӥз, 4 чылкыт, чик шектэм мугоро, чебер тусбуё, вань наукаос удысын ужаны быгатӥсьёсты, наукаосты тодӥсь-валасьёсты, визьлы шаплыесь, эксэй юртын ужаны быгатоно пинал пиосты вайыны косӥз, халдей кыллы, книгаослы соосты дышетыны косӥз. 5 Эксэй ӝӧк вылысь сиёнэн соосты сюдыны, соослы вина сётъяны эксэй косӥз, сое со ачиз но юэ вал; куинь ар ӵоже соосты дышетыны, быдэ вуттыны косӥз, нош собере соос эксэй азе султыны кулэ вал. 6 Соос пӧлын Иуда выжыысь Даниил, Анания, Мисаил, Азария нимо пиос вал. 7 Евнухъёслэн кивалтӥсьсы соослэсь нимзэс тазьы воштӥз: Даниилэз – Валтасар, Ананиез – Седрах, Мисаилэз – Мисах, Азариез – Авденаго кариз.


  8 Данииллэн сюлмаз таӵе малпан пыриз: эксэй ӝӧк вылысь сиёнэн, винаен, кудзэ эксэй сие, юэ, медаз саптаськы вал шуыса, соин ик со евнухъёслэн эксэйзылэсь куриз, саптаськонлэсь утиськыны мед быгатысал шуыса. 9 Инмар Даниилэз гажаз-жаляз: евнухъёслэн кивалтӥсьсылы ӟеч мылкыд сётӥз. 10 Соку евнухъёслэн кивалтӥсьсы Данииллы шуиз: «Кышкасько мон кузёелэсь, эксэйлэсь, со ачиз вераз уго кыӵе сиёнэн, юонэн тӥледыз сюдыны-вордыны кулэ: со адӟиз ке, тӥляд ымнырды тӥляд ёзъёстылэн, пинал пиослэн, сярысь начаргес адӟиське, соку мон тӥледын сэрен эксэй азьын янгыше усё».


  11 Соку Даниил Амелсарлы, евнухъёслэн кивалтӥсьсылэн Даниилэз, Ананияез, Мисаилэз, Азарияез чаклан понна пуктэм муртэзлы, шуиз: 12 «Аслэсьтыд ляльчиостэ чакласа-эскерыса возь: дас нунал ӵоже милемлы сиыны емыш, юыны ву гинэ мед сётозы; 13 собере тон азе ми но, эксэй сиён сиыса улӥсь со пинал пиос но ымнырмес возьматыны мед лыктомы, нош собере ляльчиосыныд лэсьты озьы, кызьы тыныд кулэ». 14 Соослэсь куронзэс со санэ басьтӥз но дас нунал ӵоже соосты эскерыса-чакласа улӥз. 15 Дас нунал ортчем бере соослэн ымнырзы чебергес, мугорзы веськресгес луэм эксэй ӝӧк вылысь сиён-юонэн кӧтсэс тырыса улӥсь пинал пиослэн сярысь. 16 Соку Амелсар соослы эксэй ӝӧк вылысь сиёнэз, юонэз ӧз ни сётъя, емышен сюдыны кутскиз. 17 Та ньыль пинал пиослы Инмар тодонлык, вань книгаосты, визьлыкез валан сётӥз, нош Данииллы эшшо вӧтъёсты, адӟонъёсты валэктыны быгатонлык сётӥз.


  18 Та нуналъёс ортчем бере эксэй соосты ас дораз возьматыны вайыны косӥз, соку евнухъёслэн кивалтӥсьсы соосты Навуходоносор азе вайиз. 19 Эксэй соосын вераськиз, вань пинал пиос пӧлысь Данииллы, Ананиялы, Мисаиллы, Азариялы укшасез ӧз сюры. Соос эксэй дорын ужаса-тыршыса улыны кутскизы. 20 Котькыӵе ужын эксэй соослэсь визьмо валэктон басьтылӥз, мар сярысь гинэ со соослэсь ӧз юа, соос дас пол визьмогес ответ сётылӥзы, солэн эксэйлыказ улӥсь вань лушкемлыкъёсты тодыны быгатӥсьёсын, туно-пеллёосын ӵошатыса. 21 Кирлэн эксэйын пуконэзлэн нырысетӥ арозяз Даниил отын улӥз.

  

  
  

  ДАНИИЛ ПРОРОКЛЭН КНИГАЕЗ


  2-тӥ ЛЮКЕТ


  1 Навуходоносор эксэйын кыкетӥ арзэ пукыку, солы вӧтъёс адскыны кутскизы, соку солэн духез бугырскиз, уммез быриз. 2 Соку эксэй лушкемлыкез тодӥсьёсты, пелляськисьёсты, туноосты но халдейёсты люканы косӥз, аслэсьтыз вӧтъёссэ соос солы мед вералозы шуыса. Лыктыса соос эксэй азе султӥзы.


  3 Эксэй соослы шуиз: «Уйвӧт адӟи мон, соин табере духе бугыръяське; тодэме потэ, мар вӧт со». 4 Халдейёс эксэйлы арамей кылын шуизы: «Эксэй! Пумтэм вапумъёс ул! Аслад ляльчиосыдлы вӧттэ вера, соку ми вӧтэдлэсь пуштроссэ валэктомы».


  5 Халдейёслы ответ сётыса, эксэй шуиз: «Таӵе косон мон поттӥсько: вӧтъёсме, солэсь пуштроссэ ӧд ке вералэ, юдэсэн-юдэсэн корамын луоды, улон юртъёсты куашкатэмын луозы; 6 уйвӧтме, солэсь пуштроссэ верады ке, соку тӥ мынэсьтым кузьым, мед, быдӟым данлык басьтоды; усьтэ ук мынэсьтым вӧтме, солэсь пуштроссэ».


  7 Соос кыкетӥ ползэ ответ сётыса шуизы: «Эксэй аслэсьтыз вӧтсэ ляльчиосызлы мед вералоз но, соку ми солэсь пуштроссэ солы вераломы». 8 Ответ сётыса, эксэй шуиз: «Зэмзэ ик тодӥсько, тӥ дырез шыръяны малпаськоды шуыса, малы ке шуоно тӥ адӟиськоды, таӵе косон мон дорысь потӥз шуыса. 9 Уйвӧтэ сярысь тӥ уд вераське бере, тӥляд одӥг малпанды: дыр ортчытозь, тӥ дасяськиськоды монэ пӧяны, ӧрекчаны; вералэ мыным уйвӧтэ сярысь, соку мон тодо, вӧтлэсь пуштроссэ валэктыны быгатӥськоды шуыса».


  10 Халдейёс эксэйлы ответ сётыса шуизы: «Дунне вылын одӥг адями но ӧвӧл, кудӥз мед быгатысал та ужез эксэйлы усьтыны, соин ик одӥгез но быдӟымез, кужмоез эксэй та выллем ужез быдэстыны одӥгезлэсь но лушкемлыкез тодӥсьлэсь, пелляськисьлэсь, халдейлэсь ӧз куры. 11 Уж, кудзэ эксэй усьтыны куре, сокем секыт, адямиос пӧлын улӥсьтэм мугортэм инмаръёс сяна, сое нокин но эксэйлы усьтыны уг быгаты». 12 Йыркурен пурӟиз эксэй, талы туж вожзэ поттӥз но Вавилонысь вань визьнодчиосты виылыны косӥз.


  13 Вань визьнодчиосты виылыны косон потэм бере Даниилэз но солэсь эшъёссэ виён понна утчаны кутскизы. 14 Соку Даниил Вавилонысь визьнодчиосты виыны потэм эксэйлэсь мугорзэ возьмась Ариох нимо кузёйырзылы, солы кенеш, визьлык ӵектыса вазиськиз. 15 Эксэй вӧзысь кужмо Ариохлэсь со юаз: «Малы таӵе шурдыт косон эксэй дорысь потӥз?» Соку Ариох Данииллы та ужрад сярысь вераз.


  16 Даниил пыриз но эксэйлэсь сюлмысьтыз куриз, солы дыр мед сётоз, нош со эксэйлэн уйвӧтэзлэсь пуштроссэ валэктоз шуыса куриз. 17 Даниил гуртаз бертӥз но та уж сярысь аслаз эшъёсызлы Ананиялы, Мисаиллы, Азариялы вераз, 18 соос Инмысь Инмарлэсь гажан-жалянзэ мед курозы, та лушкемлыкез Со соослы мед усьтоз шуыса мед курозы; соку Даниил эшъёсыныз ӵош Вавилонысь визьнодчиосын огазьын ӧй бырысалзы.


  19 Соку Данииллы уйвӧтаз та лушкемлык усьтӥськиз; Инмысь Инмарлы Даниил тау кариз. 20 Даниил шуиз:


  «Кузё-Инмарлэн нимыз пумтэм вапумъёс ӵожелы

  бакель каремын мед луоз,

  уго Со дорын визьлык но кужым;

  21 Со вапумъёсты, аръёсты воштэ;

  эксэйёсты куштэ, эксэйёсты пуктэ;

  визьнодоослы визь-нод сётэ, валасьёслы – валан;

  22 Со мурдалаосты, ватӥськемез усьтэ;

  тодэ, мар пеймытын вань,

  Со бордын югыт улэ.

  23 Атайёсылэн Инмарзы, данъясько, вылӥ карисько мон Тонэ

  мыным визьлык но кужым сётэмед понна;

  мыным усьтӥд сое, мае Тынэсьтыд вӧсяськыса куриськомы;

  уго Тон милемлы эксэйлэсь ужзэ усьтӥд».


  24 Та бере Даниил Ариох доры пыриз, кудзэ эксэй Вавилонысь визьнодчиосты виылыны косӥз, пыриз но солы шуиз: «Вавилонысь визьнодчиосты эн виылы, монэ эксэй доры ну, мон солы вӧтэзлэсь пуштроссэ усьто». 25 Соку Ариох чик ӝегатскытэк Даниилэз эксэй доры вайиз но солы шуиз: «Пленэ шедем иудей пиос пӧлысь мон одӥг муртэ шедьтӥ, со быгатэ эксэйлы уйвӧтэзлэсь пуштроссэ усьтыны». 26 Валтасар шуыса нимам Данииллы эксэй шуиз: «Быгатӥськод-а тон адӟем вӧтэ сярысь, солэн пуштросэз сярысь вераны?»


  27 Даниил эксэйлы ответ сётыса шуиз: «Лушкемлыкез, кудӥз сярысь эксэйлэн тодэмез потэ, визьнодчиос но, туноос но, лушкемлыкез тодыны быгатӥсьёс но, пелляськисьёс но эксэйлы усьтыны уз быгатэ. 28 Но инмын вань лушкемлыкез усьтӥсь Инмар; Со Навуходоносор эксэйлы усьтӥз, мар луоз берпуметӥ нуналъёсы. Тынад уйвӧтэд, валесад кыллён дыръя йырыдлэн адӟонъёсыз таос вал: 29 тон, эксэй, валесад кылльыкуд, малпад, мар луоз та бере? Лушкемлыкез Усьтӥсь тыныд возьматӥз, мар луоз. 30 Нош та лушкемлык мон ваньмызлэсь визьмогес луисько шуыса мыным усьтэмын ӧй вал, эксэйлы валан мед усьтӥськоз но ас сюлмыдлэсь малпанъёссэ мед тодоз шуыса усьтэмын вал.


  31 Тыныд, эксэй, таӵе адӟон вал: тани, кыӵе ке но бадӟым сульдэр, туж бадӟым сульдэр, туж чиляса, пиштыса со сылӥз тон азьын, шимес вал солэн вылтусыз. 32 Со сульдэрлэн йырыз чылк-чылк зарнилэсь лэсьтэмын, гадьыз, киосыз – азвесьлэсь, кӧтыз, макесъёсыз – ыргонлэсь, 33 пыдъюмылъёсыз – кортлэсь, пыдъёсыз – оглюкетэз кортлэсь, оглюкетэз горд сюйлэсь лэсьтэмын. 34 Тон адӟид сое: ки йӧттытэк, гурезьысь из палдыса, сульдэр борды, кортлэсь, горд сюйлэсь лэсьтэм пыдъёсыз борды шуккиськиз но соосты пыргытӥз. 35 Соку ваньмыз огазе пырдӥз: корт, горд сюй, ыргон, азвесь, зарни – кутсаськон итымысь тузон кадь луизы но, тӧл соосты нуиз, пытьызы но ӧз кыльы; нош сульдэрез пыргытӥсь из туж бадӟым гурезьлы пӧрмиз но быдэс музъемез тырмытӥз. 36 Та уйвӧт вал. Эксэй азьын солэсь пуштроссэ но вераломы.


  37 Тон эксэй, эксэйёслэн эксэйзы, тыныд Инмысь Инмар эксэйлык, кузёяськон, кужым, данлык кузьмаз, 38 вань адями пиосты но, кытын гинэ соос уг уло, луд пӧйшуръёсты, ин тылобурдоосты Со тыныд киулад сётӥз, тонэ ваньмызлы соослы кузё карыса пуктӥз, тон – со зарни йыр! 39 Тон бере мукет эксэйлык ӝутскоз, со тынадэзлэсь улынгес луоз, эшшо куинетӥез эксэйлык луоз – ыргон, таиз быдэс дуннеен кузёяськыса улоз. 40 Но ньылетӥез эксэйлык корт кадь юн луоз; кызьы корт ваньзэ пазьге, пыргытэ, озьы ик со но ваньзэ куашкатӥсь корт кадь пыргытоз, куашкатоз.


  41 Нош кызьы тон адӟид, пыдъёсыз но, пыдысьтыз чиньыосыз но оглюкетэз горшок лэсьтон сюйлэсь, оглюкетэз кортлэсь вал, – со эксэйлык люкиськылэмын луоз, отчы кортлэн кӧня ке но юнлыкез кылёз, тон адӟид ук горшок лэсьтон сюен сурам кортэз. 42 Кызьы пыдысь чиньыос оглюкетэз кортлэсь вал, мукетъёсыз горд сюйлэсь, озьы ик эксэйлык но оглюкетэз юн луоз, нош мукетыз шальтрамын луоз. 43 Нош кызьы тон горшок лэсьтон сюен сураськем кортэз адӟид, со тае возьматэ: соос адями кидыс пыр сурасько, но, ог-огенызы сураськыса, соослэсь одӥг маке уз пӧрмы, кызьы корт горд сюен уг сураськы.


  44 Со эксэйлыкъёс улон вакытэ Инмысь Инмар ноку но, пумтэм вапумъёсы куашкасьтэм эксэйлык ӝутоз, со эксэйлык мукет калыклы сётэмын уз луы; со вань эксэйлыкъёсты пазьгоз, куашкатоз, нош ачиз пумтэм вапумъёс ӵоже сылоз; 45 тон адӟид, кызьы гурезьысь из, ки йӧтытэк, ачиз палдӥз, но со кортэз, ыргонэз, горд сюез, азвесез, зарниез пыргытӥз. Быдӟым Инмар эксэйлы та бере мар луонэз тодон сётӥз. Шонер та уйвӧт, шонер солэсь пуштроссэ валэктон но!»


  46 Соку Навуходоносор эксэй ымныр вылаз уськытскиз но Данииллы йыбырттӥз, солы кузьымъёс, ческыт зын поттӥсь ӵындытонъёс вайыны косӥз. 47 Эксэй Данииллы шуиз: «Тон та лушкемлыкез усьтыны быгатӥд бере, зэм ик, тӥляд Инмарды инмаръёслэн Инмарзы, Со эксэйёслэн Кузё-Атайзы, лушкемлыкъёсты Усьтӥсь!»


  48 Соку эксэй Даниилэз вылӥ кариз, солы трос бадӟымесь кузьымъёс сётӥз, быдэс Вавилон ёрослы кивалтӥсь йыр кариз, Вавилонысь вань визьнодчиослы вылӥ кивалтӥсе пуктӥз. 49 Но Даниил эксэез куриз но, эксэй Седрахез, Мисахез, Авденагоез Вавилон ёросысь ужъёсын кивалтӥсе пуктылӥз, нош Даниил эксэйлэн кивалтон юртаз кылиз.

  

  
  

  ДАНИИЛ ПРОРОКЛЭН КНИГАЕЗ


  3-тӥ ЛЮКЕТ


  1 Навуходоносор эксэй зарнилэсь сульдэр-идол лэсьтӥз, солэн ӝуждалаез куатьтон гырпум, пасьталаез куать гырпум вал, сое со Вавилон ёросысь Деир бусые пуктӥз. 2 Собере Навуходоносор эксэй кивалтон уже пуктэм муртъёссэ, юрттӥсьёссэ, ожгарчиослэсь кивалтӥсьёссэс, вылӥ суд ужез бергатӥсьёсты, казна ужен кивалтӥсьёсты, закон поттӥсьёсты, судьяосты, вань ёросъёсын кивалтӥсьёсты Навуходоносор эксэйлэсь пуктэм сульдэрзэ-идолзэ сӥё-дано каронэ ӧтьыны ыстӥз. 3 Кивалтон уже пуктэм муртъёс, юрттӥськисьёс, ожгарчиослэн кивалтӥсьёссы, вылӥ суд ужез бергатӥсьёс, казна ужен кивалтӥсьёс, закон поттӥсьёс, судьяос, вань ёросъёсын кивалтӥсьёс Навуходоносор эксэйлэсь пуктэм сульдэрзэ-идолзэ сӥё-дано пусъён понна татчы люкаськизы; ваньзы соос Навуходоносорлэн ӝутэм сульдэрез азе султӥзы. 4 Соку ялӥсь бадӟым куараен кеськиз: «Калыкъёс, выжыос, пӧртэм кылъёсын вераськисьёс, тӥледлы таӵе косон сётӥське: 5 пеллян гумы, чипчирган, арфа, цевница, крезь, быз куараосты, пӧртэм шудонъёслэсь куаразэс кылӥды ке, мыныса Навуходоносор эксэйлэн пуктэм зарни сульдэрезлы пыдесъяськыса йыбырттэ. 6 Нош кин ке пыдесъяськыса ӧз йыбыртты, со куспын ик со ӝуась гуре куштэмын луоз». 7 Пеллян гумылэсь, чипчирганлэсь, арфалэсь, цевницалэсь, крезьлэсь, бызлэсь, пӧртэм шудонъёслэсь куаразэс вань калыкъёс, выжыос, пӧртэм кылъёсын вераськисьёс кылӥзы но Навуходоносор эксэйлэн пуктэм зарни сульдэрезлы пыдесъяськыса йыбырттӥзы.


  8 Та дыре ик халдейёс пӧлысь куд-огез лыктыса иудейёс вылэ чагиськизы. 9 Соос Навуходоносор эксэйлы шуизы: «Эксэй, пумтэм вапумъёс ӵоже ул! 10 Тон, эксэй, таӵе косон сётӥд: котькуд адями пеллян гумы, чипчирган, арфа, цевница, крезь, быз куараосты, пӧртэм шудон арбериослэсь куаразэс кылӥз ке, мед пыдесъяськоз но зарни сульдэрлы мед йыбырттоз. 11 Нош кин пыдесъяськыса ӧз ке йыбыртты, со ӟырдам ӝуась гуре куштэмын мед луоз. 12 Иудей пиосты Седрахез, Мисахез, Авденагоез Вавилон ёрослы пӧртэм ужъёсын кивалтӥсь карыса тон пуктӥд, нош та пиос тынэсьтыд косондэ уг кылзӥсько, эксэй, инмаръёсыд понна уг тыршо, зарнилэсь пуктэм тынад сульдэредлы уг йыбыртъяло».


  13 Соку Навуходоносор йыркурен, вожпотонэн пачылмыса улон дыръяз Седрахез, Мисахез, Авденагоез ас дораз вайыны косӥз; та пиос эксэй доры ваемын вал. 14 Навуходоносор соослы шуиз: «Тодыса вылысь-а тӥ, Седрах, Мисах, Авденаго, мынам инмаръёсылы уд ужаське, мынам пуктэм зарни сульдэрелы уд йыбыртъяське? 15 Али ик, тӥ дась ни ке – пеллян гумы, чипчирган, арфа, цевница, крезь, быз но мукет шудон арбериослэсь куаразэс кылӥды ке, пыдесъяське но мынам лэсьтытэм сульдэрелы йыбырттэ; ӧд ке йыбырттэ, со дыре ик ӟырдам ӝуась гуре куштэмын луоды, – соку кыӵе Инмар мынам киулысьтым тӥледыз мозмытоз?»


  16 Соку Седрах, Мисах, Авденаго, ответ сётыса, Навуходоносор эксэйлы шуизы: «Тыныд ответ сётыны милемлы кулэез ӧвӧл. 17 Милям йыбыртъяно Инмармылэн бадӟым кужымез – тылын ӟырдам гурлэсь Со милемыз утьыны быгатэ, тынад киыдлэсь но, эксэй, мозмытоз. 18 Та но ӧз ке луы, тод, эксэй: тынад инмаръёсыдлы йыбыртъяса ум улэ, зарнилэсь лэсьтыса пуктэм сульдэредлы но ум йыбырттэ».


  19 Соку Навуходоносор йыркурен ӝуатскиз но Седрах, Мисах, Авденаго шоры мукет синмын учкыны кутскиз; азьвыл сярысь гурез сизьым пол кужмогес ӝуатыны косӥз, 20 Седрахез, Мисахез, Авденагоез думылыса ӟырдатэм гуре куштыны войскоысьтыз самой кужмо пиосты ыстӥз. 21 Соку та пиосты думылӥзы, ул, выл дӥськутэнызы, йыркерттэтъёсынызы, мукет дӥськутъёсынызы валче ӟырдатэм гуре куштӥзы. 22 Эксэйлэн косонэз чурыт вал бере, гурез туж юн ӟырдатӥзы; Седрахез, Мисахез, Авденагоез гуре куштӥсьёсты гомась тыл соку ик вииз. 23 Та куинь пиос – Седрах, Мисах, Авденаго – думылэм куен ӝуась гуре усизы. [ 24 Гомась тыл пӧлтӥ Инмарез ушъяса, Кузё-Инмарез данъяса ветлӥзы. 25 Азария сылыса вӧсяськиз, тыл пушкысен со вазиськыса шуиз:


  26 «Данлыко Тон, Кузё-Инмаре атайёсмылэн Инмарзы,

  пумтэм вапумъёс ӵожелы Тынад нимыд вылӥ каремын, данъямын.

  27 Уго Тон котьку но шонер лэсьтӥсь,

  мар гинэ Тон милемлы ӧд лэсьты, ваньмыз зэмлыко.

  Сюресъёсыд шонересь, вань судъёсыд зэмлыкоесь.

  28 Котьку но зэмлыко гинэ судить карылӥд,

  ми вылэ, атайёсмылэн святой Иерусалим городзы вылэ

  шонересь судъёс лэзид.

  Сьӧлыкаса улэммы понна Тон милемыз зэмлыко судэн

  шонер судить карылӥд.

  29 Нош ми ялан сьӧлыкамы, законлы пумит улӥмы.

  Тон дорысь палэнскыса, котьмар ласянь сьӧлыкаса улӥмы.

  30 Курон-косонъёстэ санэ ӧм понэ, соосты ӧм уте,

  ӧм лэсьтэ озьы, кызьы Тон косӥд вал, милемлы умой

  мед луоз шуыса.

  31 Ваньзэ, мае Тон ми вылэ лэзид, мар гинэ милемын ӧд кары, –

  шонер судэдъя лэсьтӥд.

  32 Законлы пумит улӥсь тушмонъёслэн,

  оскон бордысь куштӥськись синазькыль адямиослэн киулазы сётӥд,

  быдэс музъем вылысь ваньмызлэсь лек,

  шонер лэсьтӥсьтэм эксэйлэн киулаз сётӥд.

  33 Али милям ыммес но усьтэммы уг луы;

  Тонэ сӥё-дано карись ляльчиосыд азьын

  ми сантэманлы, серекъян-веранлы пӧрмимы.

  34 Аслад нимыд понна пырак ӵожелы милемыз эн кушты,

  эн сӧры Аслэсьтыд сӥзён-косондэ.

  35 Яратоно Авраамед понна, Исаак ляльчиед понна,

  святой Израилед понна

  Аслэсьтыд гажан-жаляндэ ми бордысь эн басьты.

  36 Соослы Тон верад, соослэсь выжызэс йылэтод

  инмысь кизилиос мында, зарезь дурысь луо мында карод, шуид.

  37 Сьӧлыкъёсмы понна, Кузё-Атае, вань калыкъёслэсь та дыре ми

  покчи каремын,

  быдэс музъем вылын ми ултӥям-сантэмам калыклы пӧрмимы.

  38 Та дыре милям эксэймы но ӧвӧл,

  пророкмы но, азьветлӥсьмы но ӧвӧл,

  тылын сутӥськись курбон но, салам-кузьымъёс но,

  ческыт зыно ӵынатонъёс но сётыны ум быгатӥське ни,

  Тыныд курбон сётон интымы ӧвӧлэн

  гажан-жаляндэ басьтыны луонлыкмы но ӧвӧл.

  39 Чигиськись сюлмын, зӥбыт-востэм духен улэммы понна

  милемыз кабыл басьты.

  40 Тылын сутӥськись ыжъёс, кунянъёс кадь,

  сюрсъёсын кӧесь ыжпиос кадь

  Тон азьын ярамон мед луоз милям та дырысь курбонмы;

  Тыныд оскиськыса улӥсьёс возьытэ уз усе.

  41 Та дыре, вань сюлмынымы оскиськыса,

  Тон сьӧры мынӥськомы,

  Тынэсьтыд кышкаськомы, Тонэ утчаськомы.

  42 Возьытэ вуыса улон пӧлы эн кельты,

  Аслад лякыт сямыныд, бадӟым гажан-жалянэныд уть милемыз,

  43 паймымон ужъёсыдлэн кужыменызы милемыз мозмыты но

  соин Аслэсьтыд нимдэ данэ потты, Кузё-Инмаре.

  44 Ляльчиосыдлы урод лэсьтӥсьёс возьытэ мед усёзы,

  быдӟым кужымлыксы вань ке но,

  соин валче возьытэ мед вуозы,

  кужымзы-юнлыксы мед куашкалоз.

  45 Мед тодозы, быдэс дунне вылын Тон, Инмаре Кузё-Инмаре,

  Одӥгнад данлыко луиськод шуыса».


  46 Нош та вакытэ эксэйлэн пиосты тыл пӧлы куштӥсь медоосыз, мувӧй, юрсир, куж, кӧс улвайёс тырыса, гурез ялан ӟырдатыса возизы. 47 Муръётӥ ньыльдон укмыс гырпум ӝуждае гомась тыл ӝутскыса улӥз. 48 Гурысь тыл потыса, гур котырын сылӥсь халдейёсты ӵушкаса вииз. 49 Кузё-Инмарлэн Кылчинэз Азарияен, солэн эшъёсыныз ӵош гуре лэзиськиз но 50 гурысь гомась тылэз палэнтӥз но гур шоры мускыт, ыркыт тӧл сётӥз, тыл пиос борды чик ӧз йӧтӥськы, соослы номыр но уродзэ ӧз лэсьты, ӧз куалектыты. 51 Соку таос куиньназы ик одӥг ымысь кадь гур пушкын кырӟаны кутскизы, вылӥ каризы, данъязы Инмарез:


  52 «Данлыко Тон, Кузё-Инмаре, атайёсмылэн Инмарзы,

  пумтэм вапумъёс ӵожелы Тон ушъямын, сӥё-дано каремын,

  Тынад данлыко нимыд бакель каремын,

  со дун-шектэм, туж ушъяны ярамон,

  пумтэм вапумъёс ӵоже вылӥлыко карыны ярамон.

  53 Данлыко Тон святой данлыкедлэн храмаз,

  туж ушъяны, данъяны ярамон пумтэм вапумъёс ӵоже.

  54 Данлыко Тон, пыдэстэм дуннеосты Адӟись,

  херувимъёс вылын Пукись,

  пумтэм вапумъёс ӵожелы ушъяны, вылӥ карыны ярамон.

  55 Эксэй данлыкедлэн пукон вылаз Тон бакельлыко,

  пумтэм вапумъёс ӵоже туж ушъямын, вылӥ дано каремын.

  56 Бакельлыко Тон Ин дуннеын,

  пумтэм вапумъёс ӵоже ушъяса, вылӥ дано каремын.

  57 Кузё-Инмарлэн вань ужъёсыз, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  58 Кузё-Инмарлэн Кылчинъёсыз, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  59 Инъёс, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  60 Инъёслэсь вылӥысь вань вуос, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  61 Кузё-Инмарлэн вань кужымъёсыз, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  62 Шунды но толэзь, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  63 Инмысь кизилиос, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  64 Котькыӵе зор но лысву, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  65 Вань тӧлъёс, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  66 Тыл но пӧсь, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  67 Ӟырдыт кезьыт но ӵушкась пӧсь, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  68 Лысвуос но пужмер, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  69 Уйёс но нуналъёс, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  70 Югыт но пеймыт, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  71 Йӧ но ӟар кезьыт, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  72 Пужмер но лымы, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  73 Чилекъянъёс но пилемъёс, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  74 Музъем мед данъялоз, Кузё-Инмарез ушъяса мед кырӟалоз,

  вылӥ мед кароз Сое пумтэм вапумъёс ӵоже.

  75 Гурезьёс но мувыръёс, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  76 Музъем вылын вань будӥсьёс, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  77 Ошмесъёс, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  78 Зарезьёс но шуръёс, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  79 Китъёс но вуын уясь-поръясь вань макеос, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  80 Вань ин тылобурдоос, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  81 Пӧйшуръёс но вань пудоос, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  82 Адями пиос, данъялэ, Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  83 Израиль, данъя, Кузё-Инмарез ушъяса кырӟа,

  вылӥ кар Сое пумтэм вапумъёс ӵоже.

  84 Кузё-Инмарлэн священникъёсыз, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  85 Кузё-Инмарлэн ляльчиосыз, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  86 Шонер улӥсьёслэн духъёссы, лулъёссы, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  87 Шонер улӥсьёс, сюлмыныды зӥбыт-востэмъёс, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже.

  88 Анания, Азария но Мисаил, данъялэ,

  Кузё-Инмарез ушъяса кырӟалэ,

  вылӥ каре Сое пумтэм вапумъёс ӵоже,

  уго Со асьмемыз адысь поттӥз, кулонлэн киулысьтыз мозмытӥз,

  гомаса ӝуась гур пушкысь поттӥз, тыл пӧлысь мозмытӥз.

  89 Данъялэ Кузё-Инмарез, уго Со ӟеч,

  пумтэм вапумъёс ӵоже Солэн гажан-жалянэз улэ.

  90 Ваньды Кузё-Инмарез сӥлы карисьёс,

  данъялэ инмаръёслэсь вылӥ Инмарез,

  ушъяса кырӟалэ, данъялэ,

  уго Солэн гажан-жалянэз пумтэм вапумъёс ӵоже».]


  91 Навуходоносор эксэй [соослэсь кырӟамзэс кылӥз но] паймиз, ӝоген султӥз но кузёйыръёсызлы шуиз: «Думылыса тыл пӧлы куинь пиосты ӧм куштэ-а?» Ответ сётыса, соос эксэйлы шуизы: «Зэм, озьы, эксэй!» 92 Соку со шуиз: «Тани, мон адӟисько тыл пӧлтӥ думылытэк ветлӥсь ньыль пиосты, соослы нокыӵе но изъян луэмын ӧвӧл; ньылетӥезлэн тусбуез Инмар пилы укша». 93 Соку Навуходоносор тылэн ӟырдатэм гур ым доры лыктӥз но шуиз: «Седрах, Мисах, Авденаго, Вылысь Инмарлэн ляльчиосыз! Потэ, лыктэ мон доры!» Соку Седрах, Мисах, Авденаго тыл пушкысь потӥзы. 94 Соку эксэйлэн юрттӥсьёсыз, ёросэн, армиен кивалтӥсьёсыз, визь-нод сётылӥсьёсыз огазе люкаськизы но адӟизы: та пиослэн мугор вылазы тыллэн бервылэз чик уг адӟиськы, йырысьтызы йырсизы сутскымтэ, дӥськутсы воштӥськымтэ, тыллэн зыныз ик соос бордысь уг поты.


  95 Соку Навуходоносор шуиз: «Данлыко Седрахлэн, Мисахлэн, Авденаголэн Инмарзы, Со Аслэсьтыз Кылчинзэ ыстӥз но Аслэсьтыз ляльчиоссэ мозмытӥз, кудъёсыз Со вылэ оскиськыса улӥзы, эксэйлэсь куронзэ ӧз быдэстэ, ас Инмарзылы сяна, мукет инмарлы ужантэм-тыршонтэм, йыбыртъянтэм понна асьсэлэсь мугорзэс [тыллы] сётӥзы. 96 Таӵе косон сётӥсько: кыӵе ке калык, улы-выжыос пӧртэм кылын вераськисьёс пӧлысь кин ке Седрахлэн, Мисахлэн, Авденаголэн Инмарзы сярысь урод кылъёс вераз ке, юдэсэн-юдэсэн корамын луоз, юртъерзы куашкатэмын луоз, уго ӧвӧл мукет инмар, кудӥз мед быгатысал тазьы утьыны». 97 Соку эксэй Седрахез, Мисахез, Авденагоез Вавилон кунын вылӥ кариз, [вылӥе ӝутӥз, ас куназ мукет иудейёсын кивалтӥсь кариз].


  98 Быдэс музъем вылын улӥсь вань калыкъёслы, улы-выжыослы, пӧртэм кылын вераськисьёслы Навуходоносор эксэй шуэ: «Куспады тупаса улон мед йылоз! 99 Котькыӵе но паймымон тодметъёс, паймымон ужъёс мон вылын возьматӥз Вылысь Инмар, соосты мон тӥледлы ивортыны кулэ. 100 Макем бадӟымесь Солэн паймымон тодметъёсыз, макем кужмоесь Солэн паймымон ужъёсыз! Солэн Эксэйлыкез – бырисьтэм эксэйлык, кузё луонэз но Солэн выжыысь выжыосы».

  

  
  

  ДАНИИЛ ПРОРОКЛЭН КНИГАЕЗ


  4-тӥ ЛЮКЕТ


  1 Мон, Навуходоносор, аслам коркам куалекъятэк улӥ, ӟеч улӥ аслам четлыкъёсам. 2 Но мон кӧшкемыт уйвӧт адӟи, валесам кылльыкум, малпанъёсы, йырылэн адӟонъёсыз монэ паймытӥзы. 3 Соку мон косон сётӥ: уйвӧтлэсь пуштроссэ валэктон понна мон доры Вавилонысь вань визьнодчиосты мед ваёзы. 4 Лыктӥзы лушкемлыкез тодӥсьёс, туноос, халдейёс, пелляськисьёс; мон соослы уйвӧтэ сярысь верай, нош соос солэсь пуштроссэ валэктыны ӧз быгатэ.


  5 Ваньмыз бере мон доры Даниил пыриз, солэн нимыз Валтасар – мынам инмарелэн нимызъя, со бордын святой Инмарлэн духез улэ; солы мон уйвӧтэ сярысь верай: 6 «Валтасар, визьнодчиослэн йырзы! Мон тодӥсько, тон пушкын святой Инмарлэн духез улэ шуыса, нокудзэ но ватӥськем лушкемлыкез усьтыны тыныд секыт ӧвӧл; валэкты мыным уйвӧтам адӟемме, солэсь пуштроссэ. 7 Валесам кылльыкум, йырылэн адӟонэз таӵе вал:


  музъем шорын будӥсь ӝужыт-ӝужыт писпуэз мон адӟи.

  8 Со писпу ӝужыт, юн вал, ӝуждалаез инбаме вуэ,

  дуннелэн вань пумъёсысеныз со адӟиськыса улӥз.

  9 Куаръёсыз туж чебересь, емышъёсыз но туж трос,

  солэн сиёнэз котькинлы но тырмылӥз;

  солэн саюлаз ыркыт инты шедьтылӥзы кыр пӧйшуръёс,

  солэн вайёсаз ин тылобурдоос кар лэсьто,

  котькыӵе лулмугор солэн емышеныз кӧтсэ тырыса улӥз.


  10 Валесам кылльыкум, йырылэн адӟоназ мон адӟи: тани, инмысь васькиз Дун-Сьӧлыктэм, Сэзь Улӥсь. 11 Зол кеськыса, Со шуиз:


  ”Коралэ та писпуэз, улвайёссэ коралэ,

  куаръёссэ бордысьтыз куашкатэ, емышъёссэ пазялэ;

  улысьтыз пӧйшуръёс, вайёсысьтыз тылобурдоос мед кошкозы;

  12 нош зӧк выжызэ музъеме кельтэ;

  корт, ыргон жильыосын думиськыса луд турын пӧлын

  со инмысь лысвуэн коттӥськыса мед улоз,

  улэп макеосын ӵош музъем выл турын пӧлын

  солэн люкетэз мед луоз.

  13 Адями сюлэм со бордысь басьтэмын луоз,

  со интые пӧйшур сюлэм сётэмын луоз,

  со вылтӥ сизьым дыр-вапумъёс ортчозы.

  14 Сэзь Улӥсьёслэн косэменызы тазьы лэсьтыны пуктэмын,

  Святойёслэн кенешенызы та кутэмын – улӥсьёс мед тодозы,

  Вылысь Инмар адями эксэйлыкез киулаз возе шуыса,

  сое сётэ солы, кинлы сётэмез потэ,

  солы кузёе пуктэ адямиос пушкын ултӥям муртэ”.


  15 Таӵе уйвӧт адӟи мон, Навуходоносор эксэй; нош тон, Валтасар, валэкты солэсь пуштроссэ, уго мынам эксэйлыкысьтым одӥгез но визьнодчиос пӧлысь солэсь пуштроссэ валэктыны ӧз быгаты, нош тон быгатод, уго святой Инмарлэн духез тон пушкын улэ».


  16 Соку Даниил, кинлэн нимыз Валтасар, ог час мында паймыса улӥз, ас малпанъёсыз сое шугъяськытӥзы. Эксэй вераны кутскиз, со шуиз: «Валтасар! Та вӧт но солэн пуштросэз тонэ медаз шугъяськытэ». Валтасар ответ сётыса шуиз: «Кузёе! Та вӧт тонэ синазькыль карисьёс сярысь мед луоз вал, солэн пуштросэз тушмонъёсыд вылэ мед вуоз вал! 17 Писпу, кудзэ тон адӟид, бадӟым, юн, ӝуждалаез инмозь вуэ, быдэс дунне вылысен со адӟиськыса улӥз, 18 куаръёсыз туж чебересь, емышъёсыз туж трос, ваньмызлы сиыны тырмымон вал, со улын луд пӧйшуръёс улӥзы, улвайёсаз ин тылобурдоос асьсэлы кар лэсьтылӥзы, 19 та – тон, эксэй, вылӥе ӝутскид, кужмо луид, данлыкед будӥз, инмозь вуиз; музъемлэн пумысеныз пумозяз тон кузё луид. 20 Тон, эксэй, адӟид Инмысь васькись Сэзь Улӥсез, Святоез; Со шуиз: ”Коралэ та писпуэз, быдтэ сое, зӧк выжызэ гинэ музъеме кельтэ; корт, ыргон жильыосын луд турын пӧлын со инмысь лысвуэн коттӥськыса мед улоз, луд пӧйшуръёсын огазьын солэн люкетэз мед луоз – со вылтӥ сизьым дыр-вапумъёс ортчытозь”.


  21 Тани та уйвӧт мае возьматэ, эксэй, тани Вылысь Инмарлэн пуктон-косонэз, кудӥз вуоз мынам кузёе, эксэй, доры: 22 Тонэ адямиослэсь люкозы, луд пӧйшуръёсын огазьын луоз тынад улон интыед; ошез кадь тонэ турынэн сюдозы, инмысь лысвуэн тон коттэмын луод, тон вылтӥ сизьым дыр-вапумъёс ортчозы, тае тодытозяд: адямиослэн эксэйлыксылы Вылысь Инмар кузё луэ, сое сётэ солы, кинлы сётэмез потэ. 23 Нош писпулэсь зӧк выжызэ кельтыны косэм возьматэ тае: эксэйлыкед киулад ик кылёз, Инмысь кузё луонэз тон тодӥд ке. 24 Соин ик, эксэй, мынам тыныд сётэм визь-кенеше ярамон мед луоз: сьӧлыкъёсыдлэсь шонер ужъёс лэсьтыса мозмытӥськы, законлы пумит улэмдэ куанеръёсты гажан-жалян пыр ӵуш; тӥни кызьы тон пушкын каньыллык кема улыны быгатоз». 25 Ваньмыз та Навуходоносор эксэй доры вуиз.

  26 Дас кык толэзь ортчем бере Вавилонысь эксэй юрттӥ лёгаськыса ветлыкуз, 27 эксэй шуиз: «Та быдӟым Вавилон ӧвӧл-а, аслам бадӟым кужыменым аслэсьтым быдӟым луэмме данъян понна эксэйлыклы юрт ӧй пукты-а!» 28 Эксэй веранзэ ӧз на быдэсты, – Инмысь куара кылӥськиз: «Навуходоносор эксэй, тыныд верало: эксэйлык тон дорысь кошкиз! 29 Тонэ адямиослэсь люкозы, луд пӧйшуръёсын огазьын луоз тынад улон интыед; ошез кадь тонэ турынэн сюдозы, тон вылтӥ сизьым дыр-вапумъёс ортчозы, тае тодытозяд: адямиослэн эксэйлыксылы Вылысь Инмар кузё луэ, сое сётэ солы, кинлы сётэмез потэ!»


  30 Со куспын ик Навуходоносорлы верам та кыл быдэсмиз: адямиослэсь со люкемын вал, ош кадь турын сиыны кутскиз, инмысь лысвуэн мугорыз котмыса улӥз, йырсиез левлэн кадь будӥз, гижыосыз тылобурдолэн кадесь луизы.


  31 Со нуналъёс ортчем бере мон, Навуходоносор, синъёсме ин пала ӝутӥ, визьмы дорам берытскиз; Вылысь Инмарлы тау кари, ушъяй, данъяй Пумтэм Вапумъёс Улӥсез:


  Солэн кузё луонэз – пумтэм вапумъёс ӵожелы,

  Солэн эксэйлыкез выжыысь выжые улэ.

  32 Ваньмыз дунне вылын улӥсьёс номыр кадь но ӧвӧл;

  Аслаз эрикеныз Со ин кужымъёслы но,

  музъем вылын улӥсьёслы но кузё луэ,

  ӧвӧл одӥг мурт но,

  кудӥз мед быгатысал Солэн киызлы пумит султыны но

  Солы шуыны:

  «Мар Тон лэсьтӥд?»


  33 Со дыре визьмы дорам берытскиз, эксэйлыкелэн данлыкез доры сӥё-дано кивалтӥсь луонэ, азьвыл тусбуе но берытскизы; соку монэ юрттӥськисьёсы, кузёйыръёсы утчаса шедьтӥзы; эксэйлыкеным кивалтонэ мон берен пуктэмын вал, данлыке эшшо но вылӥе ӝутӥськиз. 34 Табере мон, Навуходоносор, Инмысь Эксэез данъясько, ушъясько, вылӥ карисько, Солэн вань ужъёсыз зэмлыкоесь, сюресъёсыз шонересь, вылтӥяськись муртэ зӥбыт-востэм карыны кужым Солэн кияз.

  

  
  

  ДАНИИЛ ПРОРОКЛЭН КНИГАЕЗ


  5-тӥ ЛЮКЕТ


  1 Валтасар эксэй бадӟым юондыр ортчытӥз, сюрс кузёйыръёссэ люказ, сюрс муртъёслэн син азязы вина юиз. 2 Винаез веръям бераз Валтасар атаезлэсь, Навуходоносорлэсь, Иерусалим храмысь поттэм зарни, азвесь сосудъёссэ вайыны косӥз, эксэйлы, кузёйыръёслы, кышноосызлы, ляльчи кышноосызлы отысь юон понна. 3 Соку Иерусалимысь Инмар коркалэн вӧсяськон интыысьтыз басьтэм зарни сосудъёсты вайизы; со сосудъёсысь эксэй но кузёйыръёсыз, кышноосыз, ляльчи кышноосыз юизы. 4 Вина юизы, зарни, азвесь, ыргон, корт, пу, из инмаръёссэс данъязы.


  5 Самой со часэ адями чиньыос потӥзы но эксэй юртысь избурам борддор вылэ, лампадалы ваче пумитэ, гожъяны кутскизы, эксэй адӟиз гожъясь киез. 6 Соку эксэйлэн ымнырыз воштӥськиз; малпанъёсыз сое куалектытӥзы, кускыз лябӟиз, пыдесъёсыз куалекъяса огзы борды огзы йыгаськыны кутскизы. 7 Бадӟым куараен кеськиз эксэй, со доры визьнодчиосты, халдейёсты, туно-пеллёосты мед ваёзы шуыса; эксэй вераны кутскиз, Вавилонысь туноослы со шуиз: «Кин та гожтэмез лыдӟыны но солэсь пуштроссэ мыным валэктыны быгатоз, со мурт вылэ нап-горд дӥсь дӥсямын луоз, зарни жильы чыртыяз ошемын луоз, эксэйлыкысь кузёйыръёс пӧлын со куинетӥез адями луоз». 8 Эксэйлэн вань визьнодчиосыз пыризы, но ӧз быгатэ гожтэмез лыдӟыны, пуштроссэ но эксэйлы валэктыны ӧз быгатэ. 9 Валтасар эксэй туж алектӥськиз, ымныр тусыз воштӥськиз, кузёйыръёсыз куалектӥзы.


  10 Эксэйлэн, кузёйыръёслэн кылзы пумысен эксэйлэн анаез сиыса-юыса пукисьёслэн корказы пыриз; эксэйлэн анаез вераны кутскиз, со шуиз: «Эксэй, пумтэм вапумъёс ӵоже ул! Малпанъёсыд тонэ медаз куалектытэ, ымныр тусыд но медаз воштӥськы. 11 Тынад эксэйлыкад вань пиосмурт, кудӥз пушкын святой Инмарлэн духез улэ; тынад атаед улон аръёсы тодэмын вал: со пушкын югытлык, визьлык, нодлык улэ, кудӥз инмаръёслэн визьлыксылы укша, соин ик Навуходоносор эксэй, тынад атаед, сое ватӥськем лушкемлыкез тодӥсьёслы, туноослы, халдейёслы, пелляськисьёслы кузёйыр карыса пуктӥз, – ачиз тынад атаед – эксэй, 12 малы ке шуоно со бордын – Даниил бордын, – кудӥзлэсь нимзэ эксэй воштӥз, Валтасар кариз, вылӥ дух, тодонлык, визьлык улӥзы, со быгатӥз вӧтъёсты валэктыны, лушкемлыкъёсты усьтыны, герӟетъёсты сэратыны. Озьыен, Даниилэз мед ӧтёзы, со пуштроссэ валэктоз».


  13 Соку Даниилэз эксэй азе вуттӥзы, эксэй вераны кутскиз, со Данииллы шуиз: «Тон-а Даниил, пленэ шедем иудейёс пӧлысь одӥгез, тонэ-а мынам атае, эксэй, Иудеяысь вайиз? 14 Мон кылӥ тон сярысь, Инмарлэн Духез, югытлык, тодонлык тон бордын уло шуыса, туж визьмо луэмед но шарае потӥз. 15 Тани, мон доры туноос, пелляськисьёс ваемын вал та гожтэмез лыдӟон но солэсь пуштроссэ мыным валэктон понна; нош соос тае валэктыны ӧз быгатэ. 16 Нош тон сярысь мон кылӥ, пуштроссэ валэктыны, герӟетъёсты сэрттыны, пе, тон быгатӥськод; озьыен, та гожтэмез лыдӟыны быгатӥд ке, солэсь пуштроссэ мыным валэктӥд ке, нап-горд дӥсен дӥсямын луод, чыртыяд зарни жильы ошозы, мынам эксэйлыкам кузёйыръёс пӧлын куинетӥ адями луод».


  17 Соку Даниил эксэйлы ответ сётыса шуиз: «Кузьымъёсыд тон доры ик мед кылёзы, сӥё-дано карондэ мукетлы сёт; нош мар гожтэмын, сое мон эксэйлы лыдӟо, пуштроссэ но солы валэкто. 18 Эксэй! Вылысь Инмар тынад атаедлы, Навуходоносорлы, эксэйлык, быдӟымлыко луон, сӥё-сано, данлыко луон кузьмаз. 19 Вылысь Инмарлэн солы сётэм быдӟымлыкез азьын вань калыкъёс, выжыос, пӧртэм кылъёсын вераськись муртъёс куалекъяса, кышкаса улӥзы: кинэ потэ виемез, вие вал, кинэ улэп кельтэмез потэ, улэп кельтэ вал; кинэ вылӥ каремез потэ, сое вылӥ каре вал, кинэ ултӥямез потэ, сое ултӥя вал. 20 Нош куке солэн сюлмыз вылтӥяськыны кутскиз, духез лекомиз, кышканэз ӧз ни тоды, соку со эксэй престол вылысь сэрпалтэмын вал, сӥтэм-сантэмлы кельтэмын вал, 21 адями пиослэсь сое люкизы, сюлмыз пӧйшурлэн кадь луиз, кыр ишакъёсын огазьын улӥз; ошез кадь сое турынэн сюдӥзы, инмысь усись лысвуэн мугорыз котмыса улӥз, адямиослэн эксэйлыксылы Вылысь Инмарлэсь кузё луэмзэ тодытозяз, Солэсь эксэйлыклы кивалтӥсе кинэ пуктэмез потэ, сое пуктэмзэ тодытозяз.


  22 Нош тон, Валтасар, солэн пиез, сюлэмдэ зӥбыт-востэм ӧд кары, ваньзэ тае тодӥд ке но, 23 инъёслэн Кузё-Инмарзылы пумит султӥд, Солэн коркасьтыз тыныд сосудъёсты вайизы, соку тон но, тынад кузёйыръёсыд но, кышноосыд но, ляльчи кышноосыд но отысь вина юизы, азвесьлэсь, ыргонлэсь, кортлэсь, пулэсь, излэсь лэсьтэм инмаръёсты тон данъяса улӥд, соос уг но адӟо, уг но кыло, уг но валало; нош Инмарез, тынэсьтыд шокандэ, тынэсьтыд вань сюресъёстэ кияз Возисез, тон ӧд данъя. 24 Со понна ик Со дорысь ки ыстэмын, та гожтэт гожтэмын. 25 Тани, мар гожтэмын: мене, мене, текел, упарсин. 26 Тани кылъёслэн пуштроссы: мене – Инмар тынэсьтыд эксэйлыктэ мертаз но солы пум понӥз; 27 текел – тон вес вылын мертамын но тодмо луэм, тон туж капчи кыскиськод шуыса; 28 перес – тынад эксэйлыкед люкылэмын но мидянъёслы, персъёслы сётэмын».


  29 Соку Валтасарлэн косэмезъя, Даниил вылэ нап-горд дӥсь дӥсязы, чыртыяз зарни жильы ошизы, эксэйлыкысь кузёйыръёс пӧлын со куинетӥ адями луэ шуыса ялӥзы.


  30 Со уе ик Валтасар, Халдеялэн эксэез, виемын вал, 31 мидян пи, Дарий, эксэйлыкез киулаз басьтӥз, солы соку куатьтон кык арес вал.

  

  
  

  ДАНИИЛ ПРОРОКЛЭН КНИГАЕЗ


  6-тӥ ЛЮКЕТ


  1 Дарийлы кулэ луэм эксэйлыклэн улосвылъёсызлы сю кызь кузёйыр пуктыны, эксэйлыклэн вань улосвылъёсаз соос мед луозы. 2 Нош соосын кивалтыны куинь кузёйыръёсты пуктӥз, соос пӧлысь одӥгез Даниил вал, улосвылъёслэн кузёйыръёссы соос азьын кыл кутылӥзы, эксэйлы нокыӵе сюлэмшугъяськонъёс медаз луэ шуыса. 3 Даниил ваньзылэсь таослэсь вылӥынгес вал, малы ке шуоно со пушкын вылӥ дух улӥз; эксэй малпаны кутскиз сое быдэс эксэйлыкен кивалтон уже пуктон сярысь.


  4 Соку кивалтӥсьёс, кузёйыръёс эксэйлыкен кивалтон пумысен Даниилэз янгыше уськытыны кыӵе ке но муг утчазы; но нокыӵе но мугъёс, шекъёс ӧз шедьтэ, малы ке шуоно со оскиськымон вал, нокыӵе но янгышез, сьӧлыкез солэн ӧз сюры. 5 Соку та адямиос шуизы: «Данииллы пумит кариськыны ум быгатэ, солэн Инмарезлэн законысьтыз сое янгыше уськытон муг ӧм ке шедьтэ». 6 Соку та кивалтӥсьёс, кузёйыръёс эксэй доры лыктӥзы но солы тазьы шуизы: «Дарий эксэй, пумтэм вапумъёс ӵоже ул! 7 Эксэйлыкысь вань покчи эксэйёс, кивалтӥсьёс, кузёйыръёс, визь-нод сётъясьёс, ожен кивалтӥсьёс куспазы огкыл шедьтӥзы; эксэй пуктон-косон сётэмын мед луысал, таӵе косон пуктэмын мед луысал шуыса огкылэ вуизы: кин куамын нунал ӵоже, тонэ сяна, эксэй, кыӵе ке но мукет инмарез яке адямиез буре вайиз ке, сое сьӧсь пӧйшуръёслэн гуазы куштоно. 8 Та пуктон-косонэз, эксэй, юнматы, косон улэ гожтӥськы, мидянъёслэн, персъёслэн законзы кадь медаз ни вошъяськы, сӧремын медаз ни луы со».


  9 Дарий эксэй та курон-косон улэ гожтӥськиз. 10 Нош Даниил, та курон-косон улэ гожтӥськем сярысь тодэм бераз ас корказ кошкиз; коркаезлэн бадӟым палысьтыз укноосыз Иерусалим пала усьтэмын вал, нуналлы быдэ со куинь пол, пыдес вылаз султыса, ас Инмарезлы вӧсяськылӥз, кылын ушъяз Сое, со азьвыл но тазьы ик лэсьтылэ вал. 11 Соку та адямиос чакласькизы но Данииллэсь вӧсяськыса улэмзэ адӟизы, кызьы со аслазъёс понна Инмарезлэсь гажан-жалянзэ куриз. 12 Собере соос эксэй доры лыктӥзы но солы шуизы: «Тон эксэйлэн та косонэз улэ ӧд-а гожтӥськы, кудаз шуэмын: куамын нунал ӵоже, тынэсьтыд сяна, кыӵе ке но инмарлэсь яке адямилэсь курись котькудзэ адямиез сьӧсь пӧйшуръёслэн гуазы куштоно?» Эксэй ответ сётыса шуиз: «Та кыл зэм луэ, кызьы мидянъёслэн, персъёслэн законзы вошъяськисьтэм луэ».


  13 Соку соос, ответ сётыса, эксэйлы шуизы: «Пленэ шедем иудей пиос пӧлысь Даниил тон шоры уг учкы, эксэй, тынэсьтыд гожтэм курон-косондэ но санэ уг поны, нуналлы быдэ, куинь пол кутскыса, ас Инмарез азьын со вӧсяське». 14 Тае кылэм бераз эксэйлэн кӧтыз туж ӝож луиз, со сюлмаськыны кутскиз Даниилэз утён пумысен, шунды пуксьытозь ик со туж тыршиз сое мозмытыны. 15 Нош со адямиос эксэй доры лыктыса шуизы: «Эксэй, тон тае тод: мидянъёслэн но персъёслэн законзыя нокудзэ но эксэен юнматэм пуктон-косонэз воштыны уг луы». 16 Соку эксэй косэмъя Даниилэз со доры вуттӥзы, сое левъёс пӧлы гуэ куштӥзы, соку эксэй Данииллы шуиз: «Тынад Инмаред, Кудӥзлы тон дугдылытэк ужаськод-тыршиськод, утёз тонэ».


  17 Из вайизы но гулэсь пасьсэ ӵоктазы, эксэй киыныз со вылэ печать понӥз, кузёйыръёсызлэсь печатьсэс но нюртӥз, Даниил пумысен нокыӵе курон-косон медаз ни воштӥськы шуыса. 18 Собере эксэй аслаз юртаз кошкиз, сиськытэк изьыны выдӥз, сиён пыртыны ик ӧз лэзьы, бордысьтыз уммез кошкиз. 19 Ӵукна вазь ик, куазь сактон азьын, эксэй султӥз но шаплы-шаплы левъёслэн гузы доры мынӥз, 20 гу доры лыктыса, ӝожмыт куараен со Данииллы вазиськиз, эксэй Данииллы шуиз: «Даниил, улэп Инмарлэн ляльчиез! Тынад Инмаред, Кудӥзлы тон дугдылытэк ялан ужаськод-тыршиськод, быгатӥз-а тонэ сьӧсь пӧйшуръёслэсь утьыны?» 21 Соку Даниил эксэйлы шуиз: «Эксэй, пумтэм вапумъёс ул! 22 Мынам Инмаре Аслэсьтыз Кылчинзэ ыстӥз но сьӧсь пӧйшуръёслэсь ымзэс пытсаз, соос монэ вӧсь ӧз каре, малы ке шуоно Инмар азьын мон дун-чылкыт вал, тон азьын но, эксэй, мон йыруж ӧй лэсьты». 23 Соку эксэй со понна туж но туж шумпотӥз, Даниилэз гуысь поттыны косӥз; Даниилэз гуысь ӝутӥзы, нокыӵе но шекез-яраез солэн ӧй вал, малы ке шуоно со ас Инмарезлы оскыса улӥз. 24 Эксэй косӥз но, Даниилэз янгыше уськытӥсь адямиос татчы вуттэмын вал, соосты левъёс пӧлы гуэ куштӥзы, соосты асьсэдыз но, нылпиоссэс но, кышнооссэс но; гу пыдсы ӧз на вуэ, кызьы соосты левъёс кабылӥзы, вань лыоссэс сузмытӥзы.


  25 Та бере Дарий эксэй быдэс музъем вылын улӥсь вань калыкъёслы, выжыослы, пӧртэм кылын вераськисьёслы гожтӥз: «Тупаса улонды мед йылоз! 26 Мон таӵе курон-косон сётӥсько: эксэйлыкелэн вань ёросъёсаз Данииллэн Инмарез азьын гажаса, куалекъяса мед улозы, малы ке шуоно

  Со улэп Инмар, пумтэм вапумъёс Улӥсь,

  Солэн эксэйлыкез куашкасьтэм,

  пумтэм вапумъёс ӵожелы со Кузё луэ.

  27 Со мозмытэ, уте,

  инмын но, музъем вылын но паймымон ужъёс,

  паймымон тодметъёс возьматэ,

  Со Даниилэз сьӧсь пӧйшуръёслэн кужымзылэсь утиз».


  28 Нош Даниил, Дарий эксэйын пукыку но, Персияысь Кир эксэйын пукыку но, азинлыкен-берекетэн улӥз.

  

  
  

  ДАНИИЛ ПРОРОКЛЭН КНИГАЕЗ


  7-тӥ ЛЮКЕТ


  1 Вавилон эксэйлэн, Валтасарлэн, нырысетӥ араз Даниил кӧлан интыысеныз азьпалан мар луонэз уйвӧтаз адӟиз. Соку со та уйвӧтэз гожтӥз, солэсь пуштроссэ усьтӥз.


  2 Веранзэ кутскыса, Даниил шуиз: «Уйвӧтам мон тани мае адӟи: тани, туж бадӟым зарезь вылын инлэн ньыль тӧлъёсыз нюръяськизы, 3 зарезь вуысь ньыль бадӟымесь пӧйшуръёс потӥзы, соос ог-огзылы уг укшало вал. 4 Нырысетӥез левлы укша, нош бурдъёсыз ӧрӟилэн кадесь; мон сое учкыса улӥ, бурдъёссэ ишкалтытозязы, музъем вылысь со ӝутэмын вал, адями кадь пыд йылаз султӥз, адями сюлэм солы сётэмын вал. 5 Тани, эшшо пӧйшур, кыкетӥез, со гондырлы укша, огпалан сылӥз, ым пушказ пиньёсыз вискын куинь вазерпинь адӟиське; солы тазьы шуизы: ”Султы, трос сӥль си!”


  6 Собере эшшо мон адӟи: тани эшшо пӧйшур, барслы со укша; тыбыр вылаз тылобурдолэн кадь ньыль бурдыз, та пӧйшурлэн ньыль йырыз, солы кужым сётэмын вал. 7 Та бере уйвӧтам мон адӟи на: тани ньылетӥ пӧйшур, шимес, кышкыт, туж кужмо; солэн бадӟымесь корт пиньёсыз; со ньылэ но сузмытэ, кылемзэ пыдыныз лёга; ваньмызлэсь азьвыл пӧйшуръёслэсь со висъяське, солэн дас сюръёсыз вал. 8 Мон та сюръёс шоры учкыса улӥ, но тани, соос вискытӥ эшшо пичи сюр потӥз на, азьвылъёсыз куинь сюръёс выжыенызы валче со пичи сюр азьысь поттыса куштэмын вал, но тани, та сюр вылын синъёс вань, соос адями синъёслы укшало; вылтӥяськыса вераськись ымыз вал.


  9 Собере мон адӟи:

  престолъёс пуктэмын, отчы пумтэм нуналъёс Улӥсь пуксиз;

  дӥсянэз Солэн лымы кадь тӧдьы,

  йырысьтыз йырсиез чылкыт ыжгон кадь;

  Солэн престолэз гомась тыл кадь, поглянъёсыз – ӝуась тыл.

  10 Со азьтӥ тыл шур потыса кошке;

  сюрсъёсын, сюрсъёсын Солы ужазы-тыршизы,

  пумтэм трос сюрсъёс Со азьын сылӥзы;

  судить карисьёс пуксизы но, книгаос усьтӥськизы.


  11 Соку мон адӟи: сюрлэн вылтӥяськыса вераськемез понна мынам син азям пӧйшур виемын вал, мугорзэ сузмытӥзы но тыл пушкы сутыны куштӥзы. 12 Мукет пӧйшуръёслэн но кивалтон кужымзы быдтэмын вал, улон даурзы огдырлы, одӥг сроклы гинэ сётэмын вал.


  13 Уйвӧтам мон адӟи:

  тани, ин пилемъёс вылын Адями Пилы укшась лыктӥз,

  пумтэм нуналъёс Улӥсь доры вуиз, Сое Со доры вайизы.

  14 Вань калыкъёс, выжыос, пӧртэм кылъёсын вераськисьёс

  Солы мед ужалозы-тыршозы шуыса,

  Солы кужым, данлык, эксэйлык сётӥзы,

  Солэн кивалтонэз пумтэм вапумъёс ӵоже луоз, со уз быры,

  Солэн эксэйлыкез уз куашка.


  15 Мон, Даниил, мынам пушкысьтым, мугорысьтым духе куалектӥз, йырылэн адӟонъёсыз монэ паймытӥзы. 16 Сылӥсьёс пӧлысь одӥгез доры лыктӥ но таослэн зэмос пуштроссы сярысь юай, со монэн вераськыны кутскиз, веранлэсь пуштроссэ мыным валэктӥз: 17 ”Та бадӟым, ньыль пӧйшуръёс тае возьмато: музъем вылысь ньыль эксэйёс потозы. 18 Собере Вылысь Инмарлэн дун-сьӧлыктэм улӥсьёсыз эксэйлыкез басьтозы, вапумысь вапуме, пумтэм вапумъёс ӵоже эксэйлыкен кузёяськозы”.


  19 Соку мынам ньылетӥ пӧйшур сярысь мургес тодэме потӥз, со уго мукетъёсызлэсь висъяське вал, туж шимес вал: корт пинё, ыргон гижыё, сыскиз, кесяз, нош кылемзэ пыд улаз лёгаз; 20 йырысьтыз дас сюръёсыз сярысь, выльысь потэм мукет сюрыз сярысь но тодэме потӥз, солэн азьысьтыз куинез усиз, – самой со сюр сярысь, кудӥзлэн синъёсыз, вылтӥяськыса вераськись ымыз вал, вылтусызъя мукетъёсызлэсь со бадӟымгес луиз. 21 Мон адӟи, кызьы таиз сюр дун-сьӧлыктэм улэмъёсын нюръяськыса улӥз, соосты вормиз, 22 пумтэм нуналъёс Улӥсь лыктытозь, Вылысь Инмарлэн дун-сьӧлыктэмъёсыз кие судэз сётытозь; дун-сьӧлыктэм улэмъёслы эксэйлыкез киязы басьтыны дыр вуиз.


  23 Та сярысь со шуиз: ”Ньылетӥ пӧйшур ньылетӥ эксэйлык музъем вылын луоз, со вань эксэйлыкъёслэсь висъяськоз, со вань музъемез сиёз, лёгалоз, пыргытоз. 24 Нош дас сюръёс тае возьмато: та эксэйлыкысь дас эксэйёс потозы, нош соос бере мукетыз потоз, азьвылъёсыз сярысь со мукет луоз, куиньзэ эксэйёсты чусомытоз, 25 Вылысь Инмарлы пумит кылъёс вералоз, Вылысь Инмарлэсь дун-сьӧлыктэмъёссэ ултӥялоз; праздник дыръёсты, законэз воштыны мылкыд кароз, солэн киулаз дырлы-вапумлы, дыръёслы-вапумъёслы, ӝыны дырлы-вапумлы соос сётэмын луозы. 26 Собере судьяос пуксёзы но солэсь виылыны, пумозяз быдтыны кужымзэ талалозы. 27 Соку Вылысь Инмарлэн дун-сьӧлыктэм калыкезлы эксэйлык, кужым, быдэс дунне вылысь эксэйёслэн быдӟымлыксы сётэмын луоз, Солэн эксэйлыкез пумтэм вапумъёс ӵоже улэ, кивалтӥсьёс ваньзы Солы ужаса-тыршыса, тэрытскыса улозы”.


  28 Татын веранлэн пумыз. Монэ, Даниилэз, ас малпанъёсы туж паймытылӥзы, ымныр тусбуе ик воштӥськиз; нош кылэз мон сюлмам вози».

  

  
  

  ДАНИИЛ ПРОРОКЛЭН КНИГАЕЗ


  8-тӥ ЛЮКЕТ


  1 Валтасар эксэйлэн куинетӥ арзэ эксэйын пукон араз мыным, Данииллы, кыкетӥ ползэ ни адӟон вал. 2 Со адӟонын мон асме Елам ёрослэн Сузы нимо шоркарысьтыз адӟи; со адӟонын мон асме Улай шур дуре сюриськем шуыса адӟи.


  3 Синме ӝутӥсько но адӟисько: тани шур дурын така сылэ, солэн кык сюрез, сюръёсыз ӝужытэсь, но одӥгез мукетызлэсь ӝужытгес, ӝужытэз берлогес ӝутскиз. 4 Адӟи мон, кызьы та така шундыпуксён пала, уйпала, лымшор пала лекаса сылӥз, нокыӵе пӧйшур но со азьын сылыны ӧз чида, нокин но солэсь утиськыны ӧз быгаты; мар лэсьтэмез потӥз, сое ик лэсьтӥз, бадӟымъяськиз.


  5 Та шоры мон сак учки, но тани, музъем борды йӧтӥськытэк, музъемлэсь быдэс тусбуйзэ басьтыса, шундыпуксён палась кечтака лыктэ; та кечтакалэн синъёсыз куспын сюрез адӟиське. 6 Кечтака сюро така шоры урдскиз, шур дурын сылыкуз, мон сое адӟи, туж бадӟым вожпотонэн со вылэ со тэтчиз. 7 Мон адӟи: такалэн матаз лыктӥз но, солы туж лексэ поттыса, со вылэ урдскиз, погыртӥз сое, кык сюрзэ но тӥяз; такалэн солы пумитъяськыны кужымез ӧз ни тырмы, кечтака сое музъем вылэ уськытӥз но лёгаса куштӥз, такаез утьыны нокин но ӧз ни быгаты. 8 Соку кечтака ассэ укыр вылӥ кариз; нош куке со кужым люказ, соку солэн бадӟым сюрез чигиськиз но со интые дуннелэн ньыль палаз ик учкыса улӥсь сюръёсыз потӥзы. 9 Соос пӧлысь одӥгысьтыз сюрысь пичи сюр потӥз, со лымшор пала, шундыӝужан пала, синмаськымон музъем пала туж зол будӥз, 10 Инмысь воинъёс дорозь ӝутӥськиз но отысь соослэсь оглюкетсэ, кизилиосты музъем вылэ куштӥз но пыд улаз лёгаз, 11 та воинъёслэн Азьветлӥсьсы вылэ но со урдӥськиз, нуналлы быдэ Солы курбон сётонэз быдтэмын вал, Солэн дун-чылкыт интыез саптамын вал, 12 дун-шектэм улымтэзы понна воинъёс нуналлы быдэ сётӥськись курбонэн валче куштэмын вал, со зэмлыкез пыд улэ куштӥз, сыӵе ужез лэсьтонын солэн азинлыкез вал.


  13 Одӥг дун-шектэм улӥсьлэсь верамзэ мон кылӥ, кыӵе ке но юась-верась муртлы со шуиз: «Нуналлы быдэ сётӥськись курбон сярысь, куашкатӥсь-быдтӥсь сьӧлыклэсь кышкатэк улон сярысь та адӟон кӧня дыр кыстӥськоз? Кытчыозь та дун-чылкыт интыез, воинъёсты лёгаса возёзы?» 14 Со мыным шуиз: «Кык сюрс куинь сю ӝыт но ӵук; соку вӧсяськон инты чылкыталоз».


  15 Озьы вал: куке мон, Даниил, та адӟонэз адӟи но солэсь пуштроссэ валаны тырши, соку мон азе пиосмурт тусбуй султӥз. 16 Улай шур шорысь мон пиосмурт куара кылӥ, со дораз ӧтьыса шуиз: «Гавриил! Валэкты солы та адӟонлэсь пуштроссэ!» 17 Мынам сылон интыям со лыктэм бере мон туж куалектӥ но ымныр вылам уськытски; со мыным шуиз: «Тод, адями пи, та адӟон берпум аръёсты возьматэ!» 18 Со монэн вераськыку, мон, номыре валатэк, ымнырыным музъем вылэ выдыса кылли; со мон борды йӧтӥськиз но монэ ас интыям султытӥз. 19 Соку со шуиз: «Тани, мон тыныд усьтӥсько, мар луоз вожпотонлэн берпуметӥ нуналъёсаз; уго та тупатэм дырлэн-вапумлэн пумаз луоз. 20 Кык сюро така, кудзэ тон адӟид, – со Мидиялэн но Персиялэн эксэйёссы. 21 Нош лусьтро кечтака – со Грециялэн эксэез, синъёсыз куспысь бадӟым сюр – со солэн нырысетӥ эксэез; 22 со чигиськиз но, со интые мукетъёсыз ньыль сюръёс потӥзы: со – та калыкысь ньыль эксэйлыкъёс ӝутскозы, но соослэн кужымзы солэн кадь ӧвӧл.


  23 Эксэйлыкъёссы куашкан азьын, оскон бордысь куштӥськемъёс законлы пумит улонзылэсь мертэтсэ тырмытэм бере, возьыттэм, лек, кескич эксэй потоз. 24 Солэн кужымез юнмалоз, аслаз кужыменыз ӧвӧл, со паймымон куашкатонъёс лэсьтоз, дун-шектэм улӥсь калыкез, кужмоосты быдтыны азинлыкез луоз, 25 со ас визьмыныз кескич амалэн азинлык басьтоз, сюлмыныз со вылтӥяськоз, каньылэн улон вакытазы ик троссэ со быдтоз, кузёос пӧлысь Кузёлы пумит султоз, но со быдтэмын луоз, но адями киын со быдтэмын уз луы. 26 Ӝытэн ӵук сярысь адӟон, кудӥз сярысь верамын, зэм луэ; нош тон со адӟонэз ватыса возь, уго отын вераськон мынэ азьпалась кема-кема улоно вакытысь нуналъёс сярысь».


  27 Мон, Даниил, чылкак катьтэмми, кӧня ке но нунал ӵоже виси; собере султӥ но эксэй ужъёсын вырыны кутски; та адӟонлы мон паймемын вал, сое мон ӧй вала.

  

  
  

  ДАНИИЛ ПРОРОКЛЭН КНИГАЕЗ


  9-тӥ ЛЮКЕТ


  1 Мидия выжыысь Ассуирлэн пиезлэн Дарийлэн эксэйын нырысетӥ арзэ пукыкуз, со халдейёслэн кунзылы эксэе пуктэмын вал, 2 нырысетӥ арзэ со эксэйын пукыкуз, мон, Даниил, книгаосты эскерыса валай аръёслэсь лыдзэс, со сярысь Иеремия пророклы Кузё-Инмарлэн верам кылыз вал: Иерусалимез куашкатэм дырысен сизьымдон ар тырмоз.


  3 Вӧсяськыса, куриськыса, кӧс утьыса, чурыт-бышкись дӥсь дӥсяса, пень вылэ султыса, Инмар Кузё-Инмар пала ымнырме берыктӥ, 4 Инмаре Кузё-Инмар азьын вӧсяськи, ӧпкельыса сьӧлыкъёсылэсь куштӥськи но шуи: «Кузё-Инмаре, быдӟым но паймымон, сӥзён-косонэз возись, Тонэ яратӥсьёсты гажась-жалясь, курон-косонъёстэ чакласьёсты утись Инмаре, Тонэ вӧсяськыса курисько! 5 Сьӧлыкамы, законлы пумит улӥмы, сьӧлыкъёслэсь кышкаса ӧм улэ, вогъяськыса-пумитъяськыса улӥмы, Тынад курон-косонъёсыд бордысь, пуктон-косонъёсыдлэсь но палэнскимы; 6 ӧм кылзӥське Тынад ляльчиосыдлэсь, пророкъёслэсь но, кудъёсыз Тынад нимыныд эксэйёсмылы, кузёйыръёсмылы но, атайёсмылы но, быдэс кунысь вань калыклы но вераллязы. 7 Кузё-Инмаре, Тон дорын зэмлык, нош милям ымнырмы возьдаськыса улэ, туннэ нунал кадь ик, котькуд иудейлэн, Иерусалимын улӥсьёслэн, быдэс Израильлэн, матысьёслэн но, кыдёкысьёслэн но, Тон бордысь куштӥськемзы понна Тынад соосты уллям вань музъемъёсад. 8 Кузё-Инмаре! Ымнырмы возьдаськыса улэ – эксэйёсмылэн но, кивалтӥсьёсмылэн но, атайёсмылэн но, малы ке шуоно ми Тон азьын сьӧлыкамы. 9 Нош Инмармы Кузё-Инмар дорын гажан-жалян улэ, Со бордысь усимы ке но, Со сьӧлыкъёслэсь сузя. 10 Инмармылэсь Кузё-Инмарлэсь верам кылзэ санэ ӧм понэ, Солэн законъёсызъя ӧм улэ, кудъёссэ Со милемлы Аслаз ляльчиосыз – пророкъёс – пыр сётӥз. 11 Быдэс Израиль Тынэсьтыд закондэ сӧриз, Тынэсьтыд куарадэ медам кылы шуыса, палэнэ кожиз; со понна ми вылэ карган усиз, Инмарлэн ляльчиезлэн Моисейлэн законаз гожтэм юриськон кылъёс ми доры вуизы, Инмар азьын ми сьӧлыкамы уго. 12 Ми вылэ, милемыз судить карись судьяос вылэ верам кылзэ Со быдэстӥз, ми вылэ туж бадӟым курадӟон лэзиз, кыӵеез инъёс улын ӧй на вал, со Иерусалимын ортчиз. 13 Кызьы Моисейлэн законаз гожтэмын, озьы ик вань та курадӟон ми доры вуиз; нош ми, сьӧлыкъёсмылэсь мед палэнскомы но Тынэсьтыд зэмлыктэ валаны мед быгатомы шуыса, Инмармес Кузё-Инмарез тэльмырыса ӧм куре. 14 Кузё-Инмар та курадӟонэз эскериз-чаклаз но сое ми вылэ лэзиз: уго шонерлыко Инмармы Кузё-Инмар вань лэсьтоно ужъёсаз, нош ми Солэсь куаразэ ӧм кылзэ.


  15 Али но, Инмармы Кузё-Инмар, Египет музъемысь Ас калыктэ кужмо киын поттӥсь, туннэ нуналэ кадь ик дандэ возьматӥсь! Сьӧлыкамы, сьӧлыклэсь кышкатэк улӥмы. 16 Кузё-Инмаре! Тон зэмлыкез яратӥсь, Ас городэд, Иерусалим вылэ, святой гурезед вылэ вожпотонэд, йыркуред мед кысоз; уго милям сьӧлыкъёсмы понна, атайёсмылэн законлы пумит улэмзы понна Иерусалимез но, Тынэсьтыд калыктэ но ваньмыз котырамы улӥсьёс синазькыль каро. 17 Инмармы, Ас ляльчиедлэсь вӧсяськемзэ, солэсь куриськемзэ али но кыл, Ачид понна, Кузё-Инмаре, Аслад югыт-чылкыт ымнырыныд куашкатэм вӧсяськон интыед шоры учкы. 18 Инмаре, пельдэ мыкырты но кыл, синъёстэ усьты, куашкам улонмы шоры учкы, Тынад нимыдлы сӥзем городмы шоры но; ми уго Тон азе куриськонмес вайиськомы, асьмелэн шонерлыкмылы оскиськыса ӧвӧл, Тынад верантэм бадӟым гажан-жалянэдлы оскиськыса вайиськомы. 19 Кузё-Инмаре, кыл! Кузё-Инмаре, сьӧлыкъёсмес кушты! Кузё-Инмаре, кыл, быдэсты, эн ӝега Аслад нимыд понна, Инмаре, уго Тынад нимыд городэд борды, Ас калыкед борды гожтэмын».


  20 Мон верасько на вал, вӧсяськисько на вал, аслэсьтым сьӧлыкъёсме, Израиль калыкелэсь сьӧлыкъёссэ вераса, тэльмырыса улӥсько на вал, Инмарелэн святой гурезез сярысь Инмаре Кузё-Инмар азьын вӧсяськыса улӥсько на вал; 21 вӧсяськыса-куриськыса улӥсько на вал, Гавриил, кудзэ мон азьвыл адӟонам адӟи, ӝог лобӟыса вуиз но мон борды йӧтӥськиз, ӝыт курбон сётон азьын вал со, 22 визьмаса-валэктыса, монэн вераськыса улӥз но шуиз: «Даниил! Али мон тонэ визьлы дышетон понна васьки. 23 Вӧсяськыны кутскыкуд, кыл усьтӥськиз, сое тыныд вераны мон лыктӥ, уго тон Инмарлы яратыны ярамон мурт; табере кыл сярысь валатскы, адӟонэз валаны тыршы. 24 Сизьымдон пол сизьым ар*а тынад калыкед понна, святой городэд понна тупатэмын, йыруж шобыртэмын, сьӧлыкъёс пытсамын, законлы пумит улонъёс ӵошкатэмын мед луозы шуыса, пумтэм вапумъёс ӵоже улӥсь шонерлык ваемын мед луоз, адӟон но азьпалзэ тодытон пытсамын мед луоз, святойлэсь но Святой вӧйын зырӟемын мед луоз шуыса.


  25 Тод но вала: Иерусалимез выльдыны-ӝутыны косон потэм дырысен Кузё-Атай Христос дырозь сизьым пол сизьым ар но куатьтон кык пол сизьым ар; Иерусалим калык берытскоз, ульчаос пуктӥськозы, борддоръёс ӝутскозы, но со секыт аръёсы-вакытъёсы луоз. 26 Куатьтон кык пол сизьым аръёс ортчем бере Христосэз виыны сётозы, уз луы, нош городэз но вӧсяськон интыез лыктоно азьветлӥсьлэн калыкез куашкатоз, но пумыз-быронэз ву тудӟон дыръя кадь луоз, ожмаськон дыръёс бырытозь, куашкатъян-тарканъёс луозы. 27 Трос адямиос понна сӥзёнэз сизьым арлы юнматоз, нош сизьым арлэн ӝыныез ортчем бере курбон сётон, кузьым сётон дугдоз, вӧсяськон интые юрӟым куашкан вуоз, пумозязлы дасям бырон кисьтӥськоз куашкатӥсь вылэ».

  


  *а9:24 таяз учыре седмина «сизьым ар» шуэм луэ

  

  
  

  ДАНИИЛ ПРОРОКЛЭН КНИГАЕЗ


  10-тӥ ЛЮКЕТ


  1 Персиялэн Кир эксэезлэн куинетӥ арзэ эксэйын пукон дыръяз Валтасар шуыса нимам Данииллы адӟон вал; зэм вал со усьтӥськон, туж бадӟым кужымен вал со. Та усьтӥськонэз, та адӟонэз со валаз.


  2 Куинь арня ӵоже мон, Даниил, ӝожомыса улӥ. 3 Ческыт нянь мон ӧй сиы; сӥлез но, винаез но ымам ӧй басьты, куинь арня ортчытозь, асме вӧйын ӧй зыра.


  4 Нош нырысетӥ толэзьлэн кызь ньылетӥ нуналаз бадӟым Тигр шурлэн ярдураз мон вал. 5 Синъёсме ӝутыса учки но адӟи: тани, пиосмурт сылэ, етӥн мертчанлэсь куэм шорт дэремен, кускыз Уфазысь ваем зарни еэн думемын. 6 Мугорыз топаз кадь, ымнырыз чилектэмлы укша, синъёсыз ӝуась сюсьтылъёс кадесь; киыз но пыдъёсыз чилясь ыргон кадь адӟисько, вераськем куараез трос адямиослэн чузъяськись куаразылы кельше.


  7 Мон, Даниил, огнам гинэ адӟи та адӟонэз, монэн ӵош учырам адямиос та адӟонэз ӧз адӟе; соос доры шимес кышкан вуиз но, бызьыса кошкизы, пегӟыны малпазы. 8 Мон огнам кыли но та быдӟым адӟон шоры учкыса улӥ; мугорам юнлыкез ӧз ни кыльы, ымныр тусбуйы туж воштӥськиз, кужыме быриз. 9 Соку мон кылӥ солэсь верам кылзэ; солэсь верам кылзэ кылыса гинэ вуи, куалектыса ымныр вылам выдӥ но озьы ымнырыным муз вылын кылли. 10 Тани, мон борды ки йӧтӥськиз но монэ пыдес вылам, ки вылам пыкъяськытӥз. 11 Со мыным шуиз: «Даниил, Инмарлы яратыны ярамон мурт! Мынэсьтым верам кылъёсме валаны тыршы, пыдъёсыд вылэ шонерак султы; уго мон тон доры туннэ ыстэмын». Та кылъёссэ верам бере мон куалекъяса муз вылысь султӥ.


  12 Со мыным шуиз: «Эн кышка, Даниил. Сюлэмдэ валан понна, Инмаред азьын зӥбыт-востэм луон пала берытскемед понна нырысетӥ нуналысен ик тынад кылъёсыд кабыл басьтэмын, тынад кылъёсыдъя мон лыктысал, 13 но Персия кунлэн эксэез кызь одӥг нунал ӵоже мыным пумит сылӥз; но, тани, Инмысь азьвалтӥсьёс пӧлысь одӥгез нырысь луисез, Михаил, мыным юрттыны лыктӥз; мон Персиялэн эксэйёсыз вӧзы кыли. 14 Нош али мон тыныд ивортыны лыктӥ, мар луоз тынад калыкеныд берпум аръёсы, та адӟон возьматэ кыдёкысь азьпалась улоно нуналъёсты».


  15 Та кылъёсты со мыным вераку, ымнырыным музъем вылэ выдӥ но пуми. 16 Но, тани, тусбуйызъя адями пиослы укшась кин ке ым бордам йӧтӥськиз но, мон ымме усьтӥ, вераськыны кутски, азям сылӥсьлы шуи: «Кузёе! Та адӟонлы луыса пушкысьтым вань пуш макеосы интыысьтызы вырӟизы но, мынам кужыме быриз. 17 Кызьы мон, тынад, таӵе кузёелэн ляльчиез, быгато тонэн, таӵе кузёеным, вераськыны? Уго мынам бордам кужыме ӧвӧл ни, пушкам шоканэ быриз».


  18 Соку нош ик та адями тусбуй мон борды йӧтӥськиз, мон пушкы кужым пыртӥз. 19 Со шуиз: «Эн кышка, Инмарлы яратыны ярамон мурт. Каньыллык тыныд сӥзисько; юнматскы, юнматскы!» Со монэн вераськыку, пушкам кужым пыриз но, мон шуи: «Вера, кузёе, уго тон монэ юнматӥд».


  20 Со шуиз: «Тодӥськод-а, малы мон тон доры лыктӥ? Табере мон берто Персиялэн эксэеныз нюръяськон понна; нош мон потэм бере, тани, Грециялэн эксэез лыктоз. 21 Зэмос гожтэмын мар верамын, мон тыныд иворто; но та ужын нокин но мынам юрттӥсе ӧвӧл, тӥляд Михаилды, Инмысь азьвалтӥсьты, сяна».

  

  
  

  ДАНИИЛ ПРОРОКЛЭН КНИГАЕЗ


  11-тӥ ЛЮКЕТ


  1 Тӥни озьы, мидян пилэн Дарийлэн нырысетӥ арзэ эксэйын пукон дырысеныз мон солы пыкъет, юрттӥськись луи. 2 Али мон тыныд зэмлыкез верало: тани, Персияын эшшо куинь эксэйёс ӝутскозы на; собере ньылетӥез, со ваньзэс ортчоз туж бадӟым узырлыкеныз; узырлыкеныз юнмам бере Грециялы пумит вань калыксэ ӝутоз. 3 Кужмо эксэй ӝутӥськоз, со бадӟым кужымен кивалтоз, ваньзэ ас тодэмъяз лэсьтоз. 4 Нош куке со ӝутскоз, эксэйлыкез куашкалоз но дуннелэн ньыль палызлы люкиськоз, солэн выжыосыз кие со уз сюры, сыӵе кужмо но уз луы, кыӵе вал ачиз кивалтыку; солэн эксэйлыкез люкиськылоз но мукетъёс кие сюроз.


  5 Кужмо луоз лымшор эксэй, солэн одӥгез кивалтӥсез вормоз сое, кузё луоз, солэн кужымез туж бадӟым луоз. 6 Нош кӧня ке ар ортчыса, соос матэ кариськозы, лымшор эксэйлэн нылыз уйпал эксэй доры лыктоз кусыпъёссэс шонертон понна; но со ныл кужымез кияз кутыса возьыны уз быгаты, солэн выжыез но сылыны уз чида; ачиз кадь ик сое келяса ветлӥсьёс, вордэм нуныез но, со вакытэ солы юрттӥськыса ветлӥсьёс но вузамын луозы.


  7 Но солэн выжыысьтыз пушъет ӝутӥськоз, ожгарчиос доры лыктоз но уйпал эксэйлэн юнматэм интыосаз пыроз, мар кулэ лэсьтоз но юнматскоз, 8 соослэсь инмаръёссэс но, сульдэръёссэс-идолъёссэс, дуно сосудъёссэс, азвесьлэсь, зарнилэсь лэсьтэмъёсты, Египетэ пленэ нуоз, кӧня ке ар ӵоже уйпал эксэйлэсь вылӥын сылоз. 9 Та лымшор эксэйлык вылэ урдӥськиз ке но, аслаз музъемаз берытскоз.


  10 Собере солэн пиосыз ожмаськон тӥрлык кутозы, туж трос ожгарчиосты люкалозы, соос пӧлысь одӥгез ӝог мыноз, тудӟем ву кадь лыктоз, ортчоз, собере бертыкуз соин ожмаськоз, юнматскон интыосыз дорозь. 11 Лымшор эксэйлэн йырыз кур луоз, уйпал эксэйлы пумит мыноз, ожмаськоз соин, бадӟым войскозэ поттоз, войско солэн киулаз сётэмын луоз. 12 Ожгарчиос сэзь кариськозы, эксэйлэн сюлмыз лӧптоз; трос сюрс муртэ погыртоз, но таин со кужмогес уз луы. 13 Уго уйпал эксэй берытскоз но талэсь но тросгес ожгарчиосты люкалоз но, кӧня ке ар ортчыса, ӝог лыктоз пумтэм трос ожгарчиосын, бадӟым узырлыкен. 14 Со дыре тросэз лымшор эксэйлы пумит султозы, тынад калыкедлэн пиосыз пӧлысь бугыръяськись сямоосыз султозы та адӟон быдэсмон понна, собере усёзы.


  15 Уйпал эксэй лыктоз но окоп гудоз, юнматэм карез киултоз; лымшорлэн суйбыгытэз уз чида, солэн бырйыса дасям ожгарчиосыз но; ваче пумит сылыны кужымез уз тырмы. 16 Кин со доры потоз, со солэн эрикезъя лэсьтоз, со азьын нокин но сылыны уз чида; данлыко музъем вылэ дугдоз но солэн киызлэсь курадӟон чидано луоз. 17 Эксэйлыкысьтыз вань кужымез люкаса, шонер улӥсьёсын ӵош отчы пырыны со малпалоз, тае со быдэстоз; эксэйлыклы бырон мед ваёз шуыса, аслэсьтыз нылзэ солы кышнолы сётоз, но солэн та малпанэз уз быдэсмы, та ужлэсь со нокыӵе но пайда уз басьты. 18 Собере со ымнырзэ шормуӵъёс пала берыктоз, троссэ киулаз басьтоз; нош кыӵе ке но азьветлӥсь соосты возьытэ вуттэмзэс дугдытоз, аслэсьтыззэ возьытэ вуонэз но со вылэ лэзёз. 19 Собере со ас музъем вылысьтыз изкаръёс шоры учкоз; но со канжаськоз, усёз, уз ни лу.


  20 Со интые кыӵе ке но мурт султоз, эксэйлыкезлэсь данлыксэ ӝутон понна выт бичасез ортчыны косоз; но трос ик дыр уз ортчы, со кулоз, бугыръяськон дыръя ӧвӧл, ожмаськыку но ӧвӧл.


  21 Солэн интыяз синазькыль мурт пуксёз, солы эксэй луонлэсь сӥ-данзэ уз возьматэ; со шыпытак лыктоз но кескич амалэн эксэйлыкез киултоз. 22 Ваньзэ нюртӥсь уллёос нюртэмын луозы, соосты со куашкатоз, сӥзёнлэсь кивалтӥсьсэ но. 23 Уго соин эшлыко кусыпъёс кылдытэм бере со ӧрекчаськыса ужъёссэ лэсьтоз, ӝутскоз, ӧжыт калыкен сое вормоз. 24 Со шыпыт улӥсь, узырлыко кунэ пыроз но сыӵе уж лэсьтоз, кудзэ солэн атаез, атаезлэн атайёсыз ӧз лэсьтэ; талам ваньбурез, узырлыкез аслазъёслы сётъялоз, изкаръёссэс но киултыны малпалоз, но со вакчи дыр гинэ кыстӥськоз.


  25 Собере со кужымзэ, сюлэмзэ-мылкыдзэ трос ожгарчиосыныз валче лымшор эксэйлы пумит ӝутоз; соку лымшор эксэй туж бадӟым, эшшо кужмогес войскоеныз солы пумит ӝутскоз, но уз вормы, малы ке шуоно солы пумит кескичлык ужалоз. 26 Соин ӵош сиськисьёс сое быдтозы, ожгарчиосыз пазьгиськозы, трос виемъёс-погыртэмъёс луозы. 27 Кыксылэн ик эксэйёслэн сюлмазы кескичлык улоз, одӥг ӝӧк сьӧрын пукыса, ог-огзылы ӧрекчаськон кылъёс вералозы, но азинлыксы уз луы, малы ке шуоно дырыз ӧз на вуы. 28 Туж трос узырлык люкаса, святой сӥзёнлы тушмон мылкыдын аслаз музъемаз со кошкоз; урод малпанзэ со быдэстоз, собере аслаз музъемаз берытскоз.


  29 Пусъем дыре со нош ик лымшоре мыноз; но таиз сюресэз азьвылэз кадь уз луы, 30 уго соин огдыре Киттим пыжъёс лыктозы; мылкыдыз куашкалоз но, со берен кошкоз; святой сӥзёнлы йыркурез пурӟоз но, со ас малпанзэ быдэстоз; святой сӥзёнлэсь куштӥськемъёсын кусып кылдытоз. 31 Ожгарчиосыз пӧлысь оглюкетсэ ӝутоз, соос быдӟым вӧсяськонлэсь дун-чылкыт интызэ сапталозы, нуналлы быдэ сётӥськись курбонэз дугдытозы, юрӟым макеез пуктозы. 32 Сӥзён-косонэз сӧрыса, сьӧлыклэсь кышкатэк улӥсьёсты либатыса ас палаз берыктоз; нош Инмарез сӥлы карисьёс кужым люкалозы, тэк уз улэ. 33 Калыклэн визьмо муртъёсыз тросэзлы визь-нод сётозы, кӧня ке но дыр ӵоже тӥр-пурт улын, тыл улын, пленэ сюрыса, таласьёс киулэ шедьыса курадӟоно ке но луизы; 34 курадӟыса улон дыръязы кӧня ке но юрттэтсы луоз, тросэз соос борды кариськозы, но синпӧетлы гинэ. 35 Визьнодоос пӧлысь куд-огез соосты эскерон-чаклан понна, чылкытатӥськыны, берпум вапумъёслы югыт-чылкыт луон понна курадӟон чидано луозы; срок вуытозь дыр вань на уго.


  36 Та эксэй ас тодэмъяз ваньзэ лэсьтоз, ӝутскоз, вань инмаръёслэсь ассэ вылӥе пуктоз, инмаръёслэн Инмарзы сярысь но урод кылъёс вералоз, вожпотонлэн пумыз вуытозь, азинлыкез луоз: мар кулэ быдэсмыны, со быдэсмоз. 37 Атайёсызлэн инмаръёссы сярысь со уз малпаськы, кышноосызлэсь мылкыд каронзэс но лыдэ уз басьты; нокыӵе инмарез но сӥлы уз кары; уго со ассэ ваньмызлэсь вылӥе пуктоз. 38 Юнматэм изкаръёслэн инмарзылы соослэн интыязы сӥ-дан сётоз, атайёсызлэсь тодымтэ инмарзэс зарниен, азвесен, дуно изъёсын, пӧртэм дуно тӥрлыкен сӥё-дано карыса улоз, 39 мурт инмарен юнматэм изкаръёслы со тазьы кароз: кинъёс сое санэ понозы, соосты сӥё-дано карылоз, соослэн киулазы трос ляльчиосты сётылоз, кузьым-мед карыса, музъем люкылоз.


  40 Дыръёслэн пумазы соин лымшор эксэй ожмаськоз, уйпал эксэй тӧлпери кадь ожмаськон уробоосыныз, вал вылын ветлӥсь ожгарчиосыныз, пумтэм трос корабльёсыныз со вылэ урдскоз, ёросъёсыз вылэ тудӟем ву кадь урдскоз но соослэн пыртӥзы потоз. 41 Чеберлэсь но чебер музъеме со пыроз, трос ёросъёс курадӟон улэ сюрозы; Едом, Моав, Аммон пиослэн музъемзылэн бадӟым люкетыз гинэ солэн киызлэсь утиськыны быгатозы. 42 Пӧртэм кунъёс вылэ кизэ лэзёз, Египет музъем но солэсь утиськыны уз быгаты. 43 Египетлэсь зарнизэ, азвесьсэ, пӧртэм дуно арбериоссэ киулаз басьтоз; Ливиын, Эфиопияын улӥсьёс со сьӧры мынозы. 44 Но шундыӝужанысь, уйпалась вуэм иворъёс сое куалектытозы, троссэ виылон, быдтон понна туж бадӟым вожпотонэн со султоз. 45 Данолэсь но дано вӧсяськон интылэн гурезен зарезь вискы эксэй тылысъёссэ пуктылоз; но солы пум вуоз, нокин но солы уз юрттӥськы.

  

  
  

  ДАНИИЛ ПРОРОКЛЭН КНИГАЕЗ


  12-тӥ ЛЮКЕТ


  1 «Со дыре-вакытэ Михаил, Инмысь быдӟым азьвалтӥсь, султоз,

  со тынад калыкедлэн пиосыз пала дурбасьтыса улоз;

  туж секыт дыр вуоз, сыӵе дыр адямиос кылдэм дырысен

  та дырозь ӧй на вал;

  но тынад калыкед пӧлысь кинъёс книгае гожтэмын луозы,

  ваньзы утиськозы.

  2 Музъем пушкын кӧлӥсьёс пӧлысь тросэз сайкалозы,

  одӥгъёсыз пумтэм вапумъёс ӵоже улон понна,

  мукетъёсыз – пумтэм вапумъёс ӵоже возьытэ вуон,

  куаретон-пыкылонэз чидан понна.

  3 Визьнодоос инмысь шундыен толэзь кадь чиляса улозы,

  трос адямиосты шонерлык пала берыктӥсьёс

  пумтэм вапумъёс ӵоже, котьку но

  кизилиос кадь пиштыса улозы.


  4 Нош тон, Даниил, та кылъёсты ват, та книгаез печатен нюртыса, берпуметӥ дыръёс вуытозьлы ворса; тросэз сое лыдӟозы но тодонзы будоз».


  5 Соку мон, Даниил, учки но адӟи: эшшо кыкез сылэ на, одӥгез шурлэн та пал ярдураз, мукетыз – тупалан. 6 Шурысь вуос йылын сылӥсь етӥн шортдэремен дӥсяськем пиосмуртлы одӥгез шуиз: «Та паймымон возьматсконъёс ку бырозы?» 7 Кылӥ мон, кызьы етӥн шортдэремен дӥсяськем пиосмурт, шурысь вуос йылын сылӥсь, бур кизэ, паллян кизэ ин пала ӝутыса, пумтэм вапумъёс Улӥсьлэн нимыныз кыл сётӥз: дырлэн-вапумлэн, дыръёслэн-вапумъёслэн, ӝыны дырлэн-вапумлэн пумазы, святой калыклэн кужымез чылкак бырем бере ваньмыз та ортчоз.


  8 Мон тае кылӥ, но ӧй вала, соин ик юай: «Кузёе! Собере мар луоз?» 9 Со ответ сётӥз: «Мын, Даниил; уго та кылъёс берпум дыръёс вуытозьлы ватэмын, печать нюртыса пытсамын». 10 Тросэз дун-чылкыт луозы, югдытскозы, визь сынаськонъёс пыр ӵыжатскозы; сьӧлыклэсь кышкасьтэмъёс сьӧлыклэсь кышкатэк улозы; сьӧлыклэсь кышкасьтэмъёс пӧлысь одӥгез но тае уз вала, нош визьнодоос валалозы. 11 Нуналлы быдэ курбон сётонэз дугдытэмзы дырысен, юрӟым макеез пуктэм дырысен сюрс кык сю укмыстон нунал ортчоз. 12 Кин возьма но сюрс куинь сю куамын вить нуналлэсь вуэмзэ витьыны чида, со мурт шудо. 13 Нош тон мын шутэтскы, буйгалод, люкеттэ басьтон понна нуналъёс бырон азьын султод.

  

  

  

  ОСИЯ ПРОРОКЛЭН КНИГАЕЗ


  1-тӥ ЛЮКЕТ


  1 Иудей эксэйёслэн Озиялэн, Иоафамлэн, Ахазлэн, Езекиялэн улон нуналъёсазы, Израиль эксэйлэн, Иеровоамлэн, Иоаслэн пиезлэн, улон нуналаз Беерилэн пиезлы Осиялы Кузё-Инмар дорысь верам кыл вуиз.


  2 Кузё-Инмарлэн Осиялы вераны кутсконэз. Кузё-Инмар Осиялы шуиз: «Мын, азыса-калгыса улӥсез аслыд кышно вай, со кышно тыныд нылпи мед ваёз; уго Кузё-Инмар бордысь палэнскеменыз сэрен укыр азыса-калгыса улэ та музъем». 3 Мынӥз но Дивлаимлэсь Гомер нылзэ кышно вайиз; секытэн луиз, солы пи нуны вайиз. 4 Кузё-Инмар Осиялы шуиз: «Солы Изреель ним сёт, уго ӧжытак дыр ортчем бере Ииуй выжылы Изреельлэсь вирзэ кисьтэм понна пунэмзэ берыкто, Израиль выжылэсь эксэйлыксэ быдто. 5 Со нуналэ озьы луоз: Изреель нёжалын Израильлэсь пукыӵсэ сузмыто».


  6 Гомер эшшо секытэн луиз, ныл нуны вайиз, Кузё-Инмар Осиялы шуиз: «Нылыдлы Лорухама*а ним сёт; уго азьланяз Израиль юртэз жаляса уг ни улы, сьӧлыксэс уг кушты. 7 Нош Иуда юртэз жаляло, Инмарзы Кузё-Инмар бордын соосты утё, соосты пукыӵен но уг, мечен но уг, ожен но уг, валъёсын но уг, вал вылын пукись ожгарчиосын но уг утьы». 8 ”Сьӧлыкез куштэмын ӧвӧл” нимо нылзэ нонтэмысь дугдэм бераз со секытэн луиз но пи нуны вайиз. 9 Со шуиз: «Солы Лоамми*б ним сёт, малы ке шуоно тӥ Мынам калыке ӧвӧл, Мон но тӥляд [Инмарды] уг луы».


  10 Но израиль пиослэн лыдзы зарезьысь луо мында луоз, сое мертаны но, лыдъяны но уз луы; отын, кытын соослы шуизы: «Тӥ Мынам калыке ӧвӧл», соослы шуозы: «Тӥ Улэп Инмарлэн пиосыз». 11 Иуда пиос, израиль пиос огазе люкаськозы но асьсэлы одӥг валтӥсь быръёзы, собере потозы со музъемысь, уго Изреельлэн нуналыз бадӟым!

  


  *а1:6 Лорухама – «сьӧлыкез куштэмын ӧвӧл» шуыса берыктӥське


  *б1:9 Лоамми – «со Мынам калыке ӧвӧл» шуэм луэ

  

  
  

  ОСИЯ ПРОРОКЛЭН КНИГАЕЗ


  2-тӥ ЛЮКЕТ


  1 Агай-вынъёстылы шуэлэ: «Мынам калыке», сузэръёстылы: «Сьӧлыкез куштэм» шуэлэ. 2 Асьтэлэн анаеныды судэ пыре, судэ пыре; уго со Мынам кышное ӧвӧл, Мон солэн картэз ӧвӧл; азон-калгонэз син азьысьтыз мед палэнтоз, азон-калгон сьӧлыкез гадьёсыз дорысь мед палэнтоз, 3 шыр гольык сое кылёно медам луы, вордскем нуналаз кадь калык азе поттоно медам луы, кыр дуннелы сое пӧрмытоно медам луы, кӧс музъемлы пӧрмытоно медам луы, вутэк пашмытыса, сое быдтоно медам луы. 4 Нылпиоссэ но уг жаля, малы ке шуоно соос азыса-калгыса шедьтэм нылпи. 5 Соослэн анайзы азыса-калгыса улӥз, секытэн луыса, ассэ возьытэ вуттӥз, уго шуэ вал: «Дусымъёсы доры мыно, уго соос мыным нянь, ву, ыжгон, етӥн, вӧй, юонъёс сёто».


  6 Тани, со понна солэсь сюрессэ бышкись будосэн котырто, кенерало сое, собере со аслэсьтыз сюресъёссэ уз ни шедьты. 7 Дусымъёсыз сьӧры уйиськыса мыноз, но соосты уз ни суты; утчалоз соосты, но уз шедьты; соку шуоз: «Кошко, нырысетӥ кузпалы доры ик берытско, уго соин улыкум, мыным умойгес вал, али сярысь». 8 Но со ӧз тоды, Мон, Мон солы нянь но, вина но, вӧй но сётӥ шуыса, азвесьсэ но, зарнизэ но трос кари, солэсь соос Вааллэсь сульдэрзэ лэсьтӥзы. 9 Со понна Мон Аслэсьтым няньме солэн дыраз, винаме но солэн вакытаз берен басьто, талало ыжгонме но, етӥнме но, кудӥныз соос гольык интызэс шобырто. 10 Али солэсь юрӟым интызэ кыре потто дусымъёсызлэн син азязы, нокин сое Мынам киулысьтым ишкалтыны уз быгаты. 11 Со дорын ортчылӥсь вань шулдыръяськонъёсты, выль толэзез, субботаосты пусъёнъёсты, вань праздникъёссэс дугдыто. 12 Быдто виноградпудъёссэ, смоквапуоссэ, кудъёсыз сярысь со шуэ: «Та мынам кузьымъёсы, соосты мыным дусымъёсы кузьмазы»; соосты мон нюлэслы пӧрмыто, луд пӧйшуръёс соосты сиёзы. 13 Ваалъёслы ужаса-тыршыса улэмез понна Мон сое вӧсь каро, соослы со ӵындытыса улӥз, угыосын, чырты весьёсын чеберъяськыса, дусымъёсыз сьӧрын ветлыса улӥз, нош Монэ вунэтылӥз, – шуэ Кузё-Инмар.


  14 Со понна, тани, Мон сое нуо, кыр дуннее вутто, солэн сюлмызлы вераса уло. 15 Отысь солы виноград бакчаоссэ сёто, Ахор нёжалэз сёто оскиськонэз усьтӥськон азьын; отын со кырӟаса улоз егит дыръяз кадь, Египет музъемысь потон нуналаз кадь. 16 «Со нуналэ, – шуэ Кузё-Инмар, – тон Монэ ”кузпалы мынам” шуод, азьланяз тон Монэ ”Ваали” уд ни шуы». 17 Ваалъёслэсь нимзэс солэн кыл-ымысьтызы улляло, соослэсь нимъёссэс азьланяз тодазы уз ни вае. 18 Со вакытэ соос понна луд пӧйшуръёсын, ин тылобурдоосын, музъем вылтӥ нюж кыстӥськыса ветлӥсьёсын кусып кылдыто; соослэн музъем вылысьтызы пукыӵез, мечез, ожмаськонъёсты быдто но соослы кышкатэк улон нуналъёс сёто. 19 Аслым пумтэм вапумъёслы тонэ кузпаллы басьто. Зэмлыклэн, шонер судлэн герӟетъёсыныз, ӟечлыкме, гажан-жалянме возьматыса, тонэ Асэным герӟало. 20 Аслым тонэ кузпаллы басьто, оскиськымон луо, соку тон Кузё-Инмарез тодод.


  21 «Со нуналэ, – шуэ Кузё-Инмар, – Мон кыло, инлэсь куронзэ кыло, нош ин музъемлэсь куронзэ кылоз, 22 музъем кылоз но нянь, вина, вӧй сётоз, нош соос Изреельын удалтозы. 23 Израилез та музъем вылэ Аслым калык луыны кизё, ”Сьӧлыкез куштэмын ӧвӧл” шуыса нимамелэсь*а сьӧлыксэ кушто, ”Мынам калыке ӧвӧл” шуыса нимамелы*б шуо: ”Тон Мынам калыке”, нош со шуоз: ”Тон мынам Инмаре”».

  


  *а2:23 татын вераськон мынэ израиль калык сярысь;


  *б2:23 татын вераськон мынэ израиль луисьтэм калыкъёс сярысь

  

  
  

  ОСИЯ ПРОРОКЛЭН КНИГАЕЗ


  3-тӥ ЛЮКЕТ


  1 Кузё-Инмар мыным шуиз: «Мын эшшо картэзлэсь яратоно кышнозэ яраты, азыса-калгыса улӥсьсэ, кызьы Кузё-Инмар яратэ израиль пиосты, нош соос мукет инмаръёс пала берытско, соослэсь виноградлэсь пыжем юачаоссэс ярато». 2 Со кышномуртэз мон дас вить азвесь коньыен аслым кари, эшшо одӥг хомер йыды, ӝыны хомер йыды сётӥ но аслым кари, 3 солы шуи: «Трос нунал мон дорын ул; азыса эн ул, мукет пиосмуртэн эн сьӧлыка; озьы ик мон но тон понна оскиськымон луо».


  4 Кема дыр ӵоже израиль пиос эксэйтэк, кивалтӥсьтэк, курбонтэк, курбон сётон интытэк, ефодтэк, терафимтэк улозы. 5 Собере израиль пиос берытскозы но Инмарзэс Кузё-Инмарез утчаса улозы, Давид эксэйзэс но, берпум нуналъёсы Кузё-Инмар азьын, Солэн ӟечлыкез азьын куалекъяса улозы.

  

  
  

  ОСИЯ ПРОРОКЛЭН КНИГАЕЗ


  4-тӥ ЛЮКЕТ


  1 Израиль пиос, Кузё-Инмарлэсь верамзэ кылзэ; Кузё-Инмар киын та музъемын улӥсьёслы суд лэсьтон, малы ке шуоно зэмлык но, гажан-жалян но, Инмарез тодон но ӧвӧл ни музъем вылын. 2 Кыл сётон, ӧрекчаськон, виылон, лушкаськон, азыса-калгыса улон туж паськыт вӧлмизы ни, вир кисьтон бӧрсьы вир кисьтӥське. 3 Со понна та музъем бӧрдоно луоз, отын улӥсьёс ваньзы катьтэммозы, луд пӧйшуръёсын, ин тылобурдоосын ӵош зарезь чорыгъёс но бырозы. 4 Нокин но медаз ченгешы, нокин но муртлэсь шексэ шарае медаз потты; тынад калыкед священникен ченгешись муртъёс кадесь луэмын. 5 Тон нуназе погралод, пророк тонэн ӵош уйин погралоз, тынэсьтыд анайдэ но быдто. 6 Тодонэз тырмыт луымтэ понна быдтэмын луоз Мынам калыке: уго тон тодонэз кулэтэм карид бере, тынэсьтыд Мынам азям курбон сётон уждэ Мон кулэтэм каро; кызьы тон Инмаредлэсь законзэ вунэтӥд, озьы ик Мон но тынэсьтыд нылпиостэ вунэто. 7 Макем соос йыло, сокем трос Мыным пумит сьӧлыкало; данлыксэс дантэм улонлы пӧрмыто. 8 Мынам калыкелэн сьӧлыкъёсыныз кӧтсэс тырыса уло, солэн законлы пумит улонэз пала лулзы кыстӥське. 9 Мар луоз калыкен, со ик луоз священникен; сюресъёсыз понна сое вӧсь каро, ужъёсыз понна пунэмзэ берыкто. 10 Сиськозы, но кӧтсы уз тыры; азыса-калгыса улозы, но уз йылэ, уго Кузё-Инмарлы ужамысь-тыршемысь дугдӥзы. 11 Азыса-калгыса улон, вина, юонъёс сюлмазы выжы лэземын. 12 Мынам калыке писпуэзлэсь юа, корт бодыез солы ответ сётэ; уго азон-калгонлэн духез соосты йыромытӥз, азыса-калгыса улэменызы, Инмарзы бордысь палэнскизы. 13 Гурезь йылъёсын соос курбон сёто, мувыръёс вылын тыпы, топольпу, теревинфпу улъёсын ӵындытон ортчыто, малы ке шуоно синмаськымон соослэн саюлзы; соин ик тӥляд нылъёсты азыса уло, вылькенъёсты азо-калго. 14 Азыса улыкузы, нылъёстэс вӧсь каремысь дугдо, вылькенъёстэс но, азыса-калгыса улыкузы, вӧсь каремысь дугдо, малы ке шуоно тӥ асьтэос азыса-калгыса улӥсьёс палан, азыса улӥсьёсын ӵош курбонъёс сётыса улӥськоды, нош валасьтэм калык погра-быре.


  15 Тон, Израиль, азыса-калгыса улӥськод ке, Иуда сьӧлыкаса медаз улы вал; Галгалэ эн ветлэ, Беф-Авенэ эн тубалэ, улэп Кузё-Инмарен но кыл эн сётэ.


  16 Уго вог ветыл кадь вог луиз Израиль; соин Кузё-Инмар эркын возь вылысь ыжпиосты кадь соосты возьмалоз на меда?!


  17 Сульдэръёс-идолъёс борды думиськиз Ефрем; кельты сое! 18 Кӧтвеськантэм адӟиське соослэн юыса улонзы; азыса-калгыса улон киулэ чылкак сётскизы ни; кивалтӥсьёссы возьдаськоно ужъёсты быдэсъяны ярато. 19 Тӧл аслаз бурдъёсыныз соосты котыртоз но, соос асьсэлэн курбонъёссылэсь возьдаськозы.

  

  
  

  ОСИЯ ПРОРОКЛЭН КНИГАЕЗ


  5-тӥ ЛЮКЕТ


  1 Священникъёс, тае кылзэ, израиль калык, тае санэ пон,

  эксэй выжы, пельдэ мыкырты;

  уго тӥледлы суд луоз,

  малы ке шуоно Массифаын тӥ лушкем гу кадесь вал,

  Фаворе вӧлъям казь кадесь вал.

  2 Азыса-калгыса улонлэн гуаз пыдло выйизы ни;

  но Мон соосты ваньзэс вӧсь каро.

  3 Ефремез Мон тодӥсько, Израиль но Мынэсьтым ватӥськемын ӧвӧл;

  уго тон, Ефрем, азыса-калгыса улӥськод, Израиль саптаськиз.


  4 Соослэн ужъёссы Инмарзы пала берытскыны уг лэзё, уго азыса-калгыса улонлэн духез соослэн пушказы улэ, Кузё-Инмарез соос ӧз тодэ. 5 Соослэн син азязы Израильлэн данъяськонэз улӥ каремын; Израиль но, Ефрем но сьӧлыклэсь кышкатэк улэмзы понна усёзы, Иуда но соосын ик валче усёз. 6 Ыжъёсынызы но, ошъёсынызы но соос Кузё-Инмарез утчаны мынозы, уз шедьтэ Сое; Со соос дорысь палэнскоз. 7 Кузё-Инмар бордысь соос палэнскизы, малы ке шуоно мурт выжы кышноосын нылпиоссы вордскылӥзы; табере выль толэзь сиёз соосты ваньбуренызы валче;


  8 Сюрен пелляса шудэ Гиваын, гумыен пеллялэ Рамаын;

  тодытэ Беф-Авенын: «тон доры черод вуоз, Вениамин!»


  9 Ефрем кыр дуннелы пӧрмоз вӧсь карон нуналэ; Израиль выжыослы Мон зэмлыкез ивортӥ. 10 Иудалэн азьветлӥсьёсыз межаосты интыысьтызы вошъясьёслы укшаны кутскизы; соос вылэ йыркурме вуэз кадь кисьто. 11 Ултӥямын Ефрем, судэн погыртэмын; уго ӧвӧлтэм, кулэтэм макеос сьӧры ветлэмез потӥз.


  12 Ефрем понна кей кадь луо, Иуда юрт понна нумыр кадь луо.

  13 Ефрем адӟиз аслэсьтыз висёнзэ, Иуда – аслэсьтыз яразэ;

  Ефрем Ассур доры мынӥз, Иарев эксэй доры адямиоссэ ыстӥз;

  но со тӥледыз бурмытыны уз быгаты, ярадэс но уз йӧнаты.

  14 Мон Ефрем понна лев кадь, Иуда юрт понна левпи кадь;

  Мон кесяло но кошко, нуо – нокин но уз утьы.

  15 Мыно, Аслам интыям берытско,

  асьсэлэсь янгыш луэмзэс шара вератозязы,

  Мынэсьтым ымнырме утчаны кутскытозязылы.

  

  
  

  ОСИЯ ПРОРОКЛЭН КНИГАЕЗ


  6-тӥ ЛЮКЕТ


  1 Кӧтӝожен улыкузы,

  вазь ӵукнаысен ик соос Монэ утчалозы но шуозы:

  «Ваелэ берытскоме Кузё-Инмар доры!

  Уго Со яраё кариз, Со ик асьмеды бурмытоз,

  вӧсь кариз – Со ик вӧсь луэм интыосмес бинёз;

  2 кык нунал ортчыса улӟытоз, куинетӥ нуналаз пыд йыламы султытоз,

  соку асьмеос Солэн син азяз уломы.

  3 Озьыен, тодоме, Кузё-Инмарез тодыны тыршоме;

  ӵук ӟардон кадь Солэн лыктонэз, Со асьме доры зор кадь вуоз,

  бер вуись зор кадь вуоз но музъемез мускытатоз».


  4 Ефрем, мар тыныд каром? Иуда, мар тыныд каром?

  Тӥляд Инмарлы осконды ӵукна бус кадь, ӝог тӧлӟись лысву кадь.

  5 Соин ик Мон тӥледыз пророкъёс пыр уськытъяй,

  ымысьтым потэм кылъёсыным соосты жуги,

  Мынам судэ югытлык кадь вылэ ӝутскоз.

  6 Уго Мон курбонэз кулэ уг кариськы, гажан-жалянэз кулэ карисько;

  тылын сутӥськись курбонъёсты сярысь,

  тросгес тӥлесьтыд Инмарез тодэмдэс кулэ карисько.

  7 Нош соос, Адам сямен, сӥзёнэз-косонэз сӧризы,

  отысен Мынэсьтым куштӥськизы.

  8 Галаад, сьӧлыклэсь кышкасьтэмъёслэн карзы, вирен саптаськемын.

  9 Кызьы йырвандӥсьёс адямилэсь мынэмзэ чакласа-возьмаса уло,

  озьы ик священникъёслэн уллёзы Сӥхеме мынӥсь сюрес вылын

  адямиосты виыло, юрӟым-кырсь ужъёс лэсьтыло.

  10 Израиль юртысь шимес ужъёсты адӟисько;

  отын, Ефрем дорын, азыса-калгыса уло, саптаськиз Израиль.

  11 Тыныд но, Иуда, Аслэсьтым калыкме пленысь берыктэм бере

  аран дасямын.

  

  
  

  ОСИЯ ПРОРОКЛЭН КНИГАЕЗ


  7-тӥ ЛЮКЕТ


  1 Израилез эмъяса улыкум,

  усьтӥськиз Ефремлэн шонертэм улэмез, Самариялэн сьӧсь ужез:

  уго соос пӧяськыса уло;

  лушкаськись пыре, йырвандӥсь но ульчаос кузя таласа ветлэ.

  2 Соос сюлмазы уг поно, соослэсь вань сьӧсь ужъёссэс

  Мон тодам возисько шуыса;

  табере соосты ужъёссы котырто, соос Мынам син азям.

  3 Сьӧсь уженызы соос эксэез шулдырто,

  ӧрекчаськонъёсынызы кивалтӥсьёслэсь мылкыдзэс ӝуто.

  4 Кызьы нянь пыжись нянь котыса со чырсатозь

  гурзэ эстэмысь уг дугды,

  озьы ваньзылэн соослэн азон-калгонлы мылкыдзы ӝуаса улэ.

  5 «Милям эксэймылэн нуналыз!»

  шуо черлатозяз вина юэм, лӧптэм кивалтӥсьёс,

  нош соиз сантэмасьёслы кизэ мыче.

  6 Уго соос асьсэлэн кескич луэменызы сюлэмзэс гурлы укшась каро:

  нянь пыжисьсы быдэс уй изе ке но,

  гурзы ӵукна гомась тыл кадь ӝуа.

  7 Ваньзы соос гур кадь ӟырдамын, судьяоссэс сиё;

  соослэн вань эксэйёссы усё,

  нокин но соос пӧлысь Мыным уг вазиськы.

  8 Ефрем мурт калыкъёсын сураськиз,

  Ефрем табаысь берыктымтэ уднянь кадь луиз.

  9 Мурт калыкъёс солэсь кужымзэ сиыса улӥзы, нош со ӧз шӧдылы;

  йырсиез быдэсак пурысьтаз ини,

  нош со уг тоды, йырсиез пурысьтам шуыса.

  10 Соослэн син азязы Израильлэн данъяськонэз улӥ каремын,

  но озьы ке но соос Инмарзы Кузё-Инмар пала ӧз берыктӥське,

  ӧз утчалэ Сое.

  11 Ефрем нодтэм дыдык кадь луиз, номыр но уг вала:

  Египет калыкез ӧтё, Ассирияе мыно.

  12 Мыныны потӥзы ке, вылазы калтонме кушто;

  ин тылобурдоосты кадь соосты уськыто;

  вӧсь каро, кызьы ивортэмын вал соослэн кенешсылы.

  13 Куректон-кайгу соослы Мон бордысь палэнскемзы понна;

  бырон соослы Мон бордысь усемзы понна!

  Мон соосты ути, нош соос Мон вылэ ӧвӧлтэм кылъёс вераса улӥзы.

  14 Изён интыязы викышъяса улыкузы,

  сюлмысьтызы Мыным ӧз вазиськылэ;

  нянь понна, вина понна огазе люкасько, нош Мон дорысь палэнско.

  15 Мон соосты визьмалляй, суйбыгытсэс юнматылӥ,

  нош соос Мыным пумит урод ужъёс малпаллязы.

  16 Вазиськылӥзы, но Вылысь Инмарлы ӧз вазиськылэ,

  кырыж пукыӵ кадесь соос луизы;

  лек кылзы понна кивалтӥсьёссы тӥр-пурт улэ усёзы;

  та понна соос Египетын серекъян-веранлы пӧрмозы.

  

  
  

  ОСИЯ ПРОРОКЛЭН КНИГАЕЗ


  8-тӥ ЛЮКЕТ


  1 Ымад пеллян гумы пон!

  Тушмон ӧрӟи кадь урдӥськоз Кузё-Инмарлэн корка вылаз

  Мынэсьтым сӥзён-косонме сӧремзы понна,

  законме кулэтэм каремзы понна!

  2 Мыным сюлворозы: «Инмаре! Ми Тонэ тодӥмы, ми – Израиль».

  3 Ӟечсэ-умойзэ Израиль кулэтэм кариз;

  тушмон со сьӧрын уйиськыса ветлоз.

  4 Монтэк, ас тодэмзыя эксэйёсты пуктылӥзы;

  кивалтӥсьёсты пуктылӥзы, но Мынэсьтым юатэк-вератэк;

  азвесенызы, зарниенызы асьсэлы сульдэръёс-идолъёс лэсьтылӥзы,

  нош отысь кулон-бырон потэ.

  5 Самария, Со тынэсьтыд куняндэ палэнтӥз-куштӥз!

  Соос вылэ ӝуатскиз Мынам йыркуре;

  кытчыозь соос уз быгатэ ни чылкыт луыны?

  6 Уго со но – Израильлэн ужез.

  Суредась-вӧлӥсь сое лэсьтӥз, соин ик со инмар ӧвӧл;

  пырылы пӧрмоз Самариялэн кунянэз!

  7 Тӧлэз кизизы бере, сильтӧлэз аралозы:

  узьымез нянь уз сёты, юысьтыз пызь уз поты,

  потӥз ке но, муртъёс сое ньылозы.

  8 Израиль ньылэмын; мукет калыкъёс пӧлын соос

  номырлы ярантэм сосуд кадесь луозы.

  9 Огназ калгись кыр ишак кадь соос Ассур доры мынӥзы;

  Ефрем, кузьымъёс сётъяса, калыкъёсты ас палаз берыктылӥз.

  10 Соос калыкъёслы саламъёс ысъяллязы ке но,

  но ӝоген Мон соосты огазе люкало,

  соку соос курадӟыны кутскозы

  кивалтӥсьёслэн эксэйзылэн зӥбетэзлэсь;

  11 уго сьӧлык лэсьтон понна

  Ефрем трос курбон сётон интыос пуктылӥз, –

  сьӧлык басьтонлы пӧрмизы со курбон сётон интыос.

  12 Солы Мон трос законъёсме гожтӥ,

  нош соос соосты муртлэн законэз шуыса лыдъязы.

  13 Мыным курбон вайыкузы, соос сӥль ваё но сое сиё;

  Кузё-Инмарлы соос ярантэмесь,

  али Со соослэсь сьӧлыклэсь кышкатэк улэмзэс тодаз ваёз но

  сьӧлыкъёссы понна соосты вӧсь кароз: соос Египетэ берытскозы.

  14 Израиль вунэтӥз аслэсьтыз Кылдытӥсьсэ, куалаос пуктылӥз,

  Иуда но трос юнматэм каръёс пуктылӥз;

  но Мон солэн каръёсыз вылэ тыл лэзё,

  солэсь юртъёссэ-четлыкъёссэ тыл ньылоз.

  

  
  

  ОСИЯ ПРОРОКЛЭН КНИГАЕЗ


  9-тӥ ЛЮКЕТ


  1 Мукет калыкъёс кадь эн шумпоты, эн шулдыръяськы, Израиль,

  уго тон, Инмаредлэсь палэнскыса, азыса-калгыса улӥськод:

  вань итымъёсын азон-калгон кузьымъёс басьтыны яратӥськод.

  2 Кутсаськон итым но, виноград нелькон инты но

  соослэсь кӧтсэс уз тыре,

  виноград вулы оскиськемзы но юнме луоз.

  3 Кузё-Инмарлэн музъемаз соос уз улэ:

  Ефрем Египетэ берытскоз, Ассирияын ярантэм сиён сиёзы.

  4 Кузё-Инмарлы курбон вина уз кисьтэ,

  Солы соослэн курбонъёссы ярамонэсь уз луэ;

  соослы соос кулэм мурт ватыку сием нянь кадь луозы:

  ваньмыз, кин сое сииз, саптаськоз,

  уго соослэн няньзы асьсэлэсь кӧтсэс тырон понна,

  нош Кузё-Инмарлэн корказ со уз пыры.

  5 Сӥё-дано нуналэ, Кузё-Инмарлэн праздник нуналаз, мар кароды?

  6 Уго тани, куашкан-таркаськон вуэмен сэрен соос кошкозы;

  Египет соосты ас дораз люкалоз, Мемфис соосты ватоз;

  азвесьлэсь лэсьтэм дуно арбериоссэс пушнер ӝокатоз,

  бышкись будос соослэн балаганъёсазы потоз.

  7 Тон доры лыктон нуналъёс вуизы, пунэм берыктон нуналъёс вуизы.

  Израиль тодоз, азьпалзэ тодытыса верась укылтэм,

  ассэ духен тыр луэм шуись визьзэ ыштэм луэ шуыса, –

  со тынад законлы пумит лэсьтэм трос ужъёсыныд сэрен,

  туж-туж тушмонъяськыса улэменыд сэрен!

  8 Ефрем – Инмаре вӧзысь возьмаськись;

  пророк – тылобурдо кутылӥсьлэн вань сюресъёсыз вылэ

  пуктылэм казез,

  Инмарезлэн юртаз визь тугаськон вайись.

  9 Пыдло усизы соос, Гиваын улӥсьёс кадь азӥзы-сӧриськизы;

  соослэсь сьӧлыклэсь кышкатэк улэмзэс Со тодаз ваёз,

  сьӧлыкъёссы понна соосты вӧсь кароз.

  10 Израилез шедьтыса,

  кыр дуннеысь виноградэз шедьтэм кадь Мон луи;

  нырысь вакытэ смоквапуысь нырысетӥ потэм емышсэ кадь

  тӥлесьтыд атайёстэс Мон адӟисько вал, –

  нош соос Ваал-Фегор доры кошкизы,

  возьыттэм ужъёс киулэ сётскизы,

  яратонооссы (сульдэръёссы-идолъёссы) выллем ик асьсэос но

  юрӟым макеослы пӧрмизы.

  11 Ефрем калыклэн данлыкез тылобурдо кадь лобӟоз:

  нылпи но уз ни вае, секытэн но уз ни луэ, нылпи но уз ни сюры.

  12 Нылпиоссэс быдэ ке но вуттӥзы, талало соосты;

  соос дорысь кошки ке, куректон-кайгу луоз соослы!

  13 Кызьы Мон адӟи, Ефрем Тирозь туж чебер азе интыяськемын;

  но Ефрем ас нылпиоссэ адями виылӥсьёс доры поттоз.

  14 Сёт соослы, Кузё-Инмаре: мар соослы Тон сётод?

  Сёт соослы нылпи вайисьтэм лулпушъёсты, куасьмем ноныосты.

  15 Соослэн вань уродлыксы Галгалын:

  отысен Мон соосты лек ужъёссы понна адӟемпотостэм кари;

  Аслам коркасьтым Мон соосты улляло, уг ни яраты соосты;

  соослэн вань кивалтӥсьёссы Мон бордысь куштӥськемъёс.

  16 Ефрем погыртэмын; выжызы куасьмиз, соос емыш уз ни вае,

  нош нылпи вайизы ке,

  пушкысь потоно кема возьмам емышсэс быдто.

  17 Инмаре соосты кулэтэм кароз,

  малы ке шуоно Солэсь верамзэ соос ӧз кылзӥське,

  мурт калыкъёс пӧлтӥ пыдйылчи луыса ветлыны кылёзы.

  

  
  

  ОСИЯ ПРОРОКЛЭН КНИГАЕЗ


  10-тӥ ЛЮКЕТ


  1 Израиль – уло-ваё виноградпуд, трос емыш со сётэ;

  макем трос луэ емышез, сокем трос курбон сётонъёс пуктылэ;

  макем ӟеч солэн музъемез, сокем золгес чеберъяло соос

  сульдэръёссэс.

  2 Соослэн сюлэмзы шори люкиськиз,

  со понна соос вӧсь каремын луозы:

  Кузё-Инмар куашкатоз соослэсь курбон сётон интыоссэс,

  пыргытоз соослэсь сульдэръёссэс.

  3 Таре соос шуо: «Ӧвӧл милям эксэймы,

  уго Кузё-Инмарлэсь ми ӧм кышкалэ!

  Нош эксэй, – мар со милемлы лэсьтоз?»

  4 Ӧвӧлтэм кылъёс верало, ӧрекчаськыса кыл сёто,

  кусыпъёс кылдытъяло;

  со понна соос доры суд вуоз гырем бусы вылэ

  сиыны ярантэм турынлэн вуэмез кадь.

  5 Беф-Авенлэн кунянэз понна Самарияын улӥсьёс куалекъялозы;

  со понна солэн калыкез бӧрдоз, вӧсясьёсыз но,

  со понна шумпотыса улӥсьёс бӧрдозы солэн данлыкез пумысен,

  уго со со дорысь кошкоз.

  6 Нош сое ассэ, Иарев эксэйлы кузьым карыса, Ассирияе нуозы;

  возьытэ вуттэмын луоз Ефрем,

  ас малпанэзлэсь возьдаськоно луоз Израиль.

  7 Ву вылысь шукы кадь ышоз-быроз Самариялэн эксэез.

  8 Израильлэн сьӧлыканэз – Авенлэн ӝуждалаосыз –

  быдтэмын луозы;

  бышкись будосъёс, жаг турын ӝужалоз

  соослэн курбон сётон интыосазы,

  соку соос гурезьёслы шуозы: «Шобыртэ милемыз»,

  мувыръёслы шуозы: «Ми вылэ усе!»

  9 Гивалэн нуналъёсыз дырысен сярысь но

  тон тросгес сьӧлыкад, Израиль;

  отын соос возиськыны быгатӥзы;

  сьӧлыклэсь кышкасьтэмъёслы пумит Гиваын ожмаськон

  соос доры ӧз вуы.

  10 Аслам мылкыд каремея соосты вӧсь каро, –

  соослы пумит калыкъёс султозы,

  кык полэс йыруж лэсьтэмзы понна соос думылэмын луозы.

  11 Ефрем – дышетэм ветыл, кутсаськыны со дышемын,

  солэн куаем чыртыяз Ачим сиес поно;

  Ефремлэн вылаз пуксьыса ветлозы,

  Иуда гыроз, Иаков усыялоз.

  12 Шонерлыкез асьтэлы кизе – гажан-жалянэз аралоды;

  асьтэ дорын выльвыл музъемез гыре,

  уго Кузё-Инмарез утчан дыр вуиз,

  Со лыктӥз ке, зор кадь шонерлыкез тӥ вылэ мед кисьтоз.

  13 Сьӧлыклэсь кышкатэк улонэз тӥ будэтӥды,

  законлы пумит улонэз табере араськоды,

  ӧрекчаськонлэсь емышсэ сииськоды,

  уго тон ас сюресэдлы, трос ожгарчиосыдлы оскиськыса улӥд.

  14 Тынад калыкед пушкын бугыръяськон ӝутӥськоз,

  ожмаськон нуналэ Салманлэн Бет-Арбелэз куашкатэмез кадь

  вань юнматэм каръёсыд куашкатэмын луозы:

  анаез нылпиосыныз валче виемын вал.

  15 Тӥни, мар кароз тӥледлы Вефиль

  укыр но укыр сьӧлыклэсь кышкатэк улэмды понна.

  

  
  

  ОСИЯ ПРОРОКЛЭН КНИГАЕЗ


  11-тӥ ЛЮКЕТ


  1 Ӵук ӟардыку кулоз Израильлэн эксэез!

  Пинал дыръяз Израилез Мон яратӥсько вал,

  Египетысь Аслэсьтым пиме ӧтьыса поттӥ.

  2 Соосты ӧтё, нош соос син азьысь кошко,

  ваалъёслы курбон сётылӥзы,

  сульдэръёсты-идолъёсты фимиамен ӵындытылӥзы.

  3 Мон Ачим Ефремез ветлыны дышетӥ, Ас ки вылам сое нуллӥ,

  нош соос валаны ӧз быгатэ, Мон соосты эмъясько шуыса.

  4 Адями герӟетъёсын-кусыпъёсын Мон соосты нуи,

  яратонлэн герӟетъёсыныз-кусыпъёсыныз,

  соос понна ымысьтыз кортнэтсэс ӝутӥсь интыын вал,

  эркияса соослы сиён тырылӥ.

  5 Египетэ со уз берытскы;

  нош Ассур солэн эксэез луоз,

  малы ке шуоно соослэн Мон пала берытскемзы ӧз поты.

  6 Солэн городъёсыз вылэ тӥр-пурт усёз, ворсэтъёссэ быдтоз,

  кескич малпанъёссы понна соосты ньылоз.

  7 Мынам калыке, бордысьтым усьылыса, измем сюлэмо луиз,

  сое вылӥе (Инмар доры) ӧтё ке но, со нокызьы но уг ӝутскы.

  8 Мар каром тонэн, Ефрем?

  Кызьы тонэ тушмон киулэ сётом, Израиль?

  Адмалы кадь-а тыныд каром, Севоимлы кадь-а тыныд лэсьтом?

  Пушкам сюлмы берыктӥськиз, вань жалянэ пушкам ӝуатскиз!

  9 Вожпотонэлэн ӝуатскемезъя уг лэсьты,

  Ефремез уг быдты, уго Мон Инмар, адями ӧвӧл;

  тон пӧлын Святой; Мон городэ уг пыры.

  10 Кузё-Инмар бӧрсьы соос мынозы, лев кадь Со куаразэ поттоз;

  Со куаразэ поттӥз ке,

  шундыпуксёнысь пиос куалектыса Со доры лыктозы,

  11 Египетысь тылобурдо кадь куалектыса берытскозы,

  Ассирия музъемысь – дыдык кадь,

  юртъёсазы соосты интыяло, – шуэ Кузё-Инмар.

  12 Ефрем ӧрекчаськонэн Монэ котыртӥз, Израиль юрт – кескичлыкен;

  Иуда Инмар бордын возиське на вал,

  святойёсын огазьын оскиськымон вал.

  

  
  

  ОСИЯ ПРОРОКЛЭН КНИГАЕЗ


  12-тӥ ЛЮКЕТ


  1 Ефрем тӧлэз пастука, шундыӝужанысь тӧл сьӧрын уйылӥське,

  нуналлы быдэ ӧрекчаськонэз, куашкатон-тарканэз йылэтэ;

  Ассурен кусып кылдыто, Египетэ но вӧй нуо.

  2 Иудалы но Кузё-Инмар суд лэсьтоз, –

  Со Иаков доры солэн сюресъёсыз кузя лыктоз,

  солэн ужъёсызъя пунэмзэ берыктоз.

  3 Эшшо анаез пушкын дыръяз со аслэсьтыз братсэ ӵыжаз,

  нош бадӟым луэм бераз Инмарен нюръяськиз.

  4 Со Кылчинэн нюръяськиз – вормиз сое;

  бӧрдыса, тэльмырыса куриз сое;

  Вефильысь Со милемыз шедьтӥз, отысен милемын вераськиз.

  5 Нош Кузё-Инмар со Саваоф Инмар; Кузё-Инмар Солэн нимыз.

  6 Тон но Аслад Инмаредлы вазиськы:

  гажась-жалясь, шонерлыкез утись лу,

  котьку но Инмаредлы оскиськы.

  7 Ханаан пи, кияз шонертэм мертаськон кутыса, яратэ вӧсь карыны;

  8 Ефрем но шуэ: «Ну бен узырми ик мон; аслым ваньбур люкай,

  вань ужбергатонъёсы пӧлысь

  номыр но законлы пумит луисьсэ, сьӧлыкозэ уз шедьтэ».

  9 Мон Кузё-Инмар,

  Египет музъемысь тонэ поттэм дырысен кутскыса тынад Инмаред,

  нош ик тонэ, праздник нуналъёсы кадь

  тылысъёсы-балаганъёсы улыны интыяло.

  10 Мон пророкъёсын вераськыса улӥ,

  паймымон адӟонъёсты трос пол возьматъяй,

  пророкъёс пыр мадёнъёс вералляй.

  11 Галаад номырлы ярантэм ке, соку соос но номырлы ярантэмесь;

  Галгалын кунянъёсты курбон сётылыса улӥзы,

  курбон сётон интыоссы но

  бусыосысь йыранъёс (межаос) вылысь из люкъёс кадесь вал.

  12 Иаков Сирияысь бусыосы пегӟыса кошкиз,

  Израиль кышно басьтон понна ужаз-тыршиз,

  кышноез понна ик ыж возьмаса улӥз.

  13 Пророк пыр Кузё-Инмар Израилез Египетысь поттӥз,

  пророк пыр сое Со возьмаса улӥз.

  14 Ефрем Кузё-Инмарлэсь туж юн вожзэ поттӥз,

  со понна со вылэ вирзэ кельтоз, сантэман улэ сое сётоз Кузё-Инмар.

  

  
  

  ОСИЯ ПРОРОКЛЭН КНИГАЕЗ


  13-тӥ ЛЮКЕТ


  1 Ефрем вераськыку, ваньзы куалекъязы.

  Израильын со вылӥ вал, нош Вааллы йыбыртъяны кутскыса,

  со янгыше усиз но быриз.

  2 Али нош ик сьӧлыксы борды ватсазы на:

  асьсэлы ас валамзыя, азвесьсэс дурыса,

  сульдэръёс-идолъёс лэсьтӥзы, –

  ваньзы соос суредасьлэн-дурисьлэн киыныз лэсьтэм макеос, –

  курбон вайись муртъёслы соос шуо: «Кунянъёсты чупалэ!»

  3 Та понна соос ӵукна ӝутскись бус кадесь,

  ӝог тӧлӟись лысву кадесь луозы,

  итымысь тӧлӟытэм тӧлбер кадесь,

  муръёысь ӝутскись ӵын кадесь луозы.

  4 Но Мон – тынад Инмаред Кузё-Инмар

  Египет музъемысь поттэм дырысен, –

  тынад, Мон сяна, мукет инмаред луыны кулэ ӧвӧл,

  Мон сяна, мукет Утись ӧвӧл.

  5 Кыр дуннеысен, вулы ӟудыса пашмем музъемысен,

  Мон тонэ кабыл басьтӥ.

  6 Возьёссы луиз но, кӧтсы тыр улӥз;

  нош куке укыр тыр луылӥзы,

  соку сюлэмзы вылтӥяськыны кутскылӥз,

  соин ик Монэ вунэтылӥзы.

  7 Мон соослы лев кадь луо,

  левпи кадь сюрес дурын соосты возьмаса уло.

  8 Пиоссэ талам мумы гондыр кадь соос вылэ урдӥсько,

  мумы лев кадь сюлэм пушсэс кесяса отын сиё;

  кыр пӧйшуръёс соосты кесялозы.

  9 Быдтӥд тон астэ, Израиль,

  уго Мон дорын гинэ тынад пыкиськон-утиськон интыед!

  10 Кытын табере тынад эксэед? Вань городъёсад со тонэ мед утёз!

  Кытын судьяосыд, кудъёсыз сярысь тон шуиськод вал:

  «Сёт милемлы эксэй, кивалтӥсьёс сёт милемлы»?

  11 Йыркуре потыса, Мон тыныд эксэй сётӥ,

  воже потыку, сое тынэсьтыд талай.

  12 Одӥг герӟетэ бинемын Ефремлэн законлы пумит улэмез,

  сьӧлыкез солэн возиське.

  13 Нуны вайисьлэн курадӟонэз со доры вуоз;

  со – укылтэм пи, сыӵе ке со ӧй луысал,

  кема ӝегаса ӧй улысал вордскись нуны интыын.

  14 Адлэн киулысьтыз Мон соосты басьто, кулонлэсь соосты мозмыто.

  Кулон! Кытын тынад шиед? Ад! Кытын тынад вормонэд?

  Со понна Мон уг ӧкыны.

  15 Агай-вынъёсыз пӧлысь Ефрем емыш вайись ке но,

  шундыӝужанысь тӧл лыктоз,

  кыр дуннеысь Кузё-Инмарлэн тӧлыз ӝутӥськоз, –

  соку солэн ошмесэз куасьмоз, ву потон интыосыз бырозы;

  тушмон солэсь вань дуно сосудъёсын ваньбур тыронзэ

  тырттэм кельтоз.

  

  
  

  ОСИЯ ПРОРОКЛЭН КНИГАЕЗ


  14-тӥ ЛЮКЕТ


  1 Куашкатэмын, тырттэм кельтэмын луоз Самария,

  малы ке шуоно со Инмарезлы пумит султӥз:

  тӥр-пурт улын быризы соос, вож нуныоссы быдтэмын луозы,

  нылпи ваёно кышномуртъёссы ӵогыса куштэмын луозы.

  2 Израиль, берыктӥськы Инмаред Кузё-Инмар пала,

  уго сьӧлыклэсь кышкатэк улэменыд, тон усид.

  3 Сьӧлыкъёс понна ӧпкелён кылъёстэс бордады кутэ но

  Кузё-Инмарлы вазиське,

  Солы шуэ: «Ваньзэ законлы пумит улэмъёсмес кушты,

  ӟечсэ кабыл басьты, вӧсяськон кылъёс Тыныд курбонлы ваёмы.

  4 Ассур милемыз уз ни утьы; вал вылэ ум ни пуксе,

  киынымы лэсьтэм арбериосмылы ум ни шуэ:

  ”Милям инмаръёсмы”,

  уго Тон дорын анайтэм-атайтэм нылпиослы гажан-жалян улэ».

  5 Соосты Мон бордысь усёнзылэсь эмъяло,

  Аслам ӟеч эрикеным соосты ярато;

  уго вожпотонэ соос дорысь кошкиз.

  6 Израиль понна Мон лысву кадь луо;

  со лилия сяська кадь сяськаяськоз;

  Ливан кадь аслэсьтыз выжыоссэ лэзёз.

  7 Вайёсыз пасьтана вӧлъяськозы, – вӧйпу кадь со чебер луоз,

  Ливанысь кадь со дорысь ческыт зын потыса улоз.

  8 Солэн вужераз пукисьёс берытскозы, нянен тыр улозы,

  виноград вай кадь сяськаяськозы, Ливанысь вина кадь дано луозы.

  9 «Мынам мар уже сульдэръёс-идолъёс бордын», – шуоз Ефрем.

  Куаразэ кыло но, солэн шораз учко;

  вожектӥсь кипарис кадь Мон луо; Мон тыныд емыш сёто.


  10 Кин визьлыко тае валаны? Кинлэн визьмыз вань тае валаны?

  Уго Кузё-Инмарлэн сюресъёсыз шонерлыкоесь,

  шонер улӥсьёс со кузя ветло,

  нош законлы пумит улӥсьёс отчы погралозы.

  

  

  

  ИОИЛЬ ПРОРОКЛЭН КНИГАЕЗ


  1-тӥ ЛЮКЕТ


  1 Вафуиллэн пиезлы Иоильлы Кузё-Инмарлэн верам кылыз.


  2 Кылзэ тае, пересь визьнодчиос,

  тае пеляды понэ, ваньды та музъем вылын улӥсьёс:

  тӥ улон вакытэ яке тӥляд атайёстылэн улоно нуналъёсазы

  луо вал-а таӵеос?

  3 Та сярысь асьтэлэн нылпиостылы вералэ;

  нош тӥляд нылпиосты асьсэлэн нылпиоссылы мед вералозы,

  нош соослэн нылпиоссы вуоно выжылы:


  4 гоно нумыр бере кылемзэ саранча сииз,

  саранча бере кылемзэ нумыръёс сиизы,

  нош нумыръёс бере кылемзэ бӧчыос-дургалиос сиыса быдтӥзы.

  5 Вина пӧлы выемъёс, сайкалэ, ваньды вина юисьёс, куараен бӧрдэ,

  викышъялэ виноград ву пумысен,

  уго со тӥляд ым дорысьтыды басьтэмын!

  6 Уго Мынам музъем вылам кужмо, лыдъянтэм трос калык лыктӥз;

  солэн пиньёсыз сьӧсь пӧйшурлэн кадесь,

  анлыосыз мумы левлэн кадесь.

  7 Виноград мерттосме тырттэм кельтӥз, смоквапуме тӥяз,

  гольык кельтытозяз, сулӥз но куштӥз;

  солэн вайёсыз тӧдьыесь луизы.


  8 Егит дырысьтыз кузпалзэ буре вайись,

  бышкись чурыт дӥськутэн дӥсяськем вылькен кадь викышъя!

  9 Кузё-Инмарлэн корказ салам нянь ваемысь,

  курбон-салам кисьтэмысь дугдӥзы;

  священникъёс – Кузё-Инмарлэн ужась-тыршисьёсыз – бӧрдо.

  10 Бусы тырттэм кельтэмын, музъем куректэ;

  уго ю-нянь быдтэмын, виноградпудлэн сокез быриз, вӧйпу куасьмиз.

  11 Нянь будэтӥсьёс, возьдаськыса ӵыжектэ,

  виноград будэтӥсьёс, чабей, йыды пумысен викышъялэ,

  бусыысь аранды куасьмиз-быриз уго.

  12 Виноградпуд куасьмиз, смоквапу шуяз;

  гранатпу, пальма, улмопу, бусыысь вань писпуос куасьмизы;

  соин ик адями пиос пӧлын шумпотон-шулдыръяськон быриз.


  13 Священникъёс, бышкись чурыт дӥськутэн думиськыса бӧрдэ!

  Алтарьын ужась-тыршисьёс, викышъялэ!

  Инмарелэн ужась тыршисьёсыз, пыре,

  бышкись чурыт дӥськутэныды кӧлэ,

  уго Инмардылэн корказ нянь курбонъёс уг ни сёто,

  кисьтоно курбон-саламъёс уг ни ваё.

  14 Визяны кутске, огазе люкаськыны кулэ шуыса ялэ,

  Инмардылэн Кузё-Инмарлэн корказ пересь визьнодчиосты ӧте,

  та кунысь вань улӥсьёсты но ӧте,

  Кузё-Инмарлы тэльмырыса вазиське.

  15 О, кыӵе нунал! Уго Кузё-Инмарлэн нуналыз матэ вуэ:

  Ваньмызлэсь Кужмо дорысь туркан-таркан кадь со лыктоз.


  16 Асьмелэн син азьысьтымы сиён-юон басьтэмын ӧвӧл-а,

  Инмармылэн коркасьтыз шумпотон, шулдыръяськон ӧз-а быры?

  17 Сюй комокъёс улэ сисьмиз кидыс,

  ю возён интыос тырттэм кылизы,

  ю кеносъёс куашкатэмын – ю-нянь ӧвӧл ни.

  18 Макем кесясько пудоос, ӝожмыт ветло ош уллёос,

  уго соосты возьман инты быриз! Курадӟо ыж уллёос но.


  19 Тыныд, Кузё-Инмаре, тэльмырыса вазиськисько:

  кыр дуннеысь турыно возьёсты тыл ӵушказ,

  бусыысь вань писпуосты гомась тыл сутӥз.

  20 Кыр пӧйшуръёс но Тыныд вазисько, уго бызись вуос куасьмизы,

  кыр дуннеысь пудо возьман интыосты тыл быдтӥз.


  

  
  

  ИОИЛЬ ПРОРОКЛЭН КНИГАЕЗ


  2-тӥ ЛЮКЕТ


  1 Сӥонын пеллян гумыосын шудэ,

  Мынам святой гурезям гумы пелляса, кышкытлык сярысь тодытэ;

  быдэс музъем вылысь калыкъёс мед куалекъялозы, –

  Кузё-Инмарлэн нуналыз вуэ, со матын ини –

  2 тём-тём пеймыт, пилемо, бусо нунал;

  ӵук ӟардон кадь гурезьёс кузя кужмо, трос лыдо калык вӧлме,

  таӵеез дунне кылдон дырысен ӧй на вал,

  уз но луы выжыосысь выжыосы.

  3 Солэн азьтӥз тыл сутыса мынэ, нош бертӥз гомась тыл ӵушка;

  солэн азьысьтыз музъем Едем сад выллем,

  нош бераз тырттэм кылем кыр музъем луоз,

  нокин но солэсь утиськыны уз быгаты.


  4 Солэн вылтусыз валъёслы укша,

  вал вылын пукисьёс кадь соос вортто;

  5 гурезьёс йылтӥ вортто ожмаськон уробоослэн дыбыртэмзы кадь,

  куроез сутӥсь гомась тыллэн шатыртэмез кадь,

  ожмаськыны султытэм кужмо калык кадь.

  6 Сое адӟизы ке, калыкъёс куалекъяны кутскозы,

  ымныръёссы кӧдэктозы.

  7 Соос нюръяськисьёс кадь бызё,

  кышкасьтэм ожгарчиос кадь изкарлэн борддор йылаз тубо но

  котькудӥз ас сюрес кузяз мынэ, сюрес вылысьтыз уг кожылы.

  8 Огзэс огзы уг лёгало, котькудӥз мынэ ас сюрес кузяз,

  шибоды вылэ усё, но соослы номыр но уг луы.

  9 Город кузя бызьыло, борддоръёс йылэ ӝутско,

  коркаос йылэ тубо, лушкаськись кадь укноостӥ пыро.

  10 Соос азьын музъем зуркалоз, инбам куалекъялоз,

  шундыен толэзь пеймытомозы, кизилиослэн но югытсы быроз.

  11 Аслаз ожгарчиосызлы Кузё-Инмар куаразэ поттоз,

  уго туж трос кузя соос, Солэсь кылзэ быдэстӥсь туж кужмо;

  Кузё-Инмарлэн нуналыз быдӟым но укыр кышкыт,

  кин сое чиданы быгатоз?


  12 Али но шуэ Кузё-Инмар: «Визяса, бӧрдыса, викышъяса

  чылкыт сюлмыныды Мон пала берытске».

  13 Сюлэмъёстэс кесялэ, дӥськуттэс эн,

  Инмарды Кузё-Инмар пала берытске;

  уго Со ӟеч, гажась-жалясь, кема чидась,

  Солэн гажан-жалянэз бадӟым,

  Аслэсьтыз лэзем шугадӟонъёссэ Со воштэ.

  14 Кин тодэ, оло, жалялоз Со, бакель каронзэ уз палэнты,

  Инмардылы Кузё-Инмарлы ваем нянь курбондэс,

  кисьтэм курбон-саламдэс кабыл басьтоз?


  15 Сӥонын пеллян гумыосын шудэ, визяны кутске,

  огазе люкаськон сярысь ялэ.

  16 Калыкез люкалэ, кенеш ортчытэ, пересьёсты ӧте,

  егит пиосты, нонӥсь нуныосты огазе люкалэ;

  четлыкысьтыз-юртысьтыз эмеспи мед потоз,

  вылькен чылкыт, чебер юртысьтыз мед лыктоз.

  17 Храмлэн бӧльмыен курбон сётонлэн висказ

  мед бӧрдозы священникъёс,

  Кузё-Инмарлэн ужась-тыршисьёсыз, мед шуозы:

  «Кузё-Инмаре, жаля Аслэсьтыд калыктэ,

  сантэман киулэ эн сёты Аслэсьтыд люкеттэ,

  соосты мукет калыкъёс ултӥяса медаз ни возе!

  Калыкъёс пӧлын малы тазьы шуыны кулэ:

  ”Кытын соослэн Инмарзы?”»


  18 Соку Кузё-Инмарлэн Ас музъемзэ яратонэз ӝуатскоз но

  Аслэсьтыз калыксэ жалялоз-утёз.

  19 Ответ сётыса, Ас калыкезлы Кузё-Инмар шуоз:

  «Тани, Мон тӥледлы нянь, вина, вӧй сёто,

  соин кӧттэс тырыса улоды,

  азьланяз мукет калыкъёслэн киулазы сантэманы уг ни сёты тӥледыз.

  20 Уйпалась лыктэмез тӥ дорысь вутэм, тырттэм музъеме улляло,

  азьпал уллёзэ ысто шундыӝужанпал зарезе,

  мышказ лыктӥсьсэ – шундыпуксёнпал зарезе;

  со бордысь шимес зын, юрӟым зын ӝутӥськоз,

  уго укыр трос урод ужъёс лэсьтӥз».


  21 Музъем, эн кышка: шумпот, шулдыръяськы,

  уго Кузё-Инмар быдӟым, Со тае лэсьтыны быгатэ.

  22 Пудо-животъёс, эн кышкалэ,

  кыр дуннее турын потоз, писпу емыш сётоз;

  смоквапу, виноградпуд асьсэлэсь кужымзэс возьматозы.

  23 Тӥ но, Сӥонлэн нылпиосыз,

  шумпотэ, шулдыръяське Инмарды Кузё-Инмар бордын;

  уго Со тӥледлы кӧня кулэ, сомында зор сётоз;

  азьвыл кадь ик вазь лыктӥсьсэ но, бер лыктӥсьсэ но зорез сётылоз.

  24 Итымъёсыз нянен тырмозы,

  виноград мульы нюртон интыосыз виноград сокен но вӧен

  пачылмозы.


  25 Тӥ вылэ лэзем туж бадӟым войское –

  саранча, нумыръёс, бӧчыос-дургалиос, гоно нумыр –

  будосъёстэс сием аръёс понна, Мон тӥледлы пунэмзэ берыкто.

  26 Кӧтты тырытозь сиёды, тыр улоды,

  Инмардылэсь Кузё-Инмарлэсь нимзэ данъялоды,

  Со тӥледын паймымон ужъёс лэсьтӥз;

  пумтэм вапумъёс ӵоже калыке возьытэ уз вуы.

  27 Соку тӥ тододы, Мон Израиль пушкын,

  Мон – тӥляд Инмарды Кузё-Инмар шуыса, мукетыз ӧвӧл,

  Мынам калыке пумтэм вапумъёс ӵоже возьытлык пӧлын уз улы.


  28 Собере тазьы луоз: Аслэсьтым Духме вань адямиос вылэ кисьто.

  Соку тӥляд пиосты, тӥляд нылъёсты Инмарлэсь кылзэ ивортылозы;

  пересьёсты уйвӧтъёс адӟылозы, егит пиосты адӟонъёс адӟылозы.

  29 Ляльчи пиос вылэ но, ляльчи нылъёс вылэ но

  со нуналъёсы Аслэсьтым Духме кисьто.

  30 Паймымон тодметъёс инмын но, музъем вылын но возьмато:

  вир, тыл, ӵын юбоос.

  31 Кузё-Инмарлэн быдӟым но кышкыт нуналэзлэн

  вуэмезлэсь азьло шунды пеймытомоз,

  нош толэзь – вир кадь гордэктоз.


  32 Тазьы луоз: котькудӥз Кузё-Инмарлэн нимызлы тэльмырыса вазиськись мурт утемын луоз; уго Сӥон гурезьын, Иерусалимын соослы утиськон луоз, кызьы шуиз Кузё-Инмар, улэп кылемъёс пӧлысь Кузё-Инмарлэн ӧтёно муртъёсызлы но.

  

  
  

  ИОИЛЬ ПРОРОКЛЭН КНИГАЕЗ


  3-тӥ ЛЮКЕТ


  1 Уго, тани, со нуналъёсы, самой со вакытэ,

  куке Иудалэсь но Иерусалимлэсь пленэ сюремъёссэ берен ваё,

  2 соку вань калыкъёсты Иосафат нёжалэ люкало но

  соослы суд лэсьто Ас калыке понна,

  люкетлы быръем Израиле понна,

  сое пӧртэм калыкъёс пӧлы пазьгизы,

  Мынэсьтым музъемме люкылӥзы.

  3 Калыке пумысен соос пус чӧлтылӥзы,

  калгись кышномуртэн кӧлан понна

  егит пиез солы ляльчие сётылӥзы,

  вина понна егит нылэз вузаллязы, юизы.


  4 Мар тӥ Мон понна Тир но Сӥдон, быдэс Филистим шаер?

  Мыным пунэм берыктыны турттӥськоды-а?

  Мыным пунэм берыктыны турттӥськоды-а?

  Тӥлесьтыд пунэм берыктондэс Мон капчиен но ӝог

  асьтэлэн йыр вылады берыкто,

  5 уго тӥ Мынэсьтым азвесьме, Мынэсьтым зарниме,

  тужгес чебересь дуно арбериосме асьтэлэн куалаосады нуиды,

  6 Иудалэсь нылпиоссэ, Иерусалимлэсь нылпиоссэ

  эллин калыклы вузалляды

  дор музъемзылэсь палэнэ келян понна.

  7 Тани, Мон соосты ӝуто со интыысь, кытчы тӥ соосты вузады,

  тӥлесьтыд пунэм берыктондэс асьтэлэн йыр вылады берыкто.

  8 Тӥлесьтыд пиостэс, тӥлесьтыд нылъёстэс

  Иудалэн пиосызлэн киулазы сёто,

  нош соос соосты кыдёкын улӥсь савейёслы вузалозы;

  озьы шуэ Кузё-Инмар.


  9 Та сярысь калыкъёс пӧлын ивортэ,

  ожлы дасяське, кышкасьтэмъёсты ӝутэ;

  мед султозы, мед ӝутскозы вань ожгарчиос.

  10 Усы-герыдэс меч лэсьтыны,

  сюрлоостэс шибоды лэсьтыны ӵыжатэ;

  ляб мурт мед шуоз: «Мон кужмо».


  11 Дыртэ, люкаське, котыр ёросъёсын улӥсь калыкъёс,

  огазе кариське;

  Кузё-Инмаре, Аслэсьтыд батыръёстэ отчы ну.

  12 Калыкъёс султыса Иосафат нёжалэ мед васькозы;

  уго Мон отчы пуксё пӧртэм интыосысь вань калыкъёсты

  судить карыны.


  13 Сюрлоосты ужатэ – аран дыр вуиз;

  мынэлэ, лэзиське, виноград нюртон гу тырмемын ни,

  сок бызён вышкыос пачылмемын ни,

  малы ке шуоно соослэн уродлыксы-леклыксы туж бадӟым.

  14 Суд лэсьтон нёжалын калык, калык!

  Уго суд лэсьтон нёжаллы Кузё-Инмарлэн нуналыз матэ вуиз ини!

  15 Шундыен толэзь пеймытомозы, кизилиослэн но югытсы быроз.

  16 Сӥонысен Кузё-Инмар гудыртоз,

  Иерусалимысен Аслэсьтыз куаразэ сётоз;

  ин но музъем зуркалозы;

  нош Кузё-Инмар Ас калыкезлэн дурбасьтӥсез луоз,

  израиль пиослэн утиськон интызы.

  17 Соку тӥ тододы: Мон тӥляд Инмарды Кузё-Инмар,

  Аслам Святой гурезям Сӥонын улӥсь;

  Иерусалим святой инты луоз,

  со пыр мурт выжы калыкъёс уз ни ветлэ.


  18 Со нуналэ тазьы луоз: гурезьёсысь вина шапыкъёс виялозы,

  вырйылъёсысь йӧл бызьыны кутскоз,

  Иудеяысь вань ӧръёс вуэн пачылмозы,

  нош Кузё-Инмарлэн юртысьтыз ошмес усьтӥськоз но

  Сӥттим нёжалэз вуэныз мускытатыса возёз.

  19 Египет луоё кырлы пӧрмоз,

  Едом тырттэм кылем кыр дунне луоз

  иудей пиосты ӝикатыса воземзы понна,

  соослэн музъем вылазы янгыштэм вирез кисьтылэмзы понна.

  20 Нош Иуда пумтэм вапумъёс ӵоже улоз,

  Иерусалим но выжыысь выжыосы улоз.

  21 Кисьтэм вирзэс татчыозь ӧй на сузя,

  нош табере Мон соосты вирзылэсь сузяло,

  соку Кузё-Инмар Сӥонын улоз.

  

  

  

  АМОС ПРОРОКЛЭН КНИГАЕЗ


  1-тӥ ЛЮКЕТ


  1 Амослэн верам кылъёсыз. Фекояын пудо возьмаса улон дыръяз со Инмарлэсь Израиль пумысен верам кылъёссэ кылӥз. Та Иудеяын Озия, нош Израильын Иоаслэн Иеровоам пиез эксэйын пукон нуналъёсы, музъем зурканлэсь кык ар азьвыл вал.


  2 Со шуиз:

  «Кузё-Инмар Сӥонысен гудыртоз, Иерусалимысен куаразэ поттоз –

  соку пудо возьмасьёслэн улон интыоссы бӧрдозы,

  Кармил гурезьлэн йылыз куасьмоз.


  3 Тазьы шуэ Кузё-Инмар:

  ”Дамасклэн куинь йыружез понна,

  ньыль йыружез понна уг жаля сое,

  малы ке шуоно Галаадэз соос корт кутэсэн кутсазы.

  4 Азаиллэн юртэз вылэ тыл лэзё –

  Венададлэсь четлыкъёссэ-юртъёссэ тыл ньылоз.

  5 Дамасклэсь капка ворсэтъёссэ куашкато,

  Авен нёжалын улӥсьёсты быдто,

  Еден юртысь эксэй бодыез кутыса возисез но,

  соку арамей калык Кире пленэ нуэмын луоз”, – шуэ Кузё-Инмар.


  6 Тазьы шуэ Кузё-Инмар:

  ”Газалэн куинь йыружез понна, ньыль йыружез понна уг жаля сое,

  малы ке шуоно соос вань калыкез пленэ поттӥзы

  соосты Едомлы сётон понна.

  7 Газалэн борддор вылаз тыл лэзё –

  солэсь четлыкъёссэ-юртъёссэ тыл ньылоз.

  8 Азотысь улӥсьёсты быдто,

  Аскалонысь эксэй бодыез кутыса возисез но быдто;

  Экрон вылэ киме мычо –

  соку филистим калыклэн кылем люкетэз быроз”, –

  шуэ Инмар Кузё-Инмар.


  9 Тазьы шуэ Кузё-Инмар: ”Тирлэн куинь йыружез понна,

  ньыль йыружез понна уг жаля сое,

  малы ке шуоно соос вань пленэ шедемъёсты Едомлы сётӥзы,

  агай-вынлыко кусыпъёссэс тодазы ӧз вае.

  10 Тирлэн борддор вылаз тыл лэзё –

  солэсь четлыкъёссэ-юртъёссэ тыл ньылоз”.


  11 Тазьы шуэ Кузё-Инмар: ”Едомлэн куинь йыружез понна,

  ньыль йыружез понна уг жаля сое,

  малы ке шуоно со аслаз выныз сьӧры мечен уйылӥськиз,

  ӵыжы-выжы луонзэс кулэтэм кариз;

  вожзэ поттыса, ялан йыркуръяськыса улӥз, ялан лекъяськыса улӥз.

  12 Феман вылэ тыл лэзё,

  соку Восорлэсь четлыкъёссэ-юртъёссэ со ньылоз”.


  13 Тазьы шуэ Кузё-Инмар:

  ”Аммон пиослэн куинь йыружзы понна,

  ньыль йыружзы понна уг жаля соосты,

  малы ке шуоно соос асьсэлэсь музъемзэс бадӟыматон понна

  Галаадын нуны ваёно кышноосты коразы.

  14 Раввалэн борддорыз вылэ тыл ӝуато –

  солэсь четлыкъёссэ-юртъёссэ тыл ньылоз,

  ожмаськон нуналэ чир кесяськыкузы,

  сильтӧло нуналэ тӧлпери пельтыку.

  15 Соослэн эксэйзы пленэ нуэмын луоз,

  соин ӵош солэн кивалтӥсьёсыз но”,–

  шуэ Кузё-Инмар».

  

  
  

  АМОС ПРОРОКЛЭН КНИГАЕЗ


  2-тӥ ЛЮКЕТ


  1 Тазьы шуэ Кузё-Инмар:

  Моавлэн куинь йыружез понна, ньылез понна но сое уг жаля,

  малы ке шуоно со Едом эксэйлэсь лызэ сутыса избур кариз.

  2 Моав вылэ тыл лэзё –

  соку Кериофлэсь юртъёссэ-четлыкъёссэ тыл ньылоз;

  куашкан пушкын куашетыса, гумы куараос кылӥськыку,

  Моав быроз.

  3 Солэн пӧлысьтыз судить карисез быдто,

  соин ӵош солэсь вань кивалтӥсьёссэ виыло, –

  шуэ Кузё-Инмар.

  4 Тазьы шуэ Кузё-Инмар:

  Иудалэн куинь йыружез понна, ньылез понна но уг жаля сое,

  малы ке шуоно Кузё-Инмарлэсь законзэ кулэтэм каризы,

  пуктон-косонъёссэ ӧз уте,

  атайёссылэн йыбыртъяно сульдэръёссы-идолъёссы

  соосты шонер сюрес вылысь кожытӥзы.

  5 Иуда вылэ тыл лэзё –

  Иерусалимлэсь юртъёссэ-четлыкъёссэ тыл ньылоз.


  6 Тазьы шуэ Кузё-Инмар:

  Израильлэн куинь йыружез понна,

  ньылез понна но уг жаля сое,

  малы ке шуоно шонер улӥсез азвесен вузало,

  куанер улӥсез одӥг сандали понна вузало.

  7 Чидатэк возьмало, куанеръёслэн йыр вылазы

  сюй тузон мед луоз шуыса,

  зӥбыт-востэм улӥсьёслэсь сюрессэс мыдланьто;

  атаеныз пиез одӥг кышномурт доры ветло

  Мынэсьтым дун-чылкыт нимме саптан понна.

  8 Куанеръёслэсь пунэмъёссэс тырытозязылы басьтэм

  дӥськутъёссы вылын кыллё вань курбон тыронъёс вӧзын,

  янгыше уськытэмъёслэсь басьтэм винаез юо

  асьсэлэн инмаръёссылэн корказы.

  9 Соослэн азьысьтызы Мон аморрейёсты –

  кедырпу кадь ӝужыт, тыпы кадь кужмо калыкез – быдтӥ;

  вылӥысь емышъёссэ, улӥысь выжыоссэ быдтӥ.

  10 Нош тӥледыз Мон Египет музъемысь поттӥ,

  луоё кыр дуннеетӥ ньыльдон ар ӵоже нуллӥ

  аморрейёслэсь музъемзэс тӥледлы люкетлы сётон понна.

  11 Тӥляд пиосты пӧлысь Мон пророкъёсты бырйылӥ,

  егит пиосты пӧлысь – назорейёсты;

  озьы ӧвӧл-а, израиль пиос? – шуэ Кузё-Инмар.

  12 Нош тӥ назорейёсты винаен сектады,

  пророкъёслы косон сётӥды:

  «Азьпалзэ тодытыса эн вералэ».

  13 Тани, культоен тырмытэм уроболэн нюртэмез кадь

  Мон тӥледыз нюрто.

  14 Шаплы муртлэн кужымез уз тырмы бызьыны,

  кужмо мурт но кужмо сылыны уз быгаты,

  кышкасьтэм но аслэсьтыз улонзэ утьыны уз быгаты,

  15 пукыӵен ыбылӥськись но сылыны уз чида,

  шаплы бызьылӥсь но пегӟыны уз вуы,

  вал вылын пукись но аслэсьтыз улонзэ утьыны уз быгаты.

  16 Вань кышкасьтэмъёс пӧлысь кышкасьтэм но

  со нуналэ гольык куен бызьыса кошкоз, – шуэ Кузё-Инмар.

  

  
  

  АМОС ПРОРОКЛЭН КНИГАЕЗ


  3-тӥ ЛЮКЕТ


  1 Израильлэн нылпиосыз, кылзэлэ Кузё-Инмарлэсь тӥ сярысь, Египет музъемысь поттэм быдэс выжые сярысь, верам кылме:


  2 Музъем вылын улӥсь вань выжыос пӧлысь

  тӥледыз гинэ Мон кабыл басьтӥ,

  соин ик законлы пумит улэмды понна, ваньмыз понна кылдэс юало.

  3 Куспазы азьвыл ик огъя кыл шедьтытэк, кык мурт ӵош мынозы-а?

  4 Азяз шедьтэм сиёнэз ӧвӧл ке, нюлэскын лев бурсэ-а?

  Левпи аслыз сиыны номыр но ӧз ке куты,

  гуысеныз куаразэ со поттэ-а?

  5 Музъем вылысен тылобурдо кыӵесэ сюроз-а,

  солы казь пуктэмын ӧз ке луы?

  Музъем вылысь кыӵес ӝутскоз-а, отчы номыр но ӧз ке сюры?

  6 Городын гумы куара чузъяське ке, калык уг кышкатскы-а?

  Городын шугадӟон-курадӟон луэ-а, Кузё-Инмар эрик уг ке сёты?

  7 Уго Инмар Кузё-Инмар номыре уг лэсьты,

  Аслэсьтыз ватӥськем малпанзэ азьвыл ик

  аслаз ляльчиосызлы, пророкъёслы, уг ке усьты?

  8 Лев бурсыны ке кутске, – кин уг куалекты?

  Кузё-Инмар ке вераз, – кин азьпалзэ тодытыса уз вера?


  9 Азот карын корка липетъёс йылысен ялэ,

  Египетын корка липетъёс йылысен ялэ но шуэ:

  «Самарияысь гурезьёс йылэ люкаське но

  учке отысь трос законлы пумит улонъёс шоры,

  ёртыса-ӝикатыса возёнъёс шоры».

  10 Соос шонер лэсьтыны уг быгато, – шуэ Кузё-Инмар, –

  ёртыса-ӝикатыса, таласа

  асьсэлэн юртъёсазы-четлыкъёсазы ваньбур люкало.

  11 Соин ик Инмар Кузё-Инмар тазьы шуэ:

  тани, тушмон быдэс музъемез котыртэ ни!

  Тынэсьтыд кужымлыктэ со быдтоз,

  юртъёссэ-четлыкъёссэ талалозы-лушкалозы.

  12 Тазьы шуэ Кузё-Инмар:

  кызьы кытӥ-отӥ пудо возьмась быгатэ

  сьӧсь пӧйшурлэн ым пасьысьтыз

  кык пыдъюмылъёсты яке пельлэсь люкетсэ поттыны,

  озьы ик Израиль нылпиос но,

  Самарияын валеслэн сэрегаз пукисьёс,

  Дамаскын тушак вылын кыллисьёс утемын луозы.

  13 Кылзэлэ но Иаковлэн выжыезлы тодытэ, –

  шуэ Инмар Кузё-Инмар Саваоф Инмар.

  14 Уго со нуналэ, кудаз Израильлэсь кылзэ юало йыружъёсыз понна,

  Вефильысь курбон тыронъёсыз понна но кылзэ юало,

  соку курбон сётон ӝӧклэн сюръёсыз вандэмын луозы,

  соос музъем вылэ усёзы.

  15 Толалтэ улон коркаез гужем улон коркаен огазе погырто,

  слон лыэн чебермам коркаос ышозы-бырозы,

  трос коркаос бырозы, – шуэ Кузё-Инмар.

  

  
  

  АМОС ПРОРОКЛЭН КНИГАЕЗ


  4-тӥ ЛЮКЕТ


  1 Кылзэ та верам кылэз, Васанысь ветылъёс,

  Самария гурезьёсын улӥсьёс, тӥ, куанеръёсты ултӥяса возисьёс,

  асьтэлэн кузёостылы тазьы шуисьёс: «Сёт милемлы, ми юомы!»

  2 Аслаз дун-сьӧлыктэм луэменыз Инмар Кузё-Инмар кыл сётӥз:

  «Тани, тӥ доры сыӵе нуналъёс вуозы,

  куке тӥледыз конгро бодыосын потталозы,

  тӥлесьтыд кылемъёссэ визнанъёсын шедьытъяса потталозы.

  3 Борддоръёслэн пасьёссы пыр потоды,

  ваньды юртъёсысьтыды-четлыкъёсысьтыды

  вань чеберъянъёссэ куштоды», – шуэ Кузё-Инмар.


  4 Вефиле мыныса сьӧлыкалэ,

  мынэлэ Галгалэ – йыружъёстэс йылэтэ;

  котькуд ӵукна курбонъёстэс вае,

  дасэтӥ люкет курбондэс коть куиньмоймысь вае.

  5 Тау карон курбонлы чырсатыса пыжем няньдэс вае,

  ас мылкыд каремдыя ваем курбонъёсты сярысь ялэ, ивортэ,

  уго тӥ, израиль нылпиос, тае яратӥськоды, –

  шуэ Инмар Кузё-Инмар.

  6 Со понна ик Мон тӥлесьтыд пиньёстэс

  вань городъёсады чылкыт кельтӥ,

  вань гуртъёсады няньлы ёрмыса улон вуиз;

  нош тӥ Мон пала ӧд берытске, – шуэ Кузё-Инмар.


  7 Аран вуытозь куинь толэзь ӵоже тӥ доры медаз зоры шуыса, зорез кутыса вози; одӥгаз город вылэ зор кисьтӥ, нош мукетыз вылэ ӧй кисьты; одӥгаз ана вылэ лулскытозяз зор кисьтӥ, нош мукетыз, зорлы ӟудыса, куасьмиз. 8 Одӥг городэ кык, куинь городъёсысь ву юыны люкасько вал, но сюзэс юзматыны ӧз быгатэ; но соку но тӥ Мон пала ӧд берытске, – шуэ Кузё-Инмар. 9 Ю-няньды вылэ мӧль уськытыса, ӵужектытыса тӥледыз вӧсь карылӥ; трос садъёстэс, виноградпудъёстэс, смоквапуостэс, вӧйпуостэс гоно нумыр сиылӥз, – озьы ке но тӥ Мон пала ӧд берытске, – шуэ Кузё-Инмар. 10 Тӥ вылэ Мон Египетысезлы укшась урод черъёс лэзьылӥ, тӥрен-пуртэн егит пиостэс виылӥ, валъёстэс пленэ нуылӥ, озьы тӥляд сылон интыысьтыды кӧш зын ӝутскылӥз, нырпасяды пырылӥз, – озьы ке но Мон пала ӧд берытске, – шуэ Кузё-Инмар. 11 Тӥлесьтыд юртъёстэс куашкатъяй, кызьы Инмар Содомен Гоморраез куашкатӥз, тыл пушкысь ӝуась сэрегпумез кадь тӥледыз поттӥ, – озьы ке но тӥ Мон пала ӧд берытске, – шуэ Кузё-Инмар.


  12 Соин ик Мон тыныд тазьы лэсьто, Израиль; озьы Мон тыныд лэсьто бере, дасяськы, Израиль, аслэсьтыд Инмардэ пумитаны.


  13 Уго, тани, – Со, Кудӥз гурезьёсты кылдытэ,

  тӧлэз пельтытэ, адямилы солэсь мылкыдзэ вера,

  ӵукна югытэз тём пеймытлы пӧрмытэ,

  музъемлэн йылтӥз вамышъя.

  Солэн нимыз Саваоф Инмар Кузё-Инмар.

  

  
  

  АМОС ПРОРОКЛЭН КНИГАЕЗ


  5-тӥ ЛЮКЕТ


  1 Израиль выжы, кылзы та верам кылэз, тӥ сярысь бӧрдыса кырӟало.


  2 Усиз но уг ни султы Израиль ныл!

  Ас музъем вылаз погыртэмын, нош ӝутӥсез ӧвӧл.

  3 Уго тазьы шуэ Инмар Кузё-Инмар:

  сюрс ожгарчиосты султытӥсь город сю ожгарчиен кылёз;

  сю ожгарчиосты султытӥсь город дас ожгарчиен

  Израиль выжылы кылёз.


  4 Уго тазьы шуэ Кузё-Инмар Израиль выжылы:

  утчалэ Монэ, улэп кылёды.

  5 Эн утчалэ Вефилез, Галгалэ эн ветлэ, Вирсавияе но эн ветлэ,

  уго Галгал быдэсак пленэ нуэмын луоз, Вефиль номыртэм быроз.

  6 Утчалэ Кузё-Инмарез, улэп кылёды; озьы ӧд ке лэсьтэ,

  тыл кадь Со Иосифлэн выжыез вылэ урдӥськоз, тыл сое ньылоз,

  Вефильын нокинлы луоз сое кысыны.


  7 Э, тӥ, судэз бӧрдонлы пӧрмытӥсьёс,

  шонерлыкез пыд улады лёгасьёс!

  8 Кин сизьым кизилиё люкез, Орионэз кылдытӥз,

  кин кулон вужерез яркыт ӵукналы пӧрмытэ,

  нош нуназе куазез уй кадь пеймыт каре,

  зарезь вуосты люка но музъемлэн ымныр вылаз кисьта?

  Кузё-Инмар Солэн нимыз.

  9 Со куашкатӥсез кужмо муртлы пумит юнматэ,

  соку куашкатӥсь изкар пушкы пыре.

  10 Нош соос капка дорысен шекъёсты шарае поттӥсез адӟонтэм каро,

  шонер верасез синазькыль каро.

  11 Озьыен, куанер муртэ ӝикатыса воземды понна,

  солэсь нянен кузьым октэмды понна

  тӥ вӧлыса лэсьтэм изъёслэсь коркаос пуктылоды, но отын уд улэ;

  синмаськымон виноград садъёс мерттоды,

  но отысь вина уд юэ.

  12 Уго Мон тодӥсько, макем трос тӥляд йыружъёсты,

  макем секытэсь сьӧлыкъёсты:

  тӥ шонер улӥсьёсты ултӥяськоды,

  лушкемен кузьымъёс октӥськоды,

  судысен куанеръёслэсь ужъёссэс мыдланьтӥськоды.

  13 Соин ик визьмо мурт та дыре чус улэ, уго та урод-лек дыр.


  14 Ӟечлыкез утчалэ, уродэз-лекез эн утчалэ, улэп кылемды потэ ке, –

  соку Саваоф Инмар Кузё-Инмар тӥ пӧлын луоз,

  кызьы тӥ шуиськоды.

  15 Уродэз-лекез адӟемпотостэм каре,

  нош ӟечлыкез – яратэ, капка дорын шонер суд ортчытэ;

  оло, соку Саваоф Инмар Кузё-Инмар

  Иосифлэсь кылем люкетсэ жалялоз.


  16 Соин ик Дунне Кутӥсь Саваоф Инмар Кузё-Инмар тазьы шуэ:

  вань ульчаосын бӧрдэм куара кылӥськоз,

  вань сюресъёс вылын кесяськозы:

  «Каръян лулы, каръян лулы!»

  Музъем ужасьёсты ӧтёзы бӧрдыны-викышъяны,

  усточиосты – ӝож гуръёсты кырӟаса бӧрдыны.

  17 Вань виноград садъёсын бӧрдозы,

  уго Мон тон пыр потыса кошко, – шуэ Кузё-Инмар


  18 Куректон-кайгу Кузё-Инмарлэсь нуналзэ возьмасьёслы!

  Малы кулэ тӥледлы Кузё-Инмарлэн та нуналыз?

  Со пеймытлык, югытлык ӧвӧл, –

  19 озьы ик, кызьы кин ке но, левлэсь пегӟыкуз,

  гондырлэн пумитаз кемдӥз, пе,

  яке, гуртаз бертыса, борддор бордаз зӥбиськиз но,

  кый сое лексиз, пе.

  20 Кузё-Инмарлэн нуналыз тём пеймыт ӧвӧл-а, югыт-а?

  Со пеймыт, отын пиштонэз-чилянэз ӧвӧл.

  21 Адӟеме уг поты, кулэтэм карисько праздникъёстэс,

  огазе люкаськыса шулдыръяськыса улон дыръяды

  курбон зындэс уг шӧдӥськы.

  22 Тылын сутӥськись курбонъёс, нянь курбонъёс Мыным вайиды ке,

  Мон соосты кабыл уг басьты,

  тау карыса курбонлы сётэм куаем кунянъёсты шоры уг но учкы.

  23 Кырӟан гуредлэсь куаразэ Мон дорысь палэнты,

  крезь куарадэ Мон уг кылзы.

  24 Шонерлык ву кадь мед бызёз, зэмлык шур кадь мед мыноз!


  25 Израиль выжы, кыр дуннеын ньыльдон ар ӵоже тӥ Мыным курбонъёс, салам няньёс вайиды-а? 26 Тӥ Молохлэсь тылыссэ, Ремфан инмардылэсь кизилизэ, асьтэлы шуыса лэсьтэм сульдэръёсты нуллӥды. 27 Со понна Мон тӥледыз Дамаск сьӧры улыны келяло, шуэ Кузё-Инмар; Солэн нимыз Саваоф Инмар!

  

  
  

  АМОС ПРОРОКЛЭН КНИГАЕЗ


  6-тӥ ЛЮКЕТ


  1 Куректон-кайгу Сӥонын сюлмаськытэк улӥсьёслы,

  Самария гурезьлы оскиськыса улӥсьёслы,

  тужгес но сӥё-сано калыклэн нимо-даноосызлы,

  кинъёс доры Израиль калык ветлэ.

  2 Ортче Калне кар пыр, учкелэ, отысен быдӟым Емафе выже,

  филистим музъемысь Геф каре ваське:

  та эксэйлыкъёслэсь соос умоесьгес ӧвӧл-а?

  Соослэн шаерзы тӥляд сярысь паськытгес ӧвӧл-а?

  3 Тӥ, шугадӟон нунал кыдёкын ай шуыса лыдъясьёс,

  ёртыса-ӝикатыса улонлэсь кузёяськон дырзэ матэ кариськоды, –

  4 тӥ, слон лылэсь лэсьтэм кроватьёс вылын кыллисьёс,

  валес вылады эркияськыса кыллиськоды,

  ыж уллёысь быръем ыжъёсты сииськоды,

  турыно возь вылъёсысь кунянъёсты сииськоды;

  5 крезь шудэмъя кырӟаськоды,

  малпаськоды, Давид кадь шудыны быгатӥськоды шуыса;

  6 бадӟым сюмыкъёсысь вина юиськоды,

  самой ӟеч вӧйёсын зыраськиськоды,

  нош Иосифлэн курадӟонэз пумысен уд куректӥське!

  7 Со понна табере соос мурт киулэ

  пленэ шедемъёслэн азьпалазы мынозы,

  соку эркияськыса улӥсьёслэн

  шумпотыса-шулдыръяськыса улонзы быроз.


  8 Инмар Кузё-Инмар Аслаз нимыныз кыл сётэ,

  тазьы шуэ Саваоф Инмар Кузё-Инмар:

  Иаковлэсь вылтӥяськыса улэмзэ синазькыль карисько,

  солэсь юртъёссэ-четлыкъёссэ адӟеме уг поты,

  солэсь городзэ но мар отын вань, мурт кие сёто.


  9 Тазьы луоз: кыӵе ке корка дас мурт кылиз ке, соос но кулозы. 10 Ӵыжы-выжызы яке сутӥсь мурт соосты кутоз но лыоссэс коркась поттоз, коркан эшшо улӥсь муртлэсь юалоз: «Тынад кинэд ке вань на-а?» Соиз шуоз: «Нокинэ но ӧвӧл». Соку таиз шуоз: «Шып ул! Кузё-Инмарлэсь нимзэ вераны уг яра».


  11 Уго тани, Кузё-Инмар косоз но

  бадӟымесь коркаосты шори пильылоз,

  пичиоссэ тэрскатылоз.

  12 Изгурезь кузя валъёс ворттыло-а? Ошъёсын сое гыро-а?

  Нош тӥ шонер судэз ядлы пӧрмытӥськоды,

  шонерлыклэсь емышсэ – курыт макелы.


  13 Тӥ, чик кулэтэм арбериосын ушъяськисьёс, шуиськоды: «Таӵе быдӟымлыкмес ми асьме кужымен ӧм поттэ-а?» 14 Тани, Мон, – шуэ Саваоф Инмар Кузё-Инмар, – тӥледлы пумит, Израиль выжы, калыкез ӝуто, соос тӥледыз Емафе пырон дорысен луоё кырысь шур дорозь ӝикатыса возёзы.

  

  
  

  АМОС ПРОРОКЛЭН КНИГАЕЗ


  7-тӥ ЛЮКЕТ


  1 Таӵе адӟон Мыным усьтӥз Инмар Кузё-Инмар: тани, эксэй турынэз турнам бере, бер турнано турын ӝужаны кутскем бере, Со саранчаез кылдытӥз. 2 Озьы луиз: музъем вылысь турынэз сиыса быдтэм бераз мон шуи: «Инмаре Кузё-Инмаре, жаля! Иаков кызьы сылыны чидалоз? Со туж пичи ук». 3 Кузё-Инмар жаляз. «Тазьы уз луы», – шуиз Кузё-Инмар.


  4 Таӵе адӟон мыным усьтӥз Инмар Кузё-Инмар: тани, Инмар Кузё-Инмар суд лэсьтыны тыл поттӥз, – со туж бадӟым пыдэстэм вуэз ньылӥз, музъемлэсь но оглюкетсэ ньылӥз. 5 Мон шуи: «Инмаре Кузё-Инмаре, дугдыты! Кызьы Иаков сылыны чидалоз? Со туж пичи ук». 6 Кузё-Инмар жаляз. «Та но уз луы», – шуиз Инмар Кузё-Инмар.


  7 Таӵе адӟонэз Со мыным усьтӥз: тани, Кузё-Инмар сылэ меӵ борддор йылын, Солэн кияз мертаськон гайтан борды шедьытэм узвесь. 8 Кузё-Инмар мыным шуиз: «Мае тон адӟиськод, Амос?» Мон шуи: «Мертаськон гайтанэз». Кузё-Инмар шуиз: «Тани, мертаськон гайтанэз Аслам Израиль калыке пушкы поно; азьланяз солэсь сьӧлыкъёссэ уг ни кушты. 9 Исааклэн гурезь йылъёсысь курбон сётон интыосыз тырттэм кельтэмын луозы, Израильлэн вӧсяськон интыосыз куашкатэмын луозы, Иеровоамлэн выжыезлы пумит мечен султо».


  10 Вефильысь Амасия вӧсясь Израильлэн Иеровоам эксэез доры вераны ыстӥз: «Амос тыныд пумит Израиль калык пӧлын бугыръяськон ӝутэ; солэсь вань верам кылзэ музъем чиданы уг быгаты. 11 Уго тазьы шуэ Амос: ”Иеровоам мечен виемын луоз, нош Израиль одно ик ас музъем вылысьтыз пленэ нуэмын луоз”». 12 Амасия Амослы шуиз: «Лушкемлыкез адӟись! Мын. Кошкы татысь Иуда музъеме; отын нянь си, отын азьпалзэ тодытыса вера. 13 Нош Вефильын азьпалзэ тодытыса эн ни вераськы, уго со эксэйлэн дун-чылкыт интыез, эксэйлэн коркаез». 14 Ответ сётыса, Амос Амасиялы шуиз: «Мон пророк ӧвӧл, пророклэн пиез но ӧвӧл, мон пудо возьмась вал, сикомор емыш бичаса улӥ. 15 Нош Кузё-Инмар монэ ыжъёс дорысь басьтӥз, Кузё-Инмар мыным шуиз: ”Мын, Мынам Израиль калыкелы азьпалзэ тодытыса вера”. 16 Табере Кузё-Инмарлэсь верам кылзэ кылзы. Тон шуиськод: ”Израильлы азьпалзэ тодытыса эн вера, Исааклэн выжыезлы пумит кыл эн вера”. 17 Со понна тани мар шуэ Кузё-Инмар:


  ”Кышноед городын мыскыллямын луоз,

  нылъёстэ, пиостэ мечен виёзы.

  Музъемед ана мертан гозыен люкылэмын луоз,

  нош тон ачид саптаськем музъем вылын кулод,

  Израиль одно ик ас музъем вылысьтыз пленэ нуэмын луоз”».

  

  
  

  АМОС ПРОРОКЛЭН КНИГАЕЗ


  8-тӥ ЛЮКЕТ


  1 Инмар Кузё-Инмар мыным таӵе адӟон усьтӥз: тани, кисьмам емышен корзина. 2 Со шуиз: «Амос, мае тон адӟиськод?» Мон шуи: «Кисьмам емышен корзинаез». Соку Кузё-Инмар мыным шуиз: «Израиль калыкелы пум вуиз: азьланяз сьӧлыкъёссэ уг ни кушты».


  3 Со нуналэ четлыкысьтыз-юртысьтыз кырӟан гуръёс викышъяса бӧрдонлы пӧрмозы, – шуэ Инмар Кузё-Инмар. – Трос шӧйёс луозы, пӧртэм интыосы соосты шыпытэн куялозы.


  4 Куанеръёсты ньылыны, кураськисьёсты быдтыны ёрмисьёс,

  кылзэ тае, –

  5 тӥ, тазьы шуисьёс: «Куке но ортчоз выль толэзьлэн потон дырыз,

  суббота но ортчоз, соку ми нянь вузаны быгатомы, –

  соку ми ю кеносъёсмес усьтомы, мертэтмес пичиятомы,

  сӥкльлэсь дунзэ будэтомы, шонертэм весэн пӧяломы.

  6 Соку ми начар улӥсьёсты азвесен басьтыны быгатомы,

  куанеръёсты одӥг куз пыдкутчанэн воштомы,

  жагесь юэз вузаломы».


  7 Кузё-Инмар Иаковлэн дано нимыныз кыл сётӥз:

  зэм ик, одӥг ужзэс но ноку уг вунэты!

  8 Талы луыса музъем уз зурка-а, котькудӥз отын улӥсь уз бӧрды-а?

  Шур кадь быдэс музъем тулкымъяськоз,

  Египетысь шур кадь со ӝутскылоз, лэзиськылоз.

  9 Со нуналэ тазьы луоз, – шуэ Инмар Кузё-Инмар, –

  нуназе шорын шундыез пуксён интыяз пукто,

  югыт нуналын музъемез пеймыт каро.

  10 Праздник нуналъёстэс ӝожен улонлы пӧрмыто,

  вань кырӟанъёстэс бӧрдыса кырӟато,

  ваньдылэсь кусъёстэс чурыт бышкись дӥськутэн думылыто,

  ваньдылэсь йырдэс гольык кельто;

  одӥг гинэ пи понна кызьы бӧрдо,

  озьы бӧрдозы та секыт нуналэ та кунын.

  11 Тани, вуо нуналъёс, – шуэ Инмар Кузё-Инмар, –

  музъем вылэ сютэм аръёс лэзё, –

  няньлы ӟудон-ёрмон уз луы, вулы ӟудон-ёрмон уз луы, –

  Кузё-Инмарлэсь кылзэ кылэм потонлы ӟудыса-ёрмыса улон луоз.

  12 Одӥг зарезь дорысен мукет зарезь дорозь,

  уйпаласен шундыӝужан пала ветлозы,

  Кузё-Инмарлэсь кылзэ кылэмзы потыса ветлозы, но сое уз кылэ.

  13 Со нуналэ, талы чидатэк,

  чебересь нылъёс, егит пиос пашмозы-катьтэммозы.

  14 Соос Самарияысь калыклэн сульдэръёсызлэн нимынызы

  кыл сёто но шуо:

  «Улэп тынад Инмаред, Дан! Улэп тынад сюресэд, Вирсавия!»

  Соос усёзы но ноку но уз ни султэ.

  

  
  

  АМОС ПРОРОКЛЭН КНИГАЕЗ


  9-тӥ ЛЮКЕТ


  1 Курбон сётон дорын сылӥсь Кузё-Инмарез мон адӟи, Со шуиз:

  «Капка йылэ шуккы, ӧс янакъёс мед зуркалозы,

  ваньзылэн йыр вылазы уськыты,

  нош кылем люкетсэ Мон мечен погырто:

  бызьыса пегӟисьёс огзы но утиськыны уз быгатэ,

  утиськемзы потӥсьёс пӧлысь одӥгез но утиськыны уз быгаты.

  2 Дунне пыдэскы ке но соос ватӥськизы,

  отысь но соосты Мынам киы поттоз;

  инме ке но тубизы, отысь но соосты сэрпалто.

  3 Кармил гурезь йылэ ке но ватӥськизы,

  отысь но шедьто, басьто соосты;

  син азьысьтым зарезьлэн пыдсаз ке но ватӥськизы,

  отысен но зарезь кыез соосты куртчыны косо.

  4 Пленэ тушмонъёссылэн азьпалазы мынӥзы ке,

  мечлы косон сёто, отын соосты мед виёз шуыса.

  Соос пала синме берыкто куректон-кайгулы, ӟечлы ӧвӧл».

  5 Уго Саваоф Инмар Кузё-Инмар музъем борды йӧтӥськоз,

  соку со сылмоз но,

  музъем вылын улӥсь вань калыкъёс бӧрдыны кутскозы;

  со быдэсак шур кадь ӝутскоз, Египетысь шур кадь улэ лэзиськоз.

  6 Со Аслэсьтыз юртъёссэ-четлыкъёссэ инме интыяз,

  инбамзэ музъем вылэ юнматӥз;

  зарезь вуосты ӧтьыса вае но музъемлэн ымныр вылаз киська;

  Солэн нимыз Кузё-Инмар.


  7 Тӥ, Израиль пиос, Мон понна эфиоп пиос кадесь ик ӧвӧл-а? –

  шуэ Кузё-Инмар. –

  Мон Израиль пиосты Египет музъемысь,

  филистим пиосты Кафторысь,

  арамей пиосты Кирысь ӧй потты-а?!

  8 Тани, Инмарлэн Кузё-Инмарлэн синъёсыз

  сьӧлыко эксэйлык вылэ мертчытэмын,

  Мон сое музъем вылысь быдто;

  нош Иаковлэсь выжызэ чылкак уг быдты, – шуэ Кузё-Инмар.

  9 Уго тани, Мон косо но Израиль выжыез вань калыкъёс пӧлын

  пужно, кызьы юэз пужен пужно,

  одӥгез но музъем вылэ уг усьы.

  10 Мынам калыке пӧлысь вань сьӧлыкоос

  меч улын кулозы-бырозы,

  соос шуо: «Милемыз уз куты, ми доры та курадӟон уз вуы!»


  11 Со нуналэ Мон Давидлэсь куашкатэм-погыртэм скиниязэ

  выльдыса ӝуто,

  тэрскам интыоссэ ӵоксало, куашкам интызэ выльдо,

  вашкала дауръёслы укшась карыса пукто,

  12 Едомлэсь кылем люкетсэ, вань калыкъёсты но,

  кинъёс пушкын Мынам нимы тодытэмын, киулазы мед басьтозы, –

  тае лэсьтӥсь Кузё-Инмар шуэ.

  13 Тани, вуозы нуналъёс, – шуэ Кузё-Инмар, –

  куке гырись мурт ана вылысьтыз арасез учыртоз на,

  нош виноград нелькись кизись муртэ адӟоз на;

  гурезьёс виноград сок поттыса улозы,

  вань вырйылъёсысь со бызьыса улоз.

  14 Аслэсьтым калыкме, Израилез, пленысь берыкто,

  соку соос тырттэм кылем городъёсы юртъёс пуктылозы,

  отчы улыны интыяськозы,

  виноградпудъёс мерттылозы, солэсь виназэ юозы,

  садъёс мерттылозы, соослэсь емышсэс сиыса улозы.

  15 Ас музъемазы соосты улыны интыяло,

  азьланяз нокин но соосты Мынам соослы улыны сётэм

  музъем вылысьтым уз ни улля, –

  шуэ Инмаред Кузё-Инмар.

  

  

  

  АВДИЙ ПРОРОКЛЭН КНИГАЕЗ


  1-тӥ ЛЮКЕТ


  1 Авдийлэн адӟонэз. Тазьы шуэ Инмар Кузё-Инмар Едом сярысь:


  Кузё-Инмар дорысь ми ивор кылӥмы,

  ивортӥсь калыкъёслы тазьы ялыны ыстэмын:

  «Султэлэ, солы пумит ожен султоме!»


  2 Тани, Мон тонэ калыкъёс куспын покчи кари,

  туж сӥтэм-сантэм луыны тон кылемын.

  3 Сюлмыдлэн вылтӥяськонэз тынэсьтыд визьдэ тугаз:

  тон улӥськод изгурезьёсысь пасьёсын, ӝужыт интыын но

  ас сюлмыныд шуиськод:

  «Кин монэ музъем вылэ куштоз?»

  4 Нош тон ӧрӟи музэн вылэ ке но ӝутскид,

  кизилиос пӧлы аслыд кар ке но лэсьтӥд,

  отысь но Мон тонэ муз вылэ кушто, – шуэ Кузё-Инмар.


  5 Лушкаськисьёс-а тон доры лыктылӥзы,

  уйёсы таласа ветлӥсьёс-а тон доры вуылӥзы,

  сокем тон номыртэк кельтэмын?

  Но соос лушкасалзы сомындазэ гинэ, кӧня соослы кулэ.

  Виноград бичасьёс тон доры пырысалзы ке,

  кӧня ке но мульызэ ӧй кельтысалзы-а?

  6 Исавлэн маиз вал, ваньзэ лушкаллям,

  вань ватэгъёссэ утчаса шедьтӥллям!

  7 Ӧрекчалозы тонэ юлтошъёсыд,

  кунгож дорозь соос тонэ улляса лэзёзы,

  тупаса улоно муртъёсыд тонэ ёртозы,

  няньдэ сиисьёс тыныд шуккет сётозы.

  Ӧвӧл отын визьлыкез!


  8 Со нуналэ уз луы-а тазьы, – шуэ Кузё-Инмар, –

  Едомысь визьнодоосты быдто,

  Исавлэн гурезяз тодӥсь-валасьёсты погырто?

  9 Феман, тынэсьтыд кышканэз тодӥсьтэм муртъёстэ

  кышкан куалекъятоз,

  Исавлэн гурезьысьтыз ваньзы быдтэмын мед луозы.


  10 Иаков браттэ ёртыса-ӝикатыса воземед понна

  тонэ возьдаськон шобыртоз,

  пырак ӵожелы тон быдтэмын луод.

  11 Со нуналэ, куке тон ваче пумитын сылӥд,

  мурт калыкъёс солэсь ожгарчиоссэ пленэ нуо вал,

  мурт выжыос солэн капкатӥз пыризы но

  Иерусалим пумысен жеребе куязы,

  соос пӧлысь одӥгезлы тон укшаськод вал.

  12 Улляса лэзем нуналаз братэд шоры

  лек мылкыдын шумпотыса учкыны уг яра вал,

  Иуда нылпиос бырылон нуналэ

  со понна шумпотыса улыны уг яра вал,

  курадӟон нуналазы ымдэ паськыт усьтыса улыны уг яра вал.

  13 Тыныд Мынам калыкелэн шугадӟон нуналаз

  солэн капкаетӥз пырыны уг яра вал,

  солэн бырон нуналаз курадӟонэз шоры учкыны но уг яра вал,

  солэн куректон-кайгу нуналаз

  ваньбурез борды но йӧтӥськыны уг яра вал.

  14 Сюрес вожъёсын но сылыны уг яра вал

  пегӟыса кошкисьёссэ виылон понна,

  шугадӟон нуналэ

  улэп кылемъёссэ но тушмон киулэ сётыны уг яра вал.


  15 Уго вань калыкъёс доры вуыны Кузё-Инмарлэн нуналыз матын:

  кызьы тон лэсьтӥськод вал, озьы ик тыныд но лэсьтэмын луоз,

  пунэм берыктон йыр вылад вуоз.

  16 Кызьы тӥ Мынам святой гурезям юиды,

  озьы вань калыкъёс котьку но юозы,

  юозы, ньылозы, озьы луоз: соос чик но ӧй вал кадь.

  17 Нош Сӥон гурезьын утиськон луоз, со святой инты луоз;

  соку Иаковлэн выжыез ас люкетсэ ас киулаз басьтоз.

  18 Соку Иаковлэн юртэз тыл луоз, Иосифлэн юртэз – гомась тыл,

  нош Исавлэн юртэз – куро:

  тыл понозы но быдтозы сое,

  Исавлэн юртысьтыз нокин но улэп уз кыльы,

  уго тазьы Кузё-Инмар шуиз.


  19 Лымшор палаз улӥсьёс Исавлэсь гурезьзэ киултозы, нош нёжалын улӥсьёс – филистим калыкез; соос Ефремлэсь бусызэ, Самариялэсь бусызэ киулазы басьтозы, нош Вениамин Галаадэз киултоз. 20 Израиль пиос пӧлысь пленэ нуэм ожгарчиос Сарепта дорозь Хананей музъемез киултозы, нош Иерусалимысь поттыса улыны интыямъёс, Сефарадэ интыяськемъёс, лымшорысь городъёсты киулазы басьтозы. 21 Утисьёс Сӥон гурезе лыктозы Исавлэсь гурезьзэ судить карон понна, соку Кузё-Инмар Ачиз эксэй луоз.

  

  

  

  ИОНА ПРОРОКЛЭН КНИГАЕЗ


  1-тӥ ЛЮКЕТ


  1 Амафийлэн Иона пиезлы Кузё-Инмар дорысь верамын вал: 2 «Султы но мын Ниневияе – бадӟым городэ, отын тодытыса ул, уго солэн лек ужъёсыз Мон доры вуизы ни». 3 Иона султӥз Кузё-Инмарлэн син азьысьтыз Фарсисэ пегӟон понна; Иоппияе вуиз, отысь Фарсисэ мынӥсь кораблез шедьтӥз; сюрес дун тыриз но пушказ пыриз – Кузё-Инмарлэн син азьысьтыз соин Фарсисэ уяса кошкон понна.


  4 Нош Кузё-Инмар зарезь вылэ кужмо тӧл поттӥз, зарезь вылын туж кужмо сильтӧл ӝутӥськиз, корабль пазьгиськыны дась вал ини. 5 Пыжен валтӥсьёс туж кышкатскизы, котькудӥз аслаз инмарезлы сюлворыса вӧсяськыны кутскиз; пыжзэс капчигес карон понна нуоно арбериоссэс зарезе куяны кутскизы. Нош Иона пыжлэн улӥяз васькыса выдӥз, юн-юн умме усиз. 6 Корабльлэн кузёйырыз со доры лыктыса шуиз: «Малы тон изиськод? Султы но аслад Инмаредлы вазиськы, оло нош Инмар асьмемыз тодаз ваёз, соку асьмеос ӧй бырысалмы».


  7 Ог-огзылы шуизы: «Ойдолэ, пус чӧлтоме, соку тодомы, кин понна та курадӟон асьме доры вуиз». Пус чӧлтӥзы но пус Иона вылэ усиз. 8 Соку солы шуизы: «Вера милемлы, кинэн сэрен та курадӟон ми доры вуиз? Маин тон ужаськод-выриськод? Кытысен, кытчы мынӥськод? Кытын тынад дор музъемед, кыӵе калык пӧлысь тон?» 9 Со соослы шуиз: «Мон – еврей, зарезез но музъемез кылдытӥсь инмысь Инмарез Кузё-Инмарез сӥлы карыса улӥсько».


  10 Та адямиос туж куалектӥзы но солы шуизы: «Мар понна тон тазьы лэсьтӥд?» Уго со ачиз соослы ялӥз но, соос тодӥзы, со Кузё-Инмарлэн син азьысьтыз пегӟе шуыса. 11 Соку соос солы шуизы: «Зарезь чус мед кариськоз шуыса, милемлы тонэн мар кароно?» Зарезь бугыръяськемысь-тулкымъяськемысь дугдымтэен сэрен 12 со соослы шуиз: «Кутэ монэ но зарезь вуэ куштэ, – тӥ понна зарезь чус кариськоз; мон тодӥсько уго, монэн сэрен тӥ доры та шимес сильтӧл вуиз шуыса».


  13 Нош та адямиос вань кужымзэс поныса полысаны кутскизы музъем борды шедьытскон понна, но ӧз быгатэ, малы ке шуоно зарезь соослы пумит ялан бугыръяськыса-тулкымъяськыса улӥз. 14 Соку соос Кузё-Инмарлы вазиськыса шуизы: «Кузё-Инмар, тыныд вӧсяськиськомы, та адямилэн лулыз понна ми медам быре вал, янгыштэм муртлэн вирыз понна милемлы сьӧлык эн гожты вал, уго Тон, Кузё-Инмар, лэсьтӥд сое, мар Тыныд кулэ вал». 15 Ионаез кутӥзы но зарезе куштӥзы; йыркуръяськемысь дугдыса, зарезь чус кариськиз. 16 Та адямиос Кузё-Инмарлэсь туж юн курдазы, Кузё-Инмарлы курбон сётӥзы, сӥзиськизы.

  

  
  

  ИОНА ПРОРОКЛЭН КНИГАЕЗ


  2-тӥ ЛЮКЕТ


  1 Кузё-Инмар бадӟым кит чорыгез Ионаез ньылыны косӥз; та кит чорыглэн пушказ Иона куинь нунал, куинь уй ӵоже улӥз. 2 Кит чорыглэн пушкысеныз Иона ас Инмарезлы Кузё-Инмарлы вӧсяськыса 3 шуиз:


  «Куректон-кайгуэ дыръя Кузё-Инмарлы вазиськи но, Со монэ кылӥз;

  дунне пыдэслэн пушкысеныз мон кеськыса вазиськи но,

  Тон мынэсьтым куараме кылӥд.

  4 Тон монэ мур интые, зарезьлэн сюлэм шораз куштӥд,

  ӧръяськись вуос монэ котыртӥзы,

  Тынад вань вуосыд, тулкымъёсыд мон вылтӥ кошкизы.

  5 Соку мон шуи: ”Тынад син азьысьтыд мон сэрпалтэмын,

  но мон Тынэсьтыд святой храмдэ нош ик адӟо ай”.

  6 Лулы дорозь вуос вуизы, пыдэстэм дунне монэ пытсаз;

  зарезь турынэн йыры биниськемын вал.

  7 Гурезьёслэн выжыозязы мон лэзиськи,

  музъем аслаз тунгонъёсыныз пумтэм вапумъёс ӵожелы монэ ворсаз;

  нош Тон, Инмаре Кузё-Инмаре, мынэсьтым лулме адысь поттод.

  8 Пушкам лулы катьтэммем бере мон Кузё-Инмарез тодам вайи,

  мынам вӧсяськеме Тон доры вуиз, Тынад святой храмед дорозь.

  9 Ӧвӧлтэм, кулэтэм макеослы йыбыртъясьёс

  гажась-жалясь Инмар дорысь палэнскизы,

  10 нош мон, ушъян кылъёс вераса, Тыныд курбон сёто;

  сӥзиськем кылме быдэсто. Кузё-Инмар дорын утиськон!»


  11 Кузё-Инмар кит чорыглы вераз но, со Ионаез музъем вылэ поттӥз.

  

  
  

  ИОНА ПРОРОКЛЭН КНИГАЕЗ


  3-тӥ ЛЮКЕТ


  1 Кузё-Инмар дорысь Ионалы кыкетӥ ползэ верамын вал: 2 «Султы, мын Ниневияе – бадӟым городэ – отын тодыты, мар Мон тыныд косӥ».


  3 Иона султӥз но Кузё-Инмарлэн верам кылызъя Ниневияе мынӥз; Инмар азьын Ниневия город пуш туж бадӟым вал – куинь нунал пыдын мынымон. 4 Иона быдэс нунал ӵоже городтӥ ветлыса тодытӥз, со тазьы шуыса ивортӥз: «Эшшо ньыльдон нунал вань на, собере Ниневия куашкатэмын луоз!» 5 Ниневияын улӥсьёс Инмарлы оскизы: визяны кулэ шуыса ялӥзы, бышкись чурыт дӥськут дӥсязы – бадӟымъёс но, пичиос но.


  6 Та веран Ниневиялэн эксэез доры вуиз, соку со эксэй пукон вылысьтыз султӥз, эксэй дӥськутсэ кылиз но, бышкись чурыт дӥськут дӥсяса, пень вылэ пуксиз. 7 Эксэйлэн но аслаз кивалтӥсьёсызлэн нимынызы косон сётӥз, Ниневияын тазьы мед вералозы шуыса: «Адямиос но, пудо но, ошъёс но, ыжъёс но номыр но медаз сие, возь вылэ медаз потталэ, ву но медаз юэ. 8 Бышкись чурыт дӥськутэн дӥсяськемын мед луозы адямиос но, пудо-живот но. Тэльмырыса бадӟым куараен Инмарлы вазиськыны кулэ, ваньмыз урод-лек сюрес вылысьтыз мед кожоз, киыныз урод ужъёс лэсьтэмысь мед дугдоз. 9 Кин тодэ, оло нош Инмар вожзэ поттэмысь дугдоз, ӝуатскем йыркурзэ асьме бордысь палэнтоз, соку асьмеос ум быре».


  10 Инмар соослэсь ужъёссэс адӟиз, адӟиз, кызьы соос урод-лек сюрес вылысьтызы кожизы, шугадӟонзы пумысен соосты жаляз, шугадӟон соос вылэ лэзё шуиз но, ӧз лэзьы.

  

  
  

  ИОНА ПРОРОКЛЭН КНИГАЕЗ


  4-тӥ ЛЮКЕТ


  1 Та пумысен Иона туж юн ӝоже усиз, лекез пӧсьтӥз. 2 Кузё-Инмарлы вӧсяськыса шуиз: «Э, Кузё-Инмаре! Аслам вордскем шаерам ик тазьы луоз шуыса ӧй вера-а? Соин ик мон Фарсисэ пегӟисько вал, уго мон тодӥсько вал, Тон – Инмар Кузё-Инмар ӟечлыко, жалясь, кема чидась, юн гажась-жалясь луиськод шуыса, шугадӟон лэзьыны жалялод шуыса но тодӥ. 3 Кузё-Инмар, табере басьты мынэсьтым лулме, тазьы улытозь, кулыны умойгес луоз».


  4 Кузё-Инмар шуиз: «Малы тон сокем зол ӝоже усид?» 5 Иона городысь потыса кошкиз, солэн шундыӝужан палаз мыныса пуксиз, отчы аслыз тылыс лэсьтӥз но солэн вужераз кариськиз, учкыса улӥз, мар луоз городэн. 6 Инмар Кузё-Инмар будос поттӥз, со, Ионалэсь вылӥе ӝутскыса, солы вужер мед сётоз но, кӧтӝожез мед буйгалоз шуыса; Иона туж шумпотӥз та будослы. 7 Инмар Кузё-Инмар тазьы кариз: мукетаз нуналэ, ӵукна куазь ӟардон азьын, будослэсь выжызэ нумыр йырйиз но, со куасьмиз. 8 Нош шунды ӝужам бере Инмар Кузё-Инмар шундыӝужанысь ӟырдыт пӧсь тӧл вайиз, соку шунды ӵушканы кутскиз Ионалэсь йырзэ, со чылкак каньсыраз, аслыз кулон эзель курыны кутскиз, со шуиз: «Тазьы улытозь, кулыны умойгес луоз».


  9 Инмар Кузё-Инмар Ионалы шуиз: «Та будос понна сокем юн ӝоже усид-а?» Со шуиз: «Туж ӝоже уси, улэме ик ӧз ни поты». 10 Соку Кузё-Инмар шуиз: «Одӥг уй куспын ӝужам, одӥг уй куспын ик кулэм-бырем будосэз тон жаляськод, кудзэ тон ӧд будэты, со бордын тон ӧд ужа-тыршы. 11 Мон-а ум жаля Ниневияез, бадӟым городэз? Отын сю кызь сюрс мурт улэ, соос уг быгато бурпалзэс паллян палзылэсь висъяны; отын пудо-живот но трос».

  

  

  

  МИХЕЙ ПРОРОКЛЭН КНИГАЕЗ


  1-тӥ ЛЮКЕТ


  1 Иудеяын Иоафан, Ахаз, Езекия эксэйын пукон аръёсы Самария но Иерусалим пумысен Кузё-Инмар Морасфитысь Михейлы тазьы вераз.


  2 «Кылзэлэ, вань калыкъёс,

  музъем но мар отын вань, кабыл басьтэ!

  Инмар Кузё-Инмар – адӟись,

  тӥледлы пумит Со Аслаз святой храмысеныз Ачиз мед вералоз!

  3 Уго тани, Кузё-Инмар Аслаз интыысьтыз потэ,

  васькоз но музъемлэн ӝужыт интыосыз вылэ лёгиськоз, –

  4 Со улын гурезьёс тыл азьысь сюсь кадь сылмозы,

  нёжалъёс люкиськылозы меӵ гурезьысь усись вуос кадь.

  5 Ваньмыз та Иаковлэн сьӧлыклэсь кышкатэк улэменыз сэрен,

  Израиль юртлэн сьӧлыкъёсыз понна.

  Кин бордысь потэ Иаковлэн сьӧлыклэсь кышкатэк улонэз?

  Самария бордысь ӧвӧл-а?

  Иудеяе кин ӝужыт интыосты пуктылӥз? Иерусалим ӧз-а?

  6 Со понна Самарияез бусыысь из люклы,

  виноград будэтон интылы пӧрмыто;

  изъёссэ нёжалэ зӥръяло, инъетсэ гольык кельто.

  7 Солэн вань сульдэръёсыз сузмытэмын луозы,

  азыса-калгыса поттэм вань саламъёсыз тылын сутэмын луозы;

  вань сульдэръёссэ-идолъёссэ куашкатыны сёто,

  уго азыса-калгыса поттэм кузьымъёсын со соосты пуктылӥз;

  азон-калгон кузьымлы ик соос пӧрмытэмын луозы.


  8 Та пумысен мон бӧрдо, викышъяло;

  талам, гольык кылем мурт кадь ветло,

  шакалъёс кадь вузо, страусъёс кадь бӧрдо.

  9 Уго вӧсь луись яраосыз Иуда доры вуизы,

  калыкелэн капкаосыз дорозь ик вуизы, Иерусалим дорозь.

  10 Та сярысь Гефын эн ивортэ, бадӟым куараен отын эн бӧрдэ;

  Офра гуртысен астэ пенен пызьна.

  11 Шафирын улӥсьёс, возьдаськон интыосыныды гольык кылемъёс,

  мукет интые улыны выже;

  Цаанын улӥсь но пегӟыны уз быгаты;

  Ецельысь бӧрдэм куара отчы тӥледыз дугдыны уз лэзьы.

  12 Марофаын улӥсь аслаз ваньбурез пумысен кайгыре,

  уго Кузё-Инмар дорысь шугадӟон васькиз

  Иерусалимлэн капкаез доры.

  13 Лахисын улӥсь, ожмаськон уробояд кыткы шаплыесь валъёстэ;

  тон Сӥон ныллэн сьӧлыканэзлэн кутскон сётӥсез,

  уго тон дорын Израильлэн йыружъёсыз шараяськизы.

  14 Соин ик тон Морешеф-Гефе саламъёс-кузьымъёс ыстылод;

  но Ахзив карысь Израиль эксэйёслы юрттэт уз вуы.

  15 Морешын улӥсь, тон доры эшшо люкет басьтӥсез ваё;

  со Одолламозь, Израильлэн данлыкез дорозь, вуоз.

  16 Туж яратоно нылпиосыд пумысен куректыса,

  йырысьтыд йырсидэ басьты, ӵышкы;

  тылыосыз усьылэм ӧрӟилэн кадь,

  соосын сэрен пилештэ паськытаты,

  уго соос тон дорысь мукет азе улыны нуэмын вал».

  

  
  

  МИХЕЙ ПРОРОКЛЭН КНИГАЕЗ


  2-тӥ ЛЮКЕТ


  1 Куректон-кайгу законлы пумит ужъёс малпасьёслы,

  валес вылазы лек ужъёс малпасьёслы,

  соосты соос ӵукна ӟардыку лэсьто, уго соослэн киязы кужым вань.

  2 Соослы бусы кулэ луэ ке, кужмысь басьто, корка кулэ ке, талало;

  адямиез, солэсь юртсэ качало;

  воргоронэз, солэсь люкетсэ но талало.


  3 Соин ик Кузё-Инмар тазьы шуэ:

  «Тани, та выжы вылэ шугадӟон лэзьыны малпасько,

  сое тӥ сильсьӧрысьтыды куштыны уд быгатэ,

  соку вылӥ мылкыдын уд ветлэ; уго со лек дыр.

  4 Со нуналэ тӥ сярысь мадён вералозы,

  ӝожомыса зар бӧрдозы но шуозы:

  ”Милемыз номыртэк кельтӥзы!

  Мынам калыкелэн люкетыз мукетъёслы сётэмын;

  кызьы со мон доры берытскоз на!

  Бусыосмы мурт выжыослы люкылэмын”.

  5 Соин ик анаосты мертаса люкон понна

  Кузё-Инмар азьын кенешын тынад жеребе куштӥсь

  одӥг адямиед но уз луы.


  6 Пророкъёс, азьпалзэ тодытыса эн вералэ;

  тӥ доры сӥтэм-сантэм улон медаз вуы шуиськоды ке,

  соослы азьпалзэ тодытыса эн вералэ.

  7 Э, Иаковлэн юртэз шуыса нимаськись!

  Кузё-Инмарлэн Духез пичи кылиз шат? Таӵеесь-а Солэн ужъёсыз?

  Шонерлыко лэсьтӥсьёслы Мынам кылъёсы ӟечлык уг ваё шат?

  8 Азьвыл Мыным тэрытскыса улӥсь калык тушмон кадь бугырскиз,

  ожмаськонлэсь палэнскисьёслэсь,

  зӥбыт-востэм мынӥсь-ветлӥсьёслэсь

  выл дӥсьсэс но, ул дӥськутсэс но таласькоды.

  9 Мынам калыкелэсь кышнооссэ

  соослы ярамон луись коркаосысьтызы тӥ улляськоды;

  Мынэсьтым чеберъянъёсме соослэн нылпиоссылэсь

  пыраклы таласькоды.

  10 Султэ, кошке татысь, та музъем шутэтскыса улон инты ӧвӧл;

  кырсь-жоб улэм понна со таркамын луоз, туж зол таркамын луоз.

  11 Кыӵе ке но тӧлопу кадь адями,

  пӧяськон малпаса, тазьы шуысал ке:

  ”Мон тыныд вина сярысь, мусур сярысь тодыто”,

  со мурт та калыклэн сюлмаз кельшымон тодытӥсь луысал.

  12 Иаков, тонэ одно ик огазе люкало,

  Израиль, тынэсьтыд кылем люкеттэ одно ик огазе герӟало,

  кызьы Восорын ыжъёсты огазе люкало,

  кызьы ыж уллёез ыж кенер пушкы пырто;

  трос луэменызы, соос куаш поттозы.

  13 Соослэн азьпалазы борддорез куашкатӥсь мыноз;

  могӟон интыосты соос куашкатозы,

  капкатӥ пырозы, со пыр ик потозы;

  соослэн эксэйзы азьпалазы мыноз,

  нош самой азьпалазы Кузё-Инмар мыноз».

  

  
  

  МИХЕЙ ПРОРОКЛЭН КНИГАЕЗ


  3-тӥ ЛЮКЕТ


  1 Мон шуи:

  «Иаковлэн кузёйыръёсыз,

  Израиль выжылэн кивалтӥсьёсыз, кылзӥське:

  тӥ-а зэмлыкез тодыны кулэ ӧвӧл?

  2 Нош тӥ ӟечез адӟонтэм кариськоды, уродэз яратӥськоды;

  вылысьтызы кузэс нииськоды,

  лы бордысьтызы сӥльзэс ишкаськоды.

  3 Калыкелэсь мугорзэ сииськоды, вылысьтызы кузэс нииськоды,

  нош лыоссэс чигиськоды, горшоке кадь пыргытӥськоды,

  лулмугорзэс пуртые кадь юдӥськоды.

  4 Кузё-Инмарлы соос вазиськозы, но со вакытэ Со соосты уз кылы,

  Аслэсьтыз ымнырзэ соослэсь ватоз,

  уго соос лек ужъёс лэсьтыса уло.


  5 Тазьы шуэ Кузё-Инмар Мынэсьтым калыкме

  йыромытӥсь пророкъёслы,

  кудъёсыз, пинь улазы мар ке йырйыны вань дыръя

  тупаса улон сярысь тодыто,

  нош кин соослэн ымазы номыр но уг поны,

  солы пумит ожмаськыны кутско.

  6 Соин ик адӟон интые тӥледлы пеймыт уй луоз,

  азьпалзэ тодон интые – пеймытлык;

  ӧрекчи пророкъёслэн шундызы пуксёз,

  соос йылын нуназе куазь пеймытомоз.

  7 Возьытэ вуозы азьпалзэ адӟытӥсьёс,

  серекъян-сантэман улэ сюрозы тунаськисьёс,

  ваньзы соос ымзэс ворсалозы,

  малы ке шуоно Инмар дорысь ответ уз вуы.

  8 Нош мон кужымен, Кузё-Инмарлэн Духеныз тыр луэмын,

  шонерлыкен, юнлыкен вераны быгатӥсько

  Иаковлы солэн йыружез сярысь,

  Израильлы солэн сьӧлыкез сярысь.

  9 Кылзэ ук тае, Иаков юртлэн кузёйыръёсыз,

  Израиль юртлэн кивалтӥсьёсыз –

  шонер судэз кулэтэм карисьёс,

  вань шонерез кырыж-мерыж карисьёс,

  10 Сӥонэз вир вылэ пуктӥсьёс,

  Иерусалимез ӧрекчаськонэн тырмытӥсьёс!

  11 Солэн кузёйыръёсыз салам-кузьым басьтыса судить каро,

  священникъёсыз дун басьтыса дышето,

  пророкъёсыз коньдон бичаса азьпалзэ тодыто,

  нош асьсэос, со куспын ик Кузё-Инмар вылэ пыкиськыса, шуо:

  ”Асьме пӧлын Кузё-Инмар ӧвӧл-а? Шугадӟон асьме доры уз вуы!”

  12 Соин ик тӥледын сэрен Сӥон бусы кадь гыремын луоз,

  Иерусалим из люклы пӧрмоз,

  та коркалэн гурезез нюлэсо вырйыллы пӧрмоз».

  

  
  

  МИХЕЙ ПРОРОКЛЭН КНИГАЕЗ


  4-тӥ ЛЮКЕТ


  1 Берпум аръёсы Кузё-Инмарлэн коркаезлэн гурезез

  гурезьёслы йыр каремын луоз,

  вырйылъёслэсь вылӥе ӝутскоз, но калыкъёс со доры

  вистэм-вожтэм трос кузя лыктозы.

  2 Трос калыкъёс лыктыса шуозы:

  «Ойдолэ, Кузё-Инмарлэн гурезяз тубоме,

  Иаковлэн Инмарезлэн корказ пыроме,

  Аслаз сюресъёсызлы Со асьмеды дышетоз,

  соку асьмеос Солэн сюресъёсыз кузя ветломы;

  уго Сӥонысь закон потоз,

  Кузё-Инмарлэн кылыз Иерусалимысь потоз.

  3 Трос калыкъёсты Со судить кароз,

  кыдёкысь шаеръёсысь кужмо выжыослэсь шекъёссэс шарае поттоз;

  мечъёссэс соос усы-геры лэсьтыны ӵыжатозы,

  шибодыоссылэсь сюрло лэсьтозы;

  калык калыклы пумит мечсэ уз ни ӝуты,

  ожмаськыны но азьланяз уз ни дышетске.

  4 Котькудӥз адями пукоз

  аслаз мерттэм виноградпуд улаз, смоквапу улаз,

  нокин но соосты кышкатыса уз возьы,

  уго та кылъёсты Саваоф Кузё-Инмар вераз.

  5 Котькудӥз калык аслаз инмарезлы йыбыртъя,

  нош ми асьмелэн Инмармылы Кузё-Инмарлы йыбыртъяломы

  вапумъёсысь вапумъёс ӵоже».

  6 Со нуналэ, – шуэ Кузё-Инмар, – люкало чутӥсьёсты,

  уллямъёсты-таркамъёсты но кинъёс вылэ Мон шугадӟон лэзи,

  соосты огазе люкало.

  7 Чутӥсьсэ кылем люкет каро,

  кыдёке пазямъёсты кужмо калык каро,

  Кузё-Инмар Сӥон гурезьын пумтэм вапумъёс ӵоже

  соослы эксэй луоз.

  8 Нош тон, пудо уллёлэн каланчаез, Сӥон ныллэн вырйылэз!

  Азьвыл кузёяськонэд тон доры лыктоз, со тон доры берытскоз,

  эксэйлык Иерусалим ныл доры вуоз.


  9 Мар понна бен тон али сыӵе бадӟым куараен кесяськиськод?

  Тынад эксэед ӧвӧл шат? Визь-нод сётӥсед ӧвӧл ни шат, –

  нуны вайись муртэ кадь курадӟонъёс тонэ шымыртӥзы?

  10 Сӥон ныл, висьы, нуны вайись кадь курадӟы,

  уго тон али городысь потод но бусыын улод, Вавилонозь вуод.

  Отын тон утиськод, тушмонъёсыдлэн киулысьтызы тонэ

  Кузё-Инмар мозмытоз.

  11 Нош табере тыныд пумит трос калыкъёс люкаськизы, соос шуо:

  «Сӥон саптамын мед луоз,

  солэн куашкамез шоры учкыса, синъёсмы мед буйгалозы!»

  12 Но соос Кузё-Инмарлэсь малпанъёссэ уг тодо,

  Солэсь визьнодамзэ уг валало,

  итыме культо люкам кадь Со соосты люказ.

  13 Сӥон ныл, султыса кутсаськы,

  уго тынэсьтыд сюръёстэ мон кортлэсь лэсьто,

  пыдгижыостэ ыргонлэсь дуро, –

  трос калыкъёсты погыртод,

  юртъеръёссэс Кузё-Инмарлы сӥзёд,

  узырлыксэс быдэс музъемлэн Кузёезлы сётод.

  

  
  

  МИХЕЙ ПРОРОКЛЭН КНИГАЕЗ


  5-тӥ ЛЮКЕТ


  1 Ожмаськись уллёлэн нылыз, табере ожмаськыны ӝутскы;

  асьмемыз котыртӥзы, Израильысь судьялэн бамаз ньӧрен жугозы.

  2 Тон но, Вифлеем-Ефрафа, Иудалэн сюрсъёсыз пӧлын тон пичи-а?

  Тон дорысь Мон понна потоз Со, Кин Израильлы Кузё луыны кулэ,

  Со пумтэм вапумъёслэн кутсконазы ик вал,

  бырисьтэм нуналъёслэн кутсконысенызы ик Со вал ини.

  3 Соин ик Со соосты дыр вуытозьлы кельтоз –

  нуны ваёно мурт нунызэ вайытозьлы кельтоз;

  соку Израиль пиос доры кылемез агай-вынъёссы но берытскозы.

  4 Соку Со султоз но Кузё-Инмарлэн кужыменыз,

  Ас Инмарезлэн Кузё-Инмарлэн нимызлэн быдӟымлыкеныз

  уллёзэ возьмалоз, соку соос кышкатэк улыны быгатозы,

  уго соку Со музъемлэн пумысеныз пумозяз быдӟым луоз.

  5 Со луоз тупаса улон.

  Ассур, милям музъеммы вылэ лыктыса,

  юртъеръёсамы пырыны турттӥз ке,

  солы пумит ми сизьым ыж возьмасьёсты,

  тямыс кивалтӥсьёсты султытомы.

  6 Ассурлэсь музъемзэ соос мечен возьмалозы,

  Немвродлэсь музъемзэ капка выжыозяз возьмалозы;

  Ассур музъемамы лыктӥз ке, улон интыямы пыриз ке,

  Со асьмемыз Ассурлэсь мозмытоз.

  7 Иаковлэн кылем люкетэз трос-трос калыкъёс пӧлын

  Кузё-Инмар дорысь потэм лысву кадь луоз,

  турын вылысь зор ву кадь,

  адямиослы тэрытскыса улоно уз луы,

  адями пиос вылэ оскиськыса улоно уз луы.

  8 Иаковлэн кылем люкетэз калыкъёс пӧлын,

  трос выжыос пӧлын улоз,

  кызьы лев нюлэскысь пӧйшуръёс пӧлын улэ,

  кызьы левпи ыж уллё пушкын улэ:

  со султэ ке, погыртэ но кеся, нокин но солэсь утьыны уз быгаты.

  9 Киыд тушмонъёсыд йылэ ӝутӥськоз,

  вань пумитъяськись муртъёсыд быдтэмын луозы.

  10 Со нуналэ тазьы луоз, – шуэ Кузё-Инмар, –

  пӧлысьтыд валъёстэ быдто, ожмаськон уробоостэ быдто;

  11 музъем вылысьтыд городъёстэ быдто,

  вань юнматэм изкаръёстэ куашкато;

  12 киысьтыд веднаськонъёстэ сэрпалто,

  пилемъёс шоры учкыса тунаськисьёсыд тынад уз ни луэ;

  13 тон дорысь йыбыртъян юбоостэ, сульдэръёстэ-идолъёстэ быдто, –

  азьланяз киыныд лэсьтэм арбериослы уд ни йыбыртъя;

  14 вӧсяськон тыпы сурдъёстэ быдто, городъёстэ тырттэм кельто.

  15 Мынэсьтым кылзӥськисьтэм калыкъёслы

  вожме поттыса, йыркурен пунэмзэ берыкто.

  

  
  

  МИХЕЙ ПРОРОКЛЭН КНИГАЕЗ


  6-тӥ ЛЮКЕТ


  1 Кылзэлэ, мар шуэ Кузё-Инмар:

  «Султы, гурезьёс азе судэ султы,

  вырйылъёс мед кылозы тынэсьтыд куарадэ!»

  2 Гурезьёс, Кузё-Инмарлэсь судзэ кылзэ,

  тӥ но, музъемлэн юн инъетъёсыз,

  уго Кузё-Инмар Ас калыксэ судить кароз, Израильлэсь кылзэ юалоз.

  3 «Мынам калыке! Мар уродзэ Мон тыныд лэсьтӥ,

  маин улондэ секыт карыса вози? Вера Мыным.

  4 Мон тонэ Египет музъемысь поттӥ, ляльчи луон юртысь мозмытӥ,

  тынад азяд Моисеез, Ааронэз, Мариамез лэзи.

  5 Мынам калыке, тодад вай али,

  мар тыныд пумит лэсьтыны малпаз вал Моав кунлэн эксэез Валак,

  кыӵе ответ солы сётӥз Веорлэн Валаам пиез,

  мар луиз Сӥттимысен Галгалэ мыныкуд,

  Кузё-Инмарлэсь шонересь ужъёссэ тон мед тодмалод шуыса».


  6 «Маин мон Кузё-Инмар азе султом,

  Инмысь Инмар азе йыбырттыны?

  Со азе тылын сутӥськись курбонъёсын-а султом,

  одӥг аресъем ветылъёсын-а?

  7 Но луэ-а Кузё-Инмарлы яраны,

  сюрс ыжъёс сётыса яке шурысь ву мында вӧй вайыса?

  Солы мон нырысь вордскемме йыруж лэсьтэме понна сёто шат,

  мугорылэсь емышсэ лулылэн сьӧлыкез понна сёто шат?»


  8 Э, адями! Тыныд верамын ук, мар со ӟечлык,

  мар тынэсьтыд возьма Кузё-Инмар:

  ваньзэ шонер лэсьтоно, гажась-жалясь луонэз яратоно,

  Инмаред азьын зӥбыт-востэм улоно.


  9 Кузё-Инмарлэн куараез городлы вазиське,

  визьлык куалекъя Тон азьын:

  кылзӥське кивалтэт бодылэсь, кылзӥське Солэсь но, Кин сое пуктӥз.

  10 Сьӧлыклэсь кышкасьтэмлэн корказ ӧвӧл-а али но

  пӧяськыса поттэм ваньбур,

  вуззэс соос шонертэм уг мертало-а? Сыӵе уж – со юрӟым уж.

  11 Шонертэм мертаськонэн, алдаськон гираосын

  дун-чылкыт луыны быгатӥсько-а?

  12 Солэн узыръёсыз ялан ӧрекчаськыса уло,

  отын улӥсьёс но пӧяськон кылъёс верало,

  кылазы-ымазы соослэн ӧрекчаськон улэ.

  13 Соин ик сьӧлыкъёсыд понна Мон тонэ,

  бурмонтэмлы вӧсь карыса, тырттэм кельто.

  14 Тон сиськод, но кӧтыд уз тыры; кӧт пушкыд чутыръяса улоз;

  маид вань, сое утьыны тыршод, но сое утьыны уд быгаты,

  нош мае утьыны быгатод, сое тӥр-пурт улэ сёто.

  15 Кизёд, но уд ара;

  вӧйпу мульыосты нюртыса вӧй поттод, но вӧен уд зыраськы;

  виноград мульыостэ пызьыртыса, сок поттод, нош вина уд юы.

  16 Амврийлэн сямъёсыз тӥ дорын возиськизы,

  Ахав юртлэн вань ужъёсыз но,

  соослэн визь-кенешсыя тӥ лэсьтӥськоды;

  Мон тонэ тырттэм кельто, улӥсьёстэ серекъян-веран улэ кельто,

  Мынам калыке луыса вылысь тӥ сантэманэз ас вылады нуоды.

  

  
  

  МИХЕЙ ПРОРОКЛЭН КНИГАЕЗ


  7-тӥ ЛЮКЕТ


  1 Куректон-кайгу мыным!

  Гужем емышъёсты бичам бере кадь,

  виноград мульыосты октэм бере кадь

  табере мон дорын сиыны одӥг мульы но,

  кисьмам емыш но ӧвӧл ни, кудъёссэ мынам лулы куре.

  2 Музъем вылэ гажась-жалясь адямиос ӧз ни кыле,

  адямиос пӧлын шонерлыкез яратӥсьёс ӧвӧл ни;

  ваньзы вир кисьтон понна лушкем ужъёс малпало;

  котькудӥз аслаз агай-вынызлы сьӧлтэт пуктэ.

  3 Соослэн киоссы уродэз лэсьтыны быгато;

  кивалтӥсь кузьымъёс куре,

  судья, мед-кузьым бичаса, судить каре,

  нош кузёйыръёс лулзылэсь лекесь кулэ каронъёссэс верало,

  суд ужез мыдланьто.

  4 Соос пӧлысь самой умоез но бышкись будослы укша,

  шонерлыко шуыса лыдӟиськисез но тёрнпу кенерлэсь уродгес,

  Тынад ивортӥсьёсыдлэн нуналзы, Тынад лыктон дырыд вуэ;

  табере соос доры куалектон вуоз.

  5 Эн оске эштылы, эн оскиське тодмоды вылэ;

  ымыдлэсь ӧссэ чакласа возь гадь вылад кыллисьлэсь.

  6 Пиез атайзэ возьытэ вуттэ, нылыз анаезлы пумит султэ,

  кенэз анайзылы пумит кариське;

  адямилэн тушмонъёсыз аслаз семья пушказ уло.

  7 Нош мон Кузё-Инмар шоры учкыса уло,

  монэ утись Инмар вылэ оскиськыса уло:

  Инмаре монэ кылоз.


  8 Тушмонэ, мон пумысен эн шумпоты! Мон уси ке но, султо;

  мон пеймыт азьын ке но, Кузё-Инмар мынам югытэ.

  9 Кузё-Инмар азьын мон сьӧлыкай,

  соин ик Солэсь вожпотонзэ вылам нуоно луисько,

  мынэсьтым ужме эскерытозяз-чаклатозяз, мыным суд лэсьтытозяз;

  соку Со монэ югыт азе поттоз, мон Солэсь шонер лэсьтэмзэ адӟо.

  10 Тае мынам тушмонэ адӟоз, сое возьытлык шобыртоз,

  кудӥз мыным шуэ: «Инмаред Кузё-Инмар кытын?»

  Со шоры синъёсы учкыса улозы,

  кызьы со ульчаысь дэри кадь лёгамын луоз.

  11 Борддоръёстэ ӝутон нуналэ, со нуналэ пуктон-косон палэнскоз.

  12 Со нуналэ тон доры Ассирияысь, Египет городъёсысь,

  Египетысен Ефрат шур дорозь, зарезь дурысен зарезь дорозь,

  гурезь дорысен гурезь дорозь кыстӥськись шаерысь лыктозы.

  13 Солэн улӥсьёсызлэн сьӧлыкъёссы понна,

  соослэн лек ужъёссы понна музъем кыр дуннелы пӧрмоз.


  14 Аслэсьтыд калыктэ, люкетлы басьтэм ыжъёстэ –

  Кармилын, нюлэскын асьсэ понна улӥсьёсты – бодыеныд возьма;

  вашкала аръёсы кадь Васанысь, Галаадысь возьёс кузя мед ветлозы!

  15 Египет музъемысь потэм нуналад кадь

  Мон солы паймымон ужъёс возьмато.

  16 Тае калыкъёс адӟозы но, туж ке но кужмоесь соос, возьытэ вуозы;

  ымзэс киынызы ворсалозы, пельёссы кылэмысь дугдозы;

  17 кый кадь сюез нюлозы, сюй нумыръёс кадь

  ватӥськон интыысьтызы потозы;

  милям Инмармылэсь Кузё-Инмарлэсь курдатскозы,

  Тынэсьтыд кышкатскозы.


  18 Кин Тон кадь законлы пумит улонъёсты куштӥсь Инмар,

  кылем люкетэдлы йыружъёс лэсьтэмзы понна

  сьӧлыкъёс гожъясьтэм?

  Пумтэм вапумъёс ӵоже вожзэ поттыса уг улы,

  уго Со гажась-жалясь, яратӥсь.

  19 Со нош ик асьмеды гажалоз-жалялоз,

  законлы пумит улэмъёсмес ӵошкатоз.

  Зарезьлэн пыдэстэм гуаз Тон куштод

  милесьтым вань сьӧлыкъёсмес.

  20 Иаковлы Тон оскымон луондэ,

  Авраамлы гажан-жаляндэ возьматод,

  соосты Тон дунне кутсконысен милям атайёсмылы сётыны сӥзид.

  

  

  

  НАУМ ПРОРОКЛЭН КНИГАЕЗ


  1-тӥ ЛЮКЕТ


  1 Ниневия сярысь азьпалзэ тодытыса веран; Елкосейысь Наумлэн адӟонъёсыныз книга.


  2 Кузё-Инмар кылэз юн юась, пунэм берыктӥсь Инмар;

  пунэм берыктӥсь Кузё-Инмар вожез потон дыръя кышкыт:

  Аслаз тушмонъёсызлы Кузё-Инмар пунэмзэ берыктэ,

  пумитъяськисьёссэ Со уз жаля.

  3 Кузё-Инмар – кема чидась, быдӟым Со Аслаз кужыменыз,

  вӧсь карытэк уг кельты;

  сильтӧлэн, бугрес тӧлын лыктэ Кузё-Инмар,

  пилем Солэн пыд улысьтыз ӝутскем тузон.

  4 Со зарезьлы косоз но, зарезь куасьмоз, вань шуръёс бырозы;

  шуяло Васан но Кармил, бездэ Ливанлэн буёлэз.

  5 Со азьын гурезьёс куалекъяло, мувыръёс ышо-быро,

  музъем зурка Солэн азяз,

  быдэс дунневыл но отын улӥсьёс куалекъяло.

  6 Со вожзэ поттыку, Со азьын сылыны кин быгатоз?

  Солэн вожпотонэзлэсь тылзэ кин чидалоз?

  Солэн вожпотонэз тыл кадь гомаса мынэ;

  изгурезьёс Со азьын куашкало.

  7 Ӟечлыко Кузё-Инмар, шугадӟон нуналэ пегӟон инты Со;

  Со вылэ оскиськыса улӥсьёсты Со тодэ.

  8 Нош Ниневияез, бадӟым ву лэзьыса, выжыозяз куашкатоз,

  тушмонъёсыз вылэ пеймытлык лэзиськоз.


  9 Кузё-Инмарлы пумит мар лэсьтыны малпаськоды?

  Со тӥледыз быдтоз, шугадӟон вылысен уз ни луы.

  10 Уго бышкись будос кадь ог-огеныз герӟаськыса,

  юисьёс кадь кудӟемын луыса,

  соос кӧс куро кадь тылын чылкак ньылэмын луозы.

  11 Тон пушкысь Кузё-Инмарлы пумит уж лэсьтыны малпась,

  мыдланес визь-кенешъёс сётъясь, потӥз.

  12 Тазьы шуэ Кузё-Инмар: соос кышкасьтэмесь, трос ке но,

  но соос корамын луозы, ышозы-бырозы;

  нош тонэ секытлыкъёсын курадӟытылӥ ке но,

  азьланяз уг ни курадӟытылы.

  13 Табере солэсь тон вылын кыллись сиессэ пыргыто,

  жильыетъёстэ чигтыло.


  14 Нош тон пумысен, Ассур, Кузё-Инмар таӵе пуктон сётӥз: тынэсьтыд нимдэ нуллӥсь выжы уз ни луы; тынад инмаредлэн коркасьтыз вӧлыса лэсьтэм сульдэръёссэ, йыбыртъяно макеоссэ быдто, отчы тыныд шайгу дасяло, уго тонэ синазькыль карозы.


  15 Тани, гурезьёсын тупаса улон ивортӥсьлэн, ӟеч ивор верасьлэн пыдъёсыз: праздникъёсты шулдыр ортчыты, Иудея, сётэм кылъёстэ быдэсъя, уго тон вылтӥ сьӧлыклэсь кышкасьтэм уз ни ортчы: со чылкак быдтэмын ни.

  

  
  

  НАУМ ПРОРОКЛЭН КНИГАЕЗ


  2-тӥ ЛЮКЕТ


  1 Тон вылэ куашкатӥсь ӝутӥське:

  ватӥськон каръёстэ уть, сюресъёстэ возьма,

  кусъёстэ юнматы, кужымдэ люка.

  2 Уго Иаковлэсь быдӟымлыксэ кадь ик

  Кузё-Инмар Израильлэсь быдӟымлыксэ улӟытоз,

  малы ке шуоно куашкатӥсьёс соосты куашкатӥзы,

  виноград вайёссэс быдтӥзы.


  3 Батыръёсызлэн щитсы горд;

  ожгарчиосыз нап-горд дӥськутэн дӥсяськемын;

  оже дасяськон нуналазы тыл кадь ворекъяло ожмаськон уробооссы,

  шибодыоссы нюлэскысь писпуос кадь тулкымъясько.

  4 Ульчаос кузя ожмаськон уробоос вортто, падвожъёсын дыбырто;

  тыл кадь чиляло; чилекъям кадь соос ворекъяло.

  5 Со аслэсьтыз кышкасьтэм муртъёссэ ӧтьыса поттэ,

  нош соос мынон куспетӥзы канжаськыса усё;

  карлэн борддоръёсыз доры дыртыса мыно, но со котыртэмын ини.

  6 Шур капкаос усьтӥсько но, четлык-юрт куашка.

  7 Малпамын-пуктэмын:

  со гольык кельтэмын луоз, пленэ нуэмын луоз,

  ляльчи кышноосыз гадязы шуккылыса,

  дыдыкъёс кадь ӝуштыса улозы.

  8 Азьвыл улон дыръяз Ниневия

  вуэн пачылмыса улӥсь ӵыпет кадь вал,

  нош соос бызё. «Сылэ, сылэ!» Но одӥгзы но берзэс уг учко.

  9 Лушкалэ-талалэ азвесьсэс, лушкалэ-талалэ зарнизэс!

  Пумтэм-йылтэм трос пӧртэм пумо дуно арбериоссы.

  10 Лушкамын, таркамын, тырттэм кельтэмын со, –

  сюлэм тэтча, пыдессинъёс куалекъяло;

  ваньзылэн кусъёссы туж висьыны кутскизы,

  ымныръёссы сьӧдэктӥзы.

  11 Табере кытын сьӧсь пӧйшуръёслэн гузы,

  левпиослэн возьмаськон интызы но кытын?

  Со вылтӥ айы лев, мумы лев, левпи ветлӥзы,

  нокин но соосты уг кышкаты вал, –

  12 лев ас пиосызлы тырмыт сиён дасяз,

  мумы палызлы кыр пудоосты виылӥз,

  кекатэм пудо сӥльын улон интызэ, улон гузэ тырмытӥз?


  13 Тани, Мон тыныд пумит султо! – шуэ Саваоф Кузё-Инмар, – ӵын пушкын суто ожмаськон уробоостэ, тӥр-пурт тынэсьтыд левпиостэ ньылоз, талам ваньбурдэ музъем вылысь быдто, ыстэм муртъёсыдлэн куаразы азьланяз уз ни кылӥськы.

  

  
  

  НАУМ ПРОРОКЛЭН КНИГАЕЗ


  3-тӥ ЛЮКЕТ


  1 Куректон-кайгу вирен орсмем городлы!

  Со быдэсак тырмемын ӧрекчаськонэн,

  адями виылонэн пачылмемын;

  таласькон-лушкаськон отысь уг бырылы.

  2 Кылӥське сюлоен шлачкетъям куара,

  бергась питранъёслэн дыбыртэмзы,

  валъёслэн гырдаллямзы,

  ворттӥсь ожмаськись уробоослэн шальтыртэмзы.

  3 Буш вал вылын вортто, мечъёс чиляло, шибодыос пишто;

  туж трос виемъёс, быдэс гурезь ӝужда шӧйёс люкаськемын;

  котькытын шӧйёс лошъясько, шӧйёс борды адямиос канжаськыло.


  4 Ваньмыз та – чебер тусбуё кышномуртлэн

  трос азыса-калгыса улэмез понна,

  со усто вал тунаськыны-веднаськыны;

  азыса улонэныз калыкъёсты со вуза,

  тунаськыса-веднаськыса выжыосты-улыосты туга-тарка.

  5 Тани, Мон тыныд пумит султо! – шуэ Саваоф Кузё-Инмар, –

  дӥськуттэ ымныр вылад ӝуто, калыкъёслы гольыктэ возьмато,

  эксэйлыкъёслы возьдаськон интыдэ адӟыто.

  6 Юрӟым макеосын вылад зӥръяло,

  синазькыль макелы тонэ пӧрмыто,

  ваньмызлы адӟиськон интые тонэ султыто.

  7 Озьы луоз: кин тонэ адӟиз,

  ваньзы тон дорысь бызьыса кошкозы но шуозы:

  «Ниневия куашкатэмын! Кин сое жалялоз?

  Тонэ буйгатӥсьёсты кытысь шедьто?»

  8 Тон умойгес шат Но-Аммонлэсь,

  кудӥз вуосын котыртэмын, шуръёс вискын сылэ,

  зарезь вал солэн борддорез, ӝутэм интыез?

  9 Эфиопия но Египет лыдъянтэм трос мукет калыкен ӵош

  солы йыг-йыг сылыны юрттӥзы;

  коптъёс но Ливияын улӥсьёс тыныд юрттӥськыны ветлылӥзы.

  10 Со но мукет интые улыны выжтэмын, пленэ сюриз;

  солэн пичи нуныосыз гинэ но вань ульча вожъёсын

  шуккылыса виылэмын,

  нош сӥё-дано адямиосыз пумысен пус чӧлтӥзы,

  солэн вань кузёйыръёсыз жильыен дурылэмын.

  11 Озьы ик тон но кудӟод но пегӟод;

  озьы ик тон но тушмонлэсь утиськон инты утчалод.


  12 Тынад вань юнматэм каръёсыд

  кисьмам емышо смоквапулы укшало:

  сое сэзъяно ке, соку ик солэн емышъёсыз

  сиемез потӥсьлэн ымаз усё.

  13 Тани, тынад ожмаськись калыкед но

  тон дорысь кышномуртъёс кадь:

  тушмонъёсыд азьын музъем вылысьтыд капкаос ваяк усьтӥськизы,

  тыл ньылоз тынэсьтыд тунгонъёстэ.

  14 Городдэ котыртыса возьыкулы ву омыръяса дася;

  изкаръёстэ юнматы, мын дэри пӧлы, горд сюез нелькыса дася,

  кирпичтэ тылын кыдатыны гурдэ тупаты.

  15 Отысен тонэ тыл ньылоз, меч тонэ коралоз,

  гоно нумыр кадь тонэ сиёз –

  тон гоно нумыр кадь йылысалыд ке но,

  саранча кадь трос ке но луысалыд.

  16 Инмысь кизилиослэсь но тросгес луизы ни тынад вузчиосыд;

  но та саранча пазьгиськоз но лобӟыса кошкоз.

  17 Кивалтӥсьёсыд тынад саранча кадесь,

  ожен кивалтӥсьёсыд пырнымы палэп кадесь,

  кудъёсыз кезьыт луыку, борддор пасьёсы каръясько,

  нош шунды ке потэ, пазьгисько, –

  уд ни тодма интызэс, кытын вал соос.

  18 Ассириялэн эксэез!

  Кӧло тынад возьмаськисьёсыд, кыллё тынад кузёйыръёсыд;

  калыкед гурезьёсы пазьгиськиз, соосты люкась уг сюры.

  19 Ярадэ бурмытыны уг ни луы, яраед вӧсь карыса улэ.

  Тон сярысь ивор кылӥсьёс ваньзы кизэс чабозы,

  уго кин доры меда уг вуы вал

  тынад дугдылӥсьтэм йыркурен улонэд?!

  

  

  

  АВВАКУМ ПРОРОКЛЭН КНИГАЕЗ


  1-тӥ ЛЮКЕТ


  1 Аввакум пророклэн азьпалзэ адӟонэз.


  2 Кузё-Инмаре, трос пол-а Тыныд вазиськоно на –

  Тон монэ уд кылӥськы,

  ӝикатыса-ёртыса воземзы сярысь Тыныд мон викышъяса верало –

  Тон уд утьы-а?

  3 Сьӧсь ужъёсты адӟыны, курадӟонъёс шоры учкыны

  малы мыным эрик сётӥськод?

  Талан-лушкаськон, ӝикатыса-ёртыса возён мынам азям уло,

  тупатэк улон ӝутӥське, керетыса-ёртыса улон султэ.

  4 Таин сэрен закон кужымзэ ыштӥз, шонер судить карон но ӧвӧл ни:

  сьӧлыклэсь кышкасьтэм шонер улӥсез вормыса улэ бере,

  соин ик суд но мыдлань ортче.


  5 Калыкъёс пушкы учке, сак-сак кариськыса учке,

  соку тӥ туж паймоды;

  Мон уго тӥляд улоно нуналъёсады сыӵе уж лэсьто, –

  тӥледлы верасалзы ке со сярысь, тӥ солы ӧй оскысалды.

  6 Тани, Мон тӥледлы пумит халдейёсты ӝуто –

  лек сюлэмо, кутыса возьыны луонтэм калыкез,

  соос музъем вылтӥ пасьтана ветло,

  соослы сюрымтэ гуртъёсты киултон понна.

  7 Кышкыт, шурдыт со; солэн судэз ас кияз, кужымез но.

  8 Барслэсь шаплыесь солэн валъёсыз,

  ӝыт ветлӥсь кионъёслэсь но шаплыесьгес;

  пӧртэм пала вортто валъёсыз,

  кыдёкысь лыкто вал вылын ветлӥсьёсыз,

  шедьтэм сиёнэз вылэ тэтчись ӧрӟи кадь лобӟыса вуо.

  9 Тушмон калык таласькыны-лушкаськыны мынэ;

  ымнырзэ азьлань урдыса со, луоез кадь, адямиосты пленэ нуэ.

  10 Эксэйёсты со мыскыл каре, кивалтӥсьёсты унь-мань каре;

  вань юнматэм изкаръёсты серем гинэ каре:

  ӝикатэм кар котыре сюй ӝутэ но сое киултэ.

  11 Соку солэн духез эрказме но, со мылкыдыныз вылтӥяськыса ветлэ;

  со ас кужымезлы инмарлы кадь оскиське.


  12 Но Тон кутсконысеныз ик ӧвӧл-а

  мынам Инмаре Кузё-Инмар, Святое? Ми ум быре!

  Тон, Кузё-Инмаре, сое суд лэсьтыны гинэ лэзид!

  Мынам изгурезе! Вӧсь карон понна Тон сое пуктӥд.

  13 Тынад чылкыт синъёсыд сьӧсь ужъёс шоры

  учкыса улыны уг быгато,

  ӝикатыса-ёртыса возён шоры но учкыса улэмед уг луы.

  Малы тон сьӧсь муртъёс шоры учкыса улӥськод

  но номыр но уд кариськы,

  куке сьӧлыклэсь кышкасьтэм аслэсьтыз шонер улӥсез

  сыскыса ньылэ?

  14 Малы адямиосты зарезе чорыгез кадь кельтӥськод,

  кузётэм нюж кыстӥськыса ветлӥсьёсты кадь кулэтэм кариськод?

  15 Ваньзэс соосты тушмон визнанэн потта, аслаз казяз пыртэ,

  калтонэныз кутэ, соин ик шумпотэ, данъяське.

  16 Со понна казезлы курбон вае, калтонэзлы фимиам ӵындытэ,

  уго соосын со кӧй-вӧй пӧлын кадь улэ, шукрес сиён поттэ соосын.

  17 Со понна шат со казьзэ бушатылыны кулэ,

  дугдылытэк, жалятэк калыкъёсты жугыны кулэ?

  

  
  

  АВВАКУМ ПРОРОКЛЭН КНИГАЕЗ


  2-тӥ ЛЮКЕТ


  1 Возьмаськон интыям султӥ мон, каланчаын сылыса чаклай мон: тодэме потӥз, мар шуоз Со мон сярысь, аслам ӝожтӥськонэ пумысен кыӵе ответ мыным сётоно? 2 Кузё-Инмар мыным ответ сётыса шуиз: «Адӟемдэ гожты, пул вылэ валамон гожъя, лыдӟись мурт капчиен лыдӟыны мед быгатоз, 3 уго адӟон возьматэ вуоно, нимысьтыз пуктэм дырез, со пумыз сярысь вера, уз пӧя; со ӝегаса ке но улӥз, возьма сое, уго одно ик быдэсмоз, уз воштӥськы.


  4 Тани, вылтӥяськись лул уз буйгатскы, нош шонер улӥсь осконэз пыр улэп улоз». 5 Вылтӥяськись адями, чырсась вина кадь, уг буйгатскы, аслэсьтыз ньылонзэ адэз кадь паськыт каре, кулон эзель кадь кӧт тыронэз валасьтэм, ас дораз вань калыкъёсты люка, вань выжыосты аслыз киултэ. 6 Но соос ваньзы ик со сярысь мадён уз вералэ-а, серекъяса тазьы уз кырӟалэ-а: «Куректон-кайгу луоз солы, кин ассэ дурыстэм узыр каре муртлэн ваньбуреныз, – кемалы-а со? – кин аслэсьтыз улонзэ пунэм тыронъёсын шугомытэ!» 7 Шӧдтэк шорысь уз султэ-а тонэ кесясьёс, лушкась-таласьёс тон вылэ уз урдӥське-а, – соос тынэсьтыд но уз лушкалэ, уз талалэ-а? 8 Тон трос калыкъёсты лушкад-талад бере, адямиослэсь трос вирзэс кисьтэмед понна, улон дуннеез, городэз но отын вань улӥсьёсты таркамед понна вань мукет калыкъёс тонэ таркалозы.


  9 Куректон-кайгу луоз солы, кин ас юртэзлы ӧрекчаськыса поттэм ваньбур люканы аксымъяське, соин гурезь йылэ курадӟон киулэ сюронлэсь утиськон понна юнматэм кар пуктыны малпа. 10 Трос калыкъёсты виылыса, ас выжыдэ сӥтэм-сантэм улонэ кельтӥд, ас лулыдлы пумит тон сьӧлыкад. 11 Борддорысь изъёс черектӥськозы, пу сюрыос соослы ответ сётозы: 12 «Куректон-кайгу вир вылэ город пуктӥсьлы, сьӧлыклэсь кышкатэк улыса юнматэм изкаръёс лэсьтӥсьлы!»


  13 Тани, та Саваоф Кузё-Инмарлэсь ӧвӧл-а: калыкъёс тыл понна ужало, калык выжыос юнме асьсэды курадӟыто? 14 Уго музъем пачылмоз Кузё-Инмарлэсь данлыксэ тодонэн, кызьы вуосын зарезь пачылме.


  15 Куректон-кайгу тыныд – матыседлы юыны аслад йыркуръяськонэныд пачылмем юон сётӥсьлы, сое кудӟытӥськод возьдаськон интызэ адӟон понна! 16 Данлыко ужъёс интые возьыттэм ужъёсын тон пачылмемын ини; ю ук тон но, возьдаськон интыдэ возьматы, – тон вылэ но вуоз Кузё-Инмарлэн бур кияз кутыса возем чашаез, данлыкед тынад сӥтэм-сантэм каремын луоз. 17 Уго Ливанын лэсьтэм сьӧсь ужъёсыд тон доры вуозы кышкатэм пӧйшуръёсты виылэмед понна, адями вир кисьтэмед понна, улон дуннеез, городэз но отын вань улӥсьёсты таркамед понна.


  18 Мар пайдаез суредасьлэн киыныз кисьтыса-ӵыжатыса лэсьтэм сульдэрлэсь – ӧрекчи дышетӥсьлэсь; сульдэр лэсьтӥсь оскиське ке но ас киыныз кылдытэм кылтэм-ымтэм сульдэръёслы? 19 Куректон-кайгу пулэсь лэсьтэм арберилы «Султы!» шуисьлы, кылтэм-ымтэм излы «Сайка!» шуисьлы. Малы ке но со дышетоз-а? Тани, со зарниен, азвесен шобыртэмын, нош лулыз-шоканэз солэн ӧвӧл.


  20 Нош Кузё-Инмар Аслаз святой храмаз, Солэн азяз быдэс музъемвыл чус мед улод!

  

  
  

  АВВАКУМ ПРОРОКЛЭН КНИГАЕЗ


  3-тӥ ЛЮКЕТ


  1 Аввакум пророклэн кырӟаса вӧсяськонэз:


  2 «Кузё-Инмаре, Тынэсьтыд куарадэ кылӥ но куалектӥ.

  Кузё-Инмаре,

  Аслэсьтыд уждэ тупатэм дыр вуэмлэсь азьло ини быдэсты,

  дыр ке вуиз, сое возьматы;

  вожед потыку, гажан-жалянэз тодад вай.

  3 Инмар Кузё-Инмар Феманысь лыктоз,

  Святой – Фаран гурезьысь.

  Солэн пиштӥсь данлыкез инбамез шобыртӥз,

  Солэн быдӟымлыкеныз музъем выл пачылмиз.

  4 Солэн пиштонэз шундылэн тылсиосыз кадь;

  Солэн ки бордысьтыз тылсиос пото,

  татын Солэн кужымезлэн ватэгез!

  5 Солэн азьтӥз сьӧдчер мынэ, нош пытьы кузяз ӵушкась тӧл бызе.

  6 Со султӥз но музъемез зуркатӥз;

  учкиз но калыкъёсты куалекъятӥз;

  вашкала гурезьёс куашказы,

  дунне кылдэм вакытысь вырйылъёс усизы;

  Солэн сюресъёсыз ноку но бырисьтэмесь.

  7 Эфиопъёслэн балаганъёсазы улӥсьёс

  куректон-кайгуэн шобырскемын шуыса, мон адӟи;

  Мадиан музъемлэн тылысъёсыз зурказы.

  8 Кузё-Инмаре, оло, шуръёс вылэ Тынад вожпотонэд ӝуатскиз?

  Шуръёслы-а йыркуред ӝуатскиз яке зарезьлы-а вожед потӥз но

  валъёсыд вылэ пуксид, утиськон уробоосыд вылэ султӥд?

  9 Выжыослы кыл сётэмедъя пукыӵтэ поттыса дасяд.

  Ву ӧръёсын музъемез шормад.

  10 Тонэ адӟыса, гурезьёс зурканы кутскизы, вуос вырӟизы;

  пыдэстэм дунне куаразэ поттӥз, вылэ киоссэ ӝутӥз.

  11 Лобась ньӧлъёсыдлэн югытсы азьын, чилясь шибодыосыд азьын

  шундыен толэзь ас интыязы дугдӥзы.

  12 Йырыд курен Тон музъем вылтӥ ортчиськод,

  вожпотыса калыкъёсты шымыртӥськод.

  13 Тон султӥськод Аслэсьтыд калыктэ утьыны,

  Аслэсьтыд вӧйын зырӟемдэ утьыны.

  Сьӧлыклэсь кышкасьтэм юртлэсь йырзэ Тон сузмытӥськод,

  йылысеныз выжыозяз сое гольык кельтӥськод.


  14 Тӧлпери кадь монэ быдтыны урдӥськыкузы,

  шумпотыса, куанер муртэ лушкемын ньылыны

  ас понназы малпаса улыкузы,

  солэн азьветлӥсьёсызлэсь йырзэс

  солэн шибодыосыныз бышкалтӥськод.

  15 Тон Аслад валъёсыныд зарезь вылтӥ,

  туж бадӟым бугыръяськись вуос пыр сюрес лёгид.


  16 Мон кылӥ но, пушкы-еры куалектӥз;

  та сярысь ивор кылэм берам ымдуръёсы куалекъяны кутскизы,

  вӧсь луон лыосам пыриз, мон улысь инты зурка;

  шугадӟон нуналэ, калыке вылэ талась-лушкась лыктыку,

  мон зӥбыт-востэм луыны кулэ.

  17 Шуом, смоквапу но сяськазэ ӧз потты,

  виноградпуд мульытэк кылиз, вӧйпу емыш ӧз сёты,

  бусы сиён ӧз будэты,

  гидъёс, пе, ыжтэк-кечтэк кылизы,

  коргидъёс скалтэк-оштэк кыльыса бушазы, –

  18 соку но мон Кузё-Инмаре вань шуыса шумпото,

  утись Инмаре вань шуыса шулдыръясько.

  19 Инмар Кузё-Инмар – мынам кужыме:

  Со мынэсьтым пыдъёсме пужейлэн кадь шаплыесь кароз,

  гурезь йылъёсам Со монэ ӝутоз!»

  (Хорлэн кивалтӥсезлы. Сиё шудонъёсын.)

  

  

  

  СОФОНИЯ ПРОРОКЛЭН КНИГАЕЗ


  1-тӥ ЛЮКЕТ


  1 Иудеяын Амонлэн Иосия пиез эксэйын пукон нуналъёсы, Езекиялэн Амория пиезлэн Годолия пиезлэн Хусий пиезлэн Софония пиезлы Кузё-Инмар дорысь таӵе кылъёс верамын вал:


  2 Музъем вылысь ваньзэ быдто, – шуэ Кузё-Инмар:

  3 адямиосты но пудоосты, ин тылобурдоосты но зарезь чорыгъёсты,

  визь туганъёсты сьӧлыклэсь кышкасьтэмъёсын валче быдто;

  музъем вылысь адямиосты быдто, – шуэ Кузё-Инмар.

  4 Иудея вылэ, Иерусалимын вань улӥсьёс вылэ киме вӧлъяло:

  Вааллы йыбыртъян интылэсь вань кылем тодметъёссэ быдто,

  вӧсясьёслэсь, священникъёслэсь нимзэс ӵушо,

  5 липетъёс йылын ин кужымъёслы йыбыртъясьёсты,

  Кузё-Инмарлэн нимыныз но асьсэлэн эксэйзылэн нимыныз

  кыл сётыса йыбыртъясьёсты быдто;

  6 соосты но быдто, кинъёс Кузё-Инмарлэсь куштӥськизы,

  Кузё-Инмарез ӧз утчалэ, Солэсь визь-кенешсэ ӧз юалэ.

  7 Инмарлэн Кузё-Инмарлэн азяз чус кариськы!

  Кузё-Инмарлэн нуналыз матэ вуиз:

  Кузё-Инмар курбонлы вандон дасяз, бырйиз, кинэ ӧтёно.

  8 Кузё-Инмарлэн курбонэз вандон нуналаз тазьы луоз:

  вӧсь каро кузёйыръёсты, эксэй пиосты,

  ваньзэс, кинъёс дӥсяло мурт калыкъёслэсь дӥськутсэс.

  9 Ӧс кусып вамен тэтчасьёсты, Кузё-Инмарлэсь корказэ

  эриктэм, ӧрекчаськон ужъёсын тырмытӥсьёсты

  со нуналэ ваньзэс вӧсь каро.

  10 Со нуналэ, – шуэ Кузё-Инмар, – озьы луоз:

  Чорыгкапка дорын вузон,

  мукет капкаос дорын викышъян кылӥськоз,

  вырйылъёсын туж бадӟым куашкан луоз.

  11 Карлэн улӥ люкетаз улӥсьёс, викышъяса бӧрдэ,

  уго вузкарись калык быдэсак ышоз-быроз,

  секыт азвесь тӥрлыкен ветлӥсьёс быдтэмын луозы.

  12 Со дыре тазьы луоз:

  югдытӥсь арбериен Иерусалимез учкыса пото но вӧсь каро соосты,

  кинъёс маял-шӧм вылазы пуко но сюлмынызы шуо:

  «Кузё-Инмар ӟеч но уг лэсьты, урод но уг лэсьты», –

  13 соослэн узырлыксы лушкан-таланлы пӧрмоз,

  коркаоссы – куштӥськем юртъёслы:

  соос корка пуктозы, но отын уз улэ;

  виноградпуд мерттозы, но отысь вина уз юэ.

  14 Матын Кузё-Инмарлэн быдӟым нуналыз, матын – но туж дыртэ:

  Кузё-Инмарлэн нуналызлэн куараез кылӥське ини;

  соку самой кышкасьтэм мурт но шуш куараен черектӥськоз.

  15 Вожпотонэн, кӧтӝожен, ӝикаса улон нунал та,

  куашкатон, тырттэм кельтон нунал та, –

  тём-тём пеймыт, пилемо, бусо нунал,

  16 гумы пеллян нунал,

  юнматэм каръёслы, ӝужытэсь каланчаослы пумит

  ожмаськыны ӧтись куаралэн нуналыз та.

  17 Мон ӝикато адямиосты – соос синтэм мурт кадь ветлозы,

  малы ке шуоно соос Кузё-Инмарлы пумит сьӧлыказы;

  сюй-тузон кадь соослэн вирзы киськамын луоз,

  лулмугорзы кыед кадь пазямын луоз.

  18 Кузё-Инмарлэн вожпотон нуналаз

  азвесьсы но, зарнизы но соосты утьыны уз быгаты,

  Солэн вожпотонэзлэн тылыныз быдэс музъем ньылэмын луоз,

  музъем вылын вань улӥсьёсты Со шӧдтэк шорысь быдтоз.

  

  
  

  СОФОНИЯ ПРОРОКЛЭН КНИГАЕЗ


  2-тӥ ЛЮКЕТ


  1 Асьтэдыз сак эскере-чаклалэ,

  эскеры-чакла, кутыса возьыны луонтэм калык,

  2 ужез быдэстыны пуктэм дыр вуытозь – нунал тӧлбер кадь лобӟоз –

  тӥ доры Кузё-Инмарлэн вожпотонэз вуытозь,

  тӥ понна Кузё-Инмарлэн ӝуась йыркурен нуналыз вуытозь.


  3 Музъем вылысь ваньды зӥбыт-востэм улӥсьёс,

  Солэсь законъёссэ быдэсъяса улӥсьёс, утчалэ Кузё-Инмарез;

  утчалэ шонерлыкез, утчалэ зӥбыт-востэм улонэз;

  оло нош Кузё-Инмарлэн вожпотон нуналаз ватӥськыны быгатоды.


  4 Уго Газаысь улӥсьёс кошкозы, Аскалон тырттэм кылёз,

  Азотын улӥсьёсыз нуназе шорын улляса поттозы,

  Екрон выжытэм быроз.

  5 Куректон-кайгу зарезь дур шаерын улӥсьёслы, Крит калыклы!

  Хананей калык, Филистим музъем,

  Кузё-Инмар тӥледлы пумит вера!

  Мон быдто тонэ, тон доры улӥсьёс уз кыле, –

  6 зарезь дурысь шаер ыж кӧлатон гидлы пӧрмоз,

  пудо ворсан инты луоз.

  7 Та шаер Иуда юртлэн кылем люкетэзлы сюроз,

  отын пудо возьмалозы,

  Аскалонысь коркаосын ӝытъёсы шутэтскылозы,

  уго Инмар Кузё-Инмарзы соос доры вуылоз,

  пленэ сюремъёссэс берыктоз.


  8 Мон кылӥ Моавлэсь сантэман кылъёссэ,

  Аммон пиослэсь тышкаськемзэс,

  кызьы соос ултӥяса возизы Мынэсьтым калыкме,

  вылтӥяськыса-быдӟымъяськыса улӥзы солэн ёросаз.

  9 Соин ик, Мон улӥсько! – шуэ Саваоф Кузё-Инмар,

  Израильлэн Инмарез, –

  Моав Содом кадь луоз, Аммон пиос Гоморра кадь луозы,

  улон интыязы пушнер ӝужалоз, сылал гулы пӧрмоз,

  пумтэм вапумъёс ӵожелы со кыр дуннелы пӧрмоз;

  Мынам калыкелэн кылем люкетэз соосты киултоз,

  Мынам калыке пӧлысь улэп кылемъёс соосты люкетлы басьтозы.


  10 Та соослэн адӟон люкетсы вылӥ мылкыдо луэмзы понна,

  Саваоф Кузё-Инмарлэсь калыксэ ултӥяса,

  вылтӥяськыса воземзы понна.

  11 Соослы Кузё-Инмар кышкыт луоз;

  музъем выллэсь вань инмаръёссэ быдтоз,

  котькудӥз аслаз интыысеныз Солы гинэ йыбыртъялоз –

  шормуӵъёсын улӥсьёс но.

  12 Тӥледыз но, эфиоп калык, меченым жуго.

  13 Вӧлъялоз Со Аслэсьтыз кизэ уйпала,

  соку Со Ассурез быдтоз, Ниневияез куашкам юртлы пӧрмытоз,

  луоё кыр кадь кӧс интылы пӧрмоз.

  14 Отын пудо уллёос, пӧртэм пӧйшуръёс шутэтскозы;

  пеликанъёс, ӵушъялъёс кӧлалозы чеберъяса лэсьтэм юртъёсаз;

  укноосысь соослэн куараоссы кылӥськозы,

  ӧс янакъёс куашкамын шуыса адӟиськозы,

  уго соослэн вылысьтызы кедырпулэсь шобретсы усёз.

  15 Шулдыръяськыса, сюлэмшугъяськонъёстэк улӥсь,

  ас сюлмыныз «мон, мон сяна, нокин но мукетыз ӧвӧл» шуись город,

  тӥни, марлы пӧрмоз.

  Кызьы со куашкам юртлы пӧрмиз,

  пӧйшуръёслы гу лэсьтон интылы пӧрмиз!

  Котькин но солэн вӧзтӥз ортчись мурт шултоз но киыныз шонтоз.

  

  
  

  СОФОНИЯ ПРОРОКЛЭН КНИГАЕЗ


  3-тӥ ЛЮКЕТ


  1 Куректон-кайгу кырсь, саптаськем городлы,

  ӝикатыса-ёртыса возисьлы.

  2 Верам кылэз уг кылзы, дышетон-нодъянэз кабыл уг басьты,

  Кузё-Инмарлы уг оскиськы, ас Инмарезлэн матаз уг мыны.

  3 Солэн котырысьтыз кивалтӥсьёсыз –

  бурсыса ветлӥсь сьӧсь пӧйшуръёс,

  судьяосыз – ӝытазе ветлӥсь кионъёс,

  ӵукнаозь одӥг лыэз но кельтӥсьтэмъёс.

  4 Солэн пророкъёсыз капчи визьемесь, кескичесь;

  священникъёсыз дун-чылкыт интыез саптало, законэз сӧрыса уло.

  5 Кузё-Инмар со пӧлын шонерлыко, Со шонертэм ужез уг лэсьты,

  ӵукналы быдэ, котьку но Со

  Аслэсьтыз шонерлыко судить каремзэ возьматэ;

  нош законлы пумит улӥсь мар со возьдаськон – уг тоды.


  6 Мон калыкъёсты быдтӥ,

  соослэн юнматскон каръёссы куашкатэмын;

  ульчаоссэс тырттэм кельтӥ, табере соос кузя нокин но уг ни ветлы;

  городъёссы куашкатэмын: улӥсьёсыз ӧвӧл, одӥг адями но ӧвӧл.

  7 Мон шуи: «Мынэсьтым гинэ кышка,

  дышетонме-нодъянме кабыл басьты!»,

  соку солэн улон интыез куашкатэмын ӧй луысал,

  солы дасям вӧсь каронэ со доры ӧй вуысал;

  нош соос сюлмысьтызы тыршизы асьсэлэсь вань ужъёссэс сӧрыны.

  8 Озьыен, вите Монэ, – шуэ Кузё-Инмар, –

  тарканы султон нуналозям вите,

  уго Мон малпай калыкъёсты ӧтьыны, эксэйлыкъёсты люканы,

  соос вылэ Аслэсьтым вожпотонме, йыркурелэсь тылзэ кисьтыны,

  соку Мынам вожпотонэлэн тылыз быдэс музъемез ньылоз.

  9 Соку Мон калыкъёслы нош ик

  чылкыт кылын-ымын вераськыны луонлык сёто,

  Кузё-Инмарлы ваньзы вазиськыны мед быгатозы,

  огкылысь Солы мед ужалозы-тыршозы шуыса.

  10 Эфиопиялэн шур сопалысьтыз

  Мыным вӧсяськыса улӥсьёс, пазьгиськыса улӥсь нылпиосы,

  Мыным кузьым-салам вайыса лыктозы.

  11 Со нуналэ тон урод ужъёсыныд астэ возьытэ уд ни вутты,

  кызьы тон азьло Мон азьын сьӧлыкаса улӥд,

  уго соку Мон тон пӧлысь

  асьсэлэн сӥё-дано луонэнызы ушъяськисьёсты палэнто,

  азьланяз Мынам святой гурезям астэ вылӥ карыса уд ни улы.

  12 Тон пӧлы огшоры, зӥбыт-востэм калыкез кельто,

  соос Кузё-Инмар вылэ оскиськыса улозы.

  13 Израильлэн кылем люкетъёсыз шонертэм ужъёс уз ни лэсьтэ,

  ӧрекчаськыса уз ни вераське,

  кыл йылазы кескичлыкез уз ни кыльы,

  соос ас понназы возь вылтӥзы ветлозы,

  шутэтскозы, нокин но соосты уз улля.


  14 Сӥон ныл, шумпот! Шулдыръяськы, Израиль!

  Иерусалим ныл, вань сюлмысьтыд шулдыръяськы, шумпот!

  15 Кузё-Инмар воштӥз Аслэсьтыз тыныд дасям вӧсь каронзэ,

  улляз тушмондэ!

  Кузё-Инмар, Израильлэн эксэез, тон пӧлын:

  азьланяз уродлыкез уд ни адӟы.

  16 Со нуналэ Иерусалимлы шуозы: «Эн кышка»,

  Сӥонлы: «Киосыд медаз лябӟелэ!».

  17 Инмаред Кузё-Инмар тон пӧлын: Со кужмо, тонэ утёз;

  тон понна Со шумпотыса шулдыръяськоз;

  Аслаз яратонэз ванен Со тонэ гажалоз-жалялоз,

  тон понна шумпотыса, шулдыръяськыса улоз.

  18 Данлыко шумпотон-шулдыръяськонъёсы лыктэмзы потыса

  ӝоже усемъёсты огазе люкало;

  соос но тынад калыкед, сӥтэм-сантэм улон соосты нюртыса возе.

  19 Тани, тынэсьтыд вань ӝикатыса возисьёстэ

  со виын Мон ӝикато но

  чутӥсьёсты утё, пазьгиськемъёсты огазе люкало,

  сантэмаськыса улэм музъем вылазы соослы сӥ-сан, данлык сёто.

  20 Со дыре тӥледыз ваё, соку ик тӥледыз огазе люкало;

  дунне вылысь вань калыкъёс пӧлын

  тӥледыз сӥё-даноесь, ушъяны ярамонэсь каро,

  соку пленэ шедемъёстэс тӥляд син азяды берыкто, –

  шуэ Кузё-Инмар.

  

  

  

  АГГЕЙ ПРОРОКЛЭН КНИГАЕЗ


  1-тӥ ЛЮКЕТ


  1 Дарийлэн кыкетӥ арзэ эксэйын пукон араз, куатетӥ толэзьлэн нырысетӥ нуналаз Аггей пророк пыр Кузё-Инмар кыл вераз Иудеялэн кивалтӥсезлы, Салафиильлэн Зоровавель пиезлы, но Иоседеклэн Иисус пиезлы, быдӟым иерейлы: 2 «Тазьы шуиз Саваоф Кузё-Инмар: та калык шуэ: ”Кузё-Инмарлы корка пуктон дыр ӧз на вуы”».


  3 Аггей пророк пыр Кузё-Инмар кыл вераз:

  4 «Нош тӥляд асьтэлэн дырды вань чеберъям коркаосады улыны,

  со дыре ик та коркае куштӥськемын?

  5 Соин ик али Саваоф Кузё-Инмар тазьы шуэ:

  сюлэмдэс-малпандэс улон сюресъёстэс эскерыны берыктэ.

  6 Тӥ трос кизиськоды, нош бичаськоды ӧжыт;

  сииськоды, нош кӧтты уг тыры; юиськоды, нош сюды уг юзма;

  дӥсяськиськоды, нош уд шунаське;

  уждун поттӥсь пась коньдон тырон пуйылы ужа.

  7 Тазьы шуэ Саваоф Кузё-Инмар:

  сюлэмдэс-малпандэс улон сюресъёстэс эскерыны берыктэ.

  8 Гурезь бамалъёсы тубе, отысь кор коралэ, соин храм пуктэ;

  со бордын Мынам ӟеч эрике улоз, отын Монэ данъялозы, –

  шуэ Кузё-Инмар.

  9 Троссэ возьмаськоды, но ӧжыт басьтӥськоды;

  мае гуртады ваёды, сое Мон тӧлъя-буръя пазьго.

  Мар понна? – шуэ Саваоф Кузё-Инмар, – со понна:

  Мынам коркае куштӥськем юртлы пӧрмемын,

  нош тӥ асьтэос ваньды ас юртады бызьыса кошкиськоды.

  10 Со понна ик инбам ворсаськиз но тӥледлы лысвузэ уг ни сёты,

  музъем аслэсьтыз будэтэм емышсэ уг ни сёты.

  11 Музъем вылэ, гурезьёс вылэ,

  ю-нянь вылэ, виноград сок вылэ, вӧй вылэ,

  ваньмыз вылэ, мае будэтэ музъем, адямиос вылэ,

  пудо-живот вылэ, киын быдэсъяськись вань ужъёс вылэ

  кӧс ар вайи».


  12 Салафиильлэн Зоровавель пиез, Иоседеклэн Иисус пиез, быдӟым иерей, ваньмыз мукетъёсыз но Инмарзылэсь Кузё-Инмарлэсь куаразэ, Инмарзылэсь Кузё-Инмарлэсь ыстэм Аггей пророклэсь верам кылъёссэ кылзӥзы, соку калык Кузё-Инмарлэсь кышкаса улыны кутскиз.


  13 Соку Аггей, Кузё-Инмарлэн ыстэм муртэз, Кузё-Инмарлэн ыстэм иворчиез, калыклы шуиз: «Мон тӥледын! – шуэ Кузё-Инмар». 14 Соку Кузё-Инмар Иудеялэн кивалтӥсезлэсь, Салафиильлэн Зоровавель пиезлэсь, Иоседеклэн Иисус пиезлэсь, быдӟым иерейлэсь, калыклэн кылем люкетэзлэсь мылкыдзэс-духсэс бугыртӥз-ӝутӥз, – соку соос лыктӥзы но Инмарзылэн, Саваоф Кузё-Инмарлэн корказ ужаны кутскизы, 15 куатетӥ толэзьлэн кызь ньылетӥ нуналаз, Дарийлэн эксэйын пуконэзлэн кыкетӥ араз вал та.

  

  
  

  АГГЕЙ ПРОРОКЛЭН КНИГАЕЗ


  2-тӥ ЛЮКЕТ


  1 Сизьыметӥ толэзьлэн кызь одӥгетӥ нуналаз Аггей пророк пыр Кузё-Инмар кыл вераз: 2 «Табере тазьы вера Иудеялэн кивалтӥсезлы, Салафиильлэн Зоровавель пиезлы, но Иоседеклэн Иисус пиезлы, быдӟым иерейлы, калыклэн кылем люкетэзлы но: 3 ”Кылиз-а кин ке но тӥ пӧлы та Коркалэсь азьвыл данлыксэ адӟись мурт, кыӵеен тӥ али сое адӟиськоды? Тӥляд син азяды со номыр кадь но ӧвӧл-а? 4 Нош али сэзь-сэзь кариськы, Зоровавель, – шуэ Кузё-Инмар, – сэзь-сэзь кариськы, Иоседеклэн Иисус пиез, – быдӟым иерей! Сэзь-сэзь кариськы, музъем вылысь вань калык, – шуэ Кузё-Инмар. Ужалэ, Мон тӥледын, – шуэ Саваоф Кузё-Инмар. 5 Египетысь потэм берады Мынам тӥледлы сётэм сӥзён-косонэ, Мынам Духе тӥ пӧлын улэ: эн кышкалэ!”


  6 Уго тазьы шуэ Саваоф Кузё-Инмар: эшшо одӥг пол, –

  со ӝоген луоз,

  Мон сэзъяло инмез но музъемез, зарезез но кӧс интыез,

  7 вань калыкъёсты зуркато,

  соку вань калыкъёс пӧлысь быръемъёс лыктозы,

  соку Мон та Коркаез данлыкен тырмыто, – шуэ Саваоф Кузё-Инмар.

  8 Мынам азвесе, Мынам зарние, – шуэ Саваоф Кузё-Инмар.

  9 Берпумезлэн храмлэн данэз азьвылэзлэсь бадӟымгес луоз, –

  шуэ Саваоф Кузё-Инмар;

  та интыын Мон тупаса улон сёто, – шуэ Саваоф Кузё-Инмар».


  10 Укмысэтӥ толэзьлэн кызь ньылетӥ нуналаз, Дарий кыкетӥ арзэ эксэйын пукыку, Кузё-Инмар дорысь Аггей пророклы верамын вал: 11 «Тазьы шуэ Саваоф Кузё-Инмар: священникъёслэсь закон сярысь юа но соослы шу: 12 кин ке но дӥсь сӧзы вылаз поныса вӧсям сӥль нуыкуз, сӧзыеныз нянь борды яке пӧзьтэм сиён борды, яке вина борды, яке вӧй борды, яке кыӵе ке сиён борды йӧтӥськиз ке, со дун-чылкыт луоз-а?» Священникъёс ответ сётыса шуизы: «Уз». 13 Собере Аггей шуиз: «Нош таос борды йӧтӥськиз ке кулэм мурт борды йӧтӥськыса саптаськем мурт, соку таос саптаськозы-а?» Священникъёс ответ сётыса шуизы: «Саптаськемын луозы».


  14 Соку Аггей ответ сётыса шуиз:

  «Сыӵе со та калык, сыӵе та выжы Мон азьын, – шуэ Кузё-Инмар, –

  сыӵеесь соослэн киынызы лэсьтэм вань ужъёс!

  Кыӵе гинэ соос курбон уг ваё, ваньмыз со кырсь, саптаськемын.

  15 Нош али сюлэмдэс-малпандэс берлане,

  та нуналлэсь азьвыл ортчем дырез эскерыны берыктэ,

  соку Кузё-Инмарлэн храмезлы из вылэ из понэмын ӧй на вал.

  16 Озьы луэ вал: чумолё пушкы кызь мера тэре вал,

  нош мертало но тодо: отын дас мера гинэ понэмын;

  вина нюртон гу доры лыктыса малпало вал

  витьтон мера омыртыны,

  нош отын, зэмзэ ке, кызь мера гинэ винаез.

  17 Ю-няньды вылэ сынэм висён уськытыса, ӵужектытыса,

  ас киыныды будэтэм емыштэс йӧзорен шуккыса,

  тӥледыз вӧсь кари,

  нош тӥ Мон пала ӧд берытске, – шуэ Кузё-Инмар.

  18 Сюлэмдэс-мылкыддэс туннэ нуналлэн берланяз – ортчем нуналэ –

  укмысэтӥ толэзьлэн кызь ньылетӥ нуналэз пала берыктэ.

  Соку Кузё-Инмарлэсь храмзэ пуктыны кутскемын вал ни.

  Со нуналъёс ӵоже мар луиз, сое эскере-чаклалэ,

  сюлэмдэс-мылкыддэс тае тодон пала берыктэ:

  19 кеносъёсады кидысты вань на-а?

  Татчыозь виноградпуд но, смоквапу но, гранатпу но

  емыш ӧз на сётэ;

  нош та нуналысен Мон соосты бакель каро».


  20 Толэзьлэн кызь ньылетӥ нуналаз кыкетӥ ползэ Кузё-Инмар дорысь Аггейлы верамын вал:


  21 «Иудеялэн кивалтӥсезлы Зоровавельлы шу:

  ”Мон инэз но музъемез зуркато;

  22 эксэйлыкъёслэсь престолъёссэс сэрпалто,

  язычникъёслэн эксэйлыкъёссылэсь кужымзэс быдто,

  ожмаськон уробооссэс кымалто отын пукисьёсыныз валче,

  погыртэмын луозы валъёссы, соос вылын пукисьёс но,

  ог-огзылы ваче пумит мечен султозы.

  23 Со нуналэ, – шуэ Саваоф Кузё-Инмар, –

  Мон тонэ, Зоровавель, Салафиильлэн пиез, Мынам ляльчие, –

  шуэ Кузё-Инмар, –

  бордам басьто но печатез кадь возё, уго Мон тонэ бырйи, –

  шуэ Саваоф Кузё-Инмар”».

  

  

  

  ЗАХАРИЯ ПРОРОКЛЭН КНИГАЕЗ


  1-тӥ ЛЮКЕТ


  1 Тямысэтӥ толэзьын, Дарий эксэйын кыкетӥ арзэ пукыку, Аддолэн Варахия пиезлэн пиезлы Захария пророклы Кузё-Инмар дорысь верамын вал: 2 «Тӥляд атайёстылы Кузё-Инмарлэн туж зол вожез потӥз, 3 тон соослы шу:


  ”Тазьы шуэ Саваоф Кузё-Инмар:

  Мон пала берытске, – шуэ Саваоф Кузё-Инмар, –

  соку Мон но тӥ пала берытско, – шуэ Саваоф Кузё-Инмар.


  4 Эн луэ атайёстылы укшасесь, соослы вазисько вал азьвыл улэм пророкъёс тазьы шуыса: ”Тазьы шуэ Саваоф Кузё-Инмар: урод сюресъёсты вылысь коже, урод ужъёсты бордысь палэнске”; но соос ӧз кылзӥське, верам кылме санэ ӧз понэ, – шуэ Кузё-Инмар.


  5 Атайёсты – кытын соос?

  Пророкъёс но пумтэм вапумъёс ӵоже улозы-а?


  6 Но Мынам кылъёсы, Мынам пуктон-косонъёсы, кудъёссэ Мон Аслам ляльчиосылы, пророкъёслы, сётӥ, тӥляд атайёсты доры ӧз вуэ шат? Соос Инмар пала сюлэмзэс берыктыса шуылӥзы: ”Кызьы Саваоф Кузё-Инмар лэсьтыны кулэ шуыса вераз, Асьмелэн ужъёсмыя, улэммыя, озьы ик милемлы лэсьтӥз”».


  7 Дас одӥгетӥ толэзьлэн кызь ньылетӥ нуналаз, Шеват толэзе, Дарий эксэйын кыкетӥ арзэ пукыку, Аддолэн Варахия пиезлэн пиезлы Захария пророклы Кузё-Инмар дорысь ивор вуиз. Пророк шуиз: 8 Уйин мон адӟи: тани, пиосмурт горд вал вылын пуке, со улыг интыын будӥсь миртапуос вискын сылэ, нош бераз горд, куӵо, тӧдьы валъёс сыло. 9 Мон шуи: «Кузёе, кинъёс со?» Монэн вераськись Кылчин мыным шуиз: «Мон тыныд возьмато, кинъёс соос». 10 Миртапуос вискын сылӥсь пиосмурт ответ сётыса шуиз: «Та – Кузё-Инмарлэн музъемез котырак ортчыны ыстэмъёсыз». 11 Миртапуос вискын сылӥсь Кузё-Инмарлэн Кылчинэзлы ответ сётыса шуизы: «Музъемез ми котырак ортчимы но адӟимы: котькытын калык улэ, быдэс музъем чус улэ». 12 Кузё-Инмарлэн Кылчинэз ответ сётыса шуиз: «Дунне Кутӥсь Кузё-Инмаре! Ку Тынад Иерусалимлы йыркуред буйгалоз, Иудалэн городъёсызлы но, кудъёсыз вылэ сизьымдон ар ӵоже вождэ поттыса улӥськод ини?» 13 Соку монэн вераськись Кылчинлы Кузё-Инмар, ответ сётыса, ӟеч кылъёс, буйгатӥсь кылъёс вераз. 14 Монэн вераськись Кылчин мыным шуиз: «Бадӟым куарадэ поттыса шу:


  ”Тазьы шуэ Саваоф Кузё-Инмар:

  Иерусалим пумысен сюлмаськыны кутски,

  Сӥон пумысен туж зол сюлмаськыны кутски;

  15 туж бадӟым йыркурен улӥсько

  майбыр, эзылыса улӥсь калыкъёс вылэ,

  уго Мон Ас калыкелы ӧжытак вожме поттыку,

  соос Мынэсьтым калыкме юнгес курадӟытыны кутскизы.

  16 Соин ик тазьы шуэ Кузё-Инмар:

  Мон гажаса-жаляса учкисько Иерусалим шоры;

  отчы Мынам коркае пуктэмын луоз, – шуэ Саваоф Кузё-Инмар, –

  музъем мертан гозы Иерусалим вылтӥ кыстӥськоз”.

  17 Куарадэ бадӟым карыса вера на: ”Тазьы шуэ Саваоф Кузё-Инмар:

  Мынам городъёсы нош ик ӟечлык пӧлын улыны кутскозы,

  Кузё-Инмар буйгатоз Сӥонэз, нош ик Иерусалимез быръёз”».


  18 Синъёсме ӝутӥ но адӟи: ньыль сюръёс. 19 Монэн вераськись Кылчинлы мон шуи: «Мар та?» Со мыным ответ сётӥз: «Та Иудаез, Израилез, Иерусалимез пазьгем сюръёс». 20 Собере Кузё-Инмар мыным ньыль ужасьёсты возьматӥз. 21 Мон шуи: «Ма карыны соос мыно?» Со мыным тазьы шуиз: «Та сюръёс Иудаез пазязы, табере нокин но йырзэ ӝутыны уг быгаты; нош таос соосты кышкатыны, Иуда музъемез пазьгон понна сюрзэс урдэм калыкъёслэсь сюръёссэс уськытыны лыктӥзы».

  

  
  

  ЗАХАРИЯ ПРОРОКЛЭН КНИГАЕЗ


  2-тӥ ЛЮКЕТ


  1 Мон нош ик синъёсме ӝутӥ но адӟи: тани, пиосмурт сылэ, кияз музъем мертан гозы возе. 2 Мон юай: «Кытчы тон мынӥськод?» Со мыным шуиз: «Иерусалимез мертаны, солэсь пасьталазэ, кузьдалазэ тодыны». 3 Соку монэн вераськись Кылчин потэ, нош мукетыз Кылчин солэн пумитаз лыктэ. 4 Соиз таизлы шуиз: «Ӝоггес мын но та егит пилы вера:


  ”Иерусалим, калыкез но, пудоез но йылэмен,

  карлэсь котыр ёросъёссэ но улон интылы пӧрмытоз.

  5 Нош Мон солы котырак тыл борддор луо, солэн пушказ данэ пото, –

  шуэ Кузё-Инмар.

  6 Эй, эй! Уйпал шаерысь пегӟе, –

  шуэ Кузё-Инмар;

  дуннелэн ньыль пал сэрегаз Мон тӥледыз пазьги уго, –

  шуэ Кузё-Инмар.

  7 Вавилон ныл дорын улӥсь Сӥон, утиськы.

  8 Уго тазьы шуэ Саваоф Кузё-Инмар:

  данлык басьтыны Со Монэ ыстӥз

  тӥледыз лушкась-талась калыкъёс доры:

  тӥ борды йӧтӥськись мурт Солэн синчебер бордаз йӧтӥське.

  9 Тани, соос вылэ киме ӝуто,

  соос асьсэлэн ляльчиоссылы лушкано-талано люкетлы пӧрмозы,

  соку тододы, Саваоф Кузё-Инмар Монэ ыстӥз шуыса.

  10 Шумпот, шулдыръяськы, Сӥон ныл!

  Тани, лыкто но тон пушкы улыны интыясько, – шуэ Кузё-Инмар.


  11 Со нуналэ трос калыкъёс Кузё-Инмар доры лыктозы, соос Мынам калыке луозы; тон пушкы Мон улыны интыясько, соку тодод, Саваоф Кузё-Инмар Монэ тон доры ыстӥз шуыса.


  12 Соку Кузё-Инмар Иудаез Ас киулаз басьтоз, святой музъемысь Аслыз люкетлы; нош ик Иерусалимез быръёз.


  13 Кузё-Инмарлэн азяз котькудӥз лулмугор чус мед улоз!

  Уго Со Аслаз святой улон интыысеныз ӝутӥське”».

  

  
  

  ЗАХАРИЯ ПРОРОКЛЭН КНИГАЕЗ


  3-тӥ ЛЮКЕТ


  1 Со мыным Кузё-Инмарлэн Кылчинэз азьын сылӥсь быдӟым иереез, Иисусэз, но солы пумитъяськон понна бурпалаз сылӥсь шайтанэз возьматӥз. 2 Кузё-Инмар шайтанлы шуиз: «Кузё-Инмар тонэ, шайтан, медаз лэзьы, медаз лэзьы тонэ Иерусалимез бырйись Кузё-Инмар. Тыл пӧлысь поттэм сэрегпум ӧвӧл-а со?» 3 Нош Иисус дӥсяськемын вал саптаськем дӥськутэн, Кылчин азьын со сылӥз. 4 Кылчин, ответ сётыса, солэн азяз сылӥсьёслы тазьы шуиз: «Со вылысь саптаськем дӥсянзэ кыле». Нош солы аслыз шуиз: «Учкы. Тынэсьтыд янгыштэ Мон куштӥ, чылкыт-чебер дӥськут тон вылэ дӥсясько». 5 Собере шуиз: «Солэн йыр вылаз чылкыт кидар изьы понэ». Солэн йыр вылаз чылкыт кидар изьы понӥзы, дӥськут дӥсязы; нош Кузё-Инмарлэн Кылчинэз сылӥз. 6 Кузё-Инмарлэн Кылчинэз, веранзэ юнматыса, Иисуслы шуиз:


  7 «Тазьы шуэ Саваоф Кузё-Инмар:

  Мынам сюресъёсы кузя ветлӥд ке,

  Мынэсьтым косонъёсме быдэсъяд ке,

  соку тон Мынам коркасьтым (храмысь) ужъёсын кивалтыса улод,

  азбаръёсме чакласа-учкыса улод.

  Та сылӥсьёс вискытӥ ветлыны тыныд луонлык сёто.

  8 Кылзы ук, Иисус, быдӟым иерей,

  тон но, тынад азяд пукись матысьёсыд но,

  уго соос сӥё-дано воргоронъёс:

  тани, Мон Аслэсьтым ляльчиме, Пушъетэз, вайисько.

  9 Тани со из, кудзэ Мон Иисус азе понӥсько;

  та одӥг из вылын сизьым синъёсыз;

  тани, Мон со вылэ вандыса пусъёссэ гожто, –

  шуэ Саваоф Кузё-Инмар, –

  одӥг нунал куспын та музъемлэсь сьӧлыксэ ӵошкато.

  10 Со нуналэ, – шуэ Саваоф Кузё-Инмар, –

  ог-огдэс виноград улэ, смоквапу улэ ӧтёды».

  

  
  

  ЗАХАРИЯ ПРОРОКЛЭН КНИГАЕЗ


  4-тӥ ЛЮКЕТ


  1 Монэн вераськись Кылчин берен лыктӥз но изись муртэ кадь монэ сайкатӥз. 2 Со мыным шуиз: «Мар тон адӟиськод?» Ответ сётыса, мон шуи: «Быдэсак зарнилэсь лэсьтэм лампада пуктонэз адӟисько, солэн вылаз вӧй возён чаша, лампада пуктон вылын сизьым лампада, лампадаослэн вылӥязы лампадалы быдэ сизьым гумыосыз; 3 со вӧзын кык вӧйпуос, огез вӧй возён чашалэн бурпалаз, мукетыз паллян палаз». 4 Ответ сётыса, монэн вераськись Кылчинлы мон шуи: «Кузёе, мар та таӵе?» 5 Монэн вераськись Кылчин, ответ сётыса, мыным шуиз: «Тон уд тодӥськы-а, мар та?» Мон шуи: «Уг тодӥськы, кузёе, мар та». 6 Соку со, ответ сётыса, мыным тазьы шуиз:


  «Та Кузё-Инмарлэн Зоровавельлы верам кылыз,

  кудӥз возьматэ тазьы шуэмез:

  ожгарчиосын ӧвӧл, кужымен ӧвӧл, но Мынам Духеным, –

  шуэ Саваоф Кузё-Инмар.

  7 Кин тон, Зоровавель азьысь быдӟым гурезь?

  Тон ӵошкыт инты луод, корка сэреглэн вылӥяз изэз поноз но,

  соос бадӟым куараен шумпотыса кесяськозы:

  ”Дэлет, дэлет со вылын!”»

  8 Кузё-Инмар дорысь мыным верамын вал:

  9 «Зоровавель ас киыныз та юртлэсь инъетсэ пуктӥз;

  солэн ик киосыз сое пумозяз вуттозы,

  соку тодод, монэ тӥ доры Саваоф Кузё-Инмар ыстӥз шуыса.

  10 Уго кин та нуналэз сӥё-дано луисьтэм шуыса лыдъяны быгатэ,

  куке шумпотыса учко Зоровавельлэн киысьтыз

  лэсьтӥськисьёслэн мертаськон гозызы шоры со сизьымъёс, –

  со быдэс музъем вылэз пыр адӟись Кузё-Инмарлэн синъёсыз?»


  11 Соку мон солы шуи: «Мае возьмато лампада пуктонлэн бурпалысьтыз но, паллян палысьтыз но кык вӧйпуос?» 12 Эшшо кыкетӥ ползэ вераса, мон солы шуи: «Мае возьмато кык зарни гумы пыр потыса, бордысьтыз зарни (вӧй) кисьтӥсь кык вӧйпу вайёс?» 13 Со мыным шуиз: «Тон уд тодӥськы, мар со?» Мон шуи: «Уг тодӥськы, кузёе». 14 Со шуиз: «Со быдэс музъемлэн Кузё-Инмарез азьын сылӥсь вӧйын зырӟем кык муртъёс».

  

  
  

  ЗАХАРИЯ ПРОРОКЛЭН КНИГАЕЗ


  5-тӥ ЛЮКЕТ


  1 Нош ик синъёсме вылӥе ӝутӥ но адӟисько: тани, лобе бинялтэм книга. 2 Со мыным шуиз: «Мар тон адӟиськод?» Мон шуи: «Лобись бинялтэм книгаез адӟисько; солэн кузьдалаез кызь гырпум кузьда, нош пасьталаез дас гырпум кузьда». 3 Со мыным шуиз: «Та быдэс музъем вылэ лыктӥсь карган; кызьы гожтэмын одӥг палаз: ”котькудӥз лушкаськись мурт быдтэмын луоз”, нош мукет палаз гожтэмын: ”котькудӥз ӧрекчаськыса кыл сётӥсь мурт быдтэмын луоз”.


  4 Мон сое лэзи но, со лушкаськисьлэн корказ,

  Мынам нимыным ӧрекчаськыса кыл сётӥсьлэн корказ пыроз,

  солэн корказ улоз, быдтоз сое, пузэ но, иззэ но, –

  шуэ Саваоф Кузё-Инмар».


  5 Монэн вераськись Кылчин потӥз но мыным шуиз: «Эшшо синъёстэ ӝутыса учкы: мар со потэ?» 6 Нош куке мон шуи: «Мар со?» Соку со шуиз: «Та ефа мертэт потэ». Со шуиз на: «Быдэс музъем вылын сыӵе соослэн тусбуйзы». 7 Соку, тани, узвесь люкет ӝутскиз, отын, ефа пушкын, пуке одӥг кышномурт. 8 Со шуэ: «Та кышномурт – сьӧлыклэсь кышкатэк улон». Соку сое ефалэн шораз ыргытӥз, нош солэн пась вылаз узвесь люкетэз куштӥз.


  9 Синъёсме вылэ ӝутӥ но адӟи: тани, кык кышномуртъёс потӥзы, бурд вылъёсазы – тӧл, нош бурдъёссы – аист тылобурдолэн выллемесь; соос ефаез ӝутӥзы но музъемен ин вискытӥ нуизы. 10 Монэн вераськись Кылчинлы мон шуи: «Та ефаез кытчы соос нуо?» 11 Соку со мыным шуиз: солы, пе, Сеннаар музъеме корка пуктэмын мед луоз; ваньзэ дасям бере отысен со аслаз инъет вылаз пуктэмын луоз.

  

  
  

  ЗАХАРИЯ ПРОРОКЛЭН КНИГАЕЗ


  6-тӥ ЛЮКЕТ


  1 Нош ик синъёсме ӝутӥсько но адӟисько: тани, кык гурезьёс вискысь нёжалтӥ ньыль ожмаськон уробоос пото; со гурезьёс ыргон гурезьёс вал. 2 Нырысяз уробоын кыткемын горд-кельыт валъёс, нош кыкетӥяз уробоын – сьӧд-тӧри валъёс; 3 куинетӥяз уробоын кыткемын тӧдьы валъёс, нош ньылетӥяз уробоын – куӵо валъёс, кужмоесь валъёс.


  4 Вераськыны кутскыкум, монэн вераськись Кылчинлы мон шуи: «Мар со, кузёе?» 5 Ответ сётыса, Кылчин мыным шуиз: «Та быдэс музъемлэн Кузё-Инмарезлэн азяз сылӥсь ньыль ин тӧлъёс пото. 6 Сьӧд-тӧри валъёс уйпал музъем вылэ пото, тӧдьыосыз но соос бӧрсьы мыно, нош куӵоосыз мыно лымшор музъем вылэ».


  7 Кужмоосыз потӥзы, тыршизы азьлань мыныны, музъемез пырак ортчыны вылысь. Со шуиз: «Мынэлэ, музъемез пырак ортче». Соос музъемез пырак ортчизы. 8 Соку со монэ дораз ӧтиз но тазьы шуиз: «Учкы, уйпал музъеме мынӥсьёс Мынэсьтым духме буйгатӥзы уйпал музъем вылысен».


  9 Кузё-Инмар дорысь мыным верамын вал: 10 «Пленысь берытскемъёслэсь, Хелдайлэсь, Товиялэсь, Иедайлэсь басьты но мын самой со нуналэ, пыр Софониялэн Иосия пиезлэн корказ, отчы Вавилонысь лыктэмъёс пыризы. 11 Басьты соослэсь азвесьсэс, зарнизэс но венец изьы лэсьты, сое быдӟым иерейлэн Иоседеклэн пиезлэн Иисуслэн йыр вылаз пон, 12 солы шу:


  ”Тазьы шуэ Саваоф Кузё-Инмар:

  тани Пимурт, – Солэн нимыз ПУШЪЕТ,

  Со Ас выжыез бордысь улӟоз но Кузё-Инмарлэсь храмзэ кылдытоз.

  13 Со Кузё-Инмарлэсь храмзэ кылдытоз, данэ потоз,

  эксэе пуксёз но престол вылысеныз кивалтоз;

  престол вылаз пукон дыръяз Со священник но луоз,

  тупаса улонлэн кенешез соиз но, мукетыз но вискын луоз”.


  14 Со венецъёс сётэмын луозы Хелемлы, Товиялы, Иедайлы но Софониялэн Хен пиезлы Кузё-Инмарлэн храмаз буре ваён понна. 15 Кыдёкысь лыктозы но Кузё-Инмарлэсь храмзэ лэсьтонэ пыриськозы, соку тӥ тододы, Саваоф Кузё-Инмар монэ тӥ доры ыстӥз шуыса; та луоз, сюлмысь тыршыса, Инмардылэсь Кузё-Инмарлэсь верамзэ кылзӥськыса улӥды ке».

  

  
  

  ЗАХАРИЯ ПРОРОКЛЭН КНИГАЕЗ


  7-тӥ ЛЮКЕТ


  1 Дарий эксэйын ньылетӥ арзэ пукыку, Кузё-Инмар дорысь Захариялы верамын вал, со вал укмысэтӥ толэзьлэн, Хаслевлэн, ньылетӥ нуналаз, 2 куке Вефиль карысь калык Сарецерез но Регем-Мелехез эшъёсыныз ӵош Кузё-Инмар азе вӧсяськыны ыстӥз, 3 Саваоф Кузё-Инмарлэн храмаз ужась-тыршись священникъёслэсь но, пророкъёслэсь но тае юаны: «Витетӥ толэзе бӧрдыса, визяса уломы на-а, кызьы ми трос аръёс ӵоже лэсьтыса улӥмы?»


  4 Саваоф Кузё-Инмар дорысь мыным верамын вал: 5 «Та музъем вылысь вань калыклы, священникъёслы тазьы шу: ”Куке тӥ визяса, бӧрдыса улӥды витетӥ но, сизьыметӥ но толэзе сизьымдон ар ӵоже ини; Мон понна-а тӥ визяды? Мыным-а? 6 Сииськоды ке, юиськоды ке, асьтэлэсь кӧттэс тырон понна, сюдэс юзматон понна ӧвӧл-а? 7 Азьвыл улэм пророкъёс пыр Кузё-Инмар та кылъёсты ик ӧз вералля-а, куке Иерусалимын улӥсез вал на, каньылэн-кышкатэк улӥз, котыраз городъёсын, лымшор шаерын но, улыг интыын но улӥсьёсыз вал?”»


  8 Кузё-Инмар дорысь Захариялы верамын вал:

  9 «Соку тазьы вераз Саваоф Кузё-Инмар:

  шонер судить каре, гажан-жаляндэс возьматэ, ог-огдэс жалялэ;

  10 палкышноез но анайтэм-атайтэм нылпиез,

  сьӧр муртэз но куанер улӥсез эн ӝикатэ,

  огдылы пумит огды сюлмады урод малпан эн возе.


  11 Но соослэн тае валамзы ӧз поты, Мон дорысь палэнскизы, медаз кылэ шуыса, пельёссэс кылӥсьтэм каризы. 12 Саваоф Кузё-Инмар Духеныз, азьвыл улэм пророкъёс пыр ыстылэм законзэ, кылъёссэ медаз кылэ шуыса, сюлэмъёссэс чурытомытӥзы; со понна ик соос доры вуиз Саваоф Кузё-Инмарлэн туж бадӟым вожпотонэз. 13 Озьы луиз: кызьы Со ӧтьыса вазиськылӥз, нош соос пелязы ӧз понэ, озьы ик соос но вазиськылӥзы, нош Мон ӧй кылзы, – шуэ Саваоф Кузё-Инмар. 14 Вань калыкъёс пӧлы, соослы азьвыл тодмотэм калыкъёс пӧлы, Мон соосты пазьги; соос бере та музъем тырттэм кылиз, со вылтӥ азьлане но, берлане но ветлӥсь ӧз ни луы, туж синмаськымон шаерез соос кыр дуннелы пӧрмытӥзы».

  

  
  

  ЗАХАРИЯ ПРОРОКЛЭН КНИГАЕЗ


  8-тӥ ЛЮКЕТ


  1 Саваоф Кузё-Инмар дорысь верамын вал:


  2 «Тазьы шуэ Саваоф Кузё-Инмар:

  Сӥон пумысен туж зол сюлмаськыны кутски,

  со пумысен Мынам туж зол воже потыны кутскиз.

  3 Тазьы шуэ Кузё-Инмар: Сӥон пала берытско но Иерусалимын уло;

  Иерусалим зэмлыклэн городэз шуыса нимаськоз,

  Саваоф Кузё-Инмарлэн гурезез святой гурезь шуыса нимаськоз.

  4 Тазьы шуэ Саваоф Кузё-Инмар:

  Иерусалимлэн падвожъёсаз нош ик

  бадӟым арлыдэ вуэм пересь пиосмуртъёс, пересь кышномуртъёс

  киязы пыкъяськон бодызэс кутыса пукозы.

  5 Та городлэн ульчаосаз тросаз шудӥсь пинал пиос,

  пинал нылъёс луозы.

  6 Тазьы шуэ Саваоф Кузё-Инмар:

  та нуналъёсы кылем калыклэн син азяз

  оскыны луонтэм кадь адӟиськиз ке,

  Мон таосты лэсьтыны уг быгаты шуыса малпаськоды-а, оло?

  шуэ Саваоф Кузё-Инмар.

  7 Тазьы шуэ Саваоф Кузё-Инмар:

  тани, Мон шундыӝужанпал кунысь но,

  шундыпуксёнпал кунысь но Ас калыкме утё;

  8 берен соосты ваё, Иерусалимын соос улозы, Мынам калыке луозы,

  Мон соослэн Инмарзы луо,

  зэмлыко, шонерлыко лэсьтӥсь Инмар луо.

  9 Тазьы шуэ Саваоф Кузё-Инмар: киостэс юнматэ,

  та кылъёсты пророкъёслэн ымысьтызы али кылэмъёс,

  соос Саваоф Кузё-Инмарлэн коркаезлы,

  храмезлы, инъет пуктыку, отын вал.

  10 Уго со нуналъёслэсь азьвыл адямиослы ужамзы понна

  пунэм тырон ӧй вал,

  пудо-животлэн ужамез понна но пунэм тырон ӧй вал;

  кошкисьёс но, лыктӥсьёс но тушмонъёсын сэрен

  каньылэн улыны ӧз быгатэ;

  вань адямиосыз ог-огенызы тушмонъяськыса улыны лэзисько вал.

  11 Нош али та кылем калык понна Мон сыӵе ӧвӧл,

  кыӵе вал азьвыл нуналъёсы, –

  шуэ Саваоф Кузё-Инмар.

  12 Кизён луоз тупаса улон дыръя;

  виноградпуд емышсэ сётоз,

  музъем будосъёссэ кисьматоз, инбам лысвузэ сётоз.

  Та калыклэн кылем люкетэзлы ваньзэ тае киулаз сёто.

  13 Тазьы луоз: кызьы тӥ, Иуда выжы, Израиль выжы,

  мукет калыкъёс пӧлын каргам калык вал, табере Мон тӥледыз утё,

  тӥ бакель карем калык луоды; эн кышкалэ, киосты мед юнмалозы!


  14 Уго тазьы шуэ Саваоф Кузё-Инмар: атайёсты Мынэсьтым вожме поттыса улыку, Мон малпай тӥледыз вӧсь карыны, со малпанме ӧй вошты, – шуэ Саваоф Кузё-Инмар. 15 Тани Иерусалимлы, Иуда выжылы та виын нош ик ӟеч карыны малпай; эн кышкалэ!


  16 Тани кыӵе ужъёс лэсьтыса улыны тӥ кулэ:

  ог-огеныды ӧрекчаськытэк вераське;

  капка дорады ог-огдэс гажаса, шонерлыко судить каре.

  17 Одӥгдылэн но сюлмады матысьтылы пумит

  урод малпан медаз улы,

  ӧрекчи кыл сётонъёсты эн яратэ,

  уго ваньзэ сое Мон адӟонтэм карисько», –

  шуэ Кузё-Инмар.

  18 Саваоф Кузё-Инмар дорысь мыным верамын вал:

  19 «Тазьы шуэ Саваоф Кузё-Инмар:

  ньылетӥ толэзе визян (кӧс утён), витетӥ толэзе визян,

  сизьыметӥ толэзе визян, дасэтӥ толэзе визян

  Иуда выжылы шумпотон ваёз,

  шумпотон-шулдыръяськонлы пӧрмоз;

  только зэмлыкез, тупаса улонэз яратэ.

  20 Тазьы шуэ Саваоф Кузё-Инмар:

  трос калыкъёс, трос городъёсын улӥсьёс эшшо татчы лыктылозы;

  21 одӥгаз городын улӥсьёс мынозы

  мукетаз городын улӥсьёс доры но шуозы:

  ”Ойдолэ, Кузё-Инмар азе вӧсяськыны мыноме,

  Саваоф Кузё-Инмарез утчаломе”;

  ваньзы шуозы: ”Мон но мыно”.

  22 Трос выжыос, кужмоесь калыкъёс

  Иерусалиме Саваоф Кузё-Инмарез утчаны,

  Кузё-Инмар азьын вӧсяськыны лыктозы.

  23 Тазьы шуэ Саваоф Кузё-Инмар: со нуналъёсы тазьы луоз:

  вань кылъёсын вераськись калыкъёс пӧлысь дас мурт басьтӥськоз,

  иудей пилэн дӥсянэзлэн сӧзы бордаз кутӥськозы но шуозы:

  ”Ми тон сьӧры мыномы, уго кылӥмы, Инмар тӥ пӧлын улэ шуыса”».

  

  
  

  ЗАХАРИЯ ПРОРОКЛЭН КНИГАЕЗ


  9-тӥ ЛЮКЕТ


  1 Кузё-Инмарлэн Хадрах музъем сярысь азьпалзэ тодытыса веранэз,

  Дамаск вылэ со вуоз,

  уго Кузё-Инмарлэн синмыз адӟе вань калыкъёсты,

  кызьы адӟе вань Израиль выжыосты, –

  2 соин артысь Емаф вылэ но, Тир вылэ но, Сӥдон вылэ но,

  уго со туж визьмо луисько шуыса возьматыны выриз.

  3 Тир аслыз изкар пуктӥз, тузон мында азвесь люказ,

  ульчаысь дэри мында солэн зарниез.

  4 Кузё-Инмар Тирез куашкатоз, зарезь вылын кузёяськонзэ быдтоз,

  нош ассэ городэз тылын сутыса быдтоз.

  5 Аскалон адӟоз но куалектоз, Газа но туж кышкатскоз,

  Екрон но, уго солэн оскиськонэз серекъян-веранлы пӧрмоз;

  Газаын эксэй уз ни луы, Аскалонын улӥсез уз ни луы.

  6 Мурт выжы улоз Азотын,

  филистим калыклэсь вылтӥяськонзэ быдто.

  7 Вир сиёнэз ымазы поныны уг лэзьы,

  юрӟым сиёнэз пиньынызы уз куртче,

  соку соос но Мынам калыке пӧлы пырозы,

  Иудеяысь сюрс муртэн кивалтӥсь кузёйыръёс кадь

  данлыкоесь луозы,

  Екрон карын улӥсьёс иевусейёслы укшасесь луозы.

  8 Коркае вӧзы пукто Аслэсьтым станме,

  азьлань но, берлань но мынӥсь армиослэсь сое утён понна;

  азьланяз ёртыса-ӝикатыса возись калыке вылтӥ уз ни ортчы,

  уго табере Ас синмыным та шоры учкыса уло.

  9 Шумпотыса шулдыръяськы, Сӥон ныл,

  шумпот-шулдыръяськы, Иерусалим ныл:

  тани, тон доры шонер улӥсь, утись, зӥбыт-востэм Эксэед

  мес ишак вылэ пуксьыса лыктоз,

  кыткетын ветлӥсь ишаклэн пиез вылэ пуксьыса лыктоз.

  10 Соку Ефремлэсь ожмаськон уробооссэ быдто,

  Иерусалимысь валъёсты но;

  ожмаськон пукыӵ тӥямын луоз:

  Со калыкъёслы тупаса улон ялоз,

  кивалтоз зарезь дорысен зарезь дорозь,

  шур дурысен музъемлэн пумозяз.

  11 Тон сярысь ке верано,

  сӥзёнэдлэн вирыз понна вутэм гуэ пытсамъёсты Мон мозмыто.

  12 Юнматэм гурезе берытске тӥ, оскиськонэн улӥсь пленэ шедемъёс!

  Мон али ялӥсько, кык полэс карыса тыныд берыкто.

  13 Пукыӵез кадь Ас бордам Иудаез золто,

  Ефрем пукыӵелэн ньӧлэз луоз;

  тынэсьтыд пиостэ, Сӥон, Иониялэн пиосызлы пумит султыто,

  ожмаськисьлэн мечезлы тонэ пӧрмыто.

  14 Соос вылын Кузё-Инмар адӟиськоз,

  Солэн пукыӵ ньӧлэз чилектэм кадь тэтчыса потоз;

  Инмар Кузё-Инмар гумыен гудыртоз но

  лымшор палась лыктӥсь сильтӧл пушкын вамышъялоз.

  15 Саваоф Кузё-Инмар соосты возьмалоз, нош соос виылозы,

  зӥръян изъёсты лёгалозы, юозы, вина юэм бере кадь куаш поттозы,

  тыр луозы курбон чашаос кадь,

  курбон сётон ӝӧклэн сэрегъёсыз кадь.

  16 Инмар Кузё-Инмар со нуналэ Ас калыксэ ыжъёсты кадь утёз;

  уго венец изьыысьтыз дуно изъёс кадь соос пиштозы

  Солэн музъем вылаз.

  17 Э, макем быдӟым со нуналлэн ӟечлыкез, макем чебер со!

  Егит пиослэсь кылзэс нянь улӟытоз, нош егит нылъёслэсь – вина.

  

  
  

  ЗАХАРИЯ ПРОРОКЛЭН КНИГАЕЗ


  10-тӥ ЛЮКЕТ


  1 «Кулэ дыръя Кузё-Инмарлэсь зор курелэ;

  Кузё-Инмар чилектоз-гудыртоз но

  тӥледлы жаль-жаль зорзэ кисьтоз,

  ваньдылэн бусыосады шепо ю будэтоз.

  2 Уго сульдэръёс-терафимъёс тырттэм кылъёс верало,

  пелляськисьёс пӧяськонэз адӟо, ӧрекчи вӧтъёс мадё;

  ӧвӧлтэм макеосын буйгатыны выро.

  Соин ик соос ыжъёс кадь ветло, начар уло,

  малы ке шуоно возьмасьсы-валтӥсьсы ӧвӧл.

  3 Возьмасьёс-валтӥсьёс вылэ вожпотонэ ӝуатскиз,

  кечтакаосты Мон вӧсь каро;

  уго Саваоф Кузё-Инмар Аслаз уллёез доры,

  Иуда выжы доры, лыктоз но

  соосты Аслэсьтыз данлыко валзэ ожмаськонэ ӝутэм кадь ӝутоз.


  4 Со бордысь юртэз возись инъет из потоз,со бордысь кортӵог потоз,

  со бордысь ожмаськонлы пукыӵ потоз,

  со бордысь калыклэн вань кивалтӥсьёсыз потозы.

  5 Батыръёс кадесь луозы,

  ульчаысь дэриез кадь соос ожын тушмонэз лёгалозы,

  ожмаськозы, уго соосын ӵош Кузё-Инмар,

  вал вылысь ожгарчиосты но возьытэ вуттозы.

  6 Юнмато Иудалэсь выжызэ, Иосифлэсь выжызэ утё,

  доразы берен ваё, уго Мон соосты жаляй,

  луоз озьы: Мон соосты ноку но кулэтэм ӧй но карылы кадь,

  уго Мон соослэн Инмарзы Кузё-Инмар, соосты Мон кыло.

  7 Батыр кадь луоз Ефрем;

  вина юыку кадь соослэн сюлэмзы шулдыръяськоз;

  тае соослэн пиоссы адӟозы но шумпотозы;

  Кузё-Инмар борды кариськыса, сюлмынызы туж шумпотыса улозы.

  8 Мон соослы пус возьмато но огазе люкало,

  уго Мон соосты мозмытӥ;

  азьвыл кадь ик соос трос луозы;

  9 мурт калыкъёс пӧлы соосты улыны интыяло,

  кыдёкысь шаеръёсын соос Монэ буре вайыса улозы,

  нылпиосынызы огазьын улозы, собере берытскозы.

  10 Соосты Египет музъемысь берен ваё,

  Ассирияысь люкало но

  Галаад музъеме, Ливанэ улыны ваё, соослы инты уз тырмы.

  11 Зарезь вылтӥ шугадӟон ортчоз, зарезь тулкымъёсты куашкатоз,

  шурлэн мурдалаосыз куасьмыса бырозы,

  Ассурлэн вылтӥяськонэз зӥбломоз,

  Египетысь эксэй боды таламын луоз.

  12 Кузё-Инмар борды карыса, соосты юнмато но,

  соку соос Солэн нимыныз ветлозы», – шуэ Кузё-Инмар.

  

  
  

  ЗАХАРИЯ ПРОРОКЛЭН КНИГАЕЗ


  11-тӥ ЛЮКЕТ


  1 Ливан, капкаостэ усьты, кедырпуостэ тыл мед ньылоз.

  2 Кипарис, бӧрды; уго кедырпу пограз,

  кужмоесь, чебересь писпуос но быдтэмын;

  Васанысь тыпыос, бӧрдэлэ, уго ортчыны луонтэм нюлэс пограз.

  3 Пудо возьмасьёслэн бӧрдэм куаразы кылӥське,

  уго соослэн эркын улонзы быдтэмын;

  левпиослэн вузэмзы кылӥське,

  уго Иорданлэн чеберлыкез быдтэмын.


  4 Тазьы шуэ мынам Инмаре Кузё-Инмар: «Возьма вандыны дасям ыжъёсты, 5 соосты басьтӥсьёс кышкатэк вандыло, нош вузасьёс шуо: ”Данлыко Кузё-Инмар, мон узырми!”, соосты возьмась муртъёс но соосты уг жаляло. 6 Уго азьланяз музъем вылын улӥсьёсты уг ни жаля, – шуэ Кузё-Инмар; тани, Мон адямиосты матысь муртъёссылэн киулазы сёто, эксэйёссылэн киулазы сёто, соку соос музъемез таркалозы, нош Мон соосты соослэн киулысьтызы уг мозмыты». 7 Вандыны дасям ыжъёсты возьмало, зэмзэ ик куанер ыжъёсты возьмась-утись луо. Киям кык боды куто, огзэ «ӟеч эрик», мукетсэ «валче улон» шуыса нимало, соосын ыжъёсты возьмало. 8 Пудо возьмасьёс пӧлысь одӥг толэзе куиньзэ быдто; кызьы соослэн лулзы Мон дорысь палэнске, озьы ик Мынам лулы соос дорысь палэнскоз. 9 Соку шуо: «Тӥледыз уг ни возьма; кулӥсез мед кулоз, бырисез мед быроз, кылемъёсыз огзылэсь огзы мугорзэс мед сиёзы». 10 «Ӟеч эрик» нимозэ бодыме куто но вань калыкъёсын кылдытэм кусыпме быдтон понна сое шортӥз чиго. 11 Со нуналэ со быдтэмын луоз, соку ыжъёс пӧлысь Монэ витьыса улӥсь куанеръёсыз тодозы, та – Кузё-Инмарлэн кылъёсыз луо шуыса. 12 Соослы шуо: «Тӥледлы ярамон ке, вае Мынэсьтым уждунме; ӧвӧл ке, эн сётэ»; ужаме понна соос Мыным куамын азвесь коньдон ӵоталозы. 13 Мыным Кузё-Инмар шуиз: «Кушты соосты храмлэн узырлык возён интыяз, – бадӟым дунэз, кудӥныз соос Монэ дунъязы!» Басьтӥ Мон куамын азвесь коньдонэз но Кузё-Инмарлэн корказ горшок лэсьтӥсьлы куштӥ. 14 Собере Мон мукетсэ «валче улон» нимо бодыме чигтӥ Иудаен Израиль вискысь агай-вынъёс кадь тупаса улонэз быдтон понна. 15 Кузё-Инмар мыным шуиз: «Укылтэм пудо возьмасьлэсь тӥрлыкъёссэ аслыд басьты на. 16 Уго, тани, Мон та музъем вылэ аслаз кулӥсь-бырись ыжъёсыз сярысь сюлмаськисьтэм пудо возьмасез пукто, ышемъёссэ уз утча, висисьёссэ уз эмъя, тазаоссэ уз сюды, нош куаем пудолэсь кӧйзэ-вӧйзэ сиёз, пыдгижыоссэс ишкалоз.


  17 Куректон-кайгу луоз уллёзэ эскерытэк-чаклатэк кельтӥсь

  укылтэм пудо возьмасьлы!

  Кизэ, бур синзэ мечен мед коралозы!

  Киыз солэн чылкак куасьмоз, бур синмыз чылкак кӧсэктоз».

  

  
  

  ЗАХАРИЯ ПРОРОКЛЭН КНИГАЕЗ


  12-тӥ ЛЮКЕТ


  1 Израиль сярысь Кузё-Инмарлэн азьпалзэ тодытыса веранэз. Инбамез возъясь, музъемез инъет вылэ пуктӥсь, адямилэн пушказ дух кылдытӥсь Кузё-Инмар шуэ: 2 «Тани, Мон Иерусалимез котырысь вань калыкъёс понна, Иерусалимез котыртыса возьыкузы, Иуда выжы понна но кудӟытӥсь чаша каро. 3 Со нуналэ тазьы луоз: вань выжыос понна Иерусалимез секыт излы пӧрмыто; ваньзы сое ӝутыны вырисьёс гогызэс вырӟытозы, нош солы пумит дунне вылысь вань калыкъёс огазе люкаськозы.


  4 Со нуналэ, – шуэ Кузё-Инмар, – вань валъёсты куалекъято-тэтчато, вал вылын пукисьёсты укылтэмесь каро, нош Иуда выжы вылэ синме берыкто; калыкъёслэсь вань валъёссэс синтэм каро.


  5 Иудалэн кивалтӥсьёсыз сюлмазы шуозы: ”Мынам кужыме – Иерусалимын улӥсьёс бордын, кудъёсыз Инмарзы Саваоф Кузё-Инмар бордын уло”. 6 Со нуналэ Мон Иудалэсь кивалтӥсьёссэ нюлэс пушкы пуктэм тылын ӝуась таба кадесь каро, культоос вискы пуктылэм ӝуась сюсьтылъёс кадесь каро, соку котырысьтызы бурпалась но, паллян палась но вань калыкъёсты соос быдтозы, соку нош ик Иерусалимын, Иерусалим интыын ик, калык улыны кутскоз. 7 Нырысь ик Кузё-Инмар Иудалэсь юртъёссэ утёз: Давид выжылэн данлыкез, Иерусалимын улӥсьёслэн данлыксы Иудалэн сярысь вылэгес медаз ӝутӥськы.


  8 Со нуналэ Иерусалимын улӥсьёсты Кузё-Инмар утьыса возёз, со нуналэ соос пушкысь самой лябез Давид кадь луоз, нош Давидлэн выжыез Инмар кадь луоз, Кузё-Инмарлэн Кылчинэз кадь соос азьын луоз. 9 Со нуналэ тазьы луоз: Иерусалим вылэ урдскись вань калыкъёсты Мон быдто. 10 Нош Давидлэн выжыез вылэ, Иерусалимын улӥсьёс вылэ Духлэсь дэлетсэ, гажан-жалянзэ кисьто, соку соос Кинэ бышкалтӥзы, Со шоры учкозы, Со пумысен соос викышъяса бӧрдозы, кызьы викышъяса бӧрдо огназ вордӥськем пи понна, кызьы куректо-кайгыро нырысь вордӥськем нуны понна. 11 Со нуналэ Иерусалимын Мегиддон нёжалын Гададриммонлэн бӧрдэмез кадь кужмо бӧрдон кылӥськоз. 12 Со нуналэ музъем викышъяса бӧрдоз, котькуд выжы ас понназ викышъяса бӧрдоз: Давид юртлэн выжыез нимаз кариськыса, соослэн кышнооссы но нимаз кариськыса бӧрдозы; Нафан юртлэн выжыез нимаз, соослэн кышнооссы но, нимаз кариськыса, викышъяса бӧрдозы; 13 Левий юртлэн выжыез нимаз, соослэн кышнооссы но нимаз викышъяса бӧрдозы; Симеон выжы нимаз, соослэн кышнооссы но, нимаз кариськыса, викышъяса бӧрдозы. 14 Вань мукет выжыос – котькудӥз выжы нимаз, соослэн кышнооссы но, нимаз кариськыса, викышъяса бӧрдозы».

  

  
  

  ЗАХАРИЯ ПРОРОКЛЭН КНИГАЕЗ


  13-тӥ ЛЮКЕТ


  1 Со нуналэ Давид выжылы, Иерусалимын улӥсьёслы сьӧлыксылэсь, кырсьсылэсь гылтӥськон понна ошмес усьтӥськоз.


  2 Со нуналэ тазьы луоз, – шуэ Саваоф Кузё-Инмар, – та музъем вылысь сульдэръёслэсь-идолъёслэсь нимъёссэс Мон быдто, соосты азьланяз буре вайись уз ни луы, музъем вылысь ӧрекчи пророкъёсты, сьӧдъёслэсь духсэс но улляло. 3 Соку тунаськыса азьпалзэ верасьлы вордэм атаез, вордэм анаез шуозы: «Тыныд улыны уг ни яра, уго тон Кузё-Инмарлэн нимыныз ӧрекчаськыса вераськиськод». Тунаськыса азьпалзэ веран дыръяз сое вордэм атаез, вордэм анаез виёзы.


  4 Со нуналэ асьсэлэн ӧрекчи адӟонъёссы пыр таӵе азьпалзэ тунаськыса тодытӥсьёс возьытэ вуозы, тунаськыса, азьпалзэ вераса улӥзы-вылӥзы ке; азьланяз ӧрекчаськон понна бышкись дӥськут уз ни дӥсялэ. 5 Ваньзы шуозы: «Мон пророк ӧвӧл, мон – музъем ужась, уго кин ке но монэ пичи дырысеным ляльчи кариз». 6 Солы шуозы: «Малы тынад ки вылъёсад яра бервыл вурысъёс?» Со ответ сётыса шуоз: «Монэ яратӥсьёслэн юртазы жугем бере соос кылдӥзы».


  7 Э, тӥр-пурт! Ӝутӥськы Мынам возьмаськисе вылэ,

  Мынам матысе вылэ, – шуэ Саваоф Кузё-Инмар, –

  возьмаськисез погырты, соку ыжъёс пазьгиськозы!

  Соку Мон киме покчиос пала берыкто.

  8 Кузё-Инмар шуэ: быдэс музъем вылын тазьы луоз:

  отысь кык люкетэз быдтэмын луоз, кулозы,

  нош куинетӥ люкетэз отчы кылёз.

  9 Та куинетӥ люкетэз тыл пушкы пырто но

  ӵыжато соосты, кызьы ӵыжато азвесез,

  сузяло соосты, кызьы сузяло зарниез:

  соос Мынам нимылы вазиськыса улозы,

  нош Мон соослэсь вазиськемзэс кыло но шуо:

  «Та Мынам калыке».

  Соос шуозы: «Мынам Инмаре Кузё-Инмар!»

  

  
  

  ЗАХАРИЯ ПРОРОКЛЭН КНИГАЕЗ


  14-тӥ ЛЮКЕТ


  1 Тани, Кузё-Инмарлэн нуналыз матэ вуэ,

  тынэсьтыд лушкам-таламзэс тон пушкын люкылозы.

  2 Вань калыкъёсты Иерусалимлы пумит ожен мыныны люкало,

  город киултэмын луоз, коркаосты таркалозы,

  нылкышноосты сантэмалозы;

  вань улӥсьёс пӧлысь ӝынызэ пленэ нуозы;

  городэ кылем калык быдтэмын уз луы.

  3 Соку Кузё-Инмар султоз но та калыкъёс вылэ урдскоз,

  кызьы Со урдскиз ожмаськон дыръя.


  4 Со нуналэ Солэн пыдыз Елеон гурезь вылэ султоз; со сылэ Иерусалим азьын, шундыӝужан палаз; Елеон гурезь шундыӝужанысен шундыпуксён палозь шори вайяськоз, туж бадӟым нёжал кылдоз; гурезьлэн ӝыны люкетэз уйпала кылёз, нош ӝыны люкетэз – лымшор пала. 5 Нош тӥ Мынам гурезьёсы вискысь нёжалтӥ бызьыса кошкоды, уго гурезьёс вискысь нёжал Асилозь кыстӥськоз; тӥ бызёды Иудеяын Озия эксэйын пукон нуналъёсы луэм музъем зуркан дыръя кадь; соку Мынам Инмаре Кузё-Инмар вань святойёсыныз ӵош лыктоз.


  6 Со нуналэ тазьы луоз: югыт уз луы,

  югыт сётӥсь кизилиос палэнскозы.

  7 Со одӥг нунал гинэ, Кузё-Инмарлы гинэ со тодмо:

  нунал но ӧвӧл, уй но ӧвӧл; ӝыт гинэ югыт потоз.

  8 Со нуналэ тазьы луоз:

  Иерусалимысь улэп вуос бызьыны кутскозы:

  ӝыныез шундыӝужанпал зарезе бызёз,

  солэн мукет ӝыныез шундыпуксёнпал зарезе бызёз:

  гужем но, толалтэ но озьы луоз.

  9 Кузё-Инмар быдэс музъем выллы Эксэй луоз;

  со нуналэ одӥг Кузё-Инмар луоз, Солэн нимыз но – одӥг.


  10 Быдэсак та музъем нёжал выллем луоз, Гаваонысен Иерусалимлэн лымшорысьтыз Реммонозь кыстӥськись нёжал кадь, Иерусалим ас интыяз вылӥын сылоз, улыны интыяськозы Вениамин капка дорысен нырысетӥ капка дорозь, сэрегысь капка дорозь, Ананеил каланча дорысен эксэй виноград вина нюртон дорозь. 11 Отын улозы, карган-юриськон уз ни луы, нош Иерусалим кышкатэк улыны быгатоз.


  12 Иерусалимлы пумит ожмаськись вань калыкъёс вылэ Кузё-Инмар тани кыӵе висён-курадӟон сётоз: ваньзылэн мугорзы куасьмоз, асьсэос пыд йылазы ке но сыло; синъёссы син пасязы ик сылмозы, кылзы ым пушказы куасьмоз. 13 Со нуналэ тазьы луоз: соос куспын Кузё-Инмар дорысь потэм бугыръяськон ӝутскоз, огез мукетызлэсь кизэ кутоз, матысь муртэз вылэ кизэ ӝутоз. 14 Ачиз Иуда но Иерусалимлы пумит ожмаськоз, котырысьтызы вань калыкъёслэн узырлыксы – туж трос зарни, азвесь, дӥськут – люкамын луоз. 15 Таӵе ик висён-курадӟон вуоз станэн сылон интыысьтызы валъёс, мулъёс, верблюдъёс, ишакъёс – вань пудо-живот вылэ.


  16 Собере, Иерусалимлы пумит лыктылӥсьёс пӧлысь, кылемез вань калыкъёс арлы быдэ татчы лыктозы Эксэйлы, Саваоф Кузё-Инмарлы, йыбырттыны, Тылыс Пуктон праздникез ортчытыны. 17 Озьы луоз: музъем вылысь кудӥз ке выжы Иерусалиме Эксэйлы, Саваоф Кузё-Инмарлы, йыбырттыны ӧз ке мыны, соос дорын куазь уз зоры. 18 Египет выжы сюрес вылэ ӧз ке ӝутскы, [татчы] ӧз ке лыкты, соку со дорын но зор уз луы, висён-курадӟон со доры вуоз, – Тылыс Пуктон праздникез ортчытыны лыктымтэ калык вылэ Кузё-Инмарлэн сётэм висён-курадӟонэз со доры вуоз. 19 Тӥни мар луоз Египетлэн сьӧлыкез понна, Тылыс Пуктон праздникез ортчытыны лыктымтэ вань калыкъёслэн сьӧлыксы понна!


  20 Со виын валлэн йыраз понэм сермет вылын но гожтэмын луоз: ”Кузё-Инмарлы сӥзем святыня”; Кузё-Инмарлэн коркасьтыз пуртыос алтарь азьысь курбон чашаос кадесь луозы. 21 Иерусалимысь, Иудеяысь вань пуртыос Саваоф Кузё-Инмарлы сӥзем святыняосыз луозы, курбон сётӥсьёс ваньзы лыктозы но соосты басьтозы, пӧзьтӥськозы, со нуналэ Саваоф Кузё-Инмарлэн корказ одӥг но хананей мурт уз ни луы.

  

  

  

  МАЛАХИЯ ПРОРОКЛЭН КНИГАЕЗ


  1-тӥ ЛЮКЕТ


  1 Кузё-Инмарлэн Малахия пыр Израильлы азьпалзэ тодытыса веранэз.


  2 «Мон тӥледыз яратӥ, – шуэ Кузё-Инмар, – нош тӥ шуиськоды:

  ”Кызьы Тон милемыз яратэмдэ возьматӥд?”

  Исавен Иаков агай-вынъёс ӧвӧл-а? – шуэ Кузё-Инмар, –

  нош Мон Иаковез яратӥ,

  3 Исавез адӟонтэм кари, солэсь гурезьёссэ тарканы эрик сётӥ,

  солэсь улон интызэ кыр дуннеысь шакалъёслы кельтӥ.

  4 Едом шуиз ке ”ми таркамын-куашкатэмын,

  но куашкатэм бервылэз выльысен ми пуктомы”,

  Саваоф Кузё-Инмар шуэ:

  соос пуктозы, нош Мон куашкато;

  соосты сьӧлыклэсь кышкасьтэм шаер шуозы,

  Кузё-Инмарлэн пырак ӵожелы вожзэ поттэм калыкез шуозы.

  5 Тае тӥляд синъёсты адӟозы но, тӥ шуоды:

  ”Израиль музъем котырын но Кузё-Инмар вылӥ луиз!”

  6 Пиез атайзэ санэ понэ, ляльчи – кузёзэ;

  нош Мон атай ке, кытын тӥляд Монэ яратонды,

  Мон Кузё-Инмар ке, кытын тӥляд Монэ санэ пононды? –

  шуэ Саваоф Кузё-Инмар тӥледлы, священникъёслы,

  Мынэсьтым нимме сантэмасьёслы?

  Тӥ шуиськоды: ”Кызьы ми Тынэсьтыд нимдэ сантэмаськомы?”

  7 Курбон тыронэ вылэ тӥ ярантэм нянь вайиськоды,

  нош асьтэос шуиськоды:

  ”Маин ми Тонэ сантэмаськомы?”

  Соин: ”Кузё-Инмарлэсь курбон сётон ӝӧксэ

  сӥлы карыны кулэ ӧвӧл” шуыса.

  8 Синтэм пудоез курбон сётӥськоды, – со урод уж ӧвӧл-а?

  Чутӥсьсэ, висисьсэ курбонлы вайиськоды ке, со урод уж ӧвӧл-а?

  Таӵезэ аслад кивалтӥседлы вайыса утча ай, гажалоз-а со тонэ,

  яратыса со тонэ кабыл басьтоз-а? – шуэ Саваоф Кузё-Инмар.

  9 Озьыен, Инмарлы вӧсяське, асьмеды мед жалялоз;

  нош куке таӵе тӥляд киысьтыды потэ,

  соку Со тӥледыз яратыса кабыл басьтыны быгатоз-а? –

  шуэ Саваоф Кузё-Инмар.

  10 Пӧлысьтыды кудды ке но ӧсэз ворсалэ вал,

  юнме шоры курбон тыронэ вылын тыл медад возе вал.

  Тӥледлы Мынам ӟеч эрике ӧвӧл, – шуэ Саваоф Кузё-Инмар, –

  киыныды понэм салам-кузьымъёсты но Мыным ярамонэсь ӧвӧл.


  11 Шундыӝужанысен шундыпуксёнозь калыкъёс пӧлын быдӟым каремын луоз Мынам нимы, вань интыосын Мынам нимы понна фимиам, чылкыт курбон вайылозы; быдӟым луоз Мынам нимы калыкъёс пӧлын, – шуэ Саваоф Кузё-Инмар. 12 Нош тӥ сое сантэмаськоды, тазьы шуыса: ”Кузё-Инмарлэн курбон сётон ӝӧкез саптамын, мар отчы тыремын – ярантэм сиён”. 13 Эшшо шуиськоды: ”Тӥни кӧня уж!” Мыным ярамонэз сярысь уд сюлмаськиське, – шуэ Саваоф Кузё-Инмар, – лушкам пудоез, чутсэ, висисьсэ вайиськоды, со выллемгес ик нянь курбонды но: ӟеч мылкыдын быгатӥсько-а Мон тае тӥляд киысьтыды басьтыны? – шуэ Кузё-Инмар. 14 Пӧяськись мурт каргамын, солэн уллёяз вань чылкыт айы пудоез, сыӵезэ сётыны со сӥзиськиз вал, нош ачиз Кузё-Инмарлы ярантэм, висись пудозэ курбонлы вае; Мон быдӟым эксэй, калыкъёс пӧлын Мынам нимы кышкыт», – шуэ Саваоф Кузё-Инмар.

  

  
  

  МАЛАХИЯ ПРОРОКЛЭН КНИГАЕЗ


  2-тӥ ЛЮКЕТ


  1 Тани, тӥледлы, священникъёс, та курон-косон: 2 Ӧд ке кылзӥське, сюлэмдэс сётыса, Мынэсьтым нимме данъяны ӧд ке кутске, – шуэ Саваоф Кузё-Инмар, – тӥ вылэ карган лэзё, тӥлесьтыд бакель каронъёстэс каргало, каргасько но ини, малы ке шуоно солы тӥ сюлэмдэс уд сётӥське.


  3 Тани, курбон сӥльдылэсь пельпумзэ басьто,

  пудодылэсь сӥтьсэ ымнырады пазьго, –

  праздник нуналъёсы ваем курбон пудоостылэсь сӥтьсэс,

  соку тӥледыз кыедэн валче поттыса куштозы.

  4 Соку тӥ тододы: та курон-косонме Мон Левийлы сётэм сӥзёнме

  утён понна сётӥ, – шуэ Саваоф Кузё-Инмар.

  5 Солы сётэм сӥзён-косонэ улон сётӥсь, каньыллык вайись

  сӥзён-косон вал.

  Сое Мон солы Мынэсьтым кышканэн мед улоз шуыса сётӥ,

  зэм, со Мынэсьтым кышкаса улӥз,

  Мынам нимы азьын куалекъяса улӥз.

  6 Кылаз-ымаз зэмлыклэн законэз улӥз,

  вераськоназ ӧрекчаськонэз ӧй вал;

  тупаса, шонерлыко улыса, Монэн ӵош ветлӥз,

  троссэ сьӧлыко ужъёслэсь палэнтылӥз.

  7 Уго священниклэн ымыз тодонлыкез утьыны кулэ,

  солэн кылысьтыз-ымысьтыз законэз утчало,

  малы ке шуоно со Саваоф Кузё-Инмарлэн ивортӥсез.

  8 Нош тӥ та сюрес вылысь палэнскиды,

  трос калык понна законэз утёнын тӥ визь тугасьёс луиды,

  Левийлы сётэм сӥзён-косонме тугады-таркады, –

  шуэ Саваоф Кузё-Инмар.

  9 Со понна Мон но тӥледыз вань калыклэн син азяз

  кӧтвеськантэм, сӥтэм-сантэм муртъёс каро,

  малы ке шуоно тӥ Мынам сётэм сюресэ кузя уд мынӥське,

  законэз тӥяса, одӥгзэ адямиез вылӥ кариськоды,

  мукетсэ – ултӥяськоды.

  10 Ваньмылэн асьмелэн Атаймы одӥг ӧвӧл-а?

  Одӥг со ик Инмар асьмеды ӧз кылдыты-а?

  Нош малы бен асьмеос ог-огмылы пумит кескич лэсьтӥськомы,

  атайёсмылы сётэм сӥзён-косонэз сӧриськомы?

  11 Кескич уж лэсьтэ Иуда,

  юрӟым уж быдэсме Израильын, Иерусалимын,

  уго Иуда Кузё-Инмарлэсь яратоно святынязэ сантэмаз,

  мурт инмарлы йыбыртъясь нылэз кышно басьтӥз.

  12 Тае лэсьтӥсь муртлэсь, возьмаськыса улӥсьсэ, ответ сётӥсьсэ,

  Саваоф Кузё-Инмарлы курбон вайисьсэ

  Кузё-Инмар Иаковлэн тылысъёсысьтыз быдтоз.

  13 Тани, эшшо мар тӥ лэсьтӥськоды на:

  Кузё-Инмарлэсь курбон тыронзэ

  викышъяса, куараен бӧрдыса кисьтэм синвуэн коттытӥськоды,

  соин ик табере Со тӥляд салам-кузьымъёсты шоры уг ни учкы,

  тӥляд киысьтыды каньыллык понна ваем курбондэс но

  кабыл уг ни басьты.

  14 Тӥ шуоды: «Мар понна?» Со понна:

  Кузё-Инмар адӟись вал егит дырысьтыды кышноеныд кусыпъёстэс;

  кышнодэ ӧрекчаса возид,

  нош со тынад эшед, законъя басьтэм кышноед луэ ук.

  15 Тазьы ик ӧз лэсьты-а одӥг мурт, кудӥз пушкын улэ вал вылӥ дух?

  Мар бен лэсьтӥз та «одӥг мурт»?

  Солэн Инмарлэсь сётэм выжы басьтэмез потэ вал.

  Озьыен, лулдэс-сюлэмдэс чылкыт возе,

  егит дыръяды ваем кышнодэс одӥгды но ӧрекчаса медад возе.

  16 Тон сое синазькыль кариськод ке, кошкыны лэзь сое, –

  шуэ Израильлэн Инмарез Кузё-Инмар;

  йӧнтэм ужъёс дӥськуттэ сапталозы, – шуэ Саваоф Кузё-Инмар;

  соин ик лулдэс-сюлэмдэс чылкыт возе; кескичъяськыса эн улэ.

  17 Тӥ кылыныды Кузё-Инмарлэсь вожзэ поттӥськоды, шуиськоды:

  «Маин ми Солэсь вожзэ поттӥськомы?»

  Соин, тӥ шуиськоды:

  «Котькудӥз урод уж лэсьтӥсь мурт Кузё-Инмар азьын ӟеч,

  соос бордын Солэн ӟеч эрикез»

  яке «Кытын шонер судить карись Инмар?»

  

  
  

  МАЛАХИЯ ПРОРОКЛЭН КНИГАЕЗ


  3-тӥ ЛЮКЕТ


  1 Тани, Мон Аслэсьтым Кылчинме ыстӥсько,

  Мынам азям со сюрес дасялоз,

  возьмамтэ дыръя Аслаз храмаз Кузё-Инмар лыктоз,

  Кинэ тӥ утчаськоды,

  Сӥзёнлэн Кылчинэз лыктоз, Кудзэ тӥляд адӟемды потэ;

  тани, Со лыктэ, – шуэ Саваоф Кузё-Инмар.

  2 Кин бен чидалоз Солэн лыктон нуналаз,

  кин бен сылыны быгатоз Со лыктэм бере?

  Уго Со – тыл кадь ӵыжатэ, пень кадь сузя.

  3 Пуксёз ӵыжатыны, азвесез сузяны,

  Левийлэсь пиоссэ чылкытатоз,

  Кузё-Инмарлы курбонэз шонер сётон понна

  соосты зарниез кадь, азвесез кадь ӵыжатоз.

  4 Соку Иудалэн, Иерусалимлэн курбонэз, вашкала нуналъёсы кадь,

  азьвыл аръёсы кадь, Кузё-Инмарлы ярамон луоз.

  5 Суд лэсьтыны тӥ доры лыкто,

  ӝоген шарае потто туно-пеллёосты,

  азыса-калгыса улӥсьёсты, пӧяськыса кыл сётӥсьёсты,

  медоослы уждунзэс ӝегатӥсьёсты,

  палкышноосты, анайтэм-атайтэм нылпиосты ӝикатыса возисьёсты,

  палэнысь лыктэм муртъёсты уллясьёсты, –

  Мынэсьтым кышкасьтэмъёсты, – шуэ Саваоф Кузё-Инмар.

  6 Мон Кузё-Инмар, Мон уг вошъяськиськы;

  соин ик тӥ, Иаков выжыысь нылпи, ӧд быре.

  7 Атайёстылэн нуналъёссы бордысен кутскыса

  Мынам пуктон-косонъёсы бордысь тӥ палэнскиды,

  соосты уд быдэсъяське;

  Мон пала берытске, соку Мон тӥ пала берытско, –

  шуэ Саваоф Кузё-Инмар.

  Тӥ шуоды: «Кызьы милемлы берытсконо?»

  8 «Адямилы яра-а Инмарлэсь лушканы?

  Нош тӥ Мынэсьтым лушкаськоды».

  Тӥ шуоды: «Кызьы ми Тынэсьтыд лушкаськомы?»

  «Дасэтӥ люкетэз сётытэк, салам-кузьым вайытэк».

  9 Каргаса тӥ каргамын, малы ке шуоно тӥ, быдэс калык,

  Мынэсьтым лушкаса улӥськоды.


  10 Дасэтӥ люкетъёстэс вае ваньбур возён коркам,

  Мынам коркам сиён-юон мед луоз;

  озьы ке но Монэ эскере, – шуэ Саваоф Кузё-Инмар, –

  уг усьты-а Мон инлэсь пасьёссэ но

  уг кисьты-а тӥ вылэ тырмымон ӟечлыкъёсме?

  11 Тӥ понна бусыысьтыды емышъёстэс быдтыны

  нымы-кибыослы уг сёты,

  сад бакчаысьтыды виноградпудды но емыштэк уз кыльы, –

  шуэ Саваоф Кузё-Инмар.

  12 Вань калыкъёс тӥледыз «шудо муртъёс» шуозы,

  уго тӥляд улоно музъемды туж синмаськымон луоз, –

  шуэ Саваоф Кузё-Инмар.


  13 Кышкатэк Мыным пумит кылъёс вераськоды, – шуэ Кузё-Инмар.

  Тӥ шуоды: «Кыӵе пумит кылъёс ми Тыныд вераськомы?»

  14 Тӥ шуиськоды: «Юнме гинэ Инмарлы ужаса-тыршыса улӥмы,

  кыӵе пайдазэ басьтӥмы Солэсь пуктон-косонъёссэ быдэсъяса

  улэммы понна,

  Саваоф Кузё-Инмар азьын пеймыт-сьӧд дӥськутэн

  ветлэммы понна?

  15 Али ми сьӧлыклэсь кышкасьтэмъёсты

  шудо муртъёс шуыса лыдъяськомы:

  законлы пумит улӥсьёслэн котькытын азинлыксы вань,

  Инмарлэсь визьзэ сынало ке но, но соос ваньзы быдэсэсь».

  16 Инмарлэсь кышкасьёс ог-огзылы шуо:

  «Кузё-Инмар адӟе, кылэ, Со азьын буре ваён книга гожтӥське,

  кытчы гожтэмын Кузё-Инмарлэсь кышканэн,

  Сое сӥё-сано карыса улӥсьёслэн нимъёссы».

  17 Соос Мынам адямиосы луозы, – шуэ Саваоф Кузё-Инмар, –

  тупатэм-пуктэм нуналам соос Мынам люкетэ луозы;

  соосты гажаса-жаляса утё, кызьы адями гажа-жаля аслыз

  ужаса-тыршыса улӥсь вордэм пизэ.

  18 Соку тӥ нош ик адӟыны быгатоды

  шонер улӥсьлэсь но сьӧлыклэсь кышкатэк улӥсьлэсь

  маин ог-огзылэсь висъяськемзэс,

  Инмарлы ужаса улӥсьлэсь но Солы ужатэк-тыршытэк улӥсьлэсь

  пӧртэмлыксэс.

  

  
  

  МАЛАХИЯ ПРОРОКЛЭН КНИГАЕЗ


  4-тӥ ЛЮКЕТ


  1 Уго тани, вуоз гур кадь ӝуась нунал,

  соку вань вылтӥяськисьёсты, сьӧлыклэсь кышкатэк улӥсьёсты

  куроез кадь вуоно нунал сутоз, – шуэ Саваоф Кузё-Инмар, –

  выжызы но, вайёссы но уз кыльы.

  2 Нош тӥ понна,

  Мынэсьтым нимме гажаса-яратыса улӥсьёс понна,

  шонерлыко улонлэн Шундыез ӝужалоз,

  Солэн тылсиосыз бурмон сёто,

  соку тӥ потоды но куаем кунянъёс кадь шумпотыса тэтчалоды.

  3 Сьӧлыклэсь кышкасьтэмъёсты пыд улады лёгалоды,

  уго соос Мынам лэсьтон нуналам

  пыдтыш улады сюй-тузон луозы, – шуэ Саваоф Кузё-Инмар.

  4 Аслам ляльчиелэсь, Моисейлэсь, законзэ –

  курон-косонъёсты, пуктон-косонъёсты – тодады вае,

  кудзэ Мон со пыр Хоривысен быдэс Израильлы сӥзи.

  5 Тани, Кузё-Инмарлэн быдӟым но кышкыт нуналэз вуон азьын

  тӥ доры Илия пророкез ысто.

  6 Со атайёслэсь сюлэмъёссэс пиоссы пала,

  пиоссылэсь сюлэмъёссэс атайёссы пала берыктоз,

  Мон лыктӥ ке, музъемез каргаса быдтоно медам луы вал.

  

  

  

  МАТФЕЙЛЭСЬ ӞЕЧ ИВОР


  1-тӥ ЛЮКЕТ


  1 Авраамлэн Пиезлэсь, Давидлэн Пиезлэсь, Иисус Христослэсь ӵыжы-выжыоссэ веран.


  2 Авраамлэсь Исаак вордӥськиз; Исааклэсь Иаков вордӥськиз; Иаковлэсь Иуда но солэн агай-вынъёсыз вордӥськизы; 3 Иудалы Фамара кышноезлэсь Фаресэн Зара вордӥськизы; Фареслэсь Есром вордӥськиз; Есромлэсь Арам вордӥськиз; 4 Арамлэсь Аминадав вордӥськиз; Аминадавлэсь Наассон вордӥськиз; Наассонлэсь Салмон вордӥськиз; 5 Салмонлы Рахава кышноезлэсь Вооз вордӥськиз; Воозлы Руфь кышноезлэсь Овид вордӥськиз; Овидлэсь Иессей вордӥськиз;


  6 Иессейлэсь Давид эксэй вордӥськиз. Давид эксэйлы азьвыл Уриялы бызем кышноезлэсь Соломон вордӥськиз; 7 Соломонлэсь Ровоам вордӥськиз; Ровоамлэсь Авия вордӥськиз; Авиялэсь Аса вордӥськиз; 8 Асалэсь Иосафат вордӥськиз; Иосафатлэсь Иорам вордӥськиз; Иорамлэсь Озия вордӥськиз; 9 Озиялэсь Иоафам вордӥськиз; Иоафамлэсь Ахаз вордӥськиз; Ахазлэсь Езекия вордӥськиз; 10 Езекиялэсь Манассия вордӥськиз; Манассиялэсь Амон вордӥськиз; Амонлэсь Иосия вордӥськиз; 11 Иосиялэсь Иоаким вордӥськиз; Вавилонэ кужмысь келян азьын Иоакимлэсь Иехония но солэн братъёсыз вордӥськизы.


  12 Вавилонэ кужмысь келям бере Иехониялэсь Салафииль вордӥськиз; Салафиильлэсь Зоровавель вордӥськиз; 13 Зоровавельлэсь Авиуд вордӥськиз; Авиудлэсь Елиаким вордӥськиз; Елиакимлэсь Азор вордӥськиз; 14 Азорлэсь Садок вордӥськиз; Садоклэсь Ахим вордӥськиз; Ахимлэсь Елиуд вордӥськиз; 15 Елиудлэсь Елеазар вордӥськиз; Елеазарлэсь Матфан вордӥськиз; Матфанлэсь Иаков вордӥськиз; 16 Иаковлэсь Мариялэн кузпалыз Иосиф вордӥськиз; Мариялэсь Христос шуон Иисус вордӥськиз. 17 Озьыен, Авраам бордысен кутскыса Давид дорозь ваньмыз дас ньыль выжы; Давид бордысен Вавилонэ кужмысь келятозь дас ньыль выжы; Вавилонэ кужмысь келян дырысен Христос дырозь дас ньыль выжы.


  18 Иисус Христослэн вордӥськонэз тазьы вал: Солэсь Анайзэ Марияез Иосифлы курам бере, соослэн огазе кариськемзылэсь азьвылгес, Мариялэн пушказ Святой Духлэсь нуны луонэз тодмо луиз. 19 Нош Солэн кузпалыз Иосиф, шонер улӥсь мурт, Сое шарае поттонтэм вылысь лушкемен Сое лэзьыны турттӥз. 20 Нош куке со та сярысь малпаз, соку ик солэн уйвӧтаз Кузё-Инмарлэн Кылчинэз лыктыса шуиз: «Иосиф, Давидлэн пиез, кышнодэ Марияез ас дорад пыртыны эн кышка: Со пушкысь вордӥськоно нуны Святой Духлэсь луэмын уго. 21 Пи нуны ваёз но тон Солы Иисус*а ним сётод. Ас калыксэ Со сьӧлыкъёслэсь утёз». 22 Ваньмыз та Кузё-Инмарлэн пророк пыр верам кылыз быдэсмон понна луиз, кудӥз шуэ:


  23 «Тани Нылмурт карттэк секытэн луоз,

  Пи нуны ваёз но Солы Еммануил ним сётозы,

  ”асьмемын Инмар” шуэм луэ со».*б


  24 Изьыса султэм бераз Иосиф лэсьтӥз озьы, кызьы сое Кузё-Инмарлэн Кылчинэз косӥз, – кышнозэ ас дораз пыртӥз. 25 Мария Пи нунызэ вайытозь, Иосиф Сое ӧз тоды. Вордскем Нунылы со Иисус ним сётӥз.

  


  *а1:21 Иисус, грек кылын Иесус, потэмын Иешуа вашкала еврей ним бордысь, кудӥз «Кузё-Инмар уте» шуэм луэ


  *б1.23 Ис. 7:14

  

  
  

  МАТФЕЙЛЭСЬ ӞЕЧ ИВОР


  2-тӥ ЛЮКЕТ


  1 Ирод эксэйын пукон нуналъёсы, Иудеяысь Вифлеем карын Иисус вордӥськем бере, Иерусалиме шундыӝужан палась визьмочиос лыктыса шуизы: 2 «Кытын Иудеялэн вордӥськем Эксэез? Шундыӝужан палась ми Солэсь ӝутскись кизилизэ адӟимы но Солы йыбырттыны лыктӥмы». 3 Тае кылэм бере Ирод эксэй куалектӥз, соин валче быдэс Иерусалим но. 4 Калыклэсь вань архиерейёссэ но книга тодӥсьёссэ люкаса, соослэсь со юаз: «Кытын Христос вордӥськыны кулэ?» 5 Соос солы шуизы: «Иудеяысь Вифлеем карын, уго пророк пыр тазьы гожтӥськемын:


  6 ”Тон но Вифлеем, Иуда музъем,

  Иудалэн валтӥсь городъёсызлэсь номырин но пичи ӧвӧл;

  тон бордысь Эксэй потоз,

  Со Мынэсьтым израиль калыкме утёз”».*а


  7 Соку Ирод визьмочиосты лушкемен ӧтиз но кизили потэмлэн дырыз сярысь юалляськиз. 8 Соосты со Вифлееме келяса шуиз: «Мынэлэ, Нуны сярысь рос-прос юалляське, шедьтӥды ке, мыным ивортэлэ, мон но Солы мыныса йыбырттысал». 9 Эксэйлэсь верамзэ кылзӥськем беразы соос кошкизы. Тани, шундыӝужанысь адӟем кизилизы соослэн азязы мынӥз, Нунылэн кыллён интыез шоры вуыса, со дугдӥз. 10 Кизилиез адӟыса, соос туж юн шумпотӥзы. 11 Корка пырем беразы Анаеныз, Марияен, Нуныез адӟизы но Со азе пыдесъяськыса йыбырттӥзы; дуно шыкысысьтызы поттыса, Солы зарни, ладан, смирна*б кузьмазы. 12 Уйвӧтазы Ирод доры мыныны лэзисьтэм ивор басьтэмзы бере соос мукет сюрестӥ ас шаеразы кошкизы.


  13 Соос кошкем бере Кузё-Инмарлэн Кылчинэз Иосифлы уйвӧтаз возьматӥськыса шуиз: «Султы, басьты Нуныез, Солэсь Анайзэ но пегӟы Египетэ, мон вератозь, отын ул; уго Ирод, Нуныез утчаса, Сое быдтыны турттэ». 14 Уйин султыса, Нуныез, Солэсь Анайзэ басьтӥз но Египетэ кошкиз. 15 Отын со Ирод кулытозь улӥз; Кузё-Инмарлэн пророк пыр «Египетысь Мон Аслэсьтым Пиме ӧти» шуэмез мед быдэсмоз.


  16 Визьмочиослэсь сое серем каремзэс шӧдыса, Ирод туж зол вожзэ поттӥз. Вифлеемысь но со ёросысь кык но солэсь пичи аресъем вань вож нуныосты виылыны ыстӥз, кудъёсыз сярысь со визьмочиослэсь юалляськиз. 17 Соку Иеремия пророк пыр верам кыл быдэсмиз, кудӥз шуэ: 18 «Рама карын зар бӧрдэм, викышъям, ӝуштэм куара кылӥське; Рахиль нуныосыз понна бӧрдэ, соос ӧвӧлысь солэн буйгатскемез уг ни поты».*в


  19 Ирод кулэм бере Кузё-Инмарлэн Кылчинэз Египетысен Иосифлы уйвӧтаз возьматӥськыса 20 шуиз: «Султы, Нуныез, Солэсь Анайзэ басьты но Израиль музъеме мын, Нунылэсь лулзэ утчасьёс кулӥзы ни». 21 Султыса со Нуныез, Солэсь Анайзэ басьтӥз но Израиль музъеме вуиз. 22 Ирод интыын солэн пиез Архелай Иудеяын эксэйын пуке шуыса тодэмез бере отчы мыныны кышказ. Уйвӧт пыр ивор басьтэм бераз Галилея ёросэ кошкиз. 23 Вуэм бераз Назарет шуон каре улыны интыяськиз, соин ик пророк пыр «Со Назорей шуыса нимаськоз» веран зэм луиз.

  


  *а2.6 Мих. 5:2


  *б2:11 смирна – мирра писпулэн ческыт зыно сирез


  *в2:18 Иер. 31:15

  

  
  

  МАТФЕЙЛЭСЬ ӞЕЧ ИВОР


  3-тӥ ЛЮКЕТ


  1 Со нуналъёсы Иоанн Пылатӥсь лыктӥз но Иудей кырын тодытыса 2 вераз: «Ӧпкельыса сьӧлыкъёстылэсь куштӥське, уго Ин Эксэйлык матэ вуиз». 3 Та со мурт вал, кудӥз сярысь Исаия пророк шуиз:


  «Кыр дуннеын кеськисьлэн куараез:

  Кузё-Инмарлы сюрес дасялэ, шонертэлэ Солы сюресэз».*а


  4 Аслаз Иоаннлэн дӥсянэз верблюд гонлэсь вал, куссэ сюмыс кускерттонэн думыса ветлӥз; сиёнэз ӟозъёс но кыр мушъёслэн чечызы вал. 5 Соку Иерусалимын но, быдэс Иудеяын но, быдэс Иордан котырын но улӥсьёс со доры потылӥзы. 6 Соос сьӧлыкъёссэс Иоаннлы веразы, Иоанн соосты Иордан вуын пылатӥз.


  7 Со доры пылатӥськыны лыктӥсь трос фарисейёсты, саддукейёсты адӟыса, соослы со шуиз: «Сьӧд кыйлэн вордосъёсыз! Вуоно вожпоттонлэсь пегӟыны кин тӥледлы валэктӥз? 8 Ӧпкельыса сьӧлыкъёстэс быдтыны ярамон емыш будэтэлэ ук. 9 Эн но малпалэ асьтэлы асьтэос тазьы вераны: ”Атаймы милям Авраам”, тӥледлы мон верасько: Инмар та изъёсты Авраамлы нылпи карыны быгатоз. 10 Тӥр но писпуос выжыын кылле ини: ӟеч емыш вайисьтэм котькудзэ но писпуэз корало но тылэ кушто. 11 Мон тӥледыз, сьӧлыкъёсты понна ӧпкельытыса, вуын пылатӥсько, нош мон бӧрсьын Лыктӥсь мынэсьтым кужмогес; Солэсь пыдкутчанзэ нуыны но мон ярамон ӧвӧл. Со тӥледыз Святой Духен но тылын пылатоз. 12 Солэн сускичез но Солэн кияз ини, сузялоз Со Аслэсьтыз итымзэ, Аслэсьтыз чабейзэ кеносэ люкалоз, нош курозэ кысылӥсьтэм тылын сутоз».


  13 Соку Галилеяысь Иордан дуре Иисус лыктӥз, Иоанн Сое мед пылатоз шуыса. 14 Нош Иоанн Сое дугдытыса шуиз: «Мыным кулэ Тон дорын пылатӥськыны, нош Тон мон доры-а лыктӥськод?» 15 Солы ответ сётыса, Иисус шуиз: «Нош али Монэ лэзь; тазьы кулэ уго асьмелы котькыӵе но шонерлыкез быдэстыны». Соку Иоанн Сое лэзиз.


  16 Пылатӥськем бераз соку ик Иисус вуысь потӥз – соку Со азьын инбам усьтӥськиз. Иоанн дыдык выллем васькись Инмарлэсь Духсэ адӟиз, Со Иисус вылэ лэзиськиз. 17 Соку инмысен куара кылӥськиз: «Та Мынам Яратоно Пие, Со бордын Мынам ӟеч эрике».

  


  *а3:3 Ис. 40:3

  

  
  

  МАТФЕЙЛЭСЬ ӞЕЧ ИВОР


  4-тӥ ЛЮКЕТ


  1 Собере Дух Иисусэз кыр дуннее нуиз, диавол Солэсь визьзэ мед сыналоз шуыса. 2 Ньыльдон нунал но ньыльдон уй визям бераз, кӧтыз сюмаз. 3 Со доры визь сынась лыктыса шуиз: «Инмар Пи ке Тон, вера, та изъёс нянь мед луозы». 4 Нош Иисус солы ответ сётыса шуиз: «Гожтэмын:


  ”Нянен гинэ уз улы адями,

  Инмарлэн ымысьтыз потэм котькудӥныз кылыныз улоз со”».*а


  5 Собере Сое диавол святой городэ нуиз, храмлэн липет йылаз султытӥз 6 но шуиз: «Инмар Пи ке Тон, тэтчы уллань; гожтэмын ук:


  ”Инмар Тонэ Аслаз Кылчинъёсызлы утьыны косоз,

  Тонэ ки йылазы соос ӝутыса нуозы,

  пыдыныд из борды медад канжаськы шуыса”».*б


  7 Иисус солы шуиз: «Гожтэмын озьы ик: ”Инмаредлэсь Кузё-Инмарлэсь визьзэ эн сына”». 8 Табере диавол Сое туж ӝужыт гурезь йылэ нуиз но дунне вылысь вань эксэйлыкъёсты но соослэсь данзэс возьматӥз, 9 со Солы шуиз: «Пыдесъяськыса мыным йыбырттӥд ке, ваньзэ тае мон Тыныд сёто». 10 Соку Иисус солы шуиз: «Кошкы Мон дорысь, шайтан; гожтэмын ук:


  ”Инмаредлы Кузё-Инмарлы йыбыртъя,

  Солы Огназлы гинэ ужаса-тыршыса ул”».*в


  11 Соку диавол Со дорысь кошкиз; собере Кылчинъёс Со доры лыктӥзы, Солы служить каризы.


  12 Иоанн пытсэтэ сюремын шуыса, Иисус кылӥз но Галилеяе кошкиз. 13 Назаретысь кошкем бераз Со Завулонэн Неффалимлэн ёросысьтызы зарезь дурысь Капернаум каре улыны интыяськиз. 14 Мед быдэсмоз Исаия пророк пыр веран, кудӥз шуэ:


  15 «Завулон музъем, Неффалим музъем,

  зарезь дуре мынон сюрес вылын,

  Иордан сьӧрын, язычникъёслэн Галилеязы,

  16 Пеймыт азьын пукись калык быдӟым югытэз адӟиз,

  кулонлэн шаераз но вужераз пукисьёслы югыт пиштыны кутскиз».*г


  17 Та дырысен Иисус тодытыса вераны кутскиз: «Ӧпкельыса сьӧлыкъёстылэсь куштӥське, уго матэ вуиз Ин Эксэйлык».


  18 Иисус, Галилей зарезь дуртӥ ортчыкуз, кык агай-вынъёсты адӟиз: Петр шуон Симонэз но солэсь Андрей вынзэ зарезе калтон куштыса улон дыръязы. Соос чорыгаса улӥсьёс вал. 19 Соослы шуиз: «Ойдолэ Мон сьӧры, Мон тӥледыз адями кутылӥсь каро». 20 Калтонъёссэс куштӥзы но соку ик Со сьӧры мынӥзы. 21 Отысен, азьпала мынон сяменыз, мукет кык агай-вынъёсты адӟиз – Зеведей Иаковез но солэсь Иоанн вынзэ. Соос атаенызы Зеведеен пыжын калтонзэс кышъяса пуко вал. Соосты но ӧтиз. 22 Соос соку пыжзэс но, атайзэс но кельтыса, Со сьӧры мынӥзы.


  23 Иисус быдэс Галилеяетӥ, сӥнагогаосазы дышетыса, Эксэйлыклэсь Евангелизэ тодытыса, адямиослэсь котькыӵе но висёнъёссэс, ляблыкъёссэс бурмытылыса ветлӥз. 24 Со сярысь ивор быдэс Сирияе кылӥськиз. Со доры вань лябӟемъёсты, олокыӵе но черъёсын висисьёсты, курадӟисьёсты, перияськемъёсты, кулыса усьылӥсьёсты, пери шуккемъёсты вайылӥзы; Иисус соосты бурмытылӥз. 25 Со сьӧрын Галилеяысь, Дас каро музъемысь, Иерусалимысь, Иудеяысь но Иордан тупалась трос адямиос ветлӥзы.

  


  *а4:4 Кык. зак. 8:3


  *б4:6 Пс. 90:11-12


  *в4:10 Кык. зак. 6:13


  *г4:16 Ис. 9:1-2

  

  
  

  МАТФЕЙЛЭСЬ ӞЕЧ ИВОР


  5-тӥ ЛЮКЕТ


  1 Калыкез адӟем бераз Иисус гурезе тубиз. Со отчы пуксиз. Соку Со доры дышетскисьёсыз лыктӥзы. 2 Соосты дышетыса, Со тазьы шуиз:


  3 «Покчи мылкыдоос шудоесь: соослэн Ин Эксэйлыксы вань.

  4 Бӧрдӥсьёс шудоесь: соос буйгалозы.

  5 Востэмъёс шудоесь: соос музъем басьтозы.

  6 Шонер улонэз сютэм, сюзы куасьмыса возьмасьёс шудоесь: соос тыр луозы.

  7 Муртлы ӟеч карисьёс шудоесь: соос ӟеч каремын луозы.

  8 Чылкыт сюлэмоос шудоесь: соос Инмарез адӟозы.

  9 Тупаса улон вайисьёс шудоесь: соос Инмар пиос шуыса нимаськозы.

  10 Шонер улон понна уллямъёс шудоесь: соослэн Ин Эксэйлыксы вань.


  11 Мон понна тӥледыз курлазы ке, уллязы ке, котькыӵе но урод кылъёсын юнме куаретӥзы ке, тӥ шудоесь. 12 Шумпотэлэ, шулдыръяськелэ – Инмын басьтоно медды-кузьымды бадӟым. Тӥлесьтыд азьвыл улэм пророкъёсты но озьы ик уллязы.


  13 Тӥ – музъемлэн сылалэз. Нош сылал аслэсьтыз кужымзэ ыштӥз ке, маин сое кузьыт карод на? Со номырлы но ярантэм ини, педло поттыса, калык пыд улэ гинэ куштыны ярано на.


  14 Тӥ – дуннелэн югытэз. Гурезь йылын сылӥсь город ватӥськыны уг быгаты. 15 Сюсьтылэз ӝуатыса, тусьты улэ уг пукто, сюсьтыл пуктонэ пукто, соку со ваньмызлы коркан югыт каре. 16 Озьы ик тӥляд но югытты адямиос азьын мед пиштоз, тӥлесьтыд ӟеч ужъёстэс мед адӟозы но Инмысь Атайдэс мед данъялозы.


  17 Эн малпалэ, Мон законэз яке пророкъёсты туганы-тарканы лыктӥ шуыса; туганы-тарканы Мон ӧй лыкты, быдэстыны лыктӥ. 18 Зэм ик тӥледлы верасько: инэн музъем бырытозь, ваньмыз быдэсмытозь, законысь одӥг быртыкез но, одӥг гожез но уз быры. 19 Озьыен, кин одӥгзэ ке но самой пичизэ курон-косонэз тугаз-тарказ но адямиосыз но солы ик дышетӥз ке, Ин Эксэйлыкын со покчи шуыса нимаськоз, нош кин соосты быдэсъяз но дышетӥз ке, Ин Эксэйлыкын со быдӟым шуыса нимаськоз. 20 Уго тӥледлы верасько: тӥляд шонер улонды книга тодӥсьёслэн но фарисейёслэн шонерлыксылэсь ӧз ке ортчы, Ин Эксэйлыке тӥ уд пырелэ.


  21 Тӥ кылӥды, мар шуэмын вашкалаослы: ”Эн виы; нош кин вииз ке, судэ сюроз”. 22 Нош Мон тӥледлы верасько: котькудӥз юнме ас братэз вылэ йыркуръяськись – судэ сюроз; нош ас братэзлы ”шузи-мази” шуиз ке, сӥнедрионэ сюроз; нош кин ”визьтэм” шуиз ке, ӝуась гееннае сюроз. 23 Соин ик, кузьымдэ курбон сётон интые вайид но, отысен тодад лыктӥз ке, братэдлэн тыныд кыӵе ке но кӧтӝожез вань шуыса, 24 соку курбон сётон ӝӧк доры кузьымдэ кельты, мын, нырысь ик тупа братэныд. Собере лыкты, вай кузьымдэ. 25 Вожвылъяськись муртэд судья кие, нош судья тонэ ляльчи кие медаз сёты вал; астэ пытсэтэ куштытэмед уг ке поты, одӥг сюрес кузя мынон дыръяды ӝоггес тупатскы вожвылъяськись муртэныд. 26 Зэм ик тыныд верасько: берпум копейкадэ сётытэк, тон отысь уд ни поты.


  27 Тӥ кылӥды вашкалаослы верамез: ”Азон-калгон сьӧлыке эн пыры”. 28 Нош Мон тӥледлы верасько: котькудӥз, кин кышномурт шоры ӝуатскем мылкыдын учкиз ке, со аслаз сюлмаз азон-калгон сьӧлыкез лэсьтэ ни. 29 Бур синмыд тонэ сьӧлыке пыртэ ке, ишкалты сое но ас бордысьтыд кушты: быдэс мугорыд кысылӥсьтэм тыл пӧлы куштӥськемлэсь, умойгес луоз тыныд одӥг маид ке гинэ быриз ке. 30 Бур киыд тонэ сьӧлыке пыртэ ке, ӵог сое но ас бордысьтыд кушты: быдэс мугорыд кысылӥсьтэм тыл пӧлы куштӥськемлэсь, умойгес луоз тыныд одӥг маид ке гинэ быриз ке.


  31 Озьы ик шуэмын: кин кышноеныз люкиськиз ке, солы люкиськон сярысь гожтэт мед сётоз. 32 Нош Мон тӥледлы верасько: кин азон-калгон сьӧлыке пырымтэ кышноеныз люкиське, со кышноезлы азон-калгон сьӧлыке пырыны юрттэ; люкиськем муртэ кышно вайись мурт азон-калгон сьӧлыке пыре.


  33 Тӥ кылӥды, вашкалаослы мар шуэмын: ”Эн куштӥськы сётэм кылыдлэсь, быдэсъя Кузё-Инмар азьын сётэм кылъёстэ”. 34 Нош Мон тӥледлы шуисько: кылдэ чик но эн сёт: инбамен но, малы ке шуоно со Инмарлэн пукон интыез; 35 музъемен но, малы ке шуоно со Солэн пыдул лёгетэз; Иерусалимен но, малы ке шуоно со быдӟым Эксэйлэн городэз. 36 Аслад йырыныд но кыл эн сёты, малы ке шуоно одӥг йырсидэ но аслад тӧдьы яке сьӧд каремед уг луы. 37 Тӥляд кылды ”озьы, озьы”, ”ӧвӧл, ӧвӧл” гинэ мед луоз; талэсь тросэз – шайтанлэсь луэ.


  38 Тӥляд кылэмды вань тазьы верамез: ”Син понна син, пинь понна пинь”. 39 Нош Мон тӥледлы верасько: эн пумитъяськы уродлы. Кин ке бурпал бамад чабкиз, мукет палзэ но солы берыкты. 40 Кин ке тонэн судэ пырыны но дэремдэ басьтыны турттӥз ке, солы вылысь дӥсьтэ но сёт. 41 Тонэ кин ке одӥг иськем ӵош мыныны чортӥз ке, мын соин кыксэ. 42 Курисьлы сёт, пунэманы турттӥсьлэсь эн палэнскы.


  43 Тӥ кылӥды тазьы шуэмез: ”Матысьтэ яраты, тушмондэ адӟемпотостэм кар”. 44 Нош Мон тӥледлы шуисько: тушмонъёстэс яратэлэ, тӥледыз каргасьёсты бакель каре, адӟемпотостэм карисьёслы ӟеч каре, ултӥясьёс, уллясьёс понна вӧсяськелэ, 45 Инмысь Атайдылэн пиосыз мед луоды; Со уго шундызэ уродъёс но, ӟечъёс но вылэ ӝужаны косэ, зорзэ шонер улӥсьёслы но, шонер улӥсьтэмъёслы но лэзе. 46 Тӥледыз яратӥсьёсыз гинэ яратӥды ке, тӥляд кыӵе медды-кузьымды луоз? Озьы ик выт бичасьёс но уг-а лэсьто? 47 Братъёстэс гинэ ӟечкылады ке, мар аспӧртэмзэ лэсьтӥськоды? Озьы ик уг-а лэсьто язычникъёс но?


  48 Кызьы Инмысь Атайды дун-шектэм, озьы ик тӥ но дун-шектэмесь луэ».

  

  
  

  МАТФЕЙЛЭСЬ ӞЕЧ ИВОР


  6-тӥ ЛЮКЕТ


  1 «Учкелэ, ёрмисьёслы сётондэс калык азьын, соос мед адӟозы шуыса, эн лэсьтэ: соку уго Инмысь Атайдылэсь медзэ-кузьымзэ уд басьтэ. 2 Озьыен, ёрмисьёслы сётыкуд, калык азьын чеберъяськисьёс кадь эн куашеты. Соос сӥнагогаосын но, ульчаосын но, калык мед данъялоз шуыса, озьы каро. Зэм ик тӥледлы верасько: асьсэлэсь медзэс-кузьымзэс соос басьто ини. 3 Тынад нош, ёрмисьлы сётыкуд, паллян киыд медаз тоды, мар лэсьтэ бур киыд. 4 Ёрмисьлы сётонэд лушкем мед луоз; лушкемез адӟись Атаед тыныд пунэмзэ шара берыктоз.


  5 Вӧсяськыкуд чеберъяськисьёс кадь эн лу, калык азьын возьматскон понна соос ярато сӥнагогаосын но ульча сэрегъёсын дугдылыса вӧсяськыны. Зэм ик тӥледлы верасько: асьсэлэсь медзэс-кузьымзэс соос басьто ини. 6 Тон нош вӧсяськыкуд бӧльмы сьӧрад пыр, ӧстэ ворса но адскисьтэм Атаедлы вӧсяськы, лушкемез адӟись Атаед тыныд шара берыктоз. 7 Вӧсяськыкуды язычникъёс кадь мултэссэ эн вералэ: трос кылъёс верамы ке, милемыз кылозы шуыса, соос малпало уго. 8 Соос кадь эн кариське; Атайды уго Солэсь куриськемдылэсь азьвыл ик тодэ, мар тӥледлы кулэ. 9 Тӥ тазьы вӧсяськелэ:


  Инмысь Атаймы! Тынад нимыд дано мед луоз;

  10 Тынад Эксэйлыкед мед лыктоз;

  Тынад эрикедъя мед луоз музъем вылын но инмын кадь ик.

  11 Милемлы туннэ улымон няньмес сёты;

  12 пунэмъёсмес но кушты,

  милемлы пунэмо луисьёслэсь пунэмъёссэс ми куштэм кадь ик;

  13 милемыз визь сынаськонлэсь но утьы,

  уродлэсь но мозмыты милемыз.

  Тынад Эксэйлыкед, кужымед но данэд пумтэм вапуме. Аминь.


  14 Адямиослы сьӧлыкамъёссэс куштӥды ке, Инмысь Атайды тӥлесьтыд но куштоз. 15 Нош адямиослы сьӧлыкамъёссэс ӧд ке куштэ, Инмысь Атайды но тӥлесьтыд сьӧлыкамъёстэс уз кушты.


  16 Озьы ик, визякуды чеберъяськисьёс кадь мӧзмыт тусъем эн кариське; адямиос азьын визямзэс возьматон понна соос уго ымныръёссэс ӝож тусъем каро. Зэм ик тӥледлы верасько: асьсэлэсь медзэс-кузьымзэс соос басьто ини. 17 Нош тон визякуд йырдэ вӧйын зыра, ымнырдэ миськы, 18 визямед калык азьын медаз адӟиськы, Атаед азьын мед адӟиськоз, Кудӥз лушкемын; лушкемез адӟись Атаед тыныд пунэмзэ шара берыктоз.


  19 Музъем вылэ асьтэлы ваньбур эн люкалэ, отын сое кей сие, сыномыса быре, лушкаськисьёс гудӟиськыса пыро но нуыса кошко. 20 Асьтэлы ваньбур Инме люкалэ, отын кей но уг сиы, сыномыса но уг быры, лушкаськисьёс но гудӟиськыса уг пыро, уг лушкало. 21 Уго кытын тӥляд ваньбурды, отын ик луоз сюлэмды но.


  22 Мугорлэн югдытӥсез син луэ. Озьыен, синмыд чылкыт ке луиз, быдэс мугорыд югыт луоз. 23 Синмыд тынад урод ке, быдэс мугорыд пеймыт луоз. Нош тынад пушкысьтыд югытэз пеймыт ке, кыӵе бен соку со пеймытлык?


  24 Нокинлэн но кык кузёлы служить каремез уг луы: уго одӥгзэ адӟемпотостэм кароз, нош мукетсэ яратоз; яке огезлы сюлмысьтыз тыршоз, нош мукетыз сярысь уз сюлмаськы. Уд быгатӥське Инмарлы но, маммоналы*а но огдыре служить карыны. 25 Соин ик тӥледлы шуисько: эн сюлмаське лулды понна, – мар сиём, мар юом, мугорды понна – мар дӥсялом шуыса. Лул бадӟымгес ӧвӧл-а сиёнлэсь, мугор бадӟымгес ӧвӧл-а дӥськутлэсь? 26 Учкелэ инмысь тылобурдоос шоры: соос уг кизё, уг арало, кеносазы но уг люкало; но Инмысь Атайды сюдэ соосты. Тӥ соослэсь трослы умоесь ӧвӧл-а? 27 Тӥ пӧлысь кин бен, сюлмаськиз ке но, быгатоз одӥг гырпум кузьда ке но мугорзэ ӝужыт карыны? 28 Дӥськут сярысь но малы сюлмаськиськоды? Учкелэ бусы сяськаос шоры, кызьы соос будо: уг ужало, уг черсо. 29 Но тӥледлы верасько: Соломон туж дано дыръяз но таос пӧлысь одӥгзы кадь но ӧз дӥсяськылы. 30 Бусы турынэз, кудӥз туннэ вань, нош ӵуказе гуре куштэмын луоз, Инмар озьы дӥся ке, эшшо но умойгес уз-а дӥся тӥледыз, ӧжыт оскисьёс? 31 Озьыен, эн сюлмаське, эн но шуэлэ: ”Мар милемлы сиёно?” яке: ”Мар юоно?”, яке: ”Мар дӥсяно?” 32 Малы ке шуоно ваньзэ тае язычникъёс утчало, тӥляд Инмысь Атайды тодэ уго, ваньмыз таос тӥледлы кулэ шуыса. 33 Нырысь ик Инмарлэсь Эксэйлыксэ но Солэсь шонерлыксэ утчалэ, соку ваньмыз таос но тӥледлы сётэмын луоз.


  34 Озьыен, эн сюлмаське ӵуказе нунал сярысь, уго ӵуказеез нунал ачиз сюлмаськоз ачиз сярысь: котькуд нуналлэн аслаз сюлмаськонэз тырмыт».

  


  *а6:24 маммона – узырлык-байлык

  

  
  

  МАТФЕЙЛЭСЬ ӞЕЧ ИВОР


  7-тӥ ЛЮКЕТ


  1 «Судить эн каре, тӥледыз но судить уз каре, 2 уго кыӵе судэн судить кариськоды, сыӵеен ик тӥ но судить каремын луоды; кыӵе мертэтэн мертаськоды, сыӵеен ик тӥледлы но мерталозы. 3 Малы тон мукет муртлэн синмысьтыз жагез шоры учкиськод, нош аслад синмысьтыд корзэ уд шӧдӥськы? 4 Кызьы тон мукет муртлы шуод: ”Вай, синмысьтыд жагзэ потто”, куке аслад синмад кор? 5 Чеберъяськись! Нырысь аслад синмысьтыд корзэ потты, соку адӟод, кызьы мукет муртлэн синмысьтыз жагзэ поттоно.


  6 Святой макеез пуныослы эн сётэ; марӟандэс но парсьёс азе эн куялэ – пыдынызы медаз лёгалэ, берыктӥськыса асьтэдыз медаз кесялэ.


  7 Курелэ – тӥледлы сётэмын луоз; утчалэ – шедьтоды; йыгаське – тӥледлы усьтозы. 8 Уго котькудӥз курись мурт басьтэ, утчась мурт шедьтэ, йыгаськисьлы – усьтозы. 9 Вань-а тӥляд пӧлады сыӵе адями, кудӥзлэсь пиез нянь куриз ке, солы из мед сётысал? 10 Чорыг куриз ке, кый мед сётысал? 11 Озьыен, тӥ, уродэсь-лекесь луыса но, асьтэлэн нылпиостылы ӟечесь кузьымъёс сётъяны быгатӥськоды ке, уката но Инмысь Атайды Солэсь курисьёслы ӟечлык сётоз.


  12 Котькытын но адямиослы озьы лэсьтэ, кызьы асьтэлы соослэсь лэсьтэмзэс кулэ кариськоды; уго закон но, пророкъёслэн веранзы но та бордын возисько.


  13 Ӟоскыт капкатӥ пырелэ, уго паськыт капка, эркын сюрес быронэ нуо, – отӥ тросэз мыно. 14 Ӟоскыт капка, сюбег сюрес улонэ нуо, но ӧжытэз соосты шедьто.


  15 Ӧрекчи пророкъёслэсь утиське. Соос тӥ доры ыжку дӥсен лыкто, нош пушсы сьӧсь кионъёслэн кадесь. 16 Емышсыя тӥ соосты тодмалоды. Тёрнпуысь виноград бичало-а, яке люгыпудысь смоква окто-а? 17 Озьы, котькудӥз ӟеч писпу ӟеч емыш сётэ, нош урод писпу урод емыш сётэ. 18 Ӟеч писпу урод емыш сётыны уг быгаты, урод писпу ӟеч емыш сётыны уг быгаты. 19 Котькудзэ ӟеч емыш сётӥсьтэм писпуэз корало но тыл пӧлы кушто. 20 Озьыен, емышсыя тӥ соосты тодмалоды. 21 Котькудӥз ик Мыным ”Кузё-Инмаре! Кузё-Инмаре!” шуись мурт Ин Эксэйлыке уз пыры, Инмысь Атаелэсь эриксэ быдэсъясь мурт гинэ отчы пыроз. 22 Тросэз со нуналэ Мыным шуозы: ”Кузё-Инмар! Кузё-Инмар! Тынад нимыныд азьпалзэ тодытыса ӧм-а ветлэ? Тынад нимыныд периосты улляса ӧм-а потталэ? Трос паймымон ужъёсты Тынад нимыныд ӧм-а лэсьтэ?” 23 Соку Мон соослы яло: ”Мон тӥледыз ноку но ӧй тоды, кошкелэ Мон дорысь, законлы пумит улӥсьёс”.


  24 Озьы, котькудӥз Мынэсьтым та кылъёсме кылзӥсь но быдэсъясь мурт аслэсьтыз корказэ из вылэ пуктӥсь визьмо пиосмуртлы укша. 25 Зорыны кутскем но, шуръёс тудӟыса, тӧлъёс пельтыса, со корка вылэ урдскиллям, нош со куашкамтэ, малы ке шуоно со из вылэ пуктэмын вылэм. 26 Нош кин Мынэсьтым та кылъёсме кылэ но соосты уг ке быдэсъя, со луо вылэ корказэ пуктэм визьмыз вакчи муртлы укшалоз; 27 зорыны кутскем но, шуръёс тудӟыса, тӧлъёс пельтыса, со корка вылэ урдскиллям; корка куашкам, куашканэз солэн шимес вылэм».


  28 Иисус та кылъёссэ вераса дугдэм бере калык паймиз Солэн дышетонэзлы. 29 Книга тодӥсьёс, фарисейёс кадь ӧвӧл, кузё мурт кадь соосты Со дышетӥз уго.

  

  
  

  МАТФЕЙЛЭСЬ ӞЕЧ ИВОР


  8-тӥ ЛЮКЕТ


  1 Иисус гурезьысь васькем бере Со бӧрсьы трос калык мынӥз. 2 Соку дораз гижлочерен висись мурт лыктӥз но Солы йыбырттыса шуиз: «Кузё-Инмаре! Чылкытатэмед потӥз ке, Тынад монэ чылкытатэмед луоз». 3 Иисус, кизэ ӝутыса, со борды йӧтӥськиз но солы шуиз: «Мынам чылкытатэме потэ, чылкыта». Со соку ик чылкытаз, гижлочерез быриз. 4 Иисус солы шуиз: «Уть, нокинлы но эн вера; священник доры мыныса, солы возьматӥськы, Моисейлэсь косэм курбонзэ сёт, та адямиослы тодытон понна со мед луоз».


  5 Иисус Капернауме пырем бере Со доры сю солдатэн кивалтӥсь лыктыса, Солэсь куриз: 6 «Кузёе! Ляльчие, пери шуккыса, дорам кылле, туж курадӟе».


  7 Иисус солы шуиз: «Мон лыктыса бурмыто сое». 8 Сю солдатэн кивалтӥсь ответ сётыса шуиз: «Кузёе! Тон мынам коркам пырон понна мон ярамон адями ӧвӧл; кыл гинэ вера но, мынам ляльчие бурмоз. 9 Мон уго ачим но мурт киулын ужась адями. Но мынам киулам солдатъёс вань, огезлы шуисько: ”Мын”, – со мынэ; мукетызлы: ”Лыкты”, – со лыктэ; ляльчиелы шуисько: ”Лэсьты сое”, – со лэсьтэ».


  10 Тае кылыса, Иисус паймиз но сьӧраз лыктӥсьёслы шуиз: «Зэм ик тӥледлы верасько: Израильысь но таӵе осконэз Мон ӧй шедьты. 11 Тӥледлы Мон верасько: тросэз шундыӝужанысь, шундыпуксёнысь лыктозы но Авраамен, Исаакен но Иаковен ӵош Ин Эксэйлыке интыяськозы, 12 нош эксэйлыклэн нылпиосыз педло, пеймыт азе сэрпалтэмын луозы: отын бӧрдон, пинь сыскон луоз». 13 Иисус сю солдатэн кивалтӥсьлы шуиз: «Мын, оскемедъя тыныд мед луоз». Соку ик солэн ляльчиез бурмиз.


  14 Иисус, Петрлэн корказ лыктыса, солэсь пӧськылен висись вармумизэ адӟиз. 15 Ки бордаз йӧтӥськиз но, пӧськылез быриз; кышномурт султӥз но соослы юрттӥськыса улыны кутскиз.


  16 Ӝыт вуэм бере Иисус доры трос перияськем адямиосты вайизы; периоссэс, кылын улляса, Со поттаз, вань висисьёсты бурмытӥз. 17 Исаия пророк пыр тазьы верам кыл: «Со милесьтым ляблыкъёсмес Ас вылаз басьтӥз, висёнъёсмес Ас вылаз нуиз» – мед быдэсмоз.


  18 Ас котырысьтыз трос калыкез адӟем бераз Иисус (дышетскисьёссэ) мукет пал ярдуре выжыны косӥз. 19 Соку одӥгез книга тодӥсь Со доры лыктыса шуиз: «Дышетӥсь! Кытчы гинэ Тон уд мыны, мон Тон сьӧры мыно». 20 Иисус солы шуиз: «Ӟичыослэн гутёзы вань, инмысь тылобурдоослэн – карзы, нош Адями Пилэн йырзэ понон интыез но ӧвӧл». 21 Солэн дышетскисьёсыз пӧлысь ик одӥгез Солы шуиз: «Кузё-Инмаре! Нырысь лэзь вал монэ аслэсьтым атайме ватыны мыныны». 22 Нош Иисус солы шуиз: «Мын Мон сьӧры, кулэмъёс асьсэлэсь кулэмъёссэс мед ватозы».


  23 Иисус пыже пырем бере Солэн бӧрсяз дышетскисьёсыз мынӥзы. 24 Тани, зарезь вылын кужмо сильтӧл ӝутскиз, тулкымъёс пыжез шобыртыны кутскизы; нош Со кӧлӥз. 25 Соку Солэн дышетскисьёсыз, матаз мыныса, Сое сайкатӥзы но шуизы: «Кузё-Инмармы! Уть милемыз: быриськомы». 26 Соослы Иисус шуиз: «Малы тӥ сокем кышкасесь, ӧжыт оскисьёс?» Собере султыса тӧлъёсыз но, зарезез но дугдытӥз, туж чалмыт луиз. 27 Адямиос нош паймыса вераськизы: «Кин Та, тӧлъёс но, зарезь но Солэсь кылзӥсько?»


  28 Мукет пал ярдуре, Гергесин шуон шаере, вуэм бераз, Сое шайгу пещераысь потэм кык перияськем адямиос пумитазы. Соос туж лекесь вал, соин ик нокин но со сюрес кузя ветлыны ӧз дӥсьты. 29 Соку соос черекъяны кутскизы: «Ми бордын Тынад мар ужед, Инмарлэн Пиез Иисус? Дырызлэсь вазь Тон татчы милемыз курадӟытыны лыктӥд». 30 Соослэн палэназыгес бадӟым парсь уллёез возьмало вал. 31 Периос Солэсь куризы: «Улляса поттӥд ке, милемыз парсь уллё пӧлы ысты». 32 Иисус соослы шуиз: «Мынэлэ». Потыса соос парсь уллё пӧлы мынӥзы. Соку быдэс парсь уллё меӵ ярысен зарезе тэтчаз но вуэ выйыса быриз. 33 Парсь возьмасьёс бызьыса кошкизы но, городэ вуыса, ваньмыз сярысь, перияськем адямиосын мар луэмез но веразы. 34 Соку быдэс городысь калык Иисуслэн пумитаз потӥз. Иисусэз адӟемзы бере соослэн улон ёросысьтызы Со мед кошкоз шуыса, Сое куризы.

  

  
  

  МАТФЕЙЛЭСЬ ӞЕЧ ИВОР


  9-тӥ ЛЮКЕТ


  1 Соку Иисус пыже пыриз но мукет пал ярдуре выжиз, Аслаз городаз вуиз. 2 Валес вылэ поныса, Со доры пери шуккем муртэ вайизы. Осконзэс адӟыса, Иисус пери шуккем муртлы шуиз: «Сэзь лу! Тынад сьӧлыкъёсыд куштӥсько».


  3 Соку книга тодӥсьёс пӧлысь куд-огез асьсэ понназы веразы: «Со Инмарез сантэма». 4 Соослэсь малпанзэс тодыса, Иисус шуиз: «Малы тӥ сюлмады урод малпанэн улӥськоды? 5 Мае вераны капчигес: ”Тынад сьӧлыкъёсыд куштӥсько”, яке ”Султы но ветлы”? 6 Тӥ мед тододы: Адями Пилэн музъем вылын сьӧлыкъёсты куштыны кужымез-властез вань», – соку Со пери шуккем муртлы шуиз: «Султы, басьты валестэ но гуртад берт». 7 Со султыса валессэ басьтӥз но аслаз дораз кошкиз. 8 Калык тае адӟыса паймиз но, адямиослы таӵе кужым сётэмез понна, Инмарез данъяны кутскиз.


  9 Иисус, отысь кошкыкуз, выт бичан дорын пукись Матфей нимо адямиез адӟиз но солы шуиз: «Мон сьӧры мын». Со султыса Со сьӧры мынӥз. 10 Иисус коркан сиськыса улыку, трос выт бичасьёс, сьӧлыкоос лыктӥзы но Соин, Солэн дышетскисьёсыныз огазьын сиськизы. 11 Фарисейёс, тае адӟыса, Солэн дышетскисьёсызлы шуизы: «Малы тӥляд Дышетӥсьты выт бичасьёсын, сьӧлыкоосын огазьын сие-юэ?» 12 Тае кылыса, Иисус соослы шуиз: «Висисьтэмъёслы эмъясь кулэ ӧвӧл, висисьёслы кулэ. 13 Мынэлэ, дышетскелэ, мар шуэм со: ”Курбонэз кулэ уг кариськы, гажан-жалянэз кулэ карисько”? Уго Мон шонер улӥсьёсты ӧтьыны ӧй лыкты, сьӧлыкоосты ӧпкельыса сьӧлыкъёссылэсь куштӥськонэ ӧтьыны лыктӥ».


  14 Соку Со доры Иоаннлэн дышетскисьёсыз лыктыса шуизы: «Малы ми но, фарисейёс но трос визяськомы, нош Тынад дышетскисьёсыд визез уг утё?» 15 Соослы Иисус шуиз: «Эмеспи соос пӧлын улон дыръя мӧзмыса улозы-а сюанчиос? Но вуозы нуналъёс, – соос дорысь эмеспи басьтӥськоз, соку соос визялозы но. 16 Нокин но пӧсьтэм дӥськутэз гужатымтэ дэраен уг кышъя, малы ке шуоно выль кышъет вужез бордысь ӟезиськоз, соку пасез уката но уродгес луоз. 17 Выль винаез но вужмем сепысъёсы уг лэзё; уго сепысъёс соку кесисько но, вина кисьтӥське, сепысъёс но арам луо. Выль винаез выль сепысъёсы лэзё, соку соиз но, таиз но быдэс кылё».


  18 Тае соослы вераса улыкуз, Иисус доры кыӵе ке но кузёйыр лыктӥз но йыбырттыса шуиз: «Мынам нылы кулӥське ни. Лыктыса со вылэ Аслэсьтыд кидэ понӥд ке, со улэп кылёз». 19 Иисус султӥз но дышетскисьёсыныз ӵош со сьӧры мынӥз.


  20 Соку, бертӥз лыктыса, дас кык ар ӵоже вир виянэн курадӟыса улӥсь кышномурт Солэн дӥсянэзлэн сӧзы бордаз йӧтӥськиз. 21 Со аслыз ачиз шуэ вылэм уго: «Солэн дӥськут бордаз гинэ йӧтӥськи ке, бурмо». 22 Иисус берыктӥськыса учкиз но, сое адӟыса, шуиз: «Сэзь лу, нылмурт! Тынад осконэд тонэ утиз». Со часысен кышномурт йӧназ.


  23 Кузёйырлэн юртаз пырем бере Иисус чипчирган шудӥсьёсты, куалектыса улӥсь калыкез адӟиз но 24 соослы шуиз: «Потэлэ татысь; нылмурт кулэмын ӧвӧл, со изе». Сое серем каризы. 25 Калыкез поттэм бере, корка пырыса, нылмуртэз китӥз кутӥз но, – нылмурт султӥз. 26 Та сярысь ивор быдэс шаеразы вӧлмиз.


  27 Иисус отысь кошкыку, Со бӧрсьы кык синтэм адямиос тазьы кесяськыса мынӥзы: «Давидлэн Пиез Иисус, жаля милемыз!» 28 Корка пырем бераз синтэмъёс Со доры лыктӥзы. Иисус соослы шуиз: «Оскиськоды-а, Мон тае лэсьтыны быгатӥсько шуыса». Солы соос шуизы: «Бен, Кузёмы!» 29 Соку соослэн син бордазы Со йӧтӥськиз но шуиз: «Оскондыя тӥледлы мед луоз». 30 Соослэн синъёссы усьтӥськизы. Иисус юн алыса шуиз: «Учкелэ, нокин но медаз тоды». 31 Нош соос потӥзы но быдэс шаертӥзы Со сярысь шара вераса ветлӥзы.


  32 Соос потыку, Иисус доры перияськем кылтэм муртэ вайизы. 33 Периез улляса поттэм бере кылтэм мурт вераськыны кутскиз. Калык паймыса вераськиз: «Ноку но таӵе ужъёс Израильын ӧй на вал». 34 Нош фарисейёс периосты Со периослэн эксэйзылэн кужмыныз улляса потта шуыса вераськизы.


  35 Вань каръёстӥ, гуртъёстӥ, отысь сӥнагогаосазы дышетыса ветлӥз. Эксэйлыклэсь Евангелизэ тодытыса, пӧртэм висёнъёслэсь, лябӟонъёслэсь адямиосты бурмытъяса, Со ветлӥз. 36 Иисус люкаськем калыклэсь возьмаськисьтэк кылем ыжъёс кадь катьтэммемзэ, пазьгиськемзэ адӟыса жаляз соосты. 37 Соку Со Аслаз дышетскисьёсызлы шуиз: «Аран трос, нош ужасьёс ӧжыт. 38 Соин ик аранлэн Кузёезлэсь вӧсяськыса куре, Аслаз аран дораз ужасьёсты мед ыстоз шуыса».

  

  
  

  МАТФЕЙЛЭСЬ ӞЕЧ ИВОР


  10-тӥ ЛЮКЕТ


  1 Аслэсьтыз дас кык дышетскисьёссэ ӧтиз но периосты вормыны, соосты улляса поттаны, котькыӵе висёнъёслэсь, лябӟонъёслэсь бурмытыны соослы кужым сётӥз. 2 Дас кык апостолъёсызлэн нимъёссы таӵеесь: нырысетӥез Петр шуон Симон но солэн Андрей выныз, Зеведейлэн Иаков пиез но солэн Иоанн выныз, 3 Филипп но Варфоломей, Фома но выт бичась Матфей, Алфейлэн Иаков пиез но Леввей, кудзэ Фаддей шуыса нимазы, 4 Кананит Симон но Искариот Иуда – Сое вузаса сётӥсь.


  5 Таосты, дас кыкназэс, Иисус ыстӥз, соослы таӵе косонъёс сётӥз: «Язычникъёс доры нуись сюрес вылтӥ эн ветлэ, самарян каре но эн пыралэ. 6 Тужгес но мынэлэ Израиль юртлэн бырем ыжъёсыз доры. 7 Мынэлэ, Ин Эксэйлык матэктӥз шуыса тодытэлэ; 8 висисьёсты бурмытылэ, гижлоӟемъёсты чылкытатэлэ, кулэмъёсты улӟытъялэ, периосты улляса потталэ; дунтэк басьтӥды, дунтэк сётэлэ. 9 Сьӧрады, кускерттонады зарни но, азвесь но, ыргон но эн басьтэ. 10 Сюрес вылэ пуйы но, кык дӥськут но, пыдкутчан но, боды но эн басьтэ. Уго ужась мурт сиён-юонлы ӟудыса улыны кулэ ӧвӧл. 11 Кыӵе гинэ городэ яке гуртэ пыриды ке, ярамон муртэ шедьтэ но кошкытозяды отын улэлэ. 12 Нош корка пырыкуды, ӟечкыласа тазьы шуэлэ: ”Каньыллык та коркалы”. 13 Та юрт ярамон ке, тӥляд каньыллыкты со вылэ лыктоз; нош ярантэм ке, тӥляд каньыллыкты тӥ доры берытскоз. 14 Нош кин тӥледыз ӧз ке пырты, ӧз ке кылзӥськы верам кылдэс, соку, та коркась яке та городысь потыкуды, пыдысьтыды сюйзэ курткыса кельтэ. 15 Зэм ик тӥледлы верасько: суд нуналэ со городлы, Содомен Гоморра музъемлы сярысь, секытгес луоз.


  16 Тани Мон тӥледыз, кызьы кионъёс пӧлы ыжъёсты ысто, озьы ыстӥсько: соин ик кый кадь амалоесь, дыдык кадь лякытэсь луэлэ. 17 Адямиослэсь утиське: соос тӥледыз судэ сётылозы, сӥнагогаосазы жугылозы. 18 Мон понна тӥледыз кивалтӥсьёс, эксэйёс доры нуозы, соос азьын, язычникъёс азьын тӥ Мон сярысь тодытоды. 19 Нош тӥледыз кутыса сётылыкузы, эн сюлмаське, кызьы яке мар вералом шуыса, – уго тӥледлы сётӥськоз со дыре мар вераны. 20 Соку тӥ уд вералэ, тӥ пушкысь Атайдылэн Духез вералоз. 21 Братэз братсэ кутыса виыны сётоз, атаез – пизэ; нылпиос анай-атайёссылы пумит султозы но соосты виёзы, 22 Мынам нимы понна ваньмыз тӥледыз адӟемпотостэм карозы; нош пумозяз чидам мурт – утиськоз. 23 Одӥгысьтыз городысь тӥледыз уллязы ке, мукетаз бызе. Зэм ик тӥледлы верасько: Израиль музъемлэсь городъёссэ ортчыса уд вуэ, кызьы Адями Пи лыктыса вуоз.


  24 Дышетскись дышетӥсезлэсь вылынгес ӧвӧл, ляльчи но кузёезлэсь вылынгес ӧвӧл. 25 Дышетскисьлы тырмоз дышетӥсез кадь луиз ке, ляльчилы но кузёез кадь луиз ке. Коркалэсь кузёзэ веельзевул шуизы ке, уката ик солэн корказ улӥсьёссэ но тазьы уз-а шуэ? 26 Озьыен, эн кышкалэ соослэсь: уго нокыӵе но ватӥськемлэн усьтӥськытэк кылемез уг луы, лушкемлыклэн но шарае потытэк кылемез уг луы. 27 Мае тӥледлы пеймыт азьын верасько, вералэ югыт азьын; пельыныды кылэмдэс липетъёс вылысен тодытэ. 28 Эн кышкалэ мугорез виисьёслэсь, кудъёсыз лулэз виыны уг быгато; нош ваньмызлэсь но юн кышкалэ Солэсь, Кин быгатэ лулдэс но, мугордэс но кысылӥсьтэм тыл пӧлын быдтыны. 29 Кык пичи тылобурдоос уг-а вузасько одӥг ассариен*а? Атайдылэн эрикезтэк соос пӧлысь одӥгез но музъем вылэ уз усьы; 30 нош тӥляд йырысьтыды йырсиосты но ваньмыз лыдъямын. 31 Эн кышкалэ ук: тӥ тросэзлэсь векчи тылобурдоослэсь умоесьгес. 32 Озьы, Монэ тодэмзэ калык азьын ватытэк верась котькудзэ адямиез Мон но Инмысь Атае азьын тодэмме ватытэк верало. 33 Нош кин калык азьын Мынэсьтым куштӥськиз ке, солэсь Мон но Инмысь Атае азьын куштӥсько.


  34 Эн малпалэ, музъем вылэ тупаса улон вайыны Мон лыктӥ шуыса; тупаса улон вайыны ӧй лыкты, палаш вайыса лыктӥ, 35 Мон лыктӥ уго адямиез атаезлэсь, нылзэ анаезлэсь, кензэ анайзылэсь люкыны. 36 Адямилэн тушмонъёсыз – семья пушказ.


  37 Кин атайзэ яке анайзэ, Монэ сярысь, тросгес яратэ, со Мыным ярамон ӧвӧл; кин пизэ яке нылзэ, Монэ сярысь, тросгес яратэ, со Мыным ярамон ӧвӧл; 38 кироссэ басьтыса, Мон сьӧры мынӥсьтэм мурт Мыным ярамон ӧвӧл. 39 Лулзэ утем мурт сое ыштоз; нош Мон понна лулзэ ыштэм мурт сое утёз.


  40 Кин тӥледыз кабыл басьтэ*б, со Монэ кабыл басьтэ, нош кин Монэ кабыл басьтэ, со Монэ Ыстӥсез кабыл басьтэ; 41 кин пророкез пророклэн нимыз понна кабыл басьтэ, со пророклэсь медзэ-кузьымзэ басьтоз; кин шонер улӥсез шонер улӥсьлэн нимыз понна кабыл басьтэ, со шонер улӥсьлэсь медзэ басьтоз. 42 Та покчиос пӧлысь одӥгзэс дышетскисьлэн нимыз понна сюмык кезьыт вуэн гинэ сектаз ке, зэм ик тӥледлы верасько, аслэсьтыз медзэ-кузьымзэ со уз ышты».

  


  *а10:29 ассарий – Рим кунысь векчи ыргон уксё


  *б10:40 кабыл басьтыны – ӟеч мылкыдын (шумпотыса) сюлме-визьме пыртыны (принять карыны)

  

  
  

  МАТФЕЙЛЭСЬ ӞЕЧ ИВОР


  11-тӥ ЛЮКЕТ


  1 Аслаз дас кык дышетскисьёсызлы валэктонъёс сётэм бераз отысен Иисус соослэн городъёсазы дышетыны, тодытыны потӥз. 2 Иоанн пытсэтысен Христослэн ужъёсыз сярысь кылӥз но аслэсьтыз кык дышетскисьёссэ ыстӥз 3 Солэсь юаны: «Тон-а Со, Кудӥз лыктыны кулэ, яке милемлы мукетсэ-а витёно?» 4 Иисус соослы ответ сётыса шуиз: «Мар кылӥськоды, мар адӟиськоды, мынэлэ но вералэ Иоаннлы: 5 синтэмъёс адӟыны кутско, чутъёс ветло, гижлочерен висисьёс дунмало-чылкытало, пельтэмъёс кыло, кулэмъёс улӟо, куанеръёс Ӟеч Ивор тодыто. 6 Мон пумысен визь сынаськонлы сётскисьтэм мурт шудо».


  7 Соос кошкем бере Иисус Иоанн сярысь калыклы вераны кутскиз: «Кыр дуннее мае учкыны ветлӥды? Тӧл шорын веттаськись камыш бодыез-а? 8 Мае бен тӥ учкыны ветлӥды? Небыт дӥськутэн дӥсяськем адямиез-а? Небыт дӥськут нуллӥсьёс эксэйёслэн юртазы уло. 9 Мае бен тӥ учкыны ветлӥды? Пророкез-а? Тӥледлы верасько: бен, пророклэсь но вылӥысьсэгес. 10 Та со ук, кин сярысь гожтэмын:


  ”Тани, Мон Аслэсьтым Кылчинме Тынад азьтӥд ыстӥсько,


  со Тынад азяд Тыныд сюрес дасялоз”.*а


  11 Зэм ик тӥледлы верасько: кышномуртлэсь вордӥськемъёс пӧлысь Иоанн Пылатӥсьлэсь быдӟымез ӧз на вордӥськы; нош Ин Эксэйлыкын покчиез но солэсь быдӟымгес. 12 Иоанн Пылатӥсь дырысен туннэ нуналозь Ин Эксэйлык кужымен басьтӥське, кужым поныса тыршисьёс киулто сое; 13 уго вань пророкъёс но, закон но Иоанн дырозь ик азьпалзэ тодытыса та сярысь веразы. 14 Кабыл басьтэмды потэ ке, Иоанн – со Илия, кудӥз лыктыны кулэ. 15 Кылыны пельыз вань мурт – мед кылоз!


  16 Кинлы укшатом та выжыез? Со укша ульчаын пукись нылпиослы, кудъёсыз эшъёссылы вазиськыса 17 шуо: ”Ми тӥледлы чипчирган шудӥмы, нош тӥ ӧд эктэ; ми тӥледлы ӝож гуръёс кырӟамы, нош тӥ ӧд викышъялэ”. 18 Иоанн лыктӥз, со уг но сиы, уг но юы, но шуо: ”Со пушкын пери”. 19 Адями Пи лыктӥз, Со сие но, юэ но, но шуо: ”Таиз адями сиськыны, вина юыны яратэ, Со выт бичасьёслэн, сьӧлыкоослэн эшсы”. Визьлыклэн нылпиосыз визьлыклэсь шонер луонзэ возьмато».


  20 Ӧпкельыса сьӧлыкъёссылэсь куштӥськымтэзы понна Иисус пыкылыны кутскиз городъёсты, кудъёсаз тужгес но трос Солэн паймымон ужъёсыз возьматэмын вал: 21 «Кайгу тыныд, Хоразин! Кайгу тыныд, Вифсаида! Тӥ дорын возьматэм паймымон ужъёс Тирын но Сӥдонын возьматэмын луысалзы ке, соос кемалась ини, вылазы чурыт бышкись дӥсь дӥсяса, йыр вылазы пень пызьнаса, сьӧлыкъёссы понна ӧпкельысалзы. 22 Но тӥледлы верасько: суд нуналэ Тирлы но Сӥдонлы, тӥледлы сярысь, капчигес луоз. 23 Тон но, инбамозь ӝутӥськем Капернаум, адэ куштӥськод, уго тон дорын возьматэм паймымон ужъёс Содомын возьматэмын луысалзы ке, со туннэ нуналозь но луысал на. 24 Но тӥледлы верасько: суд нуналэ Содом музъемлы, тыныд сярысь, капчигес луоз».


  25 Со дыре, веранзэ азьланьтыса, Иисус шуиз: «Данъясько Тонэ, Атае, Инлэн но, музъемлэн но Кузё-Инмарез, таосты Тон визьмоослэсь, нодоослэсь ватэмед но нуныослы усьтэмед понна. 26 Озьы, Атае! Сыӵе вылэм уго Тынад ӟеч эрикед. 27 Ваньзэ Мыным Атае сётӥз. Атай сяна Пиез нокин но уг тоды; Атаез но Пи сяна нокин но уг тоды, – кинлы Пилэн усьтэмез потэ, со Сое тодэ. 28 Ваньды курадӟыса, шугадӟыса улӥсьёс, лыктэлэ Мон доры, Мон тӥледыз буйгато. 29 Мынэсьтым зӥбетме вылады басьтэлэ, Мынэсьтым дышетске, Мон уго востэм, зӥбыт сюлэмо; соку лулдылы каньылан шедьтоды. 30 Мынам зӥбетэ ӟеч, ныпъетэ капчи».

  


  *а11:10 Мал. 3:1

  

  
  

  МАТФЕЙЛЭСЬ ӞЕЧ ИВОР


  12-тӥ ЛЮКЕТ


  1 Со вакыт, суббота нуналэ, Иисус кизем ю бусы вамен ортче вал. Дышетскисьёсызлэн кӧтсы сюмаз но соос ю шепъёсты чигылыса сиыны кутскизы. 2 Тае адӟыса, фарисейёс Солы шуизы: «Тани Тынад дышетскисьёсыд суббота нуналэ лэсьтыны ярантэм ужез лэсьто».


  3 Нош Иисус соослы шуиз: «Ӧд лыдӟе шат, мар кариз Давид, куке солэн аслаз но, соин ӵош луэмъёслэн но кӧтсы сюмаз? 4 Кызьы со Инмар корка пыриз но курбон нянез сииз, кудзэ солы но, соин ӵош луэмъёслы но, священникъёслы сяна, нокинлы но сиыны уг яра вал? 5 Законысь лыдӟемды ӧвӧл шат ”субботае храмын священникъёс субботаез тӥяло, но янгыш уг луо”? 6 Тӥледлы верасько: татын Со, Кин храмлэсь бадӟымгес. 7 Тодысалды ке тӥ, мар шуэм со: ”Курбонэз кулэ уг кариськы, гажан-жалянэз кулэ карисько”, соку янгыштэм муртъёсты судить ӧй карысалды. 8 Адями Пи субботалы но кузё луэ ук».


  9 Отысь кошкыса, соослэн сӥнагогаязы пыриз. 10 Тани, отын суйыз куасьмыса висись адями вал. Янгыше уськытон вылысь Иисуслэсь юазы: «Яра-а суббота нуналэ бурмытыны?» 11 Нош Со соослы шуиз: «Кин тӥ пӧлысь, одӥг гинэ ыжез луыса, суббота нуналэ со гуэ усиз ке, уз басьты, уз потты сое гуысь? 12 Кӧня пол адями ыжлэсь ӟечгес! Озьыен, суббота нуналэ ӟеч уж лэсьтыны яра». 13 Соку со адямилы шуиз: «Кидэ шонер кар». Со шонер кариз; мукетыз кадь ик со йӧн луиз.


  14 Нош фарисейёс потыса, кызьы ке но Сое быдтон вылысь куспазы кенеш ортчытӥзы. Нош Иисус тодэм бераз отысь кошкиз. 15 Со бӧрсьы трос калык мынӥз, Со ваньзэс бурмытӥз, 16 Ассэ шарае поттыны соосты ӧз лэзьы, 17 Исаия пророк пыр тазьы верам кыл мед быдэсмоз: 18 «Тани Мынам бырйыса басьтэм Пие, Мынам Яратонэ, Со бордын Мынам ӟеч мылкыды улэ; Со вылэ Мон Аслэсьтым Духме поно, Со калыкъёслы шонер суд сярысь ивортоз; 19 уз кереты, уз кеськы, ульчаосысен нокин но Солэсь куаразэ уз кылы; 20 шонер судлы вормон вайытозяз, чигтэм камыш бодыез уз тӥялты, гыбдась етӥнэз уз кысы; 21 Солэн нимызлы калыкъёс оскиськыса улозы».*a


  22 Соку Иисус доры синтэм, кылтэм перияськем муртэ вайизы; бурмытӥз сое. Синтэм, кылтэм мурт вераськыны но, адӟыны но кутскиз. 23 Вань калык паймыса шуиз: «Та Давидлэн Пиез, Христос, ӧвӧл-а?» 24 Фарисейёс нош тае кылыса шуизы: «Периослэн эксэйзылэн веельзевуллэн кужмыныз гинэ Со периосты улляса потта».


  25 Таослэсь малпанъёссэс тодыса, Иисус соослы шуиз: «Котькыӵе но эксэйлык аслыз ачиз пумит люкиськиз ке, тырттэм кылёз; котькыӵе город яке юрт аслыз ачиз пумит люкиськиз ке, быдэс уз кыльы. 26 Шайтан шайтанэз улляса поттэ ке, со аслыз ачиз пумит люкиськиз: кызьы меда солэн эксэйлыкез быдэс возиськыны быгатоз?


  27 Мон веельзевуллэн кужыменыз периосты улляса поттасько ке, тӥляд пиосты кинлэн кужыменыз улляло? Соин ик соос тӥледыз судить карисьёс луозы. 28 Нош Мон Инмарлэн Духеныз периосты улляса поттасько ке, соку, зэм но, Инмарлэн Эксэйлыкез тӥ доры вуиз. 29 Яке, кин ке но быгатоз-а кужмо муртлэн корказ пырыны но тӥрлыкъёссэ лушкаса кошкыны, нырысь ик ӧз ке думылы кужмо муртэ? Соку гинэ солэн юртысьтыз лушкаськыны быгатоз. 30 Кин Монэн ӧвӧл, со Мыным пумит; кин Монэн валче уг люка, со тарка. 31 Соин тӥледлы тае верасько: котькыӵе сьӧлык но курлан адямиослэсь куштӥськозы, нош Духез курлам адямиослэсь уз куштӥськы. 32 Кин Адями Пи вылэ урод кыл вераз ке, солэн сьӧлыкез куштӥськоз; нош Святой Дух вылэ урод кыл вераз ке, солэн сьӧлыкез таяз дуннеын но, вуонояз но уз куштӥськы.


  33 Лыдъяськоды ке лыдъялэ писпуэз ӟечен, емышсэ но ӟечен; яке, лыдъяськоды ке лыдъялэ писпуэз уродэн, емышсэ но уродэн; уго писпуэз емышезъя тодманы луэ. 34 Сьӧд кыйлэн вордосъёсыз! Лек луыса но, кызьы тӥ быгатӥськоды ӟечсэ вераны? Уго сюлэм пачылмыку, кыл вера. 35 Ӟеч адями ӟеч шыкысысьтыз ӟечсэ поттэ, нош лек адями лек шыкысысьтыз лексэ поттэ. 36 Тӥледлы верасько: котькыӵе но юнме шоры верам буш кылзы понна суд нуналэ адямиос кыл кутозы: 37 Уго аслад кылыд понна шонере потод, аслад кылыд понна ик судэ но сюрод».


  38 Соку книга тодӥсьёс, фарисейёс пӧлысь куд-огез шуизы: «Дышетӥсь! Милям адӟеммы потэ вал Тынэсьтыд тодмет возьматэмдэ». 39 Нош Со, ответ сётыса, соослы шуиз: «Кескич, азэм выжы тодмет утча, но, Иона пророклэн паймымон тодметэз сяна, солы мукет тодмет уз сётӥськы. 40 Кызьы Иона кит чорыглэн пушказ куинь нунал но куинь уй улӥз, озьы ик Адями Пи но музъемлэн сюлмаз куинь нунал но куинь уй улоз. 41 Ионалэн тодытонэз пыр ӧпкельыса сьӧлыкъёссылэсь куштӥськем Ниневия карын улӥсьёс та выжыен ӵош судэ султозы но та выжыез соос янгыше уськытозы; но тани татын Ионалэсь Быдӟымез сылэ. 42 Лымшорысь нылкышно эксэй та выжыен ӵош судэ султоз но та выжыез янгыше уськытоз, уго со дуннелэн пумысьтыз Соломонлэсь визьмо веранъёссэ кылзыны лыктӥз; но тани татын Соломонлэсь Быдӟымез сылэ. 43 Адями пушкысь пери потэ ке, со вутэм интыостӥ каньылэн улон инты утчаса ветлэ, но уг шедьты. 44 Соку со шуэ: ”Берытско аслам коркам, кытысь мон потӥ”. Лыктэ но адӟе: со тырттэм, ӵужемын, утялтэмын. 45 Соку со мынэ но ас бордаз мукетъёссэ, аслэсьтыз но лекесьёссэ сизьым периосты, басьтэ. Соос адями пушкы пыро но отын уло. Соку адямилы, нырысетӥез сярысь, берпуметӥез эшшо но уродгес луэ. Тазьы ик луоз та лек выжыен но».


  46 Иисус калыкен вераськыса улыку, Анаеныз братъёсыз корка пырытэк педлон сылӥзы: соослэн Соин вераськемзы потэ вал. 47 Кин ке но Солы шуиз: «Тани, Анаеныд братъёсыд, Тонэн вераськемзы потыса, педлон сыло». 48 Верась муртлы ответ сётыса, Со шуиз: «Кин Мынам анае, кин Мынам братъёсы?» 49 Киыныз Аслаз дышетскисьёсыз шоры возьматыса шуиз: «Тани Мынам анае но, тани Мынам братъёсы но. 50 Кин быдэсъя Инмысь Атаелэсь эриксэ, со луэ Мыным брат но, сузэр но, анай но».

  


  *а12:21 Ис. 42:1-4

  

  
  

  МАТФЕЙЛЭСЬ ӞЕЧ ИВОР


  13-тӥ ЛЮКЕТ


  1 Со нуналэ Иисус коркась потӥз но зарезь дуре мыныса пуксиз. 2 Со доры трос калык люкаськиз, соин ик Со пыже пыроно луиз, отын Со пукиз, нош вань калык ярдурын сылӥз. 3 Трос мадёнъёс пыр соосты Со дышетӥз, тазьы шуиз: «Тани, кизись кизьыны потэм. 4 Кизьыкуз куд-огез кидысэз сюрес дуре усем, тылобурдоос лыктӥллям но кокчаса быдтӥллям. 5 Куд-огез ӧжыт сюё, изо интые усем, ӝоген удаса потэм, малы ке шуоно сюез лазег вылэм. 6 Шунды потэм но, шуям, выжыез ӧвӧл бере, куасьмем. 7 Куд-огез бышкись будосъёс пӧлы усем, бышкись будос ӝужам но сое ӝокатэм. 8 Куд-огез ӟеч музъеме усем но будыса емыш ваем: огез сю полэс, нош мукетыз – куатьтон, куд-огез куамын полэс емыш ваем. 9 Кылыны пельыз вань мурт – мед кылоз!» 10 Дышетскисьёсыз, дораз лыктыса, Иисуслы шуизы: «Малы калыклы мадёнъёс пыр вераськод?» 11 Ответ сётыса, Иисус соослы шуиз: «Со понна: тӥледлы Ин Эксэйлыклэсь ватӥськыса улӥсь зэмлыксэ тодон сётэмын, нош соослы сётэмын ӧвӧл. 12 Уго кинлэн вань, солы сётэмын луоз, эшшо ватсаськоз но; нош кинлэн ӧвӧл, солэсь, маиз вань, соиз но басьтэмын луоз. 13 Мадёнъёс пыр соин соослы верасько: соос учко, – но уг адӟо, кылзо, – но уг кыло, уг но валало. 14 Соос бордын Исаиялэн азьпалзэ тодытыса верамез быдэсме, кудӥз шуэ:


  ”Пельыныды кылоды но, – уд валалэ;

  синмыныды учкоды но, – уд адӟе.

  15 Чурытомемын уго та калыклэн сюлэмыз,

  пельынызы но мырдэм кыло,

  синзэс но кыниллям,

  синмынызы медаз адӟе, пельынызы медаз кылэ,

  сюлмынызы медаз валалэ,

  Мон мед бурмытом шуыса, Мон пала уз но берытске”.*а


  16 Нош тӥляд синъёсты шудоесь: соос адӟо уго, пельёсты но кыло уго. 17 Зэм ик тӥледлы верасько: тросэзлэн пророкъёслэн но шонер улӥсьёслэн тӥлесьтыд адӟемдэс адӟемзы потэ вал, но ӧз адӟе; тӥлесьтыд кылэмдэс кылэмзы потэ вал, но ӧз кылэ.


  18 Нош тӥ кылзэлэ, мае возьматэ кизись сярысь мадён: 19 Котькуд адями доры, кин Эксэйлык сярысь кылэз кылзӥське, нош визьмыныз сое уг вала, шайтан лыктэ но, солэн сюлэмаз мар кизиськемын, сое лушка – тӥни кинэ возьматэ сюрес дуре кизиськем. 20 Нош изо интые кизиськемез возьматэ сыӵе муртэ, кин кылэз кылэ но соку ик сое шумпотыса кабыл басьтэ. 21 Нош аслаз пушказ выжыез ӧвӧл, мылкыдыз вошъяськись: куректон вуэ ке яке кыл понна улляны кутско ке, соку ик канжаськыса усе. 22 Бышкись будосъёс пӧлы кизиськемез возьматэ сыӵе муртэ, кин кылэз кылэ, но таизлэн дуннелэн сюлмаськонэз, узырлыклы синмаськон кылэз ӝокатэ, соин ик со емыш уг сёты. 23 Нош ӟеч музъеме кизиськемез возьматэ сыӵе муртэ, кин кылэз кылэ, сое вала но емыш сётӥсь луэ: огез сю полэс емыш сётэ, куд-огез – куатьтон полэс, нош куд-огез – куамын полэс».


  24 Соослы мукетсэ мадёнэз Со вераз: «Ин Эксэйлык ас бусыяз ӟеч кидыс кизем адямилы укша. 25 Адямиос изён дыръя тушмон лыктэм но чабей пӧлы букро*б кизьыса кельтэм. 26 Узьымез ӝужам но, шепез потыны кутскем, соку ик букро но ӝужаса потэм. 27 Корка кузёлэн ляльчиосыз лыктӥллям но солы шуиллям: ”Кузёмы! Ӟеч кидыс ӧд кизьы вал-а тон бусыяд? Кытысь бен букро потӥз?” 28 Соослы со шуэм: ”Тушмон адями лэсьтӥз тае”. Нош ляльчиосыз солы шуиллям: ”Кулэ-а тыныд, ми мыном но быръём соосты?” 29 Нош со шуэм: ”Уг яра, букроез быръён сямен соин ӵош чабеез медад ишкалэ. 30 Кельтэлэ, аран вуытозь соиз но, таиз но огазьын мед будозы. Аран дыръя арасьёслы мон шуо: ”Нырысь ик букроез октэ, сутыны вылысь культое думылэ; нош чабейме кеносам тырелэ”».


  31 Мукет мадён соослы Со вераз: «Ин Эксэйлык горчица кидыслы укша. Со кидысэз адями басьтэм но аслаз бусыяз кизем. 32 Вань кидысъёс пӧлысь со векчи ке но, нош будэ ке, вань шепо будосъёслэсь ӝужыт луэ, писпулы пӧрме – ин тылобурдоос лыктыса, солэн вайёсаз пегӟыса уло».


  33 Мукет мадён соослы Со вераз: «Ин Эксэйлык нянь шӧмлы укша. Со шӧмез кышномурт басьтэм но ӝужйытозязлы куинь мертэт пызь пӧлы понэм».


  34 Иисус калыклы ваньзэ мадёнъёс пыр вералляз, мадёнъёстэк соослы ӧз вера, 35 мед быдэсмоз пророк пыр верам кыл, кудӥз шуэ:


  «Мадёнъёс пыр вераны усьто Аслэсьтым ымме;

  дунне кылдэм дырысен ватыса воземез тӥледлы верало».*в


  36 Соку Иисус калыкез лэзиз но корка пыриз. Солэн дораз дышетскисьёсыз лыктыса, Солы шуизы: «Валэкты милемлы бусыысь букро сярысь мадёнэз». 37 Соослы ответ сётыса, Со шуиз: «Ӟеч кидыс кизись – со Адями Пи; 38 бусы – со дунне; ӟеч кидыс – со Эксэйлыклэн нылпиосыз, нош букро – шайтанлэн нылпиосыз; 39 соосты кизись тушмон – со диавол; аран – со дунне бырон, нош арасьёс – со Кылчинъёс. 40 Кызьы букроез бичаса тылын суто, озьы ик луоз та дуннелэн бырон дыръяз но: 41 Адями Пи Аслэсьтыз Кылчинъёссэ ыстоз но Солэн Эксэйлыкысьтыз сьӧлыке пыртӥсь вань пӧяськетъёсты, законлы пумит улӥсьёсты люкалозы, 42 собере соосты ӝуась гуре куштозы. Отын бӧрдон, пинь сыскон луоз. 43 Соку шонер улэмъёс Атайзылэн Эксэйлыказ шунды кадь пиштыса улыны кутскозы. Кылыны пельыз вань мурт – мед кылоз!


  44 Ин Эксэйлык бусые ватэм узырлыклы укша. Сое адями шедьтэм но ватэм. Шумпотэменыз мыныса, маиз вань, ваньзэ вузам но со бусыез аслыз басьтэм.


  45 Ин Эксэйлык укша на умой марӟан басьтыны утчась вузчилы. 46 Со одӥг гинэ дуно марӟан шедьтэм, мыныса, маиз вань, ваньзэ вузам но со марӟанэз аслыз басьтэм.


  47 Ин Эксэйлык укша на зарезе куштэм калтонлы, кудаз пӧртэм пумо чорыгъёс сюриллям. 48 Калтон пачыл луэм бере сое ярдуре поттӥллям но пуксьыса ӟечъёссэ чорыгъёсты посудаязы тыриллям, нош уродэсьёссэ палэнэ сэрпалтӥллям. 49 Тазьы луоз дунне бырыку: потозы Кылчинъёс, шонер улӥсьёс пӧлысь лек муртъёсты соос поттозы 50 но ӝуась гуре куштозы: отын бӧрдон, пинь сыскон луоз». 51 Иисус соослэсь юаз: «Ваньзэ тае тӥ валады-а?» Соос Солы шуизы: «Бен, Кузё-Инмармы!» 52 Нош Со соослы шуиз: «Соин ик котькудӥз Ин Эксэйлыклы дышетэм книга тодӥсь шыкысысьтыз вужзэ но, выльзэ но арбериоссэ поттӥсь кузёлы укша».


  53 Иисус та мадёнъёссэ вераса быдтэм бераз отысь кошкиз. Аслаз улоно музъемаз вуэм бераз соосты сӥнагогаязы дышетӥз. 54 Нош соос паймыса вераськизы: «Кытысь Солэн таӵе визьмыз, паймымон ужъёс лэсьтыны кужымез? 55 Тӥрен ужасьлэн пиез ӧвӧл-а Со? Мария шуыса уг-а нимало Солэсь Анайзэ, братъёсыз но Солэн Иаков, Иосий, Симон, Иуда шуыса уг-а нимасько? 56 Сузэръёсыз но ваньзы ик асьме пӧлын ӧвӧл-а? Кытысь бен ваньмыз та Солэн?» 57 Озьы Со пумысен сьӧлыказы. Нош Иисус соослы шуиз: «Пророк сӥтэм-сантэм уг луы, луэ ке, луэ аслаз вордӥськем музъемаз, аслаз дораз гинэ».


  58 Соослэн оскымтэенызы сэрен отын Со трос ик паймымон ужъёс ӧз лэсьты.

  


  *а13:15 Ис. 6:9-10


  *б13:25 букро – чабейлы кельшись жаг турын; ӟуч сямен: плевелы


  *в13:35 Пс. 77:2

  

  
  

  МАТФЕЙЛЭСЬ ӞЕЧ ИВОР


  14-тӥ ЛЮКЕТ


  1 Со виын ньылетӥ люкетэн кивалтӥсь*а Ирод Иисус сярысь ивор кылӥз но 2 вӧзаз ужасьёсызлы шуиз: «Со Иоанн Пылатӥсь; со улӟыса султэм, соин ик со пыр паймымон ужъёс лэсьтӥсько». 3 Филипп нимо вынызлэн Иродиада кышноез понна Ирод Иоаннэз кутӥз но думылыса пытсэтэ ворсаз, 4 уго Иоанн солы вера вал: «Уг яра тыныд соин улыны». 5 Сое виыны турттэ вал, но калыклэсь кышказ, уго сое пророк шуыса лыдъяло вал. 6 Ирод вордӥськем нуналзэ ортчытон дыръя Иродиадалэн нылыз люкаськемъёс азьын эктӥз но Иродлы кельшиз; 7 соин ик со кыл сётыса вераз, со ныл мае гинэ уз куры, ваньзэ сётоз шуыса. 8 Нош со ныл анаезлэн узатэмезъя шуиз: «Тэркые поныса, Иоанн Пылатӥсьлэсь йырзэ мыным татчы вай».


  9 Куректонэ усиз эксэй. Но, куноосыз азьын кыл сётэмзэ тодаз вайыса, ныллэсь куронзэ быдэстыны косӥз, 10 пытсэтэ Иоаннлэсь йырзэ ӵогыны лэзиз. 11 Йырзэ тэркые поныса вайизы но нылмуртлы сётӥзы, нош со анаезлы нуиз. 12 Дышетскисьёсыз лыктӥзы но мугорзэ басьтыса ватӥзы; мыныса Иисуслы ивортӥзы.


  13 Та сярысь кылэм бераз Иисус пыже пуксиз но отысь калыктэм интые огназ кошкиз; нош калык, тае кылыса, городъёсысь потӥз но Со бӧрсьы пыдын мынӥз. 14 Иисус, ярдуре тубыса, трос калыкез адӟиз, Солы соос жаль потӥзы, висисьёссэс бурмытылӥз. 15 Ӝыт вуэм бере Со доры дышетскисьёсыз лыктыса шуизы: «Та кыр инты, дыр бер ини; калыкез гуртъёсы мыныны лэзь, асьсэлы сиён мед басьтозы».


  16 Нош Иисус соослы шуиз: «Соослы мыныны кулэ ӧвӧл; тӥ соослы сиён сётэлэ». 17 Нош соос Солы шуо: «Милям татын вить няньмы но кык чорыгмы гинэ вань». 18 Со шуиз: «Соосты Мыным татчы вае». 19 Калыкез турын вылэ пуксьылыны косӥз; вить нянез но кык чорыгез басьтӥз, ин пала учкыса, бакель кариз но, нянез тӥялтыса, дышетскисьёсызлы сётъяз, нош дышетскисьёсыз – калыклы. 20 Ваньзы сиизы, ваньзылэн кӧтсы тыриз. Кылем юдэсъёссэс дас кык кудые тыраз люказы. 21 Кышномуртъёсты но нылпиосты лыдъятэк, сиськисьёс пӧлын ог вить сюрс пиосмурт вал.


  22 Соку ик Иисус дышетскисьёссэ, пыже пырыса, Аслэсьтыз азьвыл тупала выжыны косӥз, нош Ачиз калыкез келяны кылиз. 23 Калыкез келям бераз Со гурезь йылэ тубиз Ас понназ кыльыса вӧсяськыны; ӝыт но отын огназ улӥз. 24 Пыж зарезь шорын вал ини, тулкымъёс бордаз йыгаськизы – пужит тӧл пельтӥз. 25 Ӵукна пал, ӟардон азьын, Иисус соос доры зарезь вылтӥ вамышъяса мынӥз. 26 Нош дышетскисьёсыз Солэсь зарезь ву вылтӥ вамышъяса лыктэмзэ адӟыса куалектӥзы, соос шуизы: «Та – пӧртмаськись»; кышкаменызы черектӥськизы.


  27 Иисус нош соку ик соосын вераськыны кутскыса шуиз: «Йыг-йыг кариське; Мон со, эн кышкалэ». 28 Солы ответ сётыса, Петр шуиз: «Кузё-Инмаре! Тон ке со, ву вылтӥ Тон доры лыктыны кос монэ». 29 Иисус шуиз: «Лыкты». Иисус доры вуон понна Петр пыжысь потӥз но ву вылтӥ мынӥз. 30 Нош кужмо тӧлэз адӟыса, кышкатскиз, выйыны кутскиз но черетскиз: «Кузё-Инмаре! Уть монэ». 31 Иисус соку ик кизэ сётӥз, китӥз кутыса, солы шуиз: «Ӧжыт оскись! Малы тон оскондэ ыштӥд?» 32 Пыже пырем беразы тӧл дугдӥз. 33 Пыжын пукемъёс, дораз лыктыса, Солы йыбырттыса шуизы: «Зэм ик, Тон Инмар Пи».


  34 Тупала выжыса, Геннисарет музъеме вуизы. 35 Сое тодмаса, та палан улӥсьёс котыр ёросэ ивортӥзы, Со доры вань висисьёсты вайизы. 36 Дӥсянэзлэн сӧзы бордаз гинэ йӧтӥськыны мед лэзёз вал шуыса, Солэсь куриськизы; кинъёс йӧтӥськизы – бурмизы.

  


  *а14:1 ньылетӥ люкетэн кивалтӥсь – четвертовластник; тетрарх, Рим кунысь кудӥзлэн ке но эксэйлыклэн ньылетӥ люкетэныз кивалтӥсь

  

  
  

  МАТФЕЙЛЭСЬ ӞЕЧ ИВОР


  15-тӥ ЛЮКЕТ


  1 Соку Иисус доры Иерусалимысь книга тодӥсьёс, фарисейёс лыктыса шуизы: 2 «Малы Тынад дышетскисьёсыд вашкала пересьёслэсь косэмзэс сӧрыса уло? Нянь сиыкузы, кизэс уг мисько уго». 3 Нош Со, ответ сётыса, соослы шуиз: «Малы тӥ но, пельысь пеле вуэм верандэс быдэсъяса, Инмарлэсь курон-косонзэ сӧрыса улӥськоды? 4 Инмар косӥз ук: ”Атайдэ но, анайдэ но сӥлы кар”; ”Атайзэ яке анайзэ урод кылын куаретӥсь мурт кулонэн мед кулоз”. 5 Нош тӥ шуиськоды: ”Кин атаезлы яке анаезлы шуиз ке: ”Тӥледлы сётонозэ Инмарлы сётыны сӥзи ни”, 6 со мурт аслэсьтыз атайзэ яке анайзэ сӥлы ӧз ке но кары, яралоз”; озьы тӥ Инмарлэсь курон-косонзэ асьтэ сямъёсын палэнтӥды. 7 Чеберъяськисьёс! Азьпалзэ тодытыса тӥ сярысь умой вераз Исаия пророк, со шуиз:


  8 ”Та адямиос ымынызы Мынам матам лыкто,

  кылынызы Монэ сӥлы каро;

  нош сюлмынызы Мынэсьтым кыдёкын уло.

  9 Адямиослэн малпам дышетонъёссылы,

  курон-косонъёссылы дышетыса,

  Монэ юнме гинэ сӥлы каро”».*а


  10 Калыкез ӧтьыса, соослы вераз: «Кылзӥське но валатске: 11 мар ымтӥ пыре, со уг сапта адямиез, нош мар потэ ымтӥ, со сапта адямиез». 12 Соку дышетскисьёсыз, матаз лыктыса, Солы веразы: «Тодӥськод-а, фарисейёс, та кылэз кылыса, сьӧлыке пыризы?» 13 Нош Со ответ сётыса шуиз: «Инмысь Атаелэн мерттымтэ будосэз ваньмыз ик выжытэм быдтӥськоз. 14 Кельтэ соосыз, соос синтэмъёслэн синтэм валтӥсьёссы; нош синтэм валтэ ке синтэмез, соос кыксы ик гуэ усёзы». 15 Петр Солы вазиськыса шуиз: «Валэкты милемлы та мадёнэз».


  16 Иисус шуиз: «Оло, тӥ но ялан уд на-а валаське? 17 Али но уд валаське шат: ваньмыз, ымтӥ пырисез кӧтэ ваське, отысен куштӥське? 18 Нош ымтӥ потӥсез – сюлэмысь потэ, таиз сапта адямиез. 19 Уго сюлмысь пото уродэсь-лекесь малпанъёс, адями виылон, азон-калгон сьӧлыке пырон, азыса-калгыса улон, лушкаськонъёс, ӧрекчаськыса ӧвӧлтэмзэ веранъёс, Инмарез сантэман, – 20 та сапта адямиез; нош миськымтэ киын сиськон уг сапта адямиез».


  21 Отысь потыса, Иисус Тир но Сӥдон ёросъёсы кошкиз. 22 Тани, та ёросысен хананей кышно потыса Солы черектӥськиз: «Кузё-Инмаре, Давидлэн Пиез, жаля Монэ! Нылы туж зол перияськемын». 23 Но солы Со пал кыл но ӧз вазьы. Дышетскисьёсыз, дораз лыктыса, Сое куризы: «Лэзь сое, со ми бӧрсьын кесяськыса ветлэ». 24 Иисус ответ сётыса шуиз: «Мон ыстэмын Израиль юртлэн бырем ыжъёсыз доры гинэ». 25 Нош со кышно, матаз лыктыса, Солы йыбырттыса шуиз: «Кузё-Инмаре! Юртты мыным». 26 Иисус шуиз: «Ӟеч ӧвӧл, нылпиослэсь няньзэс басьтыса, пуныослы куштыны». 27 Кышномурт Солэн пумитаз шуиз: «Зэм, озьы, Кузёе! Но пуныос но кузёоссылэн ӝӧк вылысьтызы усьылэм пырыосты сиё». 28 Соку, солы ответ сётыса, Иисус шуиз: «О-о, кышномурт! Туж бадӟым тынад осконэд, тынад куронэд мед быдэсмоз». Со куспын ик солэн нылыз йӧназ.


  29 Отысь выжыса, Иисус Галилей зарезь дуре вуиз, гурезь йылэ тубыса, отчы пуксиз. 30 Со доры туж трос калык лыктӥз, сьӧразы чутъёсты, синтэмъёсты, кылтэмъёсты, сӧсырмемъёсты, трос мукетъёссэ вайизы но Иисуслэн пыд азяз соосты пуктылӥзы; соосты Со йӧнатӥз. 31 Озьы, кылтэмъёслэсь вераськемзэс кылыса, сӧсырмемъёслэсь йӧнамзэс, пыдтэмъёслэсь ветлэмзэс, синтэмъёслэсь синмо луэмзэс адӟыса, калык паймиз но Израильлэсь Инмарзэ данъяз.


  32 Иисус Аслэсьтыз дышетскисьёссэ ӧтьыса шуиз: «Жаль потэ Мыным калык: Мон бордын куинь нунал уло ни, номыр сиёнзы но ӧвӧл; сюдытэк нош лэземе уг поты, сюрес вылысен медаз лябӟелэ». 33 Дышетскисьёсыз Солы шуизы: «Сомында калыкез сюдыны кыр дуннеын кытысь ми сомында нянь басьтомы?» 34 Иисус соослы шуиз: «Кӧня тӥляд няньды?» Соос шуизы: «Сизьым. Кӧня ке но чорыгмы вань». 35 Соку Со калыкез музъем вылэ пуксьылыны косӥз. 36 Сизьым нянез но чорыгъёсты басьтыса, тау кариз но, тӥялляса Аслаз дышетскисьёсызлы сётъяз, нош дышетскисьёсыз – калыклы. 37 Ваньзы кӧтсы тырытозь сиизы. Кылем нянь юдэсъёссэс сизьым кудые тыраз бичазы. 38 Нош сиськисьёс, нылкышноосты но нылпиосты лыдъятэк, ньыль сюрс мурт вал.


  39 Калыкез лэзем бераз Со, пыже пуксьыса, Магдала ёросэ вуиз.

  


  *а15:9 Ис. 29:13

  

  
  

  МАТФЕЙЛЭСЬ ӞЕЧ ИВОР


  16-тӥ ЛЮКЕТ


  1 Иисус доры фарисейёс, саддукейёс лыктӥзы но Солэсь визьзэ сынаса куризы, инмысь соослы тодмет мед возьматоз шуыса. 2 Нош Иисус соослы ответ сётыса шуиз: «Ӝыт тӥ шуиськоды: ”Сэзь луоз, малы ке шуоно инбам горд”; 3 нош ӵукна: ”Туннэ куазь жобаськоз, малы ке шуоно инбам нап-горд”. Чеберъяськисьёс! Инбамлэсь ымнырзэ тодманы быгатӥськоды, нош дыръёслэсь тодметъёссэс тодманы уд быгатӥське? 4 Кескич, азэм выжы тодмет утча, но, Иона пророклэн паймымон тодметэз сяна, солы мукет тодмет уз сётӥськы». Соосты кельтыса, Со кошкиз.


  5 Тупала выжизы, нош нянь басьтыны дышетскисьёсыз вунэтӥллям. 6 Иисус соослы шуиз: «Чаклаське, утиське фарисейёслэн но саддукейёслэн шӧмзылэсь». 7 Соос нош асьсэ куспазы малпаса шуизы: «Та ”асьмеос нянь ӧм басьтэ” шуэм луэ». 8 Тае тодыса, Иисус соослы шуиз: «Ӧжыт оскисьёс, малы асьтэ куспын малпаськоды, нянь ӧм басьтэ шуыса? 9 Али но уд на валаське шат, уд ни тодӥське-а вить сюрс муртлы вить нянь сярысь, кӧня куды нянь бичамды сярысь? 10 Ньыль сюрс муртлы сизьым нянь но кӧня куды тыр бичамды сярысь но уд тодӥське-а? 11 Кызьы уд валаське, нянь сярысь ӧй вера ук Мон тӥледлы: ”Утиське фарисейёслэн но саддукейёслэн шӧмзылэсь”?» 12 Соку соос валазы, Со нянь шӧмлэсь утиськыны уг косы, фарисейёслэн но саддукейёслэн дышетонзылэсь утиськыны косэ вылэм шуыса.


  13 Филипплэн кивалтоно Кесария ёросаз вуыса, Иисус Аслаз дышетскисьёсызлэсь юаз: «Монэ, Адями Пиез, калыкын кин шуыса лыдъяло?» 14 Соос шуизы: «Огъёсыз Иоанн Пылатӥсь, кыкетӥосыз – Илия, нош мукетъёсыз – Иеремия яке пророкъёс пӧлысь кудӥз ке но огез шуыса». 15 Соослы Со шуиз: «Нош тӥ асьтэос Монэ кин шуыса лыдъяськоды?» 16 Петр шуон Симон ответ сётыса вераз: «Тон – Христос, Улэп Инмарлэн Пиез». 17 Соку солы, ответ сётыса, Иисус шуиз: «Шудо тон, Симон, Ионалэн пиез, малы ке шуоно мугор но вир тае тыныд ӧз усьтэ, Мынам Инмысь Атае усьтӥз. 18 Мон тыныд верасько: тон – Петр*а, та из вылэ Мон Аслэсьтым Черкме кылдыто, адлэн капкаез уз вормы сое. 19 Мон тыныд Ин Эксэйлыклэсь усьтонъёссэ сёто; музъем вылын мае керттод, со ик керттэмын луоз Инмын; музъем вылын мае пертчод, со ик пертчемын луоз Инмын». 20 Соку Иисус Аслэсьтыз дышетскисьёссэ нокинлы но вераны ӧз лэзьы, Со Иисус Христос луэ шуыса.


  21 Со дырысен Иисус Аслаз дышетскисьёсызлы вераны кутскиз: Солы Иерусалиме мыныны кулэ, но отын тӧроослэсь, архиерейёслэсь, книга тодӥсьёслэсь трос курадӟытонъёссэс чидано луоз; Сое виёзы, нош куинетӥ нуналаз улӟыса султоз. 22 Петр Сое палэнэ ӧтиз но Соин соглаш луымтэзэ вераны кутскиз: «Кузё-Инмаре, жаля Астэ! Та Тонэн медаз луы!» 23 Нош Иисус берыктӥськыса Петрлы шуиз: «Кошкы Мон дорысь, шайтан! Тон Монэ сьӧлыке пыртӥсь, тон Инмарлы яраноез сярысь уд малпаськы ук, адямилы яраноез сярысь тон малпаськод». 24 Соку Иисус Аслаз дышетскисьёсызлы шуиз: «Кин Мон сьӧры мыныны малпа, аслэсьтыд ачид куштӥськы, киростэ басьты но Мон сьӧры мын. 25 Уго кинлэн лулзэ*б утемез потэ, со сое ыштоз; нош кин Мон понна лулзэ ыштӥз ке, со шедьтоз сое.


  26 Кыӵе пайдаез адямилы, быдэс дуннеез аслыз басьтӥз, нош лулызлы изъян лэсьтӥз ке? Лулзэ утён понна кӧня дун тыроз адями? 27 Уго Атаезлэн пиштӥсь данлыказ Аслаз Кылчинъёсыныз Адями Пи лыктоз но соку котькудӥзлы солэн ужезъя пунэмзэ берыктоз. 28 Зэм ик тӥледлы верасько: татын сылӥсьёс пӧлын вань куд-ог адямиос, соос кулыса уз вуэ, Ас Эксэйлыказ лыктӥсь Адями Пиез адӟозы».

  


  *а16:18 Петр – грек кылын та ним «из» шуэм луэ


  *б16:25 лулзэ – татын: улонзэ

  

  
  

  МАТФЕЙЛЭСЬ ӞЕЧ ИВОР


  17-тӥ ЛЮКЕТ


  1 Ог куать нунал ортчыса, Иисус Петрез, Иаковез, солэсь вынзэ Иоаннэз басьтӥз но соосты огназэс ӝужыт гурезь йылэ нуиз. 2 Соос азьын Со воштӥськиз: ымнырыз шунды кадь пиштыны кутскиз, нош дӥсянэз лымы кадь тӧдьы луиз. 3 Со куспын ик соослы Моисей но Илия возьматскизы, Соин вераськыса улӥзы. 4 Соку Петр Иисуслы шуиз: «Кузё-Инмаре! Милемлы татын улыны ӟеч; кулэ ке Тыныд, татчы куинь тылыс лэсьтом: одӥгзэ Тыныд, одӥгзэ Моисейлы, одӥгзэ Илиялы». 5 Со вераськон дыръя ик югыт пилем соосты шобыртӥз. Пилем пушкысь куара кылӥськиз, со куара шуиз: «Та Мынам Яратоно Пие, Со бордын Мынам ӟеч эрике, Солэсь кылзӥське». 6 Тае кылыса, дышетскисьёс музъем вылэ кымин выдӥзы, туж курдазы. 7 Нош Иисус доразы лыктӥз но бордазы йӧтӥськыса шуиз: «Султэлэ, эн кышкалэ». 8 Синъёссэс ӝутӥзы но, одӥг Иисусэз сяна, нокинэ но ӧз адӟе.


  9 Гурезьысь васькыкузы, Иисус соосты алыса вераз: «Та адӟемдэс, Адями Пи кулэмысь улӟыса султытозь, нокинлы но эн вералэ». 10 Дышетскисьёсыз Солэсь юазы: «Кызьы нош книга тодӥсьёс Илия нырысь ик лыктыны кулэ шуыса верало?» 11 Иисус соослы ответ сётыса шуиз: «Зэм, Илия, нырысь ик лыктыса, ваньзэ дасяны-тупатыны кулэ. 12 Но тӥледлы верасько: Илия ветлӥз ини, но сое ӧз тодмалэ, нош соин мар каремзы потӥз, сое каризы. Озьы ик Адями Пилы но соослэсь курадӟон адӟоно луоз». 13 Соку дышетскисьёсыз валазы, Со Иоанн Пылатӥсь сярысь соослы вераз шуыса.


  14 Калык доры вуэм беразы Со доры одӥг мурт лыктӥз но Со азе пыдесъяськыса 15 шуиз: «Кузё! Жаля мынэсьтым пиме; выль толэзь потыку со перияське но туж курадӟе: ӵем дыръя тыл пӧлы тэтча, ӵем дыръя вуэ но. 16 Мон сое Тынад дышетскисьёсыд доры вайи, но соос ӧз быгатэ сое йӧнатыны». 17 Иисус ответ сётыса шуиз: «Эй, оскисьтэм, азэм выжы! Кема уло на-а тӥ пӧлын? Кема-а чидало на тӥледыз? Ваелэ сое татчы Мон доры». 18 Иисус алыса вераз но пери со пушкысь потӥз. Пинал пи соку ик бурмиз. 19 Огназы кылён дыръя Иисус доры дышетскисьёсыз лыктыса шуизы: «Ми нош малы сое улляса поттыны ӧм быгатэ?» 20 Иисус соослы шуиз: «Осконды ӧвӧлэн. Зэм ик тӥледлы верасько: горчица кидыс быдӟа гинэ осконды луиз ке, та гурезьлы ”татысь выж отчы” шуиды ке, со выжоз; тӥледлы номыр но луонтэмез уз луы. 21 Нош та выжыез улляны луэ вӧсяськыса но визяса гинэ».


  22 Галилеяын улон дыръязы Иисус соослы шуиз: «Адями Пи адямиослэн ки улазы сётэмын луоз, 23 Сое виёзы, но куинетӥ нуналаз Со улӟыса султоз». Соос бадӟым куректонэ усизы.


  24 Капернауме вуэм беразы Петр доры дидрахма*а бичасьёс лыктыса шуизы: «Тӥляд Дышетӥсьты дидрахмазэ уз сёты меда?» 25 Со шуиз: «Сётоз». Корка пырем бераз Иисус сое азьвылтыса шуиз: «Тыныд кызьы кадь потэ, Симон? Музъем вылысь эксэйёс вуз люкетэз яке вытэз кинъёслэсь бичало? Асьсэ пиоссылэсь-а яке мурт адямиослэсь-а?» 26 Петр Солы шуиз: «Мурт адямиослэсь». Иисус солы шуиз: «Озьыен, пиоссылы тырытэк яра; 27 нош соосты сьӧлыке пыртонтэм вылысь, мын зарезь дуре, визнандэ лэзь, нырысь сюрем чорыгедлэсь ик ымзэ усьты но отысь статир*б шедьтод. Сое басьты но Мон понна но, ачид понна но соослы сёт».

  


  *а17:24 дидрахма – Рим кунысь уксё


  *а17:27 статир – ньыль драхма коньдон

  

  
  

  МАТФЕЙЛЭСЬ ӞЕЧ ИВОР


  18-тӥ ЛЮКЕТ


  1 Со виын Иисус доры дышетскисьёсыз лыктыса шуизы: «Ин Эксэйлыкын кин ваньмызлэсь бадӟымез?» 2 Иисус пичи пиналэз ӧтиз но соослэн шоразы султытыса 3 шуиз: «Зэм ик тӥледлы верасько: ӧд ке берыктӥське, пичи пиналъёс кадесь ӧд ке луэ, Ин Эксэйлыке уд пыре. 4 Озьыен, кин ассэ ачиз та пинал кадь покчи кариз ке, со ик Ин Эксэйлыкын бадӟымез. 5 Мынам нимы понна кин одӥгзэ таӵе пиналэз кабыл басьтэ, со Монэ кабыл басьтэ.


  6 Нош кин одӥгзэ та пичиос пӧлысь, Мыным оскисез, сьӧлыке пыртӥз ке, солы умойгес луысал, чыртыяз вуко кӧ ошыса, зарезь пыдсы выйытысалзы ке. 7 Куректон дуннелы сьӧлыке пыртӥсь ужъёслэсь, нош соос лыктытэк уз кыле; эшшо но куректон со адямилы, кин пыр визь сынаськон лыктэ. 8 Киыд яке пыдыд тонэ сьӧлыке пыртэ ке, ӵогыса соосты бордысьтыд кушты. Умойгес луоз тыныд китэк, пыдтэк улонэ пырыны, кык киыныд, кык пыдыныд ноку но кысылӥсьтэм тыл пушкы куштӥськонлэсь. 9 Синмыд тонэ сьӧлыке пыртэ ке, ишкалты но сое бордысьтыд кушты: умойгес луоз тыныд пал синмыныд улонэ пырыны кык синмыныд но ӝуась гееннае куштӥськонлэсь.


  10 Чакласькелэ, та пичиос пӧлысь огзэс но синазькыль эн каре; уго тӥледлы верасько: Инмысен соослэн Кылчинъёссы Инмысь Атаелэсь ымнырзэ пырак ӵоже адӟыса уло. 11 Адями Пи лыктӥз уго бырисьсэ утчаны, утьыны. 12 Кызьы кадь потэ тӥледлы? Кинлэн ке но, шуом, вань сю ыжез, но соос пӧлысь одӥгез йыромем, соку со, укмыстон укмыссэ гурезе кельтыса, уз мыны-а йыромемзэ утчаны? 13 Шедьтыны быгатӥз на ке, зэм ик тӥледлы верасько, йыромымтэ укмыстон укмыс ыжъёсыз сярысь, таизлы со золгес шумпотоз. 14 Озьыен, тӥляд Инмысь Атайдылэн та покчиос пӧлысь огзэс но быдтэмез уг поты.


  15 Нош тынад братэд тыныд пумит сьӧлыказ ке, мын но кыкнады куспын гинэ солэсь шекъёссэ солы аслыз вера: со тонэ кылзӥськиз ке, соку со нош ик тыныд брат луоз. 16 Нош ӧз ке кылзӥськы, соку сьӧрад эшшо одӥгзэ яке кыксэ адӟисез басьты, кыкезлэн яке куинезлэн адӟисьёслэн ымысьтызы потэм кылын та уж но мед юнматӥськоз шуыса. 17 Соослэсь но ӧз ке кылзӥськы, черке вера; черклэсь но ӧз ке кылзӥськы, соку со тыныд язычник но выт бичась мурт интые мед кылёз.


  18 Зэм ик тӥледлы верасько: мае керттылоды музъем вылын, со керттэмын луоз Инмын; мае пертчылоды музъем вылын, со пертчемын луоз Инмын. 19 Зэм ик тӥледлы верасько: музъем вылын тӥ пӧлысь кык ӵошен кыӵе ке но уж сярысь огкылысь курыны кутскизы ке, мар гинэ уз куре, Мынам Инмысь Атае ваньзэ соослы сётоз. 20 Уго кытын кык яке куинь ӵошен Мынам нимы понна люкаськизы ке, отын Мон соос пӧлын луо».


  21 Соку Петр Солэн матаз лыктыса шуиз: «Кузё-Инмаре! Братэ мыным пумит сьӧлыказ ке, кӧня пол мон солы простить каром? Сизьым пол-а?» 22 Иисус солы шуиз: «Уг шуиськы тыныд ”сизьым пол”, но сизьымдонэз сизьым пол йылэтытозь.


  23 Соин ик Ин Эксэйлык ас ляльчиосызлэсь сётон-басьтонзэс лыдъяны мылкыд карем эксэйлы укша. 24 Лыдъяськыны кутскем бераз со доры дас сюрс талант тыроно муртэз вайиллям. 25 Тырыны моӵез луымтэысь, кузё сое ассэ но, кышнозэ но, нылпиоссэ но, ваньзэ, маиз вань, вузаны но пунэмзэ тырытыны косэм. 26 Соку та ляльчи пыдесъяськыса, йыбырттыса солы верам: ”Кузё! Чида ӧжытак, ваньзэ мон тыныд тыро”. 27 Кузё та ляльчиез жалям, лэзем сое, тыриськонзэ но куштэм. 28 Та ляльчи потэм бераз огзэ эшсэ пумитам, кудӥзлэн солы сю динарий тыронэз вылэм, сое ёртыса, кекатыса шуэм: ”Сёт мыным, кӧня тыронэд вань”. 29 Соку эшез, солэн пыд азяз уськытскыса, сюлворыса шуэм: ”Чида ӧжытак, ваньзэ тыныд сёто”. 30 Но со талы ярамтэ, мынэм но, тыронзэ сётытозьлы, пытсэтэ ворсатэм. 31 Тае адӟыса, эшъёсызлэн туж кӧтсы ӝож луэм, соос мыныса, мар луэм сярысь асьсэлэн кузёзылы ваньзэ вераллям. 32 Соку кузё сое ӧтьытыса ваем но солы шуэм: ”Урод ляльчи! Вань тырондэ мон тынэсьтыд куштӥ, уго тон монэ курид. 33 Тыныд но кулэ ӧй вал-а эштэ жаляны, кызьы мон но тонэ жаляй?” 34 Вожез потыса, кузё сое, вань тыронзэ тырытозязлы, курадӟытӥсьёс кие сётэм. 35 Озьы ик кароз тӥледыз Мынам Инмысь Атае, вань сюлмысьтыды ӧд ке куштэ браттылэсь лэсьтэм сьӧлыкъёссэ».

  

  
  

  МАТФЕЙЛЭСЬ ӞЕЧ ИВОР


  19-тӥ ЛЮКЕТ


  1 Иисус та кылъёссэ вераса быдтэм бераз, Галилеяысь потыса, Иордан шур сьӧрысь Иудея музъеме вуиз. 2 Со бӧрсьы трос калык мынӥз, отын соосты Со йӧнатъяз.


  3 Иисус доры фарисейёс вуизы но, Солэсь визьзэ сынаса, Солы шуизы: «Котькыӵе мугъя но яра-а адямилы аслаз кышноеныз люкиськыны?» 4 Соослы ответ сётыса, Со шуиз: «Ӧд лыдӟе шат тӥ, Кылдытӥсь кутсконаз ик пиосмуртэн кышномуртэз кылдытӥз шуыса?» 5 Шуиз: «Соин ик пиосмурт атайзэ, анайзэ кельтоз но аслаз кышноез борды лякиськоз: кыкназы одӥг лулмугор луозы; 6 табере соос кык ӧвӧл, одӥг лулмугор ини. Озьыен, мае Инмар огазеяз, сое адями медаз люкы».


  7 Соос Солы шуо: «Кызьы нош Моисей люкиськон сярысь гожтэт сётыны но соин люкиськыны лэзиз?» 8 Соослы Со шуиз: «Тӥляд сюлэмды чурыт луэмен, Моисей тӥледыз кышноосыныды люкиськыны лэзиз, нош кутсконаз ик озьы ӧй вал. 9 Мон тӥледлы верасько: кин, азон-калгон сьӧлыке пырымтэ кышноеныз люкиськыса, мукетсэ кышно басьтэ ке, со азон-калгон сьӧлыке пыре; люкиськем кышномуртэз кузпал вайись но азон-калгон сьӧлыке пыре». 10 Дышетскисьёсыз Солы шуо: «Пиосмуртлэн кышноез азьын собыдӟа ке тэрытсконэз, ӧд ке кышнояськы, умойгес луоз». 11 Нош Со соослы шуиз: «Кинлы сётӥськемын, соос гинэ та кылэз пушказы тэрыто, ваньмыз уг. 12 Уго вань сузямъёс, кудъёсыз озьы анайзылэсь вордскиллям; вань на сыӵеос, кудъёссэ адямиос сузяллям; вань на сузямъёс, кудъёсыз Ин Эксэйлык понна асьсэзыз асьсэос сузяськем шуыса лыдъяло. Кин тае кабыл басьтыны быгатэ, кабыл мед басьтоз».


  13 Соку Иисус доры нылпиос ваемын вал, соослэн вылазы кизэ поныса Со мед вӧсяськоз вал шуыса; нош дышетскисьёсыз соосты пырыны лэзьытэк улӥзы. 14 Соку Иисус шуиз: «Лэзелэ нылпиосты, эн люкетэлэ соослы Мон доры ветлыны, таӵеослэн Ин Эксэйлыксы вань уго». 15 Вылазы кизэ тырем бераз отысь кошкиз.


  16 Тани, кыӵе ке но мурт лыктыса, Солы шуиз: «Ӟеч Дышетӥсь! Быронтэм улонэз басьтон понна мон мар умойзэ лэсьтыны кулэ?» 17 Нош Со солы шуиз: «Малы тон Монэ ”ӟеч” шуиськод? Одӥг Инмар сяна, нокин но ӟеч ӧвӧл. Быронтэм улонэ пыремед потэ ке, курон-косонъёсты быдэсъяса ул». 18 Солы шуиз: «Кыӵеоссэ?» Иисус шуиз: «Эн виы; азон-калгон сьӧлыке эн пыры; эн лушкаськы; ӧрекчаськыса ӧвӧлтэмзэ эн вера; 19 атайдэ но, анайдэ но сӥлы кар; матысьтэ астэ ачид кадь ик яраты». 20 Пинал пи Солы шуиз: «Ваньзэ тае мон пинал дырысеным ик быдэсъяй; мар уг тырмы на мыным?» 21 Иисус солы шуиз: «Дун-шектэм луэмед потэ ке, мын, юртъердэ вуза но кураськисьёслы сётъя; со понна тынад узырлыкед Инмын луоз; лыкты но Мон сьӧры мын». 22 Та кылэз кылыса, пинал пи ӝоже усьыса кошкиз, солэн бадӟым юртъерез вал уго.


  23 Нош Иисус Аслаз дышетскисьёсызлы шуиз: «Зэм ик тӥледлы верасько: секыт узыр муртлы Ин Эксэйлыке пырыны. 24 Эшшо верасько на тӥледлы: узыр муртлы Инмар Эксэйлыке пырон сярысь, верблюдлы капчигес вень пась пыр потыны». 25 Тае кылыса, дышетскисьёсыз туж паймыса шуизы: «Озьыен, кин бен утиськыны быгатоз?» 26 Иисус соос шоры учкыса шуиз: «Адямиослы со луонтэм, нош Инмарлы номыр но луонтэмез ӧвӧл».


  27 Соку Петр Солы ответ сётыса шуиз: «Тани ми ваньзэ кельтӥмы но Тон сьӧры мыныны потӥмы. Со понна милемлы мар сётэмын луоз?» 28 Иисус соослы шуиз: «Зэм ик тӥледлы верасько: тӥ, Мон сьӧры мынӥсьёс, вуонояз дуннеын, Адями Пи Аслаз пиштӥсь данлыкезлэн престол вылаз пуксем бере, тӥ но, Израильлэсь дас кык выжыоссэ судить карон понна дас кык престолъёс вылэ пуксёды. 29 Котькудӥз ик, кин Мынам нимы понна корказэ, яке агай-вынъёссэ, яке сузэр-апайёссэ, яке атайзэ, яке анайзэ, яке кышнозэ, яке нылпиоссэ, яке музъемзэ кельтӥз ке, сю пол тросгес басьтоз но быронтэм улонэ пыроз. 30 Азьпалаз мынӥсьёс тросэз пумаз кылёзы, нош пумаз мынӥсьёс азьпала потозы».

  

  
  

  МАТФЕЙЛЭСЬ ӞЕЧ ИВОР


  20-тӥ ЛЮКЕТ


  1 «Ин Эксэйлык вазь ӵукна виноград бакчаяз ужасьёс медъяны потэм коркалэн кузёезлы укша. 2 Ужасьёсын, соослы нуналаз одӥг динарий тырон вылысь вераськыса, соосты виноград бакчаяз ужаны ыстэм. 3 Ог куинь*а час котырын потэм но, вузкарон интыысь мукетъёссэ ужтэк сылӥсьёсты адӟыса, 4 соослы шуэм: ”Тӥ но виноград бакчаям мынэлэ, тӥледлы йӧтонозэ тыро”. Соос мынӥллям. 5 Ог куать но укмыс часъёс котырын со нош ик потэм но озьы ик карем. 6 Ог дас одӥгетӥ час котырын потыса, со мукетъёссэ ужтэк сылӥсьёсты шедьтэм но соослы шуэм: ”Мар тӥ быдэс нунал ужтэк татын сылӥськоды?” 7 Соос солы шуиллям: ”Нокин но милемыз ӧз медъя”. Со соослы шуэм: ”Тӥ но виноград бакчаям мынэлэ, йӧтонозэ басьтоды”. 8 Ӝыт вуэм бере виноград бакчалэн кузёез ужен кивалтӥсезлы шуэм: ”Ужасьёсты ӧть но, берло лыктэмъёслы азьло лыктэмъёслы кадь ик, ваньмызлы уждунзэс сётъя”. 9 Дас одӥг час котырын лыктэмъёс быдэн динариен басьтӥллям. 10 Нырысь лыктэмъёс малпало вылэм, соос тросгес басьтозы шуыса, нош соос но басьтӥллям быдэн динариен. 11 Басьтэм беразы коркалэн кузёез вылэ кӧтӝожзэс вераны кутскиллям: 12 ”Та берло лыктэмъёс ужазы одӥг час, нош тон соосты милемын, нуналлэсь секытсэ, ӝокыт пӧсез чидамъёсын, огкадь карид”. 13 Нош со, ответ сётыса, соос пӧлысь огезлы шуэм: ”Юлтош! Мон тонэ вӧсь уг кариськы; тон монэн динарийлы ӧд вераськы вал шат! 14 Басьты аслэсьтыд люкеттэ но кош татысь; мынам берпуметӥезлы но тыныд мында ик сётэме потэ уго. 15 Аслам ваньбуреным мар кареме потэ карыны мон кузё ӧвӧл шат? Мон лякытысь, оло, тынад синмыд вожъяськыса улэ?” 16 Озьы, берпумъёсыз азьпалаз луозы, азьпаласьёсыз – пумаз кылёзы; ӧтиськемъёс трос, нош быръемъёсыз – ӧжыт».


  17 Иисус, Иерусалиме тубыкуз, сюрес вылысен дас кык дышетскисьёссэ огназэс палэнэ ӧтьыса, соослы вераз: 18 «Тани асьмеос Иерусалиме тубиськомы, Адями Пиез архиерейёс, книга тодӥсьёс кие сётозы, Сое виыны судить карозы; 19 Сое язычникъёс кие сантэманы, жугыны, кортӵоганы сётозы; куинетӥ нуналаз Со улӟыса султоз».


  20 Соку Со доры йыбыртъяса, маке но Солэсь курыса, Зеведей пиослэн анайзы аслаз пиосыныз лыктӥз. 21 Иисус солы шуиз: «Мар тыныд кулэ?» Кышномурт шуиз: «Аслад Эксэйлыкад та кык пиосме, огзэ бурпалад, мукетсэ паллян палад пуксьыны лэзь». 22 Иисус ответ сётыса шуиз: «Мар куремдэс асьтэос уд тодӥське. Луоз-а тӥляд Мынэсьтым юоно чашаме юэмды яке пылатонэн, кудӥныз Мон пылатӥськисько, пылатӥськемды?» Соос Солы шуизы: «Быгатӥськом».


  23 Нош Иисус соослы шуиз: «Мынэсьтым юоно чашаме юоды, пылатонэн, кудӥныз Мон пылатӥськисько, пылатӥськоды, нош бурпалам яке паллян палам пуктыны – Мынам эрике ӧвӧл; отчы пуксёзы соос, кинъёслы сое Мынам Атае дасяз». 24 Тае кылыса, мукетъёсыз дас дышетскисьёсыз кык братъёслы вожзэс поттӥзы. 25 Нош Иисус соосты ӧтьыса шуиз: «Тӥ тодӥськоды, калыкъёслэн кивалтӥсьёссы соосын кузёясько, кузёйыръёссы соосты киулазы возё шуыса. 26 Нош тӥляд куспады озьы медаз луы: тӥ куспын кинлэн ассэ бадӟым каремез потэ, тӥледлы со ляльчи мед луоз; 27 тӥ куспын кинлэн ваньмызлэсь вылӥын луэмез потэ, со тӥледлы ляльчи мед луоз; 28 малы ке шуоно Адями Пи Ас вылаз ужатыны ӧз лыкты, Со Ачиз адямиослы ужаны-тыршыны, Аслэсьтыз лулзэ сётыса, троссэ сьӧлыкъёслэсь мозмытыны лыктӥз».


  29 Иерихонысь потыкузы, Иисус бӧрсьы трос калык мынӥз. 30 Соку сюрес дурын пукись кык синтэм адямиос Иисус вӧзтӥзы ортче шуыса кылӥзы но кесяськыны кутскизы: «Кузё-Инмармы, Давидлэн Пиез, жаля милемыз!» 31 Калык соосты чалмытскыны косӥз; нош соос эшшо но золгес кесяськыны кутскизы: «Кузё-Инмармы, Давидлэн Пиез, жаля милемыз!» 32 Иисус дугдӥз но соосты ӧтьыса шуиз: «Мынэсьтым тӥледлы мар кулэ?» 33 Соос Солы шуизы: «Кузёмы! Милям синъёсмы мед усьтӥськысалзы». 34 Иисус, соосты жаляса, син бордазы йӧтӥськиз но, соку ик синъёссы адӟыны кутскизы. Собере соос Со сьӧры мынӥзы.

  


  *а20:3 туала дырын ог 9 час, ӵукна

  

  
  

  МАТФЕЙЛЭСЬ ӞЕЧ ИВОР


  21-тӥ ЛЮКЕТ


  1 Иерусалимлы матэ вуыса, Елеон гурезь дорысь Виффагияе лыктӥзы. Соку Иисус, кыксэ дышетскисьёссэ ыстыса, 2 соослы шуиз: «Азьпалады адӟиськись гуртэ мынэлэ. Отысь думем мумы ишакез но соин ӵош сылӥсь ишакпиез шедьтоды. Пертче но соосты Мон доры вае. 3 Нош кин ке тӥледлы мар ке вераз ке, ”соос Кузё-Инмарлы кулэ, Со соку ик соосты берыктоз” шуэлэ». 4 Ваньмыз та пророк пыр верам кыл быдэсмон понна луиз, кудӥз шуэ:


  5 «Вералэ Сӥон ныллы:

  ”Тани тынад востэм Эксэед тон доры

  мес ишак вылэ, кыткетын ветлӥсь ишаклэн пиез вылэ

  пуксьыса лыктоз”».*а


  6 Дышетскисьёсыз мыныса лэсьтӥзы озьы, кызьы Иисус соослы косӥз. 7 Мумы ишакез, ишакпиез вайизы, соос вылэ дӥськутсэс понӥзы но, со вылэ Со пуксиз. 8 Трос калык сюрес вылэ дӥськутсэ вӧлдӥз, нош мукетъёсыз, писпу вайёсты вандылыса, сюрес вылэ вӧлдӥзы. 9 Калык азьтӥз но, бертӥз но мыныса черекъяз:


  «Давидлэн Пиезлы осанна!*б

  Кузё-Инмарлэн нимыз понна Лыктӥсь дано!

  Осанна вылӥын!»*в


  10 Со Иерусалиме пырем бере быдэс город вырӟиз, куспазы вераськизы: «Кин Та?» 11 Калык шуиз: «Та Иисус, Галилеяысь Назарет карысь Пророк».


  12 Иисус Инмарлэн храмаз пыриз но храмын вань вузкарисьёсты, басьяськисьёсты улляса поттӥз, вошъяськыса улӥсьёслэсь ӝӧкъёссэс, дыдыкъёсын вузкарисьёслэсь ӟусъёссэс кымалляз. 13 Соослы шуиз: «Гожтэмын: ”Мынам коркае вӧсяськон корка шуыса нимаськоз”, нош тӥ сое лушкаськисьёслы люкаськон интылы пӧрмытӥды».


  14 Со доры храмысь синтэмъёс, пыдтэмъёс лыктӥзы, соосты Со йӧнатӥз. 15 Нош Солэсь паймымон ужъёс лэсьтэмзэ адӟыса, «Давидлэн Пиезлы осанна!» шуыса храмын черекъясь нылпиосты адӟыса, архиерейёс, книга тодӥсьёс туж йыркуръяськизы 16 но Солы веразы: «Кылӥськод-а, соос мар шуо?» Иисус соослы шуиз: «Бен! Ноку но лыдӟемды ӧвӧл шат: ”Вож нуныослэн, нонӥсь пиналъёслэн ымынызы Тон ушъян кылдытӥд”?» 17 Городысен, соосты кельтыса, Вифание мынӥз но уйзэ отын ортчытӥз.


  18 Нош вазь ӵукна, городэ берытскыкуз, Иисуслэн сиемез потӥз. 19 Сюрес дурысь одӥг смоквапуэз адӟыса, со доры мынӥз, но куаръёссэ сяна, номырзэ но ӧз шедьты, собере солы шуиз: «Туннэ нуналысен, вань дауръёс ӵоже, ноку но емышед медаз ни луы». Смоквапу соку ик куасьмиз. 20 Тае адӟыса, дышетскисьёсыз паймыса шуизы: «Кызьы бен со куспын ик смоквапу куасьмиз?» 21 Иисус соослы ответ сётыса шуиз: «Зэм ик тӥледлы верасько: осконды ке луиз, ӧд ке шекланэ, смоквапуэн лэсьтэмез гинэ уд лэсьтэ, но та гурезьлы ”ӝутӥськы но гылӟы зарезе” шуиды ке, – со но луоз. 22 Оскыса вӧсяськыкуды мае гинэ уд куре, ваньзэ басьтоды».


  23 Храме лыктыса дышетыса улыкуз, Со доры архиерейёс, калыклэн тӧроосыз лыктыса шуизы: «Кыӵе кужымен Тон тае лэсьтӥськод? Кин Тыныд таӵе кужым сётӥз?» 24 Соослы, ответ сётыса, Иисус шуиз: «Мон но тӥледлы одӥг юан сёто. Сое Мыным верады ке, Мон но тӥледлы верало, кыӵе кужымен Мон тае лэсьтӥсько. 25 Иоаннлэн пылатонэз кытысь вал: Инмысен-а яке адямиос бордысен-а?» Соос куспазы кенешизы: «”Инмысен” ке шуимы, Со шуоз асьмелы: ”Малы нош тӥ солы ӧд оске?” 26 Нош шуоно ке ”адямиос бордысь” – калыклэсь курдаськомы, уго ваньмыз но Иоаннэз пророк шуыса сӥлы каро». 27 Иисуслы ответ сётыса шуизы: «Ум тодӥське». Со но соослы шуиз: «Мон но тӥледлы уг вера, кыӵе кужымен Мон тае лэсьтӥсько».


  28 «Кызьы кадь тӥледлы потэ? Одӥг муртлэн кык пиез вылэм. Нырысетӥез доры лыктыса шуэм: ”Пие, туннэ виноград бакчаям мыныса ужа”. 29 Нош со ответ сётыса шуэм: ”Мылы уг поты”; нош берло ӧкынэм но мынэм. 30 Мукетыз доры лыктэм но озьы ик верам. Таиз ответ сётыса шуэм: ”Мынӥсько, кузёе”, но мынымтэ. 31 Кыкез пӧлысь кудӥз атаезлэсь куронзэ быдэстӥз?» Солы шуо: «Нырысетӥез». Иисус соослы вераз: «Зэм ик тӥледлы верасько: выт бичасьёс но калгись кышноос тӥляд азяды Инмар Эксэйлыке мыно. 32 Уго Иоанн тӥ доры шонерлык сюрестӥ лыктӥз, но тӥ солы ӧд оске, нош выт бичасьёс но калгись кышноос солы оскизы. Нош тӥ, тае адӟыса вылысь, берло но ӧд ӧкынэ».


  33 «Мукетсэ мадёнэз кылзэ: ”Вылэм одӥг юрт кузё. Со виноград бакча мерттэм но сое кенерен котыртэм. Отчы вина виятон гу гудӟем, каланча пуктэм, сое виноград будэтӥсьёс кие сётэм но ачиз кошкем. 34 Емыш бичан дыр вуэм бере со ляльчиоссэ виноград будэтӥсьёс доры емышсэ вайыны лэзем. 35 Виноград будэтӥсьёс ляльчиоссэ кутылӥллям но кудзэ тышкаллям, кудзэ вииллям, кудзэ изэн лэзьяса быдтӥллям. 36 Со нош ик ыстэм мукетъёссэ, азьло сярысь троссэгес ляльчиоссэ; но соосты но озьы ик кариллям. 37 Пумаз ини со аслэсьтыз пизэ соос доры ыстыса шуэм: ”Пиелэсь возьдаськозы”. 38 Нош виноград будэтӥсьёс, пизэ адӟыса, ог-огзылы шуиллям: ”Та атай юртлы кузёе кылёно. Ойдолэ, мыныса сое виёме но солы кылёно ваньбурез киултоме”. 39 Сое кутӥллям но виноград бакча сьӧры поттыса вииллям. 40 Озьы, виноград бакчалэн кузёез лыктӥз ке, мар кароз со та виноград будэтӥсьёсын?» 41 Солы шуо: «Та лек муртъёсты лек курадӟытыса виылоз, нош виноград бакчазэ мукет виноград будэтӥсьёслы сётоз, соос ас дыраз солы емыш сётозы». 42 Иисус соослы шуиз: «Священной Гожтэмысь ноку но лыдӟемды ӧвӧл шат:


  ”Корка пуктӥсьёслэн кулэтэм карыса куштэм иззы

  корка сэреглэн улаз инъет йыр луыса пуксиз:

  та – Кузё-Инмарлэсь, паймымон луэ асьмелэн син азямы”?*г


  43 Соин ик тӥледлы верасько: тӥ дорысь Инмар Эксэйлык басьтӥськоз но солэсь емышсэ вайись калыклы сётӥськоз. 44 Кин та из вылэ усёз – пазьгиськоз, нош кин вылэ со усёз, сое паньгатоз».


  45 Солэсь та мадёнъёссэ кылыса, архиерейёс но фарисейёс валазы, соос сярысь Со вера шуыса. 46 Сое кутыны тыршизы, но калыклэсь кышказы, уго Сое пророк шуыса сӥлы каро вал.

  


  *а21:5 Ис. 62:11


  *б21:9 осанна – еврей кыл: «юртты; уть» шуэм луэ


  *в21:9 Пс. 117:25-26


  *г21:42 Пс. 117:22-23

  

  
  

  МАТФЕЙЛЭСЬ ӞЕЧ ИВОР


  22-тӥ ЛЮКЕТ


  1 Иисус соослы ялан мадёнъёс пыр вераса улӥз. Со шуиз: 2 «Ин Эксэйлык пиезлы сюан карем эксэйлы укша. 3 Аслэсьтыз ляльчиоссэ со сюан юоназ ӧтем потоно муртъёссэ ӧтчаны ыстэм. Но соослэн лыктэмзы потымтэ. 4 Табере мукетъёссэ ляльчиоссэ ыстэм но шуэм: ”Вералэ ӧтем муртъёслы: сиён-юонэ дась ини. Кунянъёсме, сюдэм-куайытэм пудоме вандӥ, ваньмыз дась; лыктэлэ сюан юонам”. 5 Тае санэ понытэк, кин бусыяз, кин вузкарон интыяз кошкем. 6 Нош мукетъёсыз солэсь ляльчиоссэ кутыса сантэмаллям, вииллям. 7 Тае кылыса, эксэй туж вожзэ поттэм но, солдатъёссэ лэзьыса, быдтытэм та адями виылӥсьёсты, улон интызэс сутытэм. 8 Соку со ляльчиосызлы шуэм: ”Сюан юон дась, нош ӧтем муртъёс ярамонэсь вылӥллямтэ. 9 Озьы бере, мынэлэ сюрес вожъёсы но, кинэ шедьтӥды, ваньзэс сюан юонам ӧте”. 10 Со ляльчиос, сюрес вылэ потыса, ваньзэсты, кинэ шедьтӥллям, люкаллям: лекъёссэ но, лякытъёссэ но; сюанчиос корка тырос люкаськиллям.


  11 Эксэй сюанчиоссэ учкыны потэм но соос пӧлысь сюанчи дӥськутэн дӥсяськымтэ одӥг муртэ адӟем, 12 солы со шуэм: ”Юлтош! Кызьы тон татчы сюанчи дӥськутэн дӥсяськытэк пырид?” Нош со шып улэм. 13 Соку эксэй медоосызлы шуэм: ”Кутэ сое, суйзэ, пыдзэ думылэ но педло, пеймыт азе куштэ: отын бӧрдон, пинь сыскон луоз”. 14 Уго ӧтиськемъёс трос, нош быръемъёсыз ӧжыт».


  15 Соку фарисейёс кошкизы, вераськонысьтыз шексэ утчаса улӥзы, кызьы ке но янгыше уськытон вылысь кенешизы. 16 Иродлэн адямиосыныз ӵош Со доры асьсэлэсь дышетскисьёссэс ыстыса шуизы: «Дышетӥсь! Ми тодӥськомы, Тон шонер лэсьтӥсь шуыса, Инмарлэн сюресэзлы шонер дышетӥськод, кинлы но солы гинэ кельшыны турттыса уд улӥськы, нокыӵе но ымныр шоры уд учкиськы. 17 Озьыен, вера милемлы: кызьы кадь Тыныд потэ? Яра-а кесарьлы*а выт тырыны, уг яра-а?»


  18 Нош таослэсь кескич сямзэс шӧдыса, Иисус шуиз: «Малы тӥ Мынэсьтым визьме сынаськоды, чеберъяськисьёс? 19 Возьматэ Мыным выт тырон коньдондэс». Солы соос динарий*б вайизы. 20 Соослы шуиз: «Кинлэн татын тусбуез суредамын, кинлэн та гожтӥськемез?» 21 Солы шуо: «Кесарьлэн». Соку соослы Со шуэ: «Озьы бере, кесарьлэсьсэ кесарьлы сётэлэ, нош Инмарлэсьсэ – Инмарлы». 22 Тае кылыса, соос абдразы но Со дорысь потыса кошкизы.


  23 Со нуналэ Иисус доры улӟыса султон ӧвӧл шуись саддукейёс лыктыса Солэсь юазы: 24 «Дышетӥсь! Моисей шуиз: ”Нылпи кельтытэк кин ке кулӥз ке, со муртлэн выныз солэсь кышнозэ ас дораз мед ваёз но агаезлэсь выжызэ мед утёз”. 25 Милям пӧламы сизьым кузя агай-вынъёс вал: нырысетӥез кышнояськиз но кулӥз, нылпиез ӧвӧлысь кышнозэ вынызлы кельтӥз; 26 озьы ик кыкетӥез но, куинетӥез но, сизьыметӥез но – ваньзы. 27 Нош ваньзы бере кышномурт но кулӥз. 28 Озьыен, улӟыса султон дыръя сизьым пӧлысь кудзылы со кышно луоз? Со ваньзылы но кышно вал уго». 29 Иисус соослы ответ сётыса шуиз: «Гожтэмъёсты но, Инмар кужымез но тодымтэеныды, тӥ янгышаськоды. 30 Уго улӟыса султон дыръя уг но кышноясько, уг но бызё, Инмысь Инмарлэн Кылчинъёсыз кадь уло. 31 Нош кулэмъёслэн улӟыса султонзы сярысь Инмарлэсь тӥледлы верамзэ ӧд лыдӟе шат: 32 ”Мон – Авраамлэн Инмарез, Исааклэн Инмарез, Иаковлэн Инмарез”? Инмар – кулэмъёслэн Инмарзы ӧвӧл, Со – улэпъёслэн Инмарзы». 33 Тае кылыса, Солэн дышетонэзлы калык паймиз.


  34 Иисуслэсь саддукейёсты гуньдытэмзэ кылыса, фарисейёс огазе люкаськизы. 35 Соос пӧлысь одӥгез, закон тодӥсь, Солэсь визьзэ сынаса юаз: 36 «Дышетӥсь! Законын кудӥз ваньмызлэсь бадӟымез курон-косон?» 37 Иисус солы шуиз: «”Инмардэ Кузё-Инмарез вань сюлмыныд, вань лулыныд, вань визьмыныд яраты”. 38 Та нырысетӥез но ваньмызлэсь бадӟымез курон-косон. 39 Кыкетӥез но таиз кадь ик: ”Матысьтэ астэ ачид кадь ик яраты”. 40 Та кык курон-косонъёс вылын возиське быдэс закон но пророкъёс».


  41 Фарисейёс люкаськем бере Иисус соослэсь юаз: 42 «Христос сярысь мар тӥ малпаськоды? Кинлэн Со пиез?» Солы шуизы: «Давидлэн». 43 Иисус соослы шуиз: «Нош Давид, Духен тыр луыку, кызьы Сое ”Кузё-Инмар” шуыса нима, куке шуэ:


  44 ”Кузё-Инмар мынам Кузё-Инмарелы шуиз:

  Тынэсьтыд тушмонъёстэ пыд улад понытозям,

  Мынам бурпалам пук”?*в


  45 Озьыен, Давид Сое ”Кузё-Инмар” шуыса нима ке, кызьы нош Со солы пи луоз?» 46 Нокин но Солы пал кыл но вераны ӧз быгаты. Со нуналысен нокин но Солэсь юалляськыны ӧз дӥсьты ни.

  


  *а22:17 кесарь – Рим кунысь императоръёслэн (эксэйёслэн) данлыко титулзы


  *б22:19 динарий – Рим кунлэн уксёез


  *в22:44 Пс. 109:1

  

  
  

  МАТФЕЙЛЭСЬ ӞЕЧ ИВОР


  23-тӥ ЛЮКЕТ


  1 Соку Иисус калыклы, Аслаз дышетскисьёсызлы вераны кутскиз. 2 Со шуиз: «Моисейлэн пукон интыяз книга тодӥсьёс, фарисейёс пуксизы. 3 Озьыен, ваньзэ, мае тӥледыз соос утьыны косо, утелэ, быдэсъялэ. Нош ужъёссыя эн лэсьтэ, уго соос верало, нош асьсэос уг лэсьто: 4 керттыло секытэсь, ӝутыса вормонтэм ныпъетъёс. Соосты адямиослэн пельпум вылазы тыро, нош асьсэлэн чиньыен но соосты вырӟытэмзы уг поты. 5 Вань ужъёссэс лэсьто ке, лэсьто, адямиос мед адӟозы шуыса. Законысь басьтыса гожтэм кылъёсын йыркерттэтъёссэс паськытато, дӥськут сӧзыысьтызы тугъёссэ кузято. 6 Ярато сиён-юонъёс дыръя азьпал радъёсын пуконэз, сӥнагогаосын азьпал радын пуконэз, 7 калык люкаськон интыосын ӟечкыламез, адямиослэсь соосты ”дышетӥсь! дышетӥсь!” шуэмзэс. 8 Нош тӥ ”дышетӥсь” шуыса эн нимаське, тӥляд уго одӥг Дышетӥсьты – Христос, нош тӥ ваньды – агай-вынъёс. 9 ”Атай” шуыса музъем вылысь нокинэ эн нималэ, тӥляд уго одӥг Атайды, – Со Инмын. 10 ”Валэктӥсь” шуыса но эн нимаське, тӥляд уго одӥг Валэктӥсьты – Христос. 11 Кин тӥ пӧлын бадӟым, со тӥледлы медо мед луоз: 12 уго кин ассэ вылӥе пуктэ, со улӥе усёз, нош кин ассэ ултӥя, со вылӥе пуктэмын луоз.


  13 Куректон тӥледлы, книга тодӥсьёс, фарисейёс, чеберъяськисьёс, адямиослы Ин Эксэйлыкез ворсамды понна; асьтэос но уд пыриське, пырем потӥсь муртэ но уд лэзиське уго. 14 Куректон тӥледлы, книга тодӥсьёс, фарисейёс, чеберъяськисьёс, палкышноослэсь юртъёссэс сииськоды но чеберъяськыса кема вӧсяськиськоды: со понна тӥ эшшо но юнгес судить каремын луоды. 15 Куректон тӥледлы, книга тодӥсьёс, фарисейёс, чеберъяськисьёс, одӥгзэ ке но берыктон понна, зарезез но музъемез котыръяськоды, нош куке со пӧрме, сое тӥ асьтэлэсь кык пол уродгес, геенналы пи кариськоды.


  16 Куректон тӥледлы, синтэм валтӥсьёс, тӥ шуиськоды: ”Кин храмен кыл сётэ, номыр ик ӧвӧл; нош кин храмысь зарниен кыл сётэ, со сётэм кылзэ быдэстыны кулэ”. 17 Визьдэс ыштэмъёс, синтэмъёс! Мар бадӟымгес: зарни-а яке зарниез дун-чылкыт карись храм-а? 18 Озьы ик: ”Кин курбон сётон ӝӧкен кыл сётэ, номыр ик ӧвӧл; нош кин отын кыллись курбонэн кыл сётэ, со сётэм кылзэ быдэстыны кулэ”. 19 Визьдэс ыштэмъёс, синтэмъёс! Мар бадӟымгес: курбон-а яке курбонэз дун-чылкыт карись курбон сётон ӝӧк-а? 20 Озьыен, курбон сётон ӝӧкен кыл сётӥсь мурт соин но, мар со вылын вань, ваньмыныз кыл сётэ; 21 храмен кыл сётӥсь мурт храмен но, отын Улӥсен но кыл сётэ; 22 Инмен кыл сётӥсь мурт Инмарлэн пукон интыеныз но, со вылын Пукисеныз но кыл сётэ.


  23 Куректон тӥледлы, книга тодӥсьёс, фарисейёс, чеберъяськисьёс! Бутниклэсь, анислэсь, калямперлэсь дасэтӥ люкетсэ сётӥськоды, нош законлэсь туж бадӟымзэ – шонер судзэ, гажан-жалянэз но осконэз – палэнтӥды. Таоссэ кулэ кароно вал, сооссэ но кулэтэм кароно ӧй вал. 24 Синтэм валтӥсьёс, чибинез сӥсъясьёс, нош верблюдэз ньылӥсьёс!


  25 Куректон тӥледлы, книга тодӥсьёс, фарисейёс, чеберъяськисьёс, тусьтылэсь, тэркылэсь педпалзэ сузяськоды, со дыре ик соослэн пушсы тырмемын лушкаськонэн, шонертэм улонэн. 26 Синтэм фарисей! Педпалыз чылкыт мед луоз шуыса, азьло ик тусьтылэсь, тэркылэсь пушсэ сузя.


  27 Куректон тӥледлы, книга тодӥсьёс, фарисейёс, чеберъяськисьёс, тӥ буям шайгуослы укшаськоды, кыр ласянь соос чебер адӟисько, нош пушсы тырмемын кулэм мурт лыосын но пӧртэм кырсь макеосын. 28 Озьы ик тӥ но вылтустыя шонер улӥсьёс шуыса адямиослы адскиськоды, нош пушты тырмемын чеберъяськонэн, законлы пумит улонэн. 29 Куректон тӥледлы, книга тодӥсьёс, фарисейёс, чеберъяськисьёс, пророкъёслы шӧй возён коркаос лэсьтӥськоды, шонер улэмъёслэсь синпелетъёссэс (памятникъёссэс) чеберъяськоды но


  30 шуиськоды: ”Атайёсмылэн улон нуналъёсазы ми улысалмы ке, пророкъёслэсь вирзэс кисьтыкузы, ми соослы юрттӥськыса ӧй улысалмы”. 31 Озьы тӥ асьтэдыз асьтэос шарае поттӥськоды, пророкъёсты виылӥсьёслэн пиоссы луиськоды шуыса. 32 Тырмытэлэ ук атайёстылэсь мертэтсэс. 33 Кыйёс, сьӧд кыйлэн вордосъёсыз! Кызьы меда пегӟоды кысылӥсьтэм тылэ куштыны судэ сётонлэсь? 34 Соин ик, тани тӥ доры Мон пророкъёсты, визьнодоосты, книга тодӥсьёсты ыстӥсько. Одӥгъёссэ тӥ виёды, кортӵогалоды, нош мукетъёссэ сӥнагогаосады жугоды но городысь городэ улляса возёды. 35 Шонер улэм Авельлэн вирыз бордысен кутскыса Варахиялэн храмен курбон сётон ӝӧк вискын вием Захария пиезлэн вирыз дорозь – дунне вылын кисьтӥськем вань сьӧлыктэм вир тӥ вылэ мед вуоз. 36 Зэм ик тӥледлы верасько, та ваньмыз но та выжы вылэ усёз.


  37 Иерусалим, Иерусалим, пророкъёсты виылӥсь, тон доры ыстэмъёсты изъёсын жугылӥсь! Кызьы тылобурдо бурд улаз аслэсьтыз пиоссэ люка, кӧня пол Мон тынэсьтыд нылпиостэ люканы турттӥсько вал, нош тӥ кулэ ӧд каре. 38 Тани тӥляд коркады тӥледлы тырттэм кельтӥське. 39 Уго тӥледлы верасько: туннэ нуналысен ”Кузё-Инмарлэн нимыз понна Лыктӥсь дано!” шуыса кеськытозяды, тӥ Монэ уд ни адӟе».

  

  
  

  МАТФЕЙЛЭСЬ ӞЕЧ ИВОР


  24-тӥ ЛЮКЕТ


  1 Иисус храмысь потыса кошке вал. Со доры дышетскисьёсыз лыктӥзы, храмлэсь юртъёссэ Солы возьматыны шуыса. 2 Нош Иисус соослы шуиз: «Тае ваньзэ адӟиськоды-а? Зэм ик тӥледлы верасько: татчы из вылэ из но уз кыльы – ваньмыз куашкатэмын луоз».


  3 Елеон гурезьын пукон дыръяз дышетскисьёсыз, асьсэ понна гинэ Со доры лыктыса, Солэсь юазы: «Вера милемлы, ку та луоз? Тынад лыктонэдлэн но дунне быронлэн кыӵе тодметэз луоз?» 4 Соослы ответ сётыса, Иисус шуиз: «Чакласькелэ, нокин но визьдэс медаз туга; 5 малы ке шуоно тросэз Мынам нимыным лыктозы но, ”Мон – Христос” шуыса, тросэзлэсь визьзэ тугалозы. 6 Ожъёс, ожмаськонъёс сярысь иворъёс кылоды. Учкелэ, эн кышкатске, ваньмыз та луоно уго. Но та пумыз ӧвӧл на: 7 Калык калыклы, эксэйлык эксэйлыклы ваче пумит султозы, сютэм аръёс, урод черъёс луозы, интыен-интыен музъем зуркалоз. 8 Ваньмыз ик та висёнъёслэн кутсконзы. 9 Соку тӥледыз курадӟытыны сётозы, виылозы; Мынам нимы понна тӥледыз вань калыкъёс адӟемпотостэм карозы. 10 Тросэз соку сьӧлыке пырозы; огзэс огзы кутыса сётозы, ог-огзэс адӟемпотостэм карозы. 11 Трос ӧрекчи пророкъёс потозы но тросэзлэсь визьзэс тугалозы. 12 Законлы пумит улэмен сэрен тросэзлэн яратонэз сӥялоз. 13 Нош пумозяз чидам мурт утиськоз. 14 Вань калыкъёс мед тодозы шуыса, Эксэйлыклэн та Евангелиез быдэс дунне вылын тодытэмын луоз; собере пум вуоз.


  15 Озьыен, Даниил пророк пыр верам святой интыын сылӥсь юрӟым куашканэз*а адӟиды ке, – лыдӟись мурт мед валалоз, – 16 соку Иудея музъеме учырамъёс гурезьёсы мед пегӟозы. 17 Кин липет йылын, со медаз васькы, коркасьтыз марзэ ке но басьтыны шуыса. 18 Кин бусыын, со медаз ни берыктӥськы, дӥськутсэ басьтыны шуыса. 19 Кайгу луоз со нуналъёсы нуны ваёноослы, нуны нонтӥсьёслы! 20 Вӧсяськелэ, пегӟоно нуналды толалтэ яке суббота нуналэ медаз учыра шуыса. 21 Соку уго бадӟым куректон луоз, кыӵеез дуннелэн кутсконысеныз туннэ нуналозь ӧй на вал, уз но луы. 22 Со нуналъёс ӧй ке вакчиёмысалзы, одӥг улэп мурт но ӧй утиськысал; но быръем адямиос понна со нуналъёс вакчиёмозы.


  23 Соку тӥледлы кин ке но ”тани татын Христос” яке ”тӥни отын” шуиз ке, – эн оскелэ. 24 Малы ке шуоно султозы пӧяськись христосъёс, ӧрекчи пророкъёс, бадӟымесь паймымон тодметъёс но паймымон ужъёс лэсьтыса, луиз ке, быръем муртъёслэсь но визьзэс туганы соос тыршозы. 25 Тани, Мон тӥледлы азьвыл ик та сярысь ялӥ. 26 Озьыен, шуизы ке тӥледлы: ”тани Со кыр дуннеын,” – эн потэлэ; ”тани Со ватӥськон висъетын”, – эн оскелэ. 27 Кызьы шундыӝужанын чилектэ ке, солэн воректэмез шундыпуксёнозь адӟиське, озьы ик луоз Адями Пилэн но лыктонэз. 28 Кытын шӧй, отчы ӧрӟиос люкаськозы. 29 Соку ик, со куректон-курадӟон нуналъёс бере, шунды пеймытомоз, толэзь но аслэсьтыз югытсэ уз сёты ни, инмысь кизилиос усёзы, ин кужымъёс вырӟозы. 30 Соку инбамын Адями Пилэн тодметэз возьматскоз; соку музъем вылысь вань калык выжыос бӧрдозы но быдӟым кужымен, пиштӥсь данлыкен ин пилемъёс вылын лыктӥсь Адями Пиез адӟозы. 31 Аслэсьтыз Кылчинъёссэ бадӟым куараё гумыен ыстоз но дуннелэн ньыль палысьтыз, инлэн вань пумъёсысьтыз Солэсь быръем адямиоссэ люкалозы.


  32 Смоквапулэсь адӟем каре: улвайёсыз небӟыса куар поттыны кутско ке, гужем матын ни шуыса тодӥськоды. 33 Озьыен, ваньзэ тае адӟиды ке, тодэлэ, матэ, ӧс выжые, вуиз ини шуыса. 34 Зэм ик тӥледлы верасько: та выжы бырытозь, ваньмыз но та луоз. 35 Ин но музъем бырозы, нош Мынам кылъёсы уз быре.


  36 Нош со нуналэз но часэз, одӥг Мынам Атае сяна, Инмысь Кылчинъёс но, нокин но уг тоды. 37 Ной улон нуналъёсы кызьы луэм, озьы ик луоз Адями Пилэн лыктонэз но: 38 кызьы дуннеез ву нюртон нуналъёс азьын, Ной пыжаз пырытозь, сииллям, юиллям, кышнояськиллям, бызиллям, 39 малпаллямтэ но, бадӟым ву лыктыса ваньзэс быдтытозь, – озьы ик луоз Адями Пилэн лыктонэз но. 40 Соку кык ӵошен бусыын луозы: одӥгез басьтэмын луоз, нош мукетыз кельтэмын луоз. 41 Кӧ дурын кык ӵошен пызь изо: одӥгез басьтэмын луоз, нош мукетыз кельтэмын луоз. 42 Озьыен, сак улэ, уд тодӥське уго, кӧняетӥ часын Кузё-Инмарды лыктоз. 43 Но тазэ тӥ тодӥськоды: юртлэн кузёез лушкаськисьлэсь уйлэн мар вадесаз лыктэмзэ тодысал ке, со сак улысал но юртаз гудӟиськыса пырыны ӧй лэзьысал. 44 Соин ик тӥ но дась луэ, Адями Пи малпамтэ часады лыктоз уго.


  45 Кин меда со кузёлэн аслаз медоосызлы ас дыраз сиён сётъяны кивалтӥсь карыса пуктэм оскиськымон, визьмо ляльчиез? 46 Тазьы ужаса улон дыръяз кузёез ас ляльчизэ учыртӥз ке, шудо со ляльчи. 47 Зэм ик тӥледлы верасько: быдэс юртъерезлы сое йыр карыса пуктоз. 48 Нош со ляльчи лек вылэмысьтыз аслаз сюлмаз шуиз ке: ”Ӝоген уз берты ай мынам кузёе”, 49 но кутскоз эшъёссэ жугыны, юыса улӥсьёсын ӵош сиыны, юыны, – 50 Соку та ляльчилэн кузёез солэн возьмамтэ нуналаз, малпамтэ часаз вуоз но 51 сое ӵогыса куштоз, чеберъяськисьёсын огкадь курадӟон интые куштоз; отын бӧрдон, пинь сыскон луоз».

  


  *а24:15 юрӟым куашкан – ӟуч кылын: мерзость запустения (Дан. 9:27)

  

  
  

  МАТФЕЙЛЭСЬ ӞЕЧ ИВОР


  25-тӥ ЛЮКЕТ


  1 «Соку Ин Эксэйлык, тыл ӝуатон басьтыса, эмеспиез пумитаны потэм дас нылъёслы укшалоз. 2 Соос пӧлысь витез визьмоесь вылӥллям, нош витез – нодтэмесь. 3 Нодтэмъёсыз тыл ӝуатонзэс басьтӥллям, нош вӧй басьтӥллямтэ; 4 визьмоосыз тыл ӝуатонэнызы ӵош пиялаосазы вӧй басьтӥллям. 5 Эмеспи ӝегамен сэрен ваньзы нырулӥллям, умме усиллям. 6 Уйшорын кеськем куара кылӥськем: ”Эмеспи лыктэ, потэлэ солэн пумитаз!” 7 Соку ваньзы та нылъёс султӥллям но асьсэлэсь тыл ӝуатонъёссэс тупатӥллям. 8 Нодтэмъёс визьмоосызлы шуиллям: ”Ваелэ милемлы вӧйдэс, милям тыл ӝуатонъёсмы кысо”. 9 Нош визьмоосыз ответ сётыса шуиллям: ”Ми но, тӥ но медам ёрме шуыса, вӧй вузасьёс доры мыныса, тӥ асьтэлы басьтэлэ”. 10 Соос басьтӥськыны кошкем бере эмеспи вуэм но дасьёсыз соин ӵош сюан юонэ пыриллям, ӧсъёс ворсаськиллям. 11 Собере мукетъёсыз нылъёс вуо, соос шуо: ”Кузёмы! Кузёмы! Усьты милемлы”. 12 Нош со ответ сётыса шуэ: ”Зэм ик тӥледлы верасько: уг тодӥськы тӥледыз”. 13 Озьы бере, сак улэ! Адями Пилэсь лыктон нуналзэ но, чассэ но уд тодӥське уго.


  14 Ляльчиоссэ ӧтьыса, юртъерзэ соос кие кельтыса, мурт шаере кошкись адями кадь Со лэсьтоз: 15 одӥгезлы со вить талант коньдонзэ сётэм, мукетызлы кык, куд-огезлы – одӥг, ваньзылы кужымезъя. Собере ачиз кошкем. 16 Вить талант басьтӥсь мурт мынэм но соосты уже кутэм, эшшо вӧзаз вить талант утэм. 17 Чылкак тазьы ик лэсьтэм кык талант басьтӥсь но, вӧзаз кык талант утэм на. 18 Нош одӥг талант басьтӥсь мурт мынэм но сое сюе согем, кузёезлэсь азвесьсэ ватэм. 19 Кема дыр ортчыса, та ляльчиослэн кузёзы вуэм но лэсьтэм ужзэс вераны косэм. 20 Вить талант басьтӥсь мукетъёссэ вить талантъёссэ вайыса шуэм: ”Кузё! Тон мыным вить талант сётӥд; тани мукетъёсыз вить талантъёс, соослы мон утӥ”. 21 Кузёез солы шуэм: ”Ярам, лякыт, оскиськымон ляльчи! Ӧжытын тон оскымон вал, табере тонэ тросэзлы вылӥ карыса пукто; кузёеныд валче шумпот”. 22 Кык талант басьтӥсь но лыктыса шуэм: ”Кузё! Тон мыным кык талант сётӥд; тани мукетъёсыз кык талантъёс, соослы мон утӥ”. 23 Кузёез солы шуэм: ”Ярам, лякыт, оскиськымон ляльчи! Ӧжытын тон оскымон вал, табере тонэ тросэзлы вылӥ карыса пукто; кузёеныд валче шумпот”. 24 Одӥг талант басьтӥсь но лыктыса шуэм: ”Кузё! Мон тодӥсько вал, тон лек адями шуыса, араськод кизьымтэ интыысьтыд, бичаськод кисьтымтэ интыысьтыд. 25 Кышкай но мыныса таланттэ сюе ватӥ; ме, басьты аслэсьтыдзэ”. 26 Нош кузёез солы ответ сётыса шуэм: ”Кескич ляльчи, азьтэм! Тон тодӥськод вал кизьымтэ интыысь арамме, кисьтымтэ интыысь бичамме. 27 Соин ик тыныд азвесьме коньдон вошъясьёслы сётоно вал, соку мон вуысал но аслэсьтым люкетме пайда поттыса басьтысал. 28 Табере, солэсь талантсэ басьтыса, дас талантэз ванё муртлы сётэ. 29 Уго ванё муртлы сётӥськоз, эшшо ватсаськоз. Нош ӧвӧло муртлэн, маиз вань, созэ но басьтозы. 30 Нош лэсянтэм ляльчиез сэрпалтэ педло пеймыт азе: отын бӧрдон, пинь сыскон луоз”». Тае верам бераз бадӟым куараен шуиз: «Кылыны пельыз вань мурт – мед кылоз!»


  31 «Адями Пи Аслаз данэныз, Соин валче вань святой Кылчинъёс лыктэм бере Со Аслаз пиштӥсь данлыкезлэн пукон вылаз пуксёз. 32 Соку Со азе вань калыкъёс люкаськозы; одӥгъёссэ мукетъёсызлэсь висъялоз, кызьы пудо возьмась ыжъёсты висъя кечъёслэсь. 33 Ыжъёсты Аслаз бурпалаз кароз, нош кечъёсты – палляназ. 34 Соку Аслаз бурпаласьёсызлы Эксэй шуоз: ”Лыктэлэ, Мынам Атаелэн бакель карем муртъёсыз, басьтэлэ дунне кылдэм дырысен тӥледлы дасям Эксэйлыкез: 35 Уго Мынам сиеме потӥз но, тӥ Монэ сюдӥды; сюэ куасьмиз но, тӥ Монэ сектады; пыдйылчи вал, тӥ Монэ гуртады пыртӥды; 36 гольык вал, тӥ Монэ дӥсяды; висисько вал, тӥ Монэ утялтӥды; пытсэтын вал, тӥ Мон доры лыктӥды”. 37 Соку шонер улэмъёс, ответ сётыса, Солы шуозы: ”Кузё-Инмармы! Ку ми Тынэсьтыд сием потэмдэ адӟимы но Тонэ сюдӥмы? Сюэд куасьмыку, сектамы? 38 Ку ми Тонэ, пыдйылчи дыръяд адӟыса, гуртамы пыртӥмы? Гольык дыръяд дӥсямы? 39 Ку ми Тонэ висьыкуд яке пытсэтысь адӟимы но Тон доры лыктӥмы?” 40 Нош Эксэй соослы ответ сётыса шуоз: ”Зэм ик тӥледлы верасько: тае тӥ Мынам покчи братъёсы пӧлысь одӥгезлы лэсьтӥды бере, тӥ сое Мыным лэсьтӥды”.


  41 Соку паллян паласьёсызлы но вералоз: ”Мынэлэ Мон дорысь, каргамъёс, диаволлы но солэн кылчинъёсызлы дасям ноку но кысылӥсьтэм тыл пӧлы: 42 Уго Мынам сиеме потӥз, но тӥ Мыным сиён ӧд сётэ; юэме потӥз, но Монэ ӧд секталэ; 43 пыдйылчи вал, но Монэ ӧд пыртэ; гольык вал, но Монэ ӧд дӥсялэ; виси, пытсэтын вал, но Мон доры ӧд лыктэ”. 44 Соку соос но Солы ответ сётыса шуозы: ”Кузё-Инмар! Ку ми Тонэ сютэм дыръяд яке сюэд куасьмыку, яке пыдйылчиын ветлыкуд, яке гольык дыръяд, яке висьыкуд, яке пытсэтысь адӟимы но Тыныд ужаса-тыршыса ӧм улэ?” 45 Соку соослы ответ сётыса шуоз: ”Зэм ик тӥледлы верасько: тае покчиос пӧлысь одӥгезлы тӥ ӧд лэсьтэ бере, тӥ сое Мыным ӧд лэсьтэ”. 46 Таосыз мынозы пумтэм курадӟонэ, нош шонер улэмъёс – быронтэм улонэ».

  

  
  

  МАТФЕЙЛЭСЬ ӞЕЧ ИВОР


  26-тӥ ЛЮКЕТ


  1 Иисус вань та кылъёссэ вераса быдтэм бераз Аслаз дышетскисьёсызлы шуиз: 2 «Тӥ тодӥськоды, кык нунал ортчыса, Пасха луоз шуыса, соку Адями Пи кортӵоганы сётэмын луоз».


  3 Со виын архиерейёс но, книга тодӥсьёс но, калыклэн тӧроосыз но Каиафа нимо архиерейлэн азбараз люкаськизы, 4 кенешазы Иисусэз кескич амалэн кутыса виён сярысь вераськизы; 5 «Калык пӧлын бугыръяськон медаз ӝутӥськы, та ужез праздник нуналэ ум лэсьтэ» шуизы.


  6 Иисус Вифанияысь гижлочерен висись Симонлэн корказ улыку, 7 Со доры, алавастр посудаен дуно миро вайыса, кышномурт лыктӥз но Солэн, сиськыса кыллись муртлэн, йыр вылаз сое кисьтӥз. 8 Тае адӟем беразы дышетскисьёсыз йыркуръяськыса шуизы: «Малы юнме арам каронэз? 9 Та мироез дуно дунын вузаны но кураськисьёслы сётъяны луысал ук». 10 Нош Иисус, тае валаса, соослы шуиз: «Малы тӥ кышномуртэз кепыр вайытӥськоды? Со Мон понна ӟеч уж лэсьтӥз. 11 Кураськисьёс ялан тӥ котырын, нош Мон ялан тӥледын огазьын ӧвӧл. 12 Мынам Мугор вылам мирозэ кисьтыса, со Монэ ватыны дасяз. 13 Зэм ик тӥледлы верасько: быдэс дунне вылын, кытын гинэ та Евангелие тодытэмын луиз, сое буре вайыса, солэн мар каремез сярысь котькытын но верамын луоз».


  14 Соку дас кык пӧлысь одӥгез, Искариот Иуда нимоез, архиерейёс доры мыныса, 15 соослы шуиз: «Мон Сое кутыса сётӥ ке, мар тӥ мыным сётоды?» Соос солы куамын азвесь коньдон ӵектӥзы. 16 Та дырысен, Сое кутыса сётон понна, Иуда кельшымон учыр утчаса улӥз.


  17 Юмал нянь сиёнлэн нырысетӥ нуналаз ик Иисус доры дышетскисьёсыз лыктыса шуизы: «Кытчы Тыныд Пасхалы ыжпиез вандыса дасяны косӥськод?» 18 Со шуиз: «Мынэлэ городэ сыӵе-сыӵе мурт доры но солы шуэлэ: ”Дышетӥсь шуэ: Мынам дыры матэктӥз, тон дорын Аслам дышетскисьёсыным Пасхаез ортчыто”». 19 Дышетскисьёсыз лэсьтӥзы озьы, кызьы Иисус косӥз, Пасхалы ыжпиез вандыса дасязы.


  20 Ӝыт вуэм бере Со дас кык дышетскисьёсыныз огазе пуксиз. 21 Сиськыкузы шуиз: «Зэм ик тӥледлы верасько: тӥ пӧлысь одӥгез Монэ вузаса сётоз». 22 Соос туж ӝожомизы, ваньзы ик Солы вераны кутскизы: «Кузё-Инмаре! Мон ӧвӧл-а?» 23 Нош Со ответ сётыса шуиз: «Монэн ӵош тусьтые кизэ лэзись, со Монэ вузаса сётоз. 24 Адями Пи мынэ ке но, кызьы Со сярысь гожтэмын вал, но Сое вузаса сётӥсь муртлы, кудӥз пыр Адями Пи вузаське, куректон луоз: со ӧй ке вордӥськысал, солы умойгес луысал». 25 Сое вузась Иуда но шуиз: «Равви, мон ӧвӧл-а?» Иисус солы шуиз: «Тон шуид».


  26 Сиськон дыръязы Иисус нянь басьтӥз, бакель карыса тӥялтӥз но дышетскисьёсызлы сётъяса шуиз: «Басьтэлэ, сиелэ: та Мынам Мугоры». 27 Чаша кутыса, тау карыса, соослы сётыса шуиз: «Ваньды татысь юэлэ; 28 уго та Мынам трос адямиослэсь сьӧлыкъёссэс куштон понна кисьтӥськись Выль Сӥзён Виры. 29 Тӥледлы верасько: Атаелэн Эксэйлыказ тӥледын огазьын выль вина юон нуналозям та виноград емышлэсьсэ винаез Мон уг ни юы».


  30 Вӧсь гуръёс чирдыса, Елеон гурезе кошкизы. 31 Соку Иисус соослы вераз: «Та уе ваньды тӥ Мон бордысь куштӥськоды, гожтэмын уга: ”Ыж возьмасьсэ погырто но, уллёысьтыз ыжъёсыз пазьгиськозы”. 32 Улӟыса султэм берам Мон тӥледыз Галилеяысен азьпалто». 33 Петр Солы ответ сётыса шуиз: «Ваньзы но Тынэсьтыд куштӥськизы ке, мон ноку но Тынэсьтыд уг куштӥськы». 34 Иисус солы шуиз: «Зэм ик тыныд верасько: та уе, атас чортытозь, куинь пол тон Мон бордысь куштӥськод». 35 Петр Солы шуиз: «Тонэн ӵош мыным кулоно ке но луиз, Тон бордысь уг куштӥськы». Мукет дышетскисьёсыз но ваньзы тазьы ик веразы.


  36 Собере Иисус, соосын ӵош Гефсимания шуон интые лыктыса, дышетскисьёсызлы шуиз: «Мон отчы мыныса вӧсяськытозь тӥ татын пукелэ». 37 Сьӧраз Петрез но кыксэс ик Зеведей пиосты басьтӥз; куректыны, курадӟыны кутскиз. 38 Соку Иисус соослы шуиз: «Мынам лулы кулоно кадь ик куректэ; татын улэ, Монэн ӵош сак улэ».


  39 Ӧжытак палэнэ кошкиз но, музъем вылэ ымныр вылаз выдыса, вӧсяськыса шуиз: «Атае! Луоно ке, Мон вӧзтӥ мед ортчысал та чаша; но, Мыным кызьы кулэ, озьы эн кар, озьы кар, кызьы Тыныд кулэ». 40 Дышетскисьёсыз доры лыктӥз, адӟиз: ваньмыз умме усемын. Соку Со Петрлы шуиз: «Тӥляд одӥг час но Монэн валче сак улэмды ӧз лу-а? 41 Визь сынаськонэ медад сюре шуыса, сак улэ, вӧсяське: дух сэзь, нош лулмугор кужымтэм». 42 Эшшо кыкетӥ ползэ Со кошкиз но тазьы вераса вӧсяськиз: «Атае! Мон медам юы шуыса, та чашалэн Монэ ортчемез уг ке луы, Тынад эрикедъя мед луоз». 43 Берен вуыкуз, адӟиз: нош ик ваньмыз умме усемын: синъёссэс ум нюртэм. 44 Соосты кельтыса, нош ик кошкиз но, со кылэз ик вераса, куинетӥ ползэ вӧсяськиз. 45 Соку, Аслаз дышетскисьёсыз доры лыктыса, соослы шуиз: «Тӥ ялан изиськоды, кыллиськоды на? Тани, час вуиз но, Адями Пиез сьӧлыкоос кие сёто. 46 Султэлэ, мыноме: тани, Монэ вузась мурт матам лыктӥз ини».


  47 Со вераськон куспын дас кык дышетскисьёсыз пӧлысь одӥгез, Иуда, вуиз. Соин ӵош мечъёс, зыръёс кутыса, архиерейёслэн, калык тӧроослэн лэзем трос адямиоссы лыктӥзы. 48 Сое вузась мурт соослы тодмет сётыса шуиз: «Кинэ мон чупало, Со ик вань Со, кутэ Сое». 49 Со куспын ик, Иисус доры лыктыса, «Шумпот, Равви!» шуиз но чупаз Сое. 50 Нош Иисус солы шуиз: «Юлтош, мар понна тон лыктӥд?» Соку, дораз лыктыса, Иисусэз кырмизы, ки улазы басьтӥзы. 51 Тани, Иисусэн ветлӥсьёс пӧлысь одӥгез, кизэ ӝутыса, мечсэ поттӥз но архиерейлэн ляльчиезлэсь пельзэ ӵогыса уськытӥз. 52 Соку Иисус солы шуиз: «Мечтэ аслаз интыяз пон, ваньмыз меч кутэмъёс мечлэсь бырозы уго. 53 Оло, Мон али Атаелэсь курыны уг быгатӥськы но, Со Мыным дас кык легионлэсь трос Кылчинъёссэ уз лэзьы шуыса малпаськод-а? 54 Кызьы бен быдэсмозы Гожтэмъёс, кудъёсыз верало, озьы луыны кулэ шуыса?» 55 Соку ик Иисус калыклы шуиз: «Йырвандӥсь мурт доры сямен мечъёсын, зыръёсын Монэ кутыны потӥды. Вань нуналъёсы Мон тӥледын храмын дышетыса пуки, нош тӥ Монэ ӧд кутэ. 56 Ваньмыз но та луиз, мед быдэсмозы пророкъёслэн гожъямъёссы». Соку, Сое кельтыса, ваньмыз дышетскисьёсыз бызьыса кошкизы.


  57 Иисусэз басьтӥсьёс Сое Каиафа архиерей доры нуизы, отчы книга тодӥсьёс, тӧроос люкаськизы. 58 Нош Петр палэнэтӥ Со бӧрсьы архиерейлэн азбар дорозяз мынӥз; пумзэ адӟон понна, пушказ пырыса, медоосын огазе пуксиз. 59 Архиерейёс, тӧроос – сӥнедрионын вань пукисьёс, Иисуслы пумит, Сое виыса сётон вылысь ӧвӧлтэм шекъёссэ утчазы, 60 но ӧз шедьтэ. Трос ӧрекчаськыса ӧвӧлтэмзэ верасьёс вуылӥзы ке но, шекъёссэ ӧз шедьтэ. Нош пумаз кыкез ӧрекчаськыса ӧвӧлтэмзэ верасьёс лыктыса 61 шуизы: «Со вераз: быгатӥсько, пе, Инмар храмез куашкатыны но куинь нунал куспын сое пуктыны». 62 Архиерей султыса Солы шуиз: «Тон номыр но уд-а вераськы? Маин соос Тонэ янгыше уськыто?» 63 Иисус ӧз вазьы. Архиерей Солы шуиз: «Улэп Инмарен мон Тонэ курисько, вера милемлы, Тон-а Христос, Инмар Пи?» 64 Иисус солы шуиз: «Тон шуид; эшшо верасько на тӥледлы: азьланяз тӥ, Кужымлэн бурпалаз пуксьыса, ин пилемъёс вылын лыктӥсь Адями Пиез адӟоды». 65 Соку архиерей дӥськутсэ шорияк кесьыса шуиз: «Со Инмарез сантэма! Малы кулэ на асьмелы адӟисьёс? Тани табере тӥ кылӥды Солэсь Инмарез сантэмамзэ! 66 Мар тӥ шуоды?» Нош соос, ответ сётыса, «виыны кулэ» шуизы. 67 Соку Солэн ымныраз сялазы, Сое мыжгазы, нош мукетъёсыз Солэн бамаз тышкаса 68 шуизы: «Христос, тодмад ке, кин Тонэ шуккиз, вера милемлы».


  69 Нош Петр педлон, азбарын пукиз. Со доры одӥгез медо кышномурт лыктыса шуиз: «Тон но Галилеяысь Иисусэн огазьын вал». 70 Нош со ваньмыз азьын танӥськыса шуиз: «Уг тодӥськы, мар тон вераськод». 71 Капка сьӧры потыкуз, мукетыз кышномурт, сое адӟыса, отын сылӥсьёслы шуиз: «Та но Иисус Назореен ӵош вал». 72 Со, нош ик кыл сётыса, Та Адямиез уг тодӥськы шуыса танӥськиз. 73 Ӧжыт улыса, отын сылӥсьёс Петр доры лыктыса шуизы: «Зэм ик, вераськемедъя ик тонэ тодманы луэ, тон соос пӧлысь шуыса». 74 Соку со кыл сётыса, танӥськыса шуиз: «Та Адямиез уг тодӥськы». Соку ик атас чортӥз. 75 Соку Петр тодаз вайиз, Иисуслэсь «атас чортытозь, куинь пол тон Мон бордысь куштӥськод» шуэм кылзэ. Педло потыса, туж зол бӧрдӥз.

  

  
  

  МАТФЕЙЛЭСЬ ӞЕЧ ИВОР


  27-тӥ ЛЮКЕТ


  1 Ӵукна вуэм бере вань архиерейёс, калыклэн тӧроосыз Иисус пумысен, Сое виыны сётон сярысь кенеш каризы. 2 Думылыса нуизы но Сое Понтий Пилатлы, кивалтӥсьлэн ки улаз, сётӥзы.


  3 Соку Сое вузась Иуда, Со судэ сётэмын шуыса адӟиз но ӧкыныса куамын коньы азвесь уксёзэ архиерейёслы, тӧроослы берыктӥз, 4 соослы шуиз: «Янгыштэм Вирез вузаса, мон сьӧлык лэсьтӥ». Нош соос Иудалы шуизы: «Милемлы маке шат? Учкы ачид». 5 Азвесь коньдонзэ храме зӥртыса, со потӥз но мыныса ошиськиз. 6 Архиерейёс азвесь коньдонъёсты басьтыса шуизы: «Храмлэн ваньбур тыроназ таосты поныны уг яра, малы ке шуоно та вирлэн дуныз». 7 Кенеш ортчытыса, со коньдонэн горшок лэсьтӥсьлэсь музъемзэ басьтӥзы, – палэнысь кулэм муртъёсты отчы ватон понна. 8 Соин ик туннэ нуналозь та музъем «Вир музъем» шуыса нимаське. 9 Соку быдэсмиз Иеремия пророк пыр верам кыл: «Басьтӥзы куамын азвесь коньдон – Дунъямлэсь дунзэ, – озьы дунъязы Израиль пиос, 10 но со уксёез, кызьы мыным вераз Кузё-Инмар, сётӥзы горшок лэсьтӥсьлэн музъемез понна».


  11 Иисус кивалтӥсь азе султӥз. Кивалтӥсь Солэсь юаз: «Тон иудейёслэн Эксэйзы-а?» Иисус солы шуиз: «Тон шуиськод». 12 Архиерейёс, тӧроос Сое янгыше уськытыкузы, Со номыр но ӧз вазьылы. 13 Соку Пилат Иисуслы шуиз: «Уд кылӥськы-а, Тыныд пумит кӧня янгыше уськытӥсь кылъёс верало?» 14 Одӥг кылызлы но Со ответ ӧз сёты, талы кивалтӥсь укыр паймиз.


  15 Кивалтӥсьлэн сямыз вал: Пасха понна, калыклэн куремезъя, одӥгзэ пытсэтэ сюрем муртэз лэзьыны. 16 Соку соослэн Варавва нимо тодмо пытсэтын пукисьсы вал. 17 Озьы соос люкаськем бере Пилат соослы шуиз: «Кинэ лэзьыны монэ куриськоды: Варавваез-а яке Христос шуон Иисусэз-а?» 18 Со тодэ вал уго, Иисусэз вожъяськеменызы сэрен кутыса сётӥзы шуыса. 19 Со куспын, судьялэн интыяз со пукон дыръя, кышноез солы вераны ыстӥз: «Та Шонер Улӥсьлы номыр но эн кары, малы ке шуоно туннэ мон уйвӧтам Со понна трос курадӟон адӟи». 20 Архиерейёс, тӧроос калыкез ӝутказы Варавваез курыны, нош Иисусэз – быдтыны. 21 Соку кивалтӥсь соослэсь юаз: «Кыксы пӧлысь кудзэс монэ лэзьытэмды потэ?» Соос шуизы: «Варавваез». 22 Пилат соослы шуиз: «Христос шуон Иисуслы мон мар каром?» Солы ваньзы шуизы: «Кортӵога!» 23 Кивалтӥсь шуиз: «Со кыӵе урод уж лэсьтӥз?» Нош соос уката но золгес кесяськыны кутскизы: «Кортӵога!» 24 Номыр но юрттымтэез, бугыръяськонлэсь кужмоямзэ адӟыса, Пилат ву басьтӥз, калык азьын кизэ миськиз но шуиз: «Та Шонер Улӥсьлэн вирыз понна мон янгыш ӧвӧл; учкелэ асьтэос». 25 Вань калык ответ сётыса шуиз: «Солэн вирыз ми вылын но, нылпиосмы вылын но». 26 Соку Варавваез мозмытӥз, нош Иисусэз жугытыса кортӵоганы сётӥз.


  27 Соку кивалтӥсьлэн солдатъёсыз, Иисусэз преторие вайыса, Со котыре быдэс полкез люказы. 28 Сое кыльыса, Солэн вылаз нап-горд басмалэсь шобыр дӥсязы. 29 Йыр вылаз тёрнпулэсь*а йыркерттэт пуныса изьыязы но Солы бур кияз боды сётӥзы. Солэн азяз пыдесъяськыса, Сое исамес карыса веразы: «Шумпот, иудейёслэн Эксэйзы!» 30 Солэн вылаз сялазы, боды кутыса, Солэн йыраз тышказы.


  31 Ултӥямысь дугдэм беразы Солэн вылысьтыз эксэй шобырзэ кылизы, Аслэсьтыззэ дӥськутсэ дӥсязы но кортӵоганы нуизы. 32 Потыкузы Киринеяысь Симон нимо пиосмуртэз соос пумитазы; сое Иисуслэсь кироссэ нуытӥзы. 33 Голгофа шуон интые вуыса, кудӥз «Кымес инты»*б шуэм луэ, 34 Иисуслы сэпен сурам уксус юыны сётӥзы; веръяз, но юэмез ӧз поты. 35 Сое кортӵогасьёс, пус чӧлтыса, Солэсь дӥськутсэ люкылӥзы; 36 отын Сое возьмаса пукизы. 37 Солэн йыр йылаз янгыше уськытонзэ возьматӥсь гожтэм пул шуккизы: «Та – Иисус, иудейёслэн Эксэйзы». 38 Соку Соин ӵош кортӵогазы кык йырвандӥсьёсты: одӥгзэ – бурпалаз, мукетсэ – паллян палаз. 39 Вӧзтӥз ортчисьёс, йыръёсынызы сэзъяса, Солы лек кылъёс веразы, 40 шуизы: «Храмез сэрттыса куиньмойскын Пуктӥсь! Уть Астэ Ачид; Инмар Пи ке Тон, киросысь васькы». 41 Таос кадь ик ултӥяса, архиерейёс книга тодӥсьёсын, тӧроосын, фарисейёсын вераськизы: 42 «Мукетъёссэ мозмытылӥз, нош Ассэ Ачиз мозмытэмез уг луы! Израильлэн Эксэез ке Со, киросысьтыз табере мед васькоз, соку ми Солы оскомы. 43 Инмарлы оскиськиз: Инмарлы Со ярано ке, табере Со мед мозмытоз Сое. Со шуиз ук: ”Мон Инмар Пи”». 44 Озьы ик Соин ӵош кортӵогаськем йырвандӥсьёс но Сое урод кылъёсын куаретӥзы.


  45 Куатетӥ часысен укмысэтӥ час котырозь быдэс дунне вылын пеймыт улӥз. 46 Укмысэтӥ час котырын Иисус бадӟым куараен кеськыса вераз: «Или, Или! Лама савахфани?» яке: «Инмаре! Инмаре! Малы Тон Монэ кельтӥд?» 47 Отын сылӥсьёс пӧлысь куд-огез тае кылыса шуизы: «Илияез Со ӧте». 48 Соку ик одӥгез бызьыса мынӥз, губкаез басьтыса, уксусэн тырмытӥз но, боды йылэ шедьытыса, Солы юыны сётӥз. 49 Нош мукетъёсыз шуизы: «Дугдэ ай, учком, Илия Сое мозмытыны лыктоз-а».


  50 Иисус нош ик бадӟым куараен вазиськиз, соку Солэн лулыз потӥз. 51 Со куспын ик храм пушкысь катанчи йылысеныз улӥозяз шорияк кесиськиз; музъем зурказ, изъёс пильылӥськизы. 52 Шайгуос усьтӥськизы но, трос кулэм святойёс мугоръёсынызы улӟыса султӥзы. 53 Шайгуосысьтызы потыса, Со улӟыса султэм бере, святой городэ лыктӥзы но тросэзлы возьматскизы. 54 Сю солдатэн кивалтӥсь но соин ӵош Иисусэз возьмасьёс музъем зуркамез – ваньзэ, мар луиз, адӟем беразы туж юн курдаса шуизы: «Зэм ик, Со Инмар Пи вал». 55 Отын трос вал Иисус сьӧры, Солы служить карыса, Галилеяысен лыктэм кышномуртъёс, соос палэнысен учкыса сылӥзы; 56 соос пӧлын вал Магдалина Мария, Иаковен Иосиялэн анайзы Мария но Зеведей пиослэн анайзы.


  57 Ӝыт вуэм бере Аримафеяысь Иосиф нимо узыр адями лыктӥз, со но Иисуслэн дышетскисез вал. 58 Пилат доры лыктыса, со Иисуслэсь Мугорзэ куриз. Соку Пилат Мугорзэ сётыны косӥз. 59 Мугорзэ басьтыса, Иосиф сое чылкыт тӧдьы дэраен шобыртӥз но 60 аслаз выль шайгуаз понӥз, со гурезьысь из пушкы гудӟыса лэсьтэмын вал. Кошкыкуз шайгуэ пырон ӧс борды бадӟым из пыкъяса кельтӥз. 61 Отын Магдалина Марияен ӵош мукетыз Мария вал. Соос шайгулы ваче пумитын пукизы.


  62 Пятница бӧрсьы лыктӥсь нуналэ Пилат доры архиерейёс, фарисейёс люкаськизы, 63 соос шуизы: «Кузё! Ми тодамы вайимы, кызьы со пӧяськись эшшо улэп дыръяз вераз: ”Куинь нунал бере улӟыса султо”. 64 Озьы бере, куинь нунал ортчытозь, шайгузэ возьманы кос: Солэн дышетскисьёсыз, уйин лыктыса, Сое медаз лушкалэ но калыклы медаз шуэ: ”кулэмысь улӟыса султӥз”. Соку берпуметӥез пӧяськон нырысетӥезлэсь но уродгес луоз». 65 Пилат соослы шуиз: «Возьмаськисьёсты вань; кызьы тодӥськоды, мынэлэ но возьмалэ». 66 Соос мыныса шайгу доры возьмаськисьёсты пуктӥзы, из вылэ печать нюртӥзы.

  


  *а27:29 тёрнпу – шиё-венё бышкись будос


  *б27:33 Кымес инты – ӟуч кылын: Лобное место; арамей кылын: Голгофа

  

  
  

  МАТФЕЙЛЭСЬ ӞЕЧ ИВОР


  28-тӥ ЛЮКЕТ


  1 Суббота ортчем бере, арнялэн нырысетӥ нуналаз, ӟардон азьын Магдалина Мария но мукетыз Мария шайгу учкыны лыктӥзы. 2 Соку туж кужмо музъем зурказ – Кузё-Инмарлэн Кылчинэз, Инмысь васькыса, лыктӥз но шайгу ӧс бордысь изэз палэнтӥз, со вылын пукиз; 3 солэн тусбуйыз чилекъям кадь, дӥськутэз лымы кадь тӧдьы вал. 4 Солэсь кышкаса, возьмаськисьёс куалекъяны кутскизы, кулэм муртъёс кадесь луизы; 5 нош Кылчин, кышномуртъёслы вазиськыса, шуиз: «Эн кышкалэ, мон тодӥсько, тӥ кортӵогам Иисусэз утчаськоды шуыса. 6 Со татын ӧвӧл: кызьы вераз, Со улӟыса султӥз. Лыктэлэ, Кузё-Инмарлэсь кыллем интызэ учкелэ. 7 Ӝоггес мынэлэ но дышетскисьёсызлы вералэ, Со кулэмысь улӟыса султӥз шуыса. Со тӥляд азяды Галилеяе вуоз; отысен Сое адӟоды. Тани мон тӥледлы верай». 8 Шайгуысь шаплы потӥзы, кышкаса но туж шумпотыса, дышетскисьёсызлы ивортыны бызьыса мынӥзы.


  9 Дышетскисьёсызлы ивортыны мыныкузы, Иисус соосты пумитаз, соослы Со шуиз: «Шумпотэлэ!» Нош соос матаз лыктӥзы но, Иисуслэн пыд бордаз кутӥськыса, Солы йыбырттӥзы. 10 Соку Иисус соослы шуиз: «Эн кышкалэ. Мынэлэ, Мынам братъёсылы ивортэлэ. Галилеяе мед мынозы, отысен соос Монэ адӟозы».


  11 Соос мыныку, возьмаськисьёс пӧлысь куд-огез, городэ вуыса, архиерейёслы вань луэм учыр сярысь ивортӥзы. 12 Нош соос, тӧроосын валче люкаськыса, кенеш каризы, солдатъёслы трос коньдон сётыса 13 шуизы: «Вералэ, ми изьыку, Солэн дышетскисьёсыз уйин лыктыса лушказы Сое. 14 Та сярысь ивор кивалтӥсь доры вуиз ке, ми Сое оскытомы, тӥледыз но шугадӟонлэсь мозмытомы». 15 Коньдонзэс басьтыса лэсьтӥзы озьы, кызьы дышетэмын вал. Та кыл туннэ нуналозь иудейёс пӧлын вӧлмемын.


  16 Нош дас одӥгез дышетскисьёсыз Галилеяе, гурезе мынӥзы, отчы соосты Иисус мыныны косӥз вал. 17 Иисусэз адӟыса, Солы йыбырттӥзы, нош куд-огез оскытэк шекланӥзы. 18 Матазы лыктыса, Иисус соослы шуиз: «Инмын но, музъем вылын но Мыным котькыӵе кужым сётэмын. 19 Мынэлэ, вань калыкъёсты дышетэлэ; соосты Атайлэн, Пилэн, Святой Духлэн нимыз понна пылатэ, 20 ваньзэ, мае Мон тӥледлы косӥ, соосты быдэсъяны дышетэ; вань нуналъёсы, дунне бырытозь, Мон тӥледын огазьын». Аминь.

  

  

  

  МАРКЛЭСЬ ӞЕЧ ИВОР


  1-тӥ ЛЮКЕТ


  1 Инмарлэн Пиезлэн Иисус Христослэн Евангелиезлэн кутсконэз. 2 Та гожтэмын пророкъёслэн книгаязы:


  «Тани, Мон Тынад азьтӥд Кылчинме лэзисько,

  со Тынад азяд Тыныд сюрес дасялоз».*а

  3 «Кыр дуннеын кеськисьлэн куараез:

  Кузё-Инмарлы сюрес дасялэ, шонертэлэ Солы сюресэз».*б


  4 Иоанн лыктӥз, со кыр дуннеын пылатӥз, сьӧлыкъёсты куштон понна ӧпкельыса пылатӥськон сярысь тодытӥз. 5 Со доры быдэс Иудея музъемын, Иерусалимын улӥсьёс лыктӥзы; соос ваньзы сьӧлыкъёссэс Иоаннлы веразы, Иоанн соосты Иордан шурын пылатӥз. 6 Иоаннлэн дӥсянэз верблюд гонлэсь вал; куссэ сюмыс кускерттонэн думыса ветлӥз; ӟозъёсыз, кыр мушъёслэсь чечызэс сиыса улӥз. 7 Со тазьы тодытыса вераз: «Мон сьӧртӥ мынэсьтым Кужмоез лыктэ, Солэн пыдкутчанэзлэсь езэ мыкыртӥськыса пертчыны но мон ярамон ӧвӧл. 8 Мон тӥледыз вуэн пылатӥ, нош Со тӥледыз Святой Духен пылатоз».


  9 Со нуналъёсы Галилеяысь Назарет карысь Иисус лыктӥз но Иоанн пыр Иордан шурын пылатӥськиз. 10 Иисус вуысь потыку, инбамлэсь ваяк усьтӥськемзэ но Со вылэ дыдык выллем васькись Духез Иоанн адӟиз. 11 Инмысен куара кылӥськиз: «Тон Мынам Яратоно Пие, Тон бордын Мынам ӟеч эрике».


  12 Соку ик Дух Сое кыр дуннее нуиз. 13 Кыр дуннеын Со ньыльдон нунал улӥз, шайтан визьзэ сыназ; пӧйшуръёсын огазьын улӥз; Кылчинъёс Солы юрттӥськыса улӥзы.


  14 Иоаннэз возьмаськисьёслэн киулазы сётэмзы бере, Инмар Эксэйлыклэсь Евангелизэ тодытыса, Иисус Галилея музъеме лыктӥз. 15 Со шуиз: «Дыр вуиз но, матэ луиз Инмар Эксэйлык: ӧпкельыса сьӧлыкъёстылэсь куштӥське, Евангелилы оскелэ».


  16 Галилей зарезь дортӥ ортчыкуз, калтон куштыса улӥсь Симонэз но солэсь Андрей вынзэ адӟиз, соос чорыгасьёс вал. 17 Иисус соослы шуиз: «Ойдолэ Мон сьӧры, Мон тӥледыз адями кутылӥсь каро». 18 Калтонъёссэс куштӥзы но соку ик соос Иисус сьӧры мынӥзы. 19 Отысен ӧжытак мынэм беразы пыжын калтонзэс кышъяса пукись Зеведей пи Иаковез но солэсь вынзэ Иоаннэз адӟиз, 20 соку ик соосты Со Ас бӧрсяз ӧтиз. Асьсэлэсь атайзэс, Зеведеез, пыжын ужасьёсыныз валче кельтыса, соос Со сьӧры мынӥзы.


  21 Капернауме вуизы; ӝоген, суббота нуналэ, Со сӥнагогае пыриз но дышетыны кутскиз. 22 Солэн дышетонэзлы паймизы, Со уго соосты, книга тодӥсьёс сямен ӧз, кузё мурт кадь дышетӥз. 23 Соослэн сӥнагогаязы перияськем адями вал, со кеськиз: 24 «Эй, Назаретысь Иисус, кошкы! Ми бордын Тынад мар ужед? Тон милемыз быдтыны лыктӥд! Мон тодӥсько, кин Тон, Инмарлэн Святоез». 25 Нош Иисус сое дугдытыса шуиз: «Чалмытскы, пот со пушкысь». 26 Соку пери сое сэзъяз-куалекъятӥз но, бадӟым куараен черектӥськыса, солэн пушкысьтыз потӥз. 27 Ваньзы туж паймизы но ог-огзылэсь юалляськизы: «Мар та таӵе? Кыӵе таӵе та выль дышетон – кузё кариськыса, периосты косэ но, соос Солэсь кылзӥсько?» 28 Ӝоген Со сярысь ивор быдэс Галилея музъеме вӧлмиз.


  29 Сӥнагогаысь чаляк потӥзы но Иаковен Иоаннэн ӵош Симонэн Андрейлэн гуртазы лыктӥзы. 30 Симонлэн вармумиез пӧськылен висьыса кылле вал; со кышномурт сярысь соку ик Иисуслы веразы. 31 Дораз лыктӥз но, китӥз кутыса, сое султытӥз; пӧськылез соку ик быриз. Табере та кышномурт таослы юрттӥськыса улыны кутскиз. 32 Ӝыт пал, шунды пуксем бере, Со доры вань висись, перияськем адямиосты вайизы. 33 Быдэс город ӧс выжые люкаськиз. 34 Пӧртэм висёнъёсын курадӟисьёсты троссэ Со бурмытӥз; трос периосыз улляса поттӥз. Аслэсьтыз Христос луэмзэ Со периослы вераны ӧз лэзьы.


  35 Нош ӵукна вазь ик султыса потӥз но, калыктэм интые кошкыса, отын вӧсяськыса улӥз. 36 Симон но соин огазьын ветлӥсьёс Со сьӧры мынӥзы. 37 Сое шедьтэм беразы Солы шуизы: «Тонэ ваньмыз утчало». 38 Иисус соослы шуиз: «Ойдолэ мыноме матысь гуртъёсы, городъёсы. Мон отын но тодытыны кулэ, со понна ик Мон лыктӥ уго». 39 Быдэс Галилея музъемысь соослэн сӥнагогаостӥзы тодытыса ветлӥз, периосты улляса поттаз.


  40 Со доры гижлочерен висись мурт лыктӥз но сюлворыса, Солэн азяз пыдесъяськыса, шуиз: «Чылкытатэмед потӥз ке, Тынад монэ чылкытатэмед луоз». 41 Иисус сое жаляз, кизэ ӝутыса, со борды йӧтӥськиз но солы шуиз: «Мынам чылкытатэме потэ, чылкыта». 42 Та кылъёс бере висисьлэн мугорысьтыз соку ик гижлоосыз быризы, со чылкыт луиз. 43 Юн алыса, Иисус соку ик сое келяса шуиз: 44 «Уть, нокинлы но номыр эн вера; священник доры мыныса, солы возьматӥськы, мугорыд чылкыт луэм понна, Моисейлэсь косэмзэ ну, соослы тодытон понна». 45 Нош со мурт татысь потӥз но асэныз луэм учыр сярысь ваньмызлы вераны кутскиз, соин сэрен Иисус городэ чакласькытэк пырыны ӧз быгаты ини, город сьӧрысь калык ветлонтэм интыосын Со улӥз. Со доры пӧртэм палъёсысь адямиос лыктылӥзы.

  


  *а1:2 Мал. 3:1


  *б1:3 Ис. 40:3

  

  
  

  МАРКЛЭСЬ ӞЕЧ ИВОР


  2-тӥ ЛЮКЕТ


  1 Кӧня ке нунал ортчыса, Иисус нош ик Капернауме лыктӥз; тодмо луиз, Со коркан шуыса. 2 Со куспын ик трос калык люкаськиз, ӧс дорын но буш инты ӧй вал ини. Иисус соосты дышетыса улӥз. 3 Ньыль ӵошен ӝутыса, Со доры пери шуккем муртэз вайизы. 4 Трос калык люкаськемен сэрен Солэн матаз лыктэмзы ӧз луы; коркалэсь липетсэ усьтыса, валесэныз валче пери шуккем муртэ Со доры васькытӥзы. 5 Соослэсь оскемзэс адӟыса, Иисус висисьлы шуиз: «Пияш! Тынад сьӧлыкъёсыд куштӥсько».


  6 Татын пуко вал книга тодӥсьёс пӧлысь куд-огъёсыз, сюлмазы соослэн таӵе малпан вал: 7 «Малы Со сокем Инмарез сантэма? Одӥг Инмар сяна, кин сьӧлыкъёсты куштыны быгатэ?» 8 Иисус соку ик таослэсь таӵе малпанзэс Ас духеныз тодӥз но соослы шуиз: «Малы тӥ сюлмады сыӵе малпанэн улӥськоды? 9 Мар капчигес? Пери шуккем муртлы ”сьӧлыкъёсыд куштӥсько” шуыны-а, яке ”султы, басьты валестэ но ветлы” шуыны-а? 10 Адями Пилэсь музъем вылын сьӧлыкъёсты куштыны кужым ваньзэ тӥ мед тододы шуыса, – висись муртлы шуиз: 11 «Тыныд верасько: султы, басьты валестэ но гуртад берт». 12 Со соку ик султӥз, валессэ басьтыса, калык азьтӥ потӥз, ваньзы талы паймизы но Инмарез данъяса шуизы: «Милям таӵеез ноку но адӟылэммы ӧй вал на».


  13 Иисус нош ик зарезь дуре потӥз; вань калык Со доры мынӥз, Со соосты дышетыса улӥз. 14 Ортчыкуз, выт бичан дорын пукись Алфей пи Левиез адӟыса, солы шуиз: «Мон сьӧры мын». Соиз султӥз но Со сьӧры кошкиз. 15 Иисус солэн корказ сиськыса улон дыръя Соин ӵош дышетскисьёсыз, озьы ик выт бичасьёс но сьӧлыкоос огазьын сиськизы; трос кузя соос вал, соос Со сьӧрын ветлӥзы. 16 Книга тодӥсьёс но фарисейёс, Солэсь выт бичасьёсын, сьӧлыкоосын валче сиськемзэ адӟыса, Солэн дышетскисьёсызлы шуизы: «Кызьы со озьы, выт бичасьёсын, сьӧлыкоосын Со огазьын сие-юэ?» 17 Тае кылыса, Иисус соослы шуиз: «Висисьтэмъёслы эмъясь кулэ ӧвӧл, висисьёслы кулэ; шонер улӥсьёсты ӧтьыны Мон ӧй лыкты, сьӧлыкоосты ӧпкельыса сьӧлыкъёссылэсь куштӥськонэ ӧтьыны лыктӥ».


  18 Иоаннлэн дышетскисьёсыз но фарисейёслэн дышетскисьёссы визяса улӥзы. Иисус доры лыктыса шуо: «Малы Иоаннлэн но, фарисейёслэн но дышетскисьёссы визяло, нош Тынад дышетскисьёсыд визез уг утё?» 19 Иисус соослы шуиз: «Эмеспи соос пӧлын улон дыръя сюанчиос быгато-а визяны? Эмеспи соос пӧлын улон дыръя соос визяны уг быгато. 20 Но вуозы нуналъёс, – соос дорысь эмеспи басьтӥськоз, соку, со нуналъёсы, соос визялозы но.


  21 Нокин но пӧсьтэм дӥськутэз гужатымтэ дэраен уг кышъя, малы ке шуоно выль кышъет вужез бордысь ӟезиськоз, соку пасез уката но уродгес луоз. 22 Выль винаез нокин но вужмем сепысъёсы уг лэзьы, малы ке шуоно выль вина сепысъёсыз кесёз но, соку вина кисьтӥськоз, сепысъёс но арам луозы; выль винаез выль сепысъёсы лэзьыны кулэ».


  23 Одӥгаз суббота нуналэ Солы кизем ю бусы вамен потоно луиз; мынон куспетӥзы Солэн дышетскисьёсыз ю шепъёсты чигылыны кутскизы. 24 Соку фарисейёс Солы шуизы: «Учкы, мар соос суббота нуналэ даурто, – лэсьтыны ярантэм ужез лэсьто?!» 25 Соослы Иисус шуиз: «Давидлэн но соин ӵош луэмъёслэн кӧтсы сюман дыръя Давидлэн ма каремез сярысь ноку но лыдӟемды ӧвӧл шат? 26 Кызьы со Авиафар архиерей дыръя Инмар корка пырем но священникъёслы гинэ сиыны ярано курбон нянез сием, асэныз валче ветлӥсьёслы но сётэм?» 27 Соослы Иисус вераз: «Суббота адями понна, адями суббота понна ӧвӧл; 28 соин ик Адями Пи субботалы но кузё луэ».

  

  
  

  МАРКЛЭСЬ ӞЕЧ ИВОР


  3-тӥ ЛЮКЕТ


  1 Иисус нош ик сӥнагогае лыктӥз; отын киыз куасьмем мурт вал. 2 Янгыше уськытон вылысь Со сьӧрын чакласа улӥзы: суббота нуналэ уз бурмыты-а Со висисез. 3 Киыз куасьмем муртлы Со шуиз: «Султы шораз». 4 Нош соослы Со шуиз: «Суббота нуналэ мар лэсьтыны яра: ӟеч уж-а, яке урод уж-а? Лулэз утьыны-а, яке быдтыны-а?» Нош соос шып улӥзы. 5 Сюлэмзы лекомем пумысен куректыса, вожез потыса, шоразы учкиз но со висись муртлы шуиз: «Кидэ шонер кар». Шонер карем бераз висись киыз, мукетыз кадь ик, йӧн луиз.


  6 Фарисейёс соку ик кыре потӥзы но, Иродлэн адямиосыныз огазе кариськыса, Иисусэз быдтон вылысь куспазы кенеш ортчытӥзы. 7 Нош Иисус Аслаз дышетскисьёсыныз зарезь дуре кошкиз. Со сьӧры трос калык мынӥз, соос Галилеяысь, Иудеяысь, 8 Иерусалимысь, Идумеяысь но Иордан шур сьӧрысь вал. Солэсь лэсьтэм ужъёссэ кылыса, Тир но Сӥдон каръёс котырын улӥсьёс туж трос кузя Со доры лыктӥзы. 9 Калык уноысь, Сое медаз ӝикатэ шуыса, дышетскисьёссэ пыж дасяны косӥз. 10 Трос висисьёсты бурмытӥз, гижлоё-яраё муртъёс Со доры сузьтӥськылӥзы Солэн бордаз йӧтӥськон вылысь. 11 Сое адӟем бере периос но, Солэн азяз уськытӥськыса, «Тон – Инмар Пи» шуыса кесяськизы. 12 Солэсь Кин луэмзэ шарае медаз поттэ шуыса, соосты Со юн алылӥз.


  13 Собере Со гурезе тубиз но, кин Солы кулэ, Ас дораз ӧтиз; соос дораз лыктӥзы. 14 Соос пӧлысь, Асэныз ӵош улон но тодытыса ветлон вылысь, Иисус дас кык муртэз бырйиз, 15 висёнъёсты бурмытыны но периосты улляса поттыны соослы кужым сётӥз. 16 Бырйиз Симонэз, солы Петр ним сётӥз; 17 Зеведейлэсь Иаков пизэ но солэсь Иоанн вынзэ, соослы Воанергес ним сётӥз, со «гудыри пиос» шуэм луэ; 18 Андреез, Филиппез, Варфоломеез, Матфеез, Фомаез, Алфейлэсь Иаков пизэ, Фаддеез, Кананит Симонэз 19 но Искариот Иудаез – Сое вузаса сётӥсез.


  20 Собере соос корка пыризы но, нош ик калык люкаськиз, нянь сиыны но маза ӧз луы ни. 21 Матысь муртъёсыз Со визьзэ ыштэм шуыса вераськемез кылӥзы но Сое нуыны лыктӥзы. 22 Иерусалимысь лыктэм книга тодӥсьёс вераськизы, Со пушкын, пе, веельзевул пуке, периосты, пе, Со периослэн эксэйзылэн кужмыныз улляса потта.


  23 Иисус, соосты дораз ӧтьыса, соослы мадьыса вераз: «Кызьы быгатоз шайтан шайтанэз улляны? 24 Эксэйлык аслыз ачиз пумит люкиськиз ке, со эксэйлык возиськыны уз быгаты ни. 25 Юрт аслыз ачиз пумит люкиськиз ке, со юртлэн быдэс кылемез уз луы. 26 Шайтан но аслыз ачиз пумит султӥз ке, солэн возиськемез уз луы ни, солэн бырон дырыз вуиз. 27 Кужмо муртлэн корказ пырыса, солэсь ваньбурзэ нокинлэн но лушкамез уз луы, нырысь ик сое ӧд ке думылы, соку гинэ солэн юртысьтыз лушкаськыны быгатод. 28 Зэм ик тӥледлы верасько: адями пиослэн вань сьӧлыкъёссы но урод верамъёссы, кыӵе гинэ кылъёсын уз тышкаське, ваньмыз куштӥськозы; 29 нош кин Святой Дух вылэ урод кыл вераз ке, со муртлэн сьӧлыкъёсыз ноку но уз куштӥське, со пумтэм дауръёслы судэ сюроз». 30 Солэн пушказ пери пуке шуэмысьтызы, та кылъёсты Со вераз.


  31 Анаеныз братъёсыз лыктӥзы, корка пырытэк педлон сылӥзы, соос Иисусэз доразы ӧтьыны ыстӥзы. 32 Со котырын калык пукиз. Солы ивортӥзы: «Тани Тынад Анаед но, братъёсыд но, сузэръёсыд но педлон сыло, Тонэ утчало». 33 Соослы Со тазьы вераз: «Кин Мынам анае, кин Мынам братъёсы?» 34 Ас котыраз пукись калык шоры учкыса шуиз: «Тани Мынам анае но, тани Мынам братъёсы но. 35 Кин быдэсъя Инмарлэсь эриксэ, со луэ Мыным брат но, сузэр но, анай но».

  

  
  

  МАРКЛЭСЬ ӞЕЧ ИВОР


  4-тӥ ЛЮКЕТ


  1 Зарезь дурын нош ик дышетыны кутскиз; Со доры трос калык люкаськиз, соин ик Со зарезь вылысь пыже пыроно луиз, отын Со пукиз, нош вань калык зарезь дурысь музъем вылын сылӥз. 2 Трос мадёнъёс пыр соосты Со дышетӥз. Дышетыса Со тазьы вераз: 3 «Кылзӥськелэ: тани кизись кизьыны потэм. 4 Кизьыкуз озьы луэм: куд-огез кидысэз сюрес дуре усем, тылобурдоос лыктӥллям но кокчаса быдтӥллям. 5 Куд-огез ӧжыт сюё, изо интые усиллям но ӝоген удаса потӥллям, малы ке шуоно отын сюез лазег вылэм; 6 шунды потэм но, шуяллям; выжызы ӧвӧл бере, куасьмиллям. 7 Куд-огез бышкись будосъёс пӧлы усиллям, бышкись будос ӝужам но кидысэз ӝокатэм, соин ик со емыш но сётымтэ. 8 Нош куд-огез, ӟеч музъеме усемез, пушъем, будэм но, кудӥз куамын, кудӥз куатьтон, кудӥз сю емыш сётэм». 9 Собере соослы шуиз: «Кылыны пельыз вань мурт – мед кылоз!»


  10 Калык кошкем бере Солэн вӧзаз дас кык дышетскисьёсыныз огазьын сылӥсьёс Солэсь та мадён сярысь юазы. 11 Иисус соослы шуиз: «Тӥледлы Инмар Эксэйлыклэсь ватӥськыса улӥсь зэмлыксэ тодон сётэмын, нош педлосьёслы ваньмыз мадёнъёс пыр гинэ тодытӥське. 12 Соин ик соос


  синмынызы учко но – уг адӟо,

  пельынызы кыло но – уг валало;

  берытскизы ке, соослэн сьӧлыкъёссы куштӥськозы».*а


  13 Соослы шуиз: «Та мадёнэз уд валаське шат? Кызьы меда валалоды вань мадёнъёсыз? 14 Кизись мурт кыл кизе. 15 Сюрес дуре кизиськемез возьматэ сыӵе муртъёсты: соос пушкы кыл кизиське, кылэм беразы ик соос доры шайтан лыктэ но сюлмазы кизиськем кылэз лушкаса кошке. 16 Тазьы ик изо интые кизиськемез возьматэ сыӵе муртъёсты: соос кылэз кыло но соку ик сое шумпотыса кабыл басьто, 17 нош пушказы выжызы ӧвӧл, мылкыдзы вошъяськись; бӧрысь куректон дыръёс вуо ке, яке кыл понна улляны кутско ке, соку ик соос канжаськыса усьыло. 18 Бышкись будосъёс пӧлы кизиськемез возьматэ кылэз кылӥсь муртъёсты, 19 но та даурлэн сюлмаськонъёсыз, узырлыклы синмаськон но мукет кулэяськонъёс соос пушкы пыро но кылэз ӝокато, соин ик со емыштэк кыле. 20 Нош ӟеч музъеме кизиськемез возьматэ сыӵе муртъёсты: соос кылэз кылзо, сюлмазы поно но емыш ваё: одӥгез куамын, мукетыз куатьтон, куд-огез сю полэс».


  21 Соослы Иисус шуиз: «Сюсьтылэз посуда улэ яке кровать улэ пуктыны ваё шат? Сюсьтыл пуктонэ пуктон понна ӧвӧл-а? 22 Нокыӵе но лушкемлыклэн шарае потытэк кылемез уг луы; нокыӵе ватӥськемлэн но кыре потытэк кылемез уг луы. 23 Кылыны пельыз вань мурт – мед кылоз!»


  24 Соослы Иисус шуиз: «Чаклалэ кылэмдэс: кыӵе мертэтэн мерталоды, сыӵе мертэтэн ик тӥледлы но мертаськоз, тӥледлы, кылзӥсь муртъёслы, ватсаськоз на. 25 Кинлэн вань, солы сётэмын луоз, нош кинлэн ӧвӧл, маиз вань, соиз но басьтэмын луоз».


  26 Иисус шуиз: «Инмар Эксэйлык адямилэн музъеме куштэм кидысэзлы укша. 27 Изе но, султэ но, уйин но, нуназе но, кызьы уда, кызьы ӝужа кидыс – со уг тоды. 28 Уго музъем ачиз нырысь вож узьым поттэ, собере – шеп, шепе тыраз ю люка. 29 Емышез кисьма ке, соку ик сюрло келя, уго аран дыр вуиз».


  30 Иисус шуиз: «Маин ӵошатомы Инмар Эксэйлыкез? Яке кыӵе мадёнэн сое возьматомы? 31 Со горчица кидыс выллем: музъеме кизьыку, дунне вылысь вань кидысъёслэсь со векчи; 32 нош кизем бере удаса пушъе но вань шепо будосъёслэсь ӝужыт луэ, бадӟымесь вайёс лэзе, соку солэн саюлаз инмысь тылобурдоослэн пегӟыса улэмзы луэ».


  33 Кылзыны кужымзы тырмытозь, та выллем трос мадёнъёсын Иисус кыл вераса дышетӥз. 34 Мадёнъёстэк соослы Со номыр но ӧз вера, нош дышетскисьёсызлы, асьсэ понна кыльыку, ваньзэ валэктыса вералляз.


  35 Со нуналэ ӝыт Иисус соослы шуиз: «Тупала выжоме». 36 Калыкез лэзем беразы Сое, пыжын пукисез, сьӧразы басьтӥзы. Соин ӵош мукет пыжъёс но вал. 37 Шимес тӧлпери ӝутскиз; тулкымъёс пыж борды шуккиськылӥзы, соин сэрен пыже тыраз ву люкаськиз. 38 Со кӧлӥз пыжлэн бер люкетаз, йыролтэс вылын. Сое сайкатыса шуизы: «Дышетӥсь! Быриськомы ни, Тыныд нокыӵе но уг поты шат?» 39 Султыса Со тӧлэз дугдыны косӥз, зарезьлы алыса шуиз: «Чалмытскы, дугды». Тӧл дугдӥз но, туж чалмыт луиз. 40 Собере соослы Со шуиз: «Малы тӥ сокем кышкасесь? Малы тӥляд осконды ӧвӧл?» 41 Туж кышкаса-куалекъяса, соос куспазы вераськизы: «Кин Со сыӵе – тӧл но, зарезь но Солэсь кылзӥсько?»

  


  *а4:12 Ис. 6:9-10

  

  
  

  МАРКЛЭСЬ ӞЕЧ ИВОР


  5-тӥ ЛЮКЕТ


  1 Зарезьлэн мукет палаз, Гадара шаере вуиз. 2 Пыжысь потыса гинэ вуиз, Солэн пумитаз шайгу пещераысь перияськыса улӥсь мурт лыктӥз. 3 Со муртлэн улон интыез шайгуосын вал; нокинлэн но сое жильыен но думылэмез ӧз луы. 4 Уно пол со думылэмын, жильыямын вал, нош со жильыосты чигтылӥз, думетъёсты тӥялляз; нокинлэн но сое буйгатэмез ӧз луы. 5 Чик дугдылытэк, уй но нунал, гурезьёсын, шайгуосын кесяськыса, изъёс борды ассэ йыгаса улӥз. 6 Кыдёкысен ик Иисусэз адӟиз, Со доры бызьыса лыктӥз но, Солы йыбырттыса, 7 бадӟым куараен черектӥськыса шуиз: «Иисус, Вылысь Инмарлэн Пиез, Тынад мон бордын мар ужед? Инмарлэн нимыныз Тонэ тэльмырыса курисько: эн курадӟыты монэ!» 8 Уго Иисус солы шуиз: «Пери, пот та адямилэн пушкысьтыз». 9 Солэсь юаз: «Кызьы тынад нимыд?» Солэн пумитаз со шуиз: «Легион мынам нимы, малы ке шуоно ми трос кузя». 10 Та музъемысь эн улля вал шуыса, периос Солэсь туж куриськизы.


  11 Гурезь вӧзын бадӟым парсь уллёез возьмало вал. 12 Вань периос Солэсь куриськизы: «Парсьёс пушкы милемыз ысты, соос пушкы ми мед пырысалмы». 13 Иисус соослэсь куронзэс соку ик быдэстӥз. Периос потыса парсьёс пушкы пыризы, соку ик парсьёс меӵ яр йылысен зарезе тэтчазы, отын ог кык сюрс пала парсьёс вал; ваньзы зарезе выйизы. 14 Нош парсь возьмасьёс бызьыса кошкизы но городын, гуртъёсын та сярысь ивортӥзы. Отын улӥсьёс мар луэмез учкыны потӥзы. 15 Иисус доры лыктэм беразы адӟизы: перияськыса ветлӥсь адями, кудӥзлэн пушказ легион улӥз, дӥсяськыса пуке, визьмаськем ни; тае адӟыса, куаляк усизы. 16 Адӟись муртъёс соослы веразы, мар луиз перияськем муртэн, парсьёс сярысь но. 17 Соослэн улон ёросысьтызы мед кошкоз вал шуыса, Сое курыны кутскизы. 18 Иисус пыже пырем бере перияськыса улэм мурт Сое куриз, Соин ӵош ветлыны мед лэзёз шуыса. 19 Нош Иисус сое ӧз лэзьы, Со шуиз: «Гуртад берт асладъёс доры но вера Кузё-Инмар тонэн мар кариз, кызьы Со тонэ жаляз». 20 Со мурт, Дас каро музъеме мыныса, Иисуслэсь соин ма каремзэ тодытыса ветлӥз. Ваньзы талы паймизы.


  21 Иисус, пыже пуксьыса, мукет пал ярдуре потэм бере Со котыре трос калык люкаськиз. Со зарезь дурын вал. 22 Тани сӥнагогаысь кузёос пӧлысь одӥгез, Иаир нимо мурт, лыктӥз но, Сое адӟыса, Солэн азяз пыдесъяськиз. 23 Солэсь туж куриз: «Нылы кулӥське ни; лыктыса со вылэ кидэ пон, мед бурмысал, улэп мед кыльысал». 24 Иисус соин ӵош мынӥз. Со бӧрсьы трос калык мынӥз, Сое ӝиптӥзы.


  25 Вирыз кошкыса, дас кык ар ӵоже курадӟыса улӥсь одӥг кышномурт 26 трос эмъясьёс дорын трос чидано луиз, маиз гинэ вал, ваньзэ быдтӥз, пайдаез нош нокыӵе но ӧз луы, эшшо но уродгес гинэ луиз, 27 Иисус сярысь кылӥз но, калык пӧлтӥ бертӥз лыктыса, Солэн дӥськут бордаз йӧтӥськиз; 28 «Дӥськут бордаз гинэ йӧтӥськи ке – бурмо», – со шуэм вылэм. 29 Со куспын ик вирыз виямысь дугдӥз, висёнэз быриз ни шуыса, мугорыз шӧдӥз. 30 Со дыре ик Иисус Ас пушкысьтыз кужмызлэсь потэмзэ шӧдӥз, калык пала кариськыса шуиз: «Кин Мынам дӥськут бордам йӧтӥськиз?» 31 Дышетскисьёсыз Солы шуизы: «Адӟиськод, калык кызьы Тонэ ӝиптэ, эшшо юаськод: ”Кин Мон борды йӧтӥськиз?”» 32 Со котырак учкиз, мед адӟо вал, кин тае лэсьтӥз шуыса. 33 Туж кышкаса но куалектыса, асэныз мар луэмез тодыса, Со доры кышномурт лыктӥз, азяз пыдесъяськыса, номыре ватытэк, ваньзэ вераз. 34 Нош Иисус солы шуиз: «Нылмурт! Тынад осконэд тонэ утиз. Каньылэн берт, та висёнэныд эн ни висьы».


  35 Та кылъёсыз Со веран куспетӥ сӥнагогалэн кузёезлэн дорысьтыз лыктыса шуизы: «Нылыд кулӥз ни, малы раньӟытӥськод*а на Дышетӥсез?» 36 Иисус та кылъёсыз кылӥз но сӥнагогалэн кузёезлы соку ик шуиз: «Эн кышка, оскы гинэ». 37 Петрез, Иаковез, Иаковлэсь вынзэ Иоаннэз сяна, нокинэ но бӧрсяз мыныны ӧз лэзьы. 38 Сӥнагогаысь кузёлэн гуртаз вуиз но куалектэм, викышъяса, куараен бӧрдӥсь адямиосты адӟиз. 39 Корка пырем бераз шуиз: «Малы чигиськиськоды, бӧрдӥськоды? Нылды кулэмын ӧвӧл, со изе гинэ».


  40 Сое серем каризы. Нош Со ваньзэс поттӥз, бордаз ныллэсь атайзэ, анайзэ, Асэныз ӵош ветлӥсьёсты басьтӥз но ныллэн кыллён интыяз пыриз. 41 Нылмуртэз китӥз кутыса шуиз: «Талифа-куми», со «нылаш, тыныд верасько, султы» шуэм кыл луэ. 42 Нылмурт соку ик султӥз но ветлыны кутскиз; солы ог дас кык арес вал. Тае адӟисьёс туж паймизы. 43 Та учыр сярысь нокин но медаз тоды шуыса, юн алыса вераз, ныллы сиён сётыны косӥз.

  


  *а5:35 раньӟытыны – жадьытыны, курадӟытыны, акыляк поттыны

  

  
  

  МАРКЛЭСЬ ӞЕЧ ИВОР


  6-тӥ ЛЮКЕТ


  1 Отысь потыса, Иисус Аслаз улоно музъемаз бертӥз. Со бӧрсьы дышетскисьёсыз лыктӥзы. 2 Суббота нунал вуиз, Со сӥнагогаын дышетыны кутскиз; кылзӥськем муртъёс паймыса вераськизы: «Кытысен талы сётӥськемын? Кыӵе сыӵе визьлык Солы сётэмын? Кызьы таӵе паймымон ужъёс Солэн киыныз лэсьтӥсько? 3 Тӥрен ужась мурт ӧвӧл-а Со, Мариялэн пиез, Иаковлэн, Иосиялэн, Иудалэн, Симонлэн братсы ӧвӧл-а Со? Татын, асьме пӧлын ӧвӧл-а Солэн сузэръёсыз?» Озьы Со пумысен сьӧлыказы. 4 Иисус соослы шуиз: «Пророк сӥтэм-сантэм уг луы, луэ ке, луэ аслаз вордӥськем музъемаз, ӵыжы-выжыосыз дорын, аслаз дораз гинэ». 5 Татын Со нокыӵе но паймымон ужъёс лэсьтыны ӧз быгаты; кӧня ке висисьёсты гинэ вылазы кизэ поныса бурмытӥз. 6 Соослэн оскымтэзылы Со паймиз. Собере артысь бускель гуртъёстӥ дышетыса ветлӥз.


  7 Дас кыкназэс ик ӧтиз но соосты кыкен-кыкен лэзьылыны кутскиз, периосты улляса поттылыны кужым сётӥз. 8 Сюрес вылэ потыкузы, одӥг боды сяна, пуйы но, нянь но, кускерттоназы коньдон но басьтыны ӧз косы, 9 пыдазы огшоры пыдкутчан поныны косӥз, кык пумо дӥсян но басьтыны ӧз косы. 10 Соослы Со шуиз: «Кудаз ке корка пыриды, та интыысь кошкытозяды, отын ик улэ. 11 Кин ке тӥледыз пырыны ӧз ке лэзьы, тӥледыз ӧз ке кылзӥськы, соос дорысь потыкуды, соослэсь янгышъёссэс шарае поттон понна пыдысьтыды сюйзэ курткыса кельтэ. Зэм ик тӥледлы верасько: суд нуналэ, Содомен Гоморралы сярысь но, та городлы секытгес луоз». 12 Соос потӥзы но ӧпкельыса сьӧлыкъёслэсь куштӥськон сярысь тодытыса ветлӥзы. 13 Трос периосты улляса поттылӥзы, трос висисьёсты вӧйын зыраса бурмытылӥзы.


  14 Ирод эксэй Иисус сярысь кылӥз но, – Солэн нимыз тодмо вал ни, – «та Иоанн Пылатӥсь улӟыса султэм но, соин ик со пыр паймымон ужъёс лэсьтӥсько» шуиз. 15 Мукетъёсыз «Та Илия» шуизы. Нош мукетъёсыз шуизы: «Та пророк яке пророкъёс пӧлысь одӥгез». 16 Нош Ирод кылыса шуиз: «Иоанн со, мон солэсь йырзэ ӵогыса басьтӥ; со кулэмысь улӟыса султэм». 17 Та Ирод, Филипп вынызлэн Иродиада нимо кышноез понна, Иоаннэз кутытыса пытсэтэ ворсатӥз, малы ке шуоно та кышномуртэз со аслыз кышно кариз. 18 Иоанн Иродлы вера вал: «Выныдлэсь кышнозэ тыныд кышно карыны уг яра». 19 Иродиада со вылэ йыркуръяськыса, виемез потыса улӥз, но ӧз быгаты. 20 Ирод Иоаннлэсь кышкаса улӥз, со тодэ вал уго та пиосмурт шонер, дун-чылкыт улӥсь шуыса, соин ик сое утьыны тыршиз; солэсь кылзӥськыса трос лэсьтӥз, шумпотыса сое кылзӥськиз. 21 Тупамон нунал вуиз. Ирод, вордӥськем нуналзэ пусйыны шуыса, юон дыр кариз но аслэсьтыз кузёйыръёссэ, сюрс солдатэн кивалтӥсьёсты но Галилея музъемысь тӧроосты ӧтчаз. 22 Иродиадалэн нылыз пырыса эктӥз, Иродлы но, куноослы но со кельшиз. Эксэй нылашлы шуиз: «Кур, мар тыныд кулэ – ваньзэ сёто». 23 Кылзэ сётыса шуиз: «Мар гинэ тон мынэсьтым уд куры – ваньзэ сёто, ӝыны эксэйлыкме но сёто».


  24 Со ныл потыса анаезлэсь юаз: «Мар куроно?» Соиз шуиз: «Иоанн Пылатӥсьлэсь йырзэ». 25 Соку ик со дыртыса эксэй доры пыриз но солэсь куриз: «Иоанн Пылатӥсьлэсь йырзэ, тэркые поныса, али ик мыным сёт». 26 Эксэй куректонэ усиз. Но, куноосыз азьын кыл сётэмзэ тодаз вайыса, пумитъяськемез ӧз поты ини. 27 Соку ик эксэй аслэсьтыз мугор возьмасьсэ Иоаннлэсь йырзэ вайыны косӥз. 28 Со пытсэтэ пыриз, солэсь йырзэ ӵогыса тэркые понӥз но вайыса ныллы сётӥз, нош та ныл сое аслаз анаезлы сётӥз. 29 Та сярысь дышетскисьёсыз кылӥзы, лыктыса солэсь мугорзэ басьтӥзы но шайгуэ понӥзы.


  30 Апостолъёс Иисус доры люкаськизы но мар лэсьтэмзы, малы дышетэмзы сярысь ваньзэ Солы веразы. 31 Иисус соослы шуиз: «Асьтэ понна, калыктэм интые мыныса, ӧжытак шутэтске». Лыктӥсьёс, кошкисьёс трос луэмен, соослы сиськыны но маза уг луы вал. 32 Пыже пуксьыса, асьсэ понна калыктэм интые кошкизы. 33 Калык соослэсь кошкемзэс адӟиз, тросэз соосты тодмазы; вань городъёсысь пыдын мынӥсьёс татчы бызьыса азьлогес вуизы но Иисус котыре люкаськизы. 34 Потэм бераз Со трос калыкез адӟиз, Солы соос жаль потӥзы, возьмаськисьтэк кылем ыжъёс кадесь соос вал уго; Иисус соосты трос дышетыса улӥз.


  35 Огшап дыр ортчем бере дышетскисьёсыз Со доры лыктыса шуизы: «Та кыр инты, нош дыр трос ини, 36 Тон соосты артысь гуртъёсы, починкаосы лэзь, асьсэлы нянь мед басьтозы, соослэн номыр но сиёнзы ӧвӧл ук». 37 Соослэн пумитазы Иисус шуиз: «Тӥ соослы сиён сётэлэ». Солы соос шуизы: «Милемлы асьмелы мыныса, ог кык сю динарий тыр нянь басьтыса, соосты сюдоно ке шат?» 38 Нош Иисус соослэсь юаз: «Кӧня няньды тӥляд вань? Мынэлэ, учкелэ». Мыныса тодӥзы но шуизы: «Вить няньмы но кык чорыгмы вань». 39 Собере соосты Со ваньзэс люкрак вож гуждор вылэ пуктылыны косӥз. 40 Витьтон муртэн, сю муртэн чурен-чурен пуксьылӥзы. 41 Со вить нянез но кык чорыгез кутӥз, ин пала учкыса бакель кариз но, нянез тӥялтыса, дышетскисьёсызлы сётъяз, люкаськем калыклы соос мед люкылозы шуыса. Кык чорыгез но ваньмызлы люкиз. 42 Ваньзы сиизы, ваньзылэн кӧтсы тыриз. 43 Нянь юдэсъёсты, чорыглэсь кылем люкетъёссэ дас кык кудые тыраз люказы. 44 Нянь сиисьёс пӧлын ог вить сюрс пиосмурт вал.


  45 Ачиз калыкез келян дыръя дышетскисьёссэ, пыже пуксьыса, тупала, Вифсаида котыре, азьлогес выжыны косӥз. 46 Соосты келям бераз Ачиз гурезь йылэ вӧсяськыны тубиз. 47 Ӝыт пал пыжзы зарезь шорын вал ини, нош Со огназ музъем вылэ кылиз. 48 Со адӟиз тӧл пужит пельтэмен сэрен дышетскисьёсызлэсь ву вылын курадӟемзэс; ӵукна пал, ӟардон азьын, соос доры Со зарезь вылтӥ вамышъяса лыктӥз; вӧзтӥзы потыса кошкыны турттэ вал. 49 Солэсь зарезь вылтӥ вамышъяса лыктэмзэ адӟизы но, та пӧртмаськись, дыр, шуыса, черектӥськизы. 50 Сое адӟыса, ваньзы кышкатскизы. Соку ик соосын Со вераськыны кутскиз, соослы шуиз: «Йыг-йыг кариське, Мон со, эн кышкалэ». 51 Соослэн пыжазы пыриз; тӧл дугдӥз. Асьсэ куспын соос туж паймыса, абдраса улӥзы. 52 Сюлэмъёссы из кадь чурыт вылэмысь, нянь люкылыку луэм паймымон ужез адӟыса но, соос ӧз валатске.


  53 Тупала выжыса, Геннисарет музъеме вуизы, ярдуре дугдӥзы. 54 Иисус пыжысь потэм бере татын улӥсьёс соку ик Сое тодмазы но 55 та сярысь иворез быдэс шаеразы вуттӥзы. Солэсь кытынзэ тодэм беразы соку ик Со доры висисьёсты валесэнызы валче вайылыны кутскизы. 56 Кытчы гинэ Со ӧз вуы – гуртъёсы-а, городъёсы-а – котькытын но висисьёссэс кыре поттылӥзы, дӥсянэзлэн сӧзы бордаз ке но йӧтӥськыны мед лэзёз вал шуыса, Солэсь куриськизы; кинъёс Со борды йӧтӥськизы – бурмизы.

  

  
  

  МАРКЛЭСЬ ӞЕЧ ИВОР


  7-тӥ ЛЮКЕТ


  1 Со котыре Иерусалимысь вуэм фарисейёс но куд-ог книга тодӥсьёс люкаськизы. 2 Солэн куд-ог дышетскисьёсызлэсь кырсь, миськымтэ, киынызы нянь сиемзэс адӟизы но пыкылыны кутскизы. 3 Уго фарисейёс, вань иудейёс сямен ик, вашкала пересьёслэсь косэмзэс кылзӥськыса, кизэс чылк-чылк миськытэк нянь уг сиё. 4 Базарысь бертэм беразы но мисьтӥськытэк уг сисько. Вань на трос мукетыз, кудзэ соос быдэсъяно кариськизы: тусьтыосты, кружкаосты, пуртыосты, скамьяосты гылтон. 5 Собере фарисейёс но книга тодӥсьёс Солэсь юазы: «Малы Тынад дышетскисьёсыд, вашкала пересьёслэсь косэмзэс кылзӥськытэк, миськымтэ киынызы нянь сиё?» 6 Соослэн пумитазы Со шуиз: «Тӥ сярысь, чеберъяськисьёс сярысь, азьпалзэ тодытыса, Исаия пророк ӟеч вераз, солэн гожтэмын:


  ”Кылынызы та муртъёс Монэ сӥлы каро,

  нош сюлмынызы Мынэсьтым кыдёкын уло.

  7 Адямиослэн малпам дышетонъёссылы,

  курон-косонъёссылы дышетыса,

  Монэ юнме гинэ сӥлы каро”.*а


  8 Уго, Инмарлэсь курон-косонъёссэ палэнтыса, тӥ адями косэмез быдэсъян борды басьтӥськиськоды, тусьтыосты, кружкаосты гылтон но трос мукет со выллем ужъёсты лэсьтӥськоды». 9 Соослы Иисус шуиз: «Ӟеч-а луоз, Инмарлэсь курон-косонзэ палэнтыса, пельысь пеле вуэм верандэс быдэсъяса улыны? 10 Моисей вераз ук: ”Атайдэ но, анайдэ но сӥлы кар”, нош ”атайзэ яке анайзэ урод кылын верась мурт кулонэн мед кулоз”. 11 Нош тӥ шуиськоды: ”Кин атаезлы яке анаезлы шуиз ке: ”Тӥледлы сётонозэ мон Инмарлы курбон (кузьым) сётыны сӥзи ни”, 12 со муртлы аслаз атаезлы яке аслаз анаезлы тӥ уд ни лэзиське номыр но лэсьтыны. 13 Асьтэлэн тупатэм сямъёсыныды Инмар кылэз палэнтӥськоды; мукет та выллем ужъёс лэсьтӥськоды».


  14 Вань калыкез котыраз ӧтьыса шуиз: «Ваньды ик Монэ кылзӥське но валатӥське. 15 Адями пушкы педлось пырем номыр но саптаны уг быгаты сое, нош мар потэ со пушкысь, со сапта адямиез.


  16 Кылыны пельыз вань мурт – мед кылоз!» 17 Калык пӧлысь корка пырем бераз дышетскисьёсыз Солэсь та мадён сярысь юазы. 18 Со шуиз: «Тӥ но сыӵе ик валасьтэмесь-а? Оло, уд валаське, ”адями пушкы педлось пырыса номыр но сое саптаны уг быгаты” шуэмез? 19 Малы ке шуоно со солэн сюлмаз уг пыры, кӧт пушказ пыре; отысь педло потэ, озьы котькыӵе но сиён сузяське». 20 Собере шуиз: «Адями пушкысь потэмез адямиез сапта; 21 малы ке шуоно пушкысь, адями сюлэмысь пото уродэсь-лекесь малпанъёс, азон-калгон сьӧлыке пырон, азыса-калгыса улон, адями виылон, 22 лушкаськонъёс, кузьым октон, уродлык, кескич, азыса-калгыса юрӟым улон, кӧтпӧсен улон, Инмарез сантэман, вылтӥяськон, визьтэмъяськон. 23 Вань та уродлык пушкысь потэ но адямиез сапта».


  24 Отысь потыса, Иисус Тирен Сӥдон ёросъёсы лыктӥз; корка пырыса, Солэн нокинэ но Ассэ тодматэмез уг поты вал, но ватӥськемез ӧз луы. 25 Со сярысь одӥг кышномурт кылыса лыктӥз но, Солэн дораз вуыса, азяз пыдесъяськиз – со кышнолэн нылызлэн пушказ пери пуке вылэм. 26 Но со кышномурт язычница вал, Сирофиникия музъемысь вал со. Нылыз пушкысь периез улляса мед поттоз шуыса, со Иисуслэсь куриськиз. 27 Нош Иисус солы шуиз: «Нырысь ик нылпиос кӧтсэс мед тырозы; нылпиослэсь няньзэс басьтыса, пуныослы куштыны ӟеч ӧвӧл ук». 28 Та кышномурт Солэн пумитаз шуиз: «Зэм, озьы, Кузёе; но пуныос но ӝӧк улын нылпиослэсь нянь пырыоссэс сиё ук». 29 Кышномуртлы Со шуиз: «Табере гуртад берт, та кылыд понна нылыд пушкысь пери потӥз ни». 30 Дораз бертыса, со адӟиз: нылыз пушкысь пери потэм, нылыз валесын кылле.


  31 Иисус Тирен Сӥдон каръёс котырысь кошкиз но, Дас каро музъем пыр потыса, нош ик Галилей зарезь дуре мынӥз. 32 Со доры пельтэм, могаса вераськись муртэ вайизы но, вылаз кизэ мед поноз вал шуыса, Солэсь куризы. 33 Иисус сое калык пӧлысь палэнэ нуиз, чиньыоссэ солэн пеляз понӥз но сялӟыса кыл бордаз йӧтӥськиз, 34 инме учкиз но лулӟиськыса солы шуиз: «Еффафа», со «усьтӥськы» шуэм луэ. 35 Соку ик солэн пельызлэн кылонэз усьтӥськиз, кылызлэн вераськон могӟетэз быриз но, со чылкыт вераськыны кутскиз. 36 Та сярысь нокинлы но вераны ӧз лэзьы. Но макем Со алӥз, сокем соос шараяса ветлӥзы. 37 Туж паймыса веразы: «Ваньзэ ӟеч каре: пельтэмъёсыз – кылӥсь, кылтэмъёсыз вераськись каре».

  


  *а7:7 Ис. 29:13

  

  
  

  МАРКЛЭСЬ ӞЕЧ ИВОР


  8-тӥ ЛЮКЕТ


  1 Та нуналэ туж трос калык люкаськиз, номыр сиёнзы ӧй ни вал, соку Иисус Аслэсьтыз дышетскисьёссэ ӧтьыса шуиз: 2 «Жаль потэ Мыным калык, куинь нунал Мон бордын уло ни, номыр сиёнзы но ӧвӧл, 3 сюдытэк гуртазы лэзи ке, сюрес вылын лябӟозы, кыдёкысь лыктэмъёс но вань ук». 4 Дышетскисьёсыз Солы шуизы: «Соосты сюдыны кытысь, кин та кыр дуннеын нянь басьтыны быгатоз?» 5 Соослэсь Иисус юаз: «Кӧня няньды вань?» Соос шуизы: «Сизьым». 6 Соку Со калыкез музъем вылэ пуксьылыны косӥз; сизьым нянез басьтӥз но тау карыса тӥялтӥз; калыклы мед люкылозы шуыса, дышетскисьёсызлы сётъяз; соос калыклы сётъязы. 7 Кӧня ке но чорыгзы но вал; бакель кариз но калыклы сётъяны косӥз. 8 Сиизы, кӧтсы тыриз; кылем нянь юдэсъёссэс сизьым кудые люказы. 9 Сиськисьёс ог ньыль сюрс мында вал. Соосты Со гуртазы лэзиз.


  10 Нош Ачиз дышетскисьёсыныз ӵош пыже пыриз но Далмануф шуон шаере вуиз. 11 Фарисейёс потыса Соин ченгешыны кутскизы, визьзэ сынаса, инмысен тодмет мед возьматоз шуыса, Солэсь куризы. 12 Со мур лулӟиськыса шуиз: «Та выжы малы тодмет куре? Зэм ик тӥледлы верасько, та выжылы тодмет уз сётӥськы». 13 Соосты кельтыса, нош ик пыже пыриз но тупала выжиз.


  14 Дышетскисьёсыз нянь басьтыны вунэтӥллям, бордазы пыжын одӥг гинэ нянь сукыризы вал. 15 Дышетскисьёсызлы алыса вераз: «Чаклаське, утиське фарисейёслэн шӧмзылэсь, Иродлэн шӧмызлэсь». 16 Куспазы вераськыса шуизы: «Асьмелэн няньмы ӧвӧл шуэмез та возьматэ». 17 Валатскыса Иисус соослы шуиз: «Малы тӥ няньмы ӧвӧл шуыса вераськиськоды? Али но уд тодӥське-а, уд валаське-а? Ялан сюлэмды измемын на-а? 18 Синды вань но – уд адӟиське-а? Пельды вань но – уд кылӥське-а? Тодады но уд вайиське-а? 19 Вить сукыри нянь тӥялтыса вить сюрс муртэ сюдыкум, кӧня куды тыр нянь юдэсъёсты люкады?» Солы шуизы: «Дас кык». 20 «Нош сизьымзэ ньыль сюрс муртлы тӥялтыкум, кӧня куды тыр нянь юдэсъёсты люкады?» Шуизы: «Сизьым». 21 Соослы Иисус шуиз: «Али но тӥ уд на-а валаське?»


  22 Вифсаидае вуиз. Со доры синтэм муртэз вайизы но, со борды мед йӧтӥськоз вал шуыса, Солэсь куризы. 23 Синтэм адямиез, китӥз кутыса, гурт сьӧры поттӥз, синмаз сялӟиз но вылаз кизэ поныса юаз: «Мар ке адӟиськод-а?» 24 Со мурт учкыса шуиз: «Кошкись муртъёсты писпуосты кадь адӟисько». 25 Нош ик солэн син вылаз кизэ понӥз но учкыны косӥз. Со пи бурмиз, ваньзэ чылкыт адӟыны кутскиз. 26 Иисус сое дораз бертыны косӥз но солы шуиз: «Гуртэ эн пыры, гуртын нокинлы но эн вера».


  27 Собере Иисус дышетскисьёсыныз ӵош Филипплэн кивалтоно Кесария ёросысьтыз гуртъёсы мынӥз. Сюрес вылысен дышетскисьёсызлэсь юаз: «Адямиос Монэ кин шуыса лыдъяло?» 28 Соос веразы: «Иоанн Пылатӥсь шуо, мукетъёсыз – Илия, нош куд-огез пророкъёс пӧлысь кудӥз ке но огез шуыса верало». 29 Соослэсь Со юаз: «Нош тӥ асьтэос Монэ кин шуыса лыдъяськоды?» Петр ответ сётыса шуиз: «Тон – Христос». 30 Иисус Ачиз сярысь нокинлы но вераны ӧз лэзьы.


  31 Собере соосты Со «Адями Пилы трос курадӟонэз чидано луоз, тӧроос, архиерейёс, книга тодӥсьёс Сое палэнтозы, Сое виёзы, куинетӥ нуналаз улӟыса султоз» шуыса дышетыны кутскиз. 32 Тае Со шара, ваньмызлы кылӥськымон вераз. Петр Сое палэнэ ӧтиз но Соин соглаш луымтэзэ вераны кутскиз. 33 Дышетскисьёсыз пала берыктӥськиз но, шораз учкыса, Петрез вераськемысь дугдытӥз, солы Со шуиз: «Кошкы Мон дорысь, шайтан, тон Инмарлы яраноез сярысь уд малпаськы ук, адямилы яраноез сярысь тон малпаськод».


  34 Калыкез дышетскисьёсыныз ӵош матаз ӧтьыса, соослы Со вераз: «Кин Мон сьӧры мыныны малпа, аслэсьтыд ачид куштӥськы, киростэ басьты но Мон сьӧры мын. 35 Уго кинлэн лулзэ утемез потэ, со сое ыштоз; нош кин Мон понна но Евангелие понна лулзэ ыштоз – со лулзэ утёз. 36 Кыӵе пайдаез адямилы, быдэс дуннеез аслыз басьтӥз, нош лулызлы изъян лэсьтӥз ке? 37 Лулзэ утён понна кӧня дун тыроз адями? 38 Та азэм, сьӧлыко выжы пушкысь кин Мынэсьтым яке Мынам кылъёсылэсь возьдаськиз ке, Адями Пи но, Атаезлэн пиштӥсь данлыкеныз святой Кылчинъёсын валче лыктыкуз, со муртлэсь возьдаськоз».

  

  
  

  МАРКЛЭСЬ ӞЕЧ ИВОР


  9-тӥ ЛЮКЕТ


  1 Иисус соослы шуиз: «Зэм ик тӥледлы верасько, татын сылӥсьёс пӧлын вань куд-ог адямиос, соос кулыса уз вуэ, кужмын лыктӥсь Инмар Эксэйлыкез адӟозы».


  2 Куать нунал ортчыса, Иисус Петрез, Иаковез но Иоаннэз асьсэ понназэс гинэ сьӧраз басьтӥз но, ӝужыт гурезь йылэ тубыса, соос азьын воштӥськиз: 3 дӥсянэз чиляса пиштӥсь, лымы кадь юг-юг тӧдьы луиз, музъем вылысь одӥгезлэн но дэра гужатӥсьлэн сыӵе тӧдьы каремез уз луы. 4 Соослы Илияен Моисей возьматскизы; Иисусэн вераськыса улӥзы. 5 Соку Петр Иисуслы шуиз: «Дышетӥсь! Милемлы татын улыны ӟеч; ваелэ куинь тылыс пуктоме: одӥгзэ Тыныд, одӥгзэ Моисейлы, одӥгзэ Илиялы». 6 Куалектэменыз сэрен мар вераны ӧз тоды ни. 7 Пилем вуыса соосты шобыртӥз, пилем пушкысь куара кылӥськиз: «Та Мынам Яратоно Пие, Солэсь кылзӥське». 8 Соку соос котырак учкизы но, Иисусэз сяна, нокинэ но мукетсэ ӧз адӟе.


  9 Гурезь йылысь васькыкузы, Адями Пи кулэмысь улӟыса султытозь, та адӟемзэс одӥг муртлы но Со вераны ӧз лэзьы. 10 Та кылэз тодазы возизы, куспазы ог-огзылэсь юазы: «Мар шуэм со: кулэмысь улӟыны?» 11 Солэсь юазы: «Кызьы озьы книга тодӥсьёс верало нырысь ик, пе, Илия лыктыны кулэ?» 12 Ответ сётыса, Иисус соослы шуиз: «Зэм, нырысь ик Илия лыктыса ваньзэ дасяны-тупатыны кулэ. Адями Пилы, кызьы гожтэмын Со сярысь, трос курадӟонэз, сантэманэз адӟоно луоз. 13 Но тӥледлы верасько: Илия лыктӥз но, кызьы гожтэмын со сярысь, мар каремзы потӥз, озьы ик каризы».


  14 Дышетскисьёсыз доры лыктыса, соос котыре люкаськем трос калыкез, соосын ченгешыса сылӥсь книга тодӥсьёсты Иисус синйылтӥз. 15 Соку, Сое адӟыса, вань калык паймиз, бызьыса мынӥз но Соин ӟечбуръяськиз. 16 Книга тодӥсьёслэсь Со юаз: «Мар сярысь тӥ соосын ченгешиськоды?» 17 Калык пушкысь одӥгез шуиз: «Дышетӥсь! Тон доры мон периен кылтэм карем пиме вайи вал. 18 Кытысен гинэ уг куты, соку ик пери сое муз вылэ погыртэ, соку ымысьтыз шукы потыны кутске, пиньёссэ гизьыр йыръе, мугорыз пуме; Тынад дышетскисьёсыдлэсь ”перизэ улляса поттэ” шуыса кури вал, но соос поттыны ӧз быгатэ».


  19 Солы ответ сётыса, Иисус шуиз: «Эй, оскисьтэм выжы! Кема уло на-а тӥ пӧлын? Кема-а чидало на тӥледыз? Ваелэ сое Мон доры». 20 Со муртэз Иисус доры вайизы. Перияськем мурт Сое адӟыса гинэ вуиз, пери соку ик сое дыр-р! куалекъятӥз; муз вылэ усьыса бекмылляськиз, ымысьтыз шукы потыса улӥз. 21 Иисус солэн атаезлэсь юаз: «Кемалась-а тазьы луиз ни?» – «Пичи дырысеныз, – шуиз со, – 22 пери сое трос пол, виён вылысь, тыл пӧлы но, вуэ но куяз; юрттыны быгатӥськод ке, жаля милемыз, юртты милемлы». 23 Иисус солы шуиз: «Ӧжыт ке но быгатӥськод-а оскыны? Оскись муртлы котьмар луоно». 24 Соку ик та пилэн атаез синкылиен бӧрдыса кеськиз: «Оскисько, Кузёе! Юртты, ӧжыт ке мынам осконэ». 25 Калыклэсь люкаськемзэ адӟыса, Иисус перилы алыса вераз: «Эй, кылтэм, пельтэм пери! Мон тонэ косӥсько, пот со пушкысь но берен со пушкы ноку но эн ни пыры». 26 Черектӥськыса, сое юн сэзъялтыса, пери со пушкысь потӥз; со пи кулэм мурт кадь ик луиз, тросэз «со кулӥз ни» шуизы. 27 Нош Иисус сое китӥз кутыса ӝутӥз но, со пыд вылаз султӥз. 28 Иисус корка пырем бере, асьсэ понна кыльыку, дышетскисьёсыз Солэсь юазы: «Ми нош малы сое улляса поттыны ӧм быгатэ?» 29 Соослы Со шуиз: «Та выжыез, вӧсяськыса но визь утьыса сяна, номырин но поттыны уг луы».


  30 Отысь потыса, Галилея пыр ортчизы. Солэн Ассэ нокинлы но тодматэмез ӧз поты; 31 уго дышетскисьёсызлы Со тазьы дышетыса вераз: «Адями Пи адямиослэн киулазы сётэмын луоз, Сое виёзы, вием беразы куинетӥ нуналаз Со улӟыса султоз». 32 Та верам кылъёсыз соос ӧз валалэ, юаны ке нош – кышказы.


  33 Капернауме вуиз. Коркан улыкузы, Иисус соослэсь юаз: «Сюрес кузя куспады мар сярысь вераськыса лыктӥды?» 34 Шып улӥзы, сюрес кузя лыктыкузы, «кин ваньмызлэсь бадӟымез» шуыса, асьсэ куспын вераськизы вал уга соос. 35 Пуксиз но, дораз дас кык дышетскисьёссэ ӧтьыса, соослы вераз: «Кинлэн ваньмызлэсь азьпала потэмез потэ, со ваньмызлэн бераз мед кылёз, ваньмызлы ляльчи мед луоз». 36 Пичи муртэ кутӥз но соослэн шоразы султытӥз, ӟыгыртӥз но соослы шуиз: 37 «Кин Мынам нимы понна одӥгзэ таӵе пиналэз кабыл басьтэ, со Монэ кабыл басьтэ; нош кин Монэ кабыл басьтэ, со Монэ кабыл уг басьты, со Монэ Ыстӥсез кабыл басьтэ».


  38 Соку Иоанн шуиз: «Дышетӥсь! Тынад нимыныд периосты уллясь адямиез ми адӟимы, нош со асьме сьӧры уг ветлы. Со ужен вырыны ӧм ни лэзе, малы ке шуоно асьме сьӧры уг ветлы». 39 Иисус шуиз: «Эн алэ сое; Мынам нимыным паймымон уж лэсьтӥсь муртлэн со дыре ик Монэ лек кылъёсын ултӥямез уз луы; 40 уго кин тӥледлы пумит ӧвӧл, со – тӥ палан. 41 Кин ке Мынам нимы понна тӥледлы одӥг сюмык ву сётӥз ке, тӥ Христослэн муртъёсыз уго, зэм ик верасько, со мурт аслэсьтыз медзэ-кузьымзэ уз ышты.


  42 Нош кин одӥгзэ та пичиос пӧлысь, Мыным оскисез, сьӧлыке пыртӥз ке, солы умойгес луысал, чыртыяз вуко кӧ ошыса зарезе куштысалзы ке. 43 Киыд тонэ сьӧлыке пыртэ ке, ӵогыса кушты сое: тыныд умойгес луоз китэк улонэ пырыны, кык киыныд ик гееннае, ноку но кысылӥсьтэм тыл пушкы пыронлэсь, 44 кытын соослэн нумырзы но уг кулы, тыл но уг кысы. 45 Пыдыд тонэ сьӧлыке пыртэ ке, ӵогыса кушты сое: тыныд умойгес луоз пыдтэк улонэ пырыны, кык пыдыныд но гееннае, ноку но кысылӥсьтэм тыл пушкы куштӥськонлэсь, 46 кытын соослэн нумырзы но уг кулы, тыл но уг кысы. 47 Синмыд тонэ сьӧлыке пыртэ ке, ишкалты сое: тыныд умойгес луоз пал синмын Инмар Эксэйлыке пырыны, кык синмыныд но ӝуась гееннае куштӥськонлэсь, 48 кытын соослэн нумырзы но уг кулы, тыл но уг кысы. 49 Уго котькин но тылын сылалтӥськоз, котькыӵе курбон сылалэн сылалтӥськоз.


  50 Сылал – со ӟеч маке; нош сылаллэн кузьытэз быриз ке, маин сое тупатоды на? Пушкады сылалэз медаз быры, куспады тупаса улэлэ».

  

  
  

  МАРКЛЭСЬ ӞЕЧ ИВОР


  10-тӥ ЛЮКЕТ


  1 Иисус отысь кошкиз, Иордан шур сьӧрысь Иудея музъеме вуиз. Нош ик Со доры калык люкаськиз; огдышем сяменыз соосты Со нош ик дышетыса улӥз. 2 Со доры фарисейёс лыктӥзы но визьзэ сынаса юазы: «Яра-а пиосмуртлы кышноеныз люкиськыны?» 3 Ответ сётыса, Со вераз: «Мар лэсьтыны тӥледлы Моисей косӥз?»


  4 Соос шуизы: «Моисей люкиськон сярысь гожтэт гожтыса люкиськыны лэзиз». 5 Иисус соослэн пумитазы шуиз: «Сюлэмды чурыт луэмен, со та курон-косонэз тӥледлы гожтӥз. 6 Дуннеез кылдытонлэн кутсконаз ик Инмар пиосмуртэн кышномуртэз кылдытӥз. 7 Соин ик пиосмурт аслэсьтыз атайзэ, анайзэ кельтоз но 8 аслаз кышноез борды лякиськоз, кыкназы одӥг лулмугор луозы; табере соос кык ӧвӧл, одӥг лулмугор ини. 9 Озьыен, мае Инмар огазеяз, сое адями медаз люкы». 10 Коркасен дышетскисьёсыз Солэсь нош ик со сярысь ик юазы. 11 Соослы Со шуиз: «Кин, кышноеныз люкиськыса, мукетсэ кышно басьтэ ке, со пыр со азон-калгон сьӧлыке пыре. 12 Кышномурт, картэзлэсь люкиськыса, мукетызлы бызе ке, со азон-калгон сьӧлыке пыре».


  13 Со доры нылпиосты вайылӥзы, соос борды киыныз мед йӧтӥськоз вал шуыса; нош дышетскисьёсыз вайылӥсьёсты пырыны лэзьытэк улӥзы. 14 Тае адӟыса, Иисуслэн туж вожез потӥз но соослы шуиз: «Мон доры нылпиосты ветлыны лэзе, эн люкетэ соослы, таӵеослэн Инмар Эксэйлыксы вань уго. 15 Зэм ик тӥледлы верасько: кин Инмар Эксэйлыкез пичи пинал кадь кабыл ӧз ке басьты, со отчы уз пыры». 16 Соосты ваньзэс ӟыгыртӥз, вылазы кизэ поныса, бакель кариз.


  17 Сюрес вылэ потыку, Со доры кыӵе ке но мурт бызьыса лыктӥз но, Солэн азяз пыдесъяськыса, Солэсь юаз: «Ӟеч Дышетӥсь! Быронтэм улонэз басьтон понна мон мар карыны кулэ?» 18 Иисус солы шуиз: «Малы тон Монэ ”ӟеч” шуиськод? Одӥг Инмар сяна, нокин но ӟеч ӧвӧл. 19 Таӵе курон-косонъёсты тодӥськод: азон-калгон сьӧлыке эн пыры; эн виы; эн лушкаськы; ӧрекчаськыса ӧвӧлтэмзэ эн вера; эн ултӥя; атайдэ но, анайдэ но сӥлы кар». 20 Нош со ответ сётыса шуиз: «Дышетӥсь, ваньзэ тае мон пинал дырысеным ик быдэсъяй». 21 Иисус со шоры учкиз, сюлмаз кельшиз, собере солы шуиз: «Одӥгез тыныд уг тырмы: мын, маид вань, ваньзэ вуза но кураськисьёслы сётъя, со понна тынад узырлыкед Инмын луоз; лыкты но, киростэ басьтыса, Мон сьӧры мын». 22 Та кылэз кылыса, солэн мылкыдыз лапказ, ӝоже усьыса кошкиз, солэн бадӟым юртъерез вал уго.


  23 Иисус, котырак учкыса, дышетскисьёсызлы шуиз: «Макем секыт трос узырлыксы ванё муртъёслы Инмар Эксэйлыке пырыны». 24 Солэсь кылъёссэ кылыса, дышетскисьёсыз куалектӥзы. Соослэн пумитазы Иисус нош ик вераз: «Пиналъёс! Кыӵе секыт ваньбурлы оскиськыса улӥсь муртъёслы Инмар Эксэйлыке пырыны! 25 Узыр муртлы Инмар Эксэйлыке пырон сярысь, верблюдлы капчигес вень пась пыр потыны». 26 Соос нош туж-туж паймизы но асьсэ куспын вераськизы: «Кин бен утиськыны быгатоз?» 27 Иисус соос шоры учкыса шуиз: «Адямиослы со луонтэм, нош Инмарлы луоно; Инмарлы номыр но луонтэмез ӧвӧл уго».


  28 Петр Солы вераны кутскиз: «Тани ми ваньзэ кельтӥмы но Тон сьӧры мыныны потӥмы». 29 Иисус солы ответ сётыса шуиз: «Зэм ик тӥледлы верасько: кин Мон понна, Евангелие понна корказэ, я агай-вынъёссэ, я сузэр-апайёссэ, я атайзэ, я анайзэ, я кышнозэ, я нылпиоссэ, я музъемзэ кельтӥз ке, 30 али, таӵе дыре, уллянъёс пӧлын улыса, сю пол тросгес коркаос, агай-вынъёс, сузэр-апайёс, атайёс, анайёс, нылпиос, музъем басьтытэк одӥгез но уз кыльы, вуоно даурын но быронтэм улон басьтытэк уз кыльы. 31 Азьпалаз мынӥсьёс тросэз пумаз кылёзы, но пумаз мынӥсьёс азьпала потозы».


  32 Сюрес вылын дыръязы, Иерусалиме тубыкузы, Иисус соослэн азьпалазы мынӥз, соос туж куалектэмын вал, Со бӧрсьы кышкаса мынӥзы. Дас кыксэс ик дораз ӧтьыса, нош ик Асэныз мар луоно сярысь вераны кутскиз: 33 «Тани асьмеос Иерусалиме тубиськомы, Адями Пиез архиерейёс, книга тодӥсьёс кие сётозы, Сое виыны судить карозы, Сое язычникъёс кие сётозы, 34 сантэмалозы Сое, жугозы Сое, Со вылэ сялалозы, виёзы Сое; куинетӥ нуналаз Со улӟыса султоз».


  35 Соку Иисус доры Зеведей пиос, Иаковен Иоанн, лыктыса шуизы: «Дышетӥсь! Милям потэ, Тон мед лэсьтод милемлы сое, мае ми курим». 36 Соослы Со шуиз: «Мар лэсьтэмме тӥ кулэ кариськоды?» 37 Соос Солы шуизы: «Лэзь вал милемыз Тынад данлыкад, огмес бурпалад пуксьыны, мукетмес – паллян палад». 38 Нош Иисус соослы шуиз: «Мар куремдэс асьтэос уд тодӥське. Луоз-а тӥляд Мынэсьтым юоно чашаме юэмды, пылатонэн, кудӥныз Мон пылатӥськисько, пылатӥськемды?» 39 Соос ответ сётӥзы: «Быгатӥськом». Нош Иисус соослы шуиз: «Мынэсьтым юоно чашаме юоды, пылатонэн, кудӥныз Мон пылатӥськисько, пылатӥськоды, 40 нош бурпалам, я паллян палам пуктыны – Мынам эрике ӧвӧл; отчы пуксёзы соос, кинъёслы со дасямын». 41 Тае кылыса, дасназы ик Иаковен Иоаннлы йыркуръяськыны кутскизы. 42 Иисус соосты ӧтьыса вераз: «Тодӥськоды ук, калыкъёслэн кивалтӥсьёссы шуыса лыдӟиськисьёс соосын кузёясько, кузёйыръёссы соосты киулазы возё. 43 Нош тӥ куспын озьы медаз луы: тӥ куспын кинлэн ассэ бадӟым каремез потэ, тӥледлы со ляльчи мед луоз; 44 тӥ куспын кинлэн ваньмызлэсь вылӥын луэмез потэ, со ваньмызлы ляльчи мед луоз. 45 Адями Пи но уго Ас вылаз ужатыны ӧз лыкты, Со Ачиз адямиослы ужаны-тыршыны, Аслэсьтыз лулзэ сётыса, троссэ сьӧлыкъёслэсь мозмытыны лыктӥз».


  46 Иерихонэ лыктӥзы. Иисус Аслаз дышетскисьёсыныз, трос калыкен ӵош Иерихонысь потон дыръяз сюрес дурын кураськыса пуке вал Тимейлэн Вартимей нимо синтэм пиез. 47 Та Иисус Назорей шуыса кылӥз но кесяськыны кутскиз: «Давидлэн Пиез Иисус! Жаля монэ». 48 Тросэз сое чус кариськыны косӥзы, нош со эшшо но юнгес кесяськыны кутскиз: «Эй, Давидлэн Пиез! Жаля монэ». 49 Иисус дугдӥз но сое дораз ӧтьыны косӥз. Синтэм муртэ ӧтьыса шуизы: «Эн кышка, султы, тонэ ӧте». 50 Вылысьтыз дӥсьсэ куштӥз, султӥз но Иисус доры лыктӥз. 51 Ответ сётыса, Иисус солэсь юаз: «Мар тыныд Мынэсьтым кулэ?» Синтэм мурт Солы шуиз: «Дышетӥсь! Синмы мед усьтӥськысал». 52 Иисус солы шуиз: «Мын, тынад осконэд тонэ утиз». Со соку ик адӟыны кутскиз, собере со Иисус сьӧры сюрес кузя кошкиз.

  

  
  

  МАРКЛЭСЬ ӞЕЧ ИВОР


  11-тӥ ЛЮКЕТ


  1 Иерусалиме тубыкузы, Виффагияен Вифания гуртъёслы, Елеон гурезьлы матэ вуэм беразы Иисус кыксэ дышетскисьёссэ ыстӥз 2 но соослы шуиз: «Азьпалады адӟиськись гуртэ мынэлэ. Отчы пырем берады ик гозыям ишакпиез шедьтоды, адямиос пӧлысь со вылэ нокин но татчыозь ӧз на пуксьылы. Пертчыса сое татчы вае. 3 Нош кин ке тӥледлы шуиз ке: ”Мар тӥ озьы лэсьтӥськоды?” Тӥ шуэлэ: ”Со Кузё-Инмарлы кулэ, сое татчы Со берен лэзёз”». 4 Соос мынӥзы но урамысь, капка доры думем ишакпиез шедьтӥзы, пертчизы сое. 5 Сылӥсьёс пӧлысь куд-огез соослы шуизы: «Мар тӥ лэсьтӥськоды? Малы ишакпиез пертчылӥськоды?» 6 Соос веразы озьы, кызьы Иисус косӥз; собере соосты басьтыны лэзизы. 7 Ишакпиез Иисус доры вайизы но солэн тыбыр вылаз дӥськутъёссэс тыризы; Иисус со вылэ пуксиз. 8 Тросэз асьсэлэсь дӥськутсэс сюрес вылэ вӧлдӥзы, нош мукетъёсыз, писпу вайёсты вандылыса, сюрес вылэ вӧлдӥзы. 9 Азьтӥз мынӥсьёс но, сьӧраз мынӥсьёс но черекъязы:


  «Осанна! Кузё-Инмарлэн нимыз понна Лыктӥсь дано!*а

  10 Кузё-Инмарлэн нимыз понна

  Давид атаймылэн лыктӥсь эксэйлыкез дано!

  Осанна вылӥын!»


  11 Иисус Иерусалиме пыриз но храме мынӥз. Котырак ваньзэ учкиз. Бер ӝыт вал ини. Дас кык дышетскисьёссэ басьтыса, Вифание кошкиз.


  12 Ӵуказеяз, Вифанияысь потэм беразы, Иисуслэн сиемез потӥз. 13 Кыдёкысен ик куарен шобыртӥськем смоквапуэз адӟиз но, марзэ ке но солэсь уг шедьты-а шуыса, Со доры мынӥз. Лыктӥз но, куарзэ сяна, номырзэ но ӧз шедьты, соку смоква бичан дыр вуымтэ на вал уга. 14 Иисус солы шуиз: «Туннэ нуналысен, вань дауръёс ӵоже, нокин но, ноку но тынэсьтыд емыштэ медаз ни сиы». Тае дышетскисьёсыз кылӥзы.


  15 Иерусалиме лыктӥзы. Иисус храме пыриз но отын вузкарисьёсты, басьяськисьёсты улляса поттаны кутскиз; вошъяськыса улӥсьёслэсь ӝӧкъёссэс, дыдыкъёсын вузкарисьёслэсь ӟусъёссэс кымалляз; 16 храм пыр нокинэ но, нокыӵе но тӥрлык нуллыны ӧз лэзьы. 17 Соосыз дышетыса вераз: «Гожтэмын ӧвӧл-а – ”Мынам коркае вань калыкъёс понна вӧсяськон корка шуыса нимаськоз”? Нош тӥ сое лушкаськисьёслы люкаськон интылы пӧрмытӥды». 18 Тае книга тодӥсьёс но архиерейёс кылӥзы, кызьы ке но Сое виыны муг утчазы. Солэсь кышкаса улӥзы, уго адӟо вал, кызьы калык Солэсь дышетонзэ паймыса кылзӥське. 19 Бер ӝыт Со город сьӧры потӥз.


  20 Ӵукна, смоквапу вӧзтӥ ортчыкузы, адӟизы: со выжыозяз куасьмемын. 21 Петрлэн тодаз лыктыса шуиз: «Дышетӥсь! Учкы ай, каргам смоквапу куасьмем». 22 Иисус соослы шуиз: 23 «Инмарлы осконэн улэ. Зэм ик тӥледлы верасько: кин сюлмыныз шекланытэк, оскыса та гурезьлы ”ӝутӥськы но зарезе гылӟы” шуиз ке, солэн верам кылызъя луоз, мар гинэ уз вера – ваньмыз быдэсмоз. 24 Соин ик тӥледлы шуисько: вӧсяськыса мар гинэ уд куре, басьто шуыса оскелэ, – ваньмыз тӥледлы луоз. 25 Вӧсяськыса сылыкуды, Инмысь Атайды сьӧлыкамдэс мед куштоз шуиськоды ке, нырысь ик асьтэос, вожпотон муртты вань ке, солэсь сьӧлыкамъёссэ куштэлэ. 26 Ӧд ке куштэ, Инмысь Атайды но тӥлесьтыд сьӧлыкамдэс уз кушты».


  27 Нош ик Иерусалиме лыктӥзы. Храм пушкытӥ ветлыкуз, Со доры архиерейёс, книга тодӥсьёс, тӧроос лыктӥзы 28 но Солы шуизы: «Кыӵе кужымен Тон тае лэсьтӥськод? Тае лэсьтыны кин Тыныд кужым сётӥз?» 29 Соослэн пумитазы Иисус шуиз: «Мон но тӥледлы одӥг юан сёто, вералэ Мыным, соку Мон но тӥледлы верало, кыӵе кужымен Мон тае лэсьтӥсько. 30 Иоаннлэн пылатонэз Инмысен вал-а, адямиос бордысен-а? Вералэ Мыным». 31 Соку соос куспазы вераськизы: «”Инмысен” ке шуимы, Со шуоз: ”Малы нош тӥ солы ӧд оске?”» 32 «Адямиос бордысь» ке шуоно – калыклэсь кышкаллям, малы ке шуоно ваньмыз малпало вал, Иоанн зэмзэ но пророк вал шуыса. 33 Иисуслы ответ сётыса шуизы: «Ум тодӥське». Соку Иисус соослы шуиз: «Мон но тӥледлы уг вера, кыӵе кужымен Мон тае лэсьтӥсько».

  МАРКЛЭСЬ ӞЕЧ ИВОР


  12-тӥ ЛЮКЕТ


  1 Иисус соослы мадёнъёсын вераны кутскиз: «Одӥг адями виноград бакча мерттэм но кенерен котыртэм, вина виятон гу гудӟем, каланча пуктэм, сое виноград будэтӥсьёс кие сётэм но ачиз кошкем. 2 Дыр вуэм но, виноград будэтӥсьёс доры, виноград емыш вайыны ляльчизэ ыстэм. 3 Нош виноград будэтӥсьёс сое кутӥллям но жугиллям, номыр но сётытэк келяллям. 4 Нош ик соос доры мукетсэ ляльчизэ ыстэм. Таизлэсь йырзэ изэн пась кариллям но сантэмаса келяллям. 5 Собере мукетсэ ляльчизэ ыстэм: тазэ вииллям; трос мукетъёссэ я жугыса лэзиллям, я виылӥллям. 6 Пумаз ини ыстэм аслэсьтыз одӥг гинэ яратоно пизэ но шуэм: ”Пиелэсь возьдаськозы”. 7 Нош виноград будэтӥсьёс ог-огзылы шуиллям: ”Та атай юртлы кузёе кылёно. Ойдолэ, мыныса сое виёме, солы сюроно ваньбур асьмелы луоз”. 8 Кутыса сое вииллям но виноград бакча сьӧры куштӥллям. 9 Виноград бакчалэн кузёез мар бен кароз? Лыктоз но виноград будэтӥсьёсты виылоз, виноград бакчазэ мукетъёслы сётоз. 10 Священной Гожтэмысь лыдӟемды ӧвӧл шат таӵе веранэз:


  ”Корка пуктӥсьёслэн кулэтэм карыса

  куштэм иззы

  корка сэреглэн улаз инъет йыр луыса пуксиз;

  11 та – Кузё-Инмарлэсь,

  паймымон луэ асьмелэн син азямы”?»*а


  12 Иисусэз кутыны тыршизы, но калыклэсь кышказы; уго валатскизы, соос сярысь та мадён верамын шуыса; Собере Сое кельтыса, Со дорысь кошкизы.


  13 Кыл пыр янгыш карыса кутон вылысь Со доры куд-ог фарисейёсты но Иродлэсь адямиоссэ ыстӥзы. 14 Соос лыктыса Иисуслы шуизы: «Дышетӥсь! Ми тодӥськомы, Тон шонер лэсьтӥсь шуыса, кинлы но солы гинэ кельшыны турттыса уд улӥськы. Нокыӵе но ымныр шоры уд учкиськы, но Инмарлэн сюресэзлы шонер дышетӥськод. Яра-а кесарьлы выт тырыны, уг яра-а? Оло тыроно милемлы, оло ӧвӧл?» 15 Нош Со, соослэсь чеберъяськись луэмзэс тодыса, соослы шуиз: «Малы тӥ Мынэсьтым визьме сынаськоды? Вае Мыным динарий, Мон сое учко». 16 Соос вайизы. Соку соослы шуиз: «Кинлэн татын тусбуез суредамын, кинлэн та гожтӥськемез?» Соос шуизы: «Кесарьлэн». 17 Соослы ответ сётыса, Иисус шуиз: «Кесарьлэсьсэ кесарьлы сётэлэ, Инмарлэсьсэ – Инмарлы». Паймыса кылзӥзы Сое.


  18 Собере Иисус доры «улӟыса султон ӧвӧл» шуыса дышетӥсь саддукейёс лыктӥзы но Солэсь юазы: 19 «Дышетӥсь! Моисей милемлы гожтӥз: ”Кинлэн ке агаез кулыса кышнозэ нылпитэк кельтӥз ке, солэн выныз солэсь кузпалзэ аслыз кышно мед кароз но агаезлэсь выжызэ мед утёз”. 20 Сизьым агай-вынъёс вал: нырысетӥез кышнояськиз но нылпи кельтытэк кулӥз. 21 Кыкетӥез сое кышнолы вайиз, но кулӥз, со но нылпи ӧз кельты; озьы ик куинетӥез но. 22 Сизьымназы ик сое кышно каризы, нош нылпи ӧз кельтэ. Ваньзы бере та кышномурт но кулӥз. 23 Улӟыса султон нуналэ кулэмъёс улӟыса султӥзы ке, кудзылы со кышно луоз? Сизьымназы но сое кышно каризы вал уго».


  24 Иисус соослы ответ сётыса шуиз: «Тазьы-а тӥ Гожтэмъёсты но, Инмар кужымез но тодымтэеныды янгышаськоды? 25 Кулэмысь улӟыса султон бере уз но кышнояське, уз но бызе, Инмысь Кылчинъёс кадь улозы. 26 Кулэмъёслэн улӟыса султонзы сярысь Инмарлэсь куак дорысен Моисейлы ”Мон – Авраамлэн Инмарез, Исааклэн Инмарез, Иаковлэн Инмарез” шуэмзэ Моисейлэн книгаысьтыз ӧд лыдӟе шат? 27 Инмар – кулэмъёслэн Инмарзы ӧвӧл, Со – улэпъёслэн Инмарзы. Озьыен, тӥ туж зол янгышаськоды».


  28 Книга тодӥсьёс пӧлысь одӥгез та ченгешонэз кылӥз но, Иисуслэсь ӟеч ответ сётылэмзэ адӟыса, Со доры лыктыса юаз: «Вань курон-косонъёс пӧлысь кудӥз самой бадӟымез?» 29 Иисус солы ответ сётӥз: «Вань курон-косонъёс пӧлысь самой бадӟымез таӵе: ”Кылзы, Израиль! Асьмелэн Инмармы Кузё-Инмар – одӥг Кузё-Инмар; 30 Инмардэ Кузё-Инмарез вань сюлмыныд, вань лулыныд, вань визьмыныд, вань кужмыныд яраты”. Та самой бадӟымез курон-косон! 31 Кыкетӥез но таиз кадь ик: ”Матысьтэ астэ ачид кадь ик яраты”. Таослэсь бадӟымез курон-косон ӧвӧл». 32 Книга тодӥсь Солы шуиз: «Умой, Дышетӥсь! Зэмез верад Тон: Инмар одӥг гинэ, Со сяна, мукетыз ӧвӧл; 33 Сое вань сюлмын, вань визьмын, вань лулын, вань кужымен, матысьтэ но астэ ачид кадь ик яратон – тылын сутӥськись котькыӵе курбонъёслэсь, мукет курбон сётонъёслэсь бадӟымгес». 34 Иисус, талэсь визьмо ответ сётыны быгатэмзэ кылыса, солы шуиз: «Инмар Эксэйлыклэсь кыдёкын ӧвӧл ни тон». Та бере нокин но Солэсь юалляськыны ӧз дӥсьты ни.


  35 Храмын дышетыса улыкуз, Иисус шуиз: «Малы нош книга тодӥсьёс Христос Давидлэн Пиез шуыса верало? 36 Давид ачиз Святой Духен тыр луыса вераз:


  ”Кузё-Инмар мынам Кузё-Инмарелы шуиз:

  Тынэсьтыд тушмонъёстэ пыд улад понытозям,

  Мынам бурпалам пук”.*б


  37 Озьыен, ачиз Давид Сое Кузё-Инмар шуэ, кызьы Со солэн Пиез луоз?» Трос муртъёс Сое шумпотыса кылзӥськизы.


  38 Аслаз дышетоназ Со вераз: «Чаклаське книга тодӥсьёслэсь, кузь дӥськутэн ветлыны, калык люкаськон интыосын асьсэды ӟечкыламез яратӥсьёслэсь, 39 сӥнагогаосын калыклэн азьпалаз пукыны, сиён-юонъёс дыръя нырысетӥ радъёсын кылльыны яратӥсьёслэсь. 40 Соос, палкышноослэсь юртъерзэс сиисьёс, калык адӟиськон азьын кема вӧсяськисьёс, – чидантэм секытлы судить каремын луозы».


  41 Иисус ваньбур тырон шыкыс шоры пуксиз но учкыса улӥз, кызьы отчы калык коньдон тыре. Тросэз узыр муртъёс тросэн тыризы. 42 Куанер улӥсь палкышно лыктыса кык лепта понӥз. Кык лепта одӥг кодрант луэ. 43 Иисус дышетскисьёссэ матаз ӧтьыса шуиз: «Зэм ик тӥледлы верасько, та куанер палкышно ваньбур тырон шыкысэ тырисьёс пӧлысь ваньмызлэсь уно понӥз; 44 уго ваньмыз мултэсэз ваньысь тыризы, нош со куанер улыса но, кӧтсэ тырон понна маиз вань – ваньзэ понӥз».

  


  *а12:11 Пс. 117:22-23


  *б12:36 Пс. 109:1

  

  
  

  МАРКЛЭСЬ ӞЕЧ ИВОР


  13-тӥ ЛЮКЕТ


  1 Храмысь потыкуз, дышетскисьёсыз пӧлысь одӥгез Солы шуиз: «Дышетӥсь! Учкы, кыӵеесь изъёс, кыӵеесь юртъёс!» 2 Иисус солэн пумитаз шуиз: «Адӟиськод-а та бадӟымесь юртъёсты? Ваньмыз соос куашкатэмын луозы, татчы из вылэ из но уз кыльы».


  3 Иисус Елеон гурезьын храм вадьсын пукыкуз, Петр, Иаков, Иоанн но Андрей ас понназы кылён дыръя Солэсь юазы: 4 «Вера милемлы, ку та луоз, ваньмыз таос луон азьын кыӵе тодмет луоз?» 5 Ответ сётыса, Иисус тазьы вераны кутскиз: «Чакласькелэ, нокин но визьдэс медаз туга; 6 малы ке шуоно тросэз Мынам нимыным лыктозы но, ”та – Мон” шуыса, тросэзлэсь визьзэ тугалозы. 7 Ожъёс, ожмаськонъёс сярысь иворъёс кылӥды ке, эн кышкатске, ваньмыз та луоно уго; но та пумыз ӧвӧл на. 8 Калык калыклы, эксэйлык эксэйлыклы ваче пумит султозы; интыен-интыен музъем зуркалоз, сютэм аръёс, куалекъяса улон дыръёс луозы. Та – висёнъёслэн кутсконзы. 9 Нош тӥ чакласькыса улэлэ; тӥледыз Мон понна судэ сётозы, сӥнагогаосын жугозы, кивалтӥсьёс, эксэйёс азе султытозы, соос азьын тӥ Мон сярысь тодытоды. 10 Азьвыл вань калыкъёс пӧлын Евангелие тодытэмын луыны кулэ. 11 Тӥледыз кутыса нуыкузы, мар вералом шуыса, азьло ик эн сюлмаське, эн малпаське; со дыре тӥледлы мар сётӥськиз, сое ик вералэ: соку тӥ уд вералэ, Святой Дух вералоз уго. 12 Братэз братсэ кутыса виыны сётоз, атаез – нылпиоссэ; нылпиос анай-атайёссылы пумит султозы но соосты виёзы. 13 Мынам нимы понна ваньмыз тӥледыз адӟемпотостэм карозы; нош пумозяз чидам мурт – утиськоз.


  14 Даниил пророк пыр верам юрӟым куашканэз адӟиды ке, кытын сылыны уг яра – лыдӟись мурт мед валалоз, – соку Иудея музъеме учырамъёс гурезьёсы мед пегӟозы. 15 Нош липет йылэ учырам мурт, коркам пырыса марме ке но басьто шуыса, отысь медаз васькы. 16 Бусые учырам мурт но, дӥськутме басьто шуыса, берен медаз ни берытскы. 17 Кайгу луоз со нуналъёсы нуны ваёноослы, нуны нонтӥсьёслы! 18 Вӧсяськелэ, пегӟоно нуналды толалтэ медаз учыра шуыса. 19 Со нуналъёсы сыӵе куректон луоз, кыӵеез Инмарлэн дуннеез кылдытэм дырысеныз туннэ нуналозь ӧй на вал, уз но луы. 20 Кузё-Инмар со нуналъёсыз ӧй ке вакчиятысал, одӥг улэп мурт но ӧй утиськысал; но Аслэсьтыз быръем адямиоссэ утён понна Кузё-Инмар вакчиятӥз со нуналъёсыз. 21 Соку тӥледлы кин ке но ”тани татын Христос” яке ”тӥни отын” шуиз ке, эн оскелэ. 22 Соку султозы пӧяськись христосъёс, ӧрекчи пророкъёс, паймымон тодметъёс но паймымон ужъёс лэсьтыса, луиз ке, быръем муртъёслэсь но визьзэс туганы соос тыршозы. 23 Нош тӥ утиськелэ; тани Мон тӥледлы ваньзэ тае азьвыл ик верай. 24 Со нуналъёсы, со куректон-курадӟонъёс бере, шунды пеймытомоз, толэзь но аслэсьтыз югытсэ уз сёты ни, 25 инмысь кизилиос усёзы, ин кужымъёс вырӟозы. 26 Соку пилемъёс вылын быдӟым кужымен, пиштӥсь данлыкен лыктӥсь Адями Пиез адӟозы. 27 Соку Со Аслэсьтыз Кылчинъёссэ ыстоз но дуннелэн ньыль палысьтыз, музъем пумысь но, ин пумысь но Аслэсьтыз быръем адямиоссэ люкалоз.


  28 Смоквапулэсь адӟем каре: улвайёсыз небӟыса, куар поттыны кутско ке, гужем матын ни шуыса тодӥськоды. 29 Озьы ик тӥ но, та тодметъёслэсь быдэсмемзэс адӟиды ке, тодэлэ, матэ, ӧс выжые, вуиз ини шуыса. 30 Зэм ик тӥледлы верасько: та выжы бырытозь, ваньмыз но та луоз. 31 Ин но музъем бырозы, нош Мынам кылъёсы уз быре. 32 Нош со нуналэз, со часэз, Атай сяна, Инмысь Кылчинъёс но, Пи но, нокин но уг тоды. 33 Эскериське, сак улэ, вӧсяськелэ, уд тодӥське уго, ку со дыр вуоз. 34 Юртсэ ляльчиосызлы утьыны кельтыса, котькудзылы уж сётыса, капка возьмасьлы сак луыны косыса, сюрес вылэ потӥсь муртлы со укша. 35 Озьыен, сак улэ, уд тодӥське уго, ку бертоз коркалэн кузёез – ӝыт-а яке уйшор уе-а, атасъёс чоръяны кутскыку-а яке ӵукна-а; 36 шӧдтэк шорысь бертыса, изён дыръяды со тӥледыз медаз пумита. 37 Нош мае верасько тӥледлы, верасько ваньмызлы: сак улэлэ».

  

  
  

  МАРКЛЭСЬ ӞЕЧ ИВОР


  14-тӥ ЛЮКЕТ


  1 Кык нунал ортчыса, Пасха но Юмал Нянь Сиён праздник вуэ вал. Архиерейёс но книга тодӥсьёс Иисусэз кутыса виён вылысь кескич амал утчаса ветлӥзы. 2 Калык пушкын бугыръяськон медаз ӝутӥськы, та ужез праздник нуналэ ум лэсьтэ шуизы.


  3 Иисус Вифанияын гижлочерен висись Симонлэн корказ сиськыса кыллён дыръя Со доры кышномурт алавастр посудаен нардлэсь лэсьтэм чылкыт дуно миро вайиз, посудазэ пильыса, мирозэ Солэн йыр вылаз кисьтӥз. 4 «Малы мироез юнме арам каронэз?» шуыса, куд-огез, вожзэс поттыса, куспазы вераськизы. 5 «Сое куинь сю динарийлэсь но дуноенгес вузаса коньдонзэ кураськисьёслы сётъяны луысал ук». Озьы сое пыкылӥзы. 6 Нош Иисус шуиз: «Кельтэ сое, малы сое кепыр вайытӥськоды? Со Мон понна ӟеч уж лэсьтӥз. 7 Кураськисьёс ялан тӥ котырын уго, куке мылды потӥз, соку ик соослы тӥляд ӟеч каремды луоз, нош Мон ялан тӥледын огазьын ӧвӧл. 8 Со лэсьтӥз, мар быгатӥз: Мынэсьтым мугорме вӧйын зыраса ватыны дасяз. 9 Зэм ик тӥледлы верасько: быдэс дунне вылын, кытын гинэ та Евангелие тодытэмын луиз, сое буре вайыса, солэн мар каремез сярысь котькытын но верамын луоз».


  10 Иисусэз кутыса сётон вылысь Искариот Иуда, дас кык дышетскисьёсыз пӧлысь одӥгез, архиерейёс доры мынӥз. 11 Тае кылыса, соосыз шумпотӥзы; солы азвесь коньдон сётом шуизы. Со утчаськыса улӥз, кызьы ке но кельшись дыре Сое кутыса сётыны.


  12 Юмал нянь сиёнлэн нырысетӥ нуналаз, Пасха ыжпи вандыку, дышетскисьёсыз Солэсь юазы: «Кытын Пасха ыжпиез сиемед потэ? Ми мыныса дасясалмы». 13 Дышетскисьёсыз пӧлысь кыксэ ыстӥз но соослы Со вераз: «Мынэлэ городэ, пумитады кувшинэн ву нуись мурт шедёз, со сьӧры мынэлэ. 14 Кытчы со пыроз, коркалэн кузёезлы шуэ: ”Дышетӥсь юа: кудаз комнатаын Мон дышетскисьёсыным валче Пасха ыжпиез сиыны быгато?” 15 Со тӥледлы коркалэсь вӧлдыса дасям бадӟым палзэ возьматоз; отчы асьмелы дасялэ». 16 Солэн дышетскисьёсыз мынӥзы; городэ вуэм беразы адӟизы: ваньмыз вал озьы, кызьы Со вераз. Пасхалы ыжпиез вандыса дасязы. 17 Ӝыт вуиз но, дас кык дышетскисьёсыныз ӵош Со лыктӥз. 18 Сиськыса улон дыръязы Иисус шуиз: «Зэм ик тӥледлы верасько, тӥ пӧлысь, Монэн огазьын сиськисьёс пӧлысь одӥгез, Монэ вузаса сётоз». 19 Соос куректонэ усизы но огзы бӧрсьы огзы Солы вераны кутскизы: «Мон ӧвӧл-а?», мукетыз но: «Мон ӧвӧл-а?» 20 Ответ сётыса, Со тазьы вераз: «Дас кык пӧлысь одӥгез, Монэн ӵош тусьтые веттылӥсез. 21 Адями Пи мынэ ке но, кызьы Со сярысь гожтэмын вал, но Сое вузаса сётӥсь муртлы, кудӥз пыр Адями Пи вузаське, куректон луоз; со ӧй ке вордӥськысал, солы умойгес луысал».


  22 Сиськон дыръязы Иисус нянь басьтӥз, бакель кариз, тӥялтыса соослы сётъяз но шуиз: «Басьтэлэ, сиелэ, та Мынам Мугоры». 23 Чаша кутыса, тау карыса, соослы сётӥз; ваньзы ик отысь юизы. 24 Соослы шуиз: «Та Мынам трос адямиос понна кисьтӥськем Выль Сӥзён Виры. 25 Зэм ик тӥледлы верасько: Инмар Эксэйлыкын выль вина юон нуналозям виноград емышлэсьсэ винаез Мон уг ни юы».


  26 Вӧсь гуръёс чирдыса, Елеон гурезе кошкизы. 27 Иисус соослы вераз: «Та уе ваньды тӥ Мон бордысь куштӥськоды, гожтэмын уга: ”Ыж возьмасьсэ погырто но, ыжъёсыз пазьгиськозы”. 28 Улӟыса султэм берам Мон тӥледыз Галилеяысен азьпалто». 29 Петр Солы шуиз: «Ваньзы ке но куштӥськизы, мон уг куштӥськы». 30 Иисус солы шуиз: «Зэм ик тыныд верасько, та уе, атас кык пол чортытозь, куинь пол тон Мон бордысь куштӥськод». 31 Нош со эшшо но золгес вераз: «Тонэн ӵош мыным кулоно ке но луиз, Тон бордысь уг куштӥськы». Мукетъёсыз но тазьы ик веразы.


  32 Гефсимания шуон интые вуизы; Иисус дышетскисьёсызлы шуиз: «Мон вӧсяськытозь, тӥ татын пукелэ». 33 Сьӧраз Петрез, Иаковез но Иоаннэз басьтӥз; курадӟыны, куректыны кутскиз. 34 Соослы шуиз: «Мынам лулы кулоно кадь ик куректэ; татын улэ, сак улэ». 35 Ӧжытак палэнэ кошкиз но музъем вылэ выдыса, луысал ке, мед ортчысал Солэн та часэз шуыса, Со вӧсяськиз; 36 шуиз: «Авва, Атае! Тынад ваньзэ лэсьтэмед луэ. Мон вӧзтӥ ортчытыты вал та чашаез; но Мыным кызьы кулэ озьы эн кар, озьы кар, кызьы Тыныд кулэ». 37 Берен вуыкуз, адӟиз: ваньмыз умме усемын. Соку Со Петрлы шуиз: «Симон! Изиськод-а тон? Одӥг час но сак улэмед ӧз лу-а? 38 Визь сынаськонэ медад сюре шуыса, сак улэ, вӧсяське: дух сэзь, нош лулмугор кужымтэм». 39 Нош ик палэнэ кариськыса, со кылэз ик вераса вӧсяськиз. 40 Берен вуыкуз, адӟиз, нош ик ваньмыз умме усемын: синъёссэс ум нюртэм. Мар вераны но Солы соос ӧз тодэ ни. 41 Куинетӥ полаз лыктыкуз, соослы шуиз: «Тӥ ялан изиськоды, кыллиськоды на? Тырмиз, час вуиз; тани Адями Пиез сьӧлыкоос кие сёто. 42 Султэлэ, мыноме: тани Монэ вузась мурт матам лыктӥз ини».


  43 Соку ик, Со вераськон куспын, дас кык дышетскисьёсыз пӧлысь одӥгез, Иуда, вуиз. Соин ӵош, мечъёс, зыръёс кутыса, архиерейёслэн, книга тодӥсьёслэн, тӧроослэн лэзем трос адямиоссы лыктӥзы. 44 Иисусэз вузась мурт соослы тодмет сётыса шуиз: «Кинэ мон чупало, Со ик вань Со. Кутэ Сое, нуыкуды сак кариське». 45 Со куспын ик Иисус доры лыктыса шуиз: «Равви! Равви!» но чупаз Сое. 46 Соку ик Сое кырмизы, киулазы басьтӥзы. 47 Сылӥсьёс пӧлысь одӥгез, мечсэ поттыса, архиерейлэн ляльчиезлэсь пельзэ ӵогыса уськытӥз. 48 Соку Иисус соослы шуиз: «Йырвандӥсь мурт доры сямен мечъёсын, зыръёсын Монэ кутыны потӥды. 49 Вань нуналъёсы Мон тӥледын огазьын храмын вал, дышетыса улӥ, нош тӥ Монэ ӧд кутэ. Озьыен, Гожтэмъёсысь верамъёс мед быдэсмозы». 50 Соку, Сое кельтыса, ваньзы бызьыса кошкизы.


  51 Одӥг пинал пи, гольык мугорзэ шобретэн бинялтыса, Со сьӧрын ветлӥз; солдатъёс сое кутӥзы. 52 Нош со шобретсэ киязы кельтыса, гольык куен соослэсь пегӟиз.


  53 Иисусэз архиерей доры вайизы; со доры вань архиерейёс, тӧроос, книга тодӥсьёс люкаськизы. 54 Петр палэнэтӥ Со бӧрсьы мынӥз, архиерейлэн азбар дорозяз мынӥз, со пушкы пыриз; медоосын огазьын тылскем дурын шунтӥськыса пукиз. 55 Архиерейёсын валче сӥнедрионын вань пукисьёс, Иисусэз виыса сётон вылысь, Солэсь шекъёссэ утчазы, но ӧз шедьтэ. 56 Тросэз Со вылэ ӧрекчаськыса ӧвӧлтэмзэ веразы, но соослэн со верамъёссы тырмыт ӧз луы. 57 Куд-огез султӥзы но Со вылэ ӧрекчаськыса ӧвӧлтэмзэ вераса шуизы: 58 «Ми кылӥмы Солэсь тазэ киын лэсьтэм храмез куашкато но куинь нунал куспын мукетсэ, киын лэсьтымтэзэ храмез пукто шуэмзэ». 59 Таиз но верамзы тырмыт ӧз луы. 60 Соку архиерей, шоразы султыса, Иисуслэсь юаз: «Тон номыр но уд-а вераськы? Маин соос Тонэ янгыше уськыто?» 61 Нош Со шып улӥз, нокыӵе но ответ ӧз сёты. Архиерей нош ик Солэсь юаз: «Тон-а со Христос, Данъянолэн Пиез?» 62 Иисус шуиз: «Мон; тӥ адӟоды, Кужымлэн бурпалаз пуксьыса, ин пилемъёс вылын лыктӥсь Адями Пиез». 63 Соку архиерей дӥськутсэ шорияк кесьыса шуиз: «Малы кулэ на асьмелы адӟисьёс? 64 Тӥ кылӥды Инмарез сантэмамез; мар тӥ шуоды?» Ваньзы соос, янгыше уськытыса, «виыны кулэ Сое» шуизы. 65 Куд-огъёсыз Со вылэ сяланы кутскизы, ымнырзэ шобыртыса тышказы но Солы шуизы: «Тодмад ке, вера». Ляльчиос-медоос Солэн бамаз мыжгазы.


  66 Петр улӥын, азбарын улыку, архиерей дорын медоын улӥсь кышномурт отчы лыктӥз. 67 Шунтӥськыса сылӥсь Петрез адӟиз но со шоры учкыса шуиз: «Тон но Назаретысь Иисусэн огазьын вал». 68 Нош со танӥськыса шуиз: «Уг тодӥськы, уг валаськы мар тон вераськод». Азьпал азбаре потӥз; соку атас чортӥз. 69 Медо кышно сое нош ик адӟиз но татын сылӥсь муртъёслы вераны кутскиз: «Таиз соос пӧлысь». 70 Петр нош ик танӥськиз. Ӧжытак улыса, татын сылӥсьёс Петрлы нош ик вераны кутскизы: «Зэм ик, тон соос пӧлысь; тон Галилеяын вордӥськем мурт ук, вераськемед тынад соосын одӥг кадь». 71 Нош со кыл сётыса, танӥськыса шуиз: «Со Адямиез, Кудӥз сярысь тӥ вераськоды, уг тодӥськы». 72 Соку ик атас кыкетӥзэ чортӥз. Соку Петр тодаз вайиз Иисуслэсь «атас кык пол чортытозь, куинь пол тон Мон бордысь куштӥськод» шуэм кылзэ. Соку со бӧрдыны кутскиз.

  

  
  

  МАРКЛЭСЬ ӞЕЧ ИВОР


  15-тӥ ЛЮКЕТ


  1 Ӵукна вазь ик архиерейёс тӧроосын, книга тодӥсьёсын, быдэс сӥнедрионэн огазьын кенеш ортчытӥзы. Иисусэз думылӥзы но Пилат кие нуыса сётӥзы. 2 Пилат Солэсь юаз: «Тон иудейёслэн Эксэйзы-а?» Иисус ответ сётыса шуиз: «Тон шуиськод». 3 Архиерейёс Сое оломаин но янгыше уськытыны выризы. 4 Пилат нош ик Солэсь юаз: «Тон нокыӵе ответ уд-а сётӥськы? Адӟиськод, Тыныд пумит кӧня янгыше уськытонъёс верало». 5 Нош Иисус талы но ответ ӧз сёты, та Пилатэз паймытӥз.


  6 Праздниклы быдэ Пилат, калык куремъя, пытсэтэ сюрем муртъёс пӧлысь одӥгзэ мозмытэ вал. 7 Со дыре пытсэтын пукиз Варавва нимо мурт. Аслаз эшъёсыныз калык бугыръяськон дыръя соос адямиез вииллям вылэм. 8 Калык кесяськыса, соос понна котьку но лэсьтӥськись ужзэ мед быдэстоз вал шуыса, Пилатлэсь курыны кутскиз. 9 Ответ сётыса, соослы со шуиз: «Яралоз-а тӥледлы, иудейёслэсь Эксэйзэс лэзи ке?» 10 Со тодэ вал уго, архиерейёс Сое вожъяськеменызы сэрен кутыса сётӥзы шуыса. 11 Нош архиерейёс калыкез ӝутказы, соослы Варавваез эсьмаса мед лэзёз шуыса. 12 Ответ сётыса, Пилат нош ик соослы шуиз: «Иудейёслэн Эксэйзы шуон муртэныды монэ мар карыны косӥськоды?» 13 Соос нош ик кесяськыны кутскизы: «Кортӵога Сое!» 14 Пилат соослы шуиз: «Кыӵе урод уж Со лэсьтӥз?» Нош соос уката но золгес кесяськыны кутскизы: «Кортӵога Сое!» 15 Соку Пилат, калыклы яран вылысь, Варавваез мозмытӥз, нош Иисусэз жугытыса кортӵоганы сётӥз.


  16 Солдатъёс Сое пыдлось азбаре, претория шуон интые, нуизы. Отчы быдэс полкез люказы. 17 Вылаз нап-горд басмалэсь шобыр дӥсязы, йыр вылаз тёрнпулэсь йыркерттэт пуныса изьыязы. 18 Ӟечкыланы кутскизы: «Шумпот, иудейёслэн Эксэйзы». 19 Бодыен йыраз тышказы, Со вылэ сялазы, пыдесъяськыса Солы йыбыртъязы.


  20 Ултӥямзы бере эксэй шобырзэ вылысьтыз кылизы, Аслэсьтыззэ ик дӥськутсэ дӥсязы но Сое кортӵоганы нуизы. 21 Бусыысь бертӥсь кириней пи Симонэз, Александрлэсь но Руфлэсь атайзэс, татӥ ортчись муртэ, Солэсь кироссэ нуытӥзы. 22 Сое Голгофа шуон интые вайизы, кудӥз «Кымес инты» шуэм луэ. 23 Солы смирнаен сурам вина юыны сётӥзы, нош Со ӧз басьты. 24 Сое кортӵогасьёс, пус чӧлтыса, Солэсь дӥськутсэ люкылӥзы, кинлы мар басьтоно. 25 Куинетӥ час вал, Сое кортӵогазы. 26 Сое янгыш каронзы тазьы гожтӥськиз: «Иудейёслэн Эксэйзы». 27 Соин ӵош кык йырвандӥсьёсты кортӵогазы, одӥгзэ – бурпалаз, мукетсэ – паллян палаз. 28 Священной Гожтэмысь «законтэк улӥсьёсын оградэ пыртэмын луоз» шуэм кыл зэм луиз. 29 Вӧзтӥз ортчисьёс, йыръёсынызы сэзъяса, лек кылъёс вераса шуизы: «Эй! Храмез сэрттыса куиньмойскын Пуктӥсь! 30 Уть Астэ Ачид но васькы киросысь». 31 Таос кадь ик мыскылляськыса, архиерейёс но книга тодӥсьёс ог-огзылы шуизы: «Мукетъёссэ мозмытылӥз, нош Ассэ мозмытэмез уг луы! 32 Израильлэн Эксэез Христос киросысьтыз табере мед васькоз, адӟимы ке, ми но оскомы». Соин ӵош кортӵогаськем муртъёс но Сое урод кылъёсын куаретӥзы.


  33 Куатетӥ часын быдэс дунне вылын пеймыт луиз. Озьы укмысэтӥ час котырозь улӥз. 34 Укмысэтӥ часын Иисус бадӟым куараен кеськыса вераз: «Элои, Элои! ламма савахфани?» «Инмаре, Инмаре! Малы Тон Монэ кельтӥд?» шуэм кыл луэ со. 35 Татын сылӥсьёс пӧлысь куд-огез тае кылыса шуизы: «Тани, Илияез ӧте». 36 Одӥгез бызьыса мынӥз, губкаез уксусэн тырмытӥз, боды йылэ шедьытыса, Солы юыны сётӥз но шуиз: «Дугдэ ай, учком, Илия Сое киросысь басьтыны лыктоз-а». 37 Иисус кужмо куараен вазиськиз но, лулыз потӥз. 38 Храм пушкысь катанчи йылысеныз улӥозяз шорияк кесиськиз. 39 Солэн ваче пумитаз сылӥсь сю солдатэн кивалтӥсь Солэсь куара сётыса лул потэмзэ адӟем бераз «зэм ик, та Адями Инмар Пи вал» шуиз. 40 Татын кышномуртъёс но вал, соос палэнысен учкыса сылӥзы; соос пӧлын вал Магдалина Мария, покчи Иаковлэн но Иосиялэн анайзы Мария, но Саломия. 41 Соос Иисус сьӧрын Галилея музъемын но служить карыса ветлӥзы. Соин ӵош трос мукетъёс но Иерусалиме лыктэмын вал.


  42 Ӝыт вуиз. Соку пятница, субботалэн азьвыл нуналэз вал. 43 Аримафеяысь кенешлэн нимо-дано муртэз Иосиф лыктӥз. Со ачиз но Инмар Эксэйлыклэсь лыктэмзэ витьыса улӥз. Кышканзэ куштыса, Пилат доры пыриз но Иисуслэсь Мугорзэ куриз. 44 Солэсь кулэмзэ тодыса, Пилат паймиз. Дораз сю солдатэн кивалтӥсез ӧтьыса, солэсь юаз: «Кемалась-а кулӥз?» 45 Сю солдатэн кивалтӥсьлэсь тодэм бераз Мугорзэ Иосифлы сётӥз. 46 Иосиф, дун тырыса, тӧдьы дэра басьтӥз, кирос бордысь Сое басьтыса, дэраен шобыртӥз но шайгуэ понӥз. Шайгуэз гурезьысь из пушкы гудӟыса лэсьтэмын вал; шайгулэсь ӧссэ изэн пыкъяз. 47 Магдалина Мария но Иосий Мария учкыса улӥзы, кытчы Иисусэз ватӥзы.

  

  
  

  МАРКЛЭСЬ ӞЕЧ ИВОР


  16-тӥ ЛЮКЕТ


  1 Суббота ортчем бере Магдалина Мария, Иаков Мария но Саломия Мугорзэ зыран понна ческыт зыно вӧйёс басьтӥзы. 2 Арнялэн нырысетӥ нуналаз вазь ӵукна ик, шунды ӝужаку, шайгу доры лыктӥзы.


  3 Соос куспазы вераськизы: «Кин асьмелы шайгу ӧс бордысь изэз палэнтоз?» 4 Вылӥе учкизы но адӟизы: из палэнтэмын, нош со из туж бадӟым вал. 5 Шайгуэ пырем беразы адӟизы бурпалан пукись тӧдьы дӥсен дӥсяськем пинал пиез; туж куалектӥзы. 6 Нош со соослы шуиз: «Эн куалектэ, тӥ Назаретысь корӵогаськем Иисусэз утчаськоды; Со улӟыса султӥз, Со татын ӧвӧл. Тани интыез, кытчы Со понэмын вал. 7 Мынэлэ, Солэн дышетскисьёсызлы, Петрлы вералэ. Со тӥляд азяды Галилеяе вуоз. Кызьы Со тӥледлы вераз вал, Сое тӥ отысен адӟоды». 8 Шайгуысь потыса, бызьыса кошкизы. Соос туж кышкатскизы, туж куалектӥзы, нокинлы но, номыр но ӧз вералэ. Кышказы уго.


  9 Арнялэн нырысетӥ нуналаз, улӟыса султэм бераз, Иисус нырысь ик Магдалина Мариялы возьматскиз. Мария пушкысь Со сизьым периосты улляса поттӥз вал. 10 Мария мынӥз но Соин ӵош ветлӥсьёслы, бӧрдӥсьёслы, викышъясьёслы ивор сётӥз; 11 нош соос «Иисус улэп, мон Сое ачим адӟи» шуэмезлы ӧз оске.


  12 Та бере Иисус кыкезлы дышетскисьёсызлы, сюрес вылтӥ гуртэ мыныкузы, мукет тусын возьматскиз. 13 Берен вуэм беразы таос мукетъёсызлы ивортӥзы, нош таослэн верамзылы соос ӧз оске.


  14 Собере, сиськыса кыллён дыръязы, дас одӥгназылы ик Иисус возьматскиз но соосты оскымтэзы, чурыт сюлэмо луэмзы понна, Сое улӟемен адӟем муртъёслы оскымтэзы понна пыкылӥз. 15 Соослы шуиз: «Мынэлэ быдэс дунне вылэ но вань адямиослы тодытэ Евангелиез. 16 Оскись мурт, пылатэм мурт утемын луоз, нош кин ӧз оскы, судэ сюремын луоз. 17 Оскисьёс сьӧрын таӵе тодметъёс ветлозы: Мынам нимыным периосты улляса поттылозы, выль кылъёсын вераськозы, 18 кыйёсыз киынызы кутозы, виись макеез юизы ке но, соослы изъян уз луы; висисьёс вылэ кизэс понозы но, соос бурмозы».


  19 Дышетскисьёсыныз вераськем бераз Кузё-Инмар Инме ӝутскиз но Инмарлэн бурпалаз пуксиз. 20 Нош дышетскисьёсыз потӥзы но пӧртэм интыостӥ Ӟеч Ивор тодытыса ветлӥзы. Кузё-Инмар соослы юрттӥз, верам кылзэс пӧртэм тодметъёсын юнматъяз. Аминь.

  

  

  

  ЛУКАЛЭСЬ ӞЕЧ ИВОР


  1-тӥ ЛЮКЕТ


  1 Ми куспын зэмос луэм учыръёс сярысь тросэз веросъёс кылдытъяны кутскизы ни бере, 2 кудӥз сярысь милемлы самой кутсконысеныз ик Кылэз адӟемъёс но Солы служить каремъёс ивортӥзы, – 3 соку мон но малпай: ваньзэ кутсконысеныз ик пыр-поч эскерыны но радызъя тыныд гожтыны, гажано Феофил, 4 тон мед тодод, со дышетон, кудӥныз тон тодматскид, оскиськымон луэ шуыса.


  5 Иудеяын, Ирод эксэй луон нуналъёсы, Авиялэн черодысьтыз Захария нимо священник улӥз. Солэн Елисавета нимо кышноез Аарон выжыысь вал. 6 Инмар азьын кыкназы но соос шонер улӥзы, Кузё-Инмарлэсь вань курон-косонъёссэ, радъянъёссэ шекланытэк быдэсъяса улӥзы. 7 Соослэн нылпизы ӧй вал, Елисавета уго нылпи вайисьтэм вал. Кыксы но соос арескын мӧйыесь вал ини. 8 Одӥг пол, черодэз вуыса, Инмар азьын служить карыкуз, 9 пус чӧлтыса, кызьы каро вал священникъёс, солы Кузё-Инмарлэн храмаз ладанэн ӵындытыны пыроно луиз. 10 Ладанэн ӵындытон дыръя вань калык педлон вӧсяськылӥз. 11 Соку Захариялы Кузё-Инмарлэн Кылчинэз возьматӥськиз, со Кылчин, ладан ӝуатыса, курбон сётон ӝӧклэн бурпалаз сылӥз. 12 Сое адӟыса, Захария куалектӥз, кышканы кутскиз. 13 Нош Кылчин солы шуиз: «Эн курда, Захария, тынад вӧсяськемед кылэмын, кышноед Елисавета пи нуны ваёз, солы Иоанн ним сётод.


  14 Тыныд шумпотон, шулдыръяськон луоз,

  солэн вордӥськемез понна тросэз шумпотозы.

  15 Уго со Кузё-Инмар азьын быдӟым луоз,

  вина но, сур но уз юы,

  анаезлэн пушказ ик Святой Духен тыр луоз.

  16 Троссэ Израиль пиосты Инмарзы Кузё-Инмар пала берыктоз.

  17 Атайёслэсь сюлэмъёссэс нылпиоссы пала берыктыны,

  кылзӥськисьтэмъёсты шонер улӥсьёслэн

  визьлыко сюрес вылазы берыктыны,

  Кузё-Инмарлы калыкез дасян понна

  Илиялэн кадь духен но кужымен

  Кузё-Инмарлэн азьтӥз со мыноз».


  18 Захария Кылчинлы шуиз: «Кызьы мон сое тодом? Мон уго пересь ини, кышноелэн но аресэз бадӟым ини». 19 Кылчин солы ответ сётыса шуиз: «Мон – Гавриил, Инмар азьын сылӥсь, тонэн вераськыны но та ӟеч иворез тыныд вераны ыстэмын. 20 Тани, тон кылтэм улод. Ас дыраз быдэсмоно верам кылъёслы оскымтэед понна та быдэсмон нуналозь тынад вераськемед уз луы». 21 Со дыре калык Захарияез витьыса улӥз, паймиз солэн храмын ӝегамезлы. 22 Со потӥз но соослы номыр но верамез ӧз луы. Соос валазы, со храмын адӟон адӟиз шуыса. Соосын со кипусъёс пыр гинэ валэкъяськиз, вераськемез ӧз луы. 23 Служить карон нуналъёсыз йылпумъяськем бере дораз бертӥз. 24 Та нуналъёс бере солэн кышноез Елисавета нуны ваёно луиз. Вить толэзь ӵоже адямиослэсь ватыса улӥз. Елисавета шуиз: 25 «Адямиос пӧлын монэ медаз ни ултӥялэ шуыса, монэ жаляса, та виын тазьы лэсьтӥз Кузё-Инмаре».


  26 Куатетӥ толэзез мыныку, Инмар Гавриил Кылчинэз Галилеяысь Назарет каре, 27 Давид юртысь Иосиф нимо пиосмуртлы курам Ныл доры ыстӥз. Со Ныллэн нимыз – Мария. 28 Кылчин Со доры пырыса шуиз: «Шумпот, Дэлето! Кузё-Инмар Тонэныд; кышноос куспын Тон бакель каремын». 29 Сое адӟыса, солэн кылъёсызлэсь Со кепыраз, малы меда та таӵе ӟечкылан шуыса малпаз. 30 Кылчин Солы шуиз: «Эн кышка, Мария, Тон Инмар дорын дэлет басьтӥд. 31 Тани Тон секытэн луод, Пи ваёд но Солы Иисус ним сётод. 32 Со луоз быдӟым, Вылысь Инмарлэн Пиез шуыса нимаськоз. Солы Инмар Кузё-Инмар Давидлэсь, Солэн атаезлэсь, эксэй пуконзэ сётоз. 33 Пумтэм дауръёс ӵоже Иаковлэн юртэзлы Со эксэй луыса пукоз, Солэн Эксэйлыкезлэн пумыз уз луы». 34 Нош Мария Кылчинлы шуиз: «Кызьы та луыны быгатоз, куке Мон пиосмуртэз уг тодӥськы?» 35 Кылчин Солы ответ сётыса шуиз: «Святой Дух Тон вылэ васькоз, Вылысь Инмарлэн кужымез Тонэ шобыртоз. Соин ик Тынэсьтыд вордӥськем Дун-Сьӧлыктэм Инмар Пи шуыса нимаськоз. 36 Тани, Елисавета но, Тынад выжы-кумыед, нылпи вайисьтэм шуо вал, пересь даураз пи нуны ваёно луиз, солэн куатетӥ толэзез ни. 37 Уго Инмарлэн одӥгез но верам кылыз быдэсмытэк уз кыльы». 38 Соку Мария шуиз: «Тани Мон Кузё-Инмарлэн ляльчиез; тынад кылыдъя Мыным мед луоз». Собере Кылчин Со дорысь палэнскиз.


  39 Со нуналъёсы Мария султӥз но дыртыса гурезё шаере, Иудалэн городаз, мынӥз, 40 Захариялэн корказ пырыса, Со Елисаветаез ӟечкылаз. 41 Елисавета Мариялэсь ӟечкыламзэ кылэм бере солэн пушказ нуныез вырӟиз; Елисавета Святой Духен тыр луиз. 42 Бадӟым куараен вазиськыса шуиз: «Кышноос пӧлысь ваньмызлэсь золгес Тон бакель каремын, бакель каремын Тынад пушкысьтыд емышед но! 43 Кытысен та ӟечлык мыным: Кузё-Инмарелэн Анаез мон доры лыктӥз? 44 Уго Тынад ӟечкылан куараед кылӥськыку, нуны шумпотыса пушкам вырӟиз. 45 Шудо Оскем Мурт – Кузё-Инмарлэн Солы верамез быдэсмоз».


  46 Мария шуиз: «Мынам лулы Кузё-Инмарез данъя,

  47 духе Инмарлы, Утиселы, шумпотэ,

  48 Аслэсьтыз покчи ляльчизэ Со жаляса учкиз.

  Та дырысен вань выжыос Монэ шудо мурт шуозы,

  49 Кужмо Мыным быдӟым ужъёс лэсьтӥз,

  Солэн нимыз святой.

  50 Солэн гажан-жалянэз Солэсь кышкасьёс понна

  выжыосысь выжые улоз.

  51 Со Ас киызлэсь кужымзэ возьматӥз,

  сюлмазы вылӥ мылкыдо малпанэн улӥсьёсты пазьгиз.

  52 Кужмоосты пукон интыысьтызы уськытӥз,

  нош востэмъёсты ӝутӥз.

  53 Сютэмъёсты ваньбуро кариз,

  нош узырмемъёсты номыртэк но лэзиз.

  54 Аслэсьтыз ляльчизэ, Израилез, бордаз кариз,

  жалянэз тодэ вайыса –

  55 кызьы шуиз вал атайёсмылы –

  Авраамлы но солэн кидысэзлы пумтэм вапумозь».


  56 Мария куинь толэзь мында Елисавета дорын улэмез бере аслаз дораз бертӥз.


  57 Елисаветалэн нылпи ваён дырыз вуиз; со пи нуны вайиз. 58 Бускельёсыз, ӵыжы-выжыосыз Кузё-Инмарлэсь сое юн гажам-жалямзэ кылзӥзы но соин валче шумпотӥзы. 59 Тямысэтӥ нуналаз нунылы вандӥськон сямез ортчытыны лыктӥзы но, атаезлэн нимызъя солы Захария ним сётыны малпазы. 60 Талы пумит солэн анаез шуиз: «Ӧвӧл, сое Иоанн шуыса нимано». 61 Нош солы шуизы: «Тынад выжы-кумыед пӧлын та нимез нуллӥсь нокин но ӧвӧл». 62 Атаезлэсь пусъёс пыр юазы, кыӵе ним со сётысал шуыса. 63 Со пул куриз но гожтӥз: «Иоанн солэн нимыз». Ваньзы паймизы. 64 Соку ик солэн кылыз-ымыз усьтӥськиз но, Инмарез данъяса, со вераськыны кутскиз. 65 Со котырын улӥсьёс ваньзы кышкатскизы; Иудеялэн быдэс гурезё шаераз ваньмыз та сярысь вераськизы. 66 Ваньмыз кылэм муртъёс тае сюлмазы возизы но вераллязы: «Кыӵе пинал та луоз?» Кузё-Инмарлэн киыз со вылын улӥз.


  67 Солэн атаез, Захария, Святой Духен тыр луыса, азьпалзэ тодытыса шуиз:


  68 «Кузё-Инмар, Израильлэн Инмарез, дано:

  Аслаз калыкез шоры гажаса учкиз но солы мозмытӥськон сётӥз.

  69 Аслаз ляльчиезлэн, Давидлэн, выжыысьтыз

  милемлы утиськонлэсь сюрзэ ӝутӥз.

  70 Аслаз вашкала дырысь святой пророкъёсызлэн

  кылынызы-ымынызы ивортӥз,

  71 тушмонъёсмылэсь, вань синазькыль

  карисьёслэсь милемыз утёз;

  72 милям атайёсмылы гажан-жалянзэ возьматоз но

  Аслэсьтыз святой сӥзён-косонзэ тодаз ваёз.

  73 Милям Авраам атаймы азьын

  кыл сётыса вераз:

  74 милемды тушмонъёсмылэн киулысьтызы мозмытоз,

  75 улонмылэн вань нуналъёсаз Солы

  дун-сьӧлыктэм мылкыдын, шонерлыкен

  Солы кышкатэк служить карыны.

  76 Тон, нуны, Вылысь Инмарлэн пророкез шуыса нимаськод,

  тон уго Кузё-Инмарлэн азьтӥз мынод

  Солы сюрес дасяны,

  77 сьӧлыкъёссэс куштыса утиськон сярысь

  Солэн калыкезлы валан сётыны,

  78 Инмармылэн сюлмысьтыз гажан-жалянэныз,

  кудӥныз асьме доры йылысен

  Шунды ӝужан лыктӥз,

  79 пеймытын, кулонлэн вужераз пуксисьёсты югдытыны,

  пыдъёсмес тупаса улонлэн сюрес вылаз поттыны».


  80 Нуны будӥз, лулыныз-сюлмыныз юнмаз, Израиль калыклы возьматскон нуналыз вуытозь, кыр дуннеосын улӥз.

  

  
  

  ЛУКАЛЭСЬ ӞЕЧ ИВОР


  2-тӥ ЛЮКЕТ


  1 Со нуналъёсы быдэс дуннеысь калыкез гожъян сярысь Август кесарьлэн косонэз потӥз. 2 Квириниялэн Сирияен кивалтыса улон дыръяз та нырысетӥез калыкез гожъян вал. 3 Ваньмыз, котькудӥз адями, аслаз городаз гожтӥськыны мынӥз. 4 Галилеяысь Назарет карысь Иосиф но Иудеяе, Давидлэн Вифлеем шуон городаз, мынӥз. Уго со Давидлэн юртысьтыз, выжыысьтыз вал. 5 Кышноеныз, Марияен, со гожтӥськыны мынӥз. Соку Мария секытэн вал. 6 Соос отын луон дыръя Солы нуны вайыны дыр вуиз. 7 Нырысетӥ Пиез вордскиз но, Сое кутэтэн бинялтыса, турын тыронэ понӥз, кунокуаын*а соослы инты ӧз сюры уго.


  8 Со шаерын пудо возьмасьёс уйин бусыын пудо уллёзэс возьмаса пуко вал. 9 Шӧдтэк шорысь соослы Кузё-Инмарлэн Кылчинэз возьматскиз но, Кузё-Инмарлэн пиштӥсь данлыкез соосты югдытӥз. Соос вераны луонтэм кышказы. 10 Нош Кылчин соослы шуиз: «Эн курдалэ; мон тӥледлы быдӟым шумпотон ивортӥсько, со вань адямиос понна луоз: 11 тӥ понна туннэ Давидлэн городаз Утись вордӥськиз, Со – Христос Кузё-Инмар. 12 Тани тӥледлы тодмет: турын тыронысь кутэтэн бинялтэм Нуныез тӥ шедьтоды». 13 Инмарез данъяса, Кылчинэн валче лыдъянтэм трос ин кужымъёс шуак вуыса вазиськизы:


  14 «Дан вылӥысь Инмарлы,

  музъем вылын каньыллык,

  адямиослы ӟеч эрик».


  15 Кылчинъёс соос дорысь Инме кошкем бере пудо возьмасьёс ог-огзылы шуизы: «Вифлееме мыныса учкоме, мар отын луиз, кудӥз сярысь асьмелы Кузё-Инмар ивортӥз». 16 Дыртыса вуизы но Марияен Иосифез, турын тыронын кыллись Нуныез шедьтӥзы. 17 Адӟем беразы веразы, мар ивортэмын вал соослы та Нуны сярысь. 18 Ваньзы кылзӥськем муртъёс пудо возьмасьёслэн верамзылы паймизы. 19 Нош Мария вань та кылъёсты сюлмаз утьыса возиз. 20 Пудо возьмасьёс ваньмыз понна, мае кылӥзы, мае адӟизы, кызьы соослы верамын вал, Инмарез данъяса, ушъяса, асьсэ доры бертӥзы.


  21 Тямыс нунал ортчыса, Нунылы вандӥськон сямез ортчытон дыр вуиз. Соку Солы Иисус ним сётӥзы. Анай пушкын кылдэмезлэсь азьвыл ик Кылчин Солы та нимез сётӥз вал.


  22 Чылкытатскон нуналъёс ортчем бере Моисейлэн законэзъя Сое Иерусалиме Кузё-Инмар азе султытыны вайизы. 23 Кузё-Инмарлэн законаз гожтэмын: анай пушкысь нырысь потэм котькудӥз пи нуны Кузё-Инмарлы сӥземын луыны кулэ. 24 Кузё-Инмарлэн законаз верамын на, кык кыр дыдыкъёсты яке кык дыдыкпиосты курбон сётыны кулэ шуыса.


  25 Соку Иерусалимын Симеон нимо адями улӥз. Со шонер улӥсь, Инмарлы туж оскыса, Израильлэсь буйгатсконзэ витись мурт вал. Святой Дух со вылын улӥз. 26 Солы Святой Дух пыр верамын вал, Кузё-Инмарлэсь Христоссэ адӟытэк, кулонэз уд адӟы шуыса. 27 Духен тыр луыса, со храме лыктӥз. Анай-атаез Иисус Нуныез законын гожтӥськем сямез быдэстон понна храме ваем бере 28 Симеон Сое кияз басьтӥз но Инмарлы тау карыса шуиз:


  29 «Аслад верам кылыдъя, Инмар Атае,

  ляльчиедлы каньыллык сётыса, туннэ лэзиськод.

  30 Тынэсьтыд мозмытондэ мынам синъёсы адӟизы ни,

  31 Тон сое вань калыкъёслэн син азязы дасяд уго:

  32 Со язычникъёсты югдытӥсь луоз,

  Израиль калыкедлы данлык луоз».


  33 Со сярысь верамлы Иосиф но, Солэн Анаез но паймизы.  34-35 Симеон соосты бакель кариз но Солэн Анаезлы, Мариялы, шуиз: «Тани, Та Нуны пыр Израильысь тросэз погралоз, тросэз ӝутӥськоз. Тросэзлэн сюлэм малпанъёссы мед усьтӥськозы шуыса, Со котырын трос ченгешонъёс луозы. Тынад аслад но лул пыртӥд палаш потоз».


  36 Татын вал на Анна нимо нылкышно пророк. Со Асир выжыысь Фануиллэн нылыз вал, туж бадӟым арлыдэ вуэм, ныл дыръяз бызьыса картэныз сизьым ар улэм мурт. 37 Ог тямыстон ньыль аресъем палкышно, со храм дорысь кошкылытэк, уй но нунал визяса, вӧсяськыса, Инмарлы ужаса-тыршыса улӥз. 38 Соку со матэ лыктӥз но, Кузё-Инмарез данъяса, Иерусалимын мозмытсконэз возьмаса улӥсьёслы ваньзылы Иисус сярысь вераса улӥз.


  39 Кузё-Инмарлэн законэзъя ма кулэ вал лэсьтыны ваньзэ лэсьтэм беразы соос Галилеяысь Назарет городазы берытскизы. 40 Нуны будӥз, лулыныз-сюлмыныз юнмаз, визьмын тыр луиз; Инмарлэн дэлетэз Со вылын улӥз.


  41 Арлы быдэ Солэн анай-атаез Пасха празднике Иерусалиме ветлӥзы. 42 Солы дас кык арес тырмон аре, азьло сямен ик, соос праздниклы Иерусалиме лыктӥзы. 43 Праздник нуналъёс ортчем бере бертыкузы, пинал Пи Иисус Иерусалиме кылиз. Тае Иосиф но, Солэн Анаез но ӧз шӧдэ, 44 Со мукетъёсын ӵош бертэ, кожазы. Нунал сюресэз ортчем беразы гинэ Сое ӵыжы-выжыоссы, тодмооссы пӧлысь утчаны кутскизы, 45 но ӧз шедьтэ. Сое утчаса, Иерусалиме берытскизы. 46 Куинь нунал ортчыса, Сое храмысь дышетӥсьёс пӧлысь шедьтӥзы. Соослэсь кылзӥськыса, юалляськыса Со пуке вал. 47 Ваньзы кылзӥськисьёс Солэн визьмызлы но, ответ сётэмъёсызлы но паймизы. 48 Сое адӟыса, чабкиськизы, Анаез Солы шуиз: «Пие! Мар Тон милемын лэсьтӥд? Тани Тынад атаед но, мон но, туж куректыса, Тонэ утчамы». 49 Соослы Со шуиз: «Малы тӥледлы Монэ утчаны кулэ вал? Оло, тӥ ӧд тодэ, Мыным отын луыны кулэ вал, кытын Мынам Атаелэн киыз улэ?» 50 Нош соос Солэсь верам кылзэ ӧз валалэ. 51 Соосын ӵош Со кошкиз, Назаретэ вуиз; соослэсь кылзӥськыса улӥз. Солэн Анаез ваньзэ та кылъёсты аслаз сюлэмаз возиз. 52 Иисус визьмын но, арлыдын но будӥз; Инмарлы но, адямиослы но Со яратыны ярамон вал.

  


  *а2:7 кунокуа – гостиница

  

  
  

  ЛУКАЛЭСЬ ӞЕЧ ИВОР


  3-тӥ ЛЮКЕТ


  1 Тиверий кесарьлэн кивалтонэзлэн дас витетӥ араз, Иудеяын кузёяськыса Понтий Пилат улон аре, Галилеяын ньылетӥ люкетыныз кивалтӥсь луыса Ирод улӥз. Солэн Филипп братэз Итуреяын но Трахонит ёросын, нош Лисаний Авилинеяын ньылетӥ люкетыныз кивалтыса улӥзы. 2 Соку, Анна но Каиафа архиерейёс дыръя, Захариялэн пиезлы Иоаннлы кыр дуннеысен Инмарлэсь веран вал. 3 Сьӧлыкъёсты куштон понна ӧпкельыса пылатӥськон сярысь тодытыса, со котыр Иордан ёростӥ ветлӥз. 4 Исаия пророклэн кыл книгаяз гожтэмын:


  «Кыр дуннеын кеськисьлэн куараез:

  Кузё-Инмарлы сюрес дасялэ,

  шонертэлэ Солы сюресэз.

  5 Котькыӵе нёжал но пачыл мед луоз,

  котькыӵе гурезь но выр мед лапегалозы,

  кырыж интыос мед шонералозы,

  выро-гопо сюресъёс мед ӵошкыталозы.

  6 Инмарлэсь утёнзэ вань адямиос ас синмынызы адӟозы»*а.


  7 Со доры пылатӥськыны лыктэм калыклы Иоанн шуиз: «Сьӧд кыйлэн вордосъёсыз! Вуоно вожпоттонлэсь пегӟыны кин тӥледлы валэктӥз? 8 Ӧпкельыса сьӧлыкъёстэс быдтыны ярамон емышъёс будэтэлэ ук, эн но малпалэ асьтэлы асьтэос вераны: ”Атаймы милям Авраам”. Тӥледлы мон верасько: Инмар та изъёсты Авраамлы нылпи карыны быгатоз. 9 Тӥр но писпуос выжыын кылле ини: ӟеч емыш вайисьтэм котькудзэ но писпуэз корало но тылэ кушто». 10 Калык солэсь юаз: «Мар бен милемлы кароно?» 11 Соослы ответ сётыса, со шуиз: «Кинлэн кык дӥсянэз, одӥгзэ ӧвӧлтэм муртлы сёт; кинлэн сиёнэз вань, озьы ик кар». 12 Выт бичасьёс но пылатӥськыны лыктӥзы. Соос солы шуизы: «Дышетӥсь! Мар милемлы кароно?» 13 Соослы со ответ сётӥз: «Тӥледлы мар сётэмын, солэсь номыр но мултэссэ эн куре». 14 Солэсь солдатъёс но юазы: «Милемлы нош мар кароно?» Соослы со шуиз: «Нокинэ но эн ултӥялэ, эн урттылӥське, сётэм уждунэныды тыр луэ».


  15 Калык возьмаськыса улон дыръя ваньзы Иоанн сярысь, та Христос ӧвӧл меда шуыса, сюлмазы малпанэн улӥзы. 16 Иоанн ваньзылы ответ сётӥз: «Мон тӥледыз вуэн пылатӥсько, но лыктэ мынэсьтым Кужмоез, Солэсь пыдкутчан езэ пертчыны но мон ярамон ӧвӧл. Со тӥледыз Святой Духен но тылын пылатоз. 17 Солэн сускичез но кияз ини, Со Аслэсьтыз итымзэ сузялоз, чабейзэ кеносаз люкалоз, нош курозэ кысылӥсьтэм тылын сутоз». 18 Калыкез дышетыса, трос мукет ӟеч иворъёс со вераз соослы.


  19 Иоанн Иродэз, ньылетӥ люкетэн кивалтӥсез, аслаз вынызлэн кышноеныз Иродиадаен азыса улэмез, нош озьы ик Иродлэн вань урод ужъёсыз понна, сое шара куаретылэмез понна, – 20 ваньмыз борды Ирод тае ватсаз на – Иоаннэз пытсэтэ ворсатӥз.


  21 Вань калык пылатӥськиз. Иисус но пылатӥськиз; пылатӥськем бераз, вӧсяськыса улыкуз, ин усьтӥськиз, 22 Со вылэ дыдык выллем мугорын Святой Дух лэзиськиз. Инмысен куара кылӥськиз: «Тон Мынам Яратоно Пие. Тон бордын Мынам ӟеч эрике!»


  23 Тодытыны кутскыкуз, Иисуслы ог куамын арес котырын вал. Малпало вал, Со Иосифлэн пиез шуыса, нош таиз Илийлэн, 24 Матфатлэн, Левийлэн, Мелхийлэн, Ианнайлэн, Иосифлэн, 25 Маттафийлэн, Амослэн, Наумлэн, Еслимлэн, Наггейлэн, 26 Маафлэн, Маттафийлэн, Семейлэн, Иосийлэн, Иудалэн, 27 Иоаннанлэн, Рисайлэн, Зоровавельлэн, Салафиильлэн, Нирийлэн, 28 Мелхийлэн, Аддийлэн, Косамлэн, Елмодамлэн, Ирлэн, 29 Иосиялэн, Елиезерлэн, Иоримлэн, Матфатлэн, Левийлэн, 30 Симеонлэн, Иудалэн, Иосифлэн, Ионанлэн, Елиакимлэн, 31 Мелеайлэн, Маинанлэн, Маттафайлэн, Нафанлэн, Давидлэн, 32 Иессейлэн, Овидлэн, Воозлэн, Салмонлэн, Наассонлэн, 33 Аминадавлэн, Арамлэн, Есромлэн, Фареслэн, Иудалэн, 34 Иаковлэн, Исааклэн, Авраамлэн, Фаралэн, Нахорлэн, 35 Серухлэн, Рагавлэн, Фалеклэн, Еверлэн, Салалэн, 36 Каинанлэн, Арфаксадлэн, Сӥмлэн, Нойлэн, Ламехлэн, 37 Мафусаллэн, Енохлэн, Иаредлэн, Малелеиллэн, Каинанлэн, 38 Енослэн, Сӥфлэн, Адамлэн, Инмарлэн шуыса.

  


  *а3:6 Ис. 40:3-5

  

  
  

  ЛУКАЛЭСЬ ӞЕЧ ИВОР


  4-тӥ ЛЮКЕТ


  1 Иисус Иордан дурысь Святой Духен тыр луыса бертӥз. Дух Сое кыр дуннее нуиз. 2 Отын ньыльдон нунал ӵоже диавол Солэсь визьзэ сынаса улӥз. Со номыр но ӧз сиы, та нуналъёс ортчем бере, бӧрысь кӧтыз сюмаз. 3 Диавол Солы шуиз: «Инмар Пи ке Тон, та изэз нянь луыны кос». 4 Солы ответ сётыса, Иисус шуиз: «Гожтэмын, нянен гинэ уз улы адями, Инмарлэн котькуд кылыныз со улоз». 5 Сое ӝужыт гурезь йылэ тубытыса, диавол Солы син куспын дунне вылысь вань эксэйлыкъёсты возьматӥз, 6 Диавол Солы шуиз: «Вань та эксэйлыкъёсын кивалтыны Тынад кияд кужым сёто, соослэсь данзэс но, уго соос мыным сётэмын, нош мон кинлы сётэме потэ, солы сое сётӥсько. 7 Озьыен, Тон мыным йыбырттӥд ке, ваньмыз Тынад луоз». 8 Иисус солы ответ сётыса шуиз: «Кошкы Мон дорысь, шайтан; гожтэмын ук:


  ”Инмаредлы Кузё-Инмарлы йыбыртъя,

  Солы Огназлы гинэ ужаса-тыршыса ул”».*а


  9 Соку диавол Иисусэз Иерусалиме нуиз, храмлэн липет йылаз Сое султытӥз но шуиз: «Инмар Пи ке Тон, татысен уллань тэтчы. 10 Гожтэмын ук:


  ”Тонэ Ас Кылчинъёсызлы утьыны косоз.

  11 Ки йылазы Тонэ нуозы,

  пыдыныд из борды медад канжаськы”».*б


  12 Иисус солы ответ сётыса шуиз: «Верамын: ”Инмаредлэсь Кузё-Инмарлэсь визьзэ эн сына”». 13 Вань визь сынанъёссэ быдтэм бераз диавол Со дорысь огдырлы кошкиз.


  14 Духлэн кужмыныз тыр луыса, Иисус Галилеяе берытскиз. Со сярысь вераськонъёс котыр ёросъёсы вӧлмизы. 15 Соосты Иисус сӥнагогаязы дышетӥз, ваньзы Сое данъязы.


  16 Быдэ вуэм городаз, Назаретэ, лыктӥз. Со суббота нуналэ, огдышем сяменыз, сӥнагогае пыриз но лыдӟыны султӥз. 17 Солы Исаия пророклэсь книгазэ сётӥзы. Иисус книгаез усьтӥз но тазьы гожтэм интызэ шедьтӥз:


  18 «Кузё-Инмарлэн Духез Мон вылын улэ:

  Кузё-Инмар Монэ вӧйын зырӟыса пуктӥз;

  куанеръёслы Ӟеч Ивор вераны,

  сюлмынызы чигиськыса улӥсьёсты бурмытыны,

  тушмон киулэ сюремъёслы мозмытскон сярысь тодытыны,

  синтэмъёсты адӟись карыны,

  курадӟытэмъёсты эрике лэзьыны Монэ ыстӥз,

  19 Кузё-Инмарлэсь ӟечлыко арзэ тодытыны Со Монэ ыстӥз».*в


  20 Книгазэ ворсаз, отын ужасьлы сётӥз но пуксиз. Сӥнагогаын ваньзылэн синъёссы Со шоры мертчиськизы. 21 Иисус соослы вераны кутскиз: «Та гожтэм, кудзэ тӥ кылӥды, туннэ быдэсмиз». 22 Ваньзы Со сярысь умоен гинэ веразы. Солэн ымысьтыз потэм кылъёслэн дэлетсылы паймизы. Соку соос куспазы вераськизы: «Та Иосифлэн пиез ӧвӧл-а?»


  23 Иисус соослы шуиз: «Зэм ик, тӥ Мыным та визькылэз вералоды: ”Йӧнатӥсь! Астэ Ачид йӧнаты, татын но, Аслад вордӥськем шаерад, лэсьты сое, мар вал Капернаумын, кудӥз сярысь ми кылӥмы”». 24 Собере шуиз: «Зэм ик тӥледлы верасько: одӥгзэ но пророкез аслаз вордӥськем шаераз кабыл уг басьто. 25 Зэмзэ тӥледлы верасько: Израильын трос вал Илия дыръя палкышноос, куке куинь ар но куать толэзь ӵоже ин ворсаськыса улӥз; соин сэрен быдэс музъем вылын секыт сютэм ар луиз. 26 Огзы доры но, Сӥдон Сарепта карысь палкышно доры сяна, Илия лэземын ӧй вал. 27 Елисей пророк дыръя Израильын трос вал гижлочерен висись адямиос, нош огез но, Сирияысь Нееман сянаез, ӧз чылкыта». 28 Сӥнагогаысь ваньзы, тае кылыса, туж йыркуръяськизы. 29 Султӥзы но Сое городысьтызы улляса лэзизы. Городзы гурезь бамалын интыяськемын вал; Сое гурезь йылэ тубытӥзы отысен куштыса лэзён вылысь. 30 Нош Иисус пӧлтӥзы потыса кошкиз.


  31 Иисус Галилеяысь Капернаум каре вуиз. Отын суббота нуналэ соосты дышетыса улӥз. 32 Паймизы Солэн дышетонэзлы, Солэн верам кылаз кужымез шӧдӥське вал уго. 33 Сӥнагогаын перияськем адями вал, со бадӟым куараен кеськиз: 34 «Назаретысь Иисус, ми бордын Тынад мар ужед? Кошкы! Тон милемыз быдтыны лыктӥд; мон тодӥсько, кин Тон, Инмарлэн Святоез». 35 Иисус сое дугдытыса шуиз: «Чалмытскы. Пот со пушкысь». Пери со адямиез сӥнагога шоры погыртӥз но солэн пушкысьтыз чик вӧсь карытэк потӥз. 36 Ваньзы ик туж зол кышкатскизы но куспазы вераськизы: «Мар таӵе та, Со Аслаз эрикеныз, кужыменыз периосты потыны косэ но, соос пото?» 37 Иисус сярысь ивор котыр интыосы вӧлмиз.


  38 Сӥнагогаысь потыса, Иисус Симонлэн корказ пыриз. Симонлэн вармумиез пӧськылен туж курадӟыса кылле вал. Сое юрттыны куризы. 39 Кышномуртлэн матаз лыктыса, пӧськыльлы алыса вераз но, солэн пӧськылез быриз. Соку ик кышномурт султӥз но соослы юрттӥськыса улыны кутскиз. 40 Шунды пуксён вадес пӧртэм висёнъёсын висисьёссэс Иисус доры вайылӥзы. Котькудзы вылэ кизэ поныса, соосты Со бурмытъяз. 41 Тросэз пушкысь периос кесяськыса потылӥзы но шуизы: «Тон Христос, Инмарлэн Пиез». Аслэсьтыз Христос луэмзэ Со периослы вераны ӧз лэзьы.


  42 Нунал вордӥськиз; Со калыктэм интые потыса кошкиз. Калык Сое утчаз но, матаз лыктыса, дорысьтызы медаз кошкы шуыса, ӝегатыса возизы. 43 Нош Иисус соослы шуиз: «Мукет городъёслы но Инмар Эксэйлык сярысь Ӟеч Иворез Мон вераны кулэ, со понна ик Мон ыстэмын уго». 44 Галилеяысь сӥнагогаосын тодытыса-дышетыса улӥз.

  ЛУКАЛЭСЬ ӞЕЧ ИВОР


  5-тӥ ЛЮКЕТ


  1 Огпол Инмар кылэз кылон понна калык Иисус борды ӝиптӥськыса улӥз. Со Геннисарет зарезь дурын сылӥз. 2 Зарезь вылын сылӥсь кык пыжъёсты адӟиз. Чорыгасьёс, пыжысьтызы потыса, калтонъёссэс гылъяло вал. 3 Соку Со Симонлэн пыжаз пыриз но ярдурысь ӧжытак палэнэгес полысаны куриз. Со пуксьыса пыжысен калыкез дышетыны кутскиз. 4 Дышетыса дугдэм бераз Симонлы шуиз: «Мур азегес полыса, чорыг кутылыны калтондэс вуэ лэзе». 5 Солы ответ сётыса, Симон шуиз: «Дышетӥсь! Ми уйбыт тыршимы, нош номыр но ӧм кутэ; но Тынад косонэдъя калтонэз лэзё». 6 Тае лэсьтэм беразы туж трос чорыг кутӥзы, калтонзы ик ӟезиськылӥз. 7 Соослы юрттӥськыны мед лыктозы шуыса, мукет пыжысь эшъёссылы тодмет возьматӥзы. Лыктыса кыксэ ик пыжез тырмытӥзы, пумен выйыны кутскизы. 8 Тае адӟыса, Симон Иисус азе пыдес вылаз уськытскыса шуиз: «Кузё-Инмаре! Пот мон дорысь, мон сьӧлыко адями уго». 9 Со но, ваньзы соин ӵош вылэмъёс, калтыса кутэм чорыгзы трос луэмысь, туж куалектӥзы; 10 озьы ик Симонлэн эшъёсыз, Зеведей пиос, Иаков но Иоанн. Иисус Симонлы шуиз: «Эн курда; та дырысен тон адямиосты кутылод». 11 Кыксэ но пыжъёсты ярдуре поттӥзы; собере марзы вань, ваньзэ кельтыса, Со сьӧры мынӥзы.


  12 Иисус одӥгаз городын улыку, быдэс мугорзэ гижло басьтэм мурт лыктӥз но, Иисусэз адӟыса, пыдесъяськиз, сюлворыса Солэсь куриз: «Кузёе! Чылкытатэмед потӥз ке, Тынад монэ чылкытатэмед луоз». 13 Иисус, кизэ ӝутыса, со мурт борды йӧтӥськыса шуиз: «Мынам чылкытатэме потэ – чылкыта». Соку ик солэн гижлочерез быриз. 14 Иисус нокинлы но та сярысь вераны ӧз лэзьы, священник доры мыныны но, кызьы косӥз Моисей, чылкытамез понна курбон сётыны косӥз, – соослы тодытон понна. 15 Озьы ке но Иисус сярысь ивор паськыт вӧлмиз, Сое кылзыны но асьсэлэн висёнъёссылэсь йӧнатӥськыны туж трос калык Со котыре лыктӥз. 16 Нош Со, калыктэм интыосы кошкыса, отын вӧсяськыса улӥз.


  17 Одӥг нунал, дышетыса улыкуз, татын пукизы Галилеялэн вань гуртъёсысьтыз, Иудеяысь, Иерусалимысь лыктэм фарисейёс но законлы дышетӥсьёс. Кузё-Инмарлэн кужымез висисьёсты бурмытъяку возьматскылӥз. 18 Тани, кинъёс ке но валес вылын пери шуккем муртэ вайизы но, корка пыртыса, Иисус азе поныны тыршизы. 19 Трос калык люкаськемен сэрен пыртон инты шедьтытэк, корка йылэ тубизы но липет пыр валесэныз валче коркалэн шораз Иисус азе лэзизы. 20 Соослэсь осконзэс адӟыса, со муртлы Иисус шуиз: «Тынад сьӧлыкъёсыд куштӥсько». 21 Книга тодӥсьёс, фарисейёс куспазы вераськыса шуизы: «Кин со Инмарез сантэмась? Одӥг Инмар сяна, кин сьӧлыкъёсты куштыны быгатэ?» 22 Соослэсь малпанзэс шӧдӥз но, соослы ответ сётыса, Иисус шуиз: «Мар тӥ сюлмады малпаськоды? 23 Мае капчигес вераны: ”Тынад сьӧлыкъёсыд куштӥсько” яке шуыны: ”Султы но ветлы”? 24 Адями Пилэсь музъем вылын сьӧлыкъёсты куштыны кужым ваньзэ тӥ мед тододы шуыса, – пери шуккем муртлы Со шуиз: «Тыныд верасько: султы, басьты валестэ но гуртад берт». 25 Соку ик соос азьын со султӥз, валессэ басьтӥз но, Инмарез данъяса, дораз бертӥз. 26 Ваньзы туж кышказы, Инмарез данъязы; кышканэз адӟем муртъёс шуизы: «Паймымон ужъёсты ми туннэ адӟимы».


  27 Та бере Иисус потӥз но, выт бичан интыын пукись Левий нимо выт бичасез адӟыса, солы шуиз: «Мон сьӧры мын». 28 Со маиз вань, ваньзэ кельтӥз, султӥз но Со сьӧры кошкиз. 29 Иисус понна Левий аслаз корказ бадӟым сиён-юон ортчытӥз. Отын трос выт бичасьёс, мукет адямиос но вал, ваньзы соосын ӵош сиськизы. 30 Нош фарисейёс но книга тодӥсьёс ӟургетыса улӥзы, Иисуслэн дышетскисьёсызлы шуизы: «Малы тӥ выт бичасьёсын, сьӧлыкоосын ӵош сииськоды, юиськоды?» 31 Иисус соослы ответ сётыса шуиз: «Висисьтэмъёслы эмъясь кулэ ӧвӧл, висисьёслы кулэ. 32 Шонер улӥсьёсты ӧтьыны Мон ӧй лыкты, сьӧлыкоосты ӧпкельыса сьӧлыкъёссылэсь куштӥськонэ ӧтьыны лыктӥ».


  33 Иисуслы шуизы: «Малы Иоаннлэн дышетскисьёсыз ӵем визяло, вӧсясько, озьы ик фарисейёслэн но, нош Тынадъёсыз сиё но, юо но?» 34 Иисус соослы шуиз: «Эмеспи соос пӧлын улон дыръя быгатӥськоды-а сюанчиосты визяса пукытыны? 35 Но вуозы нуналъёс, – соос дорысь эмеспи басьтӥськоз, соку, со нуналъёсы, соос визялозы но». 36 Иисус соослы мадён вераз: «Нокин но выль дӥськут бордысь ӟезьыса вуж дӥськут вылэ кышъет уг пукты: уго соку со выльзэ ӟезёз, вужез борды но вылез бордысь кышъет уз тупа. 37 Выль винаез но нокин вужмем сепысъёсы уз лэзьы, малы ке шуоно выль вина сепысъёсыз кесёз но ачиз кисьтӥськоз, сепысъёс но арам луозы. 38 Выль винаез выль сепысъёсы лэзьыны кулэ; соку соиз но, таиз но быдэс кылёзы. 39 Вуж винаез юэм бераз нокинлэн но выль винаез юэмез уз поты, уго со шуоз: ”Вужез ӟечгес”».

  

  
  

  ЛУКАЛЭСЬ ӞЕЧ ИВОР


  6-тӥ ЛЮКЕТ


  1 Пасха бере одӥгаз суббота нуналэ Иисуслы кизем ю бусы вамен потоно луиз, Солэн дышетскисьёсыз ю шепъёсты чигылӥзы но киынызы куадаса сиизы. 2 Фарисейёс пӧлысь куд-огез соослы шуизы: «Малы суббота нуналэ лэсьтыны ярантэм ужез лэсьтӥськоды?» 3 Иисус соослы ответ сётыса шуиз: «Ӧд лыдӟе шат, мар кариз Давид, куке солэн аслаз но, соин ӵош луэмъёслэн но кӧтсы сюмаз? 4 Кызьы со Инмар корка пыриз но курбон нянез басьтӥз, кудзэ священникъёслы сяна, нокинлы но сиыны уг яра вал, – ачиз но сииз, асэныз валче ветлӥсьёслы но сётӥз». 5 Собере Иисус соослы шуиз: «Адями Пи субботалы но кузё луэ».


  6 Мукетаз субботае Иисус, сӥнагогае пырыса, дышетыны кутскиз. Отын бур киыз куасьмем мурт вал. 7 Иисусэз янгыше уськытон вылысь книга тодӥсьёс но фарисейёс Со сьӧрын чакласа улӥзы: суббота нуналэ уз бурмыты-а? 8 Соослэсь малпанзэс тодыса, киыз куасьмем муртлы Иисус шуиз: «Султы, пот шораз». Со султӥз но шораз потӥз. 9 Соку Иисус соослы шуиз: «Тӥлесьтыд Мон юало: суббота нуналэ мар лэсьтыны яра? Ӟеч уж яке урод уж? Лулэз утьыны яке быдтыны?» Соос шып улӥзы. 10 Ваньзы шоры учкиз но со муртлы шуиз: «Кидэ шонер кар». Со озьы ик кариз; киыз мукетыз кадь ик йӧн луиз. 11 Соос урмизы, мар меда Иисусэн кароно шуыса, куспазы вераськизы.


  12 Со нуналъёсы Иисус гурезь йылэ вӧсяськыны тубиз, быдэс уй Инмарлы вӧсяськыса улӥз. 13 Нунал вуэм бере Аслэсьтыз дышетскисьёссэ Со ӧтиз но соос пӧлысь дас кыксэ бырйиз, соосты апостолъёс шуыса нимаз: 14 Симонэз Петр шуыса нимаз, солэсь Андрей вынзэ, Иаковез но Иоаннэз, Филиппез но Варфоломеез, 15 Матфеез но Фомаез, Алфейлэсь Иаков пизэ но Зӥлот шуон Симонэз, 16 Иаковлэсь Иуда пизэ но Искариот Иудаез. Таиз Инмар Пиез вузаса сётӥсь луиз.


  17 Соосын ӵош васькыса, Иисус ӵошкыт интые султӥз. Тросэз дышетскисьёсыз, озьы ик быдэс Иудеяысь но Иерусалимысь, зарезь котырысь Тир но Сӥдон ёросъёсысь лачак калык отын вал. 18 Сое кылзӥськыны, висёнъёссылэсь йӧнатскыны соос лыктӥзы. Перияськем муртъёсты но Со бурмытылӥз. 19 Вань калык Со борды йӧтӥськыны тыршиз, малы ке шуоно Со бордысь кужым потыса, ваньзэс бурмытъяз. 20 Синъёссэ дышетскисьёсыз пала ӝутыса, Иисус шуиз:


  «Покчи мылкыдоос шудоесь: тӥляд Инмар Эксэйлыкты вань.

  21 Али сютэм улӥсьёс шудоесь: тӥляд кӧтты тыр луоз.

  Али бӧрдӥсьёс шудоесь: тӥ серекъялоды.


  22 Шудоесь тӥ, куке тӥледыз Адями Пи понна адямиос адӟонтэм каризы ке, куке тӥледыз люкизы ке, курлазы ке, нимдэс саптаса куштӥзы ке. 23 Шумпотэлэ со нуналэ, шулдыръяськелэ, уго Инмын басьтоно медды-кузьымды туж бадӟым. Соослэн атайёссы но пророкъёсты тазьы ик карылӥзы.


  24 Куректон-кайгу тӥледлы, узыръёс!

  Шумпотыса улондэс тӥ басьтӥды ни.

  25 Куректон-кайгу тӥледлы, али тыр улӥсьёс!

  Сиемды потоз уго.

  Куректон-кайгу тӥледлы, али серекъяса улӥсьёс!

  Бӧрдоды, викышъялоды ай.


  26 Куректон-кайгу тӥледлы, куке вань адямиос тӥ сярысь ушъяса вералозы. Соослэн атайёссы озьы каризы ӧрекчи пророкъёсын.


  27 Тӥледлы, кылзӥськисьёслы, верасько: тушмонъёстэс яратэлэ, тӥледыз кӧтвеськантэм карисьёстылы ӟеч каре, 28 тӥледыз каргасьёсты бакель каре, тӥледыз ултӥясьёс понна вӧсяськелэ. 29 Бамад чабкись муртлы мукет палзэ но пукты. Выл дӥсьтэ талась муртлы эн люкеты дэремдэ но басьтыны.


  30 Котькинлы, курись муртлы, сёт, тынэсьтыд басьтэм муртлэсь берен эн кур. 31 Адямиослы озьы лэсьтэ, кызьы асьтэлы соослэсь лэсьтэмзэс кулэ кариськоды. 32 Асьтэдыз яратӥсьёсты яратӥськоды ке, со понна тӥледлы кыӵе берекет луоз! Сьӧлыкоос но уго соосты яратӥсьёсты ярато. 33 Асьтэлы ӟеч лэсьтӥсьёслы ӟеч лэсьтӥськоды ке, со понна тӥледлы кыӵе берекет? Сьӧлыкоос но уго озьы ик каро. 34 Пунэмен сётӥськоды ке сыӵеослы, кинъёслэсь пунэм тыронзэс берен басьтом шуыса оскиськиськыса улӥськоды ке, со понна кыӵе тӥледлы берекет? Уго сьӧлыкоос но сьӧлыкоослы пунэмен сёто берен сомында ик басьтон вылысь. 35 Нош тӥ тушмонъёстэс яратэлэ, ӟеч уж лэсьтэлэ, пунэмен сётэ, берен номыр но басьтыны малпатэк. Тӥляд туж бадӟым медды-кузьымды луоз, Вылысь Инмарлэн нылпиосыз луоды. Со уго тау карисьтэмъёслы но, лекъёслы но ӟеч. 36 Кыӵе тӥляд атайды жалясь сюлэмо, тӥ но жалясь сюлэмоесь луэлэ.


  37 Судить эн каре, тӥ но судить каремын уд луэ. Эн курлалэ, тӥ но курламын уд луэ. Простить каре, тӥ но простить каремын луоды. 38 Сётэлэ, тӥледлы но сётӥськоз: тыр мертэтэн мертаса, сэзъяса, туйылыса, пачыл карыса тӥледлы, тӥляд кияды сётӥськоз. Уго кыӵе мертэтэн мерталоды, сыӵеен ик тӥледлы но мертаськоз». 39 Соослы мадён но вераз: «Быгатэ-а синтэм мурт синтэмез валтыса нуыны? Кыксы ик гуэ уз усе-а? 40 Дышетскись дышетӥсезлэсь вылынгес уг луы; пумен визь люкаса но, дышетскись дышетӥсез кадь гинэ луоз. 41 Малы тон мукет муртлэн синмысьтыз жагез шоры учкиськод, нош аслад синмысьтыд корзэ уд шӧдӥськы? 42 Яке, кызьы тон мукет муртлы шуыны быгатод: ”Братэ! Вай синмысьтыд жагзэ потто”, куке аслад синмысьтыд корзэ уд адӟиськы? Чеберъяськись! Нырысь аслад синмысьтыд корзэ потты, соку адӟод, кызьы мукет муртлэн синмысьтыз жагзэ поттоно. 43 Ӟеч писпу урод емыш уг сёты; урод писпу но ӟеч емыш уг сёты. 44 Котькыӵе но писпуэз емышезъя тодманы луэ, малы ке шуоно смоква емышез тёрнпуысь уг бичало, виноградэз но емыш сётӥсьтэм куакысь уг окто. 45 Ӟеч адями ас сюлмызлэн ӟеч шыкысысьтыз ӟечсэ поттэ, нош лек адями сюлмызлэн лек шыкысысьтыз лексэ поттэ. Уго сюлэм пачылмыку, кыл вера.


  46 Малы тӥ Мыным вазиськиськоды: ”Кузё-Инмаре! Кузё-Инмаре!”, нош асьтэос Мынэсьтым косэмме уд лэсьтӥське? 47 Котькудӥз Мон доры лыктӥсь, Мынэсьтым кылме кылзӥськись но соосты быдэсъясь мурт, тӥледлы верало, кинлы со укша, – 48 гу гудӟыса пыдло пырем но коркаезлэсь инъетсэ из вылэ пуктэм муртлы со укша. Ву будыса та корка вылэ урдскем но вырӟытэмез луымтэ, малы ке шуоно со из вылэ пуктэмын вылэм. 49 Нош кылзӥськись но быдэсъясьтэм адями корказэ сюй вылэ инъеттэк пуктэм муртлы укша. Корка вылэ ву урдскем но, соку ик со куашкам; та коркалэн куашкамез туж шимес вылэм».

  

  
  

  ЛУКАЛЭСЬ ӞЕЧ ИВОР


  7-тӥ ЛЮКЕТ


  1 Кылзӥськисьёслы вань верано кылзэ вераса быдтэм бераз Иисус Капернауме пыриз.


  2 Огезлэн сю солдатъёсын кивалтӥсьлэн яратоно ляльчиез кулоно кадь ик висе вал. 3 Иисус сярысь кылӥз но иудей тӧроосты Со доры, солэсь ляльчизэ лыктыса мед бурмытоз вал шуыса, Солэсь курыны ыстӥз. 4 Иисус доры лыктыса, туж куризы: «Тон солы юртты вал, со ярамон адями, 5 со асьмелэсь калыкмес яратэ, асьмелы сӥнагога но пуктӥз ук».


  6 Иисус соосын ӵош мынӥз. Коркалы матэ вуэм бераз сю солдатэн кивалтӥсь Иисус доры эшъёссэ Солы вераны ыстӥз: «Кузёе! Эн сюлэмшугъяськы. Тон мынам коркам пырон понна мон ярамон адями ӧвӧл. 7 Соин ик асме ачим Тон доры мыныны ярамон адями ӧвӧл шуыса лыдъяй; кыл гинэ вера но, мынам ляльчие бурмоз. 8 Мон уго ачим но мурт киулын ужась адями. Но мынам киулам солдатъёс вань, огезлы шуисько: ”Мын”, – со мынэ; мукетызлы: ”Лыкты”, – со лыктэ; ляльчиелы шуисько: ”Лэсьты сое”, – со лэсьтэ». 9 Тае кылыса, Иисус паймиз но сьӧраз лыктӥсьёслы шуиз: «Тӥледлы верасько: Израильысь но таӵе осконэз Мон ӧй шедьты». 10 Ыстэм муртъёс корказы берытскыку, ляльчи бурмемын вал ни.


  11 Та бере Иисус Наин шуон городэ мынӥз; Соин ӵош тросэз дышетскисьёсыз, туж уно калык мынӥзы. 12 Со кар капкалы матэ вуыку, кулэм муртэ потто вал. Анаезлэн со одӥг гинэ пиез вал, анаез – палкышно; трос калык келяськыса мынӥз. 13 Кузё-Инмар сое адӟиз но жаляса шуиз: «Эн бӧрды». 14 Матаз лыктыса, кулэм мурт нуон маке борды йӧтӥськиз; нуисьёс дугдӥзы. Со шуиз: «Пияш! Тыныд верасько: султы». 15 Кулэм пи ӝутӥськыса пуксиз но вераськыны кутскиз; Иисус сое анаезлы сётӥз. 16 Ваньзы ик туж куалектӥзы но Инмарез данъяса шуизы: «Асьме куспысь быдӟым пророк султӥз. Инмар Ас калыкез доры вуылӥз». 17 Иисус сярысь таӵе ивор быдэс Иудеяе, котыр ёросъёсы вӧлмиз.


  18 Та сярысь дышетскисьёсыз ваньзэ Иоаннлы веразы. 19 Иоанн кыксэ дышетскисьёссэ ӧтиз, соосты со Иисус доры юаны ыстӥз: «Тон-а Со, Кудӥз лыктыны кулэ, яке милемлы мукетсэ-а витёно?» 20 Иисус доры лыктыса шуизы: «Иоанн Пылатӥсь милемыз Тон доры юаны ыстӥз: ”Тон-а Со, Кудӥз лыктыны кулэ, яке милемлы мукетсэ-а витёно?”» 21 Нош та вадесын Со трос муртэ висёнъёссылэсь, курадӟонъёссылэсь, периослэсь мозмытӥз, троссэ синтэмъёсты адӟись кариз. 22 Соослы ответ сётыса, Иисус шуиз: «Мар адӟиды, кылӥды, мынэлэ но Иоаннлы вералэ: синтэмъёс адӟыны кутско, чутъёс ветло, гижлочерен висисьёс чылкытало, пельтэмъёс кыло, кулэмъёс улӟо, куанеръёс Ӟеч Ивор тодыто. 23 Мон пумысен визь сынаськонлы сётскисьтэм мурт шудо».


  24 Иоаннлэн ыстэм муртъёсыз кошкем бере Иоанн сярысь калыклы вераны кутскиз: «Кыр дуннее мае учкыны ветлӥды? Тӧл шорын веттаськись камыш бодыез-а? 25 Мае бен тӥ учкыны ветлӥды? Небыт дӥськутэн дӥсяськем адямиез-а? Небыт дуно дӥськут нуллӥсьёс, узыр улӥсьёс эксэйёслэн юртазы уло. 26 Мае бен тӥ учкыны ветлӥды? Пророкез-а? Тӥледлы верасько: бен, пророклэсь но вылӥысьсэгес. 27 Та со ук, кин сярысь гожтэмын:


  ”Тани, Мон Тынад азьтӥд Кылчинме лэзисько,

  со Тынад азяд Тыныд сюрес дасялоз”.*а


  28 Тӥледлы верасько: кышномуртлэсь вордӥськемъёс пӧлысь Иоанн Пылатӥсьлэсь бадӟымез одӥг но пророк ӧвӧл; нош Инмар Эксэйлыкын покчиез но солэсь бадӟымгес». 29 Сое кылзӥськыса улэм вань калык, выт бичасьёс но, кудъёсыз Иоанн дорын пылатӥськизы, Инмарез данъязы. 30 Нош фарисейёс но закон тодӥсьёс, со дорын пылатӥськытэк, Инмарлэсь соос понна чаклам эриксэ палэнтӥзы.


  31 Соку Кузё-Инмар шуиз: «Та выжыысь адямиосты кинэн ӵошатом? Кинлы соос укшало? 32 Соос укшало ульчаын пукись, ог-огзылы вазиськись нылпиослы, кинъёс шуо: ”Ми тӥледлы чипчирган шудӥмы, нош тӥ ӧд эктэ; ми тӥледлы ӝож гуръёс кырӟамы, нош тӥ ӧд бӧрдэ”. 33 Иоанн Пылатӥсь лыктӥз, нянь но уг сиы, вина но уг юы, но тӥ шуиськоды: ”Со пушкын пери”. 34 Адями Пи лыктӥз, Со сие но, юэ но, но тӥ шуиськоды: ”Таиз адями сиськыны, вина юыны яратэ, выт бичасьёслэн, сьӧлыкоослэн эшсы Со”. 35 Визьлыклэн вань нылпиосыз визьлыклэсь шонер луонзэ возьмато».


  36 Фарисейёс пӧлысь одӥгез Иисусэз дораз сиськыны ӧтиз. Со фарисейлэн корказ пырыса пуксиз. 37 Тани, та городысь одӥг сьӧлыко кышномурт Солэсь фарисей дорын сиськыса улэмзэ тодӥз но алавастр посудаен миро вайыса лыктӥз. 38 Бертӥз Солэн пыд дораз кариськиз но бӧрдыса Солэсь пыдъёссэ синкылиен гылтӥз, ас йырысьтыз йырсиеныз ӵушылыны кутскиз. Солэсь пыдъёссэ чупаз но мироен зыраз. 39 Тае адӟыса, Сое ӧтем фарисей ас понназ ачиз шуиз: «Со пророк ке луысал, тодысал – кин но кыӵе кышномурт Со борды йӧтӥське, – сьӧлыко мурт ук со». 40 Солы вазиськыса, Иисус шуиз: «Симон! Мынам тыныд маке но веранэ вань». Со шуиз: «Вера, Дышетӥсь».


  41 Иисус шуиз: «Одӥг пунэм сётъясьлэн кык пунэм тыроно муртэз вал: огез вить сю динарий, нош мукетыз – витьтон. 42 Тырыны номырзы но ӧвӧлысь, кыксылэсь но тыронзэс куштӥз. Вера, соос пӧлысь кудӥз сое юнгес яратоз?» 43 Симон ответ сётӥз: «Малпасько, кудӥзлэсь троссэгес куштӥз». Со шуиз: «Шонер тон малпаськод». 44 Кышномурт пала берыктӥськыса, Симонлы шуиз: «Адӟиськод-а тон та кышномуртэз? Мон тынад коркад лыктӥ но, тон Мынам пыдам вудэ ӧд сёты, нош со Мынэсьтым пыдъёсме синкылиен гылтӥз но йырысьтыз йырсиеныз ӵушылӥз. 45 Тон Монэ ӧд чупа, нош со Мон лыктэм дырысен уг дугды Мынэсьтым пыдъёсме чупамысь. 46 Тон Мынэсьтым йырме вӧйын ӧд зыра, нош со Мынэсьтым пыдъёсме мироен зыраз. 47 Соин ик тыныд шуисько: трос яратэмез понна солэн трос сьӧлыкъёсыз куштӥсько. Кинлы ӧжыт куштӥське, со ӧжыт яратэ». 48 Кышномуртлы шуиз: «Тынад сьӧлыкъёсыд куштӥсько».


  49 Соин ӵош сиськисьёс асьсэ понна вераськыны кутскизы: «Кин со, сьӧлыкъёсты но куштэ?» 50 Нош Со кышномуртлы шуиз: «Осконэд тонэ утиз. Каньылэн мын».

  


  *а7:27 Мал. 3:1

  

  
  

  ЛУКАЛЭСЬ ӞЕЧ ИВОР


  8-тӥ ЛЮКЕТ


  1 Собере Иисус, Инмар Эксэйлыкез тодытыса, Ӟеч Ивор вераса, городъёстӥ, гуртъёстӥ ветлӥз. Соин ӵош дас кык дышетскисьёсыз ветлӥзы, 2 нош озьы ик куд-ог кышномуртъёс но Со сьӧрын ветлӥзы, соосты Со периослэсь мозмытӥз, висёнъёслэсь бурмытӥз: пушкысьтыз сизьым периос потэм Магдалина шуон Мария; 3 Иродлэсь юртъерзэ утьыса улӥсь Хузалэн кышноез Иоанна, озьы ик Сусанна но трос мукетъёсыз. Соос Иисуслы асьсэлэн ваньбуренызы юрттӥськыса улӥзы.


  4 Трос калык люкаськиз, вань городъёсысь калык Иисус котыре лыктӥз. Со мадён пыр вераны кутскиз: 5 «Кизись кидыссэ кизьыны потэм. Кизьыкуз куд-огез сюрес дуре усем но лёгаськем, ин тылобурдоос сое кокчаса быдтӥллям. 6 Куд-огез из вылэ усем, потэм но шуям, малы ке шуоно мускытэз вылымтэ. 7 Куд-огез бышкись будосъёс куспы усем, бышкись будос ӝужам но ӝокатэм сое. 8 Куд-огез ӟеч музъеме усем – будэм но сю полэс емыш ваем». Тае верам бераз бадӟым куараен ялӥз: «Кылыны пельыз вань мурт – мед кылоз!»


  9 Дышетскисьёсыз Солэсь юазы: «Та мадён мае возьматэ?» 10 Со шуиз: «Тӥледлы Инмар Эксэйлыклэсь ватӥськыса улӥсь зэмлыксэ тодон сётэмын, нош мукетъёслы – мадёнъёс пыр, соин ик соос учко, но уг адӟо, кыло, но уг валало. 11 Тани мае та мадён возьматэ: кидыс – со Инмарлэн кылыз. 12 Сюрес кузя усемез – со сыӵе кылзӥсьёс, кинъёс доры бӧрысь диавол лыктэ но, медаз оске, медаз утиське шуыса, соослэн сюлмысьтызы Инмар кылэз нуэ. 13 Из вылэ усемез – со сыӵеос, кинъёс кылэз кыло но шумпотыса кабыл басьто, но выжызы ӧвӧл: огдырын оско, нош визь сынаськон вуэ ке, усё. 14 Бышкись будосъёс пӧлы усемез – со сыӵеос, кинъёс кылэз кылзо, но сюлмаськонъёсын, узырлыкен, майбыръяськыса улонэн нюртӥсько, соин ик емыш уг ваё. 15 Нош ӟеч музъеме усемез – со сыӵеос, кинъёс Инмар кылэз кыло но лякыт, чылкыт сюлмазы возё, чиданэнызы емыш ваё». Тае вераз но бадӟым куараен шуиз: «Кылыны пельыз вань мурт – мед кылоз!


  16 Нокин но сюсьтылэз ӝуатыса посудаен уг шобырты яке кровать улэ уг пукты, пырисьёс югытэз мед адӟозы шуыса, сюсьтыл пуктонэ пукто. 17 Уго ӧвӧл нокыӵе но лушкем маке, кудӥз шарае потытэк уг кыльы, нокыӵе ватӥськемлэн но тодмо луытэк, шарае потытэк кылемез уг луы. 18 Чаклалэ, мае тӥ кылзӥськоды, уго кинлэн вань, солы сётэмын луоз; кинлэн ӧвӧл, солэсь, мае вань карыны малпа, соиз но басьтэмын луоз».


  19 Иисус доры Анаез, братъёсыз лыктӥзы но калык тросысь Со доры пырыны ӧз быгатэ. 20 Солы ивортӥзы: «Анаед но братъёсыд, Тонэ адӟемзы потыса, педлон сыло». 21 Соослы ответ сётыса, Иисус шуиз: «Мынам анае, Мынам братъёсы соос, кинъёс Инмар кылэз кылзо но сое быдэсъяло».


  22 Одӥг нуналэ Иисус дышетскисьёсыныз ӵош пыже пыриз но соослы шуиз: «Зарезьлэн тупалаз выжоме». Собере соос кошкизы. 23 Уякузы Со умме усиз. Зарезь вылын кужмо тӧл ӝутскиз но соосты тулкымен пылатъяны кутскиз, соос секыт учыре сюризы. 24 Дораз лыктыса, Сое сайкатӥзы но шуизы: «Дышетӥсь! Дышетӥсь! Быриськомы». Нош Со султыса, тӧллы но вулэн тулкымъяськонэзлы алыса вераз. Соку тӧл дугдӥз, ву вылын чус луиз. 25 Собере дышетскисьёсызлы Иисус шуиз: «Кытын тӥляд осконды?» Нош соос кышкаса но паймыса огзылы огзы веразы: «Кин Та, тӧллы но, вулы но косыса вера но, соос Солэсь кылзӥсько?»


  26 Галилеялы ваче пумитэ интыяськем Гадара шаере вуизы. 27 Ярдуре потэм бераз городысь кемалась дырысен периосын ёртэм, дӥськут дӥсятэк, коркан улытэк, шайгу пещераосын улӥсь одӥг адями Сое пумитаз. 28 Иисусэз адӟыса черектӥськиз но, Со азе пыдесъяськыса, бадӟым куараен вераз: «Иисус, Вылысь Инмарлэн Пиез, Тынад мон бордын мар ужед? Тэльмырыса Тонэ курисько, эн курадӟыты монэ». 29 Уго Иисус перилы та адями пушкысь потыны косӥз, уго со кема дыр ӵоже сое курадӟытыса возиз. Сое утён понна думылыса, жильыяса возизы. Нош со думетъёсты тӥялляз, пери сое кыр дуннеосы улляса нуллӥз. 30 Иисус солэсь юаз: «Кызьы тынад нимыд?» Со шуиз: «Легион», малы ке шуоно со пушкы трос периос пыремын вал. 31 Пыдэстэм гуэ соосты медаз улля вал шуыса, соос Иисусэз куризы.


  32 Татын ик гурезьын бадӟым парсь уллё возьмаське вал. Периос Сое куризы, соос пушкы пырыны мед лэзёз вал шуыса. Соосты Со парсьёс пушкы пырыны лэзиз. 33 Адями пушкысь потыса, периос парсьёслэн пушказы пыризы; соку парсь уллё меӵ ярысен зарезе тэтчаз но вуэ выйиз. 34 Мар луэмез адӟыса, парсь возьмасьёс бызьыса кошкизы, городын но, гуртъёсын но та сярысь ивортӥзы. 35 Луэм учырез адӟыны потӥзы. Иисус доры лыктыса адӟизы Иисуслэн пыд выжыяз дӥсяськыса, визьмын пукись адямиез, кудӥз пушкысь периос потӥзы. Соос туж куалектӥзы. 36 Адӟисьёс соослы веразы перияськем муртлэсь кызьы бурмемзэ. 37 Гадара ёросысь вань калык Иисусэз дорысьтызы кошкыны куриз, уго соосты туж бадӟым куалектон ёртӥз. Со пыже пыриз но потэм интыяз берытскиз. 38 Периосыз потэм мурт Иисусэз куриз Соин огазьын луыны. Нош Иисус сое бертыны косыса шуиз: 39 «Аслад дорад берт но вера, мар тыныд Инмар лэсьтӥз». Со мыныса быдэс городэтӥ Иисуслэсь соин мар каремзэ тодытыса ветлӥз.


  40 Иисус берытскем бере калык Сое ӟеч пумитаз, уго ваньзы Сое возьмало вал. 41 Соку сӥнагогалэн Иаир нимо кивалтӥсез лыктӥз. Иисуслэн азяз пыдесъяськыса, Сое аслаз корказ пырыны куриз, – 42 солэн ог дас кык аресъем одӥг гинэ нылыз вал, со но кулоно кадь черлам. Со мыныку, калык Сое ӝиптӥз. 43 Соку вирыз кошкыса дас кык ар ӵоже курадӟыса улӥсь кышномурт, кудӥз вань юртъерзэ врачъёслы тырыны быдтӥз, нош йӧнатыны огез но сое ӧз быгаты, 44 бертӥз лыктыса, Иисуслэн дӥсянэзлэн сӧзы бордаз йӧтӥськиз. Со куспын ик вирыз виямысь дугдӥз. 45 Иисус шуиз: «Кин Мон борды йӧтӥськиз?» Куке ваньзы «ӧм» шуизы, Петр но Соин ӵош луэмъёс веразы: «Дышетӥсь! Калык Тонэ котыртэ, ӝиптэ, нош Тон шуиськод: ”Кин Мон борды йӧтӥськиз?”» 46 Соку Иисус шуиз: «Кин ке но Мон борды йӧтӥськиз. Мон шӧдӥ пушкысьтым кужымлэсь потэмзэ». 47 Ватыны луымтэзэ адӟыса, кышномурт куалектыса лыктӥз но, Со азе пыдесъяськыса, вань калык азьын Солы ялӥз, кыӵе муген Со борды йӧтӥськиз но кызьы со куспын ик бурмиз. 48 Иисус шуиз: «Сэзь лу, нылмурт! Осконэд тонэ утиз. Каньылэн берт».


  49 Тае веран куспетӥз кин ке но, сӥнагогалэн кузёез дорысь лыктыса, солы шуиз: «Нылыд кулӥз. Эн ни раньӟыты Дышетӥсез». 50 Та кылъёсыз кылыса, Иисус солы шуиз: «Эн кышка, оскы гинэ, утемын луоз». 51 Корказы вуыса, Петрез, Иоаннэз, Иаковез но ныллэсь атаеныз анайзэ сяна, нокинэ но бӧрсязы пырыны ӧз лэзьы. 52 Со ныл понна ваньзы бӧрдӥзы, викышъязы, нош Иисус шуиз: «Эн бӧрдэ, со кулэмын ӧвӧл, со изе гинэ». 53 Ныллэсь кулэмзэ тодыса, Сое серем каризы. 54 Нош Со ваньзэс педло поттӥз, нылмуртэз китӥз кутӥз но солы бадӟым куараен вераз: «Нылаш! Султы». 55 Ныллэн лулыз берытскиз; соку ик со султӥз. Иисус солы сиён сётыны косӥз. 56 Анай-атайёсыз паймизы. Нош Иисус та луэм учыр сярысь нокинлы но вераны ӧз косы.

  

  
  

  ЛУКАЛЭСЬ ӞЕЧ ИВОР


  9-тӥ ЛЮКЕТ


  1 Дас кыксэ ик дышетскисьёссэ ӧтиз но вань периосты улляса поттаны, висёнъёсты бурмытъяны соослы кужым, эрик сётӥз, 2 соосты Инмар Эксэйлыкез тодытыны, висисьёсты йӧнатыны ыстӥз. 3 Соослы шуиз: «Сюрес вылэ номыр но эн басьтэ: боды но, пуйы но, нянь но, азвесь но, кык пумо дӥськутты но медаз луы. 4 Кыӵе корка пыриды, отчы кыле, отысен сюрес вылэ потэ. 5 Ӧз ке пыртэ тӥледыз, соку со городысь потыкуды, соослэсь янгышъёссэс шарае поттон понна пыдысьтыды сюйзэ курткыса кельтэ». 6 Соос мынӥзы но, гуртъёстӥ Ӟеч Ивор вераса, котькытӥ но йӧнатыса ветлӥзы.


  7 Ньылетӥ люкетэн кивалтӥсь Ирод ваньмыз сярысь, мар лэсьтэ Иисус, кылӥз но абдраз: уго огъёсыз верало вал со, пе, Иоанн улӟыса султэм, 8 мукетъёсыз – Илия лыктэм, нош куд-огъёсыз шуизы вашкала пророкъёс пӧлысь одӥгез, пе, улӟыса султэм. 9 Ирод шуиз: «Иоаннлэсь йырзэ ӵогыса басьтӥ. Кин бен Со, Кин сярысь мон таӵе ивор кылӥсько?» Ирод Иисусэз адӟыны турттыса, Сое адӟемез потыса улӥз.


  10 Апостолъёс берытскыса Иисуслы мар лэсьтэмзы сярысь веразы. Со, соосты сьӧраз басьтыса, Вифсаида шуон городлы матысь чик калыктэм интые кошкиз.


  11 Нош калык тодӥз но Иисус бӧрсьы мынӥз. Соосты Со бордаз кутӥз но Инмар Эксэйлык сярысь соослы вераз, йӧнатыны курисьёсты йӧнатылӥз. 12 Нунал ӝыт пала кыстӥськыны кутскиз. Со доры лыктыса, дас кык дышетскисьёсыз Солы веразы: «Калыкез артысь гуртъёсы, починкаосы кӧлыны, сиён утчаны лэзь, асьмеос кыр интыын уго». 13 Нош Иисус соослы шуиз: «Тӥ соослы сиён сётэлэ». Соос шуизы: «Милям вить няньмы но кык чорыгмы сяна, номырмы но ӧвӧл. Вань калыклы мыныса сиён басьтоно ке шат?» 14 Отын ог вить сюрс пиосмурт вал. Со дышетскисьёсызлы шуиз: «Пуктэлэ соосты витьтон муртэн, чурен-чурен». 15 Озьы каризы, ваньзэс пуктылӥзы. 16 Нош Иисус вить нянез но кык чорыгез басьтыса, ин пала учкиз, соосты бакель кариз, тӥялтӥз но, калыклы мед люкылозы шуыса, дышетскисьёсызлы сётъяз. 17 Сиизы, ваньзылэн кӧтсы тыриз. Соос бере кылем юдэсъёсты дас кык кудые тыраз бичазы.


  18 Одӥг пол, шыпыт интыын вӧсяськыса улыкуз, бордаз дышетскисьёсыз вал. Соослэсь Со юаз: «Калык Монэ кин шуыса лыдъя?» 19 Соос ответ сётыса шуизы: «Иоанн Пылатӥсь, куд-огез Илия шуэ; мукетъёсыз шуо вашкала пророкъёс пӧлысь, пе, одӥгез улӟем». 20 Соослэсь Иисус юаз: «Нош тӥ асьтэос Монэ кин шуыса лыдъяськоды?» Петр ответ сётыса шуиз: «Инмарлэн Христосэз шуыса». 21 Та сярысь нокинлы но медаз вералэ шуыса, соосты юн алӥз. 22 Вераз, Адями Пилы трос курадӟонэз чидано луоз, тӧроос, архиерейёс, книга тодӥсьёс Сое палэнтозы, Сое виёзы, куинетӥ нуналаз улӟыса султоз шуыса.


  23 Нош ваньмызлы шуиз: «Кин Мон сьӧры мыныны малпа, аслэсьтыд ачид куштӥськы, киростэ басьты но Мон сьӧры мын. 24 Уго кинлэн лулзэ утемез потэ, со сое ыштоз, нош кин Мон понна лулзэ ыштоз – со лулзэ утёз. 25 Адямилы мар пайдаез быдэс дуннеез аслыз басьтӥз ке, нош ачиз быриз яке аслыз изъян лэсьтӥз ке? 26 Уго кин Мынэсьтым, Мынам кылъёсылэсь возьдаськиз ке, Аслаз пиштӥсь данлыкеныз, Атаезлэн, святой Кылчинъёслэн пиштӥсь данлыкенызы лыктыкуз, со муртлэсь Адями Пи но возьдаськоз. 27 Зэм ик тӥледлы верасько: татын сылӥсьёс пӧлын вань куд-ог адямиос, соос кулыса уз вуэ, Инмар Эксэйлыкез адӟозы».


  28 Та кылъёс бере, ог тямыс нунал ортчыса, Петрез, Иоаннэз но Иаковез басьтыса, Иисус вӧсяськыны гурезе тубиз. 29 Вӧсяськыкуз Солэн ымнырыз воштӥськиз, дӥсянэз пиштӥсь тӧдьы луиз. 30 Тани кык пиосмуртъёс Соин вераськыса улӥзы, со Моисеен Илия вал. 31 Данлыкен лыктыса, Солэн кошконэз сярысь вераськизы, кудзэ Со Иерусалимын быдэстыны кулэ луоз. 32 Петрез но соин ӵош луэмъёсты ум нюртыса возиз. Сайказы но Солэсь пиштӥсь данлыксэ, Соин огазьын сылӥсь кык пиосмуртъёсты адӟизы. 33 Соос дорысь кошкыкузы, Петр Иисуслы шуиз: «Дышетӥсь! Милемлы татын улыны ӟеч; ваелэ куинь тылыс пуктоме, одӥгзэ Тыныд, одӥгзэ Моисейлы, одӥгзэ Илиялы», – мар верамзэ валатэк. 34 Тае веракуз, пилем лыктыса соосты шобыртӥз; пилем пушкы пырем беразы кышкатскизы. 35 Пилем пушкысь тазьы верась куара кылӥськиз: «Та Мынам Яратоно Пие; Солэсь кылзӥське». 36 Та куара бере Иисус огназ кылиз. Нош соос шып улӥзы, со нуналъёсы ма адӟемзы сярысь нокинлы но ӧз вералэ.


  37 Мукет нуналаз, гурезьысь васькем беразы, Иисусэз трос калык пумитаз. 38 Шӧдтэк шорысь калык пӧлысен кин ке но черектӥськиз: «Дышетӥсь! Тэльмырыса Тонэ пиме учкыны курисько, со мынам одӥг гинэ: 39 Сое пери кутэ но, соку ик со черектӥське, курадӟытэ сое, шукыез ик вия; катьтэммытэм бераз гинэ мырдэм со дорысь кошке. 40 Тынэсьтыд дышетскисьёстэ кури вал перизэ улляса поттыны; нош соос ӧз быгатэ». 41 Иисус ответ сётыса шуиз: «Эй, оскисьтэм, азэм выжы! Кема уло на-а тӥ пӧлын, кема-а чидало на тӥледыз? Вай татчы пидэ». 42 Со лыктэ вал ай, нош пери сое уськытыса тышканы кутскиз. Иисус периез алӥз но пинал пиез йӧнатӥз, сое атаез кие сётӥз. 43 Инмарлэн быдӟымлыкезлы ваньзы паймыса улӥзы.


  Ваньзы соос Иисуслэн вань лэсьтэмъёсызлы паймыса улыку, Со дышетскисьёсызлы шуиз: 44 «Пеляды понэ та кылъёсыз: Адями Пи адямиослэн киулазы сётэмын луоз». 45 Но та верам кылэз соос ӧз валалэ; уго сое медаз валалэ шуыса, со кыл соослэсь ватӥськемын вал. Нош Солэсь со кыл сярысь юаны кышказы.


  46 Соослэн сюлмазы малпан лыктӥз: соос пӧлысь кин меда ваньмызлэсь бадӟымез? 47 Иисус, соослэсь сюлэм малпанзэс тодыса, пичи пиналэз кутӥз но Аслаз азяз султытӥз. 48 Собере соослы шуиз: «Кин Мынам нимы понна та пиналэз кабыл басьтэ, со Монэ кабыл басьтэ; нош кин Монэ кабыл басьтэ, со Монэ Ыстӥсез кабыл басьтэ. Уго тӥ пӧлысь кин ваньмызлэсь покчи, со ваньмызлэсь быдӟым луоз».


  49 Соку Иоанн шуиз: «Дышетӥсь! Тынад нимыныд периосты уллясь адямиез ми адӟимы, но ӧм ни лэзе со ужен вырыны, малы ке шуоно со асьмемын уг ветлы». 50 Иисус солы шуиз: «Эн алэ; уго кин тӥледлы пумит ӧвӧл, со – тӥ палан».


  51 Дунне вылысь басьтӥськон нуналъёсыз матэ вуыны кутскем бере Иисус Иерусалиме мыныны потӥз. 52 Аслаз азяз ивортӥсьёсты лэзиз. Соос мыныса самарян гуртэ пыризы, – Солы ваньзэ дасян понна. 53 Но отын Сое кабыл ӧз басьтэ, малы ке шуоно Солэн вылтусыз Иерусалиме мынӥсь муртлэн кадь вал. 54 Тае адӟыса, дышетскисьёсыз Иаков но Иоанн шуизы: «Кузё-Инмаре! Кулэ-а Тыныд, ми вералом, Инмысь тыл мед васькоз но соосты мед быдтоз шуыса, кызьы Илия лэсьтӥз вал?» 55 Нош Иисус, соос пала берытскыса, соосты алыса шуиз: «Уд тодӥське, кыӵе духен тӥ. 56 Адями Пи адями лулъёсты быдтыны ӧз лыкты, утьыны Со лыктӥз ук». Отысен соос мукет гуртэ кошкизы.


  57 Луиз озьы: сюрес вылын дыръязы кин ке но Солы шуиз: «Кузёе! Кытчы гинэ Тон уд мыны, мон Тон сьӧры мыно». 58 Иисус солы шуиз: «Ӟичыослэн гутёзы вань, ин тылобурдоослэн – карзы; нош Адями Пилэн йырзэ понон интыез но ӧвӧл». 59 Мукетызлы адямилы Со шуиз: «Мон сьӧры мын». Соиз шуиз: «Кузё-Инмаре! Нырысь лэзь вал монэ аслэсьтым атайме ватыны мыныны». 60 Иисус солы шуиз: «Кулэмъёс асьсэлэсь кулэмъёссэс мед ватозы, нош тон мын но Инмар Эксэйлык сярысь Ӟеч Иворез тодытыса ветлы». 61 Эшшо мукетыз адями Солы шуиз: «Мон Тон сьӧры мыно, Кузёе! Но азьвыл лэзь монэ гуртоосыным люкиськыны». 62 Иисус солы шуиз: «Нокудӥз но геры вылэ кизэ поныса берланяз утчаськись мурт Инмар Эксэйлыклы оскиськымон адями уг луы».

  

  
  

  ЛУКАЛЭСЬ ӞЕЧ ИВОР


  10-тӥ ЛЮКЕТ


  1 Та бере Кузё-Инмар мукетъёссэ сизьымдон дышетскисьёссэ бырйиз но кыкен-кыкен Аслаз азьтӥз пӧртэм городъёсы но интыосы ыстӥз, кытчы Солэн Аслаз мынэмез потӥз. 2 Соослы шуиз: «Аран трос, нош ужасьёс ӧжыт; соин ик аранлэн Кузёезлэсь вӧсяськыса куре, Аслаз аран дораз ужасьёсты мед ыстоз шуыса. 3 Мынэлэ! Мон тӥледыз, кызьы кионъёс пӧлы ыжпиосты ысто, озьы ыстӥсько. 4 Пуйы но, сумка но, пыдкутчан но эн басьтэ, сюрес вылысен нокинэн но ӟечъяськыса эн улэ. 5 Кыӵе ке корка пыриды, нырысь ик шуэлэ: ”Каньыллык та коркалы!” 6 Отын каньыллык улонэз кулэ карись вань ке, соку со вылэ тӥляд каньыллыкты васькоз; ӧвӧл ке, соку тӥ доры ик берыктӥськоз. 7 Со коркан ик улэ, марзы вань, сие, юэ: уго ужась мурт ужамез понна кӧттыр басьтыны кулэ. Коркась корка потаса эн ветлэ. 8 Кыӵе ке городэ лыктӥды но, пыртӥзы ке, мар ӵектӥзы, сиелэ. 9 Отын кыллись висисьёсты бурмытъялэ но шуэлэ: ”Инмар Эксэйлык тӥледлы матэктӥз”. 10 Кыӵе ке городэ лыктӥды но, ӧз ке пыртэ тӥледыз, ульчае потыса шуэлэ: 11 ”Городысьтыды ми борды лякиськем сюез тӥледлы курткиськом; но тодэлэ, Инмар Эксэйлык тӥледлы матэктӥз шуыса”. 12 Тӥледлы верасько: самой со нуналэ Содомлы сярысь но та городлы секытгес луоз.


  13 Кайгу тыныд, Хоразин! Кайгу тыныд, Вифсаида! Тӥ дорын возьматэм паймымон ужъёс Тирын но Сӥдонын возьматэмын луысалзы ке, соос кемалась ини, вылазы чурыт бышкись дӥсь дӥсяса, пень вылын пукыса, сьӧлыкъёссы понна ӧпкельысалзы. 14 Тирлы но, Сӥдонлы но, тӥледлы сярысь, судын капчигес луоз. 15 Тон но, инбамозь ӝутӥськем Капернаум, адэ куштӥськод. 16 Тӥледыз кылзӥськись мурт – Монэ кылзӥське; тӥлесьтыд куштӥськись мурт – Мынэсьтым куштӥське. Нош Мынэсьтым куштӥськись мурт – Монэ Ыстӥсьлэсь куштӥське».


  17 Сизьымдон дышетскисьёс шумпотыса берытскизы но шуизы: «Кузё-Инмармы! Тынад нимыныд периос но милесьтым кылзӥсько». 18 Нош Иисус соослы шуиз: «Чилектэм кадь инмысь усись шайтанэз Мон адӟи. 19 Тани, тӥледлы кыйёс вылэ, скорпионъёс, вань тушмон кужым вылэ лёгиськыны эрик сётӥсько, номыр но тӥледлы изъян уз лэсьты. 20 Нош тӥ, периос тӥлесьтыд кылзӥсько шуыса, шум эн потэ, – шумпотэлэ, тӥляд нимъёсты Инмын гожтӥськемын шуыса».


  21 Со дыре ик Иисус духеныз шумпотыса шуиз: «Данъясько Тонэ, Атае, Инлэн но, музъемлэн но Кузё-Инмарез, таосты Тон визьмоослэсь, нодоослэсь ватэмед но нуныослы усьтэмед понна. Озьы, Атае! Сыӵе вылэм уго Тынад ӟеч эрикед». 22 Дышетскисьёсыз пала берыктӥськыса шуиз: «Ваньзэ Мыным Атае сётӥз. Кин со Пи, Атай сяна, нокин но уг тоды, но кин со Атай, Пи сяна, нокин но уг тоды, – кинлы Пилэн усьтэмез потэ, со тодэ». 23 Дышетскисьёсыз пала берыктӥськыса, соослы нимысьтыз вераз на: «Тӥлесьтыд адӟемдэс адӟись синъёс шудоесь! 24 Тӥледлы верасько: трос пророкъёс но эксэйёс тӥлесьтыд адӟемдэс адӟемзы потэ вал, но ӧз адӟе, тӥлесьтыд кылэмдэс кылэмзы потэ вал, но ӧз кылэ».


  25 Тани, султыса одӥг закон тодӥсь Солэсь визьзэ сынаса шуиз: «Дышетӥсь! Быронтэм улонэз басьтон понна мон ма карыны кулэ?» 26 Иисус солы шуиз: «Мар гожтэмын законын? Кызьы лыдӟиськод?» 27 Ответ сётыса, со шуиз: «Инмардэ Кузё-Инмарез вань сюлмыныд, вань лулыныд, вань кужмыныд, вань визьмыныд яраты, матысьтэ но астэ ачид кадь ик». 28 Иисус солы шуиз: «Шонер ответ тон сётӥд. Озьы лэсьты, улэп луод». 29 Нош со, ассэ ачиз шонере поттыны турттыса, Иисуслы шуиз: «Нош кин бен мынам матысе?» 30 Талы Иисус шуиз: «Кыӵе ке но адями Иерусалимысь Иерихонэ мынэ вылэм но адями таласьёс кие шедем, соос солэсь дӥськутсэ октыса, ассэ жугыса, мырдэм улэп кельтыса кошкиллям. 31 Учырам озьы: со сюрес кузя священник мынэ вылэм но, сое адӟыса, вӧзтӥз кошкем. 32 Озьы ик со интыын левит но вылэм, дораз мыныса учкем но вӧзтӥз кошкем. 33 Кыӵе ке но Самария мурт кошкыкуз со шоры кемдэм, адӟем сое но жаль потэм. 34 Дораз лыктыса, яраоссэ вӧйын зыраса, винаен гылтыса бинем. Ишак вылаз пуктыса, кунокуае ваем но со сярысь сюлмаськем. 35 Мукет нуналаз кошкыкуз кунокуа кузёлы кык динарий коньдон поттыса сётэм но солы шуэм: ”Сюлмаськы со сярысь. Талэсь тросгес коньдон быдтӥд ке, берен вуи ке, тыныд тыро”. 36 Кызьы малпаськод, кудӥз та куинь муртъёс пӧлысь адями таласьёс кие шедемлы матысь луэ?» 37 Со шуиз: «Кин солы ӟеч кариз». Соку Иисус солы шуиз: «Мын, тон но озьы ик лэсьты».


  38 Сюрес кузя мынон сяменызы Иисус одӥгаз гуртэ вуиз. Татын Марфа нимо кышномурт Сое аслаз корказ ӧтиз. 39 Солэн Мария нимо сузэрез вал, со Иисуслэн пыд выжыяз пуксиз но Солэсь верамзэ кылзӥськыса улӥз. 40 Нош Марфа, трос сиён-юон дасяса, Сое куно карон сярысь сюлмаськиз. Собере Иисуслэн матаз лыктыса шуиз: «Кузё-Инмаре! Сузэре монэ огнаме ужаны кельтӥз шуыса, Тыныд нокыӵе но уг поты шат? Вера солы, мыным мед юрттоз». 41 Нош Марфалы ответ сётыса, Иисус шуиз: «Марфа, Марфа! Тон тросэз сярысь сюлмаськиськод, шугъяськиськод, 42 нош кулэ огез гинэ. Мария ӟечсэ люкетэз бырйиз, кудӥз солэсь уз басьтӥськы».

  

  
  

  ЛУКАЛЭСЬ ӞЕЧ ИВОР


  11-тӥ ЛЮКЕТ


  1 Луиз озьы: одӥг интыын вӧсяськыса дугдэм бераз дышетскисьёсыз пӧлысь одӥгез Иисуслы шуиз: «Кузё-Инмаре! Милемыз вӧсяськыны дышеты, кызьы Иоанн аслэсьтыз дышетскисьёссэ дышетӥз». 2 Соослы Со шуиз: «Вӧсяськыкуды тазьы вералэ:


  ”Инмысь Атаймы! Тынад нимыд дано мед луоз;

  Тынад Эксэйлыкед мед лыктоз;

  Тынад эрикедъя мед луоз музъем вылын но,

  инмын кадь ик;

  3 Милемлы нуналлы быдэ улымон няньмес сёты;

  4 Милесьтым сьӧлыкъёсмес но кушты,

  милемлы вань пунэмо луисьёслэсь ми но куштӥськом уго;

  милемыз визь сынаськонлэсь но утьы,

  уродлэсь но мозмыты милемыз”».


  5 Соослы Иисус шуиз: «Кин ке но тӥ пӧлысь, кудӥзлэн эшез вань, уйшор уйин со доры лыктоз но солы шуоз: ”Эше! Вай мыным пунэмен куинь няньдэ. 6 Мон доры сюрес вылысь эше пыриз, нош мынам солы ӵектыны номыри но ӧвӧл”. 7 Нош соиз пуш паласен солы ответ сётыса шуоз: ”Эн раньӟыты монэ, ӧсъёс ӵогамын ни, нылпиосы но монэн огазьын валесын кыллё, уг быгатӥськы султыса тыныд нянь сётыны”. 8 Тӥледлы верасько, эш луыса вылысь но султыса ӧз ке сёты, соиз куремысь ӧз ке дугды, султоз но, кӧня куре, сомында сётоз. 9 Мон тӥледлы верало: курелэ, тӥледлы сётэмын луоз; утчалэ – шедьтоды; йыгаське – тӥледлы усьтозы. 10 Уго котькудӥз курись мурт басьтэ, утчась мурт шедьтэ, йыгаськисьлы – усьтозы. 11 Тӥлесьтыд кыӵе атай луоз, пиед нянь куриз ке, нош тон солы из сётӥд ке? Яке, чорыг куриз ке, чорыг интые тон солы кый сётӥд ке? 12 Яке, курегпуз куроз но, тон солы скорпион сётӥд ке? 13 Озьыен, тӥ, уродэсь-лекесь луыса но, асьтэлэн нылпиостылы ӟечесь кузьымъёс сётъяны быгатӥськоды ке, уката но Инмысь Атай Солэсь курисьёслы Святой Духез сётоз».


  14 Одӥг пол Иисус кылтэм периез улляса поттӥз. Пери потэм бере кылтэм вераськыны кутскиз. Калык паймиз. 15 Соос пӧлысь куд-огез вераськизы, Со периосты периослэн эксэйзылэн веельзевуллэн кужыменыз улляса потта. 16 Нош мукетъёсыз, визьзэ сынаса, инмысь тодмет мед возьматоз шуыса, Солэсь куризы. 17 Нош Иисус, таослэсь малпанъёссэс тодыса, соослы шуиз: «Котькыӵе но эксэйлык аслыз ачиз пумит люкиськиз ке, тырттэм кылёз, корка но аслыз ачиз пумит люкиськиз ке, куашкалоз. 18 Шайтан но аслыз ачиз пумит люкиськиз ке, кызьы солэн эксэйлыкез быдэс возиськоз? Нош тӥ шуиськоды, Мон периосты веельзевуллэн, пе, кужыменыз улляса поттӥсько. 19 Мон веельзевуллэн кужыменыз периосты улляса поттасько ке, нош тӥляд пиосты кинлэн кужыменыз соосты улляло? Соин ик соос тӥледыз судить карисьёс луозы. 20 Нош Мон Инмар чиньыен периосты улляса поттасько ке, соку, зэм но, Инмарлэн Эксэйлыкез тӥ доры вуиз. 21 Кужмо мурт корказэ ожмаськон тӥрлыкен возьма ке, со юртлы кышкытлык ӧвӧл. 22 Нош со вылэ солэсь кужмоез урдскиз но вормиз ке сое, соку солэсь вань ожмаськон тӥрлыксэ басьтоз, кудӥз вылэ со оскиськыса улӥз вал, нош собере солэсь лушкам ваньбурзэ кызьы мылыз потэ, озьы люкылоз. 23 Кин Монэн ӧвӧл, со Мыным пумит; кин Монэн огазьын уг бича, со арам-сюрам каре.


  24 Адями пушкысь пери потэ ке, со вутэм интыостӥ, каньылэн улон инты утчаса ветлэ но шедьтытэк шуэ: ”Берытско аслам коркам, кытысь потӥ”. 25 Лыктэ но адӟе: со ӵужемын, утялтэмын. 26 Соку со мынэ но ас бордаз мукетъёссэ, аслэсьтыз но лекесьёссэ, сизьым периосты басьтэ. Соос адями пушкы пыро но отын уло. Соку адямилы, нырысетӥез сярысь, берпуметӥез эшшо но уродгес луэ».


  27 Тае веран куспетӥз калык пӧлысь одӥг кышномурт бадӟым куараен Солы шуиз: «Шудо Тонэ нуллӥсь мугорпуш, Тонэ сюдӥсь ноныос!» 28 Нош Иисус шуиз: «Шудоесь Инмарлэсь кылзэ кылзӥсьёс, сое быдэсъясьёс».


  29 Калык тросэн люкаськыны кутскем бере Иисус вераны кутскиз: «Та – кескич выжы. Со тодмет утча, но, Иона пророклэн паймымон тодметэз сяна, солы мукет тодмет уз сётӥськы. 30 Кызьы Иона Ниневия калык понна паймымон тодмет луиз, Адями Пи но та ёзлы-выжылы озьы ик луоз. 31 Лымшорысь нылкышно эксэй та ёзэн-выжыен ӵош судэ султоз но соосты янгыше уськытоз, уго со дуннелэн пумысьтыз Соломонлэсь визьмо веранъёссэ кылзыны лыктӥз; но тани, татын Соломонлэсь Бадӟымез сылэ. 32 Ионалэн тодытонэз пыр ӧпкельыса сьӧлыкъёссылэсь куштӥськем Ниневия карын улӥсьёс та выжыен ӵош судэ султозы но та выжыез соос янгыше уськытозы; но тани, татын Ионалэсь Бадӟымез сылэ.


  33 Нокин но сюсьтылэз ӝуатыса лушкем интые, посуда улэ но уг пукты. Пырисьёс югытэз мед адӟозы шуыса, сюсьтыл пуктонэ пуктэ. 34 Мугорлэн югдытӥсез син луэ. Озьыен, синмыд чылкыт ке луиз, быдэс мугорыд югыт луоз; нош со урод ке луиз, соку мугорыд но пеймыт луоз. 35 Озьыен, учкы: югыт, кудӥз тон пушкын, – ӧвӧл-а пеймытлык? 36 Быдэс мугорыд югыт ке, ӧвӧл ке одӥг но пеймыт люкетэз, со быдэс югыт пиштыса улоз, лампадалэн тонэ пиштыса югдытэмез кадь ик».


  37 Тае вераса улыкуз, одӥг фарисей Сое гуртаз нуназе карыны ӧтиз. Со лыктыса ӝӧк сьӧры пуксиз. 38 Сиськон азьын Иисус кизэ ӧз миськы шуыса, фарисей паймиз. 39 Но Кузё-Инмар солы шуиз: «Али тӥ, фарисейёс, тэркылэсь, тусьтылэсь педпалзэ сузяськоды, нош асьтэлэн пушъёсты лушкаськонэн, кескич улонэн тырмемын. 40 Нодтэмъёс! Кин педпалзэ кылдытӥз, Со ик пуш палзэ но ӧз кылдыты-а? 41 Ваньбурды пӧлысь оглюкетсэ ёрмыса улӥсьёслы сётӥды ке, умойгес луысал: соку тӥляд ваньмыз чылкыт луысал. 42 Куректон тӥледлы, фарисейёс: бутниклэсь, рута турынлэсь, пӧртэм бакча сиёнъёслэсь дасэтӥ люкетсэ сётӥськоды, нош Инмарлэн шонер судэз но яратонэз сярысь уд сюлмаськиське. Таоссэ кулэ кароно вал, сооссэ но кулэтэм кароно ӧй вал. 43 Куректон тӥледлы, фарисейёс, сӥнагогаосын азьпал радын пуконэз, калык люкаськон интыосын ӟечкыламез яратэмды понна. 44 Куректон тӥледлы, книга тодӥсьёс, фарисейёс, чеберъяськисьёс, тӥ куштӥськем шайгуос кадесь, кудъёсыз вылтӥ адямиос ветло но уг тодо соос сярысь».


  45 Талы пумит закон тодӥсьёс пӧлысь кин ке но шуиз: «Дышетӥсь! Тазьы вераса, Тон милемыз вӧсь кариськод». 46 Нош Иисус шуиз: «Тӥледлы но, закон тодӥсьёслы, куректон: адямиос вылэ ӝутыса вормонтэм ныпъетъёс ошиськоды, нош асьтэос пал чиньыеныды но соос борды уд йӧтӥськиське. 47 Куректон тӥледлы атайёсыныды виылэм пророкъёслы шӧй возён коркаос лэсьтылэмды понна. 48 Таин тӥ атайёстылэсь ужъёссэс умоен лыдъямдэс возьматӥськоды, уго соос пророкъёсты виылӥзы, нош тӥ соослы шӧй возён коркаос лэсьтылӥськоды. 49 Соин ик Инмарлэн визьлыкез шуэ: ”Соос доры пророкъёсты, апостолъёсты ысто, но соос пӧлысь огъёссэ виёзы, нош мукетъёссэ уллялозы”. 50 Дунне кылдэм дырысен вань виылэм пророкъёслэн вирзы понна та выжы кыл мед кутоз, 51 Авельлэн вирыз бордысен курбон сётон ӝӧкен храм вискын вием Захариялэн вирыз дырозь. Зэм, тӥледлы верасько, та выжы кыл кутоз. 52 Куректон тӥледлы, закон тодӥсьёс, тодон-валанлэсь усьтонзэ тӥ басьтӥды: асьтэос но ӧд пыре, пырисьёслы но люкетӥды».


  53 Тае соослы вераса улыкуз, книга тодӥсьёс но фарисейёс, Иисуслэсь трос юанъёслы ответ курыса, Со борды зол тэбиньыны кутскизы. 54 Сое чакласа улӥзы, Сое янгыше уськытон вылысь вераськон кылысьтыз шексэ утчазы.

  

  
  

  ЛУКАЛЭСЬ ӞЕЧ ИВОР


  12-тӥ ЛЮКЕТ


  1 Сюрсъёсын калык люкаськыса, огзэс огзы ӝиптыса улон дыръя нырысь ик Со Аслаз дышетскисьёсызлы вераны кутскиз: «Чаклаське фарисейёслэн шӧмзылэсь – чеберъяськонлэсь. 2 Нокыӵе но ватӥськемлэн усьтӥськытэк кылемез уг луы, лушкемлыклэн но шарае потытэк кылемез уг луы. 3 Соин ик, мае тӥ пеймытын верады, югытын кылӥськоз; мар верады пеле корка пушкын, со липет йылъёсысен ялэмын луоз.


  4 Тӥледлы, Аслам эшъёсылы, верасько: эн кышкалэ мугорез виисьёслэсь, нош бӧрысь номыр но мукетсэ лэсьтыны быгатымтэослэсь. 5 Но верало тӥледлы, кинлэсь кулэ кышканы: кышкалэ Солэсь, Кин вием бераз кысылӥсьтэм тыл пӧлы куштыны быгатэ. Зэм, тӥледлы верасько: Солэсь кышкалэ. 6 Вить пичиесь тылобурдоос уг-а вузасько кык ассариен? Одӥгез но соос пӧлысь Инмар дорын вунэтэмын ӧвӧл. 7 Нош тӥляд йырысьтыды йырсиосты но ваньмыз лыдъямын. Озьыен, эн кышкалэ: тӥ тросэзлэсь векчи тылобурдоослэсь дуноесьгес.


  8 Тӥледлы верасько: Монэ тодэмзэ адямиос азьын ватытэк верась котькуд муртэ Адями Пи но Инмарлэн Кылчинъёсыз азьын тодэмзэ ватытэк вералоз; 9 нош кин калык азьын Мынэсьтым куштӥськиз ке, со но Инмарлэн Кылчинъёсыз азьын куштэмын луоз. 10 Кин Адями Пи вылэ урод кыл вераз ке, солэн сьӧлыкез куштӥськоз; нош кин Святой Дух вылэ урод кыл вераз ке, солы уз куштӥськы. 11 Тӥледыз сӥнагогаосы, кузёйыръёс, властьёс азе вайизы ке, эн сюлмаське, кызьы ответ сётом яке мар вералом шуыса. 12 Уго соку ик тӥледыз Святой Дух дышетоз, мар вераны кулэ».


  13 Калык пӧлысь кин ке но Солы шуиз: «Дышетӥсь! Вера мынам братэлы, ваньбурез монэн шори мед люкоз шуыса». 14 Нош Иисус шуиз: «Адями! Кин Монэ тӥледыз судить карыны яке люкыны пуктӥз?» 15 Соку соослы шуиз: «Чаклаське, утиське мылкыддэс узырлык люканлы сётонлэсь, уго адямилэн улонэз ваньбурезлэн пачылэз бордысь уг поты ук». 16 Соослы мадён вераз: «Одӥг узыр муртлэн бусыяз удалтэм ю-нянез вылэм. 17 Ас понназ ачиз малпаськем: ”Мар мыным кароно? Нокытчы ни мыным емышъёсме тырыны”. 18 Соку со шуэм: ”Тани мар каро: кеносъёсме сэртто но бадӟымесьёссэгес пукто, отчы вань ю-няньме, ваньзэ ваньбурме люкало. 19 Но лулылы шуо: ”Лулы! Трос аръёслы тырмымон трос ваньбуред кылле: шутэтскы, си, ю, шулдыръяськы”. 20 Нош Инмар солы шуэм: ”Эй, нодтэм! Та уе тынэсьтыд лулдэ басьтозы; кинлы бен кылёз тынад та дасямед?” 21 Инмар азьын узырлык люкатэк аслыз узырлык люкасен озьы луэ».


  22 Аслаз дышетскисьёсызлы вераз: «Соин ик тӥледлы шуисько: эн сюлмаське, лулды понна мар сиём, мугорды понна мар дӥсялом шуыса: 23 лул бадӟымгес сиёнлэсь, нош мугор – дӥськутлэсь. 24 Кырныжъёс шоры учке ай: соос уг но кизё, уг но арало; ӧвӧл соослэн ваньбур возёнзы но, кеносъёссы но, нош Инмар соосты сюдэ. Кӧнялы тӥ умоесьгес тылобурдоослэсь? 25 Сюлмаськыса но кин тӥ пӧлысь быгатоз одӥг гырпумлы ке но мугорзэ будэтыны? 26 Озьыен, таӵе пичизэ но лэсьтыны уд быгатӥське ке, мар мукетыз сярысь сюлмаськиськоды? 27 Учке ай лилия сяськаос шоры, кызьы соос будо: уг но ужало, уг но черсо. Но тӥледлы верасько, Соломон туж дано дыръяз но таос пӧлысь одӥгзы кадь но ӧз дӥсяськылы. 28 Бусыысь турынэз но, кудӥз туннэ вань, нош ӵуказе гуре куштэмын луоз, Инмар озьы дӥся ке, эшшо но умойгес уз-а дӥся тӥледыз, ӧжыт оскисьёс? 29 Мар тӥледлы сиёно, мар тӥледлы юоно шуыса эн утчалэ, эн но сюлмаське, 30 малы ке шуоно ваньзэ тае та дунне адямиос утчало. Нош тӥляд Атайды тодэ, тӥледлы со кулэ шуыса. 31 Тужгес но Инмар Эксэйлыкез утчалэ, соку ваньмыз таос но тӥледлы сётэмын луозы. 32 Пичи уллё, эн кышка! Уго тӥляд Атайды мылкыд кариз тӥледлы Эксэйлык сётыны. 33 Юртъеръёстэс вузалэ но кураськисьёслы сёткалэ. Асьтэлы пӧсьтӥсьтэм пуйыос, кулэсмисьтэм ваньбур Инме дасялэ, кытчы лушкаськись но матаз уг мыны, кей но уг сиы. 34 Уго кытын тӥляд ваньбурды, отын ик луоз сюлэмды но.


  35 Кусъёсты еэн керттэмын медло, югыт сётӥсьёсты – ӝуасесь. 36 Тӥ но сюанысь ас кузёзылэсь бертэмзэ возьмась адямиос кадесь луэлэ: бертыса йыгаськиз ке, со куспын ик солы мед усьтоды. 37 Кузёзы бертыкуз ляльчиоссэ сак улыкузы учыртылӥз ке, шудоесь соос. Зэм ик тӥледлы верасько, со путозэ думоз но соосты ӝӧк сьӧры пуктылоз, доразы лыктоз но соосты утялтыны кутскоз. 38 Уйшоре яке ӵук ӟардон азьын лыктыса, та сямен ик соосты шедьтӥз ке, шудоесь со ляльчиос. 39 Тӥ тодӥськоды ук, юртлэн кузёез лушкаськисьлэсь кыӵе часын лыктэмзэ тодысал ке, сак улысал, юртаз гудӟиськыса пырыны ӧй лэзьысал. 40 Тӥ но дась луэ, Адями Пи малпамтэ часады лыктоз уго».


  41 Соку Солы Петр шуиз: «Кузё-Инмаре! Милемлы-а та мадёнэз вераськод яке ваньмызлы-а?» 42 Кузё-Инмар шуиз: «Кин оскиськымон но визьмо юртэн кивалтӥсь, кудзэ кузё медоосызлы нянь пайзэс ас дыраз мед сётъялоз шуыса пуктӥз? 43 Тазьы ужаса улон дыръяз кузёез ас ляльчизэ учыртӥз ке, шудо со ляльчи. 44 Зэм ик тӥледлы верасько: быдэс юртъерезлы сое йыр карыса пуктоз. 45 Нош со ляльчи аслаз сюлмаз шуиз ке: ”Ӝоген уз берты ай мынам кузёе” но кутскоз медоосты, медо нылкышноосты жугыны, сиыса-юыса, кудӟытозяз вина юыса улыны. 46 Соку та ляльчилэн кузёез солэн возьмамтэ нуналаз, малпамтэ часаз вуоз но сое ӵогыса куштоз, осконтэк улӥсь муртъёсын огкадь курадӟон интые куштоз. 47 Ас кузёезлэсь эриксэ тодӥсь но солэсь эриксэ быдэсъясьтэм ляльчи, кудӥз дась ӧй вал, зол жугемын луоз. 48 Нош кудӥз тодытэк жугымон уж лэсьтӥз, ӧжытгес жугемын луоз. Котькинлэсь но, кинлы трос сётэмын, трос ик куриськоз но; кинлы трос оскемын, солэсь тросгес юаськоз но.


  49 Музъем вылэ тыл ӝуатыны Мон лыктӥ, кыӵе Мынам потэ, со тыл мед ӝуатскысал ни шуыса! 50 Пылатонэн Мон кулэ пылатӥськыны. Та быдэсмытозь кыӵе Мон курадӟисько! 51 Малпаськоды, Мон музъем вылэ тупаса улон сётыны лыктӥ? Ӧй. Тӥледлы верасько: люкиськыса улон вайыны лыктӥ. 52 Табере одӥг коркась вить муртъёс люкиськыны кутскозы: куинез кыкезлы пумит, нош кыкез куинезлы пумит. 53 Атаез пиезлы пумит луоз, нош пиез – атаезлы; анаез – нылызлы, нылыз – анаезлы; анайзы – кенэзлы, нош кензы анайзылы пумит луоз».


  54 Калыклы тазьы вераз: «Шундыпуксёнысь ӝутскись пилемез адӟиськоды ке, соку ик шуиськоды: ”Зор луоз” – озьы ик луэ но. 55 Лымшорысь тӧл пельтэ ке, шуиськоды: ”Пӧсь луоз”. Озьы ик луэ но. 56 Чеберъяськисьёс! Музъемлэсь но инлэсь ымнырзэс тодманы быгатӥськоды, нош та вадесэз кызьы уд тодмаське?


  57 Малы тӥ асьтэя но уд чаклаське мар луыны кулэез? 58 Сюрес кузя кузёйыр доры вожвылъяськись муртэныд мыныкуд, тыршы солэсь мозмытскыны: со тонэ судья доры медаз вайы, нош судья тонэ курадӟытӥсь кие медаз сёты, нош курадӟытӥсь тонэ пытсэтэ медаз кушты шуыса. 59 Тыныд верасько: берпум копейкадэ сётытэк, отысь уд поты».

  

  
  

  ЛУКАЛЭСЬ ӞЕЧ ИВОР


  13-тӥ ЛЮКЕТ


  1 Та дыре кинъёс ке но лыктыса Солы веразы, кызьы Пилат Галилеяысь вием адямиослэсь вирзэс соослэн курбонлы сётэм пудо виренызы сураз. 2 Иисус соослы та ласянь шуиз: «Тазьы курадӟемзы понна таосыз Галилея муртъёс мукет Галилея адямиослэсь сьӧлыкоесьгес вал шуыса малпаськоды-а? 3 Ӧвӧл, – шуисько тӥледлы, – нош ӧпкельыса сьӧлыкъёстылэсь ӧд ке куштӥське, ваньды тазьы ик быроды. 4 Оло, Сӥлоам каланча дас тямыс мурт вылэ усьыса, соосты быдтӥз, но соос Иерусалимысь вань улӥсьёслэсь янгышоесьгес вал шуыса малпаськоды-а? 5 Ӧвӧл, – шуисько тӥледлы, – нош ӧпкельыса сьӧлыкъёстылэсь ӧд ке куштӥське, ваньды тазьы ик быроды».


  6 Иисус таӵе мадён вераз: «Одӥг муртлэн виноград бакчаяз смоквапуэз мерттэмын вылэм; со емышсэ утчаны лыктэм но шедьтымтэ. 7 Соку со виноград будэтӥсьлы шуэм: ”Тани мон куинетӥ арзэ та смоквапулэсь емышсэ утчаны ветлӥсько ни, нош номырзэ но уг шедьтӥськы, кора сое: мар со пайдатэк музъемез басьтыса улэ?” 8 Нош виноград будэтӥсь солы ответ сётыса шуэм: ”Кузёе! Та арлы но кельты ай сое, мон солэсь котырзэ гудӟо но кыед вӧлдо: 9 емыш уз вайы-а со. Ӧз ке вайы, вуоно арын коралод сое”».


  10 Иисус одӥгаз сӥнагогаын суббота нуналэ дышетыса улӥз. 11 Отын дас тямыс ар ӵоже курадӟытӥсь духен улӥсь кышномурт вал: со куасалтӥськемын, йырзэ но ӝутэмез уг луы вал. 12 Иисус, сое адӟыса, дораз ӧтиз но солы шуиз: «Кышномурт! Тон ас курадӟонэдлэсь мозмытскиськод». 13 Со вылэ кизэ понӥз. Со соку ик шонертӥськиз но Инмарез данъяны кутскиз. 14 Соку сӥнагогалэн кузёез, Иисуслэн суббота нуналэ бурмытэмезлы йыркуръяськыса, калыклы шуиз: «Вань куать нунал, куке ужаны яра. Соку ик йӧнатскыны лыктэ, суббота нуналэ уг яра». 15 Солы Кузё-Инмар ответ сётыса шуиз: «Чеберъяськись! Котькудӥз но тӥ пӧлысь суббота нуналэ гидысьтыз ошсэ яке ишаксэ уг пертчылы но люктаны уг нуы-а? 16 Нош тае, Авраамлэсь нылзэ, кудзэ шайтан дас тямыс ар талэсь азьвыл ини думылӥз, уг яра вал-а суббота нуналэ думетысьтыз мозмытыны?» 17 Иисуслэсь та верам кылъёссэ кылыса, ваньзы Солы пумитъяськисьёс возьытэ вуизы. Вань калык шумпотӥз Солэн паймымон дано ужъёсыз понна.


  18 Иисус шуиз: «Инмар Эксэйлык малы укша, маин сое ӵошатом? 19 Со горчица кидыслы укша, кудзэ адями басьтӥз но аслаз садаз мерттӥз; будӥз, бадӟым писпу луиз, ин тылобурдоос вайёсаз пегӟыса улӥзы». 20 Эшшо вераз на: «Инмар Эксэйлыкез маин ӵошатом? 21 Со нянь шӧмлы укша. Со шӧмез кышномурт басьтэм но ӝужйытозязлы куинь мертэт пызь пӧлы понэм».


  22 Городъёстӥ, гуртъёстӥ дышетыса, Иерусалиме сюрессэ азьланьтӥз.


  23 Кин ке но Солы шуиз: «Кузёе! Ӧжытэз гинэ адямиос утиськозы-а?» Иисус соослы шуиз: 24 «Тыршелэ ӟоскыт капкатӥ пырыны, уго тӥледлы верасько, тросэз пырыны тыршозы, но уз быгатэ. 25 Коркалэн кузёез султыса ӧссэ пытсаз ке, соку тӥ, педлон сылыса, ӧсэ йыгаськоды но шуоды: ”Кузё-Инмар! Кузё-Инмар! Усьты милемлы”. Нош Со тӥледлы ответ сётыса шуоз: ”Тӥледыз уг тодӥськы, кытысь тӥ”. 26 Соку тӥ вераны кутскоды: ”Ми Тон азьын сиимы, юимы, милям ульчаосамы Тон дышетӥд”. 27 Нош Со шуоз: ”Тӥледлы верасько: уг тодӥськы тӥледыз, кытысь тӥ. Кошке Мон дорысь, ваньды зэмлыктэм ужез лэсьтӥсьёс”. 28 Инмар Эксэйлыкысь Авраамез, Исаакез, Иаковез но вань пророкъёсты адӟоды, нош тӥ асьтэос педпала уллямын луоды, отын бӧрдон, пинь сыскон луоз. 29 Шундыӝужанысь но, шундыпуксёнысь но, уйпалась но, лымшорысь но лыктыса, Инмар Эксэйлыке интыяськозы. 30 Берпумъёс пӧлын вань сыӵеос, кудъёсыз нырысь радын луозы; нырысьёс пӧлын вань сыӵеос, кудъёсыз берпум радын луозы».


  31 Со нуналэ фарисейёс пӧлысь куд-огез лыктыса Иисуслы веразы: «Пот, кошкы татысь, Ирод Тонэ виыны турттэ». 32 Иисус шуиз: «Мыныса со ӟичылы вералэ: ”Периосты уллясько, нош висисьёсты бурмытъясько туннэ но, ӵуказе но. Куинетӥ нуналэ ужме быдэсто”. 33 Озьы ке но Мон туннэ но, ӵуказе но, мукетаз но нуналэ азьлань мыныны кулэ, малы ке шуоно Иерусалимлэн палэназ пророк виемын мед луысал – озьы уг луы. 34 Иерусалим, Иерусалим, пророкъёсты виылӥсь, тон доры ыстэмъёсты изъёсын жугылӥсь! Кызьы тылобурдо аслэсьтыз пиоссэ бурд улаз люка, кӧня пол Мон тынэсьтыд нылпиостэ люканы турттӥсько вал, нош тӥ кулэ ӧд каре! 35 Тани тӥляд коркады тӥледлы тырттэм кельтӥське. Тӥледлы верасько: ”Кузё-Инмарлэн нимыз понна Лыктӥсь дано!” шуытозяды, тӥ Монэ уд ни адӟе».

  

  
  

  ЛУКАЛЭСЬ ӞЕЧ ИВОР


  14-тӥ ЛЮКЕТ


  1 Озьы кемдӥз: Иисус суббота нуналэ фарисейёс пӧлысь одӥгезлэн кузёяськисьлэн гуртаз нянь сиёнэ лыктӥз. Со сьӧрын чакласа улӥзы. 2 Тани, Со азе ву пульыосын тӧрнаса висись мурт султӥз. 3 Соку Иисус закон тодӥсьёслэсь но фарисейёслэсь юаз: «Суббота нуналэ яра-а эмъяны?» 4 Соос чус улӥзы. Бордаз йӧтӥськыса, со муртэз бурмытӥз, собере сое дораз бертыны лэзиз. 5 Соку соослы шуиз на: «Кинлэн ке но тӥ пӧлысь ишакез яке ошез гудӟеме усиз ке, суббота нунал ке но учыраз, соку ик сое уз потты-а?» 6 Солы та ласянь нокыӵе но ответ сётыны ӧз быгатэ.


  7 Ӧтем муртъёслэсь нырысетӥ интыосты быръемзэс адӟем бераз соослы мадён вераз: 8 «Тонэ сюанэ ӧтизы ке, ӧтемъёссы пӧлын тынэсьтыд сӥлыгесэз луыны быгатоз, соин ик нырысетӥ интые эн пуксьы, – 9 Тӥледыз ӧтем мурт, дорад лыктыса, тыныд шуоно медаз лу: ”Солы инты сёт”. Соку возьытэ вуыса, пумаз пуксёно луод. 10 Ӧтёно луизы ке, лыкты но пумаз пуксьы: ӧтем муртэд дорад лыктыса мед шуоз: ”Юлтоше! Тӧр сэреге пуксьы”. Соку тыныд ӵош пуксисьёсыд азьын сӥ-дан луоз. 11 Уго котькудӥз но ассэ ачиз вылӥе ӝутӥсь мурт ултӥямын луоз, нош ассэ ултӥясь мурт – ӝутӥськоз». 12 Сое ӧтем фарисейлы Иисус шуиз: «Нуназе нянь яке ӝыт нянь карыкуд, эшъёстэ но, агай-вынъёстэ но, ӵыжы-выжыостэ но, узыресь бускельёстэ но эн ӧтьы, соос но, тонэ ӧтьыса, пунэмзэ медаз берыктэ шуыса. 13 Куное ӧтчаськыкуд, кураськисьёсты, сӧсырмемъёсты, чутъёсты, синтэмъёсты ӧть. 14 Шудо луод: тынад ӟечедлы соос пунэмзэ ӟечен берыктыны уз быгатэ, нош шонер улэмъёс улӟыса султыку, тынад ӟечед ӟечен берыктӥськоз».


  15 Тае кылыса, Соин огазьын сиськисьёс пӧлысь кин ке но Солы шуиз: «Шудо, кин Инмар Эксэйлыкын нянь сиёз!» 16 Нош Иисус солы шуиз: «Одӥг адями бадӟым ӝыт нянь сиён ортчытэм но трос муртэ ӧтем. 17 Ӝыт нянь сиён вуэм но ляльчизэ ӧтемъёслы вераны ыстэм: ”Лыктэ, ваньмыз дась ини”. 18 Но ваньзы, огкылысь вераськем кадь, чӧлляськыны кутскиллям. Нырысетӥез солы шуэм: ”Мон музъем басьтӥ но сое учкыны мыноно. Курисько тонэ, вождэ эн вайы”. 19 Мукетыз шуэм: ”Мон вить пар ошъёс басьтӥ но мынӥсько соослэсь ужамзэс эскерыны. Курисько тонэ, вождэ эн вайы”. 20 Куинетӥез шуэм: ”Мон кышнояськи, соин ик лыктыны уг быгатӥськы”. 21 Гуртаз бертыса, со ляльчи та сярысь аслаз кузёезлы верам. Соку коркалэн кузёез, йырыз кур луыса, аслаз ляльчиезлы шуэм: ”Ӝоггес мын карлэн ульчаосыз, пролкаосыз кузя, вай татчы кураськисьёсты, сӧсырмемъёсты, чутъёсты, синтэмъёсты”. 22 Ляльчи шуэм: ”Кузёе! Быдэстэмын тынад косонэд, эшшо но интыос вань на”. 23 Кузё ляльчилы шуэм: ”Сюресъёс кузя, кенеръёс кузя мын, ваньзэс лыктыны кос, мынам коркае калыкен тыраз мед луоз. 24 Тӥледлы верасько: со ӧтемъёс пӧлысь нокин но мынэсьтым сиёнме уз веръя: уго ӧтиськемъёс трос, нош быръемъёсыз ӧжыт”».


  25 Соин валче трос калык мынӥз. Берытскыса Иисус соослы шуиз: 26 «Кин Мон доры лыктэ но адӟонтэм уг ке кары аслэсьтыз атайзэ, анайзэ, кышнозэ, нылпиоссэ, агай-вынъёссэ, сузэръёссэ, аслэсьтыз улонзэ но, со Мыным дышетскись луыны уг быгаты. 27 Кироссэ нуыса, Мон сьӧры мынӥсьтэм мурт Мыным дышетскись луыны уг быгаты. 28 Уго, кин тӥ пӧлысь каланча пуктыны малпаз ке, нырысь ик уз пуксьы но уз лыдъя, кӧня луоз кутон-тыриськонэз, сое йылпумъяны вань-а солэн моӵез. 29 Инъетсэ понэм бераз ӧз ке быгаты корказэ пуктыса быдэстыны, вань адӟисьёс медаз серекъялэ вал сое, 30 тазьы вераса: ”Та адями лэсьтӥськыны кутскиз но быдэстыны ӧз быгаты-а?” 31 Яке кыӵе эксэй, мукет эксэйлы пумит ожмаськонэ мыныкуз, нырысь ик уз пуксьы но уз кенешы, вань-а солэн кужымез аслаз дас сюрс муртэныз со вылэ кызь сюрс муртэн лыктӥсьлэн пумитаз султыны? 32 Нош ӧвӧл ке, соиз кыдёкын на дыръя со доры вераськисьёсты тупаса улон курыны со ыстоз. 33 Озьы ик тӥ пӧлысь кин ке ӧз куштӥськы ваньмызлэсь, маиз солэн вань, Мыным дышетскись луыны уг быгаты.


  34 Сылал – со ӟеч арбери; нош сылал кузьытсэ ыштӥз ке, маин сое тупатод на? 35 Музъеме но, кыед пӧлы но поныны уг яра; педло сэрпалто сое. Кылыны пельыз вань мурт – мед кылоз!»

  

  
  

  ЛУКАЛЭСЬ ӞЕЧ ИВОР


  15-тӥ ЛЮКЕТ


  1 Солэн матаз вань выт бичасьёс, сьӧлыкоос Сое кылзӥськыны лыктӥзы. 2 Фарисейёсын книга тодӥсьёс ӟургетыса улӥзы, соос шуизы: «Со сьӧлыкоосын кусып возе, соосын огазьын сиське». 3 Соку Иисус соослы таӵе мадён вераз: 4 «Кин тӥ пӧлысь сю ыжез вань вылысь одӥгзэ ыштӥз ке, укмыстон укмыссэ кыре кельтыса, ыштэм ыжзэ шедьтытозяз уз утча? 5 Шедьтэм бераз шумпотыса сое пельпумаз ӝутоз. 6 Дораз бертыса, эшъёссэ, бускельёссэ ӧтёз но соослы шуоз: ”Монэн валче шумпотэ, мон ышем ыжме шедьтӥ”. 7 Тӥледлы верасько: озьы ик Инмын но, одӥг сьӧлыко мурт понна, кудӥз ӧпкельыса сьӧлыкъёсызлэсь куштӥське, укмыстон укмыс шонер улӥсьёс сярысь, кудъёсызлы ӧпкельыса сьӧлыкъёслэсь куштӥськыны кулэ ӧвӧл, бадӟымгес шумпотон луоз.


  8 Яке кыӵе кышномурт дас драхма коньдонэз вань вылысь одӥгзэ ыштӥз ке, сюсьтыл ӝуатыса, комнатазэ уз ӵужы но шедьтытозяз сое пыр-поч уз утча? 9 Нош шедьтэм бераз эшъёссэ, бускельёссэ ӧтёз но шуоз: ”Монэн валче шумпотэ, мон ыштэм драхмаме шедьтӥ”. 10 Озьы ик, тӥледлы верасько, одӥг сьӧлыко мурт ӧпкельыса сьӧлыкъёсызлэсь куштӥське ке, со понна но Инмарлэн Кылчинъёсыз шумпото».


  11 Эшшо вераз на: «Кыӵе ке но адямилэн кык пиез вылэм. 12 Соос пӧлысь покчиез атаезлы шуэм: ”Атай! Вай мыным юртъерлэсь сюроно люкетсэ”. Атаез юртъерзэ соослы люкем. 13 Трос ик нуналъёс ортчымтэ, покчиез пи ваньзэ, маиз вань, тырем но кыдёкысь шаере кошкем, калгыса, азыса улэм но отын вань юртъер люкетсэ тус-тас карем. 14 Ваньзэ быдтэм бераз со кунын туж секыт сютэм ар луэм, со ӟудыса улыны кутскем. 15 Мынэм но та кунын улӥсь одӥг мурт доры интыяськем, нош соиз бусыяз парсьёсты возьманы сое ыстэм. 16 Со шумпотыса кӧтсэ тырысал парсьёслы сюдоно пуртэсо сиёнэн, нош солы нокин но сое уг сёты вылэм. 17 Визь пырем бере со шуэм: ”Атае дорын кӧня медъяськем муртъёс нянен тыр уло, нош мон сютэм кулӥсько ини! 18 Султо, мыно атае доры но солы шуо: Атай! Инлы но, тон азьын но мон сьӧлыкай, 19 тынад пиед шуыса лыдӟиськыны но мон уг яраськы ни. Басьты монэ медоосыд радэ”. 20 Султэм но атаез доры кошкем. Кыдёкысен ик сое атаез адӟем, солы со жаль потэм, бызьыса мынэм но чырты бордаз ӟыгыртӥськыса чупам сое. 21 Нош пиез солы шуэм: ”Атай! Инлы но, тон азьын но мон сьӧлыкай, тынад пиед шуыса лыдӟиськыны но мон уг яраськы ни”. 22 Атаез ляльчиосызлы верам: ”Ваелэ умойзэ дӥськут, – дӥсялэ сое, кияз зундэс сётэ, пыдаз – пыдкутчан. 23 Куайытэмзэ кунянэз вайыса вандэ: сиёме, шулдыръяськоме, 24 уго мынам таиз пие кулэмын вал, но улӟиз, ышыса улӥз, но сюриз”. Шулдыръяськыны кутскиллям.


  25 Бадӟымез пиез бусыын вылэм. Бертыкуз, дорезлы матэ вуыса, кырӟам, шулдыръяськем куараосыз кылэм. 26 Медоос пӧлысь одӥгзэ ӧтьыса юам: ”Мар та таӵе?” 27 Соиз солы шуэм: ”Выныд бертӥз но, атаед куайытэм кунянзэ вандӥз, со таза куен берытскиз уго”. 28 Со вожзэ поттэм, корка пырыны ик уг ни малпа вылэм. Нош атаез потыса сое ӧтем. 29 Но со атаезлы ответ сётыса шуэм: ”Тани, кӧня ар мон тыныд ужасько ни, одӥг косондэ но быдэстытэк ӧй кельты, нош тон мыным эшъёсыным шулдыръяськыны кечпидэ но ӧд сёты. 30 Нош тани, та пиед, юртъер люкетсэ, азэм нылъёсын калгыса, быдтыса бертӥз но, тон со понна куайытэм куняндэ вандӥд”. 31 Атаез солы шуэм: ”Пие! Тон котьку но монэн огазьын, маи мынам вань, со ваньмыз тынад. 32 Со понна кулэ вал шумпотыны, шулдыръяськыны: та выныд кулэмын вал, но улӟиз, ышыса улӥз, но сюриз”».

  

  
  

  ЛУКАЛЭСЬ ӞЕЧ ИВОР


  16-тӥ ЛЮКЕТ


  1 Аслаз дышетскисьёсызлы Иисус вераз: «Одӥг адями узыр улэм. Вылэм солэн юртэныз кивалтӥсез, со вылэ, солэсь юртсэ тус-тас каре шуыса, урттылӥськиллям. 2 Сое ӧтем но солы шуэм: ”Мар со сыӵе мон тон сярысь кылӥсько? Кивалтон ужедъя отчёттэ возьматы, азьланяз тон кивалтыны уд яраськы ни”. 3 Соку юртэн кивалтӥсь аслыз ачиз шуэм: ”Мар мыным кароно? Юртэн кивалтон ужме кузё басьтэ ини. Гудӟиськеме уг луы, кураськыны возьдаськисько. 4 Юртэн кивалтон ужлэсь палэнтэмын луи ке, коркаосазы мед пыртозы шуыса, тодӥсько ма карыны”. 5 Кузёезлэсь пунэм тыроно муртъёссэ котькудзэ нимаз-нимаз ӧтем но нырысетӥезлы шуэм: ”Кузёелы кӧня тынад тыронэд?” 6 Со шуэм: ”Сю мертэт вӧй”. Соку солы шуэм: ”Басьты кинюртэм гожтэттэ но ӝоггес пуксьыса гожты: витьтон”. 7 Собере мукетызлы шуэм: ”Нош тынад кӧня тыронэд?” Со ответ сётэм: ”Сю мертэт чабей”. Таизлы со шуэм: ”Басьты кинюртэм гожтэттэ но гожты: тямыстон”. 8 Валатскыса ужамез понна кузё кескич кивалтӥсьсэ ушъям; уго таизлэн дуннелэн пиосыз асьсэ куспын, югытлэн пиосыз сярысь, валатскисесьгес.


  9 Мон тӥледлы верасько: оскиськыны луонтэм узырлыкен асьтэлы эшъёс кутэлэ: начармоно луиды ке, соос тӥледыз бырисьтэм юртъёсы мед басьтозы. 10 Ӧжытын оскиськымон бадӟымын но оскиськымон луэ, нош ӧжытын оскиськонтэм бадӟымын но оскиськонтэм луэ. 11 Озьыен, оскиськыны луонтэм узырлыкын тӥ оскиськымон ӧй вал ке, кин тӥледлы зэмоссэ узырлыкез оскоз? 12 Муртлэнын но тӥ оскиськымонэсь ӧй вал ке, кин тӥледлы тӥлесьтыдзэ сётоз? 13 Нокыӵе но медо кык кузёлы служить карыны уг быгаты: уго яке одӥгзэ адӟемпотостэм кароз, нош мукетсэ – яратоз; яке огезлы сюлмысьтыз тыршоз, нош мукетыз сярысь уз сюлмаськы. Уд быгатӥське Инмарлы но, маммоналы но огдыре служить карыны».


  14 Ваньзэ тае фарисейёс но кылӥзы, соос коньдонэз яратӥсесь вал, Сое серем каризы. 15 Иисус соослы шуиз: «Адямиос азьын тӥ асьтэдыз шонер улӥсьёсын возьматӥськоды, нош Инмар тодэ тӥлесьтыд сюлэмъёстэс: уго мар адямиос понна вылӥ, со Инмар азьын юрӟым. 16 Закон но пророкъёс Иоанн дырозь вал; та дырысен Инмар Эксэйлык сярысь Ӟеч Ивор тодытӥське, котькудӥз отчы кужымзэ поныса гинэ пыре. 17 Законысь одӥг гожез но уз быры, ӝоггес ин но музъем бырозы. 18 Котькин но, аслаз кышноеныз люкиськыса, мукетсэ кышно басьтэ ке, азон-калгон сьӧлыке пыре; котькин но, картэныз люкиськем муртэ кышно басьтэ ке, азон-калгон сьӧлыке пыре.


  19 Одӥг адями узыр улэм, дуно басмаослэсь, даралилэсь вурем дӥськут нуллэм, котькуд нунал шукырес сиён-юон дыр ортчытъям. 20 Вылэм кыӵе ке но Лазарь нимо кураськись, со гижлоӟыса солэн капка выжыяз кыллем. 21 Узырлэн ӝӧк вылысьтыз усьылэм нянь пырыосын кӧтсэ тырыса улэм. Пуныос лыктыса солэсь гижлозэ нюлыса улӥллям. 22 Кураськись кулэм но Кылчинъёс сое Авраамлэн ал вылаз нуиллям. Узыр но кулэм, сое ватӥллям. 23 Адысен, курадӟыса улыкуз, узыр мурт синзэ ӝутэм но кыдёкысен Авраамез но со бордын улӥсь Лазарез адӟем. 24 Соку со черектӥськыса верам: ”Авраам атай! Жаля монэ, ысты Лазарез, чиньы йылзэ вуэ коттыса, кыл йылме мед сӥятысал, уго туж курадӟисько та тыл пӧлын!” 25 Нош Авраам шуэм: ”Пие! Тодад вай али: ас улон даурад тон ӟечсэ басьтӥд, нош Лазарь – уродзэ. Табере со татын майбыр улэ, нош тон курадӟиськод. 26 Солэсь но ортчыт, ми куспын но тӥ куспын син сузёнтэм пыдэстэм гу кылдытэмын, ми дорысь тӥ доры потыны турттӥсьёслэн потэмзы уг луы, озьы ик со палась но ми доры уг выжо”. 27 Соку узыр мурт шуэм: ”Тонэ курисько, атай: Лазарез мынам атаелэн юртаз ысты, 28 уго мынам вить кузя агай-вынъёсы: та курадӟон интые соос но медаз лыктэ шуыса, Лазарь мед тодытоз соослы”. 29 Авраам шуэм: ”Соослэн Моисейзы но пророкъёссы вань, соосты мед кылзӥськозы”. 30 Узыр мурт шуэм: ”Ӧвӧл, Авраам атай! Соос доры кин ке но кулэмъёс пӧлысь лыктӥз ке, соос ӧпкельыса сьӧлыкъёссылэсь куштӥськозы”. 31 Соку Авраам солы шуэм: ”Моисеез но пророкъёсты уг кылзо бере, кулэмъёс пӧлысь кин ке улӟыса султӥз ке но, уз оске”».

  

  
  

  ЛУКАЛЭСЬ ӞЕЧ ИВОР


  17-тӥ ЛЮКЕТ


  1 Аслаз дышетскисьёсызлы Иисус вераз на: «Сьӧлыке пыртӥсь ужъёс лыктытэк уз кыле, но куректон-кайгу со адямилы, кин пыр соос лыкто: 2 та пичиос пӧлысь одӥгзэ сьӧлыке пыртытозь, со адямилы умойгес луысал, чыртыяз вуко кӧ ошыса, зарезе куштысалзы ке. 3 Асьтэдыз асьтэос чаклалэ. Братэд тыныд пумит сьӧлыказ ке, тон солы ваньзэ вера, сьӧлыкез понна ӧпкелиз ке, сое простить кар. 4 Нунал куспын тыныд пумит сизьым пол сьӧлыказ ке, но сизьым пол тыныд вазиськыса шуиз ке: ”Сьӧлыке понна ӧпкелисько”, – сое простить кар».


  5 Апостолъёс Кузё-Инмарлы шуизы: «Милесьтым осконмес будэты». 6 Кузё-Инмар шуиз: «Горчица кидыс быдӟа гинэ осконды луыса та смоквапулы шуысалды ке: ”Вырӟы интыысьтыд но пуксьы зарезе”, со тӥлесьтыд кылзӥськысал.


  7 Ляльчиез гырыса яке пудо возьмаса бусыысь бертӥз ке, кин тӥ пӧлысь солы шуоз: ”Ӝог лыкты, пуксьы ӝӧк сьӧры”? 8 Озьы шуэм интые, уз шуы-а солы: ”Ӝыт нянь мыным дася, путодэ дум но, мон сиськытозь, юытозь, мыным ужа, бӧрысь ачид си, ю”? 9 Солэсь косонзэ быдэстэмез понна та ляльчилы со тау кароз-а? Уз, дыр. 10 Озьы ик тӥ но, вань косэмез быдэстӥды ке, шуэ: ”Ми номырлы ярасьтэм ляльчиос, малы ке шуоно лэсьтӥмы сое гинэ, мае кулэ вал лэсьтыны”».


  11 Иерусалиме мыныкуз, Иисус Самарияен Галилея вискытӥ ортчиз. 12 Одӥгаз гуртэ пырыкуз, Сое гижлочерен висись дас адямиос пумитазы, соос палэнэ дугдӥзы но 13 бадӟым куараен веразы: «Иисус Дышетӥсь! Жаля милемыз!» 14 Соосты адӟыса, Со шуиз: «Мынэлэ, священникъёслы возьматске». Мыныкузы ик дунмазы. 15 Соос пӧлысь одӥгез аслэсьтыз бурмемзэ шӧдӥз но Инмарез бадӟым куараен данъяса берытскиз. 16 Иисуслы тау кариз, пыдесъяськыса йыбырттӥз. Со Самария пи вал. 17 Соку Иисус шуиз: «Дасназы ик ӧз чылкыталэ-а? Нош укмысэз кытын? 18 Мурт выжыысь та адями сяна, малы соос Инмарез данъяны ӧз берытске?» 19 Та пилы Иисус шуиз: «Султы, мын, тынад осконэд тонэ утиз».


  20 Фарисейёслэн «ку Инмар Эксэйлык лыктоз» шуыса юамзылы Иисус таӵе ответ сётӥз: «Инмар Эксэйлык шӧдӥськымон амалын уз лыкты. 21 Уз но шуэ: ”Тани, со татын” яке: ”Тӥни, отын”. Уго тани, Инмар Эксэйлык тӥляд пушкады вань».


  22 Дышетскисьёсызлы вераз на: «Вуозы нуналъёс, куке Адями Пилэсь одӥгзэ ке но нуналзэ адӟемды потоз, но уд адӟе. 23 Тӥледлы шуозы: ”Тани, татын” яке: ”Тӥни, отын”, – эн ветлэ, эн но улляське. 24 Кызьы чилектэм инбамлэн одӥг пал пумысеныз инбамлэн мукет палозяз воректэ, озьы Адями Пи луоз Аслаз лыктон нуналаз. 25 Но азьло Солы трос курадӟонэз но та выжылэсь куштӥськемзэ чидано луоз. 26 Ной улон нуналъёсы кызьы луэм, озьы ик луоз Адями Пилэн нуналъёсыз дыръя но: 27 Ной пыжаз пырытозь, сииллям, юиллям, кышнояськиллям, бызиллям, ву нюртон вуэм но ваньзэс быдтэм. 28 Озьы ик вылэм Лот улон дыръёсы: сииллям, юиллям, басьяськиллям, вузаллям, мерттӥськиллям, лэсьтӥськиллям; 29 но Лот Содомысь потэм нуналэ инбамысь тылын, ӵуждариен ӝуась зор кисьтӥськем но ваньзэс быдтэм. 30 Озьы ик луоз Адями Пи лыктон дыръя но. 31 Со нуналэ кин липет йылаз учыраз ке, нош тӥрлыкез – коркан, соосты басьтыны эн васькы; нош кин бусые учыраз ке, озьы ик берлань эн ни берытскы: 32 Лотлэсь кышнозэ тодады вае. 33 Кин аслэсьтыз лулзэ утьыны кутскоз, со сое быдтоз; нош кин сое быдтоз, со сое улӟытоз. 34 Тӥледлы верасько: со уе одӥг валес вылын кык мурт луоз: одӥгез басьтэмын луоз, нош мукетыз кельтэмын луоз. 35 Кык кышномуртъёс ӵош пызь изозы: одӥгез басьтэмын луоз, нош мукетыз кельтэмын луоз. 36 Кыкназы бусыын луозы: одӥгез басьтэмын луоз, нош мукетыз – кельтэмын».


  37 Та ласянь Солы шуизы: «Кытын, Кузё-Инмаре?» Иисус соослы шуиз: «Кытын шӧй, отчы ӧрӟиос но люкаськозы».

  

  
  

  ЛУКАЛЭСЬ ӞЕЧ ИВОР


  18-тӥ ЛЮКЕТ


  1 Усем мылкыдын улытэк, ялан вӧсяськыса улонлэн кулэез сярысь Иисус соослы мадён вераз, 2 Со шуиз: «Одӥг городын Инмарлэсь курдасьтэм судья вылэм, со адямиослэсь уг возьдаськы вылэм. 3 Со городын ик вылэм одӥг палкышно, со судья доры лыктыса шуылэм: ”Тушмонъяськись муртэ азьын мыным дурбасьты”. 4 Нош солэн кема дыр ӵоже мылыз потымтэ. Но бӧрысь ас понназ ачиз шуэм: ”Инмарлэсь уг ке но курдаськы, калыклэсь уг ке но возьдаськиськы, 5 та палкышно мыным каньылэн улыны маза уг ни сёты бере, солэн палаз пыро: огпӧртэм мыным акыльтыса медаз ни ветлы”». 6 Кузё-Инмар шуиз: «Кылӥськоды-а, мар шуэ шонер улӥсьтэм судья? 7 Инмар-а уз утьы Аслэсьтыз быръемъёссэ, уй но нунал Солы тэльмырисьёсты, соослы дурбасьтыны уз-а дырты? 8 Тӥледлы верасько: ӝоген соослы дурбасьтоз. Нош Адями Пи лыктӥз ке, шедьтоз на меда музъем вылысь осконэз?»


  9 Асьсэды шонер улӥсьёс шуыса лыдъясьёслы, нош мукетъёссэ ултӥяса улӥсь куд-ог муртъёслы Иисус таӵе мадён вераз: 10 «Кык адямиос храме вӧсяськыны пыриллям: одӥгез – фарисей, нош мукетыз – выт бичась. 11 Фарисей султыса ас понназ ачиз тазьы вӧсяськем: ”Инмаре! Тыныд тау карисько мон сыӵе ӧвӧлысь, кыӵеесь луо мукет муртъёс – адями таласьёс, ултӥясьёс, азыса-калгыса улӥсьёс яке тани та выт бичась кадь. 12 Арнялы быдэ кык пол визясько, мар гинэ басьтӥсько, дасэтӥ люкетсэ сётӥсько”. 13 Нош выт бичась, палэнын сылыса, синзэ но инме ӝутыны дӥсьтымтэ. Со гадяз шуккылыса шуэм: ”Инмаре! Жаля монэ, сьӧлыкоез!” 14 Тӥледлы верасько: соиз сярысь таиз юнгес шонере потыса дораз бертӥз: уго котькудӥз но ассэ ачиз вылӥе ӝутӥсь мурт ултӥямын луоз, нош ассэ ачиз ултӥясь мурт – ӝутӥськоз».


  15 Бордазы мед йӧтӥськоз шуыса, Иисус доры пичи нылпиосты но вайылӥзы. Нош дышетскисьёсыз, тае адӟыса, соосты пырыны лэзьытэк улӥзы. 16 Иисус соосты дораз ӧтьыса шуиз: «Мон доры нылпиосты ветлыны лэзе, эн люкетэ соослы, таӵеослэн Инмар Эксэйлыксы вань уго. 17 Зэм ик тӥледлы верасько: кин Инмар Эксэйлыкез пичи пинал кадь кабыл ӧз ке басьты, со отчы уз пыры».


  18 Кин ке но кузёяськисьёс пӧлысь Иисуслэсь юаз: «Ӟеч Дышетӥсь! Быронтэм улонэз басьтон понна мон мар карыны кулэ?» 19 Иисус солы шуиз: «Малы тон Монэ ”ӟеч” шуиськод? Одӥг Инмар сяна, нокин но ӟеч ӧвӧл. 20 Таӵе курон-косонъёсты тодӥськод: азон-калгон сьӧлыке эн пыры; эн виы; эн лушкаськы; ӧрекчаськыса ӧвӧлтэмзэ эн вера; атайдэ но, анайдэ но сӥлы кар». 21 Нош со шуиз: «Ваньзэ тае мон егит дырысеным ик быдэсъяй». 22 Тае кылыса, Иисус солы шуиз: «Одӥгез гинэ уг тырмы на тыныд: маид вань, ваньзэ вуза но кураськисьёслы сётъя, со понна тынад узырлыкед Инмын луоз. Лыкты, Мон сьӧры мын». 23 Нош со тае кылыса ӝожомиз, малы ке шуоно туж узыр вал.


  24 Иисус талэсь ӝожомемзэ адӟыса шуиз: «Макем секыт трос узырлыксы ванё муртъёслы Инмар Эксэйлыке пырыны! 25 Уго узыр муртлы Инмар Эксэйлыке пырон сярысь, верблюдлы капчигес вень пась пыр потыны». 26 Тае кылӥсьёс шуизы: «Кин бен утиськыны быгатоз?» 27 Иисус шуиз: «Адямиос мае лэсьтыны уг быгато, Инмар ваньзэ лэсьтыны быгатэ».


  28 Петр шуиз: «Тани ми ваньзэ кельтӥмы но Тон сьӧры мыныны потӥмы». 29 Иисус соослы шуиз: «Зэм ик тӥледлы верасько: Инмар Эксэйлык понна кин корказэ яке анай-атайзэ, яке агай-вынъёссэ, яке сузэр-апайёссэ, яке кышнозэ, яке нылпиоссэ кельтӥз, 30 со таяз улонын ик тросгес басьтытэк уз кыльы, вуоно даурын быронтэм улон со басьтытэк уз кыльы».


  31 Иисус, Аслэсьтыз дас кыксэ ик дышетскисьёссэ ӧтьыса, соослы шуиз: «Тани асьмеос Иерусалим пала тубиськомы, пророкъёс пыр Адями Пи сярысь ваньмыз гожтӥськем быдэсмоз: 32 Сое язычникъёс кие сётозы, сӥтэм-сантэм карозы, ултӥялозы, Со вылэ сялалозы, 33 жугозы, виёзы; нош Со куинетӥ нуналаз улӟыса султоз». 34 Но соос та верамысь номырзэ но ӧз валалэ; та кылъёс соослэсь ватӥськемын вал, верамез соос ӧз валалэ.


  35 Иерихон доры вуыкуз, сюрес дурын кураськыса пуке вал одӥг синтэм мурт. 36 Со вӧзтӥ калык ортче шуыса кылӥз но адямиослэсь юаз: «Мар та таӵе?» 37 Солы Назаретысь Иисус лыктэ шуизы. 38 Соку со черектӥськиз: «Давидлэн Пиез Иисус! Жаля монэ». 39 Азьпалтӥ мынӥсьёс сое шыпыт улыны косӥзы; нош со эшшо но бадӟыменгес кесяськиз: «Эй, Давидлэн Пиез! Жаля монэ». 40 Иисус дугдӥз но сое Ас дораз вайыны косӥз. Со доры лыктэм бере солэсь юаз: 41 «Мар тыныд Мынэсьтым кулэ?» Со шуиз: «Кузёе! Синмы мед усьтӥськысал». 42 Иисус солы шуиз: «Адӟись лу! Тынад осконэд тонэ утиз». 43 Со соку ик адӟыны кутскиз но, Инмарез данъяса, Иисус бӧрсьы мынӥз. Вань калык, тае адӟыса, Инмарез ушъяны-данъяны кутскиз.

  

  
  

  ЛУКАЛЭСЬ ӞЕЧ ИВОР


  19-тӥ ЛЮКЕТ


  1 Собере Иисус Иерихонэ пыриз, со пыр ортчиз. 2 Соку выт бичасьёслэн йырзы, Закхей нимо узыр адями, 3 Иисусэз, кин Со шуыса, адӟыны турттыса утчаз, но калык сьӧрысен адӟыны ӧз быгаты, малы ке шуоно со лапег мугоро вал. 4 Азьпала бызьыса потӥз но, Иисусэз адӟон понна, смоквапуэ тубиз, – Со та вӧзтӥ ортчыны кулэ вал уго. 5 Иисус та интые вуэм бераз вылэ учкиз но, Закхеез адӟыса, солы шуиз: «Закхей! Ӝоггес васькы, туннэ Мон тынад коркад луыны кулэ». 6 Со ӝогак васькиз но шумпотыса Иисусэз дораз пыртӥз. 7 Тае адӟыса, ваньзы ӟургетыны кутскизы, Со сьӧлыко мурт доры пыриз шуыса вераськизы. 8 Нош Закхей султӥз но Кузё-Инмарлы шуиз: «Кузёе! Ӝыны ваньбурме кураськисьёслы сёто, кинэ ке маин ке ӝоже уськытӥськем ке, пунэмме ньыль полэс берыкто». 9 Иисус солы шуиз: «Туннэ нуналэ та коркалы утиськон лыктӥз, малы ке шуоно со но Авраамлэн пиез, 10 Адями Пи быремзэ утчаны, сое утьыны лыктӥз уго».


  11 Соос тае кылзӥськыку, мадён ватсаз на. Иерусалимлы матэ вуэм бере соос малпазы, ӝоген Инмар Эксэйлык вуыны кулэ шуыса. 12 Иисус вераз: «Вылӥ, дано выжыысь кыӵе ке но адями кыдёкысь шаере мыныны но аслыз эксэйлык басьтыса берытскон вылысь сюрес вылэ дасяськем. 13 Дас ляльчиоссэ ӧтем но соослы дас мина*а коньдон сётыса шуэм: ”Мон бертытозь, соосты уже кутэ”. 14 Нош татын улӥсьёс сое кӧтвеськантэм каро вылэм. Со бӧрсьы вераськон нуисьёсты ыстыса шуиллям: ”Милям сое асьмелы эксэй кареммы уг поты”. 15 Эксэйлык басьтыса берытскем бераз, кинлэсь мар басьтэмзэ тодыны шуыса, азвесьсэ сётъям ляльчиоссэ ӧтьытэм. 16 Нырысетӥез лыктыса шуэм: ”Кузё! Тынад минаед дас мина вайиз”. 17 Солы шуэм: ”Ярам, лякыт ляльчи! Ӧжытын но оскымон луэмед понна басьты дас городэз киулад”. 18 Кыкетӥез лыктыса шуэм: ”Кузё! Тынад минаед вить мина вайиз”. 19 Таизлы но шуэм: ”Тон но вить городлы кивалтӥсь лу”. 20 Куинетӥез лыктыса шуэм: ”Кузё! Тани тынад минаед, сое мон кышетэ бинялтыса вози. 21 Мон тынэсьтыд кышкай, тон лек адями ук: мае ӧд тыры – басьтӥськод, мае ӧд кизьы – араськод”. 22 Кузёез солы верам: ”Ымысьтыд потэм кылыдъя тонэ, кескич ляльчи, судить каро! Тон тодӥськод вал, мон лек адями, тырымтэме басьтӥсько, кизьымтэме арасько шуыса. 23 Бертэм берам отысь мон пайда поттыса басьтысал, нош малы тон мынэсьтым азвесьме уже ӧд куты?” 24 Сылӥсьёслы верам: ”Басьтэ солэсь мина коньдонзэ но, кинлэн дас минаез вань, солы сётэ”. 25 Солы шуиллям: ”Кузё! Солэн дас минаез вань”. 26 ”Тӥледлы верасько: ванё муртлы сётӥськоз, нош ӧвӧло муртлэн маиз вань, соизэ но басьтозы. 27 Монэ эксэй каремзы потӥсьтэм тушмонъёсме, татчы вайыса, мон азьын тышкалэ”». 28 Тае верам бераз Иисус азьлане кошкиз, Иерусалим пала тубиз.


  29 Виффагияен Вифания гуртъёс доры, Елеон шуон гурезьлы матэ вуэм бераз Аслэсьтыз кыксэ дышетскисьёссэ ыстӥз 30 но соослы шуиз: «Вадьсысьтыды гуртэ мынэлэ. Отчы пырем берады ик гозыям ишакпиез шедьтоды, адямиос пӧлысь со вылэ нокин но, ноку но ӧз на пуксьылы. Пертчыса сое татчы вае. 31 Нош кин ке тӥлесьтыд юаз ке: ”Малы пертчиськоды?” Солы тазьы шуэлэ: ”Со Кузё-Инмарлы кулэ”». 32 Ыстэм муртъёс мынӥзы но шедьтӥзы озьы, кызьы Со вераз соослы. 33 Ишакпиез пертчылыкузы, кузёосыз соослы шуизы: «Малы ишакпиез пертчылӥськоды?» 34 Соос ответ сётӥзы: «Со Кузё-Инмарлы кулэ». 35 Сое Иисус доры вайизы; ишакпи вылэ дӥськутсэс вализы но со вылэ Иисусэз пуктӥзы. 36 Со мыныку, адямиос сюрес вылэ дӥськутсэс вӧлдӥзы.


  37 Елеон гурезьысь васьконлы матэ вуэм бераз вань дышетскисьёсыз шумпотыса, вань паймымон ужъёсты адӟемзы понна бадӟым куараен Инмарез данъяны кутскизы. 38 Веразы:


  «Кузё-Инмарлэн нимыз понна лыктӥсь Эксэй дано!

  Каньыллык Инмын, данлык вылӥын!»*б


  39 Калык пӧлысь куд-ог фарисейёс Иисуслы шуизы: «Дышетӥсь! Эн лэзь, дугдыты дышетскисьёстэ». 40 Нош Со ответ сётыса шуиз: «Тӥледлы верасько: соос дугдӥзы ке, изъёс черектӥськозы».


  41 Иерусалимлы матэ вуэм бераз, солэн шораз учкыса, со сярысь малпаса бӧрдыны кутскиз. 42 Собере Иисус шуиз: «Эй, Иерусалим! Туннэ нуналад ке но коть тон тодысалыд ке, кыӵе ужъёс каньыллыке мыныны тыныд юртто! Но али тынад син азьысьтыд со ватэмын. 43 Уго тон доры вуозы сыӵе нуналъёс, – тушмонъёсыд, окопъёс гудыса, тонэ котыртозы, котыр ласянь тонэ ӝиптозы, 44 Инмарлэсь тон доры лыктон дырзэ тодымтэед понна тонэ таркалозы, пушкад нылпиостэ виылозы, из вылад издэ но уз кельтэ».


  45 Храме пырыса, Иисус отын вузкарисьёсты, басьяськисьёсты улляса поттаны кутскиз. 46 Соослы Иисус шуиз: «Гожтэмын: ”Мынам коркае – вӧсяськон корка”, нош тӥ сое лушкаськисьёслы люкаськон интылы пӧрмытӥды».


  47 Котькуд нунал храмын дышетыса улӥз. Архиерейёс, книга тодӥсьёс, калыклэн тӧроосыз Сое виён амал утчазы. 48 Но ӧз шедьтэ, кызьы Сое виыны луысал, малы ке шуоно вань калык, сьӧрысьтыз кыльытэк, Сое кылзӥськыса ветлӥз.

  


  *а19:13 мина – Рим кунысь зарни яке азвесь коньдон


  *б19:38 Пс. 117:26

  

  
  

  ЛУКАЛЭСЬ ӞЕЧ ИВОР


  20-тӥ ЛЮКЕТ


  1 Одӥгаз нуналэ Иисус храмын калыкез дышетыса, Ӟеч Ивор вераса улон дыръя Со доры архиерейёс, книга тодӥсьёс тӧроосын ӵош лыктӥзы 2 но Солы шуизы: «Милемлы вера, кыӵе кужымен Тон тае лэсьтӥськод, кин Тыныд таӵе кужым сётӥз?» 3 Соослы ответ сётыса, Иисус шуиз: «Мон но тӥледлы одӥг юан сёто, вералэ Мыным: 4 Иоаннлэн пылатонэз Инмысен вал-а яке адямиос бордысен-а!» 5 Нош соос куспазы вераськыса шуизы: «”Инмысен” ке шуимы, Со шуоз: ”Малы нош тӥ солы ӧд оске?” 6 ”Адямиос бордысь” ке шуимы, вань калык асьмемыз изэн тышкалоз, уго калык, Иоанн пророк вал шуыса оскыса улэ». 7 Соин ответ сётӥзы: «Ум тодӥське, кытысь». 8 Иисус соослы шуиз: «Мон но тӥледлы уг вера, кыӵе кужымен Мон тае лэсьтӥсько».


  9 Иисус таӵе мадёнэз калыклы вераны кутскиз: «Одӥг адями виноград бакча мерттэм, сое виноград будэтӥсьёс кие сётэм но кема дырлы кошкем. 10 Дыр вуэм но, виноград будэтӥсьёс доры виноград бакчаысь емышъёс мед сётозы шуыса, со ляльчизэ ыстэм. Нош виноград будэтӥсьёс жугиллям сое, номыр но сётытэк келяллям. 11 Эшшо мукет ляльчизэ ыстэм, нош соос тазэ но жугыса, тышкаськыса номыр но сётытэк келяллям. 12 Эшшо куинетӥзэ ыстэм на, нош соос тазэ но ляльчиез вӧсь, яраё карыса улляса лэзиллям. 13 Соку виноград бакчалэн кузёез шуэм: ”Мыным мар кароно? Ысто аслэсьтым яратоно пиме; оло нош сое адӟыса возьдаськозы”. 14 Нош виноград будэтӥсьёс, сое адӟыса, куспазы вераськыса шуиллям: ”Та атай юртлы кузёе кылёно. Ойдолэ, мыныса сое виёме, солы сюроно ваньбур асьмелы луоз”. 15 Виноград бакча сьӧры поттыса, сое вииллям. Виноград бакчалэн кузёез соослы мар бен кароз? 16 Лыктоз но со виноград будэтӥсьёсты виылоз, виноград бакчазэ мукетъёслы сётоз». Тае кылэмъёс шуизы: «Тазьы ноку но медаз лу!» 17 Нош Иисус шоразы учкыса шуиз: «Мар шуэм луэ тазьы гожтэм:


  ”Корка пуктӥсьёслэн кулэтэм карыса куштэм иззы

  корка сэреглэн улаз

  инъет йыр луыса пуксиз”?*а


  18 Ваньмыз, кин та из вылэ усёз – пазьгиськоз; нош кин вылэ со усёз, сое паньгатоз». 19 Со дыре архиерейёс, книга тодӥсьёс Иисусэз киултыны турттыса утчазы, но калыклэсь кышказы, уго валатскизы, соос сярысь та мадён верамын вал шуыса.


  20 Иисус сьӧрын чакласькыса улӥзы; йӧно, оскись тусъем кариськыса, кыӵе ке но кыл вылын Сое кутыны но кузёйыръёслы, кивалтӥсь кие сётыны мед быгатозы шуыса, кескич адямиосты ыстӥзы. 21 Соос Иисуслэсь юазы: «Дышетӥсь! Ми тодӥськомы, Тон шонер вераськод, дышетӥськод; нокыӵе но ымныр шоры уд учкиськы, Инмарлэн сюресэзлы шонер дышетӥськод. 22 Яра-а милем кесарьлы выт тырыны, уг яра-а?» 23 Нош Иисус, кескич сямзэс тодыса, соослы шуиз: «Малы тӥ Мынэсьтым визьме сынаськоды? 24 Возьматэ Мыным динарийдэс: кинлэн со вылын тусбуез но гожтӥськемез». Соос шуизы: «Кесарьлэн». 25 Иисус соослы шуиз: «Озьы бере, кесарьлэсьсэ кесарьлы сётэлэ, нош Инмарлэсьсэ – Инмарлы». 26 Калык азьын Сое кыл вылын кутыны ӧз быгатэ, Солэн ответ сётэмезлы абдраса, шып кариськизы.


  27 Соку «улӟыса султон ӧвӧл» шуыса дышетӥсь саддукейёс пӧлысь куд-огез лыктыса юазы: 28 «Дышетӥсь! Моисей милемлы гожтӥз: ”Кинлэн ке кышнояськем агаез кулыса кышнозэ нылпитэк кельтӥз ке, солэн выныз сое кышно вайыны но агаезлэсь выжызэ утьыны кулэ”. 29 Сизьым агай-вынъёс вал: нырысетӥез кышнояськиз но нылпи кельтытэк кулӥз. 30 Кыкетӥез сое кышнолы вайиз, соиз но нылпи кельтытэк кулӥз. 31 Куинетӥез сое кышно басьтӥз; ваньзы, сизьымназы ик, нылпи кельтытэк кулӥзы. 32 Ваньзы бере кышномурт но кулӥз. 33 Озьы бере, улӟыса султон нуналэ кудзылы со кышно луоз? Сизьымназы но сое кышно каризы вал уго». 34 Иисус соослы ответ сётыса шуиз: «Та дуннелэн нылпиосыз кышноясько, бызё. 35 Сояз дуннее вуыны но кулэмысь улӟыса султыны кылдэмъёс уг но кышноясько, уг но бызё, 36 уг но куло ни, – соос Кылчинъёслы ӵошало. Улӟыса султо но Инмарлэн пиосыз луо. 37 Кулэмъёслэсь улӟыса султонзэс Моисей но куак дорысен возьматӥз, соку со Кузё-Инмарез Авраамлэн Инмарез, Исааклэн Инмарез, Иаковлэн Инмарез шуыса нимаз. 38 Инмар – кулэмъёслэн Инмарзы ӧвӧл, Со – улэпъёслэн Инмарзы. Инмар азьын ваньмыз улэпесь». 39 Та ласянь книга тодӥсьёс пӧлысь куд-огез шуизы: «Дышетӥсь! Тон умой верад». 40 Номыр сярысь но Солэсь юалляськыны ӧз дӥсьтэ ни. Иисус соослы шуиз: 41 «Малы нош верало, Христос Давидлэн Пиез шуыса? 42 Нош псалом книгаын ачиз Давид вера:


  ”Кузё-Инмар мынам Кузё-Инмарелы шуиз:

  43 ”Тушмонъёстэ пыд улад понытозям,

  Мынам бурпалам пук”.*б


  44 Озьыен, Давид Сое Кузё-Инмар шуэ, кызьы Со солэн Пиез луоз?» 45 Вань калык кылзӥськыса улыку, Иисус дышетскисьёсызлы шуиз: 46 «Чаклаське книга тодӥсьёслэсь: соос кузь дӥськутэн ветлыны ярато, калык люкаськон интыосын ӟечкыламез, сӥнагогаосын азьпалан пуконэз, сиён-юонъёс дыръя нырысетӥ радъёсын улонэз ярато. 47 Соос палкышноослэсь юртъёссэс сиё, чеберъяськыса кема вӧсясько; со понна соос эшшо но юнгес судить каремын луозы».

  


  *а20:17 Пс. 117:22


  *б20:43 Пс. 109:1

  

  
  

  ЛУКАЛЭСЬ ӞЕЧ ИВОР


  21-тӥ ЛЮКЕТ


  1 Иисус учкиз но узыръёслэсь ваньбур тырон шыкысэ кузьым тыремзэс адӟиз. 2 Озьы ик Со, отчы кык лепта понӥсь куанер улӥсь палкышноез адӟыса, 3 шуиз: «Зэм ик тӥледлы верасько: та куанер палкышно ваньмызлэсь уно коньдон понӥз. 4 Уго соос ваньзы мултэсэз ваньысь Инмарлы кузьым тыризы, нош со, куанер улыса но, кӧтсэ тырон понна маиз вань, ваньзэ понӥз».


  5 Куд-огъёсыз храм сярысь со дуно изъёсын, кузьымъёсын чеберъямын шуыса веразы, соку Иисус шуиз: 6 «Вуозы нуналъёс, куке, мае тӥ али адӟиськоды, ваньмыз куашкатэмын луоз, из вылэ из но уз кыльы».


  7 Солэсь юазы: «Дышетӥсь! Ку бен та луоз? Та луон азьын кыӵе тодмет луоз?» 8 Иисус шуиз: «Чаклаське, тӥледыз медаз йыромытэ, малы ке шуоно тросэз Мынам нимыным лыктозы но ”Мон – Христос” шуозы. Сыӵе дыр матын ини. Соослэн сьӧразы эн мынэ. 9 Ожмаськонъёс, бугыръяськонъёс сярысь кылӥды ке, эн кышкатске, ваньмыз та азьвыл луоно уго; но соку ик пумыз уз луы ай». 10 Соку Иисус соослы шуиз: «Калык калыклы, эксэйлык эксэйлыклы ваче пумит султозы; 11 интыен-интыен музъем кужмо зуркалоз, сютэм аръёс, урод черъёс, кӧшкемыт адӟонъёс луозы, инмысен туж бадӟымесь тодметъёс возьматскозы. 12 Но ваньмызлэсь таослэсь азьвыл тӥ вылэ кизэс вуттозы, тӥледыз уллялозы, сӥнагогаосы но пытсэтъёсы сётылозы, Мынам нимы понна эксэйёс азе, кивалтӥсьёс азе нуозы. 13 Соку тӥ Мон сярысь тодытоды. 14 Но тае сюлмады возе: мар вералом шуыса, азьло ик малпаськыса эн улэ. 15 Мон тӥледлы кыл но, визь но сёто, тӥляд пумитъяськисьёсты пӧлысь талы пумит кыл вераны, пумит султыны одӥгез но уз быгатэ. 16 Анай-атайёсты, агай-вынъёсты, ӵыжы-выжыосты, эшъёсты тӥледыз кутыса сётозы; куд-огдэс тӥ пӧлысь виёзы но. 17 Мынам нимы понна ваньмыз тӥледыз адӟемпотостэм карозы. 18 Но тӥляд йырысьтыды йырсиды но арам уз луы. 19 Чидан пыр лулъёстэс утелэ.


  20 Адӟиды ке солдатъёсын котыртэм Иерусалимез, соку тодэлэ, солэн тырттэм кылён дырыз матэ вуиз шуыса. 21 Соку Иудея музъеме учырамъёс гурезьёсы мед пегӟозы. Кин городын ке, потэ отысь; кин солэн котыраз ке, эн пыры отчы, 22 малы ке шуоно та пунэм берыктон нуналъёс, – мар гожтэмын, ваньмыз мед быдэсмоз. 23 Кайгу луоз со нуналъёсы нуны ваёноослы, нуны нонтӥсьёслы; уго музъем вылын туж бадӟым шугадӟон луоз, Инмарлэн вожпотонэз та калык вылэ усёз. 24 Усьылозы лэчыт палаш улэ; вань калыкъёс пӧлы пленэ нуэмын луозы. Язычникъёслэн дырзы бырытозь, Иерусалимез язычникъёс лёгаса возёзы.


  25 Шундыын но, толэзьын но, кизилиосын но тодметъёс луозы, нош музъем вылын – калыкъёс, мылкыдзы куашкаса, абдраса улозы. Зарезь туж шаугетоз, бугыръяськоз. 26 Адямиос кышкаса, дунне вылэ шугадӟонъёслэсь вуэмзэс возьмаса чоньдылозы, малы ке шуоно ин кужымъёс вырӟозы. 27 Соку пилем вылын быдӟым кужымен, пиштӥсь данлыкен лыктӥсь Адями Пиез адӟозы. 28 Та быдэсмыны кутскем бере соку шонертӥськыса йырдэс ӝутэ, – тӥляд мозмытсконды матэ вуэ».


  29 Иисус соослы мадён вераз: «Смоквапу шоры, вань писпуос шоры учке. 30 Соос куар поттыны кутско ке, тае адӟыса, гужем матын ни шуыса тодӥськоды. 31 Озьы ик тӥ но та тодметъёслэсь быдэсмемзэс адӟиды ке, тодэлэ, Инмар Эксэйлык матын ини шуыса. 32 Зэм ик тӥледлы верасько: та выжы бырытозь, ваньмыз но та луоз. 33 Ин но музъем бырозы, нош Мынам кылъёсы уз быре.


  34 Асьтэдыз асьтэос чаклалэ: мултэс сиыса, вина юыса, та улонлэн сюлмаськонъёсынызы сэрен сюлэмъёсты секыт медаз улы. Со нунал тӥледыз шӧдтэк шорысь медаз куты, 35 уго со музъем вылын вань улӥсьёс доры калтон кадь кутыны лыктоз. 36 Озьыен, котькыӵе дыре но сак улэ, вӧсяське, вань шугадӟонъёслэсь утиськыны но Адями Пи азе султыны мед быгатоды».


  37 Нуназе Со храмын дышетӥз, нош уйёсты Елеон шуон гурезьын ортчытъяз. 38 Вань калык ӵукна ик Иисус доры храме Сое кылзӥськыны ветлӥз.

  

  
  

  ЛУКАЛЭСЬ ӞЕЧ ИВОР


  22-тӥ ЛЮКЕТ


  1 Матэ вуиз Пасха шуыса нимаськись Юмал Нянь Сиён праздник. 2 Архиерейёс, книга тодӥсьёс Сое кызьы ке но виён амал утчазы, но калыклэсь кышказы. 3 Дас кык пӧлысь одӥгезлэн Искариот шуон Иудалэн пушказ шайтан пыриз. 4 Со мынӥз но архиерейёсын, кузёйыръёсын Иисусэз кутыса сётон сярысь вераськиз. 5 Соос шумпотӥзы, солы коньдон сётоно кариськизы. 6 Иуда кыл сётӥз но, калыктэм азьысен Сое кутыса сётон вылысь, кельшымон дыр утчаса улӥз.


  7 Юмал нянь сиён нунал вуиз, соку Пасхалы ыжпиез вандыны кулэ вал. 8 Иисус Петрен Иоаннэз ыстыса шуиз: «Мынэлэ, милемлы Пасха ыжпиез дасялэ». 9 Иисуслэсь соос юазы: «Кытчы милемыз дасяны косӥськод?» 10 Соослы Со шуиз: «Тани, тӥ городэ пырыкуды, пумитады кувшинэн ву нуись мурт шедёз; кудаз корка со пыроз, со сьӧры мынэ. 11 Коркалэн кузёезлы шуэлэ: ”Дышетӥсь тынэсьтыд юа: кудаз комнатаын Мон дышетскисьёсыным валче Пасха ыжпиез сиыны быгато?” 12 Со тӥледлы коркалэсь вӧлдыса дасям бадӟым палзэ возьматоз; отчы дасялэ». 13 Соос мынӥзы, адӟизы: ваньмыз вал озьы, кызьы Со вераз. Пасхалы ыжпиез вандыса дасязы.


  14 Часэз вуэм бере дас кык апостолъёсын ӵош Со ӝӧк сьӧры пуксиз. 15 Иисус соослы вераз: «Аслам курадӟонэлэсь азьло Мынам туж потэ вал тӥледын валче та Пасха ыжпиез сиеме. 16 Тӥледлы верасько: Инмар Эксэйлыкын со быдэсмытозь, сое уг ни сиы». 17 Чаша кутыса, тау карыса шуиз: «Басьтэлэ тае но куспады люкылэ, 18 тӥледлы верасько: Инмар Эксэйлык вуытозь, виноград емышлэсьсэ винаез Мон уг ни юы». 19 Нянь басьтыса, тау карыса тӥялтӥз но соослы тазьы вераса сётӥз: «Та Мынам Мугоры, со тӥ понна сётӥське; Монэ буре вайыса, тае быдэсъялэ». 20 Ӝытан бере чашаез кутыса сётӥз но шуиз: «Та чаша Мынам Вирам Выль Сӥзён луэ, со тӥ понна кисьтӥське. 21 Тани, Монэн огазьын ӝӧк вылын Монэ вузаса сётӥсьлэн киыз. 22 Адями Пи мынэ ке но, кызьы Со сярысь азьвыл ик гожтэмын вал, но куректон луоз со муртлы, кин Сое вузаса сётоз». 23 Соос пӧлысь кин меда тае лэсьтоз шуыса, соос ог-огзылэсь юаны кутскизы.


  24 Соос пӧлысь кудзэс бадӟымез шуыса лыдъян пумысен соос куспын ченгешон но вал. 25 Иисус соослы шуиз: «Эксэйёс калыкъёсын кузёясько, соосты кутыса возисьёс ӟеч карисьёс шуыса нимасько. 26 Нош тӥ озьы эн улэ: кин тӥ пӧлысь бадӟымез, покчи мурт кадь кариськы, нош кивалтӥсь медо кадь мед кариськоз. 27 Кин бадӟымгес: сиськись-а яке утялтӥсь-а? Сиськись ӧвӧл-а? Нош Мон тӥ пӧлын медо кадь. 28 Визь сынаськыса улон дыръёсы тӥ Монэн огазьын вал. 29 Кызьы Мыным Атае Эксэйлык сӥзиз, Мон но тӥледлы Эксэйлык сӥзисько, 30 Эксэйлыкысьтым ӝӧк сьӧрам мед сиёды, мед юоды, Израильлэсь дас кык выжыоссэ судить карыны престолъёс вылэ мед пуксёды».


  31 Кузё-Инмар шуиз: «Симон! Симон! Тани, шайтан куриз вал тӥледыз чабеез кадь пужныны. 32 Но Мон тон понна вӧсяськи, тынад осконэд медаз начармы вал шуыса. Тон нош ик берыктӥськид ке, агай-вынъёстэ юнматы». 33 Петр Солы ответ сётӥз: «Кузё-Инмаре! Тонэн ӵош мон пытсэтэ но, кулыны мыныны но дась». 34 Нош Иисус солы шуиз: «Тыныд верасько, Петр, туннэ атас чортытозь, Монэ уд тодӥськы шуыса, куинь пол куштӥськод».


  35 Иисус дышетскисьёсызлы шуиз: «Мон тӥледыз пуйытэк, сумкатэк, пыдкутчантэк ыстылӥ, малы ке но ёрмыса улӥды-а?» Соос ответ сётӥзы: «Номырлы но ӧм ёрме». 36 Соку Иисус соослы шуиз: «Нош табере, кинлэн пуйыез вань, басьты сое, озьы ик сумка но; нош кинлэн ӧвӧл, дӥськуттэ вуза но палаш басьты. 37 Тӥледлы верасько: Мон вылын быдэсмыны кулэ тазьы гожтӥськем но: ”Законлы пумит улӥсьёсын оградэ пыртэмын луоз”. Уго мар Мон сярысь верамын, ӝоген ваньмыз быдэсмоз ини». 38 Соос шуизы: «Кузё-Инмар! Тани татын кык палашъёс». Иисус соослы шуиз: «Тырмоз».


  39 Потӥз но огдышемен ик Елеон гурезе мынӥз. Со бӧрсьы дышетскисьёсыз но мынӥзы. 40 Интыязы вуэм бере соослы шуиз: «Вӧсяськелэ, визь сынаськонэ медад сюре шуыса». 41 Нош Ачиз соос дорысь из лэзьыса вуттымон кеме кошкиз но пыдесъяськыса, вӧсяськыса 42 шуиз: «Атае! Та чашаез Мон вӧзтӥ ортчытыны ӟеч эриктэ сётысалыд ке! Но со Мынам эрикея медаз лу, Тынад эрикедъя мед луоз». 43 Инмысь Кылчин вуиз но Сое юнматыса улӥз. 44 Шугадӟонъёс пӧлын улыкуз, эшшо но тыршыса вӧсяськиз. Солэн пӧсямез музъем вылэ усьылӥсь вир шапыкъёс кадесь вал. 45 Вӧсяськемысь султыса, Со дышетскисьёсыз доры лыктэм бераз адӟиз: соос куректэменызы умме усиллям. 46 Иисус соослы шуиз: «Малы тӥ изиськоды? Визь сынаськонэ медад сюре шуыса, султыса вӧсяське».


  47 Иисус тае вераса улон куспын калык вуиз. Соослэн азязы лыктӥз дас кык дышетскисьёс пӧлысь одӥгез, Иуда нимоез. Со Иисус доры, Сое чупаны шуыса, матаз мынӥз. Соослы Иуда таӵе тодмет уго вераз: «Кинэ чупало, Со ик Со вань». 48 Нош Иисус солы шуиз: «Иуда! Чупаса-а тон Адями Пиез вузаськод?» 49 Соин огазьын луэмъёс, ужпумлэсь кытчы мынэмзэ адӟыса, Солы шуизы: «Кузё-Инмар! Палашен ум шукке-а?» 50 Соос пӧлысь одӥгез архиерейлэн ляльчиезлэсь бур пельзэ ӵогыса уськытӥз. 51 Соку Иисус шуиз: «Дугдэ, тырмоз». Солэн пель бордаз йӧтӥськыса, сое бурмытӥз. 52 Солы пумит люкаськем архиерейёслы, храмлэн кузёйыръёсызлы, тӧроослы Иисус шуиз: «Йырвандӥсь мурт доры сямен, мечъёсын, зыръёсын Монэ кутыны потӥды! 53 Котькуд нунал Мон тӥледын огазьын храмын вал, тӥ Мон вылэ кидэс ӧд ӝутэ. Но али – тӥляд дырды, пеймыт улонлэн кузёяськон вакытэз».


  54 Иисусэз кутыса нуизы, архиерейлэн корказ вайизы. Нош Петр палэнэтӥ мынӥз. 55 Азбар шоры тылскыса огазе пуксем беразы Петр но соос куспы пуксиз. 56 Одӥг медо нылкышно солэсь тыл дорын пукемзэ адӟиз но со шоры сак учкыса шуиз: «Таиз но Соин ӵош вал». 57 Нош со, Иисуслэсь куштӥськыса, кышномуртлы шуиз: «Мон Сое уг тодӥськы». 58 Ӝоген мукетыз сое адӟыса шуиз: «Тон но соос пӧлысь». Нош Петр та адямилы шуиз: «Ӧвӧл». 59 Одӥг час мында дыр ортчиз, эшшо кин ке но гижысь-пиньысь кутскыса вераз: «Зэм ик, таиз но Соин ӵош вал, со Галилеяысь мурт ук». 60 Нош Петр со адямилы шуиз: «Уг тодӥськы, мар тон вераськод». Соку ик, со вераськон куспын, атас чортӥз. 61 Соку Кузё-Инмар берыктӥськыса Петр шоры учкиз; нош Петр Кузё-Инмарлэсь верам кылзэ тодаз вайиз: «Атас чортытозь, куинь пол Мон бордысь куштӥськод». 62 Педло потыса, зар бӧрдыны кутскиз.


  63 Иисусэз кутыса возись адямиос Сое сантэм каризы, жугизы. 64 Шобыртыса, Солэн ымныраз тышкаса, Солэсь юазы: «Тодмад ке, кин Тонэ шуккиз, вера». 65 Солы пумит трос мукет сантэман кылъёс веразы на.


  66 Нунал вордӥськем бере калыклэн тӧроосыз, архиерейёс, книга тодӥсьёс люкаськизы. Соос Иисусэз асьсэлэн сӥнедрионазы пыртӥзы 67 но Солы шуизы: «Тон-а Христос? Вера милемлы». Иисус соослы шуиз: «Тӥледлы верай ке но, тӥ уд оске; 68 тӥлесьтыд юай ке но, тӥ Мыным ответ уд сётэ, уд но лэзе Монэ. 69 Табере Адями Пи Инмар кужымлэн бурпалаз пуксёз». 70 Ваньзы шуизы: «Озьыен, Тон Инмар Пи?» Иисус соослы ответ сётӥз: «Тӥ вераськоды, Мон шуыса». 71 Нош соос шуизы: «Асьмелы кыӵе возьматон-тодытон кулэ на? Уго ми асьмеос Солэн ымысьтыз потэм кылъёсты пельынымы кылӥмы!»

  

  
  

  ЛУКАЛЭСЬ ӞЕЧ ИВОР


  23-тӥ ЛЮКЕТ


  1 Соос ваньзы султӥзы но Иисусэз Пилат доры нуизы. 2 Сое янгыше уськытыны кутскыса шуизы: «Ми адӟимы, кызьы Со калыкмес сура-пожа, кесарьлы выт тырыны уг лэзьы, Ассэ Христос Эксэй шуэ». 3 Пилат Солэсь юаз: «Тон иудейёслэн Эксэйзы-а?» Иисус солы ответ сётыса шуиз: «Тон шуиськод». 4 Пилат архиерейёслы но, калыклы но шуиз: «Та Адямилэсь мон нокыӵе но шексэ уг шедьтӥськы». 5 Нош соос асьсэлэн кыл вылазы эшшо но зол сылыса веразы, быдэс Иудеяетӥ, Галилеяысен кутскыса та интыозь, дышетыса ветлэ, Со калыкез огыр-бугыр каре шуыса.


  6 Галилея сярысь кылыса, Пилат юаз: «Со Галилеяысь мурт шат?» 7 Иисус Иродлэн ёросысьтыз шуыса тодӥз но Сое Ирод доры ыстӥз, со но та нуналъёсы Иерусалимын вал. 8 Иисусэз адӟыса, Ирод туж шумпотӥз, уго кема дыр ӵоже ини Сое адӟемез потыса улэ вал, малы ке шуоно Со сярысь трос кылэмез вал ини, нош озьы ик Солэсь кыӵе ке но паймымон ужзэ адӟыны оскиськиз. 9 Иисуслы трос юанъёс сётъяз, нош Со юанэзлы чик но ответ ӧз сёты. 10 Архиерейёс, книга тодӥсьёс сылӥзы но кужмысь Сое янгыше уськытыны выризы. 11 Нош Ирод аслаз солдатъёсыныз Сое сантэмамзы, ултӥямзы бере, Со вылэ югыт чилясь дӥськут дӥсяса, берен Пилат доры келятӥз. 12 Та нуналэ Пилат но Ирод куспазы эшъёс луизы, нош азьвыл тушмонъяськыса улӥзы вал.


  13 Пилат архиерейёсты, кузёйыръёсты, калыкез ӧтьыса, 14 соослы шуиз: «Тӥ мон доры Та Адямиез калыкез сура-пожа шуыса вайиды. Тани, мон тӥ азьын чаклай-эскери но, Та Адямилэсь нокыӵе но уродзэ-шексэ, кудӥныз тӥ Сое янгыше уськытӥськоды, мон ӧй шедьты. 15 Ирод но озьы ик: со доры мон Сое ыстылӥ, но Сое виыны ярамонэз номыр но ӧз сюры. 16 Озьыен, Сое вӧсь каро но лэзё». 17 Праздник понна солы кулэ вал одӥгзэ жильыетын пукись муртэ лэзьыны. 18 Но вань калык черекъяны кутскиз: «Кулон Солы! Милемлы Варавваез лэзь». 19 Варавва пытсэтэ сюремын вал городын бугыръяськон ӝутэмез понна, адями виемез понна. 20 Иисусэз лэзьыны турттыса, Пилат нош ик куаразэ будэтӥз. 21 Нош соос кесяськизы: «Кортӵога, кортӵога Сое!» 22 Пилат куинетӥ ползэ соослы шуиз: «Кыӵе урод уж Со лэсьтӥз? Мон Солэсь нокыӵе но виыны ярамон мугзэ ӧй шедьты; соин ик Сое вӧсь каро но лэзё». 23 Нош соос бадӟым куараен дугдылытэк, Иисус кортӵогамын мед луоз шуыса, черекъязы. Архиерейёсын ӵош кесяськыса, соос вормизы. 24 Пилат соослэсь куронзэс быдэстыны малпаз. 25 Бугыръяськон ӝутэм но адями виемез понна пытсэтэ пуктэм муртэ, кудзэ соос куризы, лэзиз, нош Иисусэз соослэн киулазы сётӥз.


  26 Иисусэз нуыкузы, бусыысь бертӥсь Киринеяысь кыӵе ке но Симонэз кутӥзы но, Иисус бӧрсьы мед нуоз шуыса, вылаз кирос понӥзы. 27 Со бӧрсьы туж трос калык мынӥз, кышномуртъёс но, соос Со понна бӧрдӥзы, викышъязы. 28 Нош Иисус соос пала берыктӥськыса шуиз: «Иерусалимлэн нылъёсыз! Мон понна эн бӧрдэ, асьтэос понна, асьтэлэн нылпиосты понна бӧрдэ; 29 уго вуо сыӵе нуналъёс, куке шуозы: ”Шудоесь нылпи вайыны быгатӥсьтэмъёс, нылпи вайымтэ пушъёс, нылпи сюдымтэ ноныос!” 30 Соку гурезьёслы шуозы: ”Ми вылэ уселэ!” Мувыръёслы: ”Шобыртэлэ милемыз!” 31 Вожектӥсь писпуэн озьы каро ке, нош кӧсэныз мар луоз?!»


  32 Соин ӵош кык йыруж лэсьтӥсьёсты виыны нуизы. 33 «Кымес» шуон интые вуэм беразы отын Сое кортӵогазы, йыруж лэсьтӥсьёсты – одӥгзэ бурпалаз, нош мукетсэ – паллян палаз. 34 Иисус шуиз: «Атае! Соосты простить кар, мар лэсьтэмзэс соос уг тодо уго». Пус чӧлтыса, Солэсь дӥськутсэ люкылӥзы. 35 Калык учкыса сылӥз. Соосын валче кузёйыръёс мыскылляськыса сылӥзы но веразы: «Мукетъёссэ мозмытылӥз, Ассэ Ачиз мед мозмытоз, Инмарлэн быръем муртэз Христос ке Со». 36 Солдатъёс но Сое исамес карылӥзы, дораз лыктыса, Солы уксус сётыса 37 веразы: «Иудейёслэн Эксэйзы ке Тон, уть Астэ Ачид». 38 Солэн вылӥяз грек, рим но еврей кылын гожтэмын вал: «Та иудейёслэн Эксэйзы».


  39 Йыруж лэсьтэм понна ошемъёс пӧлысь одӥгез, Сое урод кылъёсын куаретыса, шуиз: «Тон Христос ке, уть Астэ, милемыз но». 40 Нош мукетыз, сое буйгатыны вырыса, шуиз: «Тон Инмарлэсь уд курдаськы шат, куке ачид но таӵелы ик судить каремын? 41 Асьмеос шонер судить каремын, малы ке шуоно урод ужъёсмылэсь емышсэс бичаськомы, нош Со номыр но уродзэ ӧз лэсьты». 42 Иисуслы шуиз: «Аслад Эксэйлыкад вуид ке, монэ буре вай, Кузё-Инмаре!» 43 Иисус солы шуиз: «Зэм ик тыныд верасько, туннэ ик Монэн огазьын райын тон луод».


  44 Нуназе, куатетӥ час вадес вал, укмысэтӥ час котырозь быдэс дунне вылын пеймыт улӥз: 45 шунды кысӥз, храмысь катанчи шортӥз ик кесиськиз. 46 Иисус бадӟым куараен вазиськыса шуиз: «Атай! Тынад кияд Аслэсьтым лулме сётӥсько». Тае верам бераз лулыз потӥз. 47 Та ортчем ужъёсыз адӟем бераз сю солдатэн кивалтӥсь Инмарез данъяса шуиз: «Зэм ик, та Адями шонер улӥсь вал». 48 Та возьматонэ люкаськем вань калык, мар луэмез адӟыса, гадязы шуккылыса-шуккылыса бертӥзы. 49 Нош ваньмыз Иисусэз тодэмъёс но Галилеяысь Со бӧрсьы лыктэм кышномуртъёс, палэнын сылыса, тае учкыса улӥзы.


  50 Соку кыӵе ке но Иосиф, иудей кенешлэн муртэз, лякыт сямо, шонер улӥсь адями, 51 кенешлэн кутэм пуктон-косонъёсыныз, ужъёсыныз соглаш ӧз луы. Иосиф Иудеялэн Аримафея карысьтыз вал. Со Инмар Эксэйлыкез витьыса улӥз, 52 Пилат доры лыктыса, со Иисуслэсь Мугорзэ куриз. 53 Иисуслэсь Мугорзэ, кирос бордысь басьтыса, тӧдьы дэраен биняз, собере шайгуэ понӥз. Со гурезьысь из пушкы гудӟыса лэсьтэмын вал, отчы нокин но ватэмын ӧй на вал. 54 Со пятница нунал вал, суббота вуэ вал ни. 55 Иисусэн ӵош Галилеяысь лыктэм кышномуртъёс мыныса шайгуэз учкизы но адӟизы, кызьы Солэн Мугорыз понэмын вал. 56 Гуртазы бертӥзы но ческыт зыно макеос, зыран вӧйёс дасязы. Моисей законлэсь курон-косонъёссэ быдэсъяса, суббота нуналэ номыр но ужатэк улӥзы.

  

  
  

  ЛУКАЛЭСЬ ӞЕЧ ИВОР


  24-тӥ ЛЮКЕТ


  1 Арнялэн нырысетӥ нуналаз, туж вазь ик, зыраны дасям ческыт зыно вӧйёс вайыса, кышномуртъёс шайгу доры лыктӥзы. Соосын валче куд-ог мукетъёс но лыктӥзы. 2 Соос адӟизы: шайгу бордысь из палэнтэмын. 3 Пушказ пыризы но Кузё-Инмарлэсь Иисуслэсь Мугорзэ ӧз шедьтэ. 4 Та пумысен паймыса улон дыръязы шӧдтэк шорысь соос азе пиштӥсь дӥськутэн кык пиосмуртъёс султӥзы. 5 Кышкаса, йырзэс ошыса улыкузы, соослы шуизы: «Мар тӥ улэпез кулэмъёс пӧлысь утчаськоды? 6 Со татын ӧвӧл: Со улӟыса султӥз. Тодады вае али, Галилеяын дыръяз, кызьы Со тӥледлы вераз вал: 7 ”Адями Пиез сьӧлыко муртъёслэн киязы кутыса сётозы, кортӵогалозы, куинетӥ нуналаз Со улӟыса султоз”». 8 Солэсь кылъёссэ соос тодазы вайизы. 9 Шайгу дорысь берытскизы но ваньзэ тае дас одӥгезлы ик апостолъёслы, мукетъёслы но – ваньмызлы ивортӥзы. 10 Татын вал Магдалина Мария, Иоанна, Иаковлэн анаез Мария но мукет кышномуртъёс. Соос та сярысь апостолъёслы ивортӥзы. 11 Соослэн верамзы токма кылъёс кадь гинэ потӥз, соин ик соослы ӧз оске. 12 Нош Петр султыса шайгу доры бызьыса мынӥз, мыкыртӥськыса учкиз но Сое биням кыллись дэраез гинэ адӟиз, ас понназ ачиз ортчем ужъёслы паймыса, берлань кошкиз.


  13 Со нуналэ ик дышетскисьёс пӧлысь кыкез мыно вал Иерусалимысен ог куатьтон стадия кеме интыяськем Еммаус шуон гуртэ, 14 вань луэм ужъёс сярысь куспазы вераськыса мыно вал. 15 Соос куспазы вераськыса, малпаськыса мынон дыръя Ачиз Иисус, матазы лыктыса, соосын ӵош мынӥз. 16 Синъёссы соослэн кыниськемын вал, соин ик соос Сое ӧз тодмалэ. 17 Иисус соослы шуиз: «Мар сярысь тӥ куспады вераськыса мынӥськоды, малы тӥ ӝожмытэсь?» 18 Соос пӧлысь одӥгез, Клеопа нимоез, Солы ответ сётыса шуиз: «Иерусалиме лыктэмъёс пӧлысь, оло, Тон огнад уд тодӥськы на-а та нуналъёсы отын мар луэм сярысь?»


  19 Иисус соослэсь юаз: «Мар сярысь?» Солы соос шуизы: «Мар луиз Назаретысь Иисусэн, Кудӥз пророк вал. Инмар азьын, вань калык азьын Со ужын но, кылын но кужмо вал. 20 Сое милям архиерейёсмы, кузёйыръёсмы виыны судить карон понна кутыса сётӥзы но Сое кортӵогазы. 21 Нош ми оскиськиськомы вал, Со луэ Ачиз, Кудӥз Израилез мозмытыны кулэ. Но, тани, табере туннэ куинетӥ нуналыз ини, кызьы та ваньмыз ортчиз. 22 Нош куд-огез нылкышноосмы милемыз паймытӥзы: соос вазь ик шайгу дорын вылӥллям, 23 но Солэсь Мугорзэ шедьтӥллямтэ. Берытскизы но, Кылчинъёслэсь возьматскемзэс адӟимы шуыса, вераськизы; Кылчинъёс Со улэп шуыса вераллям. 24 Милямъёс пӧлысь но куд-огез шайгу доры мыныса адӟиллям озьы ик, кызьы кышномуртъёс веразы; нош Сое адӟиллямтэ». 25 Соку Иисус соослы вераз: «Э, нодтэмъёс, сюлмыныды пророкъёслэн азьланез сярысь вань верамъёссылы оскыны дыг муртъёс! 26 Тазьы кулэ ӧй вал-а Христослы курадӟонэз чиданы но Аслаз пиштӥсь данлыказ пырыны?» 27 Моисей бордысен кутскыса, вань пророкъёслэсь, быдэс Священной Гожтэмысь Со сярысь верамзэс валэктыса улӥз.


  28 Мыноно гуртсылы матэ вуизы. Азьлане мыныны турттӥсь мурт кадь Иисус кариськиз, 29 нош соос Сое кошкыны лэзьытэк выризы: «Милемын огазе кыль ук, нунал ӝыт пала кыстӥське ини». Иисус корка пыриз но соосын огазе кылиз. 30 Соосын сиськыса улыкуз, нянез басьтыса бакель кариз, тӥялтыса соослы сётӥз. 31 Соку соослэн синъёссы усьтӥськизы но соос Иисусэз тодмазы. Нош Иисус соос понна адскисьтэм луиз. 32 Соос ог-огзылы шуизы: «Асьмелэн пушкамы сюлэммы ӧз ӝуа-а, куке Со асьмелы сюрес вылысен вераз, куке Священной Гожтэмез асьмелы валэктылӥз?» 33 Султӥзы но со часын ик Иерусалиме берытскизы, татысен соос дас одӥгназэс апостолъёсты, соосын огазьын пукись мукет эшъёссэс шедьтӥзы. 34 Соос веразы, Кузё-Инмар зэмзэ ик улӟыса султӥз но Симонлы возьматскиз шуыса. 35 Нош соос сюрес вылын мар луэм сярысь веразы, кызьы соос Иисусэз, нянь тӥялтыкуз, тодмазы.


  36 Та сярысь вераськыса улыкузы, Ачиз Иисус, соослэн пӧлазы султыса, соослы шуиз: «Ваньдылы каньыл мед луоз». 37 Соос куалектыса, кышкаса, пӧртмаськись духез адӟиськом шуыса малпазы. 38 Нош Иисус соослы шуиз: «Малы куалекъяськоды, малы таӵе малпанъёс тӥляд сюлмады пыро? 39 Учкелэ Мынам киосы, пыдъёсы шоры – Мон Ачим ук та! Йӧтӥське Мон борды, учке: Мынам кадь, духлэн мугорыз но, лыосыз но ӧвӧл ук». 40 Тае вераз но соослы киоссэ, пыдъёссэ возьматӥз. 41 Шумпотэменызы оскытэк, паймыса улыкузы, Иисус соослы шуиз: «Вань-а тӥляд татын кыӵе ке но сиёнды?» 42 Солы соос пыжем чорыг люкет но карасэн чечы сётӥзы. 43 Сиёнзэс басьтыса, соос азьын сииз. 44 Собере соослы Иисус шуиз: «Тани со, кудӥз сярысь, эшшо тӥледын огазьын улыкум, Мон верай вал: Моисейлэн законаз, пророкъёслэн книгаосазы но, псаломъёсын но Мон сярысь мар гожтэмын, ваньмыз быдэсмыны кулэ». 45 Соку Гожтэмъёсыз валан понна соослэсь визьзэс усьтӥз 46 но соослы шуиз: «Тазьы гожтэмын, тазьы ик луыны кулэ вал Христосэн: курадӟонэз адӟыны но куинетӥ нуналаз улӟыса султыны. 47 Солэн нимыныз сьӧлыкъёслэсь ӧпкельыса куштӥськон но сьӧлыкъёсты куштон сярысь дышетон, Иерусалимысен кутскыса, вань калыкъёс пӧлын тодытэмын луыны кулэ. 48 Нош тӥ – тае адӟисьёс-тодытӥсьёс луиськоды. 49 Атаелэсь сётэм сӥзёнзэ Мон тӥ вылэ ысто-лэзё; вылысь сётэм кужымен шобырскытозяды, тӥ Иерусалимын улэ».


  50 Соосты, городысь поттыса, Вифания доры вуттӥз но, Аслэсьтыз кизэ ӝутыса, соосты бакель кариз. 51 Бакель карыкуз, соослэсь палэнтӥськыны но Инме ӝутскыны кутскиз. 52 Солы йыбырттӥзы но быдӟым шумпотонэн Иерусалиме берытскизы, 53 Инмарез данъяса, тау карыса, ялан вӧсяськыса, храмын улӥзы. Аминь.

  

  

  

  ИОАННЛЭСЬ ӞЕЧ ИВОР


  1-тӥ ЛЮКЕТ


  1 Кутсконаз ик Кыл вал. Кыл Инмар дорын вал. Кыл Инмар вал. 2 Со кутсконаз ик Инмар дорын вал. 3 Мар кылдыны кутскиз, ваньмыз Со пыр кылдыны кутскиз, Сотэк номыр но кылдыны ӧз кутскы. 4 Со бордын улон, улон адямиослэн югытсы луэ. 5 Югыт пеймытын пиштыса улэ, пеймыт сое ӝокатыны уг быгаты.


  6 Инмарлэн лэзем адямиез вал: солэн нимыз Иоанн. 7 Со пыр ваньмыз мед оскозы шуыса, со шара ивортыны лыктӥз, Югыт сярысь ивортыны. 8 Со Югыт ӧй вал, но со Югыт сярысь шара ивортыны ыстэмын вал.


  9 Вал зэмос Югыт, Кудӥз дуннее лыктэ но котькудзэ адямиез югдытэ. 10 Дуннеын вал, дунне Со пыр кылдыны кутскиз, дунне Сое ӧз тодма. 11 Аслазъёс доры лыктӥз, но аслазъёсыз Сое кулэ ӧз каре. 12 Нош ваньмыз, кинъёс Сое кабыл басьтӥзы, Солэн нимызлы оскисьёслы, Инмар нылпиос луыны кужым сётӥз. 13 Соос вирлэсь ӧвӧл, мугорлэн кулэ каремезлэсь ӧвӧл, пиосмуртлэн кулэ каремезлэсь ӧвӧл, – соос Инмарлэсь вордӥськизы.


  14 Кыл мугоро луиз, дэлетэн но зэмлыкен тыр луыса, милемын валче улӥз. Ми Солэсь пиштӥсь данлыксэ адӟимы, Атайлэсь огназ вордӥськем Пиезлэсь пиштӥсь данлыксэ. 15 Иоанн Со сярысь шара ивортӥз но бадӟым куараен вераз: «Таиз Со вал, Кудӥз сярысь мон шуи: ”Мон бӧрсьы Лыктӥсь мынам азям луиз, малы ке шуоно мынэсьтым азьло вал”». 16 Солэн тыр луэмысьтыз, ми ваньнамы дэлет вылэ дэлет басьтӥмы. 17 Закон Моисей пыр сётэмын, нош дэлет но зэмлык Иисус Христос пыр луэмын. 18 Инмарез нокин но, ноку но ӧз адӟы; Атаезлэн пушказ улыса, одӥгназ гинэ вордӥськем Пи, Со возьматӥз-тодытӥз.


  19 Иудейёс Иерусалимысь священникъёсты, левитъёсты Иоаннлэсь «кин тон?» шуыса юаны ыстэм бере Иоанн шара ивортӥз. 20 Со ялӥз, ӧз палэнтӥськы, «мон Христос ӧвӧл» шуыса ялӥз. 21 Но солэсь юазы: «Мар бен? Тон Илия-а?» Со шуиз: «Ӧвӧл». – «Пророк?» Со шуиз: «Ӧвӧл». 22 Солы шуизы: «Кин-о бен тон? Милемыз ыстӥсьёслы ответ сётон понна мар вералод тон ас сярысьтыд?» 23 Со шуиз:


  «Мон кыр дуннеын кеськисьлэн куараез:

  ”Кузё-Инмарлы сюресэз шонертэлэ”,

  кызьы Исаия пророк вераз».*а


  24 Ыстэм муртъёс фарисейёс пӧлысь вал, 25 солэсь юазы: «Христос но, Илия но, пророк но тон ӧвӧл ке, малы тон пылатӥськод?» 26 Иоанн соослы ответ сётыса шуиз: «Мон вуын пылатӥсько; но тӥ пӧлын сылэ Со, Кудзэ тӥ уд тодӥське. 27 Со мон бӧрсьы Лыктӥсь, но Со мынам азьпалам луиз. Солэн пыдкутчанэзлэсь езэ пертчыны но мон ярамон адями ӧвӧл». 28 Та вераськон ортчиз Иоаннлэн пылатон интыяз, Иордан вӧзысь Вифавараын.


  29 Мукетаз нуналэ Иоанн, ас дораз лыктӥсь Иисусэз адӟыса, шуиз: «Тани Инмарлэн Ыжпиез*б, Со Ас вылаз дуннелэсь сьӧлыксэ басьтэ. 30 Та – Со, Кудӥз сярысь мон верай: ”Мон бӧрсьы Пимурт лыктэ. Со мынам азьпалам луиз, малы ке шуоно Со мынэсьтым азьвыл вал”. 31 Мон Сое ӧй тоды; Со Израильлы тодмо мед луоз шуыса, мон вуын пылатыны лыктӥ». 32 Иоанн шара ивортӥз: «Духлэсь Инмысь дыдык выллем васькемзэ адӟи, Со Со вылын улӥз. 33 Мон Сое ӧй тоды; нош монэ вуын пылатыны Ыстӥсь мыным шуиз: ”Кин вылэ Духлэсь васькемзэ но Со вылын улэмзэ адӟид ке, Со ик луэ Святой Духен Пылатӥсь”. 34 Мон адӟи но, Та Инмар Пи луэ шуыса, шара ивортӥ».


  35 Мукет нуналэ Иоанн нош ик отын аслаз кык дышетскисьёсыныз сылӥз. 36 Тапалтӥ ортчись Иисусэз адӟыса шуиз: «Тани Инмарлэн Ыжпиез». 37 Солэсь та кылъёссэ кылыса, кыкез но дышетскисьёсыз Иисус сьӧры кошкизы. 38 Иисус берытскиз но, лыктӥсьёсты адӟыса, соослы шуиз: «Мар тӥледлы кулэ?» Соос Солы шуизы: «Равви, – кудӥз ”дышетӥсь” шуэм луэ, – кытын улӥськод?» 39 Соослы шуиз: «Ойдолэ, адӟоды». Соос мынӥзы, адӟизы, кытын Со улэ, со нуналэз Со дорын ортчытӥзы. Ог дас*в час котыр вал. 40 Иоаннлэсь Иисус сярысь верамзэ кылэмъёс но Со сьӧры кык ӵошен мынӥсьёс пӧлысь одӥгез Симон Петрлэн Андрей выныз вал. 41 Ваньмызлэсь азьло со аслэсьтыз Симон агайзэ утчаса шедьтӥз но солы вераз: «Ми Мессияез шедьтӥмы, кудӥз ”Христос” шуэм луэ». 42 Сое Иисус доры вайиз. Иисус со шоры учкыса шуиз: «Тон – Симон, Ионалэн пиез; тон Кифа шуыса нимаськод, кудӥз ”из” (Петр) шуэм луэ».


  43 Мукетаз нунал Иисус Галилеяе мыноно кариськиз. Филиппез шедьтэм бераз солы шуиз: «Мон сьӧры мын». 44 Филипп Вифсаидаысь вал, Андреен но Петрен одӥг городысь. 45 Филипп Нафанаилэз шедьтэм бераз солы шуиз: «Ми шедьтӥмы Сое, Кин сярысь Моисей законын но пророкъёс гожъязы – Назаретысь Иосифлэсь пизэ, Иисусэз». 46 Нош Нафанаил солы шуиз: «Назаретысь мар ке но ӟечез луыны быгатоз-а?» Филипп солы шуиз: «Мын но учкы». 47 Со доры лыктӥсь Нафанаилэз адӟыса, Иисус со сярысь шуиз: «Тани зэмос Израиль адями, солэн кескич сямыз ӧвӧл». 48 Нафанаил Солы шуиз: «Кызьы Тон монэ тодӥськод?» Иисус солы ответ сётыса шуиз: «Тонэ Филипп ӧтемлэсь азьло ик смоквапу улысен Мон тонэ адӟи». 49 Нафанаил Солы ответ сётӥз: «Равви! Тон – Инмар Пи, Тон – Израильлэн Эксэез».


  50 Иисус солы ответ сётыса шуиз: «Тон соин оскиськод, малы ке шуоно Мон тыныд шуи: ”Мон тонэ смоквапу улысь адӟи”; талэсь бадӟымзэ адӟод». 51 Иисус солы шуиз: «Зэм ик, зэм ик тӥледлы верасько: табере Инлэсь усьтӥськемзэ но Адями Пи доры лэзиськись, ӝутӥськись Инмар Кылчинъёсты адӟоды».

  


  *а1:23 Ис. 40:3


  *б1:29 Ыжпи – черк-славян кылын агнец


  *в1:39 туала дырын ог 4 час, нуназе бере

  

  
  

  ИОАННЛЭСЬ ӞЕЧ ИВОР


  2-тӥ ЛЮКЕТ


  1 Куинетӥ нуналаз Галилеяысь Кана карын сюан вал. Иисуслэн Анаез но отын вал. 2 Сюанэ Иисус но, Солэн дышетскисьёсыз но ӧтемын вал. 3 Виназы тырмымтэысь, Иисуслэн Анаез Солы шуиз: «Виназы ӧвӧл ни». 4 Иисус солы шуиз: «Кышномурт! Мыным но, Тыныд но маке шат? Ӧз на вуы Мынам часэ». 5 Анаез медоослы шуиз: «Со тӥледлы мар вераз ке, сое лэсьтэ». 6 Иудейёслы чылкытатӥськон сямзэс ортчытон понна татын излэсь лэсьтэм куать ву тыронзы вал, отчы кык яке куинь мера*а ву тэре вал. 7 Иисус соослы шуиз: «Ву тыронъёсты вуэн тырмытэ». Йылозяз соосты тырмытӥзы. 8 Соослы шуиз: «Табере омыртыса сюанлэн тӧроезлы нуэ». Нуизы. 9 Виналы пӧрмем вуэз тӧро веръям бере, – нош со уг тоды вал, кытысь та вина, ву омыръясь медоос гинэ тодо вал, – соку тӧро эмеспиез ӧтиз 10 но солы шуиз: «Котькудӥз адями нырысь ӟеч виназэ удэ, нош куке кудӟо, соку лябзэ; нош тон ӟеч винадэ татчыозь воземед». 11 Тазьы Галилеяын Кана карысен Иисус паймымон ужъёсызлы кутскон сётӥз, Аслэсьтыз пиштӥсь данлыксэ возьматӥз; дышетскисьёсыз Солы оскизы.


  12 Та бере Со Капернауме лыктӥз, Соин ӵош Анаез но, братъёсыз но, дышетскисьёсыз но; отын кӧня ке но нунал улӥзы.


  13 Матэ вуэ вал иудейёслэн Пасха праздниксы; Иисус Иерусалиме лыктӥз. 14 Адӟиз, кызьы храмын ошъёсты, ыжъёсты, дыдыкъёсты вузаса уло, отын коньдон вошъясьёс пукизы. 15 Гозыосты сюло пуныса, ваньзэс храмысь улляса поттӥз, озьы ик ыжъёсты но ошъёсты, коньдон вошъясьёслэсь уксёзэс пазьгиз, ӝӧкъёссэс кымалляз; 16 дыдык вузасьёслы шуиз: «Тае татысь басьтэ, Атаелэсь корказэ вузкарон корка эн каре». 17 Соку дышетскисьёсыз тодазы вайизы тазьы гожтӥськемез: «Тынад коркаед понна тыршон Мынам пушкам тылын ӝуа». 18 Та пумысен, Иисуслы ответ сётыса, иудейёс шуизы: «Тазьы лэсьтыны эрик ваньдэ кыӵе тодметэн Тон милемлы возьматод?» 19 Иисус соослы ответ сётыса шуиз: «Куашкатэ та храмез, нош Мон куинь нунал куспын сое ӝуто». 20 Та пумысен иудейёс шуизы: «Та храм ньыльдон куать ар ӵоже лэсьтӥськиз, нош Тон сое куинь нунал куспын ӝутод?» 21 Нош Со Ас Мугорызлэн храмез сярысь вера вылэм. 22 Со кулэмысь улӟыса султэм бере дышетскисьёсыз тодазы вайизы Солэсь тае верамзэ. Священной Гожтэмлы но, Иисуслэн верам кылызлы но оскизы.


  23 Пасха дыръя Иерусалимын тросэз, Солэсь паймымон ужъёс лэсьтэмзэ адӟыса, Солы оскизы. 24 Нош Ачиз Иисус соослы оскыны ӧз сётӥськы, малы ке шуоно соосты ваньзэс тодэ вал. 25 Муртлэсь мурт сярысь шара ивортэмзэ кулэ ӧз кары; уго Ачиз тодэ вал мар вань адямилэн пушказ.

  


  *а2:6 мера – одӥг мерае ог 40 литр тэре

  

  
  

  ИОАННЛЭСЬ ӞЕЧ ИВОР


  3-тӥ ЛЮКЕТ


  1 Фарисейёс пӧлын иудейёслэн Никодим нимо одӥг кузёйырзы вал. 2 Со уйин Иисус доры лыктыса шуиз: «Равви! Ми тодӥськомы, Тон Инмар дорысь лыктэм Дышетӥсь луиськод шуыса. Уго таӵе паймымон ужъёсты, кудъёссэ Тон лэсьтӥськод, нокин но лэсьтыны уг быгаты, соин ӵош Инмар ӧз ке луы».


  3 Иисус солы ответ сётыса шуиз: «Зэм ик, зэм ик тыныд верасько: кин вылӥысен ӧз ке вордӥськы, Инмар Эксэйлыкез адӟыны уз быгаты». 4 Никодим Солы шуиз: «Пересь луыса но, кызьы адями быгатэ выльысен вордӥськыны? Оло, быгатэ со анаезлэн пушказ выльысен пырыны но вордӥськыны?» 5 Иисус ответ сётӥз: «Зэм ик, зэм ик тыныд верасько: кин вулэсь но Духлэсь ӧз ке вордӥськы, со уг быгаты Инмар Эксэйлыке пырыны. 6 Лулмугорлэсь вордӥськемез лулмугор луэ, нош Духлэсь вордӥськемез дух луэ. 7 Эн паймы Мынам тыныд верамелы: тӥ вылӥысен вордӥськыны кулэ. 8 Тӧл пельтэ отын, кытын потэ пельтэмез, куаразэ но солэсь кылӥськод, нош кытысь лыктэмзэ но кытчы мынэмзэ уд тодӥськы: озьы ик луэ котькудӥзлэн Духлэсь вордӥськемезлэн».


  9 Солы ответ сётыса, Никодим шуиз: «Кызьы озьы луыны быгатоз?» 10 Иисус, ответ сётыса, солы шуиз: «Тон – Израильлэн дышетӥсез, тае-а уд тодӥськы? 11 Зэм ик, зэм ик тыныд верасько: ми вераськомы со сярысь, мае тодӥськомы, но шара ивортӥськомы со сярысь, мае адӟимы, нош тӥ милесьтым ивортэммес кулэ уд кариське. 12 Мон тӥледлы музъем вылысез сярысь верай, но тӥ уд оскиське, кызьы оскоды, Инмысез сярысь тӥледлы верай ке? 13 Инмын улӥсь, Инмысь васькем Адями Пи сяна, Инме нокин но ӧз туба. 14 Кызьы кыр дуннеысен Моисей кыез ӝутӥз, озьы ик ӝутӥськемын луыны кулэ Адями Пи но. 15 Нокин но Солы оскись мурт медаз быры, солэн быронтэм улонэз мед луоз.


  16 Инмар сокем дуннеез яратӥз, Аслэсьтыз одӥг вордӥськем Пизэ сётӥз, котькудӥз но Солы оскись мурт медаз быры, солэн быронтэм улонэз мед луоз шуыса. 17 Уго Инмар Аслэсьтыз Пизэ дуннее дуннеез судить карыны ӧз лэзьы. Со пыр дунне мед утиськоз шуыса, Сое дунне вылэ лэзиз. 18 Солы оскись мурт судэ уг сюры, нош оскымтэ мурт судэ сюремын ни, малы ке шуоно Инмарлэн огназ вордӥськем Пиезлы ӧз оскы. 19 Судлэн таӵе пуштросэз луэ: дунне вылэ югыт лыктӥз; нош адямиос югытэз сярысь юнгес пеймытэз яратӥзы, малы ке шуоно соослэн ужъёссы уродэсь вал. 20 Котькудӥз но уродзэ лэсьтӥсь югытэз адӟонтэм каре но, солэн ужъёсыз шарае медаз потэ шуыса, югыт доры уг мыны, малы ке шуоно солэн ужъёсыз уродэсь. 21 Нош зэмлыкъя улӥсь мурт, солэн ужъёсыз шара мед адӟиськозы шуыса, югыт пала мынэ, малы ке шуоно соос Инмарлэн эрикезъя лэсьтэмын».


  22 Та бере Иисус Аслаз дышетскисьёсыныз Иудея музъеме лыктӥз. Соосын валче отын Со улӥз, пылатӥз. 23 Нош Иоанн со дыре Салим вӧзысь Енонын пылатӥз, – отын трос вуэз вал; отчы мыныса пылатӥськизы. 24 Иоанн пытсэтэ ворсамын ӧй на вал уго. 25 Соку Иоаннлэн дышетскисьёсыз но иудейёс куспын чылкытатӥськон ласянь ченгешон потӥз; 26 Иоанн доры лыктыса, солы шуизы: «Равви! Со, Кудӥз тонэн огазьын Иордан вӧзын вал, Кудӥз сярысь тон шара ивортӥд, тани Со но пылатэ, вань калык Со доры мынэ».


  27 Иоанн ответ сётыса шуиз: «Инмысен ӧз ке сётӥськы, адямилэн номыр но ас вылаз басьтэмез уг луы. 28 Тӥ асьтэос мынам адӟисьёсы, куке мон шуи: ”Мон Христос ӧвӧл, но мон Солэн азьпалаз ыстэмын”. 29 Кинлэн ичименез вань, со эмеспи; нош эмеспилэн сое кылзӥськыса сылӥсь эшез, эмеспилэсь куаразэ кылыса, туж шумпотэ: тани таиз мынам шумпотонэ быдэсмиз. 30 Солы будыны кулэ, нош мыным – покчиёмыны. 31 Вылӥысен лыктӥсь ваньмызлэсь вылӥ луэ; нош музъемлэсез музъемлэсь ик вань, музъемлэсь луэм кадь ик вера но. Инмысь Лыктӥсь ваньмызлэсь вылӥ луэ. 32 Мае Со адӟиз но кылӥз, со сярысь ик шара ивортэ, нош нокин но Солэсь ивортэмзэ кулэ уг кары. 33 Солэсь ивортэмзэ кабыл басьтэм мурт таин юнматэ, Инмар зэмлык луэ шуыса. 34 Инмарлэн Ыстэмез, Инмар кылъёсты вера; уго Инмар Духез мертаса уг сёты. 35 Атай Пизэ яратэ, ваньзэ Солэн кияз сётӥз. 36 Пилы оскись муртлэн быронтэм улонэз вань, нош Пилы оскисьтэм мурт улонэз уз адӟы. Инмарлэн вожпотонэз со вылын улэ».

  

  
  

  ИОАННЛЭСЬ ӞЕЧ ИВОР


  4-тӥ ЛЮКЕТ


  1 Куке Иисус тодӥз фарисейёс доры вуэм вераськонэз, Со, пе, Иоанн сярысь тросгес дышетскисьёсты котыраз люка но пылатэ, – 2 Иисус Ачиз ӧз ке но пылатылы, Солэн дышетскисьёсыз пылатӥзы, – 3 Иудеяысь кошкыса, нош ик Галилеяе мынӥз.


  4 Солы ортчоно вал Самария пыр. 5 Озьы Со Самарияысь Сӥхарь шуон каре вуиз, Иаковлэн Иосиф пиезлы сётэм ана музъемезлэн матаз; 6 отын Иаковлэн гудӟемез вал. Сюрес вылын жадьыса, Иисус гудӟем дуре пуксиз; ог куать час котыр вал.


  7 Самарияысь кышномурт ву омыртыны лыктӥз. Иисус солы шуиз: «Вай Мыным юыны». 8 Дышетскисьёсыз сиён басьтыны городэ кошкемын вал. 9 Самария кышномурт Солы шуиз: «Иудей луыса вылысь кызьы Тон мынэсьтым, Самария кышномуртлэсь, юыны куриськод? Иудейёс Самария калыкен кусып уг возё ук». 10 Иисус солы ответ сётыса шуиз: «Инмар кузьымез тон тодысалыд ке, но Кин тыныд вера: ”Вай Мыным юыны”, тон ачид Солэсь курысалыд, нош Со тыныд улэп ву сётысал». 11 Кышномурт Солы шуиз: «Кузё! Тыныд омыртыны но номырин, нош гудӟем мур: кытысь бен Тынад улэп вуэд? 12 Оло, Тон та гудӟемез милемлы сётӥсь Иаков атаймылэсь бадӟымгес, отысь со ачиз но, солэн нылпиосыз но, пудоез но юизы?» 13 Иисус солы ответ сётыса шуиз: «Котькинлэн но та вуэз юись муртлэн нош ик сюэз куасьмоз. 14 Нош кин Мынэсьтым сётэм вуме юиз ке, солэн ноку но сюэз уз ни куасьмы; Мынам солы сётэм вуэ со пушкын ошмеслы пӧрмоз, солэн вуэз быронтэм улонэ бызе». 15 Кышномурт Солы шуиз: «Кузё! Вай мыным со вуэз, сюэ но медаз ни куасьмы, ву омыръяны но татчы медам ни ветлы».


  16 Иисус солы шуиз: «Мын, кузпалдэ ӧть но татчы лыкты». 17 Кышномурт ответ сётыса шуиз: «Мынам кузпалы ӧвӧл». Иисус солы шуиз: «Зэм тон верад, кузпалыд ӧвӧл шуыса; 18 уго тынад вить картэд вал, нош али кудӥз вань, со тыныд карт ӧвӧл; тае тон шонер верад». 19 Кышномурт Солы шуиз: «Кузё! Адӟисько: Тон пророк. 20 Милям атайёсмы та гурезьын йыбыртъязы, нош тӥ йыбыртъяны ярано инты Иерусалимын луэ шуиськоды». 21 Иисус солы шуиз: «Оскы мыным: вуэ дыр, – та гурезьын но, Иерусалимын но Атайлы уд йыбыртъялэ. 22 Тӥ уд тодӥське кинлы йыбыртъямдэс, нош ми тодӥськомы кинлы йыбыртъяммес, уго утиськон иудейёс бордысь. 23 Но вуоз дыр, вуэмын но ни, – зэмос йыбыртъясьёс духен но зэмлыкен Атайлы йыбыртъялозы, уго сыӵе йыбыртъясьёсты Атай Аслыз утча: 24 Инмар – со дух. Солы йыбыртъясьёс духен но зэмлыкен йыбыртъяны кулэ». 25 Кышномурт Солы шуиз: «Тодӥсько, Мессия, мукет сямен вераса, Христос, лыктоз шуыса. Со лыктӥз ке, соку ваньзэ милемлы ивортоз». 26 Иисус солы шуиз: «Мон со – тонэн Вераськись».


  27 Со дыре дышетскисьёсыз вуизы но Иисуслэн кышномуртэн вераськемезлы паймизы. Но одӥгзы но ӧз шуэ: «Мар Тыныд солэсь кулэ?» яке: «Мар сярысь соин вераськиськод?» 28 Соку кышномурт ву нуллонзэ кельтӥз но, городэ мыныса, адямиослы вераз: 29 «Мынэлэ, учкелэ Адямиез, Кудӥз мыным ваньзэ вераз, мар мон лэсьтӥ. Со Христос ӧвӧл меда?» 30 Соос городысь потӥзы но Со доры мынӥзы.


  31 Со куспын дышетскисьёсыз Сое «Равви! Си!» шуыса куризы. 32 Нош Иисус соослы шуиз: «Мынам вань сиёнэ, кудзэ тӥ уд тодӥське». 33 Соин сэрен дышетскисьёсыз куспазы вераськизы: «Оло, Солы кин ке но сиён вайиз-а?» 34 Иисус соослы шуиз: «Мынам сиёнэ – Монэ Ыстӥсьлэсь эриксэ карон но Солэсь ужзэ быдэстон. 35 Эшшо ньыль толэзь, собере аран дыр вуоз шуыса, тӥ уд вераське-а? Нош Мон тӥледлы верасько: асьтэлэсь синъёстэс ӝутэ но ю бусы шоры учке: кыӵе со тӧдьы луэм, араны вуэм ини. 36 Арась мурт ужам дунзэ басьтэ но быронтэм улонэ емыш бича, озьыен, кизись но, арась но валче шумпотозы. 37 ”Одӥгез кизе, нош мукетыз ара” шуыса веран кыл шонер луэ. 38 Мар бордын тӥ ӧд тырше, сое араны Мон тӥледыз ыстӥ. Мукетъёс тыршизы, нош тӥ соослэн ужаменызы пайда басьтӥськоды».


  39 Кышномуртлэн тазьы шара ивортэм бераз: «Со вераз мыным ваньзэ, мае мон лэсьтӥ», та городысь трос Самария муртъёс Солы оскыны кутскизы. 40 Соин ик Самария муртъёс, Иисус доры лыктыса, Сое куризы, соос дорын мед улоз шуыса. Отын Со кык нунал улӥз. 41 Со вераськем бере эшшо но трос мурт оскыны кутскиз, 42 нош со кышномуртлы шуизы: «Табере тынад кылыдъя гинэ ум оскиське, уго асьмеос кылӥмы но тодӥмы, Со дуннелэн зэмос Утисез, Христос шуыса».


  43 Кык нунал ортчыса, Со отысь кошкиз, Галилеяе мынӥз. 44 Иисус шара ивортӥз, аслаз вордскем музъемаз пророклэн сӥез-санэз уг луы шуыса. 45 Галилеяе вуэм бераз, праздник дыръя Солэсь Иерусалимын вань лэсьтэмзэ адӟыса, – уго соос но празднике ветлӥзы, – Галилея муртъёс Сое ӟеч пумитазы.


  46 Озьы, Иисус нош ик Галилеяысь Кана каре вуиз, кытын вуэз виналы пӧрмытӥз вал. Капернаумын вал эксэй юртысь одӥгез кузёйыр, солэн пиез висе вал. 47 Иудеяысь Галилеяе Иисуслэсь лыктэмзэ кылӥз но, Со доры мыныса, дораз лыктыны но пизэ бурмытыны куриз. Со кулоно кадь ик вылэм ини. 48 Иисус солы шуиз: «Паймымон ужъёсты, тодметъёсты ӧд ке адӟе, тӥ уд оске». 49 Эксэй юртысь кузёйыр Солы шуиз: «Кузёе! Пие кулымтэ на дыръя лыкты». 50 Иисус солы шуиз: «Мын, тынад пиед бурмемын ни». Иисуслэн верам кылызлы оскыса, Со кошкиз. 51 Сюрес вылысен сое медоосыз пумитаса шуизы: «Тынад пиед бурмемын». 52 Соослэсь со юаз: «Кӧняетӥ часын солы капчигес луиз?» Солы шуизы: «Толон сизьыметӥ часын солэн пӧськылез быриз». 53 Татысен атаез тодӥз: та Иисуслэн ”тынад пиед бурмемын ни” шуэм часэз вал. Озьы ачиз но, солэн быдэс юртэз но оскыны кутскиз. 54 Тазэ кыкетӥзэ паймымон ужзэ Иисус Иудеяысь Галилеяе берытскем бераз лэсьтӥз.

  

  
  

  ИОАННЛЭСЬ ӞЕЧ ИВОР


  5-тӥ ЛЮКЕТ


  1 Та бере иудейёслэн праздниксы вал. Иисус Иерусалиме лыктӥз. 2 Иерусалимын Ыжкапка дорын еврей сямен Вифезда шуыса нимаськись пылатскон инты вал, солэн липем вить пыран-потанэз вал. 3 Отын туж трос висисьёс, синтэмъёс, чутъёс, куасьмемъёс вулэсь вырӟемзэ возьмаса улӥзы. 4 Кузё-Инмарлэн Кылчинэз, дырын-дырын пылатскон интые васькыса, вуэз бугыръяськытылӥз. Ву бугыръяськем бере кин нырысь ик отчы пыре, со бурме, котькыӵе висёнэн висе ке но вал. 5 Татын куамын тямыс ар ӵоже висись адями вал. 6 Иисус сое кылльыкуз адӟиз но кема дыр ӵоже кыллемзэ тодэм бераз солы шуиз: «Йӧнамед потэ-а?» 7 Висись мурт Солы ответ сётӥз: «Бен, Кузёе; но, ву бугыръяськыны кутскыку, монэ вуэ лэзись муртэ мынам ӧвӧл. Мон вуыку, мукетыз мынэсьтым азьлогес пыре ини». 8 Иисус солы шуиз: «Султы, аслэсьтыд валестэ басьты но ветлы». 9 Со соку ик йӧназ, валессэ басьтӥз но ветлыны кутскиз.


  Нош та суббота нуналэ вал. 10 Соин иудейёс бурмем муртлы шуизы: «Туннэ суббота, валестэ басьтыны тыныд уг яра». 11 Соослы со ответ сётӥз: «Кин монэ бурмытӥз, Со мыным шуиз: ”Басьты аслэсьтыд валестэ но ветлы”». 12 Солэсь юазы: «Кин Со Адями, Кудӥз тыныд шуиз: ”Басьты аслэсьтыд валестэ но ветлы”?» 13 Бурмытэм мурт уг тоды вал, кин Со; уго Иисус со интые учырам калык пӧлы ватӥськиз. 14 Собере Иисус сое храмысен пумитаса шуиз: «Тани, тон йӧнад; талэсь уродэзгес тонэн медаз ни луы шуыса, эн ни сьӧлыка». 15 Та адями мынӥз но иудейёслы ялӥз, сое Иисус бурмытӥз шуыса. 16 Иудейёс Иисусэз улляны кутскизы; Сое виыны утчазы, таӵе ужъёсты Со суббота нуналэ лэсьтӥз шуыса.


  17 Нош Иисус соослы вераз: «Мынам Атае туннэ нуналозь ужа, Мон но ужасько». 18 Суббота нуналэз сӧремез понна гинэ ӧвӧл, нош сое виыны иудейёс уката но золгес утчазы Инмарез Аслаз Атаез шуэмез, Ассэ Инмарен огкадь каремез понна.


  19 Та пумысен Иисус шуиз: «Зэм ик, зэм ик тӥледлы верасько: Пилэн Ас тодэмъяз номыр но каремез уг луы, ӧз ке адӟы, мар каре Атаез. Мар Со каре, сое озьы ик Пи но каре. 20 Уго Атай Пизэ яратэ, ваньзэ, мае Ачиз лэсьтэ, Солы возьматэ. Солы талэсь бадӟымесьгес ужъёс возьматоз на, озьыен, паймоды ай. 21 Кызьы Атай кулэмъёсты улӟытъя но луло карылэ, озьы ик Пи но, кинэ луло каремез потэ, сое луло каре. 22 Атай нокинэ судить но уг кары, нош быдэсак судэз Пиезлы сётӥз, 23 кызьы Атаез сӥлы каро, озьы ик Пиез но ваньмыз сӥлы мед карозы шуыса. Кин Пиез сӥлы уг кары, со Сое ыстӥсь Атаез но сӥлы уг кары. 24 Зэм ик, зэм ик тӥледлы верасько: Мынэсьтым кылме кылзӥськись но Монэ Ыстӥсьлы оскись муртлэн быронтэм улонэз вань, судэ но уз сюры, со кулонысь улонэ выжемын. 25 Зэм ик, зэм ик тӥледлы верасько: дыр вуэ, вуэмын но ни, кулэмъёс Инмар Пилэсь куаразэ кылозы, нош кылӥзы ке, улӟозы. 26 Кызьы Атайлэн Ас бордаз улонэз вань, озьы ик Пилы но Ас бордаз улон возьыны сётӥз. 27 Солы судить карыны но кужым сётӥз, малы ке шуоно Со – Адями Пи. 28 Эн паймелэ талы: уго дыр вуэ, куке ваньмыз шайгуосын кыллисьёс Инмар Пилэсь куаразэ кылозы; 29 соку ӟеч уж лэсьтӥсьёс быронтэм улонэ пырыны улӟозы, нош урод уж лэсьтӥсьёс янгыше сюронлы улӟозы.


  30 Ас тодэмъям Мынам номыр но лэсьтэме уг луы. Кызьы кылӥсько, озьы ик судить карисько. Мынам судэ шонер, Аслэсьтым эрикме уг утчаськы, Монэ ыстэм Атаелэсь эриксэ утчасько.


  31 Мон Ас сярысьтым Ачим шара ивортӥсько ке, соку Мынам ивортэме зэм уг луы. 32 Вань мукетыз Мон сярысь шара ивортӥсь; Мон тодӥсько, Мон сярысь Солэн ивортэмез зэм луэ шуыса. 33 Тӥ Иоанн доры ысъяды, со зэмлык сярысь шара ивортӥз. 34 Адямиослэн ивортонзылы ёрмыса уг улӥськы, нош тае тӥ мед утиськоды шуыса верасько. 35 Иоанн ӝуась, пиштӥсь сюсьтыл вал; нош тӥ солэн югытаз ӧжытак шумпотыны турттӥськоды вал. 36 Иоаннлэн сярысь, Мынам ивортонэ бадӟымгес: уго Атаелэн Мыным быдэстыны сётэм ужъёсыз, самой та ужъёс, кудъёссэ Мон лэсьтӥсько, Монэ Атай ыстӥз шуыса, Мон сярысь шара иворто. 37 Монэ ыстӥсь Атай Ачиз Мон сярысь шара ивортӥз. Нош тӥляд Солэсь куаразэ ноку но кылэмды ӧвӧл, ымнырзэ но адӟемды ӧвӧл, 38 тӥляд пушкады Солэн кылыз но уг улы, малы ке шуоно тӥ уд оскиське Солэн ыстэм Муртэзлы. 39 Эскере Гожтэмъёсты: тӥ уго соос пыр малпаськоды быронтэм улон басьтыны, нош соос Мон сярысь шара иворто. 40 Улон басьтон понна Мон доры тӥляд лыктэмды уг поты.


  41 Адямиослэсь данъямзэс кулэ уг кариськы. 42 Нош тӥледыз тодӥсько: тӥляд пушкады Инмарез яратонды ӧвӧл. 43 Мон Атаелэн нимыныз лыктӥ но, тӥ Монэ кулэ уд кариське; нош кин ке аслаз нимыныз лыктӥз ке, сое кабыл басьтоды. 44 Кызьы тӥ оскыны быгатоды, куке ог-огдэс данъямез яратӥськоды, нош Инмар дорысь данлыкез басьтыны уд сюлмаськиське? 45 Эн малпалэ, Мон тӥледыз Атае азьын янгыше уськыто шуыса: тӥледыз янгыше уськытӥсь Моисей вань, кудӥз вылэ тӥ оскиськыса улӥськоды. 46 Тӥ Моисейлы оскысалды ке, Мыным но оскысалды, со уго Мон сярысь гожъяз. 47 Солэн гожъямъёсызлы но уд оскиське бере, кызьы Мынам кылъёсылы оскоды?»

  

  
  

  ИОАННЛЭСЬ ӞЕЧ ИВОР


  6-тӥ ЛЮКЕТ


  1 Та бере Иисус Галилей, мукет нимыз Тивериада, зарезьлэн мукет палаз мынӥз. 2 Со бӧрсьы трос калык мынӥз, уго Солэсь висисьёсын паймымон ужъёс лэсьтэмзэ адӟизы. 3 Иисус, гурезе тубыса, отын Аслаз дышетскисьёсыныз огазьын пукиз. 4 Матэ вуэ вал ни Пасха, иудейёслэн праздниксы. 5 Иисус учкиз но, Со доры лыктӥсь трос калыкез адӟыса, Филипплы шуиз: «Таосты сюдыны кытысь нянь басьтомы?» 6 Нош та кылъёсты Со Филиппез эскерон понна вераз; уго мар лэсьтыны ӧдъямзэ Ачиз тодэ вал. 7 Филипп Солы ответ сётӥз: «Котькудӥзлы пичи ке но кусок шедён понна кык сю динарий тыр нянь соослы тырмыт уз луы». 8 Дышетскисьёсыз пӧлысь одӥгез, Симон Петрлэн Андрей выныз, Солы шуиз: 9 «Татын одӥг пияшлэн вить йыды нянез но кык чорыгез вань, но мар со тамында калык понна?»


  10 Иисус шуиз: «Косэлэ соосты пуксьылыны». Та интыын нап турынэз вал. Озьы, ог вить сюрс мында калык пуксиз. 11 Иисус нянь басьтӥз но, тау карыса, дышетскисьёсызлы сётъяз, нош дышетскисьёсыз – пукисьёслы; озьы ик чорыгез но – кинлы кӧня кулэ. 12 Кӧтсы тырем бере дышетскисьёсызлы шуиз: «Номыр но арам медаз луы, бичалэ кылем юдэсъёсты». 13 Сиськемъёс бере вить йыды няньлэсь кылем юдэсъёссэ бичаса, дас кык кудыез тырмытӥзы. 14 Соку Иисуслэсь паймымон уж лэсьтэмзэ адӟем адямиос шуизы: «Зэмзэ ик, Та Со Пророк, Кудӥз дунне вылэ лыктыны кулэ». 15 Лыктыса шуак кутыны но эксэй карыны турттэмзэс тодэм бераз Иисус нош ик огназ гурезе кошкиз.


  16 Ӝыт вуэм бере Солэн дышетскисьёсыз зарезь дуре васькизы. 17 Пыже пырыса, зарезь тупала Капернауме кошкизы. Ӝомыт усиз ини, нош Иисус соос доры ялан уг лыкты. 18 Кужмо тӧл пельтӥз, зарезь бугыръяськиз. 19 Уяса ог кызь вить яке куамын стадия ортчем беразы соос зарезь вылтӥ пыж доры матэ лыктӥсь Иисусэз адӟыса кышкатскизы. 20 Иисус соослы шуиз: «Мон со, эн кышкалэ». 21 Сое соос пыжазы басьтыны туртто вал; мыноно интыязы вуыса, пыжзы ярдуре дугдӥз.


  22 Зарезьлэн огпалаз сылӥсь калык мукет нуналаз адӟиз: отын одӥг пыж сяна, кудаз Солэн дышетскисьёсыз пыризы, мукетыз ӧвӧл; Иисус Аслаз дышетскисьёсыныз пыже ӧз пыры, нош Солэн дышетскисьёсыз асьсэ понназы гинэ кошкизы шуыса. 23 Тивериадаысь мукет пыжъёс но Кузё-Инмарен бакель карыса нянь сием интылы матэ вуизы. 24 Иисус но, Солэн дышетскисьёсыз но татын ӧвӧл шуыса адӟемзы бере адямиос пыжъёсазы пуксизы но, Иисусэз утчаса, Капернауме вуизы. 25 Зарезь тупаласен Сое шедьтэм беразы Солы шуизы: «Равви! Ку Тон татчы вуид?» 26 Соослы ответ сётыса, Иисус шуиз: «Зэм ик, зэм ик тӥледлы верасько: паймымон ужъёсыз адӟемды понна Монэ уд утчаське, нянь сиемды но кӧтты тыр луэм понна утчаськоды. 27 Сисьмыса быроно сиён сярысь эн сюлмаське, быронтэм улонлэн сиёнэз сярысь сюлмаське, кудзэ тӥледлы Адями Пи сётоз; уго Со вылэ Аслэсьтыз печатьсэ понӥз Атай, Инмар». 28 Солы шуизы: «Инмар ужез лэсьтон понна милемлы ма кароно?»


  29 Иисус соослы ответ сётыса шуиз: «Тӥ мед оскоды Солы, Кинэ Со ыстӥз – та Инмар уж». 30 Та ласянь Солы шуизы: «Ми мед адӟомы но Тыныд мед оскомы шуыса, кыӵе тодмет Тон возьматод? Мар Тон кариськод? 31 Милям атайёсмы кыр дуннеын манна сииллям, кызьы гожтэмын: ”Соослы сиыны Инмысь нянь сётӥз”». 32 Нош Иисус соослы шуиз: «Зэм ик, зэм ик тӥледлы верасько: Инмысь нянь тӥледлы Моисей ӧз сёты, Мынам Атае Инмысь тӥледлы зэмос нянь сётэ. 33 Уго Инмар нянь луэ Со, Кудӥз инмысь ваське но дуннелы улон сётэ».


  34 Та пумысен Солы шуизы: «Кузё! Котьку но милемлы сыӵе нянь сёт». 35 Нош Иисус соослы шуиз: «Мон луисько улонлэн нянез; Мон доры лыктӥсь муртлэн кӧтыз уз сюма, Мыным оскись муртлэн сюэз ноку но уз куасьмы. 36 Нош Мон тӥледлы верай: Тӥ Монэ адӟиды, но уд оскиське. 37 Ваньмыз, кинъёсты Мыным Атае сётэ, Мон доры лыктозы, Мон доры лыктӥсь муртэ улляса уг лэзьы. 38 Аслэсьтым эрикме быдэсъяны инмысь Мон ӧй васькы уго, Монэ ыстӥсь Атаелэсь эриксэ быдэсъяны васьки. 39 Монэ ыстӥсь Атаелэн эрикез таӵе луэ: ваньзэ, кинэ Со Мыным сётӥз, со пӧлысь нокудзэ но медам быдты, ваньзэ соосты берпум нуналэ мед улӟытом. 40 Монэ Ыстӥсьлэн эрикез таӵе луэ: котькудӥзлэн, Пиез адӟисьлэн но Солы оскисьлэн, быронтэм улонэз мед луоз; берпум нуналэ Мон сое улӟытыса султыто».


  41 «Мон Инмысь васькем нянь» шуэмез понна иудейёс Солы пумитъяськыны кутскыса 42 шуизы: «Та Иосифлэн пиез Иисус ӧвӧл-а, Солэсь атайзэ но, Анайзэ но ми тодӥськомы? Кызьы нош Со вера: ”Мон Инмысь васьки”?» 43 Иисус соослы ответ сётыса шуиз: «Куспады ӟургетыса, лекъяськыса эн улэ. 44 Нокинлэн но Мон доры лыктэмез уз луы, Монэ ыстӥсь Атае сое Мон доры ӧз ке вайы. Нош Мон берпум нуналэ сое улӟытыса султыто. 45 Пророкъёслэн гожтэмын: ”Ваньмыз Инмарен дышетэмын луозы”. Котькудӥз но Атаелэсь кылэм но дышетскем мурт Мон доры лыктэ. 46 Но со уг возьматы, кин ке но Атаез адӟиз шуыса: Инмар дорысь Лыктӥсь гинэ Атаез адӟиз. 47 Зэм ик, зэм ик тӥледлы верасько: Мыным оскисьлэн быронтэм улонэз вань. 48 Мон – улонлэн нянез. 49 Тӥляд атайёсты кыр дуннеын манна сиизы но кулӥзы. 50 Инмысь васькись нянь сыӵе луэ: сое сиись мурт уз кулы. 51 Мон – Инмысь васькем улэп нянь: та нянез сиись мурт бырытэк улоз. Нош Мынам сётэм няне, со луэ Мынам Мугоры, сое Мон дуннелэн улонэз понна сёто».


  52 Соку иудейёс куспазы ченгешыны кутскыса шуизы: «Кызьы Со Аслэсьтыз Мугорзэ асьмелы сиыны сётоз?» 53 Нош Иисус соослы шуиз: «Зэм ик, зэм ик тӥледлы верасько: Адями Пилэсь Мугорзэ ӧд ке сие, Солэсь Вирзэ ӧд ке юэ, тӥ пушкын улон уз луы. 54 Мынэсьтым Мугорме сиисьлэн, Мынэсьтым Вирме юисьлэн быронтэм улонэз вань, берпум нуналэ Мон сое улӟытыса султыто. 55 Уго Мынам Мугоры зэм ик сиён луэ, Мынам Виры зэм ик юон луэ. 56 Мынэсьтым Мугорме сиись, Мынэсьтым Вирме юись Мон бордын улэ, Мон но со бордын. 57 Кызьы Монэ улэп Атай ыстӥз, Мон но Атаен улӥсько, озьы ик Монэ сиись но Монэн улоз. 58 Таиз та Инмысь васькемез нянь. Кызьы тӥляд атайёсты манна сиизы но кулӥзы, озьы уз луы, та нянез сиись пумтэм вапуме улоз». 59 Тае Со Капернаумысь сӥнагогаын дышетыкуз вераз.


  60 Тае кылыса, тросэз Солэн дышетскисьёсыз вераськизы: «Кыӵе паймоно кадесь кылъёс! Кин тае кылзыны быгатоз?» 61 Нош Иисус, дышетскисьёсызлэсь та пумысен ӟургетэмзэс шӧдыса, соослы шуиз: «Таин-а тӥляд визьды сынаське? 62 Мар нош луоз, адӟиды ке Адями Пилэсь кытын азьвыл вал отчы ӝутскемзэ? 63 Дух улэп каре, лулмугор ӧжыт но пайда уг кары. Мынам тӥледлы верам кылъёсы дух но улон луо. 64 Нош тӥ пӧлын вань оскисьтэмъёс но». Уго Иисус кутсконысеныз ик тодӥз, кинъёс луо оскисьтэмъёс, кин Сое кутыса сётоз. 65 Иисус шуиз: «Со понна ик уго Мон тӥледлы вералляй: Атаеным сётэмын ӧз ке луы, нокинлэн но Мон доры лыктэмез уз луы».


  66 Та дырысен кутскыса, тросэз дышетскисьёсыз Со дорысь кошкизы но Соин огазьын ӧз ветлылэ ини. 67 Соку Иисус дас кыкназылы шуиз: «Тӥ но палэнскыны уд турттӥське-а?» 68 Солы ответ сётыса, Симон Петр шуиз: «Кузё-Инмаре! Кин доры милемлы мыноно? Тынад быронтэм улонлэн кылъёсыз вань. 69 Ми оскимы но тодӥмы, Тон – Христос, Улэп Инмарлэн Пиез шуыса». 70 Иисус соослы ответ сётӥз: «Дас кыкнадэс Мон ӧй-а бырйы? Нош тӥ пӧлысь одӥгез диавол». 71 Тае Со Искариот Симон пи Иуда сярысь вераз, со уго, дас кык пӧлысь одӥгез, Сое вузаса сётоно мурт вал.

  

  
  

  ИОАННЛЭСЬ ӞЕЧ ИВОР


  7-тӥ ЛЮКЕТ


  1 Та бере Иисус Галилеяетӥ ветлӥз, Иудеяетӥ ветлэмез ӧз поты, малы ке шуоно иудейёс Сое виыны турттыса утчазы.


  2 Иудейёслэн Тылыс Пуктон праздниксы матэ вуэ вал. 3 Соку братъёсыз Солы шуизы: «Татысь пот но Иудеяе мын, Тынэсьтыд лэсьтэм ужъёстэ дышетскисьёсыд но мед адӟозы. 4 Кин ассэ тодмо карыны тырше, номыре но лушкемен уг лэсьты; Тон сыӵе ужъёс лэсьтӥськод ке, Астэ дуннелы возьматы». 5 Солэн братъёсыз но Солы уг оско вал. 6 Та пумысен Иисус соослы шуиз: «Мынам дыры ӧз на вуы, нош тӥледлы котькыӵе дыр тупа. 7 Тӥледыз дунне адӟемпотостэм карыны уг быгаты, нош Монэ адӟемпотостэм каре, малы ке шуоно Мон шара ивортӥсько, солэн ужъёсыз уродэсь шуыса. 8 Тӥ та празднике мынэ, нош Мон та празднике уг на мыны, уго Мынам дыры ӧз на вуы». 9 Тае соослы вераз но Ачиз Галилеяе кылиз.


  10 Нош братъёсыз кошкем бере Со но празднике мынӥз, шара ӧз, ватскыса сямен мынӥз. 11 Иудейёс Сое праздникысен утчаса шуизы: «Кытын Со?» 12 Калык пӧлын Со сярысь трос пумо вераськонъёс вал: одӥгъёсыз «Со лякыт» шуыса веразы, нош мукетъёсыз шуизы: «Ӧвӧл, Со калыкез сура-пожа». 13 Иудейёслэсь кышкаменызы, нокин но Со сярысь шара ӧз вера.


  14 Нош праздниклэн шор вадесаз ини Иисус храме пырыса дышетӥз. 15 Иудейёс паймыса вераськизы: «Дышетскытэк кызьы Со Гожтэмъёсты тодэ?» 16 Соослы ответ сётыса, Иисус шуиз: «Мынам дышетонэ – Мынам ӧвӧл, Монэ Ыстӥсьлэн со. 17 Кин Инмарлэсь эриксэ быдэсъяны турттэ, со та дышетон сярысь тодоз, – Инмарлэсь-а со яке Мон Аслэсьтым Ачим-а верасько. 18 Аслэсьтыз ачиз верась аслыз дан утча; нош кин Сое Ыстӥсьлы дан утча, Со зэмлыко, Со бордын ӧрекчаськон ӧвӧл. 19 Моисей тӥледлы закон ӧз сёты-а? Нош одӥг мурт но тӥ пӧлысь законэз уг быдэсъя. Мар понна Монэ виыны утчаськоды?» 20 Ответ сётыса, калык шуиз: «Тон пушкын пери ӧвӧл-а? Кин Тонэ виыны утча?» 21 Веранзэ азьланьтыса, Иисус соослы шуиз: «Одӥг уж Мон лэсьтӥ но, ваньды тӥ паймиськоды. 22 Моисей тӥледлы вандӥськон сётӥз, – но со сям атайёслэсь, Моисейлэсь ӧвӧл, – нош тӥ суббота нуналэ но адямилэсь вандӥськоды. 23 Моисейлэн законэз сӧриськемын медаз луы шуыса, адямилы суббота нуналэ но вандӥськон сямез ортчытӥськоды ке, суббота нуналэ Мон адямиез быдэсак бурмытэм поннам-а Мон вылэ йыркуръяськиськоды? 24 Вылтусъя судить эн каре, шонерлыко судэн судить каре».


  25 Куд-ог Иерусалим муртъёс шуизы: «Та Со ӧвӧл-а, Кудзэ виыны утчало? 26 Тани Со шара вера, нош Солы номыр но уг шуо: кузёйыръёсмылы тодмо ӧз луы меда, Со зэмзэ но Христос шуыса? 27 Ми Сое тодӥськомы, кытысь Со; нош Христос лыктӥз ке, нокин но уз тоды, кытысь Со». 28 Соку Иисус храмын куаразэ бадӟыматыса, дышетыса вераз: «Тодӥськоды Монэ, тодӥськоды, кытысь Мон; Мон Ас тодэмъям ӧй лыкты, Монэ Ыстӥсь вань, но Сое тӥ уд тодӥське. 29 Мон Сое тодӥсько, малы ке шуоно Мон Со дорысь, Со Монэ ыстӥз». 30 Сое кутыны утчазы, но нокин но Со вылэ кизэ ӧз ӝуты, уго Солэн часэз вуымтэ на вал. 31 Нош калык пӧлысь тросэз Солы оскизы, соос шуизы: «Христос лыктӥз ке, оло, Таиз сярысь тросгес паймымон ужъёс лэсьтоз-а?»


  32 Калык пӧлын Со сярысь сыӵе вераськонъёсты фарисейёс кылӥзы. Фарисейёс но архиерейёс Сое кутыны вылысь медоосты ыстӥзы. 33 Нош Иисус соослы шуиз: «Кема ик Мыным тӥледын валче улоно ӧвӧл ни, Монэ Ыстӥсь доры мыно. 34 Монэ утчалоды, но уд шедьтэ; кытын Мон луо, тӥляд отчы лыктэмды уз луы». 35 Та ласянь иудейёс куспазы вераськизы: «Кытчы Со мыныны медэ, нокызьы но, пе, ми Сое ум шедьтэ? Уг ӧдъя-а Со эллинъёс пӧлын пазьгиськыса улӥсьёс доры мыныны но эллинъёсты дышетыны? 36 Мае возьмато Солэн та верам кылъёсыз: ”Монэ утчалоды но уд шедьтэ; кытын Мон луо, тӥляд отчы лыктэмды уз луы”?»


  37 Праздниклэн берпуметӥ быдӟым нуналаз Иисус сылӥз но бадӟым куараен вераз: «Кинлэн сюэз куасьме, Мон доры лыкты но ю; 38 кызьы шуэмын Священной Гожтэмын: ”Кин Мыным оске, солэн пушкысьтыз улэп вуэн шуръёс бызёзы”». 39 Тае Со Дух сярысь вераз, Кудзэ Солы оскисьёс басьтыны быгатозы. Соос вылын Святой Дух ӧй вал на, – со виын Иисус данэ поттэмын ӧй вал на уго.


  40 Тросэз калык пӧлысь та кылъёсты кылыса шуизы: «Со зэмзэ но пророк». 41 Мукетъёсыз шуизы: «Та – Христос». Нош мукетъёсыз шуизы: «Галилеяысь Христос лыктоз шат? 42 Священной Гожтэмын верамын ӧвӧл-а, Христос Давидлэн кидыс бордысьтыз лыктоз, Вифлеемысь, пичи городысь, кытын вордскиз Давид?» 43 Озьы калык пӧлын Со пумысен ченгешон потӥз. 44 Соос пӧлысь куд-огъёсыз Иисусэз кутыны медо вал; но нокин но Со вылэ кизэ ӧз ӝуты.


  45 Медоос архиерейёс но фарисейёс доры берытскизы, таослы соос шуизы: «Малы тӥ Сое ӧд вае?» 46 Медоос ответ сётӥзы: «Адями ноку но тазьы ӧз на вера, кызьы та Адями». 47 Фарисейёс соослы шуизы: «Оло, тӥ но визь сынаськонэ усиды ке шат? 48 Кузёйыръёс яке фарисейёс пӧлысь кин ке но Солы оскыны кутскиз-а? 49 Нош та, законэз валасьтэм калык, каргамын». 50 Соос пӧлысь одӥгез, Никодим, уйин Со доры ветлӥсь, соослы шуиз: 51 «Асьмелэн законмы адямиез судить каре-а, нырысь ик сое уг ке кылзо, уг ке тодо солэсь ма каремзэ?» 52 Та пумысен солы шуизы: «Тон но Галилеяысь ӧвӧл-а? Чакла но адӟы: Галилеяысь пророк уг лыкты». 53 Собере ваньзы доразы кошкизы.

  

  
  

  ИОАННЛЭСЬ ӞЕЧ ИВОР


  8-тӥ ЛЮКЕТ


  1 Иисус Елеон гурезе мынӥз. 2 Ӵукна нош ик храме лыктӥз, вань калык Со доры люкаськиз. Со пуксьыса соосты дышетыса улӥз. 3 Книга тодӥсьёс но фарисейёс Иисус доры азон сьӧлык лэсьтыкуз кутэм кышномуртэз вайизы но, люкаськем калыклэн шораз султытыса, 4 Солы шуизы: «Дышетӥсь! Та кышномурт, азон сьӧлык лэсьтыкуз, кутэмын; 5 нош Моисей законын таӵеосты, изэн лэзьяса, виылыны косэмын: Тон мар шуод?» 6 Сое янгыше уськытон понна, Солэсь визьзэ сынаса, тае веразы. Нош Иисус мыкырскыса, соос шоры учкытэк, музъем вылэ чиньыеныз гожъяз. 7 Нош соос ялан юалляськизы на, соин ик Со шонерскыса соослы шуиз: «Тӥ пӧлысь кин сьӧлыктэм, нырысь ик со шоры изэн лэзь». 8 Нош ик улэ мыкырскыса, музъем вылэ гожъяса улӥз. 9 Тае кылыса но возьытлыксы ӵушканы кутскемен, соос, бадӟымъёсыз бордысен кутскыса берпумъёсыз дорозь, огзы бере огзы кошкылыны кутскизы. Иисус одӥгназ кылиз; Солэн азяз кышномурт сылӥз. 10 Иисус шонертӥськыса учкиз но, кышномуртэз сяна, нокинэ ӧз адӟы; собере со кышномуртлы шуиз: «Кышномурт! Кытын тынад янгыше уськытӥсьёсыд? Нокин но тонэ судить ӧз кары-а?» 11 Со ответ сётӥз: «Нокин но, Кузёе!» Иисус солы шуиз: «Мон но тонэ судить уг кариськы; мын но азьланяз эн ни сьӧлыка».


  12 Иисус нош ик калыкен вераськыны кутскиз, соослы шуиз: «Мон дуннелы югыт; Мон сьӧры мынӥсь пеймытын уз ветлы, со бордын улонлэн югытэз луоз». 13 Соку Солы фарисейёс шуизы: «Тон Ачид сярысь Ачид шара ивортӥськод, Тынад ивортэмед зэм ӧвӧл». 14 Соослы ответ сётыса, Иисус шуиз: «Мон Ачим сярысь Ачим шара ивортӥсько ке но, Мынам ивортэме зэм, малы ке шуоно Мон тодӥсько кытысь лыктэмме но, кытчы мынэмме но. Нош тӥ уд тодӥське, кытысь Мон, кытчы мынӥсько. 15 Тӥ лулмугоръя судить кариськоды, Мон нокинэ но судить уг кариськы. 16 Мон судить карисько ке но, Мынам судэ зэм, малы ке шуоно Мон одӥгнам ӧвӧл, Монэн ӵош Монэ ыстӥсь Атае. 17 Тӥляд законады но гожтэмын ук, кык муртлэн шара ивортэмез зэм луэ шуыса. 18 Мон Ас сярысьтым Ачим шара ивортӥсько, Мон сярысь шара ивортэ на Монэ ыстӥсь Атае но». 19 Соку Солы шуизы: «Кытын Тынад Атаед?» Иисус ответ сётӥз: «Тӥ Монэ но, Мынэсьтым Атайме но уд тодӥське; тӥ Монэ тодысалды ке, Мынэсьтым Атайме но тодысалды». 20 Та кылъёсты Иисус, храмын дышетыкуз, ваньбур тырон дорысен вераз. Нокин но Сое ӧз кырмы, уго Солэн часэз вуымтэ на вал.


  21 Иисус нош ик соослы шуиз: «Мон кошкисько, Монэ утчалоды, сьӧлыкъёсты пӧлын кулоды. Кытчы Мон мынӥсько, отчы тӥ лыктыны уд быгатэ». 22 Соку иудейёс вераськизы: «”Кытчы Мон мынӥсько, отчы тӥ лыктыны уд быгатӥське” шуэ ке, оло, Ассэ Ачиз быдтыны медэ-а?» 23 Соослы Со шуиз: «Тӥ улӥ дуннеысь, Мон вылӥысьтыз; тӥ та дуннеысь, Мон та дуннеысь ӧвӧл. 24 Соин ик Мон тӥледлы шуи: ”Тӥ сьӧлыкъёсты пӧлын кулоды”, та Мон луисько шуыса ӧд ке оске, соку асьтэлэн сьӧлыкъёсты пӧлын кулоды». 25 Соку Солы шуизы: «Кин бен Тон?» Иисус соослы шуиз: «Кызьы тӥледлы верасько, кутсконысеныз ик Луись. 26 Трос Мынам тӥ сярысь веранэ, судить каронэ; нош Монэ Ыстӥсь зэм луэ, мар Мон Солэсь кылӥ, сое ик дуннелы верасько». 27 Ӧз валалэ, соослы Со Атай сярысь вера шуыса. 28 Озьы, Иисус соослы шуиз: «Куке Адями Пиез ӝутӥды, соку тододы, та – Мон шуыса. Ачим тодэмъя номыре но уг кариськы, нош кызьы Монэ Атае дышетӥз, озьы ик верасько. 29 Монэ Ыстӥсь Монэн луэ. Атае Монэ огнаме ӧз кельты, Мон уго котьку но сое лэсьтӥсько, мар Солы ярано». 30 Со тае вераку, тросэз Солы оскыны кутскизы.


  31 Соку Иисус оскыны кутскем иудейёслы вераз: «Мынам кылыя улӥды ке, тӥ зэмзэ но Мынам дышетскисьёсы луоды, 32 зэмлыкез тододы, нош зэмлык тӥледыз эрико кароз». 33 Солы ответ сётӥзы: «Ми – Авраамлэн кидысэз, ноку но нокинлэн но ляльчиосыз ӧй вал; кызьы озьы Тон вераськод: ”Эрикоесь луоды”?» 34 Иисус соослы ответ сётӥз: «Зэм ик, зэм ик тӥледлы верасько: котькудӥз сьӧлык лэсьтӥсь сьӧлыклэн ляльчиез луэ. 35 Ляльчи пумтэм дауръёс ӵоже кузё дорын уг улы: пи пумтэм дауръёс ӵоже улэ. 36 Озьыен, Пи тӥледыз мозмытӥз ке, соку зэм ик эрико луоды. 37 Тодӥсько, тӥ Авраамлэн кидысэз шуыса; озьы ке но Монэ виыны утчаськоды, малы ке шуоно Мынам кылы тӥ пушкы уг тэры. 38 Мон верасько сое, мае Мон Атае дорысен адӟи; нош тӥ лэсьтӥськоды сое, мае асьтэлэн атайды дорысен адӟиды».


  39 Солы ответ сётыса шуизы: «Милям атаймы – Авраам». Иисус соослы шуиз: «Тӥ Авраамлэн нылпиосыз луысалды ке, Авраамлэсь ужъёссэ лэсьтысалды. 40 Нош табере Монэ, Инмар бордысь кылэм зэмлыкез тӥледлы верась Адямиез, виыны утчаськоды: Авраам тазьы ӧз лэсьтылы. 41 Тӥ асьтэлэн атайдылэсь ужъёссэ лэсьтӥськоды». Та пумысен Солы шуизы: «Ми азыса улон пыр вордӥськемын ӧвӧл; одӥг Атаймы вань – Инмар».


  42 Иисус соослы шуиз: «Тӥляд Атайды Инмар ке луысал, тӥ Монэ яратысалды, малы ке шуоно Мон Инмар дорысь потӥ но лыктӥ. Мон Ачим тодэмъя ӧй лыкты, Со Монэ ыстӥз. 43 Малы тӥ Мынэсьтым верамме уд валаське? Малы ке шуоно уд быгатӥське Мынэсьтым кылме кылыны. 44 Тӥляд атайды диавол, тӥ асьтэлэн атайдылэсь кулэ каремъёссэ быдэсъяны турттӥськоды. Со кутсконысеныз ик адями виись вал. Со зэмлыкын сылыны ӧз быгаты, уго со бордын зэмлык ӧвӧл. Ӧрекчаськыкуз со аслэсьтыззэ вера, со уго ӧрекчаськись, ӧрекчаськонлэн атаез. 45 Мон зэмлыкез верасько, нош тӥ Мыным уд оскиське. 46 Кин тӥ пӧлысь Монэ, ӧрекчаськисько шуыса, шарае поттоз? Зэмлыкез ке Мон верасько, малы бен тӥ Мыным уд оскиське? 47 Кин Инмарлэсь, со Инмар кылэз кылзӥське. Тӥ Инмарлэсь ӧвӧл, соин ик Инмар кылэз уд кылзӥське».


  48 Та пумысен иудейёс, ответ сётыса, Солы шуизы: «Ми шонер ум вераське-а, Тон Самария мурт, Тон пушкын пери вань шуыса?» 49 Иисус ответ сётӥз: «Мон пушкын пери ӧвӧл. Мон Аслэсьтым Атайме сӥлы карисько, нош тӥ Монэ сӥтэм-сантэм кариськоды. 50 Мон Аслэсьтым данме уг утчаськы: Утчась но Судить карись вань. 51 Зэм ик, зэм ик тӥледлы верасько: ”Кин Мынэсьтым кылме быдэсъялоз, со ноку но кулонэз уз адӟы”». 52 Иудейёс Солы шуизы: «Табере ми тодӥмы, Тон пушкын пери вань шуыса. Авраам кулӥз, пророкъёс но, нош Тон шуиськод: ”Кин Мынэсьтым кылме быдэсъялоз, со кулонэз ноку но уз адӟы”. 53 Оло, Тон милям Авраам атаймылэсь, кудӥз кулӥз, бадӟымгес? Пророкъёс но кулӥзы: Тон Астэ кин кариськод?»


  54 Иисус ответ сётӥз: «Мон Асме Ачим данъясько ке, соку Мынам данэ номырлы но ярантэм: Монэ Атае данъя, Со сярысь тӥ ”Со милям Инмармы” шуиськоды. 55 Тӥ Сое ӧд тодэ, нош Мон Сое тодӥсько. Нош шуи ке ”Сое уг тодӥськы”, соку Мон тӥ выллем ик ӧрекчи луисько. Но Мон Сое тодӥсько, Солэсь кылзэ но быдэсъясько. 56 Тӥляд Атайды Авраам Мынэсьтым нуналме адӟо шуыса шумпотэмын вал: адӟиз но шумпотӥз». 57 Та пумысен иудейёс Солы шуизы: «Тыныд витьтон арес но ӧвӧл, нош Тон Авраамез адӟид?» 58 Иисус соослы шуиз: «Зэм ик, зэм ик тӥледлы верасько: Авраам вордскемлэсь азьло Мон вал ини». 59 Соку Со вылэ зӥртон вылысь изъёс кутӥзы; нош Иисус ватӥськиз, соослэн шортӥзы ортчыса, храмысь потыса кошкиз.

  

  
  

  ИОАННЛЭСЬ ӞЕЧ ИВОР


  9-тӥ ЛЮКЕТ


  1 Кошкыкуз вордскем дырысеныз синтэм муртэ адӟиз. 2 Солэн дышетскисьёсыз Солэсь юазы: «Равви! Синтэм вордскемез понна кин сьӧлыкам, со-а яке анай-атайёсыз-а?» 3 Иисус ответ сётӥз: «Со но ӧз, анай-атайёсыз но ӧз сьӧлыкалэ, но та со понна: Инмарлэн ужъёсыз со вылын мед адскозы. 4 Нунал вань дыръя Монэ Ыстӥсьлэсь ужъёссэ Мон лэсьтыны кулэ; уй ке вуэ, соку нокин но номыр но лэсьтыны уг быгаты. 5 Мон дуннеын дыръям Мон дуннелы югыт луисько». 6 Тае вераса, Со музъем вылэ сялӟиз, дыльдыеныз наштан лэсьтӥз, наштанэныз синтэм муртлэсь синъёссэ зыраз, 7 собере шуиз: «Сӥлоам пылатскон интые, кудӥз ”ыстэм” шуэм луэ, мыныса мисьтӥськы». Со мыныса мисьтӥськиз но адӟыны быгатӥсь луыса вуиз.


  8 Бускельёсыз но сое синтэмен азьвыл адӟем муртъёс вераськизы: «Кураськыса пукись мурт ӧвӧл-а та?» 9 Куд-огъёсыз шуизы: «Та со», нош мукетъёсыз: «Солы кельше». Со мурт шуиз: «Мон со». 10 Соку солэсь юазы: «Кызьы тынад синъёсыд усьтӥськизы?» 11 Со ответ сётыса шуиз: «Иисус шуон Адями наштан лэсьтӥз, синъёсме зыраз но мыным шуиз: ”Сӥлоам пылатскон интые мыныса мисьтӥськы”. Мон мынӥ, мисьтӥськи но адӟыны кутски». 12 Соку солы шуизы: «Кытын Со?» Со ответ сётӥз: «Уг тодӥськы».


  13 Тае, азьвыл синтэмез, фарисейёс доры нуизы. 14 Нош Иисус солы наштан лэсьтыса синъёссэ усьтон нуналэ суббота вал. 15 Озьы ик солэсь «кызьы адӟись луид» шуыса, фарисейёс но юазы. Соослы со шуиз: «Со мынам синъёсам наштан понӥз, мон мисьтӥськи но адӟисько ини». 16 Соку фарисейёс пӧлысь куд-огез шуизы: «Та Адями Инмарлэсь ӧвӧл, малы ке шуоно субботаез уг утьы». Мукетъёсыз шуизы: «Кызьы сьӧлыко адями таӵе паймымон ужъёс лэсьтыны быгатоз?» Соос куспын ченгешон вал. 17 Нош ик синтэмлы шуизы: «Тон Со сярысь мар вералод, Со тынэсьтыд синъёстэ усьтӥз ук?» Со шуиз: «Пророк Со».


  18 Адӟыны кутскисьлэсь анай-атайёссэ вайытэк, иудейёс ӧз оске, со синтэм вал но адӟыны кутскиз шуыса. 19 Анай-атайёсызлэсь юазы: «Та-а тӥляд пиды, со сярысь-а синтэм вордскиз шуиськоды? Нош кызьы со табере адӟе ини?» 20 Анай-атайёсыз соослы ответ сётыса шуизы: «Ми тодӥськомы, та милям пимы, со синтэм вордскиз. 21 Нош кызьы со табере адӟе, ум тодӥське, кин солэсь синъёссэ усьтэм, ум тодӥське: со ачиз быдэ вуэм мурт ини, аслэсьтыз юалэ. Ачиз сярысь ачиз мед вералоз». 22 Тазьы ответ сётылӥзы солэн анай-атайёсыз, соос уго иудейёслэсь кышказы; иудейёс огкылысь вераськизы вал ини: кин Сое, Христос шуыса, оскыса вераз ке, со муртэ сӥнагога бордысь люкыса палэнтыны. 23 Соин ик анай-атайёсыз шуизы: «Со быдэ вуэм мурт ини, аслэсьтыз юалэ».


  24 Озьы, синтэм вылэм муртэ кыкетӥ ползэ ӧтьыса, солы шуизы: «Зэмзэ верасько шуыса, Инмарез данъя; ми тодӥськомы, Со Адями сьӧлыко шуыса». 25 Со соослы ответ сётыса шуиз: «Сьӧлыко-а Со, ӧвӧл-а, – уг тодӥськы, одӥгзэ тодӥсько: мон синтэм вал, нош табере адӟисько». 26 Солэсь нош ик юазы: «Мар Со тонэн кариз? Кызьы Со тынэсьтыд синъёстэ усьтӥз?» 27 Соослы ответ сётӥз: «Мон тӥледлы верай ини, нош тӥ ӧд кылзӥське. Ма сярысь эшшо кылэмды потэ на? Оло нош тӥляд но Солэн дышетскисьёсыз луэмды потэ?» 28 Нош соос сое пыкылыса шуизы: «Тон Солэн дышетскисез, нош ми Моисейлэн дышетскисьёсыз. 29 Ми тодӥськомы, Моисеен Инмар вераськиз шуыса, нош Тае ум тодӥське, кытысь Со». 30 Синмыз усьтӥськем адями соослы ответ сётыса шуиз: «Со ик паймымон но: тӥ уд тодӥське, кытысь Со, нош Со мынэсьтым синъёсме усьтӥз. 31 Ми тодӥськомы: сьӧлыкоосты Инмар уг кылзы, нош кин Инмарез сӥлы каре но Солэсь эриксэ быдэсъя, сое кылзэ. 32 Синтэм вордскем муртлэсь синзэ усьтон – дауръёслэн кутсконысенызы кылылэмын ӧвӧл. 33 Со Инмар бордысь ӧй ке луысал, номыр но лэсьтыны ӧй быгатысал». 34 Солы ответ сётыса шуизы: «Быдэсак сьӧлык пӧлын тон вордскемын, но тон ик-а милемыз дышетӥськод?» Сое педло улляса лэзизы.


  35 Сое улляса лэземзэс Иисус кылӥз но, со пиез шедьтыса, солы шуиз: «Тон Инмар Пилы оскиськод-а?» 36 Со ответ сётыса шуиз: «Кузёе, нош кин Со, мон Солы мед оском?» 37 Иисус солы шуиз: «Адӟид ни тон Сое, Со ик тонэн вераське но». 38 Соку со пи шуиз: «Оскисько, Кузё-Инмаре!» но Иисуслы йыбырттӥз.


  39 Иисус шуиз: «Адӟисьтэмъёс мед адӟозы, нош адӟисьёс адӟисьтэм мед луозы шуыса, судэн Мон та дуннее лыктӥ». 40 Соин ӵош луэм фарисейёс пӧлысь куд-огез, тае кылыса, Солы шуизы: «Оло, ми но синтэмесь-а?» 41 Иисус соослы шуиз: «Синтэмесь ке тӥ луысалды, тӥляд вылады сьӧлык ӧй луысал; нош тӥ ”адӟиськом” шуиськоды бере, тӥ вылэ сьӧлык кылёз».

  

  
  

  ИОАННЛЭСЬ ӞЕЧ ИВОР


  10-тӥ ЛЮКЕТ


  1 «Зэм ик, зэм ик тӥледлы верасько: кин ыж возён азбаре ӧсэтӥ уг пыры, мукет азьтӥ со кечырскыса пыре ке, со лушкаськись, талась-виылӥсь. 2 Нош ӧсэтӥ пырись со ыжъёслэн возьмасьсы луэ: 3 Ӧс дорын возьмаськись солы усьтэ но, ыжъёс солэн куараезлэсь кылзӥсько, аслэсьтыз ыжъёссэ со, нимынызы ӧтьыса, кыре поттэ. 4 Ыжъёссэ поттэм бере соослэн азязы мынэ; нош ыжъёс со бӧрсьын мыно, уго солэсь куаразэ тодмало. 5 Мурт сьӧры уг мыно, со дорысь ворттыса кошко, малы ке шуоно муртлэсь куаразэ уг тодмало». 6 Та мадёнэз Иисус соослы вераз. Нош соос ӧз валалэ, мар Со соослы вераз.


  7 Нош ик Иисус соослы вераз: «Зэм ик, зэм ик тӥледлы верасько: Мон ыжъёслы ӧс. 8 Ваньмыз, Мынэсьтым азьвыл лыктылэмъёс, лушкаськисьёс но талась-виылӥсьёс; ыжъёс соослэсь ӧз кылзӥське. 9 Мон – ӧс: кин Мон пыр пыроз, со утиськоз, пыроз но, потоз но, ыж возьман инты но шедьтоз. 10 Нош лушкаськись лыктэ ке, лыктэ лушканы, виыны, быдтыны. Улон вайыны, улонзы мултэсэн мед луоз шуыса, Мон со понна лыктӥ. 11 Мон ӟеч ыж возьмась: ӟеч ыж возьмась ыжъёсыз понна аслэсьтыз улонзэ понэ. 12 Нош медъяськем мурт, кудӥз понна ыжъёс аслаз уг луо, со ыж возьмась ӧвӧл: адӟе лыктӥсь кионэз но ыжъёссэ кельтыса пегӟе, нош кион ыжъёсты лушкаса нуэ, пазьгиськытэ соосты. 13 Медъяськем мурт пегӟе, малы ке шуоно со медъяськем мурт, ыжъёс понна уг сюлмаськы. 14 Мон – ӟеч ыж возьмась, Аслэсьтымъёссэ тодӥсько, Асламъёсыз но Монэ тодо. 15 Кызьы Монэ Атае тодэ, озьы ик Мон Атайме тодӥсько но Аслэсьтым улонме ыжъёс понна сётӥсько. 16 Вань на Мынам мукет ыжъёсы но, кудъёсыз та азбарысь ӧвӧл, соосты но Мыным вайыны кулэ: соос но Мынэсьтым куараме кылозы, – соку луоз одӥг уллё, одӥг Возьмась. 17 Монэ Атае соин яратэ: Мон Аслэсьтым улонме сётӥсько нош ик сое басьтон понна. 18 Нокин но сое Мынэсьтым уг тала, Мон Ачим сое сётӥсько: сое сётыны эрике вань, берен басьтыны но эрике вань; та курон-косонэз Мон Аслам Атае киысь басьтӥ».


  19 Та кылъёс пумысен иудейёс куспын нош ик ченгешон потӥз. 20 Тросэз соос пӧлысь шуизы: «Со перияськемын, соин со визьтэмъяське; мар Сое кылзӥськоды?» 21 Мукетъёсыз шуизы: «Та кылъёс перияськем муртлэн ӧвӧл; быгатоз-а пери синтэмъёслэсь синзэс усьтыны?»


  22 Соку Иерусалимысь храмез чылкытатон праздник вуиз, толалтэ вал. 23 Иисус храмтӥ, Соломонлэн Бӧльмыетӥз, ветлӥз. 24 Сое иудейёс котыртӥзы но Солы шуизы: «Кема-а Тон милемыз паймытыса возёд на? Христос ке Тон, милемлы шонерак вера». 25 Иисус соослы ответ сётӥз: «Мон тӥледлы верай, нош тӥ уд оскиське; ужъёс, кудъёссэ Мон Аслам Атаелэн нимыныз лэсьтӥсько, соос Мон сярысь шара иворто. 26 Нош тӥ уд оскиське, кызьы Мон тӥледлы верай, тӥ Мынам ыжъёсы пӧлысь ӧвӧл уго. 27 Мынам ыжъёсы Мынэсьтым куараме кылзӥсько, Мон соосты тодӥсько, соос Мон сьӧры мыно. 28 Мон соослы быронтэм улон сётӥсько, соос ноку но уз быре, нокин но соосты Мынам киулысьтым уз лушка. 29 Мынам Атае, Кудӥз Мыным соосты сётӥз, ваньмызлэсь быдӟым, нокин но соосты Мынам Атаелэн киулысьтыз лушканы уз быгаты: 30 Мон Атаен – одӥг».


  31 Иудейёс Сое виён вылысь нош ик изъёс кутылӥзы. 32 Иисус соослы ответ сётӥз: «Аслам Атаелэсь трос ӟеч ужъёссэ Мон тӥледлы возьматӥ. Соос пӧлысь кудӥз понна Монэ, изэн зӥръяса, виыны медӥськоды?» 33 Иудейёс Солы ответ сётыса шуизы: «Ӟеч уж понна изэн зӥръяса Тонэ виыны ум медӥське, нош Инмарез сантэмамед но адями луэм вылысьтыд Астэ Ачид Инмар каремед понна со ужез лэсьтыны медӥськомы». 34 Иисус соослы ответ сётӥз: «Тӥляд законады гожтэмын ӧвӧл-а ”Мон шуи: тӥ инмаръёс”?*а 35 Кинъёслы Инмар кыл вуэм, соосты Со ”инмаръёс” шуыса нимам ке, – Священной Гожтэм сӧриськыны уз быгаты. 36 Солы-а, Дун-Сьӧлыктэмлы, Кудзэ Атай, ӟечлы сӥзьыса, дуннее ыстӥз, тӥ шуиськоды: ”Инмарез сантэмаськод”, малы ке шуоно Мон шуи: ”Мон Инмар Пи”? 37 Атаелэсь ужъёссэ уг ке лэсьтӥськы, эн оскелэ Мыным, 38 нош лэсьтӥсько ке, Мыным уд оскиське ке, оске Мынам ужъёсылы, мед тододы но оскоды, Мон пушкын Атае, нош Мон Со пушкын шуыса». 39 Соку нош ик Сое кутыны утчазы; нош Со соослэн киулысьтызы палэнтӥськиз.


  40 Нош ик Иордан сьӧры, кытын азьвыл Иоанн пылатыса улӥз, со интые мыныса, отчы кылиз. 41 Тросэз Со доры лыктыса шуизы: «Иоанн нокыӵе но паймымон ужъёс ӧз лэсьты, но ваньмыз, мае Со сярысь Иоанн вераз, зэм вылэм». 42 Отысен тросэз Солы оскыны кутскизы.

  ИОАННЛЭСЬ ӞЕЧ ИВОР


  11-тӥ ЛЮКЕТ


  1 Висе вал Вифания гуртысь Лазарь, – со гуртын уло вал солэн Марияен Марфа апаен-сузэръёсыз. 2 Мария – самой со, кин Кузё-Инмарез миро вӧйын зыраз, Солэсь пыдъёссэ йырсиеныз ӵушиз; солэн Лазарь братэз висе вал. 3 Сузэръёс Иисуслы вераны ыстӥзы: «Кузё-Инмар! Тани, Тон кинэ яратӥськод, висе». 4 Тае кылыса, Иисус шуиз: «Та висён кулонлы ӧвӧл, со Инмарез данъян понна, со пыр Инмар Пи данэ потоз». 5 Нош Иисус яратэ вал Марфаез но, солэсь сузэрзэ но, Лазарез но. 6 Со висе шуыса кылэм бераз со интыяз эшшо кык нунал улӥз на. 7 Та бере дышетскисьёсызлы шуиз: «Нош ик Иудеяе мыноме».


  8 Дышетскисьёсыз Солы шуизы: «Равви! Кемаласен-а ини Тонэ иудейёс изэн зӥръяса виыны медо вал, Тон нош ик отчы мынӥськод?» 9 Иисус ответ сётӥз: «Нуналын дас кык час ӧвӧл-а? Кин нуназе ветлэ, со уг канжаськылы, малы ке шуоно та дуннелэсь югытсэ адӟе. 10 Нош кин уйин ветлэ, со канжаськылэ, малы ке шуоно со дорын югыт ӧвӧл». 11 Тае верам бераз соослы шуиз: «Асьмелэн эшмы Лазарь умме усиз, Мон сое сайкатыны мынӥсько». 12 Дышетскисьёсыз шуизы: «Кузё-Инмар! Умме усем ке, бурмоз ай». 13 Иисус солэн кулонэз сярысь вераз; нош соос малпазы, Со огшоры изён сярысь вера шуыса. 14 Соку Иисус соослы шонерак вераз: «Лазарь кулӥз. 15 Мон тӥ понна шумпотӥсько: Мон отын ӧй вал, табере тӥ мед оскоды; нош али со доры мыноме». 16 Соку Кыкто шуон Фома дышетскисьёслы шуиз: «Мыноме, асьмеос но Соин валче куломе».


  17 Лыктыса Иисус тодӥз, со ньыль нунал шайгуын ини шуыса. 18 Вифания Иерусалимлы матын, ог куинь иськемын вал. 19 Иудейёс пӧлысь тросэз Марфаен Мария доры братсы понна соосты буйгатыны лыктӥзы. 20 Иисус лыктэ шуыса кылӥз но, Марфа Солэн пумитаз потӥз, нош Мария корказ кылиз. 21 Соку Марфа Иисуслы шуиз: «Кузё-Инмаре! Тон татын луысалыд ке, мынам братэ ӧй кулысал. 22 Но али но тодӥсько: Тон Инмарлэсь мае ке курид ке, Инмар Тыныд сётоз». 23 Иисус солы шуиз: «Тынад братэд улӟыса султоз». 24 Марфа Солы шуиз: «Тодӥсько, берпум нуналэ, улӟыса султон дыръя, улӟыса султоз шуыса». 25 Иисус солы шуиз: «Мон – улӟыса султон но улон; Мыным оскись кулӥз ке но, улоз. 26 Котькудӥз ик улӥсь но Мыным оскись мурт ноку но уз кулы. Талы оскиськод-а?» 27 Со Солы шуиз: «Бен, Кузё-Инмаре! Мон оскисько, Тон Инмар Пи Христос шуыса, Кудӥз кулэ вал дуннее лыктыны».


  28 Тае верам бераз мынӥз но аслэсьтыз сузэрзэ Марияез лушкемен ӧтьыса шуиз: «Дышетӥсь татын, тонэ ӧте». 29 Кылэм бераз ик ӝогак султӥз но Со доры мынӥз. 30 Иисус гуртэ уг на пыры вал, Марфалэн пумитам интыяз ик сылэ вал. 31 Коркан Марияез буйгатыса улэм иудейёс адӟизы, кызьы Мария ӝогак султыса потӥз. Соос со бӧрсьы мынӥзы, малпазы, со шайгу дуре бӧрдыны мынӥз шуыса. 32 Нош Мария Иисус доры лыктӥз, Сое адӟем бераз пыдесъяськыса шуиз: «Кузё-Инмаре! Тон татын луысалыд ке, мынам братэ ӧй кулысал». 33 Иисус солэсь но соин ӵош лыктэм иудейёслэсь бӧрдыса улэмзэс адӟыса, Ачиз но ӝоже усиз, пушкыз тырыса шуиз: 34 «Кытчы тӥ сое понӥды?» Солы шуизы: «Кузё-Инмар! Мын но учкы». 35 Иисуслэн синкылиосыз потӥзы. 36 Соку иудейёс вераськизы: «Учкы ай, макем Со сое яратэ вылэм!» 37 Соос пӧлысь куд-огез шуизы: «Та – синтэмлэсь синзэ усьтӥсь, Лазарь но медаз кулы вал шуыса, лэсьтыны ӧз быгаты-а?»


  38 Иисус, нош ик пушкыз тырыса, шайгу доры лыктӥз. Со пещера вал, со азьын из кыллиз. 39 Иисус шуиз: «Басьтэлэ изэз». Кулэм муртлэн сузэрез Марфа Солы шуиз: «Кузё-Инмаре! Зыныз потэ ини, ньыль нунал уго ини, кызьы со шайгуын кылле». 40 Иисус солы шуиз: «Ӧй вера-а Мон тыныд, оскид ке, Инмарлэсь пиштӥсь данлыксэ адӟод шуыса?» 41 Кулэм мурт кыллён пещера азьысь изэз кымалтӥзы. Иисус, синъёссэ инме ӝутыса, шуиз: «Атае! Монэ кылэмед понна Тыныд тау карисько. 42 Мон тодӥсько, Тон Монэ котьку но кылод шуыса; нош тае верай татын сылӥсь калык понна, мед оскозы, Тон Монэ ыстӥд шуыса». 43 Тае верам бераз Со бадӟым куараен вазиськиз: «Лазарь! Пот отысь». 44 Кулэм мурт потӥз, китӥз но, пыдтӥз но кулэм мурт ватон шобырен бинямын, ымнырыз кышетэн думемын вал. Иисус соослы шуиз: «Пертчылэ сое, мед мыноз».


  45 Соку Мария доры лыктэм иудейёс пӧлысь тросэз, Иисуслэсь мар лэсьтэмзэ адӟыса, Солы оскыны кутскизы. 46 Нош соос пӧлысь куд-огез фарисейёс доры мыныса веразы, мар лэсьтӥз Иисус.


  47 Соку архиерейёс фарисейёсын ӵош кенеш люкаса шуизы: «Асьмелы мар кароно? Та Адями трос паймымон ужъёс лэсьтэ. 48 Сое озьы гинэ кельтӥмы ке, ваньмыз Солы оскыны кутскозы, – соку Рим адямиос лыктозы но интымес но, калыкмес но киултозы». 49 Нош соос пӧлысь одӥгез, Каиафа, со арлы архиерей луэм мурт, соослы шуиз: «Тӥ номыр но уд тодӥське, 50 уд но малпаське, быдэс калык бырытозь, асьмелы умойгес луоз, адямиос понна одӥг мурт кулӥз ке». 51 Со ас малпанзэ ӧз вера, но со арлы архиерей луэменыз Инмарлэн сётэм дэлетэныз азьпалзэ тодытыса вераз, Иисус калыкез утён понна кулоз шуыса. 52 Калык понна гинэ ӧвӧл, пазьгиськем Инмар нылпиосты но огазе люкан понна Со кулоз. 53 Та нуналысен Сое виыны кариськизы.


  54 Соин ик Иисус иудейёс пӧлтӥ шара ӧз ветлы ини. Со отысь кыр дунне вӧзысь шаере кошкиз, Ефраим шуон городэ. Отын Со Аслаз дышетскисьёсыныз улӥз.


  55 Матэ вуиз ини иудейёслэн Пасхазы. Пасха азьын чылкытатскон понна тросэз Иерусалиме лыктӥзы. 56 Соос Иисусэз утчазы, храмын сылыкузы, ог-огзылы шуизы: «Кызьы тӥ малпаськоды? Уз лыкты-а Со празднике?» 57 Архиерейёс фарисейёсын ӵош косон сётӥзы: Солэсь кытын луонзэ кин ке тодӥз ке, мед ялоз – Сое кутыны луон вылысь.

  

  
  

  ИОАННЛЭСЬ ӞЕЧ ИВОР


  12-тӥ ЛЮКЕТ


  1 Пасхалэсь куать нунал азьло Иисус Вифание лыктӥз, отын Солэн кулэмысь улӟытыса султытэм муртэз Лазарь улӥз. 2 Солы отын ӝытан дасязы. Марфа юрттӥськыса улӥз, нош Лазарь Соин валче куноос пӧлын пукиз. 3 Мария, фунт*а мында нардлэсь чылкыт дуно мирозэ басьтыса, Иисуслэсь пыдзэ зыраз. Солэсь пыдъёссэ йырсиосыныз ӵушылӥз; быдэс корка пушказы миролэн ческыт зыныз лӧсъяськиз. 4 Соку Искариот Симон пи Иуда, Солэн дышетскисьёсыз пӧлысь одӥгез, Сое вузаса сётоно мурт, шуиз: 5 «Малы та мироез куинь сю динариен вузантэмез но кураськисьёслы сётъянтэмез вал?» 6 Тае со кураськисьёс сярысь сюлмаськеменыз ӧз вера, уго со ачиз лушкаськись вал: солэн бордаз коньдон ящикез вал, – нуллӥз, мар отчы лэзьылӥзы. 7 Нош Иисус шуиз: «Кельтэ сое; Монэ ватон нуналлы со тае возиз. 8 Кураськисьёс ялан тӥ котырын уго, нош Мон ялан тӥледын огазьын ӧвӧл».


  9 Иудейёс пӧлысь тросэз тодӥзы, Со отын шуыса, но Иисусэз адӟон понна гинэ ӧвӧл, кулэмысь улӟытыса султытэм Лазарез но адӟон понна лыктӥзы. 10 Архиерейёс Лазарез но виыны вераськизы, 11 уго иудейёс пӧлысь тросэз соин сэрен лыктӥзы но Иисуслы оскыны кутскизы.


  12 Мукет нуналаз празднике лыктэм трос адямиос Иисус Иерусалиме лыктэ шуыса кылӥзы но, 13 пальма вайёс кутыса, Солэн пумитаз потыса черекъязы:


  «Осанна! Кузё-Инмарлэн нимыз понна лыктӥсь

  Израильлэн Эксэез дано!»*б


  14 Нош Иисус, пинал ишакез шедьтыса, со вылэ пуксиз, кызьы гожтэмын:


  15 «Сӥон ныл, эн кышка!

  Тани тынад Эксэед,

  ишакпи вылэ пуксьыса, лыктоз».*в


  16 Солэн дышетскисьёсыз нырысь тае ӧз валалэ, нош Иисус данэ потэм бере, соку Со сярысь тазьы гожтӥськемын вал шуыса, но мар Солы лэсьтӥзы, тодазы вайизы. 17 Соин огазьын луэм калык шара ивортӥз, Со Лазарез шайгуысь ӧтьыса поттӥз, сое кулэмысь улӟытыса султытӥз шуыса. 18 Солэсь та паймымон ужез лэсьтэмзэ кылыса уго, калык Сое тазьы пумитаз. 19 Нош фарисейёс куспазы вераськизы: «Адӟиськоды-а, номыр но карыса уд вуиське? Быдэс дунне Со сьӧры мынэ».


  20 Праздник дыръя йыбырттыны лыктэмъёс пӧлын кӧня ке эллинъёс но вал. 21 Галилеяысь, Вифсаида карысь потэм Филипп доры лыктыса, соос тазьы шуыса куризы: «Кузё! Милям Иисусэз адӟеммы потэ». 22 Филипп мынӥз но Андрейлы вераз, нош собере Андреен Филипп Иисуслы веразы. 23 Иисус соослы ответ сётыса шуиз: «Адями Пилы данэ потыны час вуиз. 24 Зэм ик, зэм ик тӥледлы верасько: чабей кидыс му вылэ усьыса ӧз ке кулы, соку огназ кыле; нош кулэ ке, соку трос емыш вае. 25 Аслэсьтыз лулзэ яратӥсь мурт быдтоз сое; нош та дуннеын аслэсьтыз лулзэ адӟемпотостэм карись мурт быронтэм улонлы сое утёз. 26 Кин Мыным ужа, Мон сьӧры мед мыноз; кытын Мон, отын ик Мынам медое но луоз; кин Мыным ужа, сое Мынам Атае сӥлы кароз. 27 Табере Мынам лулы бугырскиз; мар Мыным верано? Атае! Мозмыты Монэ та часлэсь! Но Мон та час понна ик лыктӥ уго.


  28 Атае! Аслэсьтыд нимдэ данъя». Соку Инмысь куара вуиз: «Данъяй ни, но эшшо но данъяло на». 29 Татын сылӥсьёс но та куараез кылэм калык шуизы: «Та гудыри». Нош мукетъёсыз шуизы: «Солы Кылчин вераз». 30 Та пумысен Иисус шуиз: «Та куара Мон понна ӧй вал, калык понна вал. 31 Туннэ та дуннелы суд вуиз; табере та дуннелэн эксэез педло пала улляса лэземын луоз. 32 Нош куке Мон музъем вылысь ӝутэмын луо, ваньзэс Ас бордам кыско». 33 Тае Со кыӵе кулонэн кулонзэ мед тодозы шуыса вераз. 34 Калык Солы ответ сётӥз: «Ми законысь кылӥмы, Христос пумтэм дауръёс улэ шуыса; нош Тон малы Адями Пилы ӝутӥськемын луыны кулэ шуыса вераськод? Кин Со Адями Пи?» 35 Соку Иисус соослы шуиз: «Эшшо ӧжыт дырлы тӥ бордын югыт вань на; тӥледыз пеймыт медаз ӝокаты шуыса, ветлэ югыт вань на дыръя; пеймытын ветлӥсь уг тоды уго кытчы мынэмзэ. 36 Югыт тӥледын дыръя югытлы оскелэ, югытлэн нылпиосыз мед луоды».


  Тае верам бераз Иисус кошкиз, соослэсь ватӥськиз. 37 Соос азьын сыӵе трос паймымон ужъёс лэсьтӥз, нош соос Солы ӧз оске. 38 Исаия пророклэн верам кылыз мед быдэсмоз:


  «Кузё-Инмаре! Милям верам кылмылы кин оскиз?

  Кузё-Инмарлэн кужымез кинлы усьтӥськиз?»*г


  39 Малы соос оскыны ӧз быгатэ, со пумысен эшшо Исаия вераз вал:


  40 «Та калык синъёссэс адӟисьтэм кариз, сюлэмзэс измытӥз;

  синмынызы медаз адӟе,

  сюлмынызы медаз валалэ, Мон мед бурмытом шуыса,

  Мон пала уз но берытске».*д


  41 Исаия тае вераз Солэсь пиштӥсь данлыксэ адӟем бераз; тае со Иисус сярысь вераз. 42 Кузёйыръёс пӧлысь но тросэз Солы оскыны кутскизы, но фарисейёсын сэрен, сӥнагогалэсь люкемын медаз луэ шуыса, оскемзэс ватыса возизы. 43 Инмар дорысь потӥсь данэз сярысь, адямиослэсь данъямзэс юнгес яратӥзы уго.


  44 Нош Иисус бадӟым куаразэ поттыса шуиз: «Мыным оскись Мыным уг оскы, со Монэ Ыстӥсьлы оске. 45 Монэ адӟись, Монэ Ыстӥсез адӟе. 46 Мон – югыт сётӥсь, – нокин но Мыным оскись пеймытэ медаз кыльы шуыса, дуннее лыктӥ. 47 Кин Мынэсьтым кылъёсме кылӥз но ӧз ке оскы, Мон сое судить уг кариськы: уго Мон дуннеез судить карыны ӧй лыкты, дуннеез утьыны Мон лыктӥ. 48 Монэ кулэтэм карись но Мынэсьтым кылъёсме кабыл басьтӥсьтэмлэн аслаз судьяез вань: Мынам верам кылы берпум нуналэ сое судить кароз. 49 Уго Мон Аслэсьтым ӧй вера, – Монэ ыстэм Атае, Со Мыным курон-косон сётӥз, мар шуыны но, мар вераны но. 50 Мон тодӥсько, Солэн курон-косонэз быронтэм улон луэ шуыса. Озьыен, Мон мар верасько, верасько сое, мае Мыным Атае вераны косӥз».

  


  *а12:3 фунт – вашкала римлянъёслэн одӥг фунтсы тупа вал ог 330 граммлы


  *б12:13 Пс. 117:25-26


  *в12:15 Зах. 9:9


  *г12:38 Ис. 53:1


  *д12:40 Ис. 6:10

  

  
  

  ИОАННЛЭСЬ ӞЕЧ ИВОР


  13-тӥ ЛЮКЕТ


  1 Пасха праздник азьын Иисус, дуннеысь Атаез доры кошкон часэзлэсь вуэмзэ тодыса, та дуннеысь Аслэсьтызъёссэ яратыса, пумозяз соосты яратэмзэ уж вылын возьматӥз. 2 Ӝытан дыръя, куке диавол Искариот Симон пи Иудалы Сое кутыса сётонэз сюлмаз понэм вылэм ини, 3 Иисус, Атаезлэсь Солы ваньзэ кияз сётэмзэ, Аслэсьтыз Инмар дорысь потэмзэ но Инмар доры кошкемзэ но тодыса, 4 ӝытанысен султӥз, дӥсянзэ кылиз но, ӵушкон басьтыса, куссэ думиз. 5 Собере мисьтӥськонэ ву лэзиз но дышетскисьёсызлэсь пыдъёссэс миськыны, куссэ думем ӵушконэн ӵушылыны кутскиз. 6 Симон Петр доры лыктӥз, нош Петр Солы шуиз: «Кузё-Инмаре! Тон-а мынэсьтым пыдъёсме миськод?»


  7 Иисус солы ответ сётыса шуиз: «Мар Мон лэсьтӥсько, али тон уд тодӥськы, нош берло валалод». 8 Петр Солы шуиз: «Даурад но пыдъёсме уд миськы». Иисус солы ответ сётӥз: «Ӧй ке миськы, озьыен, тынад Монэн артэ интыед ӧвӧл». 9 Симон Петр Солы шуиз: «Кузё-Инмаре! Пыдъёсме гинэ ӧвӧл, суйёсме но, йырме но миськы». 10 Иисус солы шуиз: «Чылкыт муртлэсь пыдзэ гинэ миськыны кулэ, уго солэн мугорыз чылкыт; тӥ чылкытэсь, но ваньды ӧвӧл». 11 Со тодэ вал Аслэсьтыз вузаса сётӥсьсэ, соин ик шуиз: «Ваньды ик тӥ чылкыт ӧвӧл».


  12 Пыдъёссэс миськем бераз дӥсяськиз но, нош ик Ас интыяз лыктыса, соослы шуиз: «Тодӥськоды-а, мар Мон тӥледлы лэсьтӥ? 13 Тӥ Монэ Дышетӥсь, Кузё-Инмар шуыса нимаськоды, – шонер вераськоды, зэмзэ но, Мон со. 14 Озьыен, Мон, Кузё-Инмар, Дышетӥсь, тӥлесьтыд пыддэс миськи ке, тӥ но ог-огдылэсь пыддэс миськыны кулэ: 15 Мон тӥледлы адӟем карон возьматӥ, Мон мар тӥледлы кари, тӥ но сое ик мед кароды шуыса. 16 Зэм ик, зэм ик тӥледлы верасько: ляльчи ас кузёезлэсь бадӟым ӧвӧл, ыстэм мурт но сое ыстӥсьлэсь бадӟым ӧвӧл. 17 Тае тодӥськоды ке, сое быдэсъяськоды ке, тӥ шудоесь. 18 Ваньды сярысь уг вераськы: Мон тодӥсько, кудъёссэ бырйи. Нош Священной Гожтэмысь веран мед быдэсмоз: ”Монэн валче нянь сиись Мон вылэ пыдтышсэ ӝутӥз”. 19 Али, со быдэсмемлэсь азьвыл, тӥледлы верасько: со быдэсмем бере Со – Мон шуыса, тӥ мед оскоды. 20 Зэм ик, зэм ик тӥледлы верасько: Мынэсьтым лэзем муртме кабыл басьтӥсь – Монэ кабыл басьтэ; нош Монэ кабыл басьтӥсь мурт Монэ Ыстӥсез кабыл басьтэ».


  21 Иисус тае вераз но, духеныз бугырскыса, шара ивортӥз: «Зэм ик, зэм ик тӥледлы верасько: тӥ пӧлысь одӥгез Монэ вузаса сётоз». 22 Кин сярысь Солэсь верамзэ валатэк, дышетскисьёсыз соку огзы шоры огзы учкылӥзы. 23 Иисуслэн одӥгез, яратоноез дышетскисез, Солэн вӧзаз пукиз. 24 Симон Петр солы тодмет лэсьтыса шуиз: ”Юа, кин со, кин сярысь Со вера?” 25 Со, Иисуслэн гадь вылаз мыкыртӥськыса, Солы шуиз: «Кузё-Инмаре! Кин со?» 26 Иисус ответ сётӥз: «Кинлы Мон та нянь тӥялтэтэз веттыса сёто, со ачиз». Тӥялтэтсэ веттыса, Искариот Симон пи Иудалы сётӥз. 27 Та тӥялтэт бере Иуда пушкы шайтан пыриз. Соку Иисус солы шуиз: «Мар лэсьтӥськод ке, лэсьты ӝоггес». 28 Марлы тае Иисус солы верам, сиськисьёс пӧлысь нокин но ӧз вала. 29 Иудалэн кияз коньдон ящик возиське бере, куд-огъёсыз Иисус сое праздниклы асьмелы мар кулэ басьтыны яке кураськисьёслы мар ке но сётыны косэ, дыр, шуыса малпаллям. 30 Иуда, со тӥялтэтэз басьтыса, соку ик отысь потӥз. Уй вал ини.


  31 Иуда потэм бере Иисус шуиз: «Туннэ Адями Пи данэ потӥз, Со пыр Инмар данэ потӥз. 32 Со пыр Инмар данэ потӥз ке, Инмар но Сое Ачиз пыр данэ поттоз, ӝоген Сое данэ поттоз. 33 Нылпиос! Мыным тӥледын валче кема улоно ӧвӧл ни. Монэ утчалоды, кызьы Мон иудейёслы верай ни: ”кытчы Мон мынӥсько, тӥляд отчы лыктэмды уз луы”, али но тӥледлы озьы ик верасько. 34 Тӥледлы выль курон-косон сётӥсько: огдэс огды яратэ; кызьы Мон тӥледыз яратӥ, озьы ик тӥ но огдэс огды мед яратоды. 35 Куспады яратонды луиз ке, тӥ Мынам дышетскисьёсы шуыса, тӥледыз ваньмыз тодмалозы».


  36 Симон Петр Солы шуиз: «Кузё-Инмаре! Кытчы Тон мынӥськод?» Иисус солы ответ сётӥз: «Кытчы Мон мынӥсько, тынад али Мон сьӧры мынэмед уг луы, нош бӧрысь Мон сьӧры мынод». 37 Петр Солы шуиз: «Кузё-Инмаре! Малы али мынам Тон сьӧры мынэме уг луы? Тон понна мон аслэсьтым лулме сёто». 38 Иисус солы ответ сётӥз: «Аслэсьтыд лулдэ Мон понна сётод? Зэм ик, зэм ик тыныд верасько: атас чортытозь, куинь пол Мон бордысь куштӥськод».

  

  
  

  ИОАННЛЭСЬ ӞЕЧ ИВОР


  14-тӥ ЛЮКЕТ


  1 «Тӥляд сюлэмды ӝоже медаз усьы; Инмарлы оскыса, Мыным оскыса улэ. 2 Мынам Атаелэн юртаз трос улон интыез; озьы ке ӧй луысал, Мон тӥледлы шуысал: ”Мон тӥледлы инты дасяны мынӥсько”. 3 Нош мыныса тӥледлы инты дасяй ке, берен лыкто но тӥледыз Ас дорам басьто, – кытын Мон, тӥ но отын мед луоды. 4 Нош Мон кытчы мынӥсько, тӥ тодӥськоды, сюресэз но тодӥськоды». 5 Фома Солы шуиз: «Кузё-Инмаре! Ум тодӥське, кытчы мынӥськод, сюресэз но кызьы тодыны быгатӥськомы?»


  6 Иисус солы шуиз: «Мон – сюрес но, зэмлык но, улон но; Мон пыр сяна нокин но Атай доры уг лыкты. 7 Тӥ Монэ тодысалды ке, Мынэсьтым Атайме но тодысалды; та дырысен Сое тодӥськоды, Сое адӟиды но». 8 Филипп Солы шуиз: «Кузё-Инмаре! Милемлы Атаез возьматы, со милемлы тырмысал». 9 Иисус солы шуиз: «Сомында дыр ӵоже ни Мон тӥледын, нош тон Монэ уд тодӥськы-а, Филипп? Монэ адӟись мурт Атаез адӟиз. Кызьы тон озьы шуиськод: ”Милемлы Атаез возьматы?” 10 Тон уд оскиськы шат, Мон Атай бордын, нош Атай Мон бордын шуыса? Тӥледлы та верам кылъёсме Мон Ас бордысьтым уг вераськы; Мон бордын улӥсь Атай, Со ужъёсыз лэсьтэ. 11 Оске Мыным, Мон Атай бордын, нош Атай Мон бордын шуыса. Озьы ке ӧвӧл, ужъёсыя Мыным оске. 12 Зэм ик, зэм ик тӥледлы верасько: ужъёсты, кудъёссэ Мон лэсьтӥсько, Мыным оскись мурт но со ужъёсты лэсьтоз, соослэсь но бадӟымзэгес ужъёсты лэсьтоз, малы ке шуоно Мон Аслам Атае доры мынӥсько. 13 Мынам нимыным Атайлэсь мар гинэ уд куре, ваньзэ сое быдэсто. Озьы, Пи пыр Атай данэ мед потоз. 14 Мынам нимыным мар гинэ уд куре, ваньзэ Мон быдэсто.


  15 Монэ яратӥськоды ке, Мынэсьтым курон-косонъёсме быдэсъялэ. 16 Мон Атаелэсь куро но, тӥледлы мукет Буйгатӥсез сётоз, Со пумтэм дауръёс ӵоже тӥледын валче улоз, – 17 Зэмлыклэсь Духсэ, Кудзэ дунне кабыл басьтыны уг быгаты, малы ке шуоно Сое уг адӟы, Сое уг но тоды; нош тӥ Сое тодӥськоды, уго Со тӥледын улэ, тӥ бордын ик улоз но. 18 Мон тӥледыз сирота уг кельты, тӥ доры лыкто. 19 Кема ик ӧвӧл ни, дунне Монэ уз ни адӟы, нош тӥ Монэ адӟоды, уго Мон улӥсько, тӥ но улоды. 20 Со нуналэ тӥ тододы, Мон Аслам Атае бордын, тӥ Мон бордын, Мон тӥ бордын шуыса. 21 Кин Мынэсьтым курон-косонъёсме кабыл басьтэ но соосты быдэсъя ке, со Монэ яратэ. Нош кин Монэ яратэ, сое Мынам Атае но яратоз. Мон сое ярато но солы Ачим возьматско». 22 Искариот луисьтэмез Иуда Солы шуиз: «Кузё-Инмаре! Мар та, дуннелы ӧвӧл, милемлы Тон Астэ возьматыны медӥськод?» 23 Иисус солы ответ сётыса шуиз: «Кин Монэ яратэ, со Мынэсьтым кылме быдэсъя; сое Мынам Атае яратоз. Ми со доры лыктомы но со доры улыны интыяськомы. 24 Монэ яратӥсьтэм мурт Мынэсьтым кылме уг быдэсъя. Кыл, кудзэ тӥ кылӥськоды, Мынам ӧвӧл, со Монэ ыстӥсь Атаелэн.


  25 Тае Мон тӥледлы валче улыкум верай. 26 Нош Буйгатӥсь, Святой Дух, Кудзэ Атай Мынам нимыным ыстоз, тӥледыз котьмарлы но дышетоз. Мае Мон тӥледлы верай, ваньзэ тодады вайытоз. 27 Тӥледлы каньыллык кельтӥсько, Аслэсьтым каньыллыкме тӥледлы сётӥсько: Мон тӥледлы озьы уг сётӥськы, кызьы дунне сётэ. Тӥляд сюлэмды ӝоже медаз усьы, медаз но курда. 28 Тӥ кылӥды, мар Мон тӥледлы верай: ”Тӥ дорысь кошкисько, но тӥ доры лыкто”. Тӥ Монэ яратысалды ке, тӥ шумпотысалды Мынам верамелы: ”Мынӥсько Атае доры”; Мынам Атае Мынэсьтым быдӟымгес уго. 29 Быдэсмемезлэсь азьвыл ик тае Мон тӥледлы верай: та быдэсмиз ке, тӥ мед оскоды. 30 Кема ӧвӧл ни Мыным тӥледын вераськыны, уго та дуннелэн эксэез лыктэ. Но солэн Монэн кузёяськыны кужымез ӧвӧл. 31 Дунне мед тодоз, Мон Атайме яратӥсько шуыса, кызьы куриз-косӥз Монэ Атае, озьы ик лэсьтӥсько: султэлэ, татысь кошкоме».

  

  
  

  ИОАННЛЭСЬ ӞЕЧ ИВОР


  15-тӥ ЛЮКЕТ


  1 «Мон – зэмос Виноградпуд, нош Мынам Атае – Виноград Будэтӥсь. 2 Мынэсьтым котькудзэ емыш сётӥсьтэм вайме Со ӵогыса куштэ; эшшо но тросгес емыш мед сётоз шуыса, котькуд емыш вайись ваез Со сузя-вандылэ. 3 Тӥ кыл пыр сузямын ини, кудзэ Мон тӥледлы тодытӥ. 4 Мон бордын улэлэ, нош Мон тӥ бордын уло. Кызьы улвай пуд бордын ӧз ке улы, ас понназ аслаз емыш ваемез уз луы, тӥ но озьы ик, Мон бордын ӧд ке улэ.


  5 Мон – Пуд, тӥ – вайёсыз; кин Монэн улэ, Мон но со бордын улӥсько, со трос емыш вае; Монтэк номыр но лэсьтэмды уг луы уго. 6 Кин ке Мон бордын ӧз улы, со улвай кадь ик педло куштэмын луоз, отын со куасьмоз; нош сыӵе вайёсты бичало но тыл пӧлы куштыса суто. 7 Мон бордын улӥды ке, Мынам кылъёсы тӥ бордын улӥзы ке, соку тӥ, мае куремды потэ, курелэ, – тӥледлы сётэмын луоз. 8 Тӥ трос емыш вайиды ке, Мынам дышетскисьёсы луиды ке, соин Мынам Атае данъямын луоз. 9 Кызьы Монэ Атае яратӥз, Мон но озьы ик тӥледыз яратӥ; Мынам яратонэным улэлэ. 10 Мынэсьтым курон-косонъёсме быдэсъяды ке, Мынам яратонам улоды. Уго Мон но Аслам Атаелэсь курон-косонъёссэ быдэсъяй но соин ик Солэн яратоназ улӥсько.


  11 Тае Мон тӥледлы соин верай: Мынам шумпотонэ тӥ бордын мед улоз, тӥляд шумпотонды пачыласа мед улоз. 12 Яратэлэ огдэс огды, кызьы Мон тӥледыз яратӥ, – та луэ Мынам курон-косонэ. 13 Кин аслэсьтыз лулзэ аслаз эшъёсыз понна сётӥз ке, солэсь но бадӟымез яратон ӧвӧл ни. 14 Мынэсьтым курон-косонъёсме быдэсъяськоды ке, тӥ Мынам эшъёсы луиськоды. 15 Мон тӥледыз ляльчи шуыса уг ни нимаськы, уго ляльчи уг тоды, мар лэсьтэ солэн кузёез. Мон тӥледыз эшъёс шуыса нимай, малы ке шуоно тӥледлы ваньзэ верай, мае Аслам Атаелэсь кылӥ-тодӥ. 16 Тӥ Монэ ӧд быръе, Мон тӥледыз бырйи: тӥ мед мыноды но емыш мед ваёды, тӥляд емышты бырисьтэм мед луоз. Соку Мынам нимыным мае гинэ Атаелэсь уд куре, Со тӥледлы ваньзэ сётоз. 17 Тани таӵе Мынам тӥледлы курон-косонэ: яратэлэ огдэс огды.


  18 Дунне тӥледыз адӟемпотостэм каре ке, тодэлэ: тӥлесьтыд азьло Монэ адӟемпотостэм кариз. 19 Тӥ та дуннелэн адямиосыз луысалды ке, дунне тӥледыз аслэсьтыззэ кадь яратысал. Тӥ дуннелэн ӧвӧл бере, нош Мон тӥледыз дуннеысь бырйи, соин ик дунне тӥледыз адӟемпотостэм каре. 20 Тодады возе Мынэсьтым тӥледлы верам кылме: ляльчи аслаз кузёезлэсь бадӟым ӧвӧл. Монэ уллязы бере, тӥледыз но уллялозы; Мынэсьтым кылме санэ понӥзы ке, тӥлесьтыдзэ но санэ понозы. 21 Ваньзэ тае тӥледлы Мынам нимылы луыса лэсьтозы, малы ке шуоно соос Монэ Ыстӥсез уг тодо. 22 Мон ӧй ке лыктысал но соослы ӧй ке верасал, соку соослэн сьӧлыксы ӧй луысал; нош табере соослэн сьӧлыкенызы шонере потэмзы уг ни луы. 23 Монэ адӟемпотостэм карись Мынэсьтым Атайме но адӟемпотостэм каре. 24 Соос пӧлын Мон ӧй ке лэсьтысал сыӵе ужъёсты, кудъёссэ нокин но мукетыз Мон дырозь ӧз лэсьты, сьӧлыксы ӧй луысал; нош табере соос Мынэсьтым вань ужъёсме адӟизы, озьы ке но Монэ но, Мынэсьтым Атайме но адӟемпотостэм каризы. 25 Соослэн законазы гожтэм кыл: ”Монэ чик мугтэк, юнме шорысь синазькыль каризы” мед быдэсмоз.


  26 Нош Буйгатӥсь лыктэм бере, Кудзэ Мон тӥледлы Атае дорысь ысто, Атай дорысь потӥсь Зэмлыклэн Духез – Со Мон сярысь шара ивортоз. 27 Тӥ но Мон сярысь шара ивортоды, малы ке шуоно кутсконысеныз ик тӥ Монэн огазьын вал».

  

  
  

  ИОАННЛЭСЬ ӞЕЧ ИВОР


  16-тӥ ЛЮКЕТ


  1 «Тае Мон тӥледлы визь сынаськонэ медад сюре шуыса верай. 2 Тӥледыз сӥнагогаосысь уллялозы. Вуэ сыӵе дыр, куке котькудӥз тӥледыз виылӥсь мурт со Инмарлы служить каре шуыса малпалоз. 3 Тазьы лэсьтозы соин: Атаез но, Монэ но ӧз тодэ уго. 4 Мон тае тӥледлы соин верай, куке со дыр вуиз, тодады мед ваёды, Мон со сярысь тӥледлы верай вал шуыса.


  Тае кутсконаз ӧй вера соин, – Мон тӥледын валче вал. 5 Табере Монэ Ыстӥсь доры мынӥсько, нош тӥ пӧлысь нокин но Мынэсьтым уг юа: ”Кытчы мынӥськод?” 6 Тае Мон верай но, куректонэн пачылмиз тӥляд сюлэмды. 7 Но Мон тӥледлы зэмзэ верасько: Мон мынӥ ке, тӥледлы умойгес луоз. Мон ӧй ке мыны, Буйгатӥсь тӥ доры уз лыкты уго, нош мынӥ ке, Сое тӥ доры ысто. 8 Со лыктӥз ке, дуннелы сьӧлык сярысь, шонерлык сярысь, суд сярысь шара вералоз. 9 Сьӧлыксы сярысь вералоз, уго Мыным уг оско. 10 Шонерлык сярысь вералоз, малы ке шуоно Мон Атае доры мынӥсько, табере Монэ уд ни адӟе. 11 Суд сярысь вералоз, уго та дуннелэн эксэез судэ сётэмын.


  12 Трос на тӥледлы веранэ, нош тӥ ваньзэ тае али тэрытыны уд быгатӥське. 13 Нош Зэмлыклэн Духез лыктэм бере соку тӥледыз Со котькыӵе но зэмлыклы дышетоз. Со Аслэсьтыз уз вера, вералоз, мае кылӥз, азьпал адӟон сярысь тӥледлы ивортоз. 14 Со Монэ данэ поттоз, малы ке шуоно Мон дорысь басьтоз но тӥледлы ивортоз. 15 Ваньмыз, маиз Атаелэн вань, – со Мынам. Соин Мон верай: Мон дорысь басьтоз но тӥледлы ивортоз.


  16 Ӝоген тӥ Монэ уд ни адӟе, нош ӧжыт улыса, нош ик Монэ адӟоды; Мон Атай доры мынӥсько». 17 Соку дышетскисьёсыз ог-огзылы шуизы: «Мар Со асьмелы вера: ”Ӝоген Монэ уд адӟе, нош ӧжыт улыса, нош ик Монэ адӟоды”, ”Мон Атай доры мынӥсько”?» 18 Озьы, соос шуизы: «Мар Со вера: ”Ӝоген”? Ум валаське мар верамзэ».


  19 Солэсь юаны ӧдъямзэс шӧдыса, Иисус соослы шуиз: «Ог-огдылэсь уд юаське-а Мынэсьтым верамме: ”Ӝоген Монэ уд ни адӟе, нош ӧжыт улыса, нош ик Монэ адӟоды”? 20 Зэм ик, зэм ик тӥледлы верасько: тӥ бӧрдоды, викышъялоды, нош дунне шумпотоз. Тӥ ӝоже усёды, нош тӥляд ӝожомонды шумпотонлы луоз. 21 Нылпи вайыкуз, кышномурт курадӟоно луэ, малы ке шуоно солэн часэз вуиз. Нош нылпи ваем бераз шумпотэменыз курадӟемзэ тодаз уг ни вайы, малы ке шуоно дунне вылэ адями вордӥськиз. 22 Озьы ик тӥляд но али ӝожомон дырды; но Мон тӥледыз нош ик адӟо. Соку тӥляд сюлэмды шумпотоз, тӥлесьтыд шумпотондэс нокин но уз ни басьты. 23 Со нуналэ тӥ Мынэсьтым номыр сярысь но уд юалэ. Зэм ик, зэм ик тӥледлы верасько: Мынам нимыным мае гинэ Атайлэсь уд куре, тӥледлы сётоз. 24 Та нуналозь Мынам нимыным тӥ номыр но ӧд на куре; тӥляд шумпотонды тырмыт луон понна курелэ, басьтоды.


  25 Та дырозь Мон тӥледлы мадёнъёс пыр верай; но вуоз дыр, куке мадёнъёс пыр тӥледлы уг ни вера, шонерак Атай сярысь иворто. 26 Со нуналэ Мынам нимыным курыны быгатоды. Тӥледлы верасько: соку тӥ понна Атайлэсь куроно уг луы. 27 Уго Ачиз Атай тӥледыз яратэ, малы ке шуоно тӥ Монэ яратӥды но Мон Инмар бордысь потӥ шуыса оскиды. 28 Мон, Атай дорысь потыса, дуннее лыктӥ; табере нош ик дуннеез кельтӥсько но Атай доры мынӥсько». 29 Дышетскисьёсыз Иисуслы шуизы: «Тани Тон табере шонерак вераськод, нокыӵе но мадёнъёсын уд ни вераськы. 30 Табере ми адӟиськомы, Тон ваньзэ тодӥськод, Тыныд кулэ ӧвӧл ни, кин ке но Тынэсьтыд мед юалоз шуыса; соин ик оскиськомы, Тон Инмар бордысь потӥд шуыса». 31 Иисус соослы ответ сётӥз: «Табере оскиськоды-а? 32 Тани, час вуэ, вуиз но ини, – тӥ ваньды пӧртэм палъёсы пазьгиськоды, Монэ огнаме кельтоды. Нош Мон огнам ӧвӧл, – Монэн ӵош Атай. 33 Мон тӥледлы тае верай, Мон бордын каньыллыкты мед луоз шуыса. Дунне вылын куректон-кайгуды луоз, но юнматске: Мон дуннеез ворми».

  

  
  

  ИОАННЛЭСЬ ӞЕЧ ИВОР


  17-тӥ ЛЮКЕТ


  1 Та кылъёс бере Иисус синъёссэ Ин пала ӝутыса шуиз: «Атае! Часэ вуиз: Аслэсьтыд Пидэ данэ потты. Тынад Пиед но Тонэ данэ мед поттоз, 2 Тон Солы котькыӵе лулмугорез Солэн киулаз сётӥд ук. Ваньмызлы, мар Тон Солы сётӥд, Со быронтэм улон мед сётоз. 3 Та быронтэм улон луэ: соос мед тодозы Тонэ, одӥг гинэ зэм Инмарез, но Тонэн ыстэм Иисус Христосэз. 4 Мон Тонэ музъем вылысен дано кари, Тынэсьтыд Мыным лэсьтыны сётэм уждэ быдэстӥ. 5 Атай, Тон Монэ табере Ас данэныд данъя, кудӥз дунне кылдэмлэсь азьвыл ик Мынам Тонэн огазьын дыръям вал.


  6 Тынэсьтыд нимдэ Мон адямиослы усьтӥ, соосты Тон дуннеысь Мыным сётӥд. Соос Тынадъёс вал, но Тон соосты Мыным сётӥд. Соос Тынэсьтыд кылдэ утизы. 7 Ваньзэ, мае Тон Мыным сётӥд, ваньмыз со Тынад луэ шуыса, табере соос тодӥзы. 8 Уго Тынэсьтыд Мыным сётэм кылъёстэ Мон соослы сётӥ, нош соос соосты кабыл басьтӥзы. Зэм ик валазы, Мон Тон дорысь потӥ но Тон Монэ ыстӥд шуыса, оскизы. 9 Мон соос понна вӧсяськисько: дунне сярысь уг вӧсяськиськы, но соос понна гинэ, кудъёссэ Тон Мыным сётӥд – соос Тынадъёс уго. 10 Ваньмыз, маи Мынам вань, со Тынад луэ, Тынад маид вань – со Мынам. Мон соос пыр данэ потӥ. 11 Мон дуннеын ӧвӧл ни, соос дуннеын на, нош Мон Тон доры мынӥсько. Святой Атае! Аслад нимыныд уть Мынам киулам сётэм муртъёсты, – соос но Асьмеос кадь ик одӥг огъя мед луозы. 12 Соосын дунне вылын огазьын улон дыръям Тынад нимыныд Мон соосты, Тынэсьтыд Мыным сётэм муртъёстэ, утьыса вози. Мон соосты ути, быронлэн пиез сяна, соос пӧлысь нокудзы но ӧз быре. Священной Гожтэмын верам тазьы быдэсмыны кулэ вал. 13 Табере Мон Тон доры мынӥсько но тае али дуннеын улӥсьёслы верасько, соослэн но бордазы Мынам тыр шумпотонэ мед улоз шуыса. 14 Тынэсьтыд кылдэ Мон соослы верай, нош дунне соосты адӟемпотостэм кариз, уго соос но, Мон кадь ик, таизлэн дуннелэн адямиосыз ӧвӧл. 15 Соосты дуннеысь мед басьтод шуыса, Мон уг вӧсяськиськы, соосты уродлэсь мед утёд шуыса, Мон вӧсяськисько. 16 Соос таизлэн дуннелэн адямиосыз ӧвӧл, кызьы Мон но дуннелэн ӧвӧл. 17 Аслад зэмлыкеныд соосты дун-чылкыт кар: Тынад кылыд – зэмлык. 18 Кызьы Тон Монэ дуннее ыстӥд, Мон но соосты дуннее ыстӥ. 19 Соос но зэмлыкен дун-сьӧлыктэм каремын мед луозы шуыса, соос понна Мон Асме сётӥсько.


  20 Соос понна гинэ уг вӧсяськиськы, Мыным вань оскисьёс понна вӧсяськисько, кудъёсыз соослэн кылзы пыр оскыны кутскизы. 21 Ваньмыз одӥг-огъя мед луозы, кызьы Тон, Атае, Мон бордын, Мон Тон бордын, соос но Асьме бордын одӥг-огъя мед луозы, – дунне мед оскоз, Тон Монэ ыстӥд шуыса. 22 Тынэсьтыд Мыным сётэм данлыктэ Мон соослы сётӥ: одӥг-огъя мед луозы, кызьы Асьмеос одӥг-огъя луиськомы. 23 Мон соос бордын, Тон Мон бордын; одӥг-огъя кариськемын мед луозы; дунне мед тодоз, Тон Монэ ыстӥд но соосты, Монэ кадь ик, яратӥд шуыса. 24 Атае! Мынам потэ, Тынад Мыным сётэмъёсыд, кытын Мон, соос но отын Монэн валче мед луозы вал шуыса. Тынэсьтыд Мыным сётэм пиштӥсь данлыкез мед адӟозы, дунне кылдэмлэсь азьвыл ик Тон Монэ яратӥд уго. 25 Шонер улӥсь Атае! Дунне Тонэ ӧз тоды, нош Мон Тонэ тодӥ; таос но, Тон Монэ ыстӥд шуыса, тодӥзы. 26 Мон соослы Тынэсьтыд нимдэ тодмо кари, эшшо но тодмогес каро на. Тынад Монэ яратонэд соос бордын но мед улоз, нош Мон соос бордын уло».

  

  
  

  ИОАННЛЭСЬ ӞЕЧ ИВОР


  18-тӥ ЛЮКЕТ


  1 Тае верам бераз Иисус Аслаз дышетскисьёсыныз ӵош Кедрон ӧр сьӧры выжиз. Отын сад вал, отчы Со дышетскисьёсыныз ӵош пыриз.


  2 Та интыез тодэ вал Сое вузаса сётӥсь Иуда но, ӵем дыръя Иисус Аслаз дышетскисьёсыныз отчы люкаськылӥз уго. 3 Озьы, Иуда, солдат отрядэз но архиерейёслэсь, фарисейёслэсь медооссэс басьтыса, отчы фонарьёсын, ӝуась сэрегпумъёсын, ожмаськон тӥрлыкен лыктӥз. 4 Ваньзэ Соин мар луонэз тодыса, Иисус потыса соослы шуиз: «Кинэ утчаськоды?» 5 Солы шуизы: «Иисус Назореез». Иисус соослы шуиз: «Мон со». Соосын огазьын Сое вузаса сётӥсь Иуда но сылӥз. 6 «Мон со» шуэм бераз соос, берлань чигнаса, музъем вылэ уськытскизы. 7 Нош ик соослэсь юаз: «Кинэ утчаськоды?» Соос шуизы: «Иисус Назореез». 8 Иисус шуиз: «Мон тӥледлы верай ни, Мон со шуыса. Монэ утчаськоды ке, та адямиосты лэзе, мед мынозы». 9 Мед быдэсмоз Солэн верам кылыз: «Соос пӧлысь, кудзэс Тон Мыным сётӥд, Мон нокинэ но ӧй быдты». 10 Симон Петрлэн мечез вал. Со, мечсэ поттыса, архиерейлэн ляльчиезлэсь бур пельзэ шуккыса уськытӥз; со ляльчилэн нимыз Малх вал. 11 Нош Иисус Петрлы шуиз: «Мечтэ меч тыронад пон; оло, Атаелэсь Мыным сётэм чашазэ Мон медам юы-а?»


  12 Соку солдатъёс, сюрс солдатэн кивалтӥсь, иудей медоос Иисусэз кутыса думылӥзы. 13 Собере Сое нырысь ик Анна доры нуизы; со Каиафалэн варматаез вал, Каиафа со аре архиерейын пукиз. 14 Та вал самой со Каиафа, кудӥз иудейёслы визь-кенеш сётӥз, вань калык понна одӥг адями кулӥз ке, умойгес луоз шуыса.


  15 Иисус бӧрсьын Симон Петрен ӵош мукетыз дышетскись мынӥз. Таиз дышетскись архиерейлы тодмо вал, со Иисусэн валче архиерейлэн азбараз пыриз. 16 Петр педлон, ӧс сьӧрын сылӥз. Собере мукетыз, архиерейлы тодмо дышетскись, потыса ӧс возьмась кышномуртлы вераз но Петрез ас сьӧраз пыртӥз. 17 Соку ӧс возьмась ляльчи кышно Петрлы шуиз: «Тон но Та Адямилэн дышетскисез ӧвӧл-а?» Со шуиз: «Ӧвӧл». 18 Кезьыт луэмысь, со вакыт ляльчиос но медоос тылскизы но шунскыса сылӥзы. Петр но соосын огазьын шунскыса сылӥз.


  19 Архиерей Иисуслэсь дышетскисьёсыз сярысь, Солэн дышетонэз сярысь юаз. 20 Иисус солы ответ сётӥз: «Мон дуннелы шара верай. Мон котьку но сӥнагогаын, храмын дышетӥ, кытчы котьку но иудейёс люкасько, номыре но лушкемен ӧй вералля. 21 Мар Монэ юаськод? Юа кылзӥсьёслэсь, мар Мон соослы верай. Тӥни, соос тодо, мар Мон верай». 22 Иисус тае верам бере одӥгез матаз сылӥсь медо Иисуслэн бамаз шуккыса шуиз: «Тазьы-а Тон архиерейлы ответ сётӥськод?» 23 Иисус солы шуиз: «Мон уродзэ верай ке, шонерак вера, мар уродзэ Мон верай; нош умойзэ ке верай, малы Монэ жугиськод?» 24 Анна, Сое думылытыса, Каиафа архиерей доры келяз.


  25 Симон Петр шунтӥськыса сылӥз. Соку солы шуизы: «Солэн дышетскисьёсыз пӧлысь ик тон но ӧвӧл-а?» Со куштӥськыса шуиз: «Ӧвӧл». 26 Архиерейлэн ляльчиосыз пӧлысь одӥгез, Петрлэн пельзэ ӵогыса уськытэм муртэзлэн ӵыжы-выжыез, шуиз: «Мон тонэ садысен Соин ӵош ӧй адӟы-а?» 27 Петр нош ик куштӥськиз. Со куспын ик атас чортӥз.


  28 Каиафа дорысен Иисусэз претория шуон интые нуизы. Ӵукна вал. Пасха ыжпиез сиыны саптаськонтэм вылысь соос преторие ӧз пыре. 29 Пилат соос доры потыса шуиз: «Та Адямиез маин тӥ янгыше уськытӥськоды?» 30 Солы ответ сётыса, соос шуизы: «Со урод мурт ӧй ке луысал, ми Сое тон кие кутыса ӧй сётысалмы». 31 Пилат соослы шуиз: «Басьтэлэ тӥ Сое но асьтэлэн закондыя судить каре».


  Иудейёс солы шуизы: «Милемлы нокинэ но виыны лэземын ӧвӧл». 32 Мед быдэсмоз Иисуслэн кылыз, кудзэ Со, кыӵе кулонэн кулонзэ мед тодозы шуыса, вераз. 33 Соку Пилат нош ик преторие пыриз но, Иисусэз ӧтьыса, Солы шуиз: «Тон иудейёслэн Эксэйзы-а?» 34 Иисус солы ответ сётӥз: «Тае тон аслэсьтыд-а вераськод яке мукетъёсыз-а тыныд Мон сярысь веразы?» 35 Пилат ответ сётӥз: «Мон иудей шат? Тынад калыкед но архиерейёс Тонэ мыным кутыса сётӥзы. Мар Тон лэсьтӥд?» 36 Иисус ответ сётӥз: «Мынам Эксэйлыке та дуннелэсь ӧвӧл. Мынам Эксэйлыке та дуннелэсь луысал ке, Мынам ужась-тыршисьёсы Монэ иудейёслы сётонтэм вылысь нюръяськысалзы. Нош Мынам Эксэйлыке татысь ӧвӧл». 37 Пилат Солы шуиз: «Озьыен, Тон Эксэй?» Иисус ответ сётӥз: «Тон ук Монэ Эксэй шуиськод. Зэмлык сярысь шара ивортыны Мон вордӥськи, со понна ик дуннее лыктӥ. Котькудӥз зэмлык бордын возиськись Мынэсьтым куараме кылзӥське». 38 Пилат Солэсь юаз: «Мар со зэмлык?» Тае верам бераз Пилат, нош ик иудейёс доры потыса, шуиз: «Мон Солэсь нокыӵе но янгышсэ уг шедьтӥськы. 39 Пасха понна пытсэтысь одӥгзэ мон тӥледлы мед лэзём шуыса, вань ук тӥляд сыӵе сямды. Яралоз-а тӥледлы, иудейёслэсь Эксэйзэс лэзи ке?» 40 Соку нош ик ваньзы черекъяны кутскизы, шуизы: «Сое эн лэзь, Варавваез лэзь!». Нош Варавва йырвандӥсь мурт вал.

  

  
  

  ИОАННЛЭСЬ ӞЕЧ ИВОР


  19-тӥ ЛЮКЕТ


  1 Соку Пилат Иисусэз поттыса жугыны косӥз. 2 Тёрнпулэсь йыркерттэт пуныса, солдатъёс Солэн йыр вылаз изьыязы. Нап-горд басмалэсь шобыр дӥсязы 3 но шуизы: «Шумпот, иудейёслэн Эксэйзы!» Солэн бамаз тышказы. 4 Пилат, нош ик потыса, соослы шуиз: «Тани мон Сое тӥ доры поттӥсько, но тодэ: мон Солэсь нокыӵе но янгышсэ уг шедьтӥськы». 5 Соку Иисус тёрнпу йыркерттэтэн, нап-горд басмалэсь вурем дӥсянэн калык азе потӥз. Пилат соослы шуиз: «Тани, та Адями!» 6 Нош архиерейёс, медоос Сое адӟыса черекъяны кутскизы: «Кортӵога, кортӵога Сое!» Пилат соослы шуиз: «Тӥ Сое басьтэ но кортӵогалэ, мон Солэсь янгышсэ уг шедьтӥськы». 7 Иудейёс солы ответ сётыса шуизы: «Милям вань законмы, нош милям законмыя Со кулыны кулэ, малы ке шуоно со Ассэ Инмар Пи шуэ».


  8 Та кылэз кылыса, Пилат зол кышкатскиз. 9 Нош ик преторие пыриз но Иисуслы шуиз: «Кытысь Тон?» Иисус солы ответ ӧз сёты. 10 Пилат Солы шуиз: «Мыным-а ответ уд сётӥськы? Уд тодӥськы шат, Тонэ кортӵоганы мынам вань кужыме, Тонэ лэзьыны но вань кужыме?» 11 Иисус ответ сётӥз: «Вылысен тыныд сётэмын ӧй ке луысал, Мон вылын тынад нокыӵе но кужымед ӧй луысал. Соин ик сьӧлык тросгес со вылын, кин Монэ тыныд вузаса сётӥз». 12 Та дырысен Пилат Сое лэзьыны амал утчаз. Нош иудейёс черекъязы: «Сое лэзид ке, тон кесарьлы эш ӧвӧл. Котькин но ассэ эксэй карись кесарьлы тушмон луэ».


  13 Та кылэз кылэм бераз Пилат Иисусэз педло поттӥз но ачиз Лифостротон*а, нош еврей сямен Гаввафа шуыса нимаськись, суд лэсьтон интые пуксиз. 14 Соку Пасха азьысь пятница вал, куатетӥ час. Пилат иудейёслы шуиз: «Тани – тӥляд Эксэйды!» 15 Нош соос черекъяны кутскизы: «Басьты, ну, кортӵога Сое!» Пилат соослы шуиз: «Тӥлесьтыд Эксэйдэс-а кортӵогалом?» Архиерейёс ответ сётӥзы: «Кесарь сяна, милям мукет эксэймы ӧвӧл».


  16 Соку Пилат Сое кортӵоганы сётӥз. Иисусэз кутыса нуизы. 17 Аслэсьтыз кироссэ нуыса, Со «Кымес», еврей сямен Голгофа, шуон интые потӥз. 18 Отын Сое кортӵогазы. Соин огазьын мыд-мыд палаз эшшо кыксэ кортӵогазы, нош Иисусэз – шораз. 19 Пилат пул вылэ гожтыса кирос вылэ шуккиз. Гожтэмын вал: «Иисус Назорей, иудейёслэн Эксэйзы». 20 Та пул вылэ гожтэмез иудейёс пӧлысь тросэз лыдӟизы, уго Иисусэз кортӵогам инты городлы кыдёкын ӧй вал. Гожтэмын вал еврей сямен, грек сямен, рим сямен. 21 Нош иудей архиерейёс Пилатлы шуизы: «Эн гожты ”иудейёслэн Эксэйзы”, гожты озьы, кызьы Со шуиз: ”Мон – иудейёслэн Эксэйзы”». 22 Пилат ответ сётӥз: «Мар мон гожтӥ, сое гожтӥ».


  23 Иисусэз кортӵогамзы бере солдатъёс Солэсь дӥськутсэ басьтӥзы но ньыль кесэглы люкизы. Котькуд солдатлы люкет сюриз, хитон дӥсьсэ но. Хитонэз вурыстэм, быдэс куэмын вал. 24 Озьы, огзылы огзы шуизы: «Ум кесе сое, пус чӧлтоме, кинлы сюроз», – мед быдэсмоз Священной Гожтэмысь веран:


  «Мынэсьтым дӥсянме куспазы люкылӥзы,

  дӥськутэ пумысен пус чӧлтӥзы».*б Солдатъёс озьы ик каризы.


  25 Иисуслэн кирос выжыяз сылӥзы Солэн Анаез но Анаезлэн сузэрез Клеопа кышно Мария, озьы ик Магдалина Мария. 26 Анайзэ но татын сылӥсь яратоно дышетскисьсэ адӟыса, Иисус Анаезлы шуиз: «Анай! Тани Тынад пиед». 27 Собере дышетскисезлы шуиз: «Тани тынад Анаед!» Та дырысен дышетскись Сое дораз басьтӥз.


  28 Та бере Иисус, ваньмыз быдэсмиз ини шуыса тодэмез бере, Священной Гожтэмысь веран мед быдэсмоз, «Сюэ куасьме» – шуиз. 29 Татын сылэ вал уксусэн тырмытэм сосуд. Губкаез уксусэн пыӵатыса, иссоп турын вылэ поныса, Солэн ымдураз вайизы. 30 Уксусэз веръям бераз Иисус шуиз: «Быдэсмиз!» Но йырзэ мыкыртӥз, лулзэ сётӥз (Инмар кие).


  31 Пятница вылэмысь субботалы мугоръёсты кирос борды кельтонтэм понна (уго таиз суббота быдӟым нунал вал) иудейёс Пилатлэсь куризы, пыдъюмылъёссэс пыргытыса, соосты кирос бордысь басьтыны. 32 Озьы, солдатъёс лыктыса, нырысезлэсь пыдъюмылъёссэ пыргытӥзы, мукетызлэсь но Соин ӵош кортӵогаськемлэсь. 33 Нош Иисус доры лыктыса адӟизы, Со кулэмын ни, соин ик Солэсь пыдъюмылъёссэ ӧз пыргытэ. 34 Солдатъёс пӧлысь одӥгез Солэн урдлы висказ шибодыен бышкалтӥз но, соку ик вирен ву вияны кутскиз. 35 Адӟись мурт тае шара ивортӥз, солэн ивортэмез зэм. Тӥ но мед оскоды, со зэмлыкез вера шуыса. 36 Священной Гожтэмын веран быдэсмиз: «Одӥг лыэз но Солэн медаз пырды». 37 Мукет интыын но Священной Гожтэм вера: «Кинэ бышкалтӥзы – Со шоры учкозы».


  38 Та бере Аримафеяысь Иосиф, – со иудейёслэсь кышкаменыз Иисуслэн лушкем дышетскисез вал, – со Пилатлэсь куриз Иисуслэсь Мугорзэ басьтыны, Пилат лэзиз. Со мынӥз но Иисуслэсь Мугорзэ басьтӥз. 39 Озьы ик Никодим но лыктӥз. Со Иисус доры уйёсы ветлэ вал; ог сю фунт*в пала смирнаен алойлэсь сурет вайиз. 40 Озьы, Иисуслэсь Мугорзэ басьтӥзы но, иудейёслэн ватон сямзыя, ческыт зыно вӧйёсын зыраса, дэраен бинязы. 41 Сое кортӵогам интыын сад вал, нош садын выль шайгу, отчы нокин но ватэмын ӧй на вал. 42 Иудейёслэн пятницазы понна но шайгуэз матын вылэмысь Иисусэз отчы понӥзы.

  


  *а19:13 Лифостротон – изэн вӧлдэм падвожлэн (площадьлэн) нимыз


  *б19:24 Пс. 21:19


  *в19:39 вашкала римлянъёслэн сю фунтсы тупа вал ог 33 килограммлы

  

  
  

  ИОАННЛЭСЬ ӞЕЧ ИВОР


  20-тӥ ЛЮКЕТ


  1 Арнялэн нырысетӥ нуналаз вазь ик, эшшо пеймыт на вал, Магдалина Мария шайгу доры лыктыса адӟиз: шайгу бордысь из палэнтэмын. 2 Со Симон Петр доры бызьыса лыктӥз, собере мукетыз дышетскись доры вуиз, кудзэ Иисус яратэ вал. Соослы шуиз: «Шайгуысь Кузё-Инмарез нуиллям, ум тодӥське, кытчы Сое понӥллям».


  3 Соку ик Петр мукет дышетскисен ӵош шайгу доры мынӥзы. 4 Соос кыксы но ӵош бызьыса мынӥзы; мукетыз дышетскись, Петр сярысь, ӝоггес бызиз, со шайгу доры нырысь вуиз. 5 Со мыкыртӥськыса учкиз но отын кыллись Сое биням дэраез адӟиз; но шайгулэн пушказ ӧз пыры. 6 Со бӧрсьы Симон Петр вуиз, шайгуэ пыриз но отын кыллись биням дэразэс адӟиз. 7 Солэн йыр вылаз понэм шобретэз биням дэраосын огазьын ӧй вал, нимысьтыз биняса, мукет азьын кыллиз. 8 Соку пыриз мукетыз, нырысь ик шайгу доры вуись дышетскись, со адӟиз но оскиз. 9 Соос уго ялан уг на тодо вал, Священной Гожтэмъя Солы кулэмысь улӟыса султоно луоз шуыса. 10 Собере дышетскисьёсыз нош ик асьсэ доры берытскизы.


  11 Нош Мария шайгу дорын бӧрдыса сылӥз. Бӧрдыкуз шайгуэ мыкыртӥськыса учкиз но 12 кык Кылчинъёсты адӟиз: тӧдьы дӥськутэн, одӥгез йыр дораз, нош мукетыз пыд выжыяз пукиз, – Иисуслэн Мугорызлэн кыллем бервылаз. 13 Но соос солы шуизы: «Кышномурт! Малы тон бӧрдӥськод?» Соослы Мария шуиз: «Кузё-Инмарме нуиллям, но уг тодӥськы, кытчы Сое понӥллям». 14 Тае вераса, со берланяз учкиз но сылӥсь Иисусэз адӟиз; но ӧз тодма, со Иисус шуыса. 15 Иисус солы шуиз: «Кышномурт! Малы тон бӧрдӥськод? Кинэ утчаськод?» Та сад будэтӥсь, дыр, шуыса Мария малпаз но Солы шуиз: «Кузё! Тон Сое поттӥд ке, вера мыным, кытчы тон Сое понӥд, мон Сое басьто». 16 Иисус солы шуиз: «Мария!» Со берыктӥськыса Солы шуиз: «Раввуни!» – кудӥз «Дышетӥсь» шуэм луэ. 17 Иисус солы шуиз: «Мон борды эн йӧтӥськы, Мон уго Атае доры ӧй на ӝутскы. Мынам братъёсы доры мын но соослы вера: Аслам Атае доры, тӥляд Атайды доры, Аслам Инмаре доры, тӥляд Инмарды доры, ӝутскисько». 18 Магдалина Мария мыныса дышетскисьёслы ивортӥз, Кузё-Инмарез адӟи шуыса но мар солы Иисус вераз.


  19 Та вал арнялэн нырысетӥ нуналаз ӝытазе. Иудейёслэсь кышкаменызы сэрен Солэн дышетскисьёсызлэн люкаськон корказылэн ӧсъёсыз тунгонамын вал; Иисус лыктӥз но, шоразы султыса, соослы шуиз: «Ваньдылы каньыл мед луоз!» 20 Тае вераз но Аслэсьтыз киоссэ (но пыдъёссэ), урдлыоссэ возьматӥз. Кузё-Инмарез адӟыса, дышетскисьёсыз шумпотӥзы. 21 Иисус соослы кыкетӥ ползэ вераз на: «Ваньдылы каньыл мед луоз! Кызьы Монэ Атае ыстӥз, Мон но тӥледыз ыстӥсько». 22 Тае вераса пельтӥз но соослы шуиз: «Святой Духез басьтэлэ: 23 кинлэсь сьӧлыкъёссэ куштоды, солэн куштӥськоз; кинлэсь уд куштэ, солэн сьӧлыкъёсыз кылёзы».


  24 Нош Фома, дас кык пӧлысь одӥгез, Кыкто шуыса нимаськись, Иисус лыктыку, соосын ӵош ӧй вал. 25 Мукетъёсыз дышетскисьёс солы шуизы: «Ми Кузё-Инмарез адӟимы». Соку Фома соослы шуиз: «Солэн киысьтыз кортӵог бервыл яраоссэ ӧй ке адӟы, кортӵог бервыл яраяз чиньыме ӧй ке поны, Солэн урдлыосаз киме ӧй ке поны, уг оскы».


  26 Тямыс нунал ортчыса, Солэн дышетскисьёсыз нош ик коркан вал. Фома но соосын ик. Ӧсъёс тунгонамын дыръя Иисус лыктыса шоразы султӥз но шуиз: «Ваньдылы каньыл мед луоз!» 27 Собере Фомалы шуиз: «Вай татчы чиньыдэ, учкы Мынэсьтым киосме; вай кидэ, пон Мынам урдлыосам; оскисьтэм эн лу, оскись лу». 28 Фома Солы ответ сётыса шуиз: «Мынам Кузё-Инмаре, мынам Инмаре!» 29 Иисус Солы шуиз: «Тон Монэ адӟид но соин ик оскид: адӟытэк оскисьёс шудоесь».


  30 Аслаз дышетскисьёсыз азьын Иисус трос мукет паймымон ужъёс лэсьтӥз, кудъёсыз сярысь та книгаын гожтэмын ӧвӧл. 31 Таиз гожтэмын со понна: тӥ мед оскоды, Иисус – со Христос, Инмарлэн Пиез луэ шуыса. Солы оскыса, Солэн нимыз понна пумтэм улонды мед луоз.

  

  
  

  ИОАННЛЭСЬ ӞЕЧ ИВОР


  21-тӥ ЛЮКЕТ


  1 Та бере Иисус дышетскисьёсызлы Тивериада зарезь дурысен нош ик возьматскиз. Тани Со кызьы возьматскиз: 2 огазьын вал Симон Петр но Кыкто шуон Фома, Галилеяысь Кана карысь Нафанаил, Зеведей пиос но Солэн дышетскисьёсыз пӧлысь мукетъёсыз кыкез. 3 Симон Петр соослы шуиз: «Чорыг кутылыны мынӥсько». Солы шуизы: «Ми но тонэн ӵош мыномы». Мынӥзы но пыже пырыса пуксизы. Но со уе номыр но ӧз кутэ. 4 Ӵукна ӟардыку, Иисус ярдурын сылӥз; нош дышетскисьёсыз, со Иисус шуыса, ӧз тодмалэ.


  5 Иисус соослы шуиз: «Пиналъёс! Вань-а тӥляд кыӵе ке но сиёнды?» Соос Солы шуизы: «Ӧвӧл». 6 Иисус соослы шуиз: «Калтондэс пыждылэн бурпалаз чӧлтэ но кутоды». Чӧлтӥзы но туж трос чорыг сюремен сэрен калтонзэс поттэмзы ик ӧз луы ни. 7 Соку Иисуслэн яратон дышетскисез Петрлы шуиз: «Та – Кузё-Инмар». Нош Симон Петр та Кузё-Инмар шуыса кылэм бераз дӥськутэныз шобырскиз но зарезе тэтчиз – со уго гольык вал. 8 Нош мукетъёсыз дышетскисьёс пыжен лыктӥзы, – музъем дурозь кыдёкын ик ӧй вал, ог кык сю гырпум кемын, – чорыген калтонзэс гыж кыскыса вайизы. 9 Музъем вылэ потэм беразы тылӝуэз, со вылын кыллись чорыгез но нянез адӟизы. 10 Иисус соослы шуиз: «Ваелэ али кутэм чорыгдэс». 11 Симон Петр мыныса музъем вылэ бадӟымесь чорыгъёсын тырмытэм калтонэз поттӥз, сю витьтон куинь чорыгез вал. Таӵе трос чорыген тырмыса но калтон ӧз кесиськы. 12 Иисус соослы шуиз: «Лыктэлэ, нуназе карелэ». Талэсь Кузё-Инмар луэмзэ тодыса, дышетскисьёсыз пӧлысь нокудзы но, «Кин Тон?» шуыса, Солэсь юаны ӧз дӥсьтэ. 13 Иисус лыктыса нянь басьтӥз но соослы сётъяз, озьы ик чорыг но сётъяз. 14 Кулэмысь улӟыса султэм бераз Иисуслэн Аслаз дышетскисьёсызлы возьматскемез таиз куинетӥ полэз вал ини.


  15 Нуназе карыкузы, Иисус Симон Петрлы шуиз: «Иона пи Симон! Соос сярысь тон Монэ золгес яратӥськод-а?» Петр Солы шуиз: «Бен, Кузё-Инмаре! Тон тодӥськод, мон Тонэ яратӥсько шуыса». Иисус солы шуиз: «Мынэсьтым ыжпиосме возьма». 16 Эшшо кыкетӥ ползэ солы шуиз на: «Иона пи Симон! Тон Монэ яратӥськод-а?» Петр Солы шуиз: «Бен, Кузё-Инмаре! Тон тодӥськод, мон Тонэ яратӥсько шуыса». Иисус солы шуиз: «Мынэсьтым ыжъёсме возьма». 17 Куинетӥ ползэ солы шуиз: «Иона пи Симон! Тон Монэ яратӥськод-а?» Сое куинетӥ ползэ «Тон Монэ яратӥськод-а» шуыса юамысь Петр, ӝоже усьыса, Солы шуиз: «Кузё-Инмаре! Тон ваньзэ тодӥськод; Тон тодӥськод, мон Тонэ яратӥсько шуыса». Иисус солы шуиз: «Мынэсьтым ыжъёсме возьма. 18 Зэм ик, зэм ик тыныд верасько: куке тон егит на вал, кустэ ачид думиськод но, кытчы мынэмед потэ, отчы мынӥськод вал; нош пересьмид ке, кидэ ӝутод, мукет мурт тынэсьтыд кустэ думоз но, кытчы мынэмед уг поты, отчы нуоз». 19 Иисус тае тодытыса вераз, кыӵе кулон пыр Петр Инмарез дано кароз. Тае вераз но солы шуиз: «Мон бӧрсьы мын».


  20 Петр берзэ учкиз но со сьӧры лыктӥсь дышетскисез адӟиз, кудзэ Иисус яратэ вал, кудӥз ӝытанысен Солэн гадь бордаз мыкыртӥськыса шуиз: «Кузё-Инмаре! Кин Тонэ кутыса сётоз?» 21 Сое адӟыса, Петр Иисуслы шуиз: «Кузё-Инмаре! Нош соин мар луоз?» 22 Иисус солы шуиз: «Мон лыктытозь, со мед улоз – Мынам озьы кареме потэ ке, тыныд маиз? Тон Мон бӧрсьы мын». 23 Та дышетскись уз кулы шуыса, агай-вынъёс пӧлы кыл вӧлмиз. Но Иисус солы «уз кулы» ӧз шуы, Со шуиз: «Мынам потэ ке, Мон лыктытозь, со мед улоз, тыныд маиз?»


  24 Та дышетскись та сярысь шара ивортэ, со тае гожтӥз. Солэн ивортэмез зэм шуыса тодӥськомы.


  25 Трос мукетсэ но Иисус лэсьтӥз: со сярысь пыр-поч гожтоно ке, малпасько, быдэс дунне вылэ но со гожтэм книгаосты тэрытыны ӧй луысал. Аминь.

  

  

  

  АПОСТОЛЪЁСЛЭН УЖЪЁССЫ


  1-тӥ ЛЮКЕТ


  1 Нырысетӥ книгаям, Феофил, мон гожтӥ ваньзэ кутсконысеныз ик ма кариз, малы дышетӥз Иисус, – 2 Инме ӝутскем но Святой Дух пыр быръем апостолъёсызлы косонъёс сётэм нуналозяз. 3 Ачиз курадӟон чидам бераз соослы Со возьматскылӥз, улэп луэмзэ оскымонэсь трос тодметъёсын юнматылӥз; ньыльдон нунал ӵоже соослы возьматъяськылӥз но Инмар Эксэйлык сярысь вераса-тодытыса улӥз.


  4 Дышетскисьёсыныз сиськыны огазе люкаськон дыръя Иисус соослы косон сётӥз: «Иерусалимысь эн кошке, Атайлэсь кыл сётыса верамезлэсь быдэсмемзэ возьмалэ. Со сярысь Мон тӥледлы вералляй. 5 Иоанн вуэн пылатӥз, нош тӥ, кӧня ке нунал ортчыса, Святой Духен пылатэмын луоды».


  6 Апостолъёс огазе вуыса, Иисуслэсь юаллязы: «Кузё-Инмармы, оло, та вакытэ ик-а ни Тон Израиль эксэйлыкез ӝутӥськод?» 7 Соослы Со шуиз: «Тӥляд ужды ӧвӧл дырез, срокез тодыны, кудъёссэ Атае Аслаз киулаз кутыса возе. 8 Тӥ вылэ Святой Дух васькоз но, тӥ кужым басьтоды. Иерусалимын но, быдэс Иудеяын но, Самарияын но, быдэс музъемлэн пумысеныз пумозяз ик Мынам адӟисьёсы-ивортӥсьёсы тӥ луоды».


  9 Тае верам бераз соослэн син азязы ик Иисус ӝутскиз, но ӝоген пилем Сое азьысьтызы басьтӥз. 10 Солэн ӝутскон дыръяз дышетскисьёсыз инбам пала учкыса уло вал. Шӧдтэк шорысь тӧдьы дӥськутэн кык пиосмуртъёс соос азе лыктыса султӥзы но 11 шуизы: «Галилеяысь пиосмуртъёс! Мар тӥ инбам шоры учкыса сылӥськоды? Та, тӥ дорысь Инме ӝутскем Иисус, кызьы тӥ адӟиды Солэсь Инме ӝутскемзэ, Со озьы ик лыктоз».


  12 Соку апостолъёс Елеон шуон гурезьысь Иерусалиме берытскизы. Со гурезь Иерусалимлы матын, суббота нуналэ ортчыны лэзем сюрес*а кемын сылэ. 13 Берытскем беразы соос коркалэн бадӟым палаз тубизы. Соос пӧлын вал Петр, Иаков, Иоанн но Андрей, Филипп но Фома, Варфоломей но Матфей, Алфей Иаков, Зӥлот Симон но Иаков Иуда. 14 Ваньзы соос кышномуртъёсын огазьын, Иисуслэн Анаеныз Марияен, Иисуслэн братъёсыныз ӵош, огкылысь ялан вӧсяськыса улӥзы.


  15 Со нуналъёсы Петр дышетскисьёслэн шоразы султыса шуиз, – 16 нош люкаськонын ог сю кызь мурт вал: «Агай-вынъёс! Быдэсмиз Гожтэмысь веран, кудзэ Святой Дух Давид пыр Иисусэз кутыса басьтӥсьёслэн валтӥсьсы Иуда сярысь азьвыл ик тодытӥз. 17 Со асьме пӧлы пыртэмын вал, та ужез нуыны со люкет басьтӥз». 18 Сьӧд ужезлэн дуныныз Иуда музъем басьтӥз, нош куке со йыруллань луиз, солэн пушкыз кесиськиз но, вань пуш макеосыз кисьтӥськизы; 19 Иерусалимын вань улӥсьёслы та тодмо луиз, соин ик со музъем соослэн вордскем кылазы Акелдама, ”Вир музъем” шуыса нимамын вал.


  20 «Псалом книгаын тазьы гожтэмын:

  ”Солэн улон интыез тырттэм мед кылёз,

  отын улӥсез медаз луы”;

  ”Солэсь ужан-тыршон интызэ мукетыз мед басьтоз”.


   21-22 Озьыен, Кузё-Инмар Иисус асьме пӧлын улон дыръя, – Иоаннлэн пылатонэз дырысен кутскыса Иисуслэн асьме дорысь ӝутскон нуналозяз, – асьмемын ӵош ветлӥсь пиосмуртъёс пӧлысь али асьмеос одӥгзэ бырйыны кулэ. Со асьмемын ӵош Иисуслэсь улӟыса султонзэ адӟемзэ ивортӥсь луыны кулэ».


  23 Кык муртэ бырйизы: Варсава шуон Иосифез, сое Иуст шуыса нимало вал, но Матфиез. 24 Собере соос тазьы шуыса вӧсяськизы: «Тон, Кузё-Инмармы, ваньмызлэсь сюлэмзэс Тодӥсь, та кык мурт пӧлысь возьматы одӥгзэ, кудзэ Тон бырйиськод 25 ужаны-тыршыны, апостол луонэз басьтыны, кудӥз бордысь аслаз интыяз мынон понна усиз Иуда». 26 Та пумысен пус чӧлтӥзы. Пуссы Матфий вылэ усиз. Со дас одӥг апостолъёс пӧлы пыртэмын вал.

  


  *а1:12 одӥг иськем мында кыстӥськись сюрес

  

  
  

  АПОСТОЛЪЁСЛЭН УЖЪЁССЫ


  2-тӥ ЛЮКЕТ


  1 Витьтонэтӥ Нунал*а вуиз. Со нуналэ ваньзы соос огазьын, огкылысь кариськыса улӥзы. 2 Малпамтэ шорысь инмысь кужмо сильтӧллы укшась куара кылӥськиз. Пукон корка пушказы пырыса, со куара кужмо шуккиськиз. 3 Соос доры тыллы укшась люкылӥськись кылъёс лыктӥзы но котькудзы вылэ одӥген-одӥген пуксьылӥзы. 4 Ваньзы Святой Духен тыр луизы но мукет кылъёсын вераськыны кутскизы, кызьы соослы Дух вераськыны луонлык сётӥз.


  5 Нош та виын Иерусалиме инбам улысь вань калыкъёс пӧлын мур осконэн вӧсяськыса улӥсь иудейёс люкаськемын вал. 6 Та куара кылӥськем бере татчы трос адямиос лыктӥзы но паймыса алекъяськыны кутскизы: уго котькудзы но соос асьсэлэн кылынызы Иисуслэн дышетскисьёсызлэсь вераськемзэс кылӥзы. 7 Соос абдразы, паймизы но куспазы вераськизы: «Та вераськисьёс ваньзы ик Галилеяысь ӧвӧл-а? 8 Нош кызьы бен ваньмы таослэсь асьмелэн вордскем кылынымы вераськемзэс кылӥськомы? 9 Ми пӧлын вань парфянъёс но, мидянъёс но, еламитъёс но, Месопотамияын, Иудеяын, Каппадокияын, Понтын но Асияын улӥсьёс, 10 Фригияысь но Памфилияысь, Египетысь но Ливиялэн Киринея вӧзысь улосъёсысьтыз, Римысь лыктэмъёс, иудейёс но иудей осконэ выжем муртъёс, 11 крит калык но арабъёс, – ваньмы ми соослэсь асьме кылын Инмарлэн быдӟым ужъёсыз сярысь вераськемзэс кылӥськомы?» 12 Ваньзы паймизы но абдраса огзылы огзы шуизы: «Мар таӵе та?» 13 Нош куд-огез серекъяса, ултӥяса шуизы: «Соос ческыт вина юыса кудӟиллям».


  14 Соку Петр дас одӥг апостолъёсын ӵош султӥз но, куаразэ будэтыса, соослы ялӥз: «Иудей воргоронъёс, Иерусалимын вань улӥсьёс! Мынэсьтым кылъёсме сак кылзэ, та тӥледлы тодмо мед луоз: 15 та адямиос кудӟемын шуыса малпаськоды, нош соос кудӟемын ӧвӧл, али ӵукна, нуналлэн куинетӥ часэз*б гинэ уго, – 16 та сярысь Иоиль пророк азьвыл ик тодытыса вераз вал:


  17 ”Берпум нуналъёсы, – Инмар шуэ, –

  Аслэсьтым Духме вань адямиос вылэ кисьто.

  Соку тӥляд пиосты, тӥляд нылъёсты Инмарлэсь кылзэ ивортылозы,

  тӥляд егит пиосты адӟонъёс адӟылозы,

  тӥляд пересьёсты уйвӧтъёс пыр визьмамын луозы.

  18 Ляльчи пиосы вылэ, ляльчи нылъёсы вылэ

  со нуналъёсы Аслэсьтым Духме кисьто но,

  Инмарлэсь кылзэ соос ивортылозы.

  19 Вылӥын, инмын, паймымон ужъёс возьмато;

  улӥын, музъем вылын, – паймымон тодметъёс:

  вир, тыл, бугырскем ӵын.

  20 Кузё-Инмарлэн быдӟым, данлыко нуналэз

  вуэмлэсь азьло шунды пеймытомоз,

  нош толэзь – вир кадь гордэктоз.

  21 Тазьы луоз: котькудӥз

  Кузё-Инмарлэн нимызлы тэльмырыса вазиськись мурт

  утемын луоз”.


  22 Израильысь воргоронъёс! Та кылъёсты пеляды понэ: Назаретысь Иисус тӥ понна Инмарлэн быръем Пимуртэз луэ. Тае Инмар кужмоесь, паймымонэсь ужъёс, паймымонэсь тодметъёс пыр юнматыса возьматӥз. Соосты Инмар тӥ пӧлын Иисус пыр лэсьтӥз. Тае тӥ асьтэос тодӥськоды. 23 Инмарлэн эрикезъя, Солэн азьвыл ик мылкыд каремезъя Иисус тӥ кие сётэмын вал, нош тӥ кутӥды но законэз тодытэк улӥсьёслэн киынызы Сое кортӵогаса вииды. 24 Кулонлэсь жильыетсэ тӥяса, Инмар Сое улӟытыса султытӥз, – кулонлэн Сое кутыса воземез уг луы вал уго. 25 Давид Со сярысь тазьы вера:


  ”Котьку но азьысьтым Кузё-Инмарез адӟисько,

  мон медам куалектылы шуыса, Со котьку но мынам бурпалам.

  26 Соин ик мынам сюлэмы шумпотӥз,

  кылы шулдырмиз, лулмугоры но оскиськыса каньылэн улоз.

  27 Тон мынэсьтым лулме адэ уд кельты уго,

  дун-чылкыт улӥседлы сисьмонэз уд адӟыты;

  28 Тон мыным улон сюресэз тодон сётӥд;

  Аслад син азяд Тон монэ шумпотонэн тыр карод”.


  29 Агай-вынъёс! Вашкала пересь атаймы Давид сярысь тӥледлы шонерак вераны быгатӥсько, со кулӥз но ватэмын вал, солэн шайгуэз туннэ нуналозь асьме дорын шуыса. 30 Давид пророк вал, солэн кидысысьтыз-выжыысьтыз лулмугорын Христос ӝутэмын луоз, солэн эксэй пукон вылаз Со пуктэмын луоз шуыса, Инмарлэсь кыл сётыса верамзэ со тодэ вал. 31 Со азьвыл ик Христослэн улӟыса султонэз сярысь вераз. Солэн лулыз адэ кельтэмын уз луы, Солэн лулмугорыз сисьмонэз уз адӟы шуыса вераз. 32 Инмар Иисусэз кулэмысь улӟытыса султытӥз. Тае ваньмы асьмеос адӟисьёс луиськомы. 33 Озьыен, Сое Инмар Аслаз бурпалаз ӝутэм бере Атайлэсь сӥзем Святой Духсэ Со басьтӥз но тӥ вылэ кисьтӥз, кудзэ тӥ табере асьтэос адӟиськоды, кылӥськоды. 34 Давид Инме ӧз ке но ӝутскылы ук, но со ачиз шуиз:


  ”Кузё-Инмар мынам Кузё-Инмарелы шуиз:

  35 тушмонъёстэ пыд улад понытозям,

  Мынам бурпалам пук”.


  36 Озьыен, быдэс израиль калык, юн тод: Инмар со Иисусэз, Кудзэ тӥ кортӵогады, Кузё-Инмар но, Христос*в но кариз шуыса».


  37 Тае кылэм беразы адямиослэн сюлэмзы чутрак луиз, Петрлы но, мукет апостолъёслы но соос шуизы: «Агай-вынъёс, милемлы мар кароно?» 38 Петр соослы шуиз: «Сьӧлыкъёсты мед куштӥськозы шуыса, сьӧлыкъёсты понна ӧпкеле но ваньды Иисус Христослэн нимыз понна пылатӥське, соку тӥ Святой Духез кузьымез кадь кабыл басьтоды. 39 Уго тӥледлы сӥзён сётэмын, тӥляд нылпиостылы но, озьы ик ваньмызлы, кинъёс али Инмарлы кыдёкын уло на, – ваньмызлы, кинэ гинэ Кузё-Инмар асьмелэн Инмармы уз ӧтьы». 40 Трос мукет кылъёсын но со тодытылӥз, алыса шуылӥз: «Та азэм выжылэсь утиськелэ». 41 Солэсь кылзэ шумпотыса кабыл басьтӥсьёс пылатӥськизы, со нуналэ вӧсяськисьёс пӧлы ог куинь сюрс адями ватсаськиз.


  42 Оскыны кутскемъёс, апостолъёслэсь дышетэмзэс утьыса, ялан ог-огенызы кусып возьыса, нянь тӥялтыса, вӧсяськыса улӥзы. 43 Котькуд адями Инмар азьын гажанэн-кышканэн улӥз. Иерусалимын апостолъёс пыр трос паймымон ужъёс, паймымон тодметъёс ортчылӥзы. 44 Оскисьёс ваньзы огазьын улӥзы, соослэн ваньмыз огъя вал: 45 коркаоссэс, тӥрлыкъёссэс вузаллязы но ёрмыса-ӟудыса улӥсьёслы сётъяллязы. 46 Котькуд нуналэ, огкылысь кариськыса, храмын вӧсяськыса улӥзы. Кин ке но доры лыктыса, нянь тӥялтылӥзы, огазьын сиськизы, шулдырен, капчи сюлмын, 47 Инмарез ушъяса-данъяса улӥзы. Вань калык соосты яратӥз. Кузё-Инмар нуналлы быдэ утиськон сюрес вылэ тросгес но тросгес адямиосты султытӥз, Черк борды соосты карылӥз.

  


  *а2:1 Витьтонэтӥ Нунал – Пятидесятница


  *б2:15 туала дырын 9 час, ӵукна


  *в2:36 Христос: Мессия, Вӧйын Зырӟыса Пуктэм

  

  
  

  АПОСТОЛЪЁСЛЭН УЖЪЁССЫ


  3-тӥ ЛЮКЕТ


  1 Петрен Иоанн ӵошен укмысэтӥ часлэн*а вӧсяськоназ храме мынӥзы. 2 Отын анаезлэн пушкысеныз ик чут вордӥськем адями пуке вал. Сое нуналлы быдэ вайыса, храмлэн ”Чебер” шуыса нимаськись капкаезлэн выжыяз храме пырисьёслэсь аслыз кӧттыр кураны пуктылӥзы. 3 Храме пырон азьысен со Петрен Иоаннэз адӟиз но соослэсь кӧттыр куриз. 4 Петрен Иоанн со шоры сак учкизы, Петр солы шуиз: «Ми шоры учкы». 5 Соослэсь мар ке но басьтонлы оскиськыса, соос шоры со сак учкиз. 6 Петр со муртлы шуиз: «Мынам азвесе но, зарние но ӧвӧл, нош маи вань, сое тыныд сётӥсько: Назаретысь Иисус Христослэн нимыз понна султы но ветлы». 7 Сое бур китӥз кутыса султытӥз. Соку ик со муртлэн пыдтышкыз но, пыдесъёсыз но юнмазы, – 8 тэтчыса султӥз но ветлыны кутскиз. Тэтчаса, Инмарез ушъяса, соосын ӵош храме пыриз. 9 Солэсь ветлэмзэ, Инмарез ушъямзэ вань калык адӟиз. 10 Храмлэн ”Чебер” шуыса нимаськись капкаезлэн выжыяз кӧттыр кураса пукись ӧлексы пиез тодмаса, туж куалектӥзы, паймизы соин луэм учыр пумысен.


  11 Бурмытэм чутӥсь пи Петрен Иоанн дорысь кошкымтэен сэрен вань калык паймыса соос доры, Соломон Бӧльмы шуон доры, бызьыса люкаськиз. 12 Тае адӟыса, Петр калыклы шуиз: «Израильысь агай-вынъёс, сузэръёс! Малы тӥ талы паймиськоды? Малы ми шоры сыӵе учкиськоды, оло, асьме кужымен, асьмелэн ӟечлыкенымы сое ветлӥсь каримы шуыса малпаськоды-а? 13 Авраамлэн, Исааклэн, Иаковлэн Инмарзы, асьме атайёсмылэн Инмарзы, Аслэсьтыз Пизэ Иисусэз данлыко кариз. Сое тӥ кивалтӥсьёс кие кутыса сётӥды. Пилат соку малпаз вал Сое мозмытыны, нош тӥ Пилат азьысен Солэсь куштӥськиды. 14 Дун-Сьӧлыктэмлэсь, Шонер Улӥсьлэсь тӥ куштӥськиды, нош адями виылӥсез мозмытыны куриды. 15 Улон Сётӥсез тӥ вииды! Но Инмар Сое кулэмысь улӟытӥз. Тае ваньзэ асьмеос ас синмынымы адӟисьёс луиськомы. 16 Кузё-Инмарлэн нимызлы оскон пыр та мурт но, кудзэ тӥ али адӟиськоды, тодӥськоды, юнмаз. Иисус бордысь потэм осконэн та висись мурт тӥляд син азяды бурмиз.


  17 Агай-вынъёс, мон али тодӥсько, тӥ асьтэлэн кузёйыръёсты кадь ик, Иисуслы тае тодытэк лэсьтӥды шуыса. 18 Инмар кызьы Аслаз вань пророкъёсыз пыр Христосэзлэн курадӟонъёсыз сярысь азьвыл ик ивортӥз, озьы ик быдэстӥз. 19 Озьыен, тӥляд сьӧлыкъёсты мед ӵушиськозы шуыса, ӧпкельыса сьӧлыкъёстылэсь куштӥське но Кузё-Инмар пала берытске. 20 Кузё-Инмар ӟеч вапумъёс мед сётоз, тӥледлы азьвыл ик бырйыса дасям Иисус Христосэз мед ыстоз. 21 Ваньмыз таос быдэсмытозь, Ин Сое дораз басьтыны кулэ вал. Та сярысь дауръёслэн кутсконысенызы ик Инмар Аслаз пророкъёсыз пыр вераз. 22 Моисей атайёслы шуиз: ”Инмарды Кузё-Инмар агай-вынъёсты пӧлысь, монэ кадь ик, тӥледлы Пророкез ӝутоз. Мар Со тӥледлы вераз, Солэсь вань верамзэ кабыл басьтэ. 23 Со Пророклэсь кылзӥськисьтэм котькудӥз адями калык пӧлысь быдтэмын луоз”. 24 Самуил бордысен кутскыса, вань пророкъёс, кудъёсыз Инмар кылэз тодытӥзы, соос та нуналъёс сярысь но ивортӥзы. 25 Тӥ пророкъёслэн нылпиоссы, сӥзён-косонлэн люкет басьтӥсьёсыз луиськоды. Сое тӥляд атайёстылы Инмар сётыны сӥзиз. Авраамлы Со шуиз: ”Тынад кидысэд-выжыед пыр дунне вылысь вань выжыос бакель каремын луозы”. 26 Инмар Аслэсьтыз Ужасьсэ Иисусэз, кулэмысь улӟытыса, нырысь ик тӥледыз бакель карыны ыстӥз котькуддэс но урод ужъёстылэсь палэнтон понна».

  


  *а3:1 туала дырын 3 час, нуназе бере

  

  
  

  АПОСТОЛЪЁСЛЭН УЖЪЁССЫ


  4-тӥ ЛЮКЕТ


  1 Петрен Иоанн калыклы Инмар кылэз тодытыса улыку, соос доры священникъёс, храмын возьмаськисьёслэн кузёйырзы но саддукейёс лыктӥзы. 2 Соос апостолъёслэн калыкез дышетэмзы но Иисус пыр кулонысь улӟыса султонэз тодытэмзы понна йыркуръяськизы. 3 Соосты кырмизы но ӵукнаозьлы возьмаськисьёс киулэ сётӥзы; уго ӝыт вуэмын вал ини. 4 Та тодытонэз кылзӥськисьёс пӧлысь тросэз оскыны кутскизы; оскись муртъёс ог вить сюрс мында вал.


  5 Мукет нуналэ Иерусалиме кузёйыръёс, тӧроос, книга тодӥсьёс, 6 Анна архиерей но Каиафа, Иоанн, Александр, нош озьы ик архиерей выжыысь мукет муртъёс люкаськизы. 7 Апостолъёсты шораз султытыса юазы: «Кыӵе кужымен, кинлэн нимыныз тае тӥ лэсьтӥды?» 8 Соку Петр, Святой Духен тыр луыса, соослы шуиз: «Калыклэн кузёйыръёсыз, Израильлэн тӧроосыз! 9 Туннэ милесьтым висись муртлы ӟеч лэсьтэммы понна, кызьы со бурмытэмын вал шуыса ответ куро ке, 10 ваньдылы тӥледлы, быдэс израиль калыклы тодмо мед луоз шуыса верасько: Назаретысь Иисус Христослэн, Кинэ тӥ кортӵогады но Кинэ Инмар кулэмысь улӟытыса султытӥз, Солэн нимыныз та висись тӥ азе висисьтэм карыса султытэмын; 11 Иисус – Со из, тӥледын, лэсьтӥськисьёсын, кулэтэм карем, корка сэреглы инъет луэм из. Со бордын сяна, нокин бордын но утиськон ӧвӧл. 12 Инбам улын адямиослы сётэмын ӧвӧл мукет ним, кудӥз пыр асьмеос мед быгатысалмы утиськыны».


  13 Петрен Иоаннлэсь кышкасьтэм луэмзэс адӟыса, соослэсь дышетскымтэ, огшоры адямиос луэмзэс валаса, кенеше лыктэмъёс паймизы. Но соос тодмазы, та адямиос Иисусэн огазьын ветлӥсьёс вал шуыса. 14 Апостолъёсын огазьын сылӥсь бурмытэм адямиез адӟыса, соослы пумит номыр но вераны ӧз быгатэ ни. 15 Апостолъёсты сӥнедрионысь потыны косӥзы. Асьсэос куспазы кенешизы. 16 Шуизы: «Та адямиосын асьмелы мар кароно? Уго Иерусалимын вань улӥсьёслы тодмо луиз, шарае потӥз соосын лэсьтэм паймымон уж, нош асьмеос со ӧй вал шуыны ум быгатӥське. 17 Калык пӧлы та эшшо но медаз вӧлмы шуыса, соосты кышкатоме, Иисуслэн нимыз сярысь ноку но нокинлы но адямиослы вераны ум лэзе». 18 Соосты ӧтизы но Иисуслэн нимыз сярысь вераны но, дышетыны но чик ӧз лэзе ни. 19 Нош Петрен Иоанн соослы ответ сётыса шуизы: «Асьтэос судить каре: Инмар азьын шонер-а луоз, Инмарез сярысь, тӥледыз золгес кылзӥськыны? 20 Ми ум быгатӥське адӟеммес но, кылэммес но вератэк улыны». 21 Нош соос апостолъёсты эшшо огпол кышкатӥзы на. Калыкен сэрен вӧсь карыны луонлык шедьтытэк, соосты лэзизы, малы ке шуоно та учыр бере вань калык Инмарез данъяса улӥз. 22 Нош со адямилы, кудӥз вылын ортчиз паймымон бурмон, ньыльдон ареслэсь ятыр вал ини.


  23 Мозмытскем беразы Петрен Иоанн асьсэлэнъёс доры лыктыса веразы, мар соослы архиерейёс но тӧроос шуизы. 24 Оскисьёс соосты ӧз кылзӥське, соос ваньзы, огкылысь кариськыса, куаразэс будэтыса, Инмарлы вазиськизы: «Кузё-Атаймы, Инмармы, Тон инэз но, музъемез но, зарезез но – ваньзэ, маиз соос пушкын вань, Кылдытӥсь! 25 Тон Аслад ляльчиедлэн, милям атаймылэн Давидлэн, ымыныз Святой Дух пыр верад:


  ”Малы калыкъёс бугыръясько,

  калык выжыос ярантэм уж лэсьтыны ӧдъяло?

  26 Музъем выл эксэйёс ӝутӥсько,

  кивалтӥсьёс Кузё-Инмарлы,

  Солэн Христосэзлы пумит огазе люкасько”.


  27 Зэмзэ ик, та городын Иисуслы, Тынад Дун-Сьӧлыктэм Пиедлы, Вӧйын Зырӟыса Пуктэмедлы, пумит Ирод но Понтий Пилат язычникъёсын, израиль калыкен валче люкаськизы 28 лэсьтыны сое, мае Тынад киыд, Тынад визь-кенешед азьвыл ик лэсьтыны малпазы вал. 29 Кузё-Инмармы, соослэн кышкатонъёссы шоры али учкы но Аслад ляльчиосыдлы чик кышкатэк Тынэсьтыд кылдэ вераны луонлык сёт; 30 висисьёсты бурмытыны кидэ сёт, Аслад Дун-Сьӧлыктэм Пиедлэн Иисуслэн нимыныз паймымон тодметъёс, паймымон ужъёс лэсьты». 31 Вӧсяськем беразы соослэн люкаськем интызы зурказ, ваньзы, Святой Духен тыр луыса, Инмар кылэз кышкатэк вераны кутскизы.


  32 Ваньмыз оскыны кутскем муртъёс огкадь лулын-сюлмын, огкадь мылкыдын улӥзы. Нокин но аслаз ваньбур пӧлысьтыз номыре но таиз мынам аслам шуыса ӧз нима, – ваньмыз соослэн огазьын, огъя вал. 33 Кузё-Инмарлэн Иисус Христослэн улӟыса султэмез сярысь апостолъёс вань кужымзэс сётыса ивортылӥзы. Соослэн ваньзылэн вылазы Инмарлэн быдӟым дэлетэз улӥз. 34 Соослэн пӧлазы нокин но ӟудыса улӥсь ӧй вал: уго кинлэн музъемез яке коркаосыз вал, соосты вузазы но вузам дунзэс вайыса 35 апостолъёслэн пыд выжыязы тырылӥзы, нош соос ӟудыса улӥсьёслы сое сётылӥзы-люкылӥзы. 36 Тани, апостолъёсын Варнава шуыса нимам Иосия, солэн нимыз ”буйгатӥсь” шуэм луэ, левит, Кипрын вордскем мурт, – 37 солэн аслаз музъемез вал, – музъемзэ вузаз но коньдонзэ вайыса апостолъёслэн пыд выжыязы понӥз.

  

  
  

  АПОСТОЛЪЁСЛЭН УЖЪЁССЫ


  5-тӥ ЛЮКЕТ


  1 Анания нимо пиосмурт но Сапфира кышноеныз музъемзэ вузаз. 2 Кышноеныз вераськыса, дунызлэсь одӥг люкетсэ ватӥз, нош кыӵе ке но люкетсэ вайиз но апостолъёслэн пыд выжыязы понӥз. 3 Соку Петр шуиз: «Анания! Малы тон шайтанэз аслад сюлэмад пыртӥд, Святой Духез ӧрекчад – музъем дуныдлэсь одӥг люкетсэ ватӥд? 4 Маид вал, со тынад ӧй вал-а? Вузкарыса басьтэм дуныд но тынад ки улад ик ӧй вал-а? Малы тон та ӧрекчаськонэз аслад сюлэмад пыртӥд? Тон адямиосыз ӧд ӧрекча, Инмарез ӧрекчад». 5 Та кылъёсыз кылэм бераз Анания пограз но кулӥз. Ваньзы тае кылэм-адӟемъёс туж зол кышказы. 6 Егит пиос султӥзы но Ананиез ватыны дасязы, поттыса ватӥзы.


  7 Та бере, ог куинь час ортчыса, мар луэм сярысь номыр но тодытэк, солэн кышноез лыктӥз. 8 Петр солэсь юаз: «Вера мыным, сыӵе дунэн-а музъемдэс тӥ вузады?» Со шуиз: «Бен, сыӵе дунэн». 9 Соку Петр солы шуиз: «Кызьы тӥ Кузё-Инмарлэн Духезлэсь визьзэ сынаны соглаш луиды? Тани, тынэсьтыд кузпалдэ ватӥсьёс ӧсэтӥ пыро, тонэ но поттозы». 10 Соку ик Сапфира Петрлэн пыд выжыяз усиз но лулыз потӥз. Егит пиос пырыку, со кулэмын вал ни. Сое поттӥзы но картэз вӧзы ватӥзы. 11 Быдэс черк, ваньмыз кылэм-адӟем калык туж зол куалектӥзы.


  12 Апостолъёслэн киынызы калык пӧлын трос паймымон тодметъёс, паймымон ужъёс лэсьтэмын вал. Соос ваньназы Соломонлэн Бӧльмы пушказ люкаськылӥзы. 13 Палэнысь лыктэмъёс пӧлысь нокин но соос борды кариськыны ӧз дӥсьты, калык соосты данъяса улӥз. 14 Кузё-Инмарлы оскисьёс тросгес но тросгес луизы, – пиосмуртъёс но, кышномуртъёс но. 15 Висисьёсты, ульчаосы поттылыса, валесъёс, кӧлан шобретъёс вылэ тырылӥзы, – вӧзтӥзы ортчись Петрлэн вужерез ке но куд-огзы вылэ мед усёз вал шуыса. 16 Иерусалиме артысь городъёсысь трос муртъёс висисьёсты, перияськемъёсты вайылӥзы. Соос ваньзы бурмылӥзы.


  17 Нош архиерей но соин валче ваньзы, саддукейёслэн партиенызы герӟаськем осконэз тугась-пожасьёс, кӧтсы пӧсен 18 апостолъёсты кырмыса пытсэтэ ворсатӥзы. 19 Нош Кузё-Инмарлэн Кылчинэз уйин пытсэтлэсь ӧсъёссэ усьтӥз но соосты поттыса шуиз: 20 «Мынэлэ, храм пушкы султэ но Христос бордын улонлэсь вань та кылъёссэ калыклы вералэ». 21 Верам кылэз кылзӥськыса, ӵукна соос храме пыризы но отын дышетыса улӥзы. Нош архиерей но соин ӵош лыктэмъёс, сӥнедрионэз, израиль пиослэсь тӧрооссэс люказы но апостолъёсты пытсэтысь вайыны ыстӥзы. 22 Медоос мынӥзы, но соосты пытсэтысь ӧз шедьтэ. Берытскем беразы 23 шуизы: «Ми адӟимы: пытсэт туж юн тунгонамын, ӧсъёс дорын возьмаськисьёс сыло; ӧсэз усьтӥм но отысь нокинэ ӧм шедьтэ». 24 Та иворез кылыса, храмез возьмасьёслэн кузёйырзы но, архиерейёс но, кызьы та тазьы луиз шуыса, абдразы. 25 Кин ке но лыктӥз но соослы урттылӥськыса шуиз: «Воргоронъёс, тани кинъёсты тӥ пытсэтэ ворсады, соос калыкез дышетыса храмын сыло». 26 Соку возьмаськисьёслэн кузёйырзы медоосын ӵош мынӥз но апостолъёсты вӧсь карыны дӥсьтытэк татчы вайиз, – соосты изэн медаз тышкалэ шуыса, калыклэсь кышказы уго.


  27 Апостолъёсты вайизы но сӥнедрион азе султытӥзы. Архиерей соослэсь юалляськиз. Собере шуиз: 28 «Ми тӥледыз юн-юн ӧм алэ-а, та Адямилэн нимыныз медад ни дышетэ шуыса? Нош тӥ асьтэлэсь дышетондэс быдэс Иерусалиме вӧлмытӥды ини, Со Адямилэн вирыз понна милемыз янгыше уськытыны турттӥськоды». 29 Соку Петр но соин ӵош мукет апостолъёс ответ сётыса шуизы: «Адямиослы сярысь, Инмарлы золгес тэрытскыны кулэ. 30 Тӥледын писпу вылэ кортӵогаса вием Иисусэз атайёсмылэн Инмарзы улӟытыса султытӥз. 31 Израильлы сьӧлыкъёсыз понна ӧпкельыны но сьӧлыкъёссэ куштыны луонлык сётон понна Сое Аслаз бур киыныз Кузёйыр, Утись кариз. 32 Вань та ужъёсты ми адӟисьёс луиськомы, Святой Дух но, Кудзэ Инмар сётӥз Солы тэрытскисьёс понна».


  33 Тае кылыса, соос йырзы курен пурӟизы но апостолъёсты виылыны малпазы. 34 Соку сӥнедрионын Гамалиил нимо одӥг фарисей, законлы дышетӥсь, вань калыклэн гажано муртэз султӥз но кӧня ке гинэ дырлы апостолъёсты педло поттыны косӥз. 35 Собере татын пукисьёслы шуиз: «Израиль калык! Асьтэ куспын эшшо ӟеч-ӟеч малпалэ ай та адямиос сярысь, мар тӥледлы соосын кароно: 36 уго, кема ик ӧвӧл на, кызьы потӥз вал Февда но ассэ со кыӵе ке но вылӥ-дано адямиос радэ пуктӥз. Со сьӧры ог ньыль сю мурт мынӥз. Но сое виизы. Ваньмыз, кинъёс со сьӧрын ветлӥзы, пазьгиськизы, быризы. 37 Собере, калыкез ӵотаса-лыдъяса гожъян вадесэ, Галилеяысь Иуда потӥз но сьӧраз трос калыкез бугыръяськон пӧлы нуиз. Сое но виизы, нош ваньмыз, кинъёс со сьӧрын ветло вал, пазьгиськизы. 38 Соин ик али тӥледлы верасько: та адямиос бордысь палэнске, асьсэ понназэс кельтэлэ соосты. Уго та ужпум, та ужъёс адямиос бордысь ке потэмын, со куашкалоз, 39 нош Инмарлэсь ке со, тӥ сое куашкатыны уд быгатэ. Инмарлы пумит мынӥсьёс медад луэ». 40 Соос Гамалииллэсь верамзэ санэ понӥзы. Апостолъёсты ӧтьыса жугытӥзы но, Иисуслэсь нимзэ медаз ни вералэ шуыса, соосты алыса лэзизы. 41 Нош апостолъёс, Кузё-Инмарлэн Иисуслэн нимыз понна сантэманэз ас вылазы чидано луизы шуыса, сӥнедрионысь шумпотыса кошкизы. 42 Соос нуналлы быдэ храмын но, коркась корка ветлыса но дугдылытэк дышетылӥзы, Иисус Христос сярысь Ӟеч Ивор тодытыса ветлӥзы.

  

  
  

  АПОСТОЛЪЁСЛЭН УЖЪЁССЫ


  6-тӥ ЛЮКЕТ


  1 Со нуналъёсы, дышетскисьёс тросгес луэм бере, грек кылын вераськисьёсыз еврейёс ас кылынызы вераськись еврейёслы пумит керӟегъяськыны кутскизы, соослэн палкышнооссы нуналлы быдэ кулэяськисьёслы люкет сётканлэсь палэнтэмын шуыса. 2 Соку дас кык апостолъёс, троссэ дышетскисьёсты огазе люкаса, соослы шуизы: «Асьмелы ӟеч ӧвӧл, Инмар кылэз палэнтыса, ӝӧк выл сиён-юонэз люкылон сярысь сюлмаськыны. 3 Соин ик, агай-вынъёс, асьтэ пӧлысь сизьымзэ оскиськымонъёссэ, Святой Духен но визьмын тыр луэмъёсты быръе: та ужез соослы оскоме. 4 Нош асьмеос дугдылытэк вӧсяськыса, Инмар кылэз тодытыса уломе».


  5 Та ӵектон ваньзылы люкаськемъёслы яраз. Бырйизы Стефанэз – осконэн, Святой Духен тыр луэм пиосмуртэз, нош озьы ик Филиппез, Прохорез, Никанорез, Тимонэз, Парменэз но язычникъёс пӧлысь иудей осконэ выжем Антиохияысь Николаез. 6 Соосты апостолъёс азе султытӥзы, нош апостолъёс вӧсяськыса соос вылэ кизэс понӥзы.


  7 Инмарлэн кылыз паськыт вӧлмыны кутскиз. Дышетскисьёслэн лыдзы Иерусалимын шӧдскымон йылӥз. Священникъёс пӧлысь но туж тросэз Иисус Христослы осконэз кабыл басьтыны кутскизы.


  8 Стефан Инмарлэн дэлетэныз, кужыменыз тыр луыса, калык пӧлын быдӟымесь паймымон ужъёс, паймымон тодметъёс лэсьтӥз. 9 Либертин сӥнагогае ветлӥсьёс, Киринеяысь, Александрияысь, нош озьы ик Киликияысь, Асияысь вуэм куд-ог иудейёс Стефанэн ченгешыны кутскизы; 10 но солэсь мур визьмын но Духен тыр луыса вераськемзэ кылыса, соос пумит сылыны ӧз быгатэ. 11 Соку соос куд-огъёссэ либатыса Стефанлы пумит вераны дышетӥзы: «Ми кылӥмы, кызьы со Моисей вылэ, Инмар вылэ сантэман кылъёс вераз». 12 Калыкез, тӧроосты, книга тодӥсьёсты солы пумит бугыртыса, солэн вылаз урдскизы. Стефанэз кутыса сӥнедрионэ нуизы. 13 Адӟемзэс ӧрекчаса ивортӥсьёсты поттӥзы, соос шуизы: «Та адями дугдылытэк та святой инты вылэ, Моисей закон вылэ сантэман кылъёс вера. 14 Ми асьмеос кылӥмы, кызьы со вера вал: ”Назаретысь Иисус та интыез куашкатоз но Моисей пыр асьмелы сётэм сямъёсты воштоз”». 15 Собере ваньмыз сӥнедрионын пукисьёс Стефан шоры учкизы: солэн ымнырыз Кылчинлэн ымнырызлы укшась луиз шуыса адӟизы.

  

  
  

  АПОСТОЛЪЁСЛЭН УЖЪЁССЫ


  7-тӥ ЛЮКЕТ


  1 Архиерей Стефанлэсь юаз: «Зэм-а со?» 2 Соку Стефан шуиз: «Агай-вынъёс, атайёс! Кылзӥськелэ! Пиштӥсь данлыклэн Инмарез асьмелэн Авраам атаймылы, солэн Харранэ улыны выжонэзлэсь азьвыл Месопотамияысен возьматскиз 3 но солы шуиз: ”Аслад музъемысьтыд, выжы-кумыед пӧлысь, атаедлэн коркасьтыз потыса, Мынам возьматоно музъемам мын”. 4 Соку со, Халдей музъемысь потыса, Харранэ улыны интыяськиз. Нош отысен, атаез кулэм бере, Инмар сое тӥляд али улон музъемады улыны выжытӥз. 5 Отын Инмар Авраамлы пыдтыш быдӟа но люкет музъем ӧз сёты. Но Инмар Авраамлы кыл сётӥз: Авраамлы но, со бӧрсьы кылем солэн выжыезлы но та музъемез Со люкетлы сётоз. Нош Авраамлэн соку нылпиосыз ӧй вал на. 6 Солы Инмар тазьы вераз: ”Тынад вуоно выжыосыд мурт музъемын улӥсьёс луозы; ляльчи радын улозы; ог ньыль сю ар ӵоже соосты ултӥяса возёзы. 7 Нош Мон, – Инмар шуиз, – соосты ляльчи радын возись калыкез судить каро. Собере соос отысь потозы но та интыын Мыным вӧсяськыса улозы”. 8 Соку Инмар Авраамлы вандӥськон сямез ортчытыны сӥзён-косон сётӥз. Собере Авраамлэн Исаак пиез вордскиз. Тямысэтӥ нуналаз Авраам солы вандӥськон сямез ортчытӥз; Исааклэсь вордскем Иаков, нош Иаковлэсь дас кык выжыослэн йыръёссы вордскизы.


  9 Вожъяськеменызы сэрен соос Иосифез Египетэ вузазы. Но Инмар Иосифез ӧз кушты. 10 Вань куректон-кайгуосызлэсь Инмар сое мозмытӥз. Египетлэн эксэез фараон азьын Иосифлы Со дэлет но визьлык сётӥз. Нош фараон Иосифез быдэс Египетлы, аслаз вань юртъерезлы кузёйыр карыса пуктӥз. 11 Собере сютэм ар, бадӟым куректон-кайгу вуиз быдэс Египетэ но, Ханаан музъеме но. Милям атайёсмы, кӧттыр шедьтытэк, сютэм улӥзы. 12 Иаков Египетын нянь вань шуыса кылӥз но атайёсмес нырысь ползэ отчы ыстӥз. 13 Нош соос кыкетӥ ползэ лыктэм бере Иосиф агай-вынъёсызлы аслэсьтыз кин луэмзэ шарае поттӥз. Соку Иосифлэн выжыез фараонлы но тодмо луиз. 14 Иосиф аслэсьтыз атайзэ, Иаковез, вань выжы-кумызэ – сизьымдон вить муртэ – ӧтьыны ыстӥз. 15 Иаков Египетэ улыны выжиз. Отын со ачиз но, атайёсмы но кулӥзы. 16 Мугорзэс Сӥхеме вайыса, шайгуэ понӥзы; со шайгуэз Авраам Сӥхемысь Емморлэн пиосызлэсь азвесь сётыса басьтӥз.


  17 Инмарлэн Авраамлы сӥзьыса сётэм дырыз матэ вуэмъя Египетын израиль калык йылӥз, лыдыз будӥз. 18 Озьы вал: Египетэ мукетыз эксэй пуксиз, Иосиф сярысь со номыр но уг тоды вал. 19 Таиз эксэй асьме выжылы пумит, кескич улӥз. Атайёсмес ӝиптыса возиз. Вордӥськем нылпиоссэс куштытъятӥз, – соос улэп медаз ни кыле шуыса. 20 Со вадесын Моисей вордӥськиз. Со Инмар азьын туж чебер-йӧно вал; куинь толэзь ӵоже сое атай юртаз сюдыса вордӥзы. 21 Нош сое куштыса кельтэмзы бере фараонлэн нылыз та нуныез шедьтыса басьтӥз но, ас дораз вайыса, пизэ кадь сое утиз-вордӥз. 22 Египетлэн вань визьнодлыкезлы Моисей дышетэмын вал; кылын но, ужен но со кужмо луиз.


  23 Моисейлы ньыльдон арес тырмем бере со, израиль пиос доры мыныса, агай-вынъёсыныз адӟиськыны мылкыд кариз. 24 Египет пилэсь израиль пиез ултӥямзэ со адӟиз но со пилы дурбасьтӥз; ултӥям мурт понна пунэмзэ берыктыкуз, Египет пиез вииз. 25 Со малпаз, солэн агай-вынъёсыз валалозы, Инмар со пыр израиль пиослы утиськон сётэ шуыса; нош соос ӧз валалэ. 26 Мукетаз нуналэ израиль пиослэсь куспазы жугиськемзэс адӟиз. Доразы лыктӥз но соосты куспазы тупаса улыны косӥз, со шуиз: ”Тӥ – агай-вынъёс, малы огдэс огды ултӥяськоды?” 27 Нош матысьсэ ултӥясь израиль пи Моисеез донгыса лэзиз но шуиз: ”Милемлы кин тонэ кузёйыр, судья карыса пуктӥз? 28 Монэ но виыны уд ӧдъяськы-а, кызьы тон толон египет пиез виид?” 29 Та кылъёс бере Моисей Египетысь пегӟыса кошкиз, Мадиан музъемын улыны кутскиз. Отысен солэн кык пиосыз вордскизы.


  30 Ньыльдон ар ортчыса, Сӥнай гурезь вӧзысь кыр музъемын, ӝуась тёрнпу куак пушкысен Моисейлы Кузё-Инмарлэн Кылчинэз возьматскиз. 31 Та адӟонлы Моисей туж паймиз. Нош матаз учкыны мынэм бераз солы Кузё-Инмарлэн куараез кылӥськиз: 32 ”Мон – тынад атайёсыдлэн Инмарзы, Авраамлэн Инмарез, Исааклэн Инмарез, Иаковлэн Инмарез”. Куалектэменыз Моисей синзэ ӝутыны но ӧз дӥсьты. 33 Кузё-Инмар солы шуиз: ”Пыдысьтыд кутчандэ кыль, тынад али сылоно интыед – святой музъем ук! 34 Адӟи Мон, адӟи кызьы Мынэсьтым калыкме Египетын ӝиптыса возё, кылӥ солэсь викышъямзэ но сое мозмытыны васьки. Нош али лыкты, Мон тонэ Египетэ ысто”. 35 Самой та Моисеез, кудзэ израиль пиос тазьы вераса палэнтӥзы: ”Кин тонэ милемлы кузёйыр, судья карыса пуктӥз?” Самой та Моисеез тёрнпу куак пӧлысен возьматскем Кылчин пыр Инмар израиль калыклы кузёйыр, мозмытӥсь карыса ыстӥз. 36 Моисей соосты Египетысь поттӥз. Египет музъемын но, Горд Кам зарезьын но, кыр дуннеын но ньыльдон ар ӵоже паймымон ужъёс, паймымон тодметъёс лэсьтылӥз.


  37 Та самой со Моисей, израиль пиослы тазьы шуись: ”Инмарды Кузё-Инмар агай-вынъёсты пӧлысь, монэ кадь, тӥледлы Пророкез ӝутоз; Солэсь верамзэ кабыл басьтэ”. 38 Та самой со Моисей, кин кыр дуннеын люкаськем калык пӧлын Кылчинэн но атайёсынымы огазьын вал, Кылчин солы Сӥнай гурезь йылысен вераз. Со Инмарлэсь улэп кылъёссэ кабыл басьтӥз асьмелы сётон понна. 39 Нош атайёсмылэн Моисейлэсь кылзӥськемзы ӧз поты, сое кулэтэм каризы но сюлмынызы Египет пала берытскизы. 40 Ааронлы соос шуизы: ”Милемлы инмаръёс лэсьты, соос милям азьпаламы мед мынысалзы, ум тодӥське уго, мар луиз асьмеды Египет музъемысь поттӥсь Моисеен”. 41 Со нуналъёсы соос ошпи лэсьтӥзы но та сульдэрзылы-идолзылы курбон сётӥзы, асьсэлэн киынызы лэсьтэм маке азьын шулдыръяськизы. 42 Нош Инмар соослэсь палэнскиз но соосты инмысь кизилиослы йыбыртъяны кельтӥз, кызьы пророкъёслэн книгаязы гожтэмын:


  ”Израиль калык!

  Ньыльдон ар ӵоже кыр дуннеетӥ ветлыкуды,

  тӥ Мыным виро, курбон сётӥды-а?

  43 Сьӧрады тӥ нуллӥды Молохлэсь тылыссэ,

  Ремфан инмардылэсь кизилизэ,

  асьтэлы йыбыртъяны лэсьтэм суредъёстэс:

  соин ик Мон тӥледыз Вавилонлэн сьӧраз улыны келяло”.


  44 Асьмелэн атайёсмылэн, кыр дуннеын улыкузы, сӥзён-косонэн скиниязы вал. Моисей сое Инмарлэн косэмезъя Инмысь адӟем скиниялы укшатыса лэсьтӥз. 45 Асьмелэн атайёсмы асьсэлэн атайёссылэн киысьтызы скинияез басьтӥзы. Иисус Навинлэн валтэм улсаз сое сьӧразы, атайёсмылэн син азьысьтызы Инмарен уллям калыкъёслэн музъемазы, нуизы. Отын со Давидлэн нуналъёсыз вуытозь улӥз. 46 Инмар Давидлы дэлет сётӥз, нош Давид Инмар азьын Иаковлэн Инмарезлы улон инты мед шедьтоз вал шуыса вӧсяськиз. 47 Нош Инмарлы корка Соломон пуктӥз. 48 Но Вылысь Инмарез адями киын лэсьтэм вӧсь коркаосы улыны интыяны уг луы. Уго пророк пыр шуэмын:


  49 ”Ин – Мынам эксэй пуконэ,

  музъем – Мынам пыдул лёгетэ;

  Мыным кыӵе корка пуктоды? – шуэ Кузё-Инмар. –

  Яке, кытын луыны быгатоз Мынам шутэтскон интые?

  50 Ваньмыз таос Мынам киыным кылдытэмын ӧвӧл шат?”


  51 Вог муртъёс! Сюлмынызы, пельынызы вандӥськымтэ адямиос! Кызьы ке тӥляд атайёсты, озьы ик тӥ но ялан Святой Духлы пумитъяськиськоды. 52 Вал-а одӥг ке но пророк, кудзэ тӥляд атайёсты ӧз уллялэ? Шонер Улӥсьлэсь лыктонзэ азьвыл ивортӥсьёсты соос виизы. Нош Сое вузасьёс, Сое виисьёс табере тӥ луиды, – 53 тӥ, кинъёс Кылчинъёс пыр Инмар закон басьтӥды, но солы ӧд тэрытске».


  54 Тае кылзыса, соос йырзы курен урмизы, пиньёссэс йырйизы. 55 Нош Стефан, Святой Духен тыр луыса, инме учкиз но Инмарлэсь пиштӥсь данлыксэ, Инмарлэн бурпалаз сылӥсь Иисусэз адӟиз. 56 Соку со шуиз: «Тани, мон усьтӥськем Инмез, Инмарлэн бурпалаз сылӥсь Адями Пиез адӟисько». 57 Нош соос шуш куараен кеськизы, пельёссэс ӵоксазы. Собере ваньзы ӵош со вылэ урдскизы. 58 Город сьӧры поттӥзы но со вылэ изъёс зӥръяны кутскизы. Адӟисьёс дӥськутсэс Савл нимо егит пилэн пыд выжыяз понӥзы. 59 Стефанэз изъёсын жугизы, нош со вӧсяськыса шуиз: «Кузё-Инмаре Иисус! Лулме Ас кияд басьты». 60 Собере пыдес вылаз султӥз но бадӟым куараен кеськыса вераз: «Кузё-Инмаре! Соослы тае сьӧлыклы эн гожты». Тае вераз но, лулыз потӥз.

  

  
  

  АПОСТОЛЪЁСЛЭН УЖЪЁССЫ


  8-тӥ ЛЮКЕТ


  1 Стефанэз виемзэс Савл умой уж луэ шуыса лыдъяз. Со нуналысен Иерусалимын черкез туж зол ёртыны кутскизы. Ваньмыз, апостолъёс сяна, Иудеялэн но Самариялэн пӧртэм палъёсаз пазьгиськоно луизы. 2 Стефанэз вӧсяськись муртъёс ватӥзы, со понна туж бӧрдӥзы. 3 Нош Савл черкез улляны, ӝикатыса возьыны кутскиз. Коркаосы пыраса, пиосмуртъёсты но, кышномуртъёсты но гыж кыскаса поттылӥз, пытсэтэ сётылӥз.


  4 Соку пазьгиськемъёс пӧртэм палъёстӥ ветлӥзы но Ӟеч Иворез тодытӥзы. 5 Озьы Филипп, Самарияысь городэ вуыса, соослы Христос сярысь тодытыны кутскиз. 6 Филипплэсь тодытэмзэ кылыса, солэсь паймымон ужъёс лэсьтэмзэ адӟыса, трос калык солэсь верамзэ кабыл басьтӥз. 7 Уго трос адямиос пушкысь периос шуш куараен кеськыса потылӥзы, трос пери шуккемъёс, чутӥсьёс бурмылӥзы. 8 Соку со городын бадӟым шумпотон вал.


  9 Со городын ик Симон нимо кыӵе ке но пиосмурт вал, со тунаськыса-пелляськыса улӥз, Самарияысь калыкез паймытылӥз, ассэ кыӵе ке но вылӥ мурт карыса возьматыны тыршиз. 10 Пичиысен бадӟымозь – ваньмыз солэсь кылзӥськизы, шуо вал: «Та – Инмарлэн быдӟым кужымез». 11 Кема дыр ӵоже со соосты тунатсконъёсын паймытылӥз, соин ик солэсь сак кылзӥськизы. 12 Нош куке Филипплэн Инмар Эксэйлык сярысь, Иисус Христослэн нимыз сярысь Ӟеч Ивор верамезлы оскизы, соку пиосмуртъёс но, кышномуртъёс но пылатӥськизы. 13 Ачиз Симон но оскыны кутскиз. Пылатӥськем бераз со Филипп вӧзысь ӧз кошкылы ини; бадӟымесь, кужмо ужъёслэсь, паймымон тодметъёслэсь ортчылэмзэс адӟыса паймылӥз.


  14 Самарияысь адямиослэсь Инмар кылэз кабыл басьтэмзэс кылыса, Иерусалимын улӥсь апостолъёс соос доры Петрез но Иоаннэз ыстӥзы. 15 Оскыны кутскемъёс Святой Духез басьтыны мед быгатозы шуыса, апостолъёс вӧсяськизы. 16 Соос пӧлысь огзы вылэ но Святой Дух та дырозь васькымтэ на вал уго, соос Кузё-Инмарлэн Иисуслэн нимыз понна гинэ пылатэмын вал. 17 Соку апостолъёс соос вылэ кизэс понӥзы но, соос Святой Духез кабыл басьтӥзы.


  18 Апостолъёслэн кизэс понэм пыр Святой Дух сётэмын луэ шуыса, Симон адӟиз но Петрен Иоаннлы коньдон вайиз, 19 соослы со шуиз: «Мыным но сыӵе кужым сётэ – кин вылэ киме понӥ ке, со Святой Духез мед басьтоз». 20 Нош Петр солы шуиз: «Тынад азвесед асэныд ӵош быроно мед луоз, – Инмарлэсь кузьымзэ тон уксёен басьтыны малпад уго! 21 Татын тынад люкетэд, люкет басьтонэд ӧвӧл, малы ке шуоно Инмар азьын тынад сюлмыд чылкыт ӧвӧл. 22 Та сьӧлыкед понна ӧпкельы, Инмарлы вӧсяськы: оло, сюлмыдлэсь та урод малпанзэ Со уз кушты-а; 23 адӟисько уго: сэпед пӧсьтымон луэмын ни, урод ужъёслэн сьӧлтэтазы улӥськод». 24 Соку Симон шуиз: «Мон понна Кузё-Инмарлы вӧсяськелэ, тӥляд верамъёсты пӧлысь огез но мон вылэ медаз вуы шуыса».


  25 Апостолъёс вань адӟемзэс верамзы но Кузё-Инмарлэсь кылзэ тодытэмзы бере берен Иерусалиме кошкизы. Бертыкузы Самарияысь тросаз гуртъёсын Евангелиез тодытӥзы.


  26 Филипплы Кузё-Инмарлэн Кылчинэз шуиз: «Султы но лымшор пала, Иерусалимысь Газае васькись сюрес вылэ, мын. Со калыктэм инты». 27 Со султӥз, отчы мынӥз. Тани, Эфиопияысь адями, евнух*а, Эфиопияысь эксэй кышномуртлэн, кандакиялэн*б, юртаз кузёйыр, солэсь вань узырлыксэ возьмаса улӥсь мурт, Иерусалиме йыбырттыны вуылӥз. 28 Бертон сяменыз, уробояз пукыса, Исаия пророклэсь гожъямзэ лыдӟыса мынӥз. 29 Дух Филипплы шуиз: «Мын та уробо вӧзтӥ». 30 Филипп матаз мынӥз. Уробоын пукись Исаия пророклэсь гожъямзэ лыдӟе шуыса кылэм бераз солы шуиз: «Мар лыдӟиськод, валаськод-а?»


  31 Со мурт шуиз: «Нокин но ӧз дышеты бере, кызьы валалом?» Собере со Филиппез уробояз тубыны но асэныз артэ пуксьыны косӥз. 32 Нош Священной Гожтэмысь лыдӟоно люкетаз тазьы гожтэмын вал:


  «Ыж кадь вандыны Со нуэмын вал,

  ыж ӵышкись азьысь ыжпи кадь Со куаратэм вал,

  Аслэсьтыз ымзэ ӧз усьтылы.

  33 Сое ултӥязы, шонер судить ӧз каре,

  нош Солэн выжыез сярысь кин вераны быгатоз?

  Уго Солэн улонэз музъем вылысь басьтӥське ни».


  34 Евнух Филипплы шуиз: «Курисько тонэ: кин сярысь озьы пророк вера? Оло, ас сярысьтыз яке кин ке но мукетыз сярысь-а?» 35 Соку Филипп вераны кутскиз. Та Гожтэмысен кутскыса, Иисус сярысь солы Ӟеч Ивор тодытӥз. 36 Сюрес кузя мынон сямен соос ву дуре вуизы. Соку евнух шуиз: «Тани, ву. Мар мыным люкетэ пылатӥськыны?» 37 Нош Филипп солы шуиз: «Вань сюлмысьтыд оскиськод ке, луоно». Соку эфиоп пи ответ сётыса шуиз: «Оскисько, Иисус Христос Инмар Пи луэ шуыса». 38 Валзэ дугдытыны косӥз, нош собере кыкназы ик вуэ пыризы: Филипп но, евнух но. Филипп сое пылатӥз. 39 Соос вуысь потэм бере Святой Дух евнух вылэ васькиз. Нош Филиппез Кузё-Инмарлэн Кылчинэз нуиз, евнух сое ӧз адӟы ни, со шумпотыса сюрес кузя азьпала мынӥз. 40 Нош Филипп Азотэ вуттэмын вал. Татысен Кесарияе вуытозяз, вань городъёстӥ Ӟеч Ивор тодытыса ветлӥз.

  


  *а8:27 евнух – Востокысь эксэйёслэсь юртъерзэс утись-чаклась мурт;


  *б8:27 кандакия – Эфиопия кунысь кышномурт эксэйёслэн сӥё-дано нимзы (титулзы)

  

  
  

  АПОСТОЛЪЁСЛЭН УЖЪЁССЫ


  9-тӥ ЛЮКЕТ


  1 Савл Кузё-Инмарлэсь дышетскисьёссэ ялан кышкатыны, виылыны выриз на. Архиерей доры со мынӥз 2 но Дамаскысь сӥнагогаосы солэсь гожтэтъёс куриз, – та дышетон пала мынӥсьёсты шедьтӥз ке, пиосмуртъёсты но, кышномуртъёсты но, думылыса Иерусалиме вайыны мед быгатоз шуыса.


  3 Мынон сямен, Дамасклы матэ вуыкуз, шӧдтэк шорысь инмысен солэн йылаз югыт чилектӥз-воректӥз. 4 Со музъем вылэ усиз но куара кылӥз, со куара солы шуиз: «Савл, Савл! Малы тон Монэ улляськод?» 5 Со шуиз: «Кузёе, кин тон?» Нош Кузё-Инмар шуиз: «Мон – Иисус, кудзэ тон улляськод; секыт луоз тыныд йылсо бодылы пумит мыныны». 6 Со куалекъяса, кышкаса шуиз: «Кузёе! Мар карыны Тон монэ косод?» Кузё-Инмар солы шуиз: «Султы но городэ мын, отысен тыныд верамын луоз, мар лэсьтыны кулэ». 7 Савлэн ӵош мынӥсь адямиос пумем кадь сылӥзы: куара кыло, нош нокинэ но уг адӟо. 8 Савл музъем вылысь султӥз, синъёсыз усьтэмын ке но вал, номыр но ӧз адӟы. Сое, китӥз кутыса, Дамаске нуизы. 9 Куинь нунал ӵоже со номыр но ӧз адӟы, ӧз но сиськы, ӧз но юы.


  10 Дамаскын Анания нимо одӥг дышетскись вал. Кузё-Инмар адӟон пыр солы шуиз: «Анания!» Со шуиз: «Мон кылзӥсько, Кузё-Инмаре». 11 Кузё-Инмар солы шуиз: «Султы но, ”Шонер” шуыса нимаськись ульчае мын, юа Иудалэн коркасьтыз Тарс карысь Савл нимо адямиез; со али вӧсяське. 12 Солы возьматэмын вал, кызьы Анания нимо пиосмурт пыре но, со адӟыны мед кутскоз шуыса, со вылэ кизэ понэ». 13 Анания ответ сётӥз: «Кузё-Инмаре! Мон трос муртъёслэсь кылӥ ни Тынад вӧсяськись калыкедлы пумит Иерусалимын кӧня урод ужъёс лэсьтӥз та адями. 14 Татчы но со ваньзэс Тыныд оскисьёсты думылыны-кутылыны шуыса архиерейёслэсь басьтэм косонэн лыктэмын». 15 Но Кузё-Инмар солы шуиз: «Мын, со – Мынэсьтым нимме язычникъёслы, эксэйёслы, израиль пиослы тодытыны Мынам быръем сосудэ*а. 16 Мон солы возьмато, Мынам нимы понна кӧня курадӟон адӟыны со кулэ!» 17 Анания мынӥз. Корка пырем бераз Савл вылэ кизэ поныса шуиз: «Савл брат! Кузё-Инмар Иисус, мыноно сюрес вылысеныд тыныд возьматскись, монэ ыстӥз, тынад синъёсыд мед усьтӥськозы но Святой Духен тыр мед луод шуыса». 18 Со куспын ик Савллэн син бордысьтыз чорыг сьӧм выллем маке усиз но, со адӟыны кутскиз. Соку ик со султыса пылатӥськиз. 19 Сиськем бераз кужым пыриз. Кӧня ке нунал ӵоже Савл дышетскисьёсын огазьын Дамаскын улӥз.


  20 Соку ик Савл сӥнагогаосын Иисус сярысь Со Инмар Пи луэ шуыса тодытыны кутскиз. 21 Ваньмыз кылзӥсьёс паймыса шуизы: «Та самой со ӧвӧл-а, кудӥз Иерусалимын та Нимлы вазиськисьёсты быдтыны тыршиз? Татчы но со ӧз-а лыкты соосты думылыса архиерейёс доры нуон понна?» 22 Нош Савл кужмогес но кужмогес тодытыны кутскиз. Дамаскын улӥсь иудейёсты со куалекъятӥз Иисус – Христос луэ шуыса дышетэменыз.


  23 Трос нуналъёс ортчем бере иудейёс сое виыны вераськизы. 24 Но соослэсь та урод малпанзэс Савл тодӥз; иудейёс уй но нунал, сое виён понна, кар капкаос дорын возьмаськыса улӥзы. 25 Соин ик дышетскисьёсыз уйин сое, корзинае пуктыса, борддор кузя васькытӥзы.


  26 Савл Иерусалиме вуиз но Иисуслэн дышетскисьёсыз борды кариськыны тыршиз; нош соос ваньзы, солэн дышетскись луэмезлы оскытэк, солэсь кышкаса улӥзы. 27 Нош Варнава сое, эш карыса, апостолъёс доры вайиз. Соослы вераз, кызьы Савл сюрес вылысен Кузё-Инмарез адӟиз но мар солы Кузё-Инмар вераз, кызьы со Дамаскын Иисуслэн нимыныз кышкатэк тодытӥз. 28 Лыктылыса-кошкылыса со Иерусалимын дышетскисьёсын огазьын каньылэн улӥз. Кузё-Инмарлэн Иисуслэн нимыз понна Ӟеч Иворез кышкатэк тодытӥз. 29 Озьы ик вераськылӥз ченгешоно луылэм грек кылын вераськись иудейёсын, нош соос Савлэз виыны малпазы. 30 Агай-вынъёс та сярысь тодэм беразы Савлэз Кесарияе келязы, отысен Тарс каре ыстӥзы.


  31 Та вадесын быдэс Иудеяысь, Галилеяысь, Самарияысь черкъёслы каньылэн улон дыр вуиз. Соос юнматскизы, Кузё-Инмарлэсь кышканэн улӥзы, Святой Духлэн дэлетэныз оскисьёслэн лыдзы тросгес но тросгес луиз.


  32 Котькытчы но вуылон сяменыз Петр адӟиськыны пыриз Лиддаысь вӧсяськисьёс доры. 33 Отысен со Еней нимо адямиез шедьтӥз. Со мурт тямыс ар ӵоже ини пери шуккем куеныз курадӟыса кылле вал. 34 Петр солы шуиз: «Еней! Тонэ Иисус Христос бурмытэ; султы валес вылысьтыд, окты валестэ». Еней соку ик султӥз. 35 Лидда карын, Сарон нёжалын улӥсьёс тае адӟем беразы ваньзы Кузё-Инмар пала берытскизы.


  36 Иоппияын Тавифа нимо одӥг дышетскись вал, солэн нимыз ”кыр кеч” шуэм луэ. Со трос ӟеч ужъёс лэсьтыса улӥз, ёрмыса улӥсьёслы трос юрттэт сётъяз. 37 Со нуналъёсы озьы луиз: Тавифа висьыны кутскиз но кулӥз. Сое гылтӥзы но коркалэн бадӟым палаз понӥзы. 38 Лидда но Иоппия каръёс ог-огзылы матын сыло. Дышетскисьёс Петр Иоппияын шуыса тодӥзы но соку ик со доры кык адямиосты, ӝегатскытэк со татчы мед лыктоз вал шуыса, ӧтьыны ыстӥзы. 39 Петр султӥз но соосын ӵош татчы лыктӥз. Вуэм бераз сое коркалэн бадӟым палаз пыртӥзы, вань палкышноос бӧрдыса сое котыртӥзы. Кыр Кечлэсь соосын огазьын улыкуз лэсьтылэм дэремъёссэ, дӥськутъёссэ возьматъязы. 40 Петр ваньзэс педло поттэм бераз пыдесъяськыса вӧсяськиз но кулэм мугор пала берытскыса шуиз: «Тавифа! Султы!» Тавифа синъёссэ усьтӥз но Петрез адӟыса пуксиз. 41 Петр солы, кизэ сётыса, султыны юрттӥз. Ваньзэс вӧсяськисьёсты, палкышноосты ӧтиз но соослы Тавифа улӟиз шуыса возьматӥз. 42 Быдэс Иоппияе та ивор вӧлмиз; та бере тросэз Кузё-Инмарлы оскыны кутскизы. 43 Петр трос нуналъёс ӵоже Иоппияын ку посӥсь Симон дорын улӥз.

  


  *а9:15 сосуд – татын: «Инмарлы ужась-тыршись» шуэмез возьматэ

  

  
  

  АПОСТОЛЪЁСЛЭН УЖЪЁССЫ


  10-тӥ ЛЮКЕТ


  1 Кесарияын Корнилий нимо пиосмурт вал, Итали шуыса нимаськись полкысь сю солдатэн кивалтӥсь. 2 Быдэс семьяеныз шонер, Инмарлэсь кышканэн улӥсь мурт. Израильысь ёрмыса улӥсьёслы трос юрттӥськыса, ялан Инмарлы вӧсяськыса улӥз со. 3 Ог укмыс час котырын нуназе солы Инмар Кылчин возьматскиз, со доры со пырыса шуиз: «Корнилий!» 4 Нош Корнилий со шоры учкиз но кышкаса шуиз: «Мар, Кузёе?» Кылчин солы ответ сётӥз: «Тынэсьтыд вӧсяськемдэ, ёрмисьёслы юрттӥськемдэ Инмар кабыл басьтӥз; 5 али Иоппияе адямиосты ысты но Петр шуон Симонэз татчы ӧть: 6 со Симон ку посӥсь дорын куноя. Солэн коркаез зарезь дурын сылэ. Со тыныд кылъёс вералоз, со кылъёсын тон но, тынад быдэс семьяед но утиськоды». 7 Соин вераськись Кылчин палэнскем бере Корнилий кык медооссэ но Инмарлы оскись одӥгзэ солдатсэ ӧтиз. 8 Корнилий соослы ваньзэ вераз-валэктӥз но соосты Иоппияе ыстӥз.


  9 Мукетаз нуналэ, Иоппия карлы матэ вуыкузы, ог куать*а час котырын Петр корка йылэ*б вӧсяськыны тубиз. 10 Кӧт сюмамзэ шӧдыса сиськыны малпаз. Сиён дасян куспазы солы паймымон адӟон возьматскиз: 11 усьтӥськем инмез адӟиз. Со доры, музъем вылэ, ньыль пал сэрегтӥз ик думем бадӟым ӝӧккышет кадь, кыӵе ке но сосудлэсь лэзиськемзэ со адӟиз. 12 Отын олокыӵе но музъем выл пӧйшуръёс, нюж ветлӥсьёс, ин тылобурдоос вал. 13 Солы куара кылӥськиз: «Султы, Петр, ванды но си». 14 Но Петр шуиз: «Уг, ноку но уг сиы. Кузё-Инмаре, мон ноку но юрӟым, чылкыттэм макеез ӧй сиылы». 15 Соку кыкетӥ ползэ солы куара вераз: «Мае Инмар дун-чылкыт кариз, сое тон чылкыттэм шуыса эн лыдъя». 16 Тазьы куинь пол луиз, – собере сосуд берен инме ӝутӥськиз.


  17 Петр та адӟонэз адӟем бераз, ас понназ паймыса, мае меда та возьматэ шуыса улон дыръяз Корнилиен ыстэм пиосмуртъёс, Симонлэсь корказэ утчаса, капка выжые вуизы. 18 Кеськыса юазы: «Татын-а улэ Петр шуон Симон?» 19 Адӟемез сярысь Петр малпаськыса улыку, Дух солы шуиз: «Тани, тонэ куинь адямиос утчало. 20 Султы, васькы но, нокыӵе кариськытэк, соосын ӵош мын, – уго Мон соосты ыстӥ». 21 Корнилийлэн ыстэм адямиосыз доры васькыса, Петр шуиз: «Мон – со, кинэ тӥ утчаськоды; кыӵе муген тӥ лыктӥды?» 22 Соос шуизы: «Корнилий – сю солдатэн кивалтӥсь, шонер, Инмарлэсь кышканэн улӥсь, вань иудейёслэн гажано муртсы, Инмар Кылчинлэсь тонэ аслаз дораз ӧтьыны но тынэсьтыд веранъёстэ кылзӥськыны косон басьтӥз». 23 Соку Петр соосты, корка пыртыса, куно кариз, нош мукетаз нуналэ султӥз но соосын ӵош кошкиз. Иоппияысь куд-огез агай-вынъёс но соин ӵош мынӥзы.


  24 Мукетаз нуналэ соос Кесарияе вуизы. Ӵыжы-выжыоссэ, матысь эшъёссэ ӧтьыса, Корнилий соосты витиз. 25 Петр пырыку, Корнилий сое пумитаз но со азе пыдесъяськыса йыбырттӥз. 26 Нош Петр сое ӝутыса шуиз: «Султы, мон но тон кадь ик адями гинэ уго». 27 Корнилиен вераськыса, Петр корка пыриз. Трос люкаськем калыкез адӟыса, 28 соослы со шуиз: «Тӥ ӟеч тодӥськоды, иудейлы мукет выжы калыкъёсын кусып возьыны яке соос доры ветлыны лэземын ӧвӧл шуыса. Но мыным Инмар усьтӥз: одӥгзэ но адямиез юрӟым яке чылкыттэм шуыса лыдъяны уг яра. 29 Соин ик мон, ӧтиды бере, пумитъяськытэк лыктӥ; юаме потэ: кыӵе муген тӥ монэ ӧтиды?» 30 Корнилий шуиз: «Ньыль нунал ӵоже та часозь мон визяса улӥ, укмысэтӥ часын аслам коркам вӧсяськыса улӥ. Но, тани, шӧдтэк шорысь мынам азям югыт тӧдьы дэремен пиосмурт султӥз но 31 шуиз: ”Корнилий! Тынад вӧсяськемед Инмар доры кылӥськиз, ёрмисьёслы юрттэмъёсыд но Инмар дорын кабыл басьтэмын. 32 Озьыен, кинэ ке Иоппияе ысты но Петр шуон Симонэз татчы ӧтьыса вай: со али зарезь дурысь Симон ку посӥсьлэн корказ куноя. Со лыктыса тыныд вералоз”. 33 Соку мон тон доры ӧтисьёсты ыстӥ. Кыӵе умой – тон лыктӥд! Али ваньмы ми татын Инмар азьын сылӥськомы Инмарлэсь тыныд ваньзэ вераны косэмъёссэ кылзон понна».


  34 Петр вераны кутскиз, со шуиз: «Зэмзэ ик табере валасько, Инмар адямиосты вылтус шоры учкыса улӥё-вылӥё уг кары. 35 Котькуд калык пӧлысь Солэсь кышканэн, шонерлыко улӥсь муртъёс Солы кельшымонэсь-ярасесь луо. 36 Иисус Христос пыр тупаса улон сярысь Ӟеч Ивор тодытыса, израиль пиослы Со веран кыл ыстӥз. Иисус Христос – ваньмызлы Кузё-Инмар. 37 Иоанн пылатонэз тодытэм бере, Галилеяысен кутскыса, быдэс Иудей музъемын мар луэмез тӥ тодӥськоды. 38 Тӥ кылӥды, кызьы Инмар Назаретысь Иисусэз Святой Духен но кужымен вӧйын зырӟыса пуктӥз, кызьы Со ӟеч ужъёс лэсьтылыса, диаволлэн киулаз сюремъёсты ваньзэс бурмытылыса ветлӥз, – малы ке шуоно Инмар Соин валче вал. 39 Мар Со лэсьтӥз Иудей шаерын, Иерусалимын, кызьы Сое кирос борды кортӵогаса виизы, ми ваньзэ тае адӟисьёс луиськомы. 40 Куиньметӥ нуналаз Инмар Сое улӟытыса султытӥз но адямиослы возьматскылыны Солы эрик сётӥз, 41 вань калыклы возьматскыны эрик ӧз сёты, нош милемлы, адӟеммес ивортӥсьёслы, Инмарлэн азьвыл ик быръем муртъёсызлы, кулэмысь улӟыса султэм бераз Соин ӵош сиыса, юыса улэм муртъёслы, возьматскылыны эрик сётӥз. 42 Со – улэпъёслэн но кулэмъёслэн Инмарен пуктэм Судьязы луэ, Со милемыз калыклы тодытыны, адӟеммес ивортыны косӥз. 43 Иисус Христос сярысь вань пророкъёс иворто, котькудӥз но Солы оскись мурт Солэн нимыз пыр сьӧлыкъёсты куштон басьтоз».


  44 Петр та кылъёссэ эшшо вера на вал, – солэсь верамзэ вань кылзӥсьёс вылэ Святой Дух васькиз. 45 Петрен валче Иоппияысь лыктэм вандӥськемъёс пӧлысь потэм оскисьёс паймизы, язычникъёс вылэ но Святой Духлэн дэлетэз лэзиськиз шуыса, – 46 уго язычникъёслэсь но мукет кылъёсын вераськемзэс, Инмарез данъямзэс соос кылӥзы. 47 Соку Петр шуиз: «Та адямиос асьмеос кадь ик Святой Духез басьтӥзы. Соин ик кин ке но соослы вуын пылатонэз алыны быгатоз шат?» 48 Иисус Христослэн нимыз понна соосты пылатӥськыны косӥз. Собере соос Петрез доразы эшшо кӧня ке но нунал мед улоз на шуыса куризы.

  


  *а10:9 туала дырын ог 12 час, нуназе шор


  *б10:9 10:9 лымшорысь пӧсьпал шаеръёсын коркаослэн липетсы ӧвӧл, соос ӵошкытэсь, отын сиськыны но, кӧланы но, вӧсяськыны но луэ

  

  
  

  АПОСТОЛЪЁСЛЭН УЖЪЁССЫ


  11-тӥ ЛЮКЕТ


  1 Быдэс Иудеяысь апостолъёс, агай-вынъёс кылӥзы, язычникъёс но Инмар кылэз кабыл басьтӥзы шуыса. 2 Петр Иерусалиме вуэм бере вандӥськон сямез ортчытэм оскисьёс сое пыкылӥзы, 3 тазьы шуыса: «Вандӥськон сямез быдэсъясьтэмъёс дортӥ тон ветлӥд, соосын огазьын сиид-юид».


  4 Нош Петр соослы радызъя вераны кутскиз, кызьы со вал: 5 «Иоппияын мон вӧсяськи но паймымон возьматсконэз адӟоно луи: бадӟым ӝӧккышет выллем кыӵе ке но сосуд васькиз, инмысен ньыль пал сэрегтӥз ик лэземын вал, со мон доры лэзиськиз. 6 Со пушкы мон чакласькыса учки но музъем выл пӧйшуръёсты, нюж ветлӥсьёсты, ин тылобурдоосты адӟи. 7 Мон куара кылӥ, со куара мыным шуиз: ”Султы, Петр, ванды но си”. 8 Нош мон шуи: ”Уг, ноку но уг сиы. Кузё-Инмаре, номыр но юрӟым, чылкыттэм маке мынам ымам ӧз на пырылы”. 9 Инмысен мыным кыкетӥ ползэ куара вераз: ”Мае Инмар дун-чылкыт кариз, сое тон чылкыттэм шуыса эн лыдъя”. 10 Тазьы куинь пол луиз; собере нош ик ваньмыз инме ӝутскиз. 11 Ӵапак со часын, со виын мынам улон корка азям Кесарияысь мон доры ыстэм куинь адямиос дугдӥзы. 12 Дух мыным вераз, нокыӵе кариськытэк мон соосын ӵош Иоппияе мед мыном шуыса. Монэн ӵош та куать агай-вынъёс но мынӥзы. Собере ми со Корнилийлэн корказ вуимы. 13 Со милемлы вераз, кызьы со аслаз корказ Кылчинэз адӟиз, кудӥз султыса шуиз: ”Иоппияе адямиосты ысты, соос Петр шуон Симонэз татчы ӧтьыса мед ваёзы. 14 Со тыныд кылъёс вералоз, со кылъёсын тон но, тынад быдэс семьяед но утиськоды”. 15 Вераны кутскем берам соос вылэ Святой Дух васькиз озьы, кызьы нырысь кутсконаз ик асьмеос вылэ но Со васькиз. 16 Соку мон тодам вайи Кузё-Инмарлэсь верам кылзэ: ”Иоанн вуэн пылатӥз, нош тӥ Святой Духен пылатэмын луоды”. 17 Озьыен, Инмар соослы но, милемлы кадь ик, – Кузё-Инмарлы Иисус Христослы оскисьёслы, кузьым сётӥз бере, кин бен мон сыӵе Инмарлы люкетыны мед быгатом?» 18 Тае кылзыса, соос буйгатскизы но Инмарез данъяса шуизы: «Озьыен, Инмар язычникъёслы но быронтэм улонэ пырон понна ӧпкельыса сьӧлыкъёслэсь куштӥськон сётӥз».


  19 Стефанэз вием но оскисьёсты улляны-ӝикатыны кутскем бере палэнэ кошконо луэм муртъёс, иудейёслы Ӟеч Ивор тодытыса, Финикияозь, Кипрозь, Антиохияозь вуизы. 20 Соос пӧлын Кипрысь, Киринеяысь оскисьёс но вал, соос, Антиохияе вуыса, мукет калыкъёслы но Иисус Кузё-Инмар сярысь Ӟеч Ивор тодытӥзы. 21 Кузё-Инмарлэн киыз соосты юнматыса возиз. Туж трос адямиос оскыны кутскизы, Кузё-Инмар пала берытскизы.


  22 Та сярысь ивор Иерусалимысь черке но вуиз. Соку соос Варнаваез Антиохияе мыныны косӥзы. 23 Со отчы вуэм бераз, Инмарлэсь соослы ӟеч каремзэ адӟыса, шумпотӥз, ваньзэс чылкыт сюлэмен Кузё-Инмар бордын возиськыны куриз. 24 Со лякыт сямо, Святой Духен но осконэн тыр луэм пиосмурт вал. Трос калык Кузё-Инмар пала кариськиз. 25 Собере Варнава Тарсэ Савлэз утчаны мынӥз. Сое шедьтэм бераз сое Антиохияе вайиз. 26 Быдэс ар ӵоже соос, черкен огазе люкаськылыса, трос калыкез дышетӥзы. Нырысьсэ Антиохияысен дышетскисьёсты христианъёс шуыса ниманы кутскизы.


  27 Со нуналъёсы Антиохияе Иерусалимысь пророкъёс лыктӥзы. 28 Соос пӧлысь одӥгез, Агав нимоез, султӥз но, Духен тыр луыса, быдэс дунне вылын туж секыт сютэм ар луоз шуыса ивортӥз. Сыӵе секыт сютэм ар Клавдий эксэй дыръя луиз. 29 Соку дышетскисьёс котькудӥз аслаз луонлыкезъя Иудеяын улӥсь агай-вынъёссылы юрттэт ыстыны мылкыд каризы. 30 Люкам юрттэтсэс Иудеяысь вӧсяськисьёслэн кивалтӥсьёссылы Варнаваен Савл бӧрсьы келязы.

  

  
  

  АПОСТОЛЪЁСЛЭН УЖЪЁССЫ


  12-тӥ ЛЮКЕТ


  1 Со вадесын Ирод эксэй, урод малпаса, черклэсь куд-ог адямиоссэ ӝикатыса возьыны кутскиз. 2 Иоаннлэсь агайзэ Иаковез мечен коратӥз. 3 Та уж иудейёслы кельше шуыса валаз но та бере Петрез но кутытӥз, – соку Юмал Нянь Сиён праздник нуналъёс вал, – 4 кутыса Ирод сое пытсэтэ ворсатӥз, дас куать солдатъёсты сое возьманы косӥз. Пасха бере со Петрез калык азе поттыны малпаз. 5 Озьы, Петрез пытсэтын возизы; черк со понна сюлмысьтыз Инмарлы вӧсяськиз.


  6 Иродлэн сое калык азе поттыны малпам нуналэзлэн азьвыл уяз Петр кык солдатъёс вискын кӧлӥз, кык жильыен думылэмын вал со. Возьмаськисьёс ӧс дорын пытсэтэз возьмаса улӥзы. 7 Но, тани, Кузё-Инмарлэн Кылчинэз Петрлэн азяз султӥз, пытсэт пушкын югыт пиштыны кутскиз. Петрлэн кӧтурдэсаз йӧтӥськыса, Кылчин сое сайкатыса шуиз: «Ӝоггес султы!» Соку ик Петрлэн киосысьтыз жильыосыз усизы. 8 Кылчин солы шуиз: «Кустэ дум, пыддэ кутча». Петр озьы ик кариз. Собере Кылчин солы шуиз: «Дӥсяськы но мон сьӧры мын». 9 Петр, пытсэтысь потыса, со бӧрсьы мынӥз. Кылчинлэсь лэсьтэмзэ зэм уж шуыса ӧз малпа, адӟон адӟисько шуыса малпаз. 10 Нырысетӥзэ но, кыкетӥзэ но возьмаськисьёсты ортчыса, соос городэ нуись корт капка доры вуизы. Со капка ас понназ ачиз соослы усьтӥськиз; соос потӥзы но одӥгзэ ульчаез пыр ортчизы. Шӧдтэк шорысь Петр вӧзысь Кылчин ышиз.


  11 Мар луэмез валаса, Петр шуиз: «Табере мон зэмзэ ик адӟисько, Кузё-Инмар Аслэсьтыз Кылчинзэ ыстӥз но монэ Иродлэн киулысьтыз, иудей калык мае возьма вал, ваньмызлэсь солэсь монэ мозмытӥз». 12 Котыр учкыса чакласькиз но Марк шуон Иоаннлэн анаезлэн, Мариялэн, корка палаз мынӥз. Отын трос кузя люкаськыса вӧсясько вал. 13 Петр капка борды йыгаськем бере Рода нимо медо кышно кылзӥськыны потӥз. 14 Петрлэсь куаразэ тодмаса, шумпотэменыз капкаез ӧз усьты, бызьыса пыриз но Петр капка выжыын сылэ шуыса ялӥз. 15 Соос Родалы шуизы: «Визьдэ ӧд ышты-а?» Нош Рода зэм со шуыса, ас нырзэ кариз. Соос шуизы: «Со – Петрлэн Кылчинэз». 16 Петр ялан йыгаськыса сылӥз; усьтэм беразы сое адӟыса паймизы. 17 Нош соос чус мед кариськозы шуыса, со киыныз возьматӥз. Соослы вераз, кызьы Кузё-Инмар сое пытсэтысь поттӥз. Петр та сярысь Иаковлы*а но, мукет агай-вынъёслы но ивортыны косӥз. Собере, отысь потыса, Петр мукет интые кошкиз.


  18 Нунал вордскем бере, Петрен мар меда луиз шуыса, солдатъёс зол куалектӥзы. 19 Ирод сое утчаса ӧз шедьты. Возьмаськисьёслэсь кылзэс юаса судить кариз. Соосты виыны косӥз. Собере Ирод, Иудеяысь Кесарияе кошкыса, кӧня ке но дыр отын улӥз.


  20 Тирын но Сӥдонын улӥсьёслы Ирод йыркуръяськыса улӥз. Нош соос, одӥг кылысь кариськыса, эксэйлэсь самой матысь медозэ, Властэз, асьсэ пала каризы. Собере соос Ирод доры куспазы тупаса улон курыны лыктӥзы, малы ке шуоно соослэн ёроссы эксэйлэн ёросысьтыз люкетэн кӧтсэ тырыса улэ вал. 21 Тупатэм нуналэ Ирод, эксэй дӥськут дӥсяса, эксэй пукон вылэ пуксиз но соослы вераны кутскиз, 22 нош калык бадӟым куараен вазиськылӥз: «Та – Инмарлэн куараез, адямилэн ӧвӧл». 23 Нош Ирод Инмарез санэ ӧз поны. Со понна Кузё-Инмарлэн Кылчинэз сое син куспын погыртӥз. Нумыръёс йыръем бере гинэ солэн лулыз потӥз.


  24 Инмарлэн кылыз кужмояз, паськыт вӧлмыны кутскиз. 25 Варнава но Савл, лэсьтоно ужзэс быдэстыса, Иерусалимысь (Антиохияе) берытскизы. Бӧрсязы Марк шуон Иоаннэз но басьтӥзы.

  


  *а12:17 таиз Иаков Иосифлэн пиез луэ, сое Зеведей Иаковен, Иоаннлэн агаеныз, сурано ӧвӧл

  

  
  

  АПОСТОЛЪЁСЛЭН УЖЪЁССЫ


  13-тӥ ЛЮКЕТ


  1 Антиохияысь черкын куд-ог пророкъёс но дышетӥсьёс вал: Варнава, Нигер шуон Симеон, Киринеяысь Лукий, ньылетӥ люкетыныз кивалтӥсь Иродэн ӵош дышетскем, быдэсмем Манаил но Савл. 2 Кузё-Инмарлы ужаса-тыршыса, визяса улон дыръязы Святой Дух соослы шуиз: «Лэзе Мыным Варнаваез но Савлэз, мон соосты нимысьтыз уж лэсьтыны ӧти». 3 Визь утьыса, вӧсяськыса улэм беразы, пророкъёс но дышетӥсьёс соос вылэ кизэс понэм бере соосты келязы.


  4 Варнаваен Савл, Святой Духен ыстэмъёс, Селевкияе васькизы, отысен ву кузя Кипре мынӥзы. 5 Саламин каре вуыса, иудейёслэн сӥнагогаосазы Инмар кылэз тодытӥзы; бордазы Иоанн юрттӥськисьсы вал. 6 Быдэс шормуӵез пыр потыса, Паф каре вуизы но отысен иудейёс пӧлысь Вариисус нимо туно-пеллёез, ӧрекчи пророкез, пумитазы. 7 Со Сергий Павел проконсулэн*а, визьмо пиосмуртэн, эшъяське вал. Сергий Павел Варнаваез но Савлэз дораз ӧтьыны ыстӥз, Инмар кылэз кылзӥськемез потӥз. 8 Нош Елима (Вариисус) туно-пеллё, – солэсь кин луэмзэ солэн нимыз ик возьматэ, – соослы пумитъяськиз, проконсулэз осконлэсь палэнтыны тыршиз. 9 Соку Савл, со ик Павел, Святой Духен тыр луыса, Елима шоры шонерак учкыса 10 шуиз: «Эй, котькыӵе но кескич луонэн, урод ужен пачылмем, диаволлэн пиез, шонерлыко улонлэн тушмонэз! Дугдод-а, уд-а Кузё-Инмарлэсь шонер сюресъёссэ кырыж карылэмысь? 11 Нош али, тани Кузё-Инмарлэн киыз тон вылэ ваське: тон синтэм луод, дыр вуытозь, шундыез уд ни адӟы». Со куспын ик Елима туно-пеллё вылэ пеймыт бус кадь шобыр усиз но со, отчы-татчы бергаса, ассэ валтыса нуись муртэ утчаны кутскиз. 12 Соку проконсул мар луэмез адӟиз но, Кузё-Инмарлэн дышетонэзлы паймыса, оскыны кутскиз.


  13 Пафысь ву вылтӥ кошкыса, Павел но соин ӵош луэмъёс Памфилияысь Пергия каре вуизы. Отысен Иоанн, соослэсь люкиськыса, Иерусалиме берытскиз. 14 Нош соос, Пергияысь кошкыса, Писидияысь Антиохия каре вуизы. Суббота нуналэ сӥнагогае пырыса пуксизы. 15 Моисей законэз но пророкъёслэсь гожтэмзэс лыдӟем бере сӥнагогалэн кузёйыръёсыз соослы вераны ыстӥзы: «Агай-вынъёс! Калыклэсь мылкыдзэ ӝутӥсь кылъёсты вань ке, вералэ».


  16 Павел султӥз но киыныз возьматыса шуиз: «Израильысь пиосмуртъёс, Инмарлэсь кышканэн улӥсьёс! Кылзӥськелэ: 17 Израиль калыклэн Инмарез асьмелэсь атайёсмес бырйиз. Египет музъемын улыкузы, калыкез вылӥ кариз но вылӥ суйбыгытэзлэн кужыменыз отысь поттӥз. 18 Ог ньыльдон аръёс ӵоже кыр дуннеын соосты сюдӥз-вордӥз. 19 Ханаан музъемысь сизьым калыкъёсты быдтыса, соослэсь музъемзэс Аслаз калыкезлы люкетлы сётказ. 20 Тазьы ог ньыль сю витьтон ар ортчиз. Самуил пророк потытозь, соослы судьяос сётылӥз. 21 Собере соос эксэй куризы но, Инмар соослы Вениамин выжыысь Кислэсь пизэ Саулэз сётӥз, ньыльдон ар ӵожелы. 22 Саулэз палэнтыса, Инмар соослы эксэе Давидэз пуктӥз, со сярысь Со тазьы ивортӥз: ”Аслам сюлмылы кельшись пиосмуртэз, Иессейлэсь пизэ Давидэз, шедьтӥ, со Мынэсьтым вань кулэ каронъёсме быдэстоз”. 23 Солэн выжыысьтыз ик, азьвыл кыл сётэмезъя, Инмар Израильлы Утисез Иисусэз ӝутӥз. 24 Ӵапак Солэн лыктон азяз вань израиль калыклы сьӧлыкъёс понна ӧпкельыса пылатӥськон сярысь Иоанн тодытӥз. 25 Нош улон сюресэз пумаз вуыку, Иоанн шуиз: ”Кин шуыса монэ лыдъяськоды, мон Со ӧвӧл. Но тани, мон бӧрсьын лыктэ Со, Кудӥзлэсь пыдысьтыз кутчанзэ пертчыны но мон уг сылӥськы”.


  26 Агай-вынъёс! Авраам выжыысь калык! Кин тӥ пӧлысь Инмарлэсь кышканэн улэ, тодэ: та утиськон кыл тӥледлы ыстэмын. 27 Уго Иерусалимын улӥсьёс, соослэн кузёйыръёссы Иисусэз ӧз тодмалэ, Сое судить карыса, соос пророкъёс пыр верам кылъёсты быдэстӥзы, кудъёссэ субботалы быдэ лыдӟо. 28 Виён понна нокыӵе но муг ӧз ке но шедьтэ, Пилатэз Сое виытыны куризы. 29 Со сярысь вань гожтэмез быдэстэм беразы, кирос бордысь басьтыса, шайгуэ понӥзы. 30 Нош Инмар Сое кулэмысь улӟытыса султытӥз. 31 Трос нуналъёс ӵоже Со, Соин ӵош Галилеяысь потыса, Иерусалиме лыктэмъёслы возьматъяськиз. Соос табере израиль калык азьын Солэн адӟисьёсыз-ивортӥсьёсыз луо. 32 Ми табере тӥледлы Ӟеч Ивор тодытӥськомы: Иисусэз кулэмысь улӟытыса, Инмар атайёсмылы сётэм кылзэ ми азьын – соослэн нылпиоссы азьын – быдэстӥз, 33 кызьы кыкетӥ псаломын но гожтэмын:


  ”Тон Мынам Пие,

  туннэ Мон Тонэ вордскытӥ”.


  34 Инмар Иисусэз кулэмысь улӟытыса султытӥз, Со табере сисьмонэз уз ни адӟы, – та сярысь Инмар тазьы шуиз:


  ”Мон тӥледлы Давидлы сётыны сӥзем дун-шектэм,

  вошъяськисьтэм ӟечлыкъёсме сёто”.

  35 Мукет интыын но шуэ:

  ”Аслад Дун-Сьӧлыктэмедлы сисьмонэз уд адӟыты”.


  36 Давид, Инмарлэн эрикезлы тэрытскыса, ас дыраз ужаз-тыршиз. Нош со кулӥз но, сое атайёсыныз огазе ватӥзы. Сисьмиз, сюйлы пӧрмиз. 37 Нош Со, Кудзэ Кузё-Инмар улӟытыса султытӥз, сисьмонэз ӧз адӟы. 38 Озьыен, агай-вынъёс, тӥледлы тодмо мед луоз: сьӧлыкъёсты куштон тӥледлы Иисус пыр ивортӥське. 39 Моисейлэн законэныз тӥляд шонере потэмды ӧз луы, нош Таиз пыр котькудӥз но оскись мурт шонере потоз. 40 Но чакласькелэ, пророкъёслэн верамзы тӥ вылэ медаз вуы:


  41 ”Учкелэ, серем карисьёс,

  паймоды но быроды;

  Мон уго тӥляд улоно нуналъёсады сыӵе уж лэсьтӥсько,

  кудӥзлы тӥ ӧй оскысалды, кин ке тӥледлы верасал ке но”».


  42 Сӥнагогаысь иудейёс потэм бере язычникъёс вуоно субботае но соослы та сярысь ик вераны куризы. 43 Люкаськемъёс кошкем бере тросэз иудейёс, нош озьы ик Инмарез сӥлы карись иудей осконэ берыктӥськемъёс Павелэн Варнава сьӧры мынӥзы. Апостолъёс соосын вераськизы, соосты Инмарлэн дэлетэз вылэ оскиськыса улыны косӥзы.


  44 Вуонояз субботае городын ваньмыз сямен улӥсьёс Инмар кылэз кылзӥськыны люкаськизы. 45 Нош иудейёс, калыкез адӟыса, кӧт пӧсен вожомизы но Павеллэн верамезлы пумитъяськизы, лек кылъёс веразы. 46 Соку Павелэн Варнава кышкатэк соослы веразы: «Инмар кылэз нырысь ик тӥледлы ми тодытыны кулэ вал, нош тӥ сое палэнтӥськоды. Асьтэдыз асьтэос быронтэм улонлы ярантэм кариськоды бере, табере ми язычникъёслы вазиськиськомы. 47 Кузё-Инмар милемлы тазьы косӥз уго:


  ”Мон Тонэ вань калыкъёсты югдытӥсь карисько,

  Тон пыр музъемлэн вань сэрегъёсаз утиськон мед лыктоз шуыса”».


  48 Тае кылыса, язычникъёс шумпотӥзы но Кузё-Инмарлэсь кылзэ данъяса улӥзы. Быронтэм улон басьтонлы азьвыл дасямъёс ваньзы оскыны кутскизы. 49 Кузё-Инмарлэн кылыз та шаерысь вань ёросъёсы вӧлмыны кутскиз. 50 Нош иудейёс вӧсяськыса улӥсь, сӥё-сано кышномуртъёсты но городысь кузёйыръёсты Павелэн Варнава вылэ узатӥзы, соосты ёртыны кутскизы но асьсэлэн музъем вылысьтызы уллязы. 51 Нош апостолъёс, соослы пумит пыдысьтызы сюйзэс курткыса, Иконияе кошкизы. 52 Дышетскисьёс шумпотонэн но Святой Духен тыр луизы.

  


  *а13:7 проконсул – кыӵе ке улосэн кивалтӥсь кузёйыр; губернатор

  

  
  

  АПОСТОЛЪЁСЛЭН УЖЪЁССЫ


  14-тӥ ЛЮКЕТ


  1 Иконияысен, котьку сямен ик, Павелэн Варнава иудейёслэн сӥнагогаязы пыризы. Соос вераськем бере туж трос иудейёс, озьы ик мукет калыкъёс но оскыны кутскизы. 2 Нош соослэн верамзылы оскымтэ иудейёс агай-вынъёслы пумит язычникъёслэсь сюлэмъёссэс вожомытӥзы, соослы пумит берыктӥзы. 3 Павелэн Варнава татын кема гинэ улӥзы. Кузё-Инмар сярысь кышкатэк вераса улӥзы, нош Кузё-Инмар Аслаз дэлетэз сярысь тодытонэз соослэн киосынызы лэсьтэм паймымон тодметъёс но ужъёс пыр юнматӥз. 4 Городысь калык шори люкиськиз: огъёсыз иудейёс пала кариськизы, нош мукетъёсыз – апостолъёс пала. 5 Язычникъёсын иудейёс асьсэлэн кузёйыръёсынызы ӵош соосты сантэманы но изэн жугыны кулэ шуыса вераськизы. 6 Тае тодыса, Павелэн Варнава Ликаония улосысь Листра но Дервия каръёсы, соослэн котырысьтызы гуртъёсы кошкизы. 7 Отын но Ӟеч Ивор тодытыса улӥзы.


  8 Листраын пыдтэм пиосмурт вал. Со вордскыкуз ик сыӵе вал, ноку но пыдыныз ӧз ветлы. 9 Со мурт Павеллэсь вераськемзэ кылзыса улӥз. Павел со шоры учкиз но солэн бурмон басьтыны осконэз вань шуыса адӟиз. 10 Соку со бадӟым куараен шуиз: «Кузё-Инмарлэн Иисус Христослэн нимыныз тыныд верасько: пыдъёсыд вылэ шонерак султы». Со соку ик тэтчыса султӥз но ветлыны кутскиз. 11 Нош калык Павеллэсь мар лэсьтэмзэ адӟем бераз бадӟым куараен, ликаон кылын шуиз: «Адями тусъем кариськыса, асьме доры инмаръёс васькизы». 12 Варнаваез Зевс шуыны кутскизы, нош Павелэз – Ермий, малы ке шуоно вераськон ужъёсын со кивалтэ вал. 13 Кар капка сьӧрын Зевслы сӥзем куала сылӥз. Солэн вӧсясез капка азе ошъёсты, сяська тугокоос вайыса, калыкен валче апостолъёслы курбон сётыны малпаз. 14 Нош Варнава но Павел апостолъёс, тае кылыса, дӥськутсэс шорияк кесизы, калык пӧлы дыртыса пыризы но бадӟым куараен шуизы: 15 «Воргоронъёс! Мар тӥ лэсьтӥськоды? Ми тӥ кадесь ик адямиос, та ӧвӧлтэмъёс бордысь мед куштӥськоды но улэп Инмар пала мед берытскоды шуыса, ми тӥледлы Ӟеч Ивор тодытӥськомы. Улэп Инмар кылдытӥз инмез но музъемез, зарезез но – ваньзэ, маръёс соос пушкын вань. 16 Азьвыл, вашкала аръёсы, Со котькуд калыклы аслыз гинэ тупась сюрестӥ ветлыны луонлык сётылӥз. 17 Но азьвыл кадь ик Со ялан Ачиз сярысь ӟеч ужъёс пыр тодэ вайытэ: инмысен асьмелы зор но удалтэм ю-нянё аръёс сётэ, сиёнэн но, шумпотонэн но сюлэмъёсмес тыр каре». 18 Тазьы вераса, соослы асьсэлы курбон сётонлэсь калыкез мырдэм-мырдэм дугдытӥзы. Калыкез ваньзэс гуртазы бертыны косӥзы.


  Соос отчы кылизы но калыкез дышетыса улӥзы. 19 Соку Антиохияысь, Иконияысь куд-ог иудейёс лыктӥзы. Апостолъёс кышкатэк тодытон дыръя калыкез соос бордысь мед куштӥськозы шуыса либатӥзы, шуизы: «Соос нокыӵе но зэмлыкез уг верало, ӧрекчасько гинэ». Калыкез ӝутказы но, соос Павелэз изэн лэзьяса жугизы, город сьӧры поттыса куштӥзы, малпазы, со кулӥз ини шуыса. 20 Нош дышетскисьёс котыраз люкаськем бере Павел султӥз но городэ берытскиз. Ӵуказеяз Варнаваен ӵош со Дервияе кошкиз.


  21 Дервия карын Ӟеч Иворез тодытэм беразы трос муртъёс дышетскись радэ пыризы. Собере отысен берытскыса, нош ик Листрае, Иконияе, Писидияысь Антиохия каре вуылӥзы. 22 Дышетскисьёслэсь лулзэс юнматӥзы, осконэн улыны косӥзы. Трос куректон-кайгуос пыр Инмар Эксэйлыке асьмелы пыроно луоз шуыса, соос дышетӥзы. 23 Кизэс вылазы поныса, черкъёслы кивалтӥсьёс пуктӥзы. Визь утизы, вӧсяськизы. Соосты Кузё-Инмарлэн киулаз сётӥзы, Солы соос оскыны кутскизы. 24 Собере Павелэн Варнава, Писидия пыр ортчыса, Памфилияе вуизы. 25 Пергияын Кузё-Инмарлэсь кылзэ тодытэм беразы Атталияе васькизы, 26 нош отысен ву вылтӥ Сирияысь Антиохияе кошкизы, – Инмар дорысь дэлет басьтыса, соос та городысен али быдэстэм ужазы ыстэмын вал.


  27 Отчы вуэм беразы, черке ветлӥсьёсты люкаса, соослы веразы, мар соосын Инмар кариз, кызьы Инмар мукет калыкъёслы но осконлэсь ӧссэ усьтӥз. 28 Дышетскисьёсын валче соос отын кема гинэ улӥзы.

  

  
  

  АПОСТОЛЪЁСЛЭН УЖЪЁССЫ


  15-тӥ ЛЮКЕТ


  1 Иудеяысь Антиохияе кыӵе ке но адямиос лыктыса, агай-вынъёсты Моисей сямъя вандӥськонэз ӧд ке ортчытэ, утиськыны уд быгатэ шуыса дышетыны кутскизы. 2 Нош соос куспын кужмо ченгешон ӝутӥськем бере Павелэн Варнава соосын ваче вуылӥзы. Соку Антиохияысь оскисьёс Павелэн Варнаваез, нош озьы ик асьсэ пӧлысь куд-огзэ та ужпумъя Иерусалиме апостолъёсын но Иерусалимысь вӧсяськисьёслэн кивалтӥсьёсынызы вераськыны ыстоно кариськизы. 3 Озьы соосты быдэс черкен келязы. Финикия но Самария пыр ортчизы, отын соос язычникъёсты осконэ берыктэмзы сярысь веразы. Та иворзы ваньмызлы агай-вынъёслы бадӟым шумпотон вайиз. 4 Иерусалиме вуэм беразы соосты быдэс черк, апостолъёс, татысь вӧсяськисьёслэн кивалтӥсьёссы ӟеч пумитазы. Павелэн Варнава соослы ивортӥзы Инмарлэсь соосын мар каремзэ но кызьы Инмар мукет калыкъёслы но осконлэсь ӧссэ усьтӥз. 5 Соку осконэз тугась-пожась фарисейёс пӧлысь куд-огез оскыны кутскемъёс ӝутскыса шуизы: «Язычникъёс пӧлысь осконэ берыктэмъёслы но вандӥськон сямез ортчытыны, Моисейлэсь законзэ утьыны косоно».


  6 Апостолъёс но татысь вӧсяськисьёслэн кивалтӥсьёссы та ужпумез эскерыны люкаськизы. 7 Кема вераськем-эскерем беразы Петр султыса соослы шуиз: «Агай-вынъёс! Тӥ тодӥськоды, кызьы кутсконысеныз ик асьме пӧлысь Инмар монэ бырйиз, Ӟеч Иворлэсь кылзэ мынам ымысьтым язычникъёс мед кылозы но оскыны мед кутскозы шуыса. 8 Сюлэмез Тодӥсь Инмар соосты но кабыл басьтэмзэ возьматӥз, уго язычникъёслы но, асьмелы кадь ик, Со Святой Духез лэзиз. 9 Асьмемыз соослэсь номырин но ӧз висъя, оскон пыр соослэсь сюлэмзэс чылкытатӥз. 10 Малы бен тӥ али Инмарлэсь визьзэ сынаськоды, дышетскисьёслэн сильсьӧразы зӥбет поныны ӧдъяськоды, кудзэ атайёсмы но, асьмеос но нуыны ӧм быгатэ? 11 Нош ми оскиськомы, соос кадь ик асьмеос но Кузё-Инмарлэн Иисус Христослэн дэлетэныз утиськомы шуыса».


  12 Соку вань люкаськемъёс чус кариськизы но Варнаваен Павелэз кылзӥськизы. Соос веразы, кыӵе паймымон тодметъёс, паймымон ужъёс Инмар соос пыр язычникъёс дорын лэсьтӥз. 13 Соос чус кариськем бере Иаков вераськыны кутскиз, со шуиз: «Агай-вынъёс! Монэ кылзӥське: 14 Симон валэктӥз, кызьы Инмар азьвыл ик язычникъёс пумысен сюлмаськиз, Аслэсьтыз нимзэ нуллӥсь калык кылдытон понна соос пӧлысь адямиосты люказ. 15 Пророкъёслэн но верам кылъёссы таин тупало, гожтэмын уго:


  16 ”Собере берытско но Давидлэсь

  куашкатэм-погыртэм скиниязэ выльдыса ӝуто,

  маиз отын куашкатэмын вал, сое выльдо, тупато, –

  17 мукет адямиос но, вань калыкъёс но,

  кинъёс пушкын Мынам нимы тодытэмын луоз,

  мед утчалозы Кузё-Инмарез, – тае лэсьтӥсь Кузё-Инмар шуэ”.


  18 Вапумъёслэн кутсконысенызы Инмарлэн ужъёсыз Аслыз Инмарлы тодмо. 19 Соин ик малпасько, Инмар пала кариськись язычникъёслы секытлыкъёс-могӟетъёс кылдытъяно ӧвӧл. 20 Соослы гожтэт ыстоно, соослы верано: мед куштӥськозы сульдэръёссылы курбон сётэм сиёнъёсты сиемысь, азыса-калгыса улонлэсь, кекаса-ӝикаса кулэм пудолэсь сӥльзэ, вирез сиёнлэсь. Мукетъёслы медаз лэсьтэ сое, мае асьсэлы лэсьтэмез кулэ уг каро. 21 Уго вашкала дырысен кутскыса ик, Моисейлэсь законзэ тодытӥсьёс котькуд городын-гуртын вань, Моисей законэз котькуд суббота нуналэ сӥнагогаосын чирдо».


  22 Соку апостолъёс но вӧсяськисьёслэн кивалтӥсьёссы быдэс черкен ӵош вераськизы асьсэ пӧлысь кӧня ке муртэ бырйыса Павелэн Варнава сьӧры Антиохияе ыстыны. Бырйизы Варсава шуон Иудаез но Сӥлаез – агай-вынъёс куспысь кивалтӥсьёсты. 23 Ас киынызы таӵе гожтэт гожтыса сётӥзы: «Антиохияын, Сирияын, Киликияын улӥсь язычникъёс пӧлысь потэм агай-вынъёслы апостолъёс, татысь вӧсяськисьёслэн кивалтӥсьёссы но агай-вынъёс салам верало. 24 Ми кылӥмы, кызьы ми пӧлысь потэм куд-ог адямиос вандӥськон сямез но законэз утьыны кулэ шуыса асьсэ вераськонъёсынызы тӥледыз абдратӥзы, тӥлесьтыд лулъёстэс куалектытӥзы, ми соослы нокыӵе но сыӵе-таӵе косонъёс ӧм ке но сётэ вал. 25 Соин ик ми люкаськыса огкылысь малпамы милям гажано Варнаваенымы, Павелэнымы ӵош тӥ доры бырйыса кӧня ке муртэ ыстыны, – 26 Кузё-Инмармылэн Иисус Христослэн нимыз понна асьсэлэсь лулзэс сётыны дась луэм адямиосты. 27 Озьы ик Иудаен Сӥлаез ми ыстӥськомы, соос тӥледлы асьсэос та сярысь ик вералозы. 28 Уго Святой Духлы, милемлы но кулэ ӧвӧл тӥ вылэ бадӟымесь секытлыкъёс тырыны, – таизэ, тужгес кулэ луисьсэ, сяна: 29 куштӥськелэ сульдэръёслы-идолъёслы курбон сётэм сиёнъёсты, вирез сиемысь, кекаса-ӝикаса кулэм пудолэсь сӥльзэ сиёнлэсь, азыса-калгыса улэмысь дугдэ. Мукетъёслы медад лэсьтэ сое, мае асьтэлы лэсьтэмез кулэ уд кариське. Ваньзэ тае быдэсъяса улӥды ке, ӟеч лэсьтоды. Ӟеч луэ».


  30 Та ыстэм муртъёс Антиохияе вуизы но, оскись адямиосты люкаса, соослы гожтэтсэс сётӥзы. 31 Соос лыдӟизы но таӵе иворлы шумпотӥзы. 32 Иудаен Сӥла кыксы ик пророкъёс вал, соос асьсэлэн кылынызы-веранэнызы агай-вынъёслэсь мылкыдзэс лӧпкытӥзы, осконзэс юнматӥзы. 33 Кӧня ке дыр отын улэм беразы агай-вынъёс соосты, ӟеч сюрес сӥзьыса, апостолъёс доры келязы. 34 Сӥла отчы ик кыльыны малпаз. (Нош Иуда Иерусалиме берытскиз.) 35 Павелэн Варнава Антиохияын вал. Соос трос мукетъёсын ӵош Кузё-Инмарлэсь кылзэ дышетыса, Ӟеч Ивор тодытыса улӥзы.


  36 Кӧня ке дыр ортчыса, Павел Варнавалы шуиз: «Кузё-Инмарлэсь кылзэ тодытэм городъёсы ойдо нош ик мыномы, учкомы, кызьы уло агай-вынъёсмы». 37 Варнава Марк шуон Иоаннэз сьӧразы басьтыны ӧдъя вал, 38 нош Павел сое басьтоно ӧз ни кариськы, малы ке шуоно тодаз вайиз, кызьы та пияш Памфилияысен соос бордысь палэнскиз но соосын ӵош кутскем уже ӧз ни пыриськы. 39 Та пумысен вожвылъяськон потӥз но, соин сэрен соос ог-огзылэсь люкиськоно луизы. Варнава, Маркез сьӧраз басьтыса, Кипре кошкиз. 40 Нош Павел аслыз Сӥлаез бырйиз. Агай-вынъёс солы Инмарлэсь дэлетсэ сӥзем бере со сюрес вылэ потӥз. 41 Со Сирияен Киликия пыр ортчиз, черкъёсты юнматыса ветлӥз.

  

  
  

  АПОСТОЛЪЁСЛЭН УЖЪЁССЫ


  16-тӥ ЛЮКЕТ


  1 Отысен Павел Дервияе но Листрае вуылӥз. Отын Тимофей нимо дышетскись вал, солэн анаез иудейёс пӧлысь, Иисус Христослы оскыны кутскем мурт, нош атаез эллин вал. 2 Тимофей сярысь Листраын но, Иконияын но улӥсь агай-вынъёс умойзэ веразы. 3 Павел сое ас сьӧраз басьтыны мылкыд кариз. Та ёросын улӥсь иудейёсты буйгатон понна Павел солы вандӥськон сямез ортчытӥз, – уго ваньмыз тодо вал, солэн атаез эллин шуыса. 4 Городысь городъёсы ветлыса, соос апостолъёслэсь, вӧсяськисьёслэн кивалтӥсьёссылэсь Иерусалимын ортчем кенешазы кутэм косонъёссэс вӧсяськисьёслы чаклан-утён понна сётъязы. 5 Черкъёс оскон пыр юнмазы, нуналлы быдэ соослэн лыдзы тросгес но тросгес луиз.


  6 Фригия но Галатия музъемъёс пыр ортчизы, но Святой Дух соосты Асияын Инмар кылэз тодытыны ӧз лэзьы. 7 Мисия ёросэ вуыса, соос Вифинияе мыныны ӧдъяло вал, нош Дух соосты отчы мыныны ӧз лэзьы. 8 Мисияез ортчыса, Троадае васькизы. 9 Уйин Павеллы адӟон вал: кыӵе ке но македон пиосмурт солэн азяз султӥз но сое курыса шуиз: «Македонияе лыкты, милемлы юртты». 10 Та адӟон бере соку ик ми Македонияе мыноно кариськимы, малпамы, Кузё-Инмар милемыз отын Ӟеч Иворез тодытыны ӧте шуыса.


  11 Троадаысь потӥмы но шонерак Самофракияе вуимы, мукетаз нуналэ – Неаполе, 12 нош отысен – Филиппые: Македониялэн сопал люкетысьтыз та нырысетӥез город, Рим кунлэн колониез луэ. Та городын ми кӧня ке нунал улӥмы. 13 Суббота нуналэ город сьӧрысь шур дуре потӥмы, малпамы, отын вӧсяськон луоз шуыса; отчы люкаськем нылкышноосын вераськыса пукимы. 14 Отын вал Фиатир карысь Лидия нимо нылкышно, дуно кумач басмаен вузкарись. Со Инмарлы оскись мурт вал, отын со кылзӥськыса пукиз. Павеллэсь верамзэ кабыл басьтон понна Кузё-Инмар солэсь сюлэмзэ усьтӥз. 15 Со но, солэн семьяосыз но пылатӥськизы. Собере со милемлы тазьы шуиз: «Тӥ монэ Кузё-Инмарлы оскиськымон адями шуыса лыдъяськоды ке, мынам коркам лыктэ но улэ». Со туж куриз но, ми солэсь кылзӥськимы.


  16 Луиз озьы: ми вӧсяськонэ мынӥськомы вал, азьпалзэ тодытыса верась урод духен кутэм одӥг ляльчи нылмурт милемын пумиськиз. Со азьпалзэ тунаса веранэн аслаз кузёосызлы бадӟым узырлык вае вал. 17 Павелэн ми бӧрсьы со мынӥз но тазьы вераса черекъяз: «Та адямиос – Вылысь Инмарлэн ляльчиосыз, соос асьмелы утиськон сюрес сярысь верало». 18 Тазьы со трос нунал лэсьтӥз. Павеллэн вожез потӥз но берытскыса духлы шуиз: «Иисус Христослэн нимыныз нылмуртлэн пушкысьтыз тонэ потыны косӥсько». Со куспын ик дух потӥз. 19 Соку ляльчи ныллэн кузёосыз, барыш басьтонлэсь быремзэ адӟыса, Павелэн Сӥлаез кутӥзы но кузёйыръёс доры, калык люкаськон интые нуизы. 20 Соосты кузёйыръёс доры вайыса шуизы: «Та адямиос иудейёс луо, соос асьмелэсь улон интымес огыр-бугыр каро. 21 Асьмелы, римлянъёслы, кабыл басьтыны но, быдэсъяны но ярасьтэм сямъёсты-йылолъёсты соос тодыто». 22 Калык но Павелэн Сӥлалы пумит султӥз. Нош кузёйыръёс соослэсь дӥськутсэс кесяса, ньӧрен жугыны косӥзы. 23 Трос жугем беразы пытсэтэ ворсазы. Пытсэт возьмасьлы соосты зол возьманы косӥзы. 24 Таӵе косон басьтыса, возьмаськись соосты пыдлось пытсэтэ пыртӥз но пыдъёссэс сьӧлтаз.


  25 Уйшор вадесын Павелэн Сӥла вӧсяськизы, Инмарез кырӟаса данъязы, нош пытсэтын пукисьёс соосты кылзыса улӥзы. 26 Шӧдтэк шорысь туж кужмо музъем зурказ, пытсэтлэн сылон инъетэз ик зурказ; со дыре ик вань ӧсъёс усьтӥськизы, ваньзылэн сьӧлтэтъёссы усьылӥзы. 27 Нош пытсэт возьмась сайкам бераз адӟиз: пытсэтлэн ӧсъёсыз усьтӥськемын. Пытсэтын пукисьёс пегӟизы кожаса, со, мечсэ поттыса, ассэ быдтыны малпа вал ини. 28 Нош Павел бадӟым куаразэ поттыса шуиз: «Астэ эн быдты, ми ваньмы татын». 29 Соку возьмаськись тыл куриз, пытсэтэ бызьыса пыриз но куалекъяса Павелэн Сӥла азе уськытскиз. 30 Соосты педло поттыса шуиз: «Кузёосы! Мар мыным кароно утиськон понна?» 31 Павелэн Сӥла солы шуизы: «Кузё-Инмарлы Иисус Христослы оскы, соку тон но, тынад семьяед но утиськоды». 32 Соку солы но, солэн коркасьтыз вань адямиослы но Кузё-Инмарлэсь кылзэ тодытӥзы. 33 Со часын ик, уйин, соосты басьтыса, яраоссэс гылтӥз но чик ӝегатскытэк ачиз но, солэн быдэс семьяез но пылатӥськизы. 34 Павелэн Сӥлаез ас дораз вайыса куно кариз. Инмарлы оскыны кутскемзы понна ваньназы шумпотӥзы.


  35 Ӵукна вуэм бере кивалтӥсьёс медоосты пытсэт возьмасьёслы вераны ыстӥзы: «Мозмытэ со адямиосты». 36 Пытсэт возьмась та сярысь Павеллы вераз: «Кивалтӥсьёс тӥледыз мозмытыны лэзизы. Табере потэ но каньыллыкен мынэ кытчы мынӥськоды». 37 Нош Павел соослы шуиз: «Милемды, Рим кунлэсь адямиоссэ, судтэк вань калык азьын жугизы но пытсэтэ куштӥзы, нош табере лушкемен келяны туртто? Ӧвӧл, мед лыктозы но асьсэос мед мозмытозы». 38 Та кылъёсты медоос кивалтӥсьёслы веразы, нош соос, таос Рим кунлэн адямиосыз луо шуыса кылэм беразы, куалектӥзы. 39 Собере лыктӥзы но вожзэс медаз поттэ вал шуыса куризы. Мозмытэм беразы улон интыысьтызы кошкыны куризы. 40 Пытсэтысь потэм беразы Павелэн Сӥла Лидия доры лыктӥзы. Отысь агай-вынъёсын адӟиськем беразы соослэсь мылкыдзэс ӝутӥзы, собере отысь кошкизы.

  

  
  

  АПОСТОЛЪЁСЛЭН УЖЪЁССЫ


  17-тӥ ЛЮКЕТ


  1 Амфиполь но Аполлония пыр ортчыса, Павелэн Сӥла Фессалоникае вуизы. Отын иудейёслэн сӥнагогазы вал. 2 Огдышем сямызъя Павел, соос доры пырыса, куинь суббота ӵоже Священной Гожтэмъёсъя соосын вераськиз. 3 Со валэктыны, оскытыны тыршиз, кызьы Христослы курадӟонэз чидано но собере кулэмысь улӟыса султоно вал; кызьы та Иисус, Кудзэ со соослы тодытӥз, Христос ик луэ шуыса валэктӥз. 4 Соос пӧлысь куд-огез оскыны кутскизы но Павелэн Сӥла пала кариськизы. Соос пӧлын трос вал Инмарез сӥлы карись эллинъёс, озьы ик нимо-дано кышномуртъёс но ӧжыт ӧй вал. 5 Нош оскисьтэм иудейёс вожъяськеменызы сэрен куд-ог укылтэм муртъёсты калык люкаськон интыосы мыныса вайизы но городэз огыр-бугыр каризы. Соос, Иасонлэн корка дораз лыктыса, апостолъёсты калык азе поттыны косыса ёртӥзы. 6 Павелэн Сӥлаез шедьтымтэенызы сэрен Иасонэз но куд-ог агай-вынъёсты городлэн кузёйыръёсыз доры валтыса нуыкузы, тазьы кеськизы: «Таос, быдэс дуннеез бугыртӥсьёс, татчы но лыктӥллям ини, 7 нош Иасон соосты гуртаз вайиз. Ваньзы соос кесарьлэн косонъёсызлы пумит мыно, шуо мукет эксэй, пе, вань – Иисус». 8 Тае кылыса, калык но, городлэн кузёйыръёсыз но куалектӥзы. 9 Иасонэз но, мукетъёссэ но Инмарлы оскисьёсты тырмыт коньдон тырытэм беразы кошкыны лэзизы.


  10 Агай-вынъёс со уе ик Павелэн Сӥлаез Верияе келязы. Отчы вуыса, соос иудейёслэн сӥнагогаязы мынӥзы. 11 Татысьёсыз иудейёс, Фессалоникаысьёсыз сярысь, лякыт сюлэмоесьгес вал: Инмар кылэз соос шумпотыса кабыл басьтӥзы. Шонер-а тазьы луэ, уг-а соиз, я таиз верам шуыса, нуналлы быдэ Священной Гожтэмъёсты эскерыса улӥзы. 12 Верияысь иудейёс тросэз оскыны кутскизы. Озьы ик эллинъёс пӧлысь нимо-дано нылкышноос, трос пиосмуртъёс но оскыны кутскизы. 13 Нош куке Фессалоникаысь иудейёс Павел Верияын но Инмар кылэз тодытэ шуыса тодӥзы, соку соос, татчы лыктыса, калыкез сураны-пожаны, огыр-бугыр карыны кутскизы. 14 Соку агай-вынъёс ӝегатскытэк Павелэз зарезь дуре келязы, нош Сӥлаен Тимофей татчы ик кылизы. 15 Павелэз келяса мынӥсьёс сое Афины карозь вуттӥзы. Сӥлаен Тимофей, ӝоггес Павел доры мед лыктозы шуыса, солэсь косонзэ басьтэм беразы келяса мынӥсьёс доразы берытскизы.


  16 Афиныысен Сӥлаен Тимофеез возьмаса улон дыръяз, сульдэръёсын-идолъёсын пачылмем городэз адӟыса, Павеллэн лулыз-сюлмыз куректыны кутскиз. 17 Сӥнагогаын иудейёсын, нош озьы ик Инмарез сӥлы карись мукет калыкъёсын вераськылыса улылӥз. Нуналлы быдэ калыклэн вузкарыны люкаськон интыосаз лыктэмъёсын пумиськылӥз. 18 Эпикурей но стоик философъёс пӧлысь куд-огъёсыз соин ченгешыны кутскизы. Одӥгъёсыз шуизы: «Мар вераны ӧдъя та кыллы бырем?», нош мукетъёсыз: «Мурт инмаръёс сярысь со тодытъя, лэся», – уго Павел Иисус сярысь, улӟыса султон сярысь Ӟеч Ивор тодытыса улӥз. 19 Сое кутӥзы но Ареопаге*а вайыса шуизы: «Быгатӥськомы-а ми тодыны, мар со выль дышетон, кудзэ тон тодытӥськод? 20 Уго кыӵе ке но паймоно кадь тынад верам кылъёсыд ми доры вуо. Соин ик тодэммы потэ, мар со сыӵе?» 21 Афиныын улӥсьёс, соос доры мукет кунъёсысь лыктэмъёс, выль ивор вераса, иворъёс кылзыса дыр ортчытъянэз кадь номыре но мукет ужез озьы ӧз яратылэ.


  22 Ареопаглэн шораз султыса, Павел шуиз: «Афины карын улӥсьёс! Мон адӟисько, тӥ оскон пала кыстӥськись адямиос луиськоды шуыса. 23 Тӥляд вӧсяськон интыостӥды утчаськыса ветлыкум, курбон сётон интыдэс мон шедьтӥ, со бордын гожтэмын: ”тодмотэм Инмарлы”. Сое, Кудзэ тӥ тодытэк санэ понӥськоды, самой Со Инмарез мон тӥледлы тодытӥсько.


  24 Дуннеез но, маиз отын вань, ваньзэ Кылдытӥсь Инмар – Со инлэн но, музъемлэн но Кузё-Инмарзы луэ. Сое киын лэсьтэм вӧсь коркаосы улыны интыяны уг луы, 25 адями киын ужам-тыршемез Со кулэ уг кары, номырлы но Со ёрмыса уг улы. Ачиз ваньмызлы сётэ: улон но, шокан но – ваньзэ, мар кулэ. 26 Одӥг адями бордысь Со вань калыкъёсты поттӥз быдэс музъемлэн бам вылаз улон понна. Соослы мертам улон дыр сётӥз, улон интылы музъем висъяз, – 27 соос Инмарез мед утчалозы, уз шӧдэ-а, уз шедьтэ-а Сое шуыса, Со уго ваньмылы асьмелы матын улэ. 28 Уго ваньмы асьмеос Со бордын улӥськомы, азьлань мынӥськомы, улӥськомы-вылӥськомы, кызьы тӥляд куд-ог кылбурчиосты но шуизы: ”Ми Солэн выжыысьтыз”. 29 Озьыен, асьмеос Инмарлэн выжыысьтыз луиськомы бере, соин ик малпаны но кулэ ӧвӧл, Инмар – со адямиослэн устолыкенызы, адямиослэн ас малпамзыя зарнилэсь, азвесьлэсь яке излэсь пӧрмытэм сульдэр луэ шуыса. 30 Азьвылзэ, тодытэк улон дыръёсы лэсьтэм янгышъёсты, санэ понытэк кельтэ, нош та виысен Инмар вань адямиослы котькытысен но ӧпкельыса сьӧлыкъёслэсь куштӥськыны косэ. 31 Уго Со Аслаз тупатэм-пуктэм нуналаз быдэс дунне вылэз Аслаз азьвыл ик быръем Пимуртэз пыр шонер судить кароз. Аслэсьтыз быръёнзэ Инмар Сое кулэмысь улӟытыса султытон пыр вань адямиослы возьматӥз».


  32 Кулэмысь улӟыса султон сярысь веранэз кылыса, одӥгъёсыз серекъязы, нош мукетъёсыз шуизы: «Та сярысь тонэ эшшо мукет дыръя но кылзомы на». 33 Собере Павел соос пӧлысь потыса кошкиз. 34 Куд-ог адямиос Павел пала кариськизы, оскыны кутскизы. Соос пӧлын вал Дионисий Ареопагит, Дамарь нимо кышномурт но куд-ог мукетъёсыз.

  


  *а17:19 Ареопаг – Афиныысь вырйыл, вашкала аръёсы татын суд лэсьтон инты вал

  

  
  

  АПОСТОЛЪЁСЛЭН УЖЪЁССЫ


  18-тӥ ЛЮКЕТ


  1 Та бере, Афиныысь кошкыса, Павел Коринфе вуиз. 2 Татысен со Понтын вордскем Акила нимо иудеез но солэсь Прискилла кышнозэ шедьтӥз. Соос алигес гинэ Италиысь вуэмын вал, – Клавдий эксэй вань иудейёсты Римысь кошкыны косӥз. Павел, соос доры лыктыса, отчы ик ужаны но кылиз. 3 Соослэн киужзы-ӧнерлыксы солэн кадь ик, – палаткаос лэсьтон вал. 4 Котькуд суббота нуналэ со сӥнагогаын вераськиз, иудейёсты но, мукет калыкъёсты но оскон пала берыктыны тыршиз.


  5 Сӥлаен Тимофей Македонияысь вуэм бере Павел вань лулыныз-сюлмыныз Иисуслэсь Христос луэмзэ иудейёслы тодытонлы ӝутӥськиз. 6 Нош иудейёс пумитъяськизы, олокыӵе но лек кылъёс веразы. Соку Павел, дӥськутсэ курткыса, соослы шуиз: «Тӥляд вирды асьтэлэн йыр вылады, мон янгыш ӧвӧл; табере мон язычникъёс доры мынӥсько». 7 Отысь кошкыса, Инмарез сӥлы карись Иуст нимо мурт доры лыктӥз, солэн коркаез сӥнагога вӧзын ик вал. 8 Крисп, сӥнагогалэн кивалтӥсез, вань семьяеныз Кузё-Инмарлы оскыны кутскиз. Коринф карын тросэз улӥсьёс Павелэз кылзӥськем беразы оскыны кутскизы, пылатӥськизы. 9 Кузё-Инмар уйин Павеллы возьматскон пыр шуиз: «Эн кышка, дугдылытэк вера, тодытытэк эн ул. 10 Мон тонэн огазьын, нокин но тыныд уродзэ уз лэсьты, та городын трос уго Мынам адямиосы». 11 Инмар кыллы дышетыса, Павел татын ар но куать толэзь ӵоже улӥз.


  12 Нош Ахаия улосын проконсул луыса Галлион улон дыръя иудейёс огкылысь Павел вылэ урдскизы, сое суд лэсьтон интые кутыса вайизы, соос шуизы: 13 «Та адями Инмарез сӥлы карыны асьме законъя уг дышеты». 14 Нош куке Павел маке но вераны ӧдъя вал, Галлион иудейёслы шуиз: «Иудейёс! Та адями кыӵе ке но йыруж яке законлы пумит уж лэсьтысал ке, соку тӥледыз кылзыны мынам муге луысал. 15 Нош куке ченгешон мынэ дышетон сярысь, нимъёс сярысь, тӥляд законды сярысь, соку асьтэос эскере-чаклалэ: отын мынам судья луэме уг поты». 16 Суд лэсьтон интыысь соосты улляз. 17 Соку ваньзы эллинъёс сӥнагогалэсь кузёйырзэ Сосфенэз кутыса суд лэсьтон интыын жугизы; нош Галлион та пумысен нокыӵе но ӧз кариськы.


  18 Павел отын эшшо трос гинэ нуналъёс улӥз на. Собере, агай-вынъёсын люкиськем бераз, ву вылтӥ Сирияе кошкиз, – соин ӵош Акилаен Прискилла мынӥзы, – Инмар азьын сӥзиськем кылзэ быдэстыса, Кенхреяысен Павел йырсизэ ӵышкиз. 19 Ефесэ вуыса, соосты отчы кельтӥз, нош ачиз сӥнагогае пыриз но иудейёсын вераськыны кутскиз. 20 Соос куризы вал Павелэз кемагес соос дорын улыны, но со соглаш ӧз луы. 21 Соосын люкиськыкуз, Павел шуиз: «Матэ вуись праздникез мон одно ик Иерусалимын ортчытыны кулэ; тӥ доры мон, Инмарлы кулэ ке, нош ик берытско». Собере со Ефесысь кошкиз. (Нош Акилаен Прискилла Ефесэ кылизы.) 22 Кесарияе вуэм бераз Павел Иерусалиме мынӥз, отысь черклы ӟеч мылкыдзэ верам бераз Антиохияе кошкиз. 23 Отын кӧня ке но дыр улэм бераз со азьлане вырӟиз. Христослэн дышетонэз пала берытскемъёслэсь осконзэс юнматыса, со Галатия, Фригия шаеръёс пыр ортчиз.


  24 Александрияын вордскем Аполлос нимо иудей, кыллы усто, Гожтэмъёсты ӟеч тодӥсь мурт, Ефесэ лыктӥз. 25 Со Кузё-Инмарлэн сюресэзлы дышетэмын вал. Лулыныз-сюлмыныз ӝуатскыса, со Кузё-Инмар Иисус сярысь шонер вераз, дышетӥз, – Иоаннлэсь пылатонзэ гинэ тодэ ке но вал. 26 Сӥнагогаын со кышкатэк вераны кутскиз. Сое кылзыса, Прискиллаен Акила сое доразы ӧтизы но солы Кузё-Инмарлэн сюресэз сярысь эшшо но шонергес валэктӥзы. 27 Нош Аполлос Ахаияе мыныны малпам бере агай-вынъёс отысь дышетскисьёслы гожтэт ыстӥзы, сое бордазы мед кутозы шуыса. Отчы вуэм бераз Инмарлэн дэлетэз пыр оскыны кутскем муртъёслы со трос юрттӥз: 28 уго вань калык азьын Иисус – Со Христос луэ шуыса дышетӥз. Священной Гожтэмъёсысь верамъёсыз возьматыса-валэктыса, иудейёслэсь пумит веранъёссэс куашкатъяз.

  

  
  

  АПОСТОЛЪЁСЛЭН УЖЪЁССЫ


  19-тӥ ЛЮКЕТ


  1 Аполлос Коринфын улон дыръя Павел гурезё шаеръёстӥ ветлӥз. Ефесэ вуиз но, отысь куд-ог дышетскисьёсты шедьтыса, 2 соослы шуиз: «Оскыны кутскем берады Святой Духез кабыл басьтӥды-а?» Нош соос солы шуизы: «Нош милям кылэммы но ӧвӧл, вань-а, ӧвӧл-а Святой Дух». 3 Павел соослы шуиз: «Кыӵе пылатонэн тӥ пылатӥськиды?» Соос ответ сётӥзы: «Иоаннлэн пылатонэныз». 4 Павел шуиз: «Кинъёс ӧпкельыса сьӧлыкъёслэсь куштӥськизы, соосты Иоанн пылатӥз. Со бӧрсьы Лыктӥсьлы, Иисус Христослы, мед оскозы шуыса, адямиосты дышетӥз». 5 Тае кылыса, соос Кузё-Инмарлэн Иисуслэн нимыз понна пылатӥськизы. 6 Нош Павел соос вылэ кизэ понэм бере соос вылэ Святой Дух васькиз, соку соос мукет кылъёсын вераськыны но Инмарлэсь кылзэ ивортыны кутскизы. 7 Соос ог дас кык мурт вал.


  8 Павел сӥнагогае лыктӥз но куинь толэзь ӵоже Инмар Эксэйлык сярысь кышкатэк тодытыса-вераса, оскон пыӵатыса улӥз. 9 Нош куд-огезлэн сюлэмзы чурытомемен, оскымтэысьтызы, калык азьын Кузё-Инмарлэсь сюрессэ урод кылъёсын куаретэмысьтызы, Павел, дышетскисьёсты сьӧраз басьтыса, соос дорысь кошкиз. Нуналлы быдэ Тираннлэн училищеяз дышетыса-тодытыса улӥз. 10 Тазьы ог кык ар ӵоже кыстӥськиз. Соку Асия шаерын вань улӥсьёс, кызьы ке иудейёс, озьы ик мукет калыкъёс, Кузё-Инмар Иисус сярысь тодытонэз кылӥзы.


  11 Павеллэн киыз пыр Инмар трос паймымон ужъёс лэсьтӥз. 12 Тани, солэсь нуллэм дӥськутъёссэ висисьёс вылэ понылӥзы но, соос висемысь дугдылӥзы, соос пушкысь периос потылӥзы. 13 Иудейёс пӧлысь куд-ог пыдйылчи туно-пеллёос гинэ но перияськем муртъёс вылын Кузё-Инмарлэсь Иисуслэсь нимзэ поттылыны кутскизы, шуылӥзы: «Иисуслэн нимыныз, Кудӥз сярысь Павел тодытэ, тӥледыз потыны косӥсько». 14 Тазьы лэсьто вылэм Скева нимо иудей архиерейлэн сизьым пиосыз. 15 Ответ сётыса, пери шуиз: «Иисусэз тодӥсько, Павел но мыным тодмо, нош тӥ кинъёс луиськоды?» 16 Перияськем адями вылазы тэтчиз но соосты вормыса туж зол жугиз. Соос гольык, ӟуз вир луыса, со коркась пегӟыса кошконо луизы. 17 Ефесын улӥсь вань иудейёслы, озьы ик мукет калыкъёслы но та тодмо луиз, ваньзы соос кышканы кутскизы. Со дырысен Кузё-Инмарлэн Иисуслэн нимыз туж тодмо-дано луиз. 18 Оскыны кутскемъёс пӧлысь тросэз лыктыса асьсэлэсь сьӧлыко ужъёссэс ватытэк-танытэк веразы. 19 Нош тунаськонэн вырисьёс пӧлысь тросэз книгаоссэс люкаса, вань калык азьын сутӥзы. Книгаослэсь дунзэ ӵотазы: витьтон сюрс драхма тыр луэм. 20 Таӵе кужымен вӧлмыны, йылыны кутскиз Кузё-Инмарлэн кылыз.


  21 Та учыр бере, Духлэн валтэмезъя, Павел малпаз, Македонияен Ахаия пыр потыса, Иерусалиме мыныны. Со шуиз: «Отчы вуылэм берам Римез но мон адӟыны кулэ». 22 Аслэсьтыз юрттӥськисьёссэ, Тимофеен Ерастэз, кыкназэс Македонияе ыстӥз, нош ачиз огдырлы Асияе кылиз.


  23 Со виын Кузё-Инмарлэн сюресэзлы пумит Ефесын бадӟым бугыръяськон ӝутскиз. 24 Кыӵе ке но Димитрий нимо азвесь тӥрлык дурись, Артемидалы*а сӥзем вӧсь коркалэсь сульдэрзэ лэсьтылӥсь, кибашлыослы бадӟым барыш вайылӥсь мурт, 25 ачиз выллем азвесь тӥрлык лэсьтӥсьёсты люкаса шуиз: «Эшъёс! Тӥ тодӥськоды ук, та ужмы бордысь асьмелэн тыр улонмы потэ шуыса. 26 Тӥ адӟиськоды но, кылӥськоды но ук Ефесын гинэ ӧвӧл, оло, быдэс Асияын та Павел, ”адями киын лэсьтэм инмаръёс Инмар ӧвӧл” шуыса, аслаз веран-оскытонъёсыныз трос калыкез ас палаз берыктӥз ини. 27 Та асьмелэн ужмылы гинэ урод дан, кышкытлык уг вайы, та бере быдӟым инмармылы Артемидалы сӥзем вӧсь корка но номыр ӵотэ уз ни понӥськы, Асиялэн но, быдэс дуннелэн но сӥлы кароно Артемидаезлэн быдӟымлыкез куашкалоз».


  28 Тае кылзэм беразы соос йыркурен пачылмыса кесяськыны кутскизы: «Ефесысь Артемида быдӟым!» 29 Быдэс городын огыр-бугыр луиз. Павеллэсь ӵош ветлон эшъёссэ, македон пиосты Гаиез но Аристархез кырмыса, соос огкылысь калык люкаськон инты доры дыртӥзы. 30 Павел калык пӧлы потыны малпаз вал, но дышетскисьёс сое ӧз лэзе. 31 Озьы ик Асияысь куд-ог кивалтӥсьёс но, Павеллэн эшъёсыз, со доры адямиосты ыстӥзы, калык люкаськон интые медаз пота вал шуыса, сое куризы. 32 Со куспын ик одӥгъёсыз кеськизы одӥг сямен, нош мукетъёсыз – мукет сямен; уго кенешсы радъямын ӧй вал, люкаськемъёс пӧлысь тросэз ӧз но тодэ, малы соос татчы люкаськизы. 33 Иудейёс калык пушкысь Александрез поттыны куризы. Калыклы валэктыны турттыса, Александр киыныз возьматӥз. 34 Нош со иудей шуыса тодэм беразы соку одӥг ымысь кадь черекъяны кутскизы, ог кык час мында кесяськизы: «Ефесысь Артемида быдӟым!»


  35 Калыкез буйгатыса, кенешез нуись шуиз: «Ефес калык! Кыӵе адями уг тоды, Ефес карын быдӟым Артемидалы сӥзем вӧсь коркаез но Диопетэз сӥлы карыса возё шуыса? 36 Та пумысен ченгешоно ӧвӧл, тӥледлы зӥбыт кариськоно, малпаськытэк номыр лэсьтоно ӧвӧл. 37 Нош тӥ татчы та воргоронъёсты вайиды, соос Артемидалы сӥзем вӧсь коркась номырзэ но ӧз лушкалэ, инмармес но ӧз курлалэ. 38 Нош Димитрийлэн но, соин ӵош мукет кибашлыослэн кинлы ке но пумит веранзы вань на ке, вань суд, вань проконсулъёс: огзэс огзы судэ мед сётозы. 39 Нош тӥляд эшшо мукет юан-веранъёсты вань ке, со законэн пуктэм кенешын эскеремын луыны кулэ. 40 Уго асьмеос кышкыт азе сюремын – туннэ нуналын бугыръяськон ортчем понна янгыше медаз уськытэ вал. Таӵе бугыръяськон ӝутскем понна шонере потыны нокыӵе но муг ӧвӧл». Тае вераз но люкаськем калыкез гуртазы бертыны косӥз.

  


  *а19:24 Артемида – язычникъёслэн ”инмарзылэн” нимыз

  

  
  

  АПОСТОЛЪЁСЛЭН УЖЪЁССЫ


  20-тӥ ЛЮКЕТ


  1 Бугыръяськон дугдэм бере Павел, дышетскисьёсты ӧтьыса, ӟеч кыл вераса, мылкыдзэс ӝутӥз, соосын люкиськиз но Македонияе кошкиз. 2 Со шаеръёстӥ ортчыкуз, мылкыдэз ӝутӥсь трос иворъёс калыклы вераса ветлӥз, собере Грецие вуиз. 3 Отын со куинь толэзь улӥз. Сирияе кошкон азяз иудейёс солы пумит урод уж малпазы, соин сэрен со нош ик Македония пыр мыноно кариськиз. 4 Сое Асияозь келяса мынӥзы Верияысь Пирлэн пиез Сосипатр, Фессалоникаысь Аристарх но Секунд, Дервияысь Гаий, Тимофей но Асияысь потэмъёс пӧлысь Тихикен Трофим. 5 Азьпала потыса, соос милемды Троадаын витизы. 6 Юмал Нянь Сиён праздник бере Филиппыысь ми ву вылтӥ кошкимы но, вить нунал ортчыса, соос доры Троадае вуимы, отын сизьым нунал ӵоже улӥмы.


  7 Арнялэн нырысетӥ нуналаз дышетскисьёс нянь тӥялтонэ люкаськизы, Павел соосын вераськыса пукиз. Ӵуказеяз кошкыны малпаменыз, со уйшорозь вераськыса-дышетыса улӥз. 8 Коркалэн бадӟым палаз, милям люкаськон интыямы, трос лампадаос вал. 9 Павел кема вераськыса улӥз. Укно дурын пукись Евтих нимо одӥг пияш мур умме усем. Со вырӟиз но куинетӥ этажысь ум йылтӥз музэ усиз, ӝутыкузы со кулэмын вал ини. 10 Нош Павел васькыса со азе пыдес вылаз лэзиськиз но сое ӟыгыртыса шуиз: «Эн куалектэлэ, солэн лулыз бордаз». 11 Тубыса нянь тӥялтӥз но сое сииз. Кема, куазь сактытозь, со калыкен вераськиз. Собере Павел кошкиз. 12 Нош пияшез улэпкын дораз вуттӥзы, ваньзы туж шумпотӥзы.


  13 Кораблен ми Ассае мынӥмы отысь Павелэз бордамы басьтон понна. Уго со милемлы озьы косӥз, нош ачиз пыдын мыныны малпаз. 14 Ассаысен со милемын пумиськиз, сое бордамы басьтӥмы но собере ми ваньмы Митилинае лыктӥмы. 15 Ву вылтӥ кошкимы. Вуонояз нуналэ Хиос вӧзы дугдӥмы но Трогиллияын уймес потӥмы, нош ӵуказеяз – Самосэ, мукетаз нуналэ Милитэ вуимы. 16 Асияын ӝегантэм вылысь Павел малпаз, Ефесэ дугдылытэк, азьлане кошкыны, малы ке шуоно Витьтонэтӥ Нуналэз, кылдэм ке, Иерусалимын пумитан вылысь со дыртӥз.


  17 Милитын улыкумы, Ефесэ со черклэсь пресвитеръёссэ ӧтьыны ыстӥз. 18 Нош соос татчы вуэм бере Павел соослы шуиз: «Тӥ тодӥськоды, кызьы мон Асияе вуэм дырысеным, нырысетӥ нуналысеныз та дырозь ялан тӥледын огазьын вал. 19 Кузё-Инмарлы зӥбыт мылкыдын, трос синву кисьтыса ужай-тырши, иудейёслэн мыным пумит кескич ужъёссы пыр визь сынаськонъёс пӧлын улӥ. 20 Тодӥськоды, тӥледлы пайда вайисьсэ номыре но мон вератэк ӧй кельты. Вань калык азьын, коркась корка ветлыса тодытӥ, дышетӥ. 21 Иудейёслы но, мукет калыкъёслы но вералляй Инмар азьын ӧпкельыса сьӧлыкъёслэсь куштӥськон, Кузё-Инмармылы Иисус Христослы оскон сярысь. 22 Табере Духлэн косонэзлы тэрытскыса, мон Иерусалиме мынӥсько, но уг тодӥськы, мар отын монэн луоз. 23 Монэ пытсэт-жильыет, куректон-кайгуос витё шуыса, Святой Дух вань городъёсын мыным ивортэ. 24 Нош мон номыр шоры но уг учкиськы. Аслэсьтым улонме но уг жаляськы, – только аслэсьтым улон сюресме ӟечкын йылпумъяны но Кузё-Инмармылэсь Иисуслэсь мыным сётэм ужзэ – Инмарлэн гажан-жалянэз сярысь Ӟеч Ивор тодытонэз – калык доры вуттыны мед быгатысал, мед вуысал.


  25 Мон тодӥсько: ваньды тӥ, кинъёс пӧлтӥ мон Инмар Эксэйлык сярысь тодытыса ветлӥ, мынэсьтым ымнырме уд ни адӟелэ. 26 Соин ик туннэ нуналын тӥледлы ивортӥсько: быронэ мынӥсьёслэн азьпал адӟонзы понна мон янгыш ӧвӧл. 27 Мон уго номыре ватытэк Инмарлэсь вань эриксэ тӥледлы тодытӥ. 28 Асьтэдыз но, быдэс уллёез но чаклалэ-уте. Та уже тӥледыз Святой Дух, возьмаськись карыса, Инмарлэсь Черксэ утьыны пуктӥз, сое Кузё-Инмар Иисус Аслаз вирыныз Аслыз басьтӥз. 29 Мон тодӥсько, мон кошкем бере тӥ пӧлы уллёез жалясьтэм сьӧсь кионъёс пырозы шуыса. 30 Тӥ пӧлысь но потозы сыӵе адямиос, кудъёсыз ӧрекчи дышетонъёссы пыр асьсэ бӧрсьы дышетскисьёсты нуозы. 31 Соин ик сак улэлэ, тодады возе, кызьы мон куинь ар ӵоже уй но нунал дугдылытэк синкылиен тӥ пӧлысь котькуддэс дышетылӥ-валэктылӥ.


  32 Али тӥледыз, агай-вынъёсы, Инмарлэн кияз сётӥсько, Солэн гажан-жалянэзлэн кылыз кие сётыса кельтӥсько. Со тӥледыз золгес юнматыны но вань дун-сьӧлыктэм карем муртъёсын ӵош тӥледлы люкет сётыны быгатэ. 33 Нокинлэн азвесез но, зарниез но, дӥськутэз но мыным кулэ ӧй вал. 34 Асьтэос тодӥськоды уго, мынам аслам но, монэн ӵош ветлӥсьёслэн но кулэяськонъёсмы понна мынам та киосы ужазы шуыса. 35 Кызьы быгатӥ, озьы мон тӥледлы возьматыны тырши, тӥ но, мон кадь ик, лябъёслы юрттӥськыны, Кузё-Инмарлэсь Иисуслэсь кылъёссэ тодады возьыны кулэ шуыса. Уго Со Ачиз шуиз: ”Басьтон сярысь, сётыны умойгес”». 36 Тае верам бераз Павел пыдес вылаз султӥз но ваньмыныз ӵош вӧсяськиз. 37 Соку ваньзы бӧрдыны кутскизы, Павелэз ӟыгыръязы, чупазы. 38 Уката ик солэн «мынэсьтым ымнырме ноку но уд ни адӟелэ» шуэм кылыз соосты ӝоже уськытӥз. Соос Павелэз корабль дорозь келязы.

  

  
  

  АПОСТОЛЪЁСЛЭН УЖЪЁССЫ


  21-тӥ ЛЮКЕТ


  1 Соосын люкиськем берамы ми ву вылтӥ кошкимы но шонерак Кос шормуӵе вуимы, мукетаз нуналэ – Родосэ, отысен – Патарае. 2 Финикияе мынӥсь кораблез шедьтӥмы, отчы пуксимы но ву кузя кошкимы. 3 Син азямы адӟиськиз Кипр, со милям паллян паламы кылиз. Татысен ми Сирияе кошкимы. Тире дугдӥмы, – корабльысьтымы груззэ ӝоктоно вал. 4 Татысь ми дышетскисьёсты шедьтӥмы но отын сизьым нунал ӵоже улӥмы. Духлэн соослы усьтэменыз соос Павеллы веразы, Иерусалиме медаз ветлы шуыса. 5 Нуналъёсмы бырем бере ми татысь кошкимы, милемды ваньзы кышноосынызы, нылпиосынызы город сьӧрозь ик келязы; ярдурысен пыдесъяськыса вӧсяськимы. 6 Ог-огенымы люкиськеммы бере ми корабле пыримы, соос гуртазы берытскизы.


  7 Нош ми уянмес азьланьтӥмы. Тирысь Птолемаидае вуимы но татысен агай-вынъёс доры куное ветлӥмы, соос дорын одӥг нунал улӥмы. 8 Нош мукетаз нуналэ Павел но ми, соин ӵош луэмъёс, сюресмес азьланьтыса, Кесарияе вуимы. Сизьым диаконъёс пӧлысь одӥгезлэн, Ӟеч Ивор тодытӥсь Филипплэн, корказ пырыса, со доры интыяськимы. 9 Солэн ньыль бызьымтэ нылъёсыз вал – Инмар кылэз ивортӥсьёс. 10 Соос дорын кӧня ке нуналъёс улэммы бере Иудеяысь Агав нимо пророк лыктӥз. 11 Со ми доры пыриз но, Павеллэсь кускерттонзэ басьтыса, аслэсьтыз кизэ но, пыдзэ но думылӥз, собере шуиз: «Тазьы шуэ Святой Дух: та кускерттонлэсь кузёзэ Иерусалимын иудейёс тазьы ик думылозы но язычникъёс кие сётозы». 12 Та веранэз кылэммы бере ми но, отысь агай-вынъёс но Павелэз куримы, со Иерусалиме медаз мыны вал шуыса. 13 Соку Павел ответ сётыса шуиз: «Мар тӥ лэсьтӥськоды? Малы тӥ бӧрдӥськоды, мынэсьтым сюлэмме вӧсь кариськоды? Жильыетын гинэ пукыны ӧвӧл, Кузё-Инмарлэн Иисуслэн нимыз понна мон Иерусалимын кулыны но дась». 14 Ми сое оскытыны ӧм быгатэ бере, буйгатскыса шуимы: «Кузё-Инмарлэн эрикез мед луоз!»


  15 Со нуналъёс бере дасяськыса Иерусалиме кошкимы. 16 Милемын ӵош мынӥзы Кесарияысь куд-ог дышетскисьёс но. Соос милемды нырысь дышетскисьёс пӧлысь Мнасон нимо Кипр пи доры вайизы. Со доры ми улыны дугдӥмы.


  17 Иерусалиме вуэммы бере агай-вынъёс милемыз шумпотыса пумитазы. 18 Вуоно нуналэ Павел милемын ӵош Иаков доры лыктӥз; татысь вӧсяськисьёслэн вань кивалтӥсьёссы но лыктӥзы. 19 Соосты ӟечкылам бераз Павел пыр-поч вераз, солэн тыршемез пыр язычникъёс дорын мар лэсьтӥз Инмар. 20 Нош соос кылзӥськем беразы, Инмарез данъяса, солы шуизы: «Адӟиськод-а, брат, иудейёс пӧлын кӧня сюрс оскыны кутскемъёс, ваньзы соос закон понна юн сылӥсьёс. 21 Нош соос трос кылӥллям ини, мукет калыкъёс пӧлын улӥсь вань иудейёсты тон Моисей законлэсь куштӥськыны, асьсэлэн нылпиоссылы вандӥськон сямез медаз ортчытэ, иудей сямъёсты-йылолъёсты медаз уте шуыса дышетӥськод. 22 Тон лыктӥд шуыса, соос одно ик кылозы. Калык люкаськоз. Соку мар бен кароно? 23 Мар ми тыныд вераломы, лэсьты: милям вань ньыль адямимы, кудъёсызлэн сӥзиськемзы вань. 24 Соосты басьты но соосын ӵош чылкытатӥськон сямез ортчыты. Сямез ортчытэм понна солэсь дунзэ тыр, – йырзэс ӵышкыны мед быгатозы. Соку соос ваньзы тодозы: тон сярысь мар соос кылӥзы – чик шонер ӧвӧл, уго тон ачид законэз утьыса улӥсь адями луиськод. 25 Нош оскыны кутскем язычникъёс сярысь верано ке, ми малпамы-чакламы но соослы гожтэт ыстӥмы: оломае но утьыны дауртыса медаз выре, сульдэръёслы курбон сётэм сӥлез, вирез, кекаса кулэм пудолэсь сӥльзэс медаз сие, азыса-калгыса медаз улэ».


  26 Соку Павел та пиосмуртъёсты басьтӥз но мукетаз нуналэ соосын ӵош чылкытатӥськон сямез ортчытӥз. Собере со храме пыриз но вераз, ку соос понна курбон сётэмын луоз, ку чылкытатӥськон нуналъёс йылпумъяськозы.


  27 Чылкытатӥськон сямлэн сизьым нуналъёсыз йылпумъясько вал ини. Соку Асияысь иудейёс Павелэз храмысь адӟизы. Вань калыкез бугыртӥзы но Павелэз кырмизы. 28 Кесяськизы: «Израиль воргоронъёс, юрттэлэ! Та адями котькинэ котькытысен асьме калыклы пумит, Моисей законлы пумит, та интылы пумит дышетэ. Эшшо ке язычникъёсты храме пыртӥз, та святой интыез саптаз». 29 Уго талэсь азьвыл городысен сое Ефесысь Трофимен ӵошенназэс адӟизы вал, малпазы, Павел сое храме пыртаз шуыса. 30 Быдэс городын огыр-бугыр луиз, калык огазе люкаськиз. Павелэз кырмыса храмысь гыж поттӥзы но соку ик ӧсъёсты тунгоназы.


  31 Соос Павелэз виыны ӧдъяло вал, но соку сюрс солдатэн кивалтӥсь доры ивор вуиз, быдэс Иерусалим бугыръяськыны кутскемын шуыса. 32 Со соку ик солдатъёсты, сю солдатэн кивалтӥсьёсты басьтыса, люкаськем калык пала бызьыса мынӥз; нош соос, сюрс солдатэн кивалтӥсез, солдатъёсты адӟыса, Павелэз жугемысь дугдӥзы. 33 Соку сюрс солдатэн кивалтӥсь, Павеллэн матаз мыныса, сое кырмиз но кык жильыен думылыны косӥз, юалляськиз: «Кин со, мар со лэсьтӥз?» 34 Калык пӧлын огъёсыз одӥг сямен, мукетъёсыз мукет сямен кеськизы. Калык бугыръяськемен сэрен шонерзэ тодыны быгатытэк, сюрс солдатэн кивалтӥсь Павелэз казармае нуыны косӥз. 35 Тубатэ вуэм бере калык бугыръяськемен-лекъяськемен сэрен солдатъёс сое ки йылазы ӝутыса нуоно луизы. 36 Соослэн бӧрсязы трос калык мынӥз но черекъяз: «Виёно сое!»


  37 Изкаре пырон азьын Павел сюрс солдатэн кивалтӥсьлы шуиз: «Маке но тыныд вераны луоз-а?» Нош соиз шуиз: «Тон грек кылын быгатӥськод-а вераськыны? 38 Иське тон со египет пи ӧвӧл-а, кудӥз та нуналъёс азьын бугыръяськон ӝутӥз но ньыль сюрс йырвандӥсьёсты кыр дуннее нуиз?» 39 Нош Павел шуиз: «Мон – иудей, Киликияысь тодмо Тарс карын улӥсь мурт; тонэ курисько: лэзь монэ калыклы вазиськыны». 40 Соиз лэзиз. Тубатын сылыса, Павел калыклы киыныз тодмет сётӥз. Нош куке ваньзы чус кариськизы, со еврей кылын тазьы вераны кутскиз:

  

  
  

  АПОСТОЛЪЁСЛЭН УЖЪЁССЫ


  22-тӥ ЛЮКЕТ


  1 «Агай-вынъёс, атайёс! Табере мынэсьтым тӥ азьын асме шонере поттонме кылзэлэ». 2 Соосын со еврей кылын вераськыны кутскиз шуыса кылӥзы но, соос эшшо но чус кариськизы. Со шуиз: 3 «Мон – иудей, Киликияысь Тарсын вордскем мурт, нош быдэ вуи та городын, Иерусалимын. Гамалиил дорын дышетскемын, атайёсмылэн законзылы пыр-поч дышетэмын. Туннэ нуналын тӥ кыӵеесь, сыӵе ик мон но Инмар понна нюръяськись вал. 4 Иисуслэсь дышетонзэ кабыл басьтӥсьёсты мон виён дорозь вуттылӥ, думылыса-жильыяса пытсэтэ сётылӥ – пиосмуртъёсты но, кышномуртъёсты но. 5 Тазьы выремме архиерей но, кенешлэн тӧроосыз но адӟизы. Соослэсь Дамаскын улӥсь агай-вынъёслы гожтэтъёс басьтыса, мон мынӥсько вал отысь Иисус Христослы оскисьёсты жильыяса Иерусалиме курадӟытон понна вайыны.


  6 Сюрес кузя мынӥсько вал. Дамасклы матэ вуыкум, нуназе вадес шӧдтэк шорысь инмысен туж кужмо югыт мынам котырам чилектӥз-воректӥз. 7 Мон музъем вылэ уси но куара кылӥ, со мыным шуиз: ”Савл, Савл! Малы тон Монэ улляськод?” 8 Ответ сётыса, мон шуи: ”Кузё-Инмар, кин Тон?” Со мыным шуиз: ”Мон – Назаретысь Иисус, Кудзэ тон улляськод”. 9 Монэн ӵош мынӥсьёс югытэз адӟизы но куалектӥзы, нош мыным Верасьлэсь куаразэ соос ӧз кылэ. 10 Соку мон шуи: ”Кузё-Инмар! Мар мыным кароно?” Нош Кузё-Инмар мыным шуиз: ”Султы, мын Дамаске, мар тыныд лэсьтыны кулэ, отын тыныд ваньмыз верамын луоз”. 11 Со югытлэн пиштӥсь данлыкезлэсь мынам синмы адӟемысь дугдӥз, соин ик монэн ӵош мынӥсьёс Дамаске монэ китӥм кутыса нуизы.


  12 Дамаскын улӥсь вань иудейёслэн туж гажано муртсы, Анания, асьме законъя Инмарез сӥлы карыса улӥсь воргорон, 13 мон доры лыктӥз но матам кариськыса шуиз: ”Савл брат! Нош ик адӟыны кутскы!” Мон соку ик сое адӟи. 14 Со мыным шуиз: ”Атайёсмылэн Инмарзы тонэ бырйиз, тон Солэсь эриксэ мед тодод, Шонер Улӥсез мед адӟод но Солэн кылысьтыз-ымысьтыз потэм куаразэ мед кылод шуыса. 15 Уго мае тон адӟид но кылӥд, вань адямиос азьын тон Иисус Христослэн адӟисез-ивортӥсез луод. 16 Озьыен, малы уд дыртӥськы? Султы, Кузё-Инмарлэн Иисуслэн нимызлы вазиськыса пылатӥськы, сьӧлыкъёстэ гылты”. 17 Нош Иерусалиме берытскем берам, храмын вӧсяськыса улыкум, мыным туж паймымон адӟон вал – 18 Кузё-Инмарез адӟи! Со мыным шуиз: ”Дырты! Ӝоггес Иерусалимысь кошкы. Татын тынэсьтыд Мон сярысь ивортэмдэ кабыл уз басьтэ”. 19 Мон шуи: ”Кузё-Инмаре! Соос тодо, Тыныд оскисьёсты мон пытсэтэ ворсалляй, сӥнагогаосын жугылӥ шуыса. 20 Куке Тынад адӟиседлэн-ивортӥседлэн, Стефанлэн, вирыз кисьтӥськиз, мон отын сылӥ, сое виёнэз умоен лыдъяй. Стефанэз виисьёслэсь дӥськутсэс возьмаса улӥ”. 21 Кузё-Инмар мыным шуиз: ”Мын. Мон тонэ кыдёке, язычникъёс доры ысто”».


  22 Павел тае вератозь, калык сое кылзӥськыса сылӥз, нош собере кесяськыны кутскыса шуизы: «Музъем вылысь таӵе адямиез быдты! Со улыны ярасьтэм адями». 23 Соос кесяськыса, дӥськутсэс зӥртылыса, омыре тузон пазяса улыку, 24 сюрс солдатэн кивалтӥсь Павеллы пумит мар муген кеськемзэс тодон вылысь сое, изкаре пыртыса, ньӧрен жугыны косӥз. 25 Нош куке сое еосын думылӥзы, вӧзаз сылӥсь сю солдатэн кивалтӥсьлы Павел шуиз: «Тӥледлы Рим кунлэсь адямизэ ньӧраны лэземын шат, эшшо ке судтэк?» 26 Тае кылыса, сю солдатэн кивалтӥсь сюрс солдатэн кивалтӥсь доры мыныса вераз: «Учкы, мар тон лэсьтыны ӧдъяськод? Та мурт – Рим кунлэн адямиез». 27 Соку сюрс солдатэн кивалтӥсь Павел доры лыктыса шуиз: «Вера мыным, тон Рим кунлэн адямиез-а?» Со шуиз: «Бен». 28 Сюрс солдатэн кивалтӥсь вераз: «Та кунлэн адями луонэз понна мон трос коньдон тыроно луи». Соку Павел шуиз: «Нош мон Рим кунлэн адямиез луыса вордски». 29 Соку Павелэз курадӟытыны дасяськемъёс со куспын ик со дорысь палэнскизы. Сюрс солдатэн кивалтӥсь, со Рим кунлэн адямиез луэ шуыса тодэм бераз, кышканы кутскиз Павелэз думылытэмез понна.


  30 Мукетаз нуналэ иудейёслэсь маин сое янгыше уськытэмзэс пыр-поч тодон понна Павелэз жильыетысь мозмытӥз но архиерейёсты, ваньзэс сӥнедрионэ пырись муртъёсты люкаськыны косӥз. Павелэз поттыса, соос азе султытӥз.

  

  
  

  АПОСТОЛЪЁСЛЭН УЖЪЁССЫ


  23-тӥ ЛЮКЕТ


  1 Сӥнедрионын пукисьёс шоры меӵак учкыса, Павел шуиз: «Агай-вынъёс! Мон туннэ нуналозь Инмар азьын чылкыт сюлмын, курдан-возьдаськонэн улӥ». 2 Нош Анания*а архиерей Павеллэн вӧзаз сылӥсьёсты солэн ымныраз чабкыны косӥз. 3 Соку Павел солы шуиз: «Тонэ Инмар тышкалоз, избурам борддор! Тон пукиськод, монэ законъя судить мед карозы шуыса, нош ачид, законэз тӥяса, монэ жугыны косӥськод». 4 Соку вӧзаз сылӥсьёс Павеллы шуизы: «Инмарлэсь архиерейзэ сантэмаськод?» 5 Павел шуиз: «Агай-вынъёсы, мон ӧй тоды уго, со архиерей шуыса; гожтэмын ук: ”Ас калыкедлэн кивалтӥсез сярысь урод кылъёс эн вера”».


  6 Нош татын одӥг люкетэз саддукейёс, нош мукетыз фарисейёс луо шуыса, Павел тодэм бераз сӥнедрионысен бадӟым куараен со вераз: «Агай-вынъёс! Мон – фарисей, фарисейлэн пиез; кулэмъёслэн улӟыса султонзылы оскем поннам монэ судить каро». 7 Тае верам бераз фарисейёсын саддукейёс куспын ченгешон потӥз, кенеше люкаськемъёс шори люкиськизы: 8 уго саддукейёс улӟыса султонэз но, Кылчинъёсыз но, духез но ӧвӧл, шуо, нош фарисейёс созэ но, тазэ но вань, шуо. 9 Кужмо черекъян потӥз но, фарисейёс палась куд-ог книга тодӥсьёс ченгешыны кутскыса шуизы: «Номыр но уродзэ та адямилэсь ми ум шедьтӥське. Нош солы дух яке Кылчин верам ке? Инмарлы пумит мыноно медам луэ». 10 Керетон пуромемен, Павелэз кесяса куштэмзылэсь кышкаменыз сэрен сюрс солдатэн кивалтӥсь солдатъёсыз васькыса Павелэз соос пӧлысь басьтыны но изкаре нуыны косӥз.


  11 Вуонояз уе Кузё-Инмар Павеллэн вӧзаз султыса шуиз: «Эн кышка, Павел! Кызьы Иерусалимын тон Мон сярысь ивортӥд, озьы ик Римын но тыныд ивортоно луоз».


  12 Вуонояз нуналэ куд-ог иудейёс, огазе люкаськыса, кескич сьӧд уж малпазы, – Инмар азьын кыл сётӥзы: Павелэз виытозязы, сиськытэк, юытэк улыны. 13 Тазьы ньыльдонлэсь но уногес адями кыл сётӥз. 14 Архиерейёс, тӧроос доры лыктыса, та адямиос шуизы: «Ми сӥзиськыса, Инмар азьын кыл сётыса верамы, Павелэз виытозямы, номыр но сиытэк улыны. 15 Озьыен, али тӥ сӥнедрионэн ӵош сюрс солдатэн кивалтӥсьлы ивортэ, ӵуказе со Павел сярысь ужпумез шонергес эскерон амал утчам карыса, сое тӥ доры мед поттоз, нош ми, матамы вуыкуз, сое виыны дасяськыса уломы».


  16 Та кескич сьӧд уж сярысь Павеллэн сузэрезлэн пиез кылӥз. Со татчы лыктӥз но, изкаре пырыса, Павеллы та сярысь ивортӥз. 17 Соку ик Павел одӥгзэ сю солдатэн кивалтӥсез ӧтьыса шуиз: «Та пияшез сюрс солдатэн кивалтӥсь доры ну, солэн мар ке но веранэз вань солы». 18 Соиз сое кутӥз но сюрс солдатэн кивалтӥсь доры вайыса шуиз: «Жильыетын пукись Павел монэ дораз ӧтьыса куриз та пияшез тон доры нуыны, солэн, пе, мар ке но тыныд веранэз вань». 19 Сюрс солдатэн кивалтӥсь сое китӥз кутӥз но палэнэ нуыса юаз: «Мар тынад сыӵе мыным веранэд вань?» 20 Со ответ сётӥз: «Тон ӵуказе сӥнедрион азе Павелэз мед поттод шуыса, иудейёс тынэсьтыд курыны куспазы вераськизы. Со сярысь ужпумез шонергес эскерон понна, пе, со ужрад мед луоз. 21 Нош тон соосты эн кылзӥськы. Ньыльдонлэсь но ятыр мурт лушкемен сое возьмаса улэ. Соос кыл сётӥзы, Павелэз виытозязы, сиськытэк но, юытэк но улыны. Соос али ик дасесь ни, тынэсьтыд косондэ гинэ возьмаса уло на». 22 Соку сюрс солдатэн кивалтӥсь пияшез лэзиз но солы шуиз: «Нокинлы но эн вера, тон тае мыным ивортӥд шуыса».


  23 Сю солдатъёсын кык кивалтӥсьёсты дораз ӧтьыса, сюрс солдатэн кивалтӥсь шуиз: «Дасялэ мыным пыдын мынӥсь кык сю солдатъёсты, вал вылын мынӥсь сизьымдон солдатъёсты, пукыӵен кык сю ыбылӥськисьёсты, – уйин куинетӥ часын*б Кесарияе мыныны мед быгатомы. 24 Валъёсты дасялэ. Феликс кивалтӥсь доры Павелэз улэпкын-быдэскын вуттыны мед луоз». 25 Таӵе пуштросъем гожтэт но гожтӥз: 26 «Клавдий Лисий – гажано кивалтӥсьлы Феликслы – салам верасько! 27 Та адямиез иудейёс кырмизы но дась вал ини сое виыны. Со Рим кунлэн адямиез луэ шуыса тодӥ но, солдатъёсын лыктыса, мон сое киулысьтызы басьтӥ. 28 Маин сое янгыше уськытэмзэс тодэме потыса, соослэн сӥнедрионазы сое вайи. 29 Но валай, асьсэлэн законысьтызы валаны шугъяськоно интыезъя сое янгыше уськыто шуыса. Виён яке жильыетын возён понна солэн нокыӵе но янгышез ӧвӧл. 30 Та адямилы пумит иудейёслэн кескич сьӧд уж малпамзы сярысь ивор кылӥ но чик ӝегатскытэк сое тон доры ыстӥ. Янгыше уськытӥсьёсты солы пумит мар веранзы вань ке, сое тон азьын вераны косӥ. Ӟеч лу».


  31 Озьы, косэмез кылзӥськыса, солдатъёс Павелэз кутӥзы но уйин Антипатрида каре нуизы. 32 Мукетаз нуналэ вал вылын мынӥсь солдатъёсын ӵош сое азьлане келязы, нош асьсэос казармаязы берытскизы. 33 Вал вылын мынӥсьёс Кесарияе вуэм беразы кивалтӥсьлы гожтэтсэс возьматӥзы, нош Павелэз солэн киулаз сётӥзы. 34 Кивалтӥсь гожтэтэз лыдӟем бераз Павеллэсь юаз, кыӵе шаерын со вордӥськемын шуыса. Киликияысь луэмзэ тодэм бераз солы шуиз: 35 «Тынад янгыше уськытӥсьёсыд вуизы ке, соку мон тонэ кылзо». Павелэз Иродлэн преторияз пытсэтын возьыны косӥз.

  


  *а23:2 сурано ӧвӧл Дамаскысь Анания дышетскисез (Ап.уж. 9:10-19) Иерусалимысь Анания архиереен; со пӧртэм муртъёс


  *б23:23 туала дырын 9 час, ӝытазе

  

  
  

  АПОСТОЛЪЁСЛЭН УЖЪЁССЫ


  24-тӥ ЛЮКЕТ


  1 Вить нунал ортчыса, Анания архиерей тӧроосын но Тертулл нимо адвокатэн ӵош Кесарияе лыктӥз. Соос Павел вылэ кивалтӥсьлы урттылӥськизы. 2 Павелэз ӧтем беразы Тертулл сое янгыше уськытыны кутскыса шуиз: 3 «Гажано Феликс! Котьку, котькытысен, котькызьы но ми тыныд тау карыса вераськомы: тон пыр ми трос каньыллык басьтӥмы, тынад сюлмаськеменыд, та калыклэн улонэз ӟеч пала берытскиз. 4 Нош тонэ, трос жадьытонтэм вылысь ӟеч мылкыддэ возьматыса, милемыз вакчияк кылзыны куриськомы. 5 Ми тодӥмы: та адями сьӧдчер кадь, быдэс дунне вылын улӥсь иудейёс пӧлын бугыръяськонъёс ӝутка. Назорейёслэн осконэз тугась-пожась дышетонзылэн со кивалтӥсез луэ. 6 Со храмез саптаны малпа вал, но ми сое кутӥмы. Сое ми асьме законъя судить карыны ӧдъяськомы вал; 7 нош Лисий, сюрс солдатэн кивалтӥсь, лыктӥз, сое бадӟым кужымен милям киулысьтымы басьтӥз но тон доры ыстӥз. 8 Милемды но, сое янгыше уськытӥсьёсты, тон доры лыктыны косӥз. Сое эскерид-чаклад ке, солэсь аслэсьтыз юалляськид ке, тон со сярысь ваньзэ тодыны быгатод, маин ми сое янгыше уськытӥськомы». 9 Павелэз янгыше уськытон борды иудейёс но итӥськыса шуизы: «Зэмзэ но, озьы вал».


  10 Кивалтӥсь Павеллы вераськыны кыл сётэм бере со тазьы шуиз: «Та калыкез тон трос аръёс ӵоже шонер судить кариськод шуыса тодӥсько, соин ик мон капчи сюлмын аслэсьтым ужме судын тон азьын утьыны тыршо. 11 Тон тодыны быгатод: Иерусалиме йыбырттыны лыктэме дырысен дас кык нунал ӧз на ортчы; 12 храмысен но, сӥнагогаысен но, городын но мынэсьтым кинэн ке но ченгешемме яке калык пӧлын бугыръяськон ӝутэмме нокин но ӧз адӟы. 13 Али монэ маин янгыше уськыто, сое соослэн номырин но юнматэмзы уг луы. 14 Но таизэ тыныд шонерак верасько: со дышетонэз утьыса, кудзэ соос осконэз туган-пожан (ересь) луэ шуо, мон атайёсмылэн Инмарзылы з эм ик ужасько-тыршисько. Моисей законын но, пророкъёслэн но вань гожъямъёссылы оскисько. 15 Та адямиос кадь ик Инмарлы оскисько: Со шонер улэмъёсты но, шонер улымтэосты но кулэмысь улӟытыса султытоз. 16 Соин ик, ачим но Инмар азьын, калык азьын чылкыт сюлмын, курдан-возьдаськонэн улыны тыршисько. 17 Трос аръёс ортчыса, аслам калыкелы кузьымъёс, саламъёс вайыса, мон Иерусалиме лыктӥ. 18 Чылкытатӥськон сямез ортчем берам соос монэ храмысен шедьтӥзы, отын нокыӵе калык люкаськон, кесяськон-куашетон но ӧй вал. 19 Отын Асияысь куд-ог иудейёс вал, соос тон азе султыны но монэ янгыше уськытыны кулэ вал, – мыным пумит лэсьтыны соослэн кыӵе ке но мугзы вань ке. 20 Яке татын пукисьёс мед вералозы, сӥнедрион азьын мынэсьтым юалляськыкузы, кыӵе янгышме соос шедьтӥзы? 21 Одӥг кыл понна гинэ ке шат, кудзэ мон, соос пӧлын сылыкум, кеськыса верай: ”Кулэмысь улӟыса султонлы оскем поннам туннэ тӥ монэ судить кариськоды”».


  22 Та сярысь кылэм бераз Феликс та ужез берлолы кельтӥз, уго та дышетонэз со ӟеч тодэ вал. «Тӥлесьтыд уждэс сюрс солдатэн кивалтӥсь Лисий лыктэм бере учко-эскеро», – со шуиз. 23 Сю солдатэн кивалтӥсьлы Павелэз возьманы косӥз. Ёртыса возьыны ӧз косы, вань матысьёсызлы юрттӥськыны, гуртаз ветлыны лэзиз.


  24 Кӧня ке нунал ортчыса, Феликс аслаз иудей кышноеныз, Друзиллаен, ӵош лыктӥз но Павелэз ӧтьытӥз, солэсь Иисус Христослы осконэз сярысь верамзэ кылзӥз. 25 Нош Павел шонерлыко улон, возиськон-чидатскон но вуоно суд сярысь вераны кутскем бере Феликс кышканы кутскыса шуиз: «Али мын, нош куке дыр шедьтӥ ке, тонэ ӧтё». 26 Со дыре ик, Павел ассэ поттытон понна солы коньдон сётоз шуыса, со оскиське вал, соин ик ӵем сое ӧтчатылӥз но соин вераськыса улӥз.


  27 Нош кык ар ортчем бере Феликс интые Порций Фест пуксиз. Иудейёслы яран-кельшон понна Феликс Павелэз жильыетэ ик кельтӥз.

  

  
  

  АПОСТОЛЪЁСЛЭН УЖЪЁССЫ


  25-тӥ ЛЮКЕТ


  1 Фест та ёросэн кивалтӥсь луэм бераз, куинь нунал ортчыса, Кесарияысь Иерусалиме мынӥз. 2 Соку архиерей но иудейёс пӧлысь кузёйыръёс со доры Павел вылэ урттылӥськыны лыктӥзы, сое оскытыны выризы. 3 Соос сюлмысьтызы куризы, Павелэз Иерусалиме мед ӧтьытоз шуыса, нош асьсэос сюрес вылысен сое кескич амалэн виыны малпазы. 4 Фест ответ сётӥз: «Павел Кесарияын возьмаськисьёс киулын возиське, но ӝоген мон ачим отчы мыно. 5 Та адямилэн мар ке но сыӵе-таӵе янгышъёсыз вань ке, тӥ пӧлысь кузёйыръёс монэн ӵош Кесарияе мед мынозы но сое янгыше мед уськытозы».


  6 Фест соос дорын оло тямыс, оло дас нуналъёс улӥз, собере Кесарияе берытскиз. Мукетаз нуналэ судьялэн интыяз пуксиз но Павелэз ас дораз вайыны косӥз. 7 Павелэз татчы ваем бере Иерусалимысь лыктэм иудейёс, котырак султыса, Павел вылэ трос секытэсь янгыше уськытонъёс вераны кутскизы, нош соосты уж вылын возьматыны ӧз быгатэ. 8 Нош со ассэ утьыса шуиз: «Иудейёслэн законзылы но, храмлы но, кесарьлы но пумит мон нокыӵе ик йыруж ӧй лэсьты». 9 Фест, иудейёслы кельшыны-яраны тыршыса, Павеллы ответ сётыса шуиз: «Та ужъя Иерусалимын суд лэсьтэмме возьмаськод-а, отчы мынэмед потэ-а?» 10 Павел шуиз: «Мон кесарьлэн судэз азьын сылӥсько, отын монэ судить карыны кулэ но. Иудейёслы мон номыр но уродзэ ӧй лэсьты, со сярысь тон но ӟеч тодӥськод. 11 Шонертэм уж лэсьтӥськем ке, виыны ярамон уж лэсьтӥськем ке, соку мон кулонлэсь мозмытскыны уг тыршиськы; нош монэ янгыше уськытӥсьёслэн веранзы зэм ӧвӧл ке, соку нокин но монэ соос кие сётыны уг быгаты: соин ик мон али кесарьлэсь судзэ курисько». 12 Соку Фест кенешен вераськем бераз ответ сётӥз: «Тон кесарьлэсь судзэ курид бере, кесарь доры ик мынод».


  13 Кӧня ке нунал ортчыса, Кесарияе Фестэз ӟечкыланы Агриппа эксэен Вереника лыктӥзы. 14 Соос отын трос нуналъёс улэм бере Фест Павеллэсь ужзэ эксэйлы эскерыны ӵектыса шуиз: «Татын вань Феликслэн жильыетэ кельтэм адямиез. 15 Со вылэ мон Иерусалиме вуылон дыръя иудей архиерей но тӧроос урттылӥськыны вуылӥзы, куризы сое судить карыны. 16 Мон соослы шуи: ”Янгыше уськытӥськись мурт аслэсьтыз янгыше уськытӥсьсэ ваче син ӧз ке адӟы, янгыше уськытонлэсь утиськыны луонлык ӧз ке басьты, Рим кунысь адямиослэн нокинэ но виён киулэ сётыны сямзы ӧвӧл”. 17 Нош соос татчы лыктэм бере чик ӝегатскытэк мукетаз нуналэ судьялэн интыяз мон пукси но со адямиез вайыны косӥ. 18 Солэн янгыше уськытӥсьёсыз котыраз султӥзы, нош одӥг но шексэ ӧз вералэ, кудъёсыз сярысь мон малпасько вал. 19 Инмарлы оскон пумысен куд-ог ченгешонъёссы вал, нош озьы ик кыӵе ке но кулэм Иисус нимо пиосмурт пумысен но ченгешизы, Кудӥз сярысь Павел Со улэп шуыса вераз. 20 Та ужпумез сэрттыны-пертчыны шугъяськыса, мон Павеллы шуи: ”Потэ-а тынад Иерусалиме мынэмед но та пумысен отын суд азе султэмед?” 21 Нош Павел аслэсьтыз ужзэ кесарьлэн судаз эскерыны куриз, соин ик кесарь доры ыстытозь, сое мон пытсэтын возьыны косӥ». 22 Соку Агриппа Фестлы шуиз: «Мон ачим но та адямиез кылзысал». – «Ӵуказе сое кылод», – соиз ответ сётӥз.


  23 Мукетаз нуналэ Агриппаен Вереника туж шоголь дӥсяськыса лыктӥзы но сюрс солдатэн кивалтӥсьёсын, городысь нимо-дано адямиосын ӵош суд ортчытон интые пыризы. Фестлэн косэмезъя, Павелэз вайизы. 24 Фест шуиз: «Агриппа эксэй но татчы люкаськем вань калык! Тӥ адӟиськоды та адямиез, соин сэрен Иерусалимын но, татын но улӥсь туж трос иудейёс монэ ёртӥзы, ”виёно сое, дунне вылын со медаз ни улы” шуыса кесяськизы. 25 Мон валай, виён понна со номыр но сыӵе-таӵезэ ӧз лэсьты шуыса, нош со ачиз кесарь дорын суд ортчытыны куриз бере, мон сое кесарь доры ыстоно кариськи. 26 Со сярысь эксэйлы мар гожтыны уг тодӥськы, соин ик мон сое тӥ азе вайи, уката ик тон азе, Агриппа эксэй. Эскерем-чаклам бере эксэйлы мар ке но гожтыны мон мед быгатысал. 27 Уго жильыетын пукисез, солэсь янгышъёссэ-шекъёссэ ивортытэк, келяны визьмо ик уз луы кадь потэ мыным».

  

  
  

  АПОСТОЛЪЁСЛЭН УЖЪЁССЫ


  26-тӥ ЛЮКЕТ


  1 Агриппа Павеллы шуиз: «Астэ утьыса вераськыны тыныд кыл сётӥське». Соку Павел кизэ ӝутӥз но ассэ утён вылысь вераны кутскиз: 2 «Агриппа эксэй! Асме шудоен лыдъясько: иудейёслэн монэ янгыше уськытонъёссылы пумит мон туннэ тон азьын асме утьыса вераськыны быгатӥсько, 3 уката ик, тон иудейёслэсь вань сямъёссэс, пӧртэм пумо малпанъёссэс-мылкыдъёссэс тодӥськод. Соин ик тонэ курисько: чиданэд мед тырмоз монэ кылзыны. 4 Аслэсьтым улонме мон пинал дырысен аслам калыке пӧлын Иерусалимын ортчытӥ. Со сярысь вань иудейёс тодо. 5 Кемаласен соос монэ тодо ни. Ивортэмзы потӥз ке, ивортыны быгатозы, мон фарисей вал, асьме осконэз туж юн чакласа-утьыса улӥсь мурт вал шуыса. 6 Али суд азьын сылӥсько милям атайёсмылы Инмарлэн сётэм сӥземезлы оскиськыса улэме понна. 7 Со сӥзиськонлэсь быдэсмемзэ адӟыны оскиськыса, милям калыкмылэн дас кык выжыосыз уй но нунал Инмарлы сюлмысь ужаса-тыршыса уло. Таӵе оскиськон понна, Агриппа эксэй, монэ иудейёс янгыше уськыто. 8 Малы бен Инмарлэн кулэмъёсты улӟытэмез тӥледлы осконтэм потэ? 9 Мон но малпасько вал, Назаретысь Иисуслэн нимызлы пумит мыным трос лэсьтыны кулэ шуыса. 10 Ваньзэ тае мон Иерусалимын лэсьтӥ: архиерейёслэсь косон басьтыса, троссэ вӧсяськисьёсты пытсэтэ ворсалляй, соосты виылэмзэс умой уж шуыса лыдъялляй. 11 Сӥнагогаысь сӥнагогаостӥ соосты курадӟытыса ветлӥ, Иисусэз сантэманы косыса ёртылӥ. Соослы пумит ортчыт бадӟым йыркурен улӥ, мукет городъёстӥ но соосты уйылыса ветлӥ.


  12 Архиерейёслэн куремзыя, косэмзыя та пумысен Дамаске мынӥсько вал. 13 Нуназе шорын, сюрес вылысен, шундылэсь но яркыт пиштӥсь инмысь югытэз мон адӟи. Агриппа эксэй! Со югыт монэ но, монэн ӵош мынӥсьёсты но мальдытӥз. 14 Ми ваньнамы музъем вылэ усимы. Соку мон куара кылӥ, со куара мыным еврей кылын вераз: ”Савл! Савл! Малы тон Монэ улляськод? Секыт тыныд йылсо бодылы пумит мыныны”. 15 Мон шуи: ”Кузё-Инмар, кин Тон?” Кузё-Инмар шуиз: ”Мон – Иисус, Кудзэ тон улляськод; 16 ӝутӥськы, пыд йылад султы. Тонэ Аслым ужась-тыршись карыны бырйи: тон мукетъёслы но адӟемдэ ивортыны кулэ, нош озьы ик сое, мае Мон тыныд азьланяз возьмато на. 17 Тонэ иудейёслэсь но, язычникъёслэсь но утё. Мон тонэ язычникъёс доры синзэс усьтыны ыстӥсько, – 18 пеймытысь югыт пала, шайтанлэн киулысьтыз Инмар пала мед берытскозы шуыса; Мыным оскон пыр сьӧлыкъёссэс куштыны но Инмарлэн дун-сьӧлыктэм карем муртъёсыныз огазе люкет басьтыны мед быгатозы шуыса”.


  19 Соин ик, Агриппа эксэй, Инмысь адӟонлы мон ӧй пумитъяськы. 20 Нырысь ик Дамаскын но Иерусалимын улӥсьёслы, собере – быдэс Иудей музъем вылын улӥсьёслы, мукет калыкъёслы но сьӧлыкъёссэс быдтыны ярамон ужъёс лэсьтыса, соос ӧпкельыса сьӧлыкъёссылэсь мед куштӥськозы, Инмар пала мед берытскозы шуыса тодытӥ. 21 Та понна иудейёс храмысен монэ кутӥзы но виыны малпазы. 22 Нош Инмар мыным юрттӥз. Туннэ нуналозь но сылӥсько. Покчиослы но, быдӟымъёслы но ивортӥсько сое гинэ, мар веразы пророкъёс, мар вераз Моисей, – азьпалан мар луоз, та сярысь ивортӥсько: 23 кызьы Христос курадӟоно луиз, кулэмъёс пӧлысь нырысь ик султӥз но иудейёслы но, мукет калыкъёслы но югыт сярысь тодытӥз».


  24 Со тазьы вераса улыку, Фест бадӟым куараен шуиз: «Визьтэмъяськиськод тон, Павел! Трос дышетскемед тонэ визьтэм луон калэ вуттэ». 25 «Гажано Фест, – Павел вераны кутскиз, – мон уг визьтэмъяськиськы, ваньмыз со визьмын но зэм верамын. 26 Эксэй та сярысь тодэ, соин ик мон со азьын кышкатэк верасько. Мон уг оскиськы, та пӧлысь маиз ке но солэсь ватӥськыса кылиз шуыса: ваньмыз та солэн син азяз ортчиз уго. 27 Агриппа эксэй, пророкъёслы оскиськод-а? Тодӥсько, оскиськод шуыса». 28 Агриппа Павеллы шуиз: «Укыр вакчи дыр ӵоже тон монэ христиан мурт карыны ӧдъяськод». 29 Павел шуиз: «Инмарлы мон вӧсяськисько: ӧжыт-а, трос-а дыр ӵоже, тон гинэ ӧвӧл, но туннэ монэ вань кылзӥсьёс мон кадесь мед луысалзы – та жильыос сяна».


  30 Павел тае верам бере эксэй султӥз. Соин ӵош кивалтӥсь, Вереника но татын вань пукисьёс султӥзы. 31 Соос, палэнэ кариськыса, асьсэ куспын вераськизы, та адями номыр но виыны ярамонзэ яке жильыетын пукымонзэ уг лэсьты шуыса. 32 Агриппа Фестлы шуиз: «Кесарь дорысь судэ ӧй ке куриськысал, та адямиез мозмытыны яра вал». Соин ик кивалтӥсь сое кесарь доры ыстоно кариськиз.

  

  
  

  АПОСТОЛЪЁСЛЭН УЖЪЁССЫ


  27-тӥ ЛЮКЕТ


  1 Милемлы Италие кошкон сярысь верамзы бере Павелэз но жильыетын пукись куд-ог мукетъёссэ кесарьлэн полкысьтыз Юлий нимо сю солдатэн кивалтӥсь кие сётӥзы. 2 Ми Андрамит корабле пуксьыса кошкимы. Асиялэн ярдуртӥз уяса кошкыны мылкыдмы вал. Милемын огазьын Фессалоника карысь македон пи Аристарх мынӥз. 3 Мукетаз нуналэ Сӥдонэ дугдӥмы. Адямиез яратӥсь луэмзэ возьматӥз Юлий – со Павелэз эшъёсыз доры ветлыны лэзиз, соос мед юрттӥськысалзы солэн кыӵе ке кулэяськонъёсыз вань ке шуыса. 4 Отысь потыса, пужит пельтӥсь тӧлъёсын сэрен ву вылтӥ ми Кипр вӧзтӥ ортчимы но, 5 Киликияен Памфилия азьысь зарезь пыр потыса, Ликияысь Миры каре вуимы. 6 Отысен сю солдатэн кивалтӥсь Италие мынӥсь Александрияысь кораблез шедьтӥз но милемды отчы пуктӥз. 7 Трос нуналъёс ӵоже каллен уяса, мырдэм Книд кар шоры вуимы. Милемлы пумит пельтӥсь урод тӧлэн сэрен ми Критысь Салмон кожныр шоры мырдэм уяса вуимы. 8 Курадӟыса-курадӟыса со вӧзтӥ ортчимы но Ласея кар вӧзысь Ӟеч Пристаньёс шуыса нимаськись одӥг интые вуимы.


  9 Трос нуналъёс ортчизы ни; визьдыр*а ортчемын вал ини, соин ик уяны пумен кышкытгес луыны кутскиз. Павел аслэсьтыз ӵектонзэ 10 соослы вераз: «Воргоронъёс! Мон адӟисько, уянмы секытэн, кышкытлыкен ортчоз шуыса. Грузмылы, корабльмылы гинэ ӧвӧл, асьмелэн улонмылы но кышкытлык кылдэ». 11 Нош сю солдатэн кивалтӥсь, Павеллэн кылъёсызлы сярысь, кораблез валтӥсьлы, корабльлэн кузёезлы юнгес оскиз. 12 Пристань толэз потыны ярамон уг луы шуыса адӟизы но, тросэз отысь кошкыны ӵектӥзы. Луоно ке, Критысь Финик пристане мыноно, шуизы. Со интыяськемын лымшорен шундыпуксён но уйпалэн шундыпуксён тӧлъёслы ваче пумитын. Отын толйыны вераськизы.


  13 Лымшор палась капчияк тӧл пельтӥз, – милемлы со ик кулэ вал, – якорез ӝутӥзы но, Крит ярдур кузя уяса кошкимы. 14 Но ӝоген солы пумит ”Эвроклидон” шуиськись сильтӧл ӝутскиз. 15 Кораблез сильтӧл ӝиптӥз, солэн тӧллы пумит кариськемез ӧз ни луы, соин ик тулкымъёслы сётӥськимы но, милемыз азьлань-берлань нуллыны кутскиз. 16 Одӥгаз, Клавда нимо пичи шормуӵ вӧзы вуыса, мырдэм утиськон пыжмес кутыны быгатӥмы. 17 Сое ӝутӥзы но, утиськон амалъёс утчаса, зӧк гозыен кораблез думылӥзы. Сӥрт шуыса нимаськись лазег интые медам пуксе шуыса кышкаменызы, тӧлпомес лэзизы но, азьлань-берлань уяса ветлӥмы. 18 Сильтӧл кужмоямен сэрен мукетаз нуналэ грузъёсмес куяны кутскизы. 19 Куинетӥяз нуналэ ми асьме киын корабльысь тӥрлыкъёсты куямы. 20 Трос нуналъёс ӵоже шунды но, кизилиос но ӧз адӟиськылэ, кужмо сильтӧл пельтыса улӥз, нош пумаз ини утиськонмылы вань осконмы быриз.


  21 Кема дыр ӵоже сиськытэк улӥмы. Соку Павел соос шоры султӥз но шуиз: «Воргоронъёс! Мынэсьтым кылзӥськоно вал, Крит шормуӵысь кошконо ӧй вал, соку та шугадӟонэз, изъянэз ӧй адӟысалмы. 22 Нош али ваньдэс сэзь-сэзь кариськыны курисько, малы ке шуоно тӥ пӧлысь одӥг лул но уз быры, – корабль гинэ быроз. 23 Та уе Инмарлэн Кылчинэз мон азе султӥз, – Инмарлэн мон, Инмарлы мон ужаса-тыршыса улӥсько, – 24 со мыным шуиз: ”Эн кышка, Павел! Тыныд кесарь азе султоно на, но тани, Инмар ваньзэс тонэн ӵош уясьёсты улэп кельтоз”. 25 Соин ик, воргоронъёс, йыгмыт кариське, кызьы мыным верамын вал, озьы луоз шуыса, мон Инмарлы оскисько; 26 асьмеос кыӵе ке но шормуӵе куштэмын луыны кулэ».


  27 Адриатика зарезь вылтӥ уяса ветлонмылэн дас ньылетӥ уяз, уйшор вадесын, корабль валтӥсьёс шӧдӥськизы, кыӵе ке но музъем дуре вуиськомы шуыса. 28 Мурдалазэ мертазы но отын кызь сажем, ӧжытак мыныса мертазы но татыназ дас вить сажем шуыса тодӥзы. 29 Ву пушкысь изъёс борды шуккиськонлэсь утиськыса, корабль берысь ньыльзэ якорез куштӥзы но нунал вуэмез витьыса улӥзы. 30 Нош куке корабль валтӥсьёс пегӟыны малпазы но зарезь вылэ пыж лэзизы, – корабльлэн нырысьтыз якорьёсты куштэм амал утчаса, 31 соку сю солдатэн кивалтӥсьлы но солдатъёслы Павел шуиз: «Соос корабле ӧз ке кыле, тӥляд утиськемды уз луы». 32 Со дыре солдатъёс пыж бордысь гозыосты ӵогыса уретӥзы но пыж вуэ усиз.


  33 Ӟардон азьын Павел ваньзэс буйгатыса сиськыны куриз: «Туннэ дас ньылетӥ нунал ини, кызьы тӥ возьмаськыса номыр сиытэк, номыр веръятэк улӥськоды. 34 Соин ик тӥледыз сиськыны курисько: со тӥледлы улондэс утьыны юрттоз; нокуддылэн но тӥляд йырысьтыды йырсиды уз усьы». 35 Тае вераса, со нянь басьтӥз, ваньмыз азьын Инмарлы тау карыса, нянез тӥялтӥз но сиыны кутскиз. 36 Соку ваньзы сэзь-сэзь кариськизы но сиськыны кутскизы. 37 Корабльын ваньмы ми кык сю сизьымдон куать мурт вал. 38 Кӧтмес тырыса, корабльмес капчиятон понна чабеймес зарезе куяны кутскимы.


  39 Куазь югыт луиз. Но соос та музъемез ӧз тодмалэ. Адӟизы кыӵе ке но сюмез, солэн ярдурез нялмыт вал. Малпазы корабльмес со дуре дугдытыны. 40 Гозыосты ӵогыса уретӥзы но якорьёсты мозмытӥзы. Ми зарезь вылтӥ кошкимы. Рульёсты пертчылӥзы но, пичи тӧлпоэз тӧллане ӝутыса, ярдур пала нуыны тыршизы. 41 Лазег интые вуыса, корабль сюй вылэ пуксиз: нырыз выйиз, со вырӟылытэк сылыны кутскиз, нош мышсэ тулкымъёс ас кужмынызы тӥяллязы. 42 Уяса потэм беразы, жильыетын пукисьёс пӧлысь нокудзы но медаз пегӟе шуыса, солдатъёс соосты виылыны малпазы. 43 Нош сю солдатэн кивалтӥсь, Павеллэсь улонзэ утемез потыса, соосты та малпанзылэсь куштӥськытӥз. Со косӥз нырысь ик уяны быгатӥсьёслы вуэ тэтчыны но музъем вылэ потыны, 44 нош мукетъёссэ – кинлы пул вылын, кинлы корабльлэн кыӵе ке люкетъёсыз вылын. Та амалэн ваньзы музъем вылэ потыны быгатӥзы, ваньзы утиськизы.

  


  *а27:9 вераськон мынэ одӥг нуналъем сӥзьыл визьдыр сярысь (Лев. 16:29-31)

  

  
  

  АПОСТОЛЪЁСЛЭН УЖЪЁССЫ


  28-тӥ ЛЮКЕТ


  1 Ярдуре вуэм берамы та шормуӵ Мелит*а нимаське шуыса тодӥмы. 2 Татын улӥсь калык милемды ӟеч мылкыдын пумитаз: куазь зоремен но кезьыт кариськемен сэрен соос тылскизы но милемыз ваньнамес асьсэ доры ӧтизы. 3 Павел, трос силё люкаса, тыл пӧлы куштӥз но, соку тыл пушкысь урод кый потыса, солэн ки бордаз ошиськиз. 4 Татын улӥсь калык Павеллэн ки бордаз ошиськыса улӥсь кыез адӟиз но ог-огзылы шуизы: «Та адями – адями виылӥсь, дыр. Зарезьын со утиськиз, нош шонерлыко судын со улэп уз ни кыльы». 5 Суй бордысьтыз кыез со тыл пӧлы курткиз, кый сое чик вӧсь ӧз кары. 6 Соос возьмало вал, солэн кытӥыз ке но пыктоз яке шӧдтэк шорысь со кулыса усёз шуыса. Кема ӵоже чакласа-эскерыса сылэм беразы адӟизы: солы номыр но ӧз луы. Соку соос асьсэлэсь малпанзэс воштӥзы но со – инмар шуыса вераны кутскизы.


  7 Публий нимо шормуӵ кузёйырлэн музъемъёсыз та интылы матын вал. Со милемды гуртаз ӧтиз но куинь нунал ӵоже мылысь-кыдысь куноятыса возиз. 8 Публийлэн атаез кезегъяса, кӧт виян черен курадӟыса, валесаз кылле вал. Павел со доры пыриз, вӧсяськыса со вылэ киоссэ понӥз но сое бурмытӥз. 9 Та ужъюгдур бере шормуӵысь мукет висисьёс но Павел доры лыктылӥзы, ваньзэс бурмытылӥз. 10 Милемыз сӥлы карыса возизы, кошкыкумы, мар кулэ, сётыса лэзизы.


  11 Куинь толэзь ортчем бере Александрияысь ”Диоскур” шуыса нимаськись кораблен ми татысь кошкимы. Корабль та шормуӵын толзэ потӥз. 12 Сӥракузы каре ву вылтӥ вуимы, отын куинь нунал улӥмы. 13 Отысь кошкыса, Ригия каре вуимы. Нунал кельтыса, лымшор палась тӧл пельтыны кутскиз. Мукетаз нуналэ Путеолэ вуимы. 14 Татысен ми агай-вынъёсмес шедьтӥмы, соос милемды ас доразы сизьым нунал ӵоже улыны куризы, нош собере ми Риме кошкимы. 15 Ми сярысь кылэм беразы Римысь агай-вынъёсмы Аппий Падвоже*б но Куинь кунокуа юртъёс*в доры милям пумитамы потӥзы. Соосты адӟыса, Павеллэн мылкыдыз капчи луиз. Со Инмарлы тау кариз.


  16 Ми Риме вуэм бере сю солдатэн кивалтӥсь жильыетын пукисьёсты ожйырлэн киулаз сётӥз, нош Павеллы нимаз, сое возьмась солдатэн ӵош улыны лэземын вал.


  17 Куинь нунал ортчыса, Павел иудейёс пӧлысь нимо-дано адямиосты ӧтчаз. Соос люкаськем бере Павел соослы шуиз: «Агай-вынъёс! Калыкелы но, атайёсмылэн сямъёссылы но пумит мон номыр но ӧй лэсьты, озьы ке но монэ Иерусалимысен жильыетэ пуктӥзы но римлянъёс кие сётӥзы. 18 Допрос лэсьтэм беразы соос монэ мозмытыны малпало вал, уго виён понна мынам нокыӵе но янгыше ӧвӧл. 19 Нош иудейёс пумитъяськемен сэрен кесарь дорын суд ортчытыны куроно луи. Но та ужрад ас калыкме янгыше уськытон понна чик но ӧвӧл. 20 Та пумысен ик адӟиськыны, вераськыны шуыса, мон тӥледыз ӧти, – Израильлэн оскиськонэз понна та жильыосын мон думылэмын уго». 21 Нош соос Павеллы шуизы: «Иудеяысь ми тон сярысь нокыӵе но гожтэт ӧм басьтэ, татчы вуылэм агай-вынъёсмы но тон сярысь ӧз поттылэ, номыр но уродзэ ӧз вералэ. 22 Тынад малпанъёсыд сярысь милям кылэммы потэ вал. Милемлы тодмо, кызьы та дышетон пумысен котькытын но ченгешо».


  23 Солы нунал висъязы. Тупатэм нуналэ туж трос муртъёс со доры лыктӥзы. Ӵукнаысен ӝытозь Павел Инмар Эксэйлык сярысь вераса улӥз, Моисей законысь но пророкъёслэсь Иисус сярысь ивортэмзэс тодытыса, соосты оскытыны тыршиз. 24 Одӥгъёсыз солэн кылъёсызлы оскизы, нош мукетъёсыз ӧз оске. 25 Куспазы огкыл шедьтымтэен сэрен соос кошкыны дасясько вал ини, но соку Павел та кылъёсты вераз: «Исаия пророк пыр Святой Дух асьмелэн атайёсмылы умой вераз:


  26 ”Та калык доры мыныса, тазьы шу:

  пельыныды кылоды но – уд валалэ;

  синмыныды учкоды но – уд адӟе.

  27 Чурытомемын уго та калыклэн сюлэмыз,

  пельынызы но мырдэм кыло, синъёссэс но кыниллям;

  синъёсынызы уз адӟе, пельёсынызы уз кылэ,

  сюлмынызы уз валалэ,

  Мон соосты мед бурмытом шуыса, уз но берытске”.


  28 Озьыен, тӥледлы тодмо мед луоз: Инмарлэн утиськонэз мукет калыкъёслы ыстэмын – верам кылэз соос кабыл басьтозы». 29 Со тае верам бере иудейёс куспазы юн ченгешыса кошкизы.


  30 Кык ар ӵоже Павел одӥг коркан улӥз, со понна ачиз коньдон тыриз. Ваньзэс дораз лыктӥсьёсты со ӟеч мылкыдын пумиталляз, 31 Инмар Эксэйлык сярысь тодытылӥз, Кузё-Инмар Иисус Христос сярысь кышкатэк, дугдылытэк дышетылӥз.

  


  *а28:1 Мелит – туала нимыз Мальта


  *б28:15 Аппий Падвож – Римлы ог 60 иськемысь пичи город;


  *в28:15 Куинь кунокуа юртъёс – Римлы ог 40 иськемысь пичи город

  

  

  

  ИАКОВ АПОСТОЛЛЭН ЫСТЭМ ГОЖТЭТЭЗ


  1-тӥ ЛЮКЕТ


  1 Инмарлэн но Кузё-Инмарлэн Иисус Христослэн ляльчизы Иаков, пазьгиськыса палэнын улӥсь дас кык выжыослы – ваньдылы салам верасько.


  2 Агай-вынъёсы, пӧртэм визь сынаськонъёс улэ сюриды ке, туж шумпотэлэ. 3 Тодэлэ, тӥлесьтыд Инмарлы оскондэс эскерыку, чидан вордӥське шуыса. 4 Тӥ быдэсак дун-шектэмесь, номырлы но ёрмисьтэмесь мед луоды шуыса, тӥляд чиданды быдэс улонды ӵоже юн мед луоз. 5 Тӥ пӧлысь кинлэн ке визьлыкез уг ке тырмы, Инмарлэсь мед куроз. Инмар жалятэк, пыкылытэк ваньмызлы сётэ – курисьлы сётэмын луоз. 6 Оскыса, чик шекланытэк мед куроз, малы ке шуоно шекланыса улӥсь мурт тӧлын ӝуткам но пазяськыса улӥсь зарезь тулкымлы укша: 7 сыӵе адями медаз малпа Кузё-Инмарлэсь мар ке но басьтыны. 8 Отчы-татчы пазяськись малпанэн улӥсь адями аслаз сюрес вылаз юн уг сылы.


  9 Куанер улӥсь агай-вын мед ушъяськоз аслаз вылӥын луэменыз, 10 нош узыр мурт – аслаз улӥын луэменыз, малы ке шуоно турын пӧлысь сяська кадь улонэд ортчоз-тӧлӟоз: 11 шунды ӝужа, пӧсь луэ но турынэз ӵушка, солэн сяськаез усьылэ, солэн чебер тусыз быре. Озьы ик аслаз улон сюрес вылаз узыр мурт но шуя-быре.


  12 Визь сынаськонэз чидам мурт шудо, малы ке шуоно со эскеремын-чакламын луоз но соин со улонлэсь венецсэ басьтоз, кудзэ Кузё-Инмар Сое яратӥсьёслы кузьманы кыл сётӥз. 13 Визь сынаськон лыктыку нокин но медаз шуы: «Инмар визьме сына». Нокыӵе но урод ужлэн Инмарлэсь визьзэ сынамез уг луы, Инмар Ачиз но нокинлэсь визьзэ уг сына. 14 Котькин но, аслаз кырсь малпанъёсызлы сётӥськыса, мылкыдзэ отчы понэ ке, соин со ассэ визь сынаськон улэ сётэ. 15 Соку кырсь малпан кылдэ но сьӧлыкез вордӥськытэ, нош сьӧлык кулонэз вордӥськытэ.


  16 Гажано агай-вынъёсы, ӧрекчаськонлы эн сётӥськелэ. 17 Котькудӥз ик ӟеч, дун-шектэм кузьым вылӥысь, югыт сётӥсь Атаймы дорысь ваське, Солэн воштӥськонэз, воштӥськонлэн вужерез но ӧвӧл. 18 Мылкыд кариз но – зэмлыклэн кылыныз Со асьмеды вордӥськытӥз, Солэн кылдытэмъёсыз пӧлын асьмеос нырысетӥ емышъёсыз мед луомы шуыса.


  19 Озьыен, тодэ, гажано агай-вынъёсы: котькудӥз адями кылзӥськись мед луоз, кыл вераны дыртӥсьтэм, вожпоттӥсьтэм, 20 уго адямилэн вожпотонэз Инмарлэн шонерлыкезъя улыны люкетэ. 21 Соин ик котькыӵе кырсь ужлэсь, уродлыклэсь куштӥське. Асьтэдыз востэм карыса, Инмар кылэз кабыл басьтэ, кудӥз тӥ пушкы мерттэмын, со тӥлесьтыд лулдэс утьыны быгатэ.


  22 Инмар кылэз быдэсъяса улэ, кылзӥськыса гинэ эн улэ – асьтэдыз асьтэос эн ӧрекчалэ. 23 Уго кин кылэз кылзэ но сое уг ке быдэсъя, со аслэсьтыз ымныр тусбуйзэ синучкон пыр чаклась адямилы укша: 24 со ас шораз учкиз, палэнскиз но со куспын ик вунэтӥз, кыӵе со. 25 Нош кин чик шектэм, эрик сётӥсь Инмар закон шоры учкоз но со бордын сюлмыныз улӥз ке – кылзӥськыса, вунэтытэк, уж вылын быдэсъяса – шудо луоз ужрадъянъёссэ быдэсъякуз.


  26 Тӥ пӧлысь кин ке но ачиз сярысь мон осконэн шонер улӥсь шуыса малпа ке, нош кылзэ уг ке куты, со ассэ ачиз ӧрекча, солэн осконэн шонер улонэз пайдатэм луэ. 27 Инмар азьын, Атай азьын ярамон дун-чылкыт осконэн шонер улон луэ со: анайтэк-атайтэк кылем нылпиослы, палкышноослы ёрмыса-ӟудыса улон дыръязы юрттӥськон но та дуннелэн уродэныз-лекеныз саптаськытэк астэ ачид утьыса возён.

  

  
  

  ИАКОВ АПОСТОЛЛЭН ЫСТЭМ ГОЖТЭТЭЗ


  2-тӥ ЛЮКЕТ


  1 Агай-вынъёсы! Кузё-Инмармылы Иисус Христослы, пиштӥсь данлыклэн Кузё-Инмарезлы осконды чылкыт мед луоз, вылтус шоры эн учкелэ. 2 Шуом, тӥляд люкаськонады зарни зундэсэн, узыр дӥськутэн адями пыриз ке, нош соин ӵош ик пӧсьтэм дӥськутэн куанер мурт пыриз ке, 3 соку тӥ, узыр дӥськутэн мурт шоры учкыса, солы шуиды ке: «Тыныд татчы пуксьыны ӟечгес луоз», нош куанерлы шуиды ке: «Тон отчы султы» яке: «Пуксьы татчы, мынам пыд выжыям», – 4 озьы асьтэ пушкын люкиськон уд лэсьтэ-а? Урод малпанэн улӥсь судьяослы уд пӧрмиське-а?


  5 Гажано агай-вынъёсы, кылзӥськелэ: Инмар ӧз бырйы-а та дуннеысь куанеръёсты осконэн узыр карыны но Эксэйлыкын люкет басьтыны вылысь, кудзэ Со Инмарез яратӥсьёслы сёто шуиз? 6 Нош тӥ куанеръёсты ултӥяды. Тӥледыз ӝикатыса возисьёс узыръёс ӧвӧл-а, тӥледыз судэ нуисьёс но соос ик ӧвӧл-а? 7 Дано нимез, кудӥныз тӥ нимаськиськоды, сое саптасьёс соос ӧвӧл-а? 8 Эксэй законэз тӥ быдэсъяськоды ке Священной Гожтэмъя: «Матысьтэ астэ ачид кадь ик яраты», – умой лэсьтӥськоды; 9 нош вылтус шоры учкыса сьӧлыкаськоды ке, закон азьын законэз сӧрисьёсын одӥг радэ пыриськоды. 10 Кин быдэс законэз уте, нош одӥг люкетсэ сӧре ке, соку со ваньмыз понна янгыш луэ. 11 Уго Кин шуиз: «Азон-калгон сьӧлыке эн пыры», Со ик вераз но: «Эн виы». Соин ик, тон азон-калгон сьӧлыке ӧд ке но пыры, нош виид ке, соку тон Инмар законэз сӧрись луиськод. 12 Озьы вералэ, озьы лэсьтэ, кызьы лэсьто адямиос, кудъёссэ судить кароз эрик сётӥсь закон. 13 Гажанэз-жалянэз тодытэк улонзэ ортчытӥсьлы гажасьтэм-жалясьтэм суд луоз. Гажан-жалян судлэсь вылӥынгес луэ.


  14 Агай-вынъёсы, мар пайдаез солы, кин шуэ «осконэ вань», нош ӟеч ужъёсыз ӧвӧл ке? Быгатоз-а таӵе оскон сое утьыны? 15 Вынмы яке сузэрмы гольык, туннэ нуналлы кӧттыронзы но ӧвӧл ке, 16 нош кин ке но тӥ пӧлысь соослы шуиз ке: «Каньыллыкен мынэ, шунтӥське, сиське», нош мугорзылы мар кулэ вал ӧз ке сёты, кыӵе пайдаез луоз? 17 Озьы ик оскон но: ӟеч ужъёсыз ӧвӧл ке, со кулэмын.


  18 Нош кин ке но шуиз ке: «Тынад осконэд вань, нош мынам – ужъёсы, соос пӧлысь мон аслэсьтым осконме тыныд возьмато, нош тон возьматы мыным ужен герӟаськымтэ оскондэ». 19 Тон оскиськод, Инмар одӥг шуыса, – умой лэсьтӥськод; периос но Инмар вань шуыса оско, куалекъяло. 20 Эй, тупыттэм-нодтэм адями, тодэмед потэ-а, ужъёстэк оскон кулэмын луэ шуыса? 21 Аслэсьтыз пизэ Исаакез курбон сётон ӝӧк вылэ выдтыса, асьмелэн вашкала пересь атаймы Авраам ужъёсын шонере ӧз поты-а? 22 Адӟиськод-а, оскон солэн ужъёсызлы юрттӥз, нош ужъёс пыр оскон ярамон, вылӥлыко луиз? 23 Озьы, Священной Гожтэмысь кыл быдэсмиз: «Авраам Инмарлэн верам кылызлы оскиз но, та солы шонерлык шуыса гожтӥськиз, Инмарлэн эшез шуыса со нимаськиз». 24 Адӟиськоды-а, адями ужъёсыныз шонере потэ, осконэн гинэ уг. 25 Озьы ик Раав но – калгись кышномурт, ужъёсыныз шонере ӧз поты-а, куке со ивортыса ветлӥсьёсты гуртаз ватӥз но мукет сюрес кузя соосты лэзиз? 26 Уго, кызьы мугор лултэк улыны уг быгаты, озьы ик оскон но ужъёстэк улыны уг быгаты.

  

  
  

  ИАКОВ АПОСТОЛЛЭН ЫСТЭМ ГОЖТЭТЭЗ


  3-тӥ ЛЮКЕТ


  1 Агай-вынъёсы! Ваньды дышетӥсь эн кариське. Тодэлэ: асьмеос, дышетӥсьёс, эшшо но золгес судить каремын луомы. 2 Уго ваньмы асьмеос трос сьӧлыкаськомы. Кин кылыныз уг сьӧлыка, со дун-шектэм, быдэс мугорзэ но кортнаны со быгатэ. 3 Тани, асьмеос валлэн ымаз, асьмелэсь мед кылзӥськоз шуыса, кортнэт понӥськомы ке, соку солэн быдэс мугорыныз кивалтӥськомы. 4 Тани, корабльёс но, макем соос бадӟымесь, макем кужмо тӧлъёс пӧлтӥ ветло, нош пичи гинэ руль пыр валтӥсько-нуисько отчы, кытчы корабль нуисьлэн нуэмез потэ. 5 Озьы ик кыл но – мугорлэн пичи гинэ люкетэз, нош трос ужъёс лэсьтэ. Учкы, пичи гинэ тыл, нош макем бадӟым нюлэсэз сутэ: 6 кыл – со тыл, шонертэм улонлэн чеберлыкез. Мугор люкетъёсмы пушкы интыяськыса, со быдэс мугормес сапта. Ачиз геенна тылын ӝуаса, улон азьмес ӵушка. 7 Уго котькуд пӧйшурез но тылобурдоез, нюж кыстӥськыса ветлӥсьёсты но зарезьын улӥсь макеосты адями зӥбломытыны быгатэ. Зӥбломытӥз но ини. 8 Нош кылэз зӥбломытыны нокин но уг быгаты: со – кутыса возьыны луонтэм урод маке. Со пачылмемын кулон вайись ядэн. 9 Кылынымы Инмарез, Атаез данъяськомы, соин ик Инмарлы укшатыса кылдытэм адямиос вылэ юриськиськомы. 10 Одӥг ымысь ик потэ ушъян-данъян но, юриськон но. Агай-вынъёсы, тазьы та луыны кулэ ӧвӧл. 11 Одӥг ошмес синмысь ик бызе-а ческытэз но, кузьытэз но ву? 12 Агай-вынъёсы, смоквапу вӧйпу мульы сётыны уг быгаты, нош виноградпуд смоква мульы уг сёты. Озьы ик, одӥг ошмес огдыре кузьыт но, ческыт но ву сётыны уг быгаты.


  13 Кудды тӥ пӧлысь визьмоезгес, валасезгес? Возьматы сое уж вылын: астэ ӟечен возьыса, визьмын зӥбыт улыса. 14 Нош тӥляд сюлмады лек вожъяськонэз, ачимъяськонэз вань ке, соку эн ушъяське, зэмлыклы пумит эн мынэ. 15 Со – вылӥысь васькись визьлык ӧвӧл, со – музъем вылысь, луллэсь, периослэсь потӥсь визьлык. 16 Уго кытын вожъяськон но ачимъяськон, отын луэ тупатэк улон, вань урод ужъёс. 17 Нош вылӥысь васькись визьлык, нырысь ик, со – дун-чылкыт, собере – тупаса улонэз яратӥсь, лякыт, кылзӥськись луэ, со гажан-жалянэн но ӟеч емышъёсын тырмемын, шонерлыко, оскиськымон луэ. 18 Шонер улонлэсь емышсэ кизё тупаса улонэз вайисьёс.

  

  
  

  ИАКОВ АПОСТОЛЛЭН ЫСТЭМ ГОЖТЭТЭЗ


  4-тӥ ЛЮКЕТ


  1 Кытысь пото тӥляд куспады керетыса, вожвылъяськыса улонъёсты? Мугор люкетъёсты пушкын бугыръяськыса улӥсь ӝуатскем кулэ карон мылкыдъёслэсь ӧвӧл-а? 2 Мае ке но кулэ кариськоды – нош тӥляд соды ӧвӧл. Виылӥськоды, вожъяськиськоды – нош мар кулэ, сое басьтыны уд быгатӥське. Ченгешиськоды, тушмонъяськиськоды – нош тӥляд соды ӧвӧл, малы ке шуоно уд куриське. 3 Куриськоды но, уд басьтӥське, малы ке шуоно ӟеч уж лэсьтон понна сое уд куриське. Куриськоды лулмугордылы майбыр улон понна. 4 Азыса-калгыса улӥсьёс! Уд тодӥське шат, таиныз дуннеен эшъяськыса улон Инмарлы пумитъяськон луэ шуыса? Озьыен, кинлэн таизлы дуннелы эш луэмез потэ, со Инмарлы тушмон луэ. 5 Яке тӥ малпаськоды Священной Гожтэм юнме гинэ вера: «Асьме пушкын улӥсь дух туж кужмо яратэ»? 6 Нош эшшо бадӟымгес дэлет сётэ; соин ик шуэмын но:


  «Инмар вылтӥяськисьёслы пумитъяське,

  нош зӥбыт-востэм улӥсьёслы дэлет сётэ».


  7 Озьыен, Инмарлы тэрытске, нош диаволлы пумит султэ – соку со тӥ дорысь бызьыса кошкоз. 8 Инмарлы матэ кариське, Со но тӥляд матады лыктоз. Киостэс сузялэ, сьӧлыкоос. Сюлэмъёстэс чылкытатэ, чеберъяськисьёс. 9 Чигиськелэ, бӧрдэ, викышъялэ. Серекъянды бӧрдонлы мед пӧрмоз, шумпотонды – куректонлы. 10 Кузё-Инмар азьын тэрытске – Со тӥледыз ӝутоз.


  11 Агай-вынъёсы, огдэс огды урод кылын эн куаретэ. Кин агай-выныз сярысь урод кыл вера ке, яке агай-вынзэ судить каре ке, со Инмар законэз урод кылын веран, законэз судить карон луэ. Нош тон законэз судить кариськод ке, соку тон законэз быдэсъясь уд ни луиськы, судья луиськод. 12 Закон Сётӥсь но Суд Лэсьтӥсь – одӥг, Со утьыны но, быдтыны но быгатэ. Нош тон кин сыӵе – мукетсэ судить кариськод?


  13 Табере тӥ кылзэлэ, тазьы верасьёс: «Туннэ яке ӵуказе сыӵе-сыӵе городэ мыномы но отын одӥг ар уломы, вузкаромы, барыш басьтомы». 14 Нош асьтэос тӥ уд тодӥське, мар луоз ӵуказе: уго мар со тӥляд улонды? – Бус, кудӥз вакчи дырлы возьматскиз, нош собере сылмиз-быриз. 15 Тазьы шуэм интые: «Кузё-Инмарлы кулэ ке луиз, улэп ке луимы, сое яке тае лэсьтомы», 16 нош тӥ вылтӥяськон сямдыя ушъяськиськоды: котькудӥз сыӵе ушъяськон – со ярантэм, урод уж. 17 Озьыен, кин ӟеч лэсьтон сярысь тодэ, но сое уг ке лэсьты, солы сьӧлык луэ.

  

  
  

  ИАКОВ АПОСТОЛЛЭН ЫСТЭМ ГОЖТЭТЭЗ


  5-тӥ ЛЮКЕТ


  1 Табере тӥ, узыръёс, кылзӥське: бӧрдэлэ, викышъялэ тӥ вылэ куректон-кайгуос лыкто шуыса. 2 Тӥляд узырлыкты сисьмиз, нош дӥськутъёстэс кей сииз. 3 Тӥляд зарниды но, азвесьты но сыномизы. Соослэн сыномемзы тӥледлы пумит тодытӥсь луозы но тыл выллем тӥлесьтыд мугордэс сиёзы: берпуметӥ нуналъёслы тӥ асьтэлы ваньбур люкады. 4 Тани, бусыдэс аранын ужамъёслэсь дунзэс тырытэк кельтэмды тӥледлы пумит шара вера, арасьёслэн куараен бӧрдэмзы Саваоф Кузё-Инмар доры кылӥськиз. 5 Тӥ майбыр улӥды дунне вылын, эзыласа улӥды; вандыны дасям пудо кадь сюлэмъёстэс кӧй кариды. 6 Шонер улӥсез тӥ судить кариды, вииды – со тӥледлы ӧз пумитъяськы.


  7 Озьыен, агай-вынъёс, Кузё-Инмар лыктытозь, юн чидаса улэ. Тани музъем ужась ас музъемезлэсь дуно емышсэ возьма. Вазез зор, берез зор вуытозь, кема чидаса вите. 8 Тӥ но туж чидаса улэ. Сюлэмъёстэс юнматэ – Кузё-Инмарлэн лыктонэз матэ вуэ. 9 Агай-вынъёсы, судэ медад сюре шуыса, огды вылэ огды эн урттылӥське: тани, ӧс выжыын Судить Карись сылэ. 10 Агай-вынъёсы, пророкъёслэсь курадӟонъёссэс, кема чиданъёссэс адӟем каре. Соос Кузё-Инмарлэн нимыз вылэ пыкиськыса вераськизы. 11 Тани, кинъёс трос чидазы, соосты ми шудоесь шуыса лыдъяськомы. Тӥ кылӥды Иовлэн чиданэз сярысь. Кузё-Инмарлэсь солы сётэм ӟечлыксэ но адӟиды. Уго Кузё-Инмар ӟеч сюлэмо, ваньзэ гажась-жалясь.


  12 Нош нырысь ик, агай-вынъёсы, суд улэ медад сюре шуыса, инмен но, музъемен но – номырин но кыл эн сётэ. Тӥляд кылды мед луоз «озьы, озьы» яке «ӧвӧл, ӧвӧл».


  13 Кин тӥ пӧлын лек курадӟе? – Мед вӧсяськоз. Кинлы шулдыр? – Псаломъёс мед чирдоз. 14 Тӥ пӧлысь кин висе? – Вӧсяськисьёслэсь кивалтӥсьёссэс мед ӧтёз но со висись мурт понна мед вӧсяськозы. Кузё-Инмарлэн нимыныз сое вӧйын мед зырӟозы – 15 оскыса вӧсяськон висисез бурмытоз но Кузё-Инмар сое султытоз. Сьӧлыкъёс ке со лэсьтэм, соос куштӥськозы.


  16 Мед бурмоды шуыса, ог-огды азьын сьӧлыкъёстэс вералэ но огды понна огды вӧсяськелэ. Шонер улӥсьлэн сюлмысь вӧсяськемез трос лэсьтыны быгатэ. 17 Илия асьмеос кадь ик адями вал, зор медаз луы шуыса вӧсяськыса куриськиз но, музъем вылэ куинь ар но куать толэзь зор ӧз усьы. 18 Собере нош ик вӧсяськиз: инбам зор сётӥз но музъем емышсэ будэтӥз.


  19 Агай-вынъёсы! Тӥ пӧлысь кин ке но зэмлыклэсь палэнскиз ке, нош кин ке сое берен зэмлык пала берыктӥз ке, 20 тодэ: сьӧлыко муртэз ӧрекчаськон сюрес вылысь берыктӥсь мурт лулзэ кулонлэсь уте, солэн трос сьӧлыкъёсыз куштӥсько шуыса.

  

  

  

  ПЕТР АПОСТОЛЛЭН ЫСТЭМ НЫРЫСЕТӤ ГОЖТЭТЭЗ


  1-тӥ ЛЮКЕТ


  1 Петр, Иисус Христослэн апостолэз, Инмарен быръемъёслы, мурт шаерын – Понтын, Галатияын, Каппадокияын, Асияын, Вифинияын – пазьгиськыса улӥсьёслы. 2 Инмар Атайлэн мылкыд каремезъя, Дух пыр дун-сьӧлыктэм карыса, тӥ быръемын Иисус Христослэсь кылзӥськон но Солэн Вирыныз сузяськон понна. Дэлет тӥледлы! Тупаса улонды мед йылоз.


  3 Инмар, Кузё-Инмармылэн Иисус Христослэн Атаез данлыко! Аслаз быдӟым ӟечлыкеныз, Иисус Христослэн кулэмысь улӟыса султонэз пыр, асьмеды выльысь вордскытӥз улэп улонлы оскиськон сётон понна. 4 Сисьмисьтэм, саптаськисьтэм, шуясьтэм-куасьмисьтэм люкет сётӥз, со асьме понна Инмын возиське. 5 Оскон пыр Инмарлэн кужыменыз шобыртэмъёс, берпуметӥ нуналъёсы усьтӥськись утиськонэн утемын луоды. 6 Та пумысен шумпотэлэ, та виын пӧртэм визь сынаськонъёсын сэрен ӧжытак куректоно ке но луиды. 7 Эскерем-чаклам осконды тыл пыр эскерем-чаклам ышись-бырись зарнилэсь но дуногес. Иисус Христос лыктыку, ушъян, сӥ-сан, данлык мед басьтоды. 8 Иисус Христосэз адӟытэк но яратӥськоды, та дырозь Сое тӥ ӧд адӟе, но Солы оскыса, вераны луонтэм, туж дано шумпотонэн шумпотӥськоды. 9 Озьы асьтэ осконэн лулдэс утёнэ вуиськоды.


  10 Та утиськонэз утчазы, эскеризы-чаклазы пророкъёс. Соос азьвыл ик веразы тӥледлы дасям дэлет сярысь. 11 Эскеризы-чаклазы, кудӥз вылэ но кыӵе дырлы возьматылӥз соос пушкысь Христослэн Духез, куке Со азьвыл ик Христослэсь курадӟонъёссэ но соос бӧрсьы лыктӥсь Солэн пиштӥсь данлыкез сярысь тодытъяз. 12 Соослы усьтэмын вал: соос асьсэлы ӟечлык утчаса ӧз улэ, асьмелы ӟеч карон понна ужаса-тыршыса улӥзы. Инмысен лэзем Святой Духен тыр луыса Ӟеч Ивор вайисьёс та сярысь тӥледлы тодытӥзы. Кылчинъёслэн но та сярысь туж тодэмзы потэ.


  13 Соин ик, визьдылэсь куссэ думыса, сэзь улыса, быдэсак оскиське Иисус Христослэн лыктон дыръяз тӥледлы сётӥськись дэлет вылэ. 14 Кылзӥськись нылпиос кадесь луэлэ, мугордылэн кулэ каронъёсызлы кузёяськыны эн сётӥське. Соос тӥ пушкын уло вал, куке тӥ утиськон сярысь номыр но уд на тодӥське вал. 15 Тӥледыз ӧтем Дун-Сьӧлыктэмлэсь адӟем карыса, тӥ асьтэос но быдэс улон-вылонады дун-сьӧлыктэмесь луэлэ; 16 Гожтэмын уго: «Дун-чылкытэсь луэлэ, Мон дун-чылкыт уго». 17 Атай шуыса нимаськоды ке Сое, Кудӥз, ымныр шоры учкытэк, ужъёсъя ваньзэ судить каре, соку та дунне вылысь улон нуналъёстэс Солэсь кышкаса ортчытэ. 18 Тӥ тодӥськоды, атайёсты бордысь потэм алекъяськыса улонлэсь сисьмись азвесен яке зарниен тӥ мозмытэмын ӧвӧл шуыса, – 19 тӥ мозмытэмын чик шектэм-сьӧлыктэм, дун-чылкыт ыжпилэн кадь, Христослэн дуно Вирыныз. 20 Со дунне кылдытонлэсь азьвыл ик дасямын вал ни, нош лыктӥз тӥ понна берпум дыръёсы. 21 Со пыр Инмарлы оскыны кутскиды, Кудӥз Сое кулэмысь улӟытыса султытӥз но Солы пиштӥсь данлык сётӥз. Соин ик тӥляд осконды но, оскиськонды но Инмар дорын мед луоз.


  22 Дух пыр зэмлыклы тэрытскыса, ымныр шоры учкытэк, агай-вынлыко яратон понна асьтэлэсь лулдэс чылкытатэ, котьку но огдэс огды чылкыт сюлэмен яратэлэ. 23 Сисьмись кидыслэсь ӧвӧл, сисьмисьтэмлэсь, улэп но пумтэм дауръёс улӥсь Инмар кыл бордысь выльысь вордскемъёс тӥ луиды. 24 Уго


  котькудӥз но лулмугор – турын кадь,

  адямилэн данэз но – турын пӧлысь сяська кадь:

  турын куасьмиз но, солэн сяськаез усьылӥз;

  25 нош Кузё-Инмарлэн кылыз

  пумтэм дауръёс улэ.


  Та самой со кыл, кудӥз тӥледлы Ӟеч Ивор шуыса тодытӥське.

  

  
  

  ПЕТР АПОСТОЛЛЭН ЫСТЭМ НЫРЫСЕТӤ ГОЖТЭТЭЗ


  2-тӥ ЛЮКЕТ


  1 Озьы, котькыӵе уродлыкез, котькыӵе кескич ужез, чеберъяськонэз, вожъяськонэз но котькыӵе урод кылын вераськонэз палэнтэ, 2 Али вордскем вож нуныос кадь яратэлэ дун-чылкыт кыл йӧлэз, со бордысен тӥ мед будоды но утиськон мед шедьтоды шуыса. 3 Уго тӥ оскалтӥды ини, Кузё-Инмар ӟечлыко шуыса. 4 Со доры, улэп из доры, адямиосын кулэтэм карем, нош Инмарен быръем дунолыклэн матаз мыныса, 5 асьтэос но, улэп изъёс луыса, асьтэдыз духовной корка пуктыны сётэ, дун-шектэм священство луэ, Иисус Христос пыр Инмарлы ярамонэсь духовной курбонъёс сётон понна. 6 Священной Гожтэмын верамын уго:


  «Тани, Мон Сӥонэ инъетлы йыр из понӥсько,

  быръемзэ, дунозэ;

  Солы оскись мурт возьытэ уз усьы».


  7 Тӥледлы, оскисьёслы, Со дунолэсь но дуно луэ, нош оскисьтэмъёс понна –


  «из, кудзэ корка пуктӥсьёс кулэтэм каризы,

  но кудӥз корка сэреглэн улаз инъет йыр луиз,

  канжаськон излы, ӵемтӥськон излы пӧрмиз».


  8 Инмар кыллы тэрытскытэк улӥсьёс со борды канжаськыло. Сыӵе уго соослэн адӟонзы.


  9 Нош тӥ – быръем выжы, Эксэйлэн священникъёсыз, святой калык, Инмарлэн люкетэз. Солэн ӟечлыкъёсыз сярысь мед ивортоды шуыса, тӥледыз Со пеймыт азьысь Аслаз паймымон югыт улаз ӧтьыса поттӥз. 10 Куке но тӥ калыктэмлэсь гинэ калык вал, нош али – Инмарлэн калыкез луиды. Куке но тӥ Инмарлэсь гажан-жалянзэ тодытэк улӥды, нош али сое ас вылады шӧдӥды ни.


  11 Гажаноосы! Тӥледыз, та дуннелы мурт адями луисьёсты, пыдйылчиосты, курисько: лул вылэ урдскылӥсь лулмугорлэн юрӟым куронъёсызлэсь палэнскылэ. 12 Тӥляд улонды язычникъёс азьын ӟечо-буро мед луоз. Соос тӥледды, йыруж лэсьтӥсьёсты музэн, урод кылъёсын вераллязы. Тӥлесьтыд ӟеч ужъёстэс адӟыса, Инмарез данъяны мед быгатысалзы Солэн лыктон нуналаз.


  13 Кузё-Инмар понна, адямиослэн пуктэм котькудӥзлы кузёзылы тэрытскыса улэлэ: эксэйлы-а – вылӥ кивалтонэз киулаз возисьлы, 14 кивалтӥсьёслы-а – кудъёсыз йыруж лэсьтӥсьёсты вӧсь карыны ысто, нош ӟеч уж лэсьтӥсьёслы – кузьымъёс-медъёс сёто. 15 Уго Инмарлэн таӵе эрикез: асьмеос, ӟеч ужъёс лэсьтыса, визьзэс ыштэм адямиослэсь валатэк вераськонзылэсь ымзэс ворсаны мед быгатомы. 16 Эриклэн нимыныз уродэз ватӥсь адямиос кадь ӧвӧл, эрикын улӥсь муртъёс выллем, Инмарлэн ляльчиосыз кадь лэсьтэ. 17 Котькинэ санэ понэ, куспады тупаса улонэз яратэ, Инмарлэсь кышкалэ, эксэез сӥё-сано каре.


  18 Медоос, кышкаса кузёостылы тэрытске, – лякыт, зӥбыт-востэмъёсызлы гинэ ӧвӧл, лякыттэмъёсызлы-лекъёсызлы но. 19 Инмарлы со ярамон: кин Инмар сярысь малпаса, курадӟонэз, куректон-кайгуэз чида – сое шонертэм ке но вӧсь каро. 20 Урод ужъёсты понна жугемез чидаськоды ке, со понна кыӵе ушъян тӥледлы луоз? Нош ӟеч уж лэсьтыса вылысь курадӟоно луиськоды, но сое чидаськоды ке, со Инмарлы ярамон. 21 Уго тӥ со понна ӧтемын. Христос но асьме понна курадӟон чидаз, Солэн пытьы кузяз мед мыномы шуыса, асьмелы адӟем карон кельтӥз:


  22 «Со нокыӵе но сьӧлык ӧз лэсьты,

  Солэн кылаз-ымаз чеберъяськонэз-ӧрекчаськонэз ӧй вал».


  23 Сое урод кылын тышкаськизы, нош Со пумитазы урод кылъёс ӧз вера. Курадӟытыкузы но пунэмзэ берыктонэн ӧз кышкаты – ваньзэ шонер Судить Карисьлэн кияз сётӥз. 24 Асьмелэсь сьӧлыкъёсмес Со Ачиз Аслаз Мугорыныз кирос вылэ нуиз, сьӧлыкъёс понна кулэмын мед луомы, нош шонерлык понна мед уломы шуыса. Солэн яраосыныз тӥ бурмытскиды. 25 Тӥ уго, возьмаськисьтэк кыльыса, йыромем ыжъёс кадесь вал, нош табере лулдэс Возьмась, Чаклась доры берытскиды.

  

  
  

  ПЕТР АПОСТОЛЛЭН ЫСТЭМ НЫРЫСЕТӤ ГОЖТЭТЭЗ


  3-тӥ ЛЮКЕТ


  1 Озьы ик тӥ но, кышномуртъёс, асьтэлэн кузпалъёстылы тэрытскыса улэ. Инмар кыллы тэрытскытэк улӥсь воргоронъёс, кышнооссылэсь улонзэс адӟыса, кылъёсын индылытэк, Инмар пала берытскозы, 2 адӟизы ке тӥлесьтыд чылкыт, Инмарлэсь кышкаса улондэс. 3 Тӥляд чеберъяськонды вылласянь медаз луы – йырси пунон, зарни арбериосты ошылонъёс, кильтрес дӥськут. 4 Адямилэн сюлэм пушказ бырытэк мед улоз зӥбыт, востэм дух: тӥни мар дуно Инмар азьын. 5 Куке но озьы ик Инмарлы оскиськыса, вӧсяськыса улӥсь кышномуртъёс но, кузпалъёссылэсь кылзӥськыса, асьсэды чебертылӥзы, 6 кызьы Сарра, Авраамлы тэрытскыса, сое ”кузёе” шуылӥз. Ӟеч уж лэсьтӥськоды но номырлэсь но уд ке кышкаське, тӥ солэн нылпиосыз луиськоды.


  7 Вӧсяськемды иназ мед мыноз шуиськоды ке, тӥ но, воргоронъёс, кышноосыныды асьтэдыз визьмо возе – кынартэм сосудэн кадь. Тӥледын ӵош соос но дэлето улон басьтоно муртъёс бере, соосты санэ понэ.


  8 Озьыен, ваньды тӥ одӥг малпанэн, гажаса-жаляса, ог-огдэс яратыса, лякыт сямо луыса, зӥбыт-востэм визьмын улэлэ. 9 Уродлы пумит уродэн яке керетонлы пумит керетыса пунэмзэ эн берыктэ. Нош тӥ, эшшо ке, бакель каре, тодэ: со понна уго тӥ ӧтемын, – бакель каронэз басьтыны.


  10 Уго, кин улонэз яратэ но ӟеч нуналъёсты адӟемез ке потэ,

  кылзэ уродлэсь мед кутоз,

  ымзэ кескич вераськонъёслэсь мед утёз.

  11 Уродлэсь мед палэнскоз но ӟеч уж мед лэсьтоз;

  тупаса улонэз мед утчалоз но со пала кариськыны мед тыршоз.

  12 Уго Кузё-Инмарлэн синмыз шонер улӥсьёс шоры учке;

  Солэн пельыз – вӧсяськемзы палан,

  нош Кузё-Инмарлэн ымнырыз

  уродэз лэсьтӥсьёслы пумит берытскемын

  (соосты музъем вылысь быдтон понна).


  13 Ӟеч лэсьтыны тыршисьёс ке тӥ луиды, кин тӥледлы уродзэ лэсьтоз? 14 Шонерлык понна курадӟоно луиды ке но, тӥ шудоесь. Соослэн кышкатонзылэсь эн курдалэ, кер но эн потэ.


  15 Асьтэлэн сюлмады Инмарез Кузё-Инмарез сӥё-дано возе. Оскиськонды пумысен котькудӥзлы кылдэс юасьлы востэмен, гажась мылкыдын ответ сётыны котьку но дась луэ. 16 Сюлэмды чылкыт мед луоз, тӥледыз йыруж лэсьтӥсьёсты кадь урод кылъёсын верамзы понна Христос бордын чылкыт улэмдэс сантэмасьёс возьытэ вуттэмын мед луозы шуыса. 17 Уго, Инмарлэн эрикезлы ярамон ке, урод ужъёс лэсьтыса курадӟон сярысь, ӟеч ужъёс понна, эсьмаса, мед курадӟод. 18 Уго асьмеды Инмар доры ваён понна, асьмелэн сьӧлыкъёсмы понна, Христос но одӥг пол курадӟон адӟиз. Сьӧлыкоос понна Шонер Улӥсь мугорыныз виемын, нош духеныз улӟытэмын вал. 19 Со духеныз лэзиськыса пытсэтэ ворсам духъёслы тодытӥз, – 20 соослы, кудъёсыз куке но соосты возьмась Инмарлэн кема чиданэзлы тэрытскисьтэмесь вал. Ной улон нуналъёсы, ковчег пыж лэсьтон вакытэ, тямыс лул гинэ ву пыр утиськыны быгатӥзы. 21 Нош со ву али но асьмеды уте, пылатонлы со укша. Пылатон – мугорлэсь кырсьсэ миськон понна ӧвӧл, со Инмарлы чылкыт сюлмын улыны сӥзиськон. Со Иисус Христослэн улӟыса султонэз пыр асьмелы утиськон сётэ, 22 Кудӥз, Инме ӝутӥськыса, Инмарлэн бурпалаз улэ. Солы Кылчинъёс, Властьёс но Кужымъёс тэрытскыса йыбырттӥзы.

  

  
  

  ПЕТР АПОСТОЛЛЭН ЫСТЭМ НЫРЫСЕТӤ ГОЖТЭТЭЗ


  4-тӥ ЛЮКЕТ


  1 Озьыен, асьме понна Христос лулмугорыныз курадӟон чидано луиз, нош тӥ, сое тодады вайыса, лулдэс-сюлэмдэс юнматэ. Уго мугорыныз курадӟись мурт сьӧлыкамысь дугдэ. 2 Кылемзэ улондэс лулмугорлэн куронъёсызлы тэрытскыса ӧвӧл, Инмарлэн эрикезлы тэрытскыса мед улоды. 3 Тырмоз ни, уго ортчемзэ улондэс язычникъёслэн улонэнызы улӥды: юрӟым, кырсь ужъёслы, куронъёслы сётӥськыса, (пиосмуртлы пиосмуртэн кӧлан, пудо вылэ тубан, кырсь малпанъёс), вина юыса, трос сиыса но юыса, сульдэръёслы йыбыртъяса. 4 Соин ик язычникъёс паймо но уго: со юрӟым ужъёсы соосын ӵош тӥ уд ни пыриськиське, но со понна соос тӥ сярысь урод кылъёс вӧлдо. 5 Улэпъёсты но, кулэмъёсты но ӝоген Судить Карись азьын соос кыл кутозы. 6 Уго соин ик, кинъёс али кулэмын ни, соослы но Ӟеч Ивор тодытэмын вал, адями кадь мугорын судэ пырыса, духен Инмар бордын мед улозы шуыса.


  7 Котьмарлы но пум вуэ ини. Соин ик сэзь визьмын, вӧсяськыса улэ. 8 Нош уката ик огдэс огды сюлмысь яратыса улэ, малы ке шуоно яратон трос сьӧлыкъёсты шобыртэ. 9 Тӥ доры пырисьёс луизы ке, ӟургетыса эн улэ, сюдэ-вордэ соосты. 10 Огдылы огды юрттӥське, котькудӥз сыӵе кузьымен, кыӵезэ со басьтӥз Инмарлэсь пӧртэм пумо дэлетъёссэ басьтӥсь коркаен ӟеч кивалтӥсь ляльчи кадь. 11 Вераськод ке, Инмарлэсь кылзэ кадь шонер вера; ужаськод-тыршиськод ке, ужа-тыршы сыӵе кужымен, кудзэ тыныд Инмар сётэ. Котькытын но Иисус Христос пыр Инмар данъямын мед луоз, Солы пумтэм вапумъёсы дан но кужым. Аминь.


  12 Гажано агай-вынъёсы! Тӥ пӧлы ыстэм тыллы эн пайме, тӥледыз эскерон-чаклан понна со ыстэмын шуыса, со тӥледлы абдрамон учыр кадь медаз пот. 13 Нош тӥ, Христослэн курадӟонъёсаз пыриськиськоды шуыса шумпотэлэ, Солэн пиштӥсь данлыкез усьтӥськыку но шумпотоно, шулдыръяськоно мед луоды. 14 Христослэн адямиосыз луэмды понна тӥ сярысь урод кылъёс верало ке, тӥ шудоесь. Уго данлэн Духез, Инмарлэн Духез тӥ вылын улэ. Соос Сое сантэмало, нош тӥ – данъяськоды. 15 Тӥ пӧлысь нокин но адями виисьёсын яке лушкаськисьёсын, яке йыруж лэсьтӥсьёсын, яке муртлэн ужаз пыриськисьёсын оградэ курадӟонэ медаз сюры. 16 Нош тон Христослэн муртэз луэм понна курадӟид ке, соку эн возьдаськы, таӵе адӟонэд понна Инмарез данъя. 17 Уго дыр вуиз судлы Инмар корка бордысен кутскыны. Нырысь ик асьме бордысен кутскиз ке, нош Инмарлэн Ӟеч Иворезлы пумитъяськисьёслы кыӵе пум луоз? 18 Шонер улӥсь мырдэм утиськиз ке, нош сьӧлыклэсь кышкасьтэмлы, сьӧлыко муртлы мар луоз? 19 Соин ик, кинъёс Инмарлэн эрикезъя курадӟон чидало, ӟеч уж лэсьтэмысь медаз дугдэ, соос оскиськымон Кылдытӥсьлэн киулаз асьсэлэсь лулзэс мед сётозы.

  

  
  

  ПЕТР АПОСТОЛЛЭН ЫСТЭМ НЫРЫСЕТӤ ГОЖТЭТЭЗ


  5-тӥ ЛЮКЕТ


  1 Тӥлесьтыд возьмасьёстэс-пастырьёстэс курисько, мон но соос кадь ик возьмась, Христослэсь курадӟонъёссэ адӟись, вуоно усьтӥськоно данлыке пыриськись. 2 Тӥледлы оскыса сётэм Инмарлэсь уллёзэ тыршыса, нокин косытэк-ёртытэк, сюлэмдэс-мылкыддэс поныса, кызьы кулэ Инмарлы, озьы чаклалэ-уте сое. Отысь асьтэлы возьыттэмлыко пайда эн утчалэ. 3 Инмарлэн тӥ киулэ сётэм муртъёсызлы кужымдэс эн возьматэ, уллёлы адӟем карымонэсь луэ; 4 возьмасьёслэн Кузёйырзы лыктӥз ке, данлэсь шуясьтэм-бырисьтэм венецсэ тӥ басьтоды. 5 Тӥ но, покчиос, вӧсяськисьёслэн кивалтӥсьёссылы тэрытске, ваньды ог-огдылы тэрытскыса, зӥбыт-востэм улэ, малы ке шуоно


  «вылӥ мылкыдоослы Инмар пумит кариське,

  нош зӥбыт-востэм улӥсьёслы дэлет сётэ».


  6 Соин ик Инмарлэн кужмо киулаз востэм кариське, дыр вуиз ке, Со тӥледыз мед ӝутоз шуыса. 7 Вань сюлмаськонъёстэс Со доры вае, уго Со тӥ сярысь сюлмаське. 8 Сазь улэ, сэзь кариське, малы ке шуоно тӥляд тушмонды – диавол, бурсӥсь лев кадь, кинэ ке но ньылыны утчаса ветлэ. 9 Солы пумит кужмо осконэн сылэ. Тодэ, дунне вылын таӵе ик курадӟонъёс тӥляд агай-вынъёсты но чидано луо шуыса. 10 Котькыӵе но дэлет сётӥсь Инмар, Иисус Христос бордысь Аслаз пумтэм вапумысь данлыказ асьмеды ӧтись, тӥляд вакчияк курадӟонды бере тӥледыз юнматоз, кужмоятоз, чигиськисьтэм-куасаськисьтэм кароз. 11 Пумтэм вапумъёслы Солы дан но кужым. Аминь.


  12 Тае мон тӥледлы Сӥлуан пыр вакчияк гожтӥ, малпасько, со оскиськымон братты луэ шуыса. Инмарлэн та зэмос ӟечлыкез-дэлетэз луэ шуыса, тӥлесьтыд мылкыддэс лӧпкытыны но со сярысь тӥледлы ивортыны мылкыд кари. Та бордын тӥ юн сылэ, юн возиське.


  13 Тӥледыз ӟечкылало Вавилонысь тӥ кадь ик быръем Инмарлы оскисьёс но Марк, мынам пие. 14 Яратонэн чупаса огдэс огды ӟечкылалэ. Иисус Христос бордын улӥсьёс, ваньдылы тӥледлы каньыллык сӥзисько. Аминь.

  

  

  

  ПЕТР АПОСТОЛЛЭН ЫСТЭМ КЫКЕТӤ ГОЖТЭТЭЗ


  1-тӥ ЛЮКЕТ


  1 Иисус Христослэн ляльчиез но апостолэз Симон Петр, милемын валче Инмармылэн, Утисьмылэн Иисус Христослэн шонерлыкезъя дунолыко осконэз огкадь кабыл басьтӥсьёслы: 2 Инмарез но асьмелэсь Кузё-Инмармес Иисус Христосэз тодонын дэлет но каньыллык тӥ пӧлын мед йылоз.


  3 Солэн Инмар кужымез асьмелы улыны но Инмарлы ярамон луыса возиськыны, данлыкен но ӟечлыкен Ӧтисез тодон пыр ваньзэ сётӥз. 4 Соос пыр Со асьмелы туж бадӟымесь но дуноесь сӥзёнъёс сётӥз. Мугорлэн юрӟым кулэ каронъёсыныз сэрен дунне вылын улӥсь сӧриськонлэсь палэнскыса, со сӥзиськонъёс пыр тӥ мед быгатоды Инмар улонлэн люкет басьтӥсьёсыз луыны. 5 Соку, та вӧзы вань тыршондэс ватсаса, асьтэлэн осконады ӟеч уждэс возьматэ, ӟеч ужады – тодон-валан, 6 тодон-валанады – возиськон-утиськон, возиськон-утиськонады – чидан, чиданады – Инмарлэсь кышкаса улон, 7 Инмарлэсь кышкаса улонын – агай-вынъёсты гажан, агай-вынъёсты гажанын – яратон. 8 Ваньмыз таос тӥ пушкын вань но соос эшшо йыло на ке, соку асьмелэсь Кузё-Инмармес Иисус Христосэз тодонын тӥ берекеттэк, емышъёстэк уд кыле. 9 Нош кин ке пушкын таос ӧвӧл ке, со синтэм; со синзэ ворсаз но азьвыл сьӧлыкъёсызлэсь сузяськон сярысь вунэтӥз. 10 Соин ик, агай-вынъёсы, тӥ ӧтемын, быръемын бере, тӥ золгес но золгес сое юнматыны тырше: озьы лэсьтӥды ке, ноку но уд канжаське. 11 Соку асьмелэн Кузё-Инмармылэн, Утисьмылэн Иисус Христослэн, пумтэм вапумъёсысь Эксэйлыказ тӥледлы эркын пырон усьтӥськоз.


  12 Та сярысь мон тӥледлы ялан тодады вайытыса уло, тӥ со сярысь тодӥськоды, зэмос зэмлыкын но тӥ юнматэмын ке но. 13 Та мугорылэн корказ улытозям, тодэ вайытыса тӥледыз ӝутканэз шонер шуыса лыдъясько. 14 Та коркаме ӝоген кельто ни шуыса тодӥсько, уго асьмелэн Кузё-Инмармы Иисус Христос мыным сое усьтӥз. 15 Мон тыршо, кулэм берам но тӥ та сярысь ялан тодады мед ваёды шуыса.


  16 Уго асьмелэн Кузё-Инмармылэсь Иисус Христослэсь кужымзэ, Солэсь лыктонзэ кескичлыко ӧвӧлтэм мадёнъёсты кылзӥськыса ӧм, Солэсь быдӟымлыксэ ми асьмеос адӟимы но тӥледлы тодытӥмы. 17 Со уго Инмар Атайлэсь сӥ-санзэ, данзэ басьтӥз, куке туж быдӟым данлыкен пиштыса улон дорысь Со доры таӵе куара вуиз: «Та Мынам яратоно Пие, Со бордын Мынам ӟеч эрике». 18 Соин ӵош святой гурезьын луон дыръямы Инмысь вуэм та куараез ми кылӥмы. 19 Азьпалзэ тодытыса веран но асьмелы возиськон понна юн пыкъет луэ. Тӥ умой лэсьтӥськоды: нунал ӟардыны кутскытозь, сюлмады ӵук кизили ӝужатозь, пеймыт азьын пиштӥсь югыт сётӥсь лампада дорын кадь со бордын возиськыса. 20 Нырысь ик тодэ: Священной Гожтэмысь нокудзэ но азьпалзэ тодытыса веранэз ас визьмыныд шонер валэктэмед уз луы. 21 Уго ноку но азьпалзэ тодытыса веран адямилэн ас мылкыд каремезъя верамын ӧй вал, – сое Святой Дух пыр вырӟытэм Инмарлэн дун-чылкыт адямиосыз веразы.

  

  
  

  ПЕТР АПОСТОЛЛЭН ЫСТЭМ КЫКЕТӤ ГОЖТЭТЭЗ


  2-тӥ ЛЮКЕТ


  1 Калык пӧлын ӧрекчи пророкъёс но вал, кызьы тӥ пӧлын но ӧрекчи дышетӥсьёс луозы ай. Соос быронэ нуись осконэз тугась-пожась дышетонъёсты лушкемен пыртозы но соосты мозмытӥсь Кузё-Инмарлэсь куштӥськозы, озьы соос асьсэлы асьсэос ӝог бырон шедьтозы. 2 Тросэз соослэн сӧриськем сюрес вылазы султозы, соосын сэрен зэмлыклэсь сюрессэ сантэмалозы. 3 Асьсэлы узырлык люкан понна, кескич кылъёсын вераськыса, тӥледыз сьӧлтэтазы кутылозы. Соослы суд кемалась дась ини, бырон чассы но умме усьыса уг улы.


  4 Сьӧлык лэсьтэм кылчинъёсты Инмар ӧз жаля, адлэн пеймыт гуаз куштӥз, суд нуналозьлы возьмасьёс киулэ сётӥз. 5 Вашкала дуннелэсь муртъёссэ Со ӧз жаля, нош тямыс лулъёсын ӵош шонерлыкез тодытӥсь Ноез но солэсь семьязэ утиз, куке сьӧлыклэсь кышкамтэослэн дуннезы вылэ ву нюртон лэзиз. 6 Азьланьысь сьӧлыклэсь кышкасьтэмъёс понна мар луонэз возьматыса, Содом но Гоморра каръёсты быдтыны судить кариз, пеньлы пӧрмытӥз. 7 Нош законлы пумит ортчыт азыса-калгыса улӥсь адямиос пӧлын улыса жадем шонер улӥсь Лотэз мозмытӥз. 8 Уго та шонер улӥсь, соос пӧлын улыса, соослэсь законлы пумит ужъёссэс адӟыса, кылыса, аслаз шонерлыко лулыныз-сюлмыныз нуналлы быдэ курадӟиз.


  9 Кузё-Инмар Ачиз тодэ, кызьы чылкыт сюлэмо, оскыса улӥсьёсты визь сынаськонлэсь мозмытыны, нош законлы пумит улӥсьёсты – вӧсь карон понна суд нуналозь пытсэтын возьыны, – 10 уката ик соосты, кинъёс мугорзылэн юрӟым куронъёсызлы сётӥськыса уло, кузёе пуктэмъёсты адӟемпотостэм каро, возьытэз уг валало, ас тодэмзыя лэсьто, вылӥос сярысь урод кылъёс вераны уг кышкало. 11 Та виын ик, Кылчинъёс юнлыкенызы, кужмынызы соослэсь вылӥын ке но, Кузё-Инмар азьын соос вылэ сантэмась кылъёс соос уг верало. 12 Та адямиос валасьтэм, кутыса быдтон понна вордскем пудо-живот выллемесь. Мае уг тодо, со сярысь урод кылъёс верало. Азыса-саптаськыса улэмзы понна соос быдтэмын луозы, бырозы. 13 Законлы пумит улэмзы понна соослы пунэм берыктӥськоз. Уго соос нуналлы быдэ эзылыса, майбыр улонэз утчало. Возьыттэмъёс, дунне саптасьёс, ӧрекчаськыса соос эзылон басьто, тӥледын огазьын сиё-юо. 14 Азыса-калгыса улӥсьёс шоры соослэн синъёссы мыльккиськемын, дугдытэк сьӧлыкало. Быдэ вуымтэ лулъёсты соос либатыса пӧяло. Сюлэмзы азыса-калгыса улонлы дышемын. Соос – каргам нылпиос. 15 Шонер сюрес вылысь кожыса, соос йыромизы но Восорлэн шонертэм ужысь барыш басьтонэз яратӥсь Валаам пиезлэн пытьы кузяз кошкизы. 16 Но со, законлы пумит уж лэсьтыкуз, шарае поттэмын вал: вераськисьтэм ишак, адями кылын вазьыса, пророклэсь укылтэм уж лэсьтонзэ дугдытӥз.


  17 Та – вутэм ошмесъёс, сильтӧллэн кужмысь нуоно пилемъёсыз, – соослы пумтэм вапумъёс ӵожелы тём пеймыт инты дасямын. 18 Уго соос ӧрекчи кылъёсын азон-калгон сьӧлыке, жоб улонэ кыско йыромыса улӥсьёс пӧлысь мырдэм гинэ палэнскем муртъёсты. 19 Асьсэос быронэ нуись улонлэн ляльчиосыз луыса вылысь соослы эрик сётом, шуо. Уго кин маин вормемын, со солы ик ляльчи. 20 Кузё-Инмармес, Утисьмес Иисус Христосэз, тодэм беразы та дуннелэн юрӟым ужъёсызлэсь палэнско ке, нош собере выльысь соос пӧлы сьӧлтасько но пограло ке, соку нырысетӥез сярысь, берпуметӥез сьӧлыксы эшшо уродгес луэ. 21 Соослы сётэм святой курон-косонлэсь куштӥськыса, берен со ужазы ик кошкытозь, зэмлыклэсь сюрессэ ӧй ке тодысалзы, соослы умойгес луысал. 22 Нош соосын пӧрмиз озьы, кызьы пыӵкылыса веранын шуэмын:


  «Пуны аслаз ӧскем дораз берытске»,

  «Миськем парсь дэрие погылляськыны мынэ».

  

  
  

  ПЕТР АПОСТОЛЛЭН ЫСТЭМ КЫКЕТӤ ГОЖТЭТЭЗ


  3-тӥ ЛЮКЕТ


  1 Тӥледлы, гажаноосы, кыкетӥ гожтэтме гожтӥсько ини. Соос пыр тодады вайытӥсько но чылкыт малпанъёстэс бугыртӥсько: 2 тодады мед ваёды святой пророкъёслэсь азьвыл верам кылъёссэс но апостолъёсты пыр тӥледлы сётӥськем Кузё-Инмармылэсь, Утисьмылэсь, курон-косонзэ. 3 Нырысь ик тодэлэ: берпуметӥ нуналъёсы ас мугорзылэн юрӟым кулэ каронъёсызлы сётӥськыса улӥсь возьыттэм мыскылляськисьёс потозы 4 но шуозы: «Солэн сӥзиськыса верам лыктонэз кытын? Атайёсмы кулӥзы ни, нош дунне кылдыны кутскем дырысен ваньмыз азьло кадь ик воштӥськытэк кыле». 5 Тазьы малпасьёс уг тодо, кутсконысен ик ин но, музъем но вулэсь вал, Инмарлэн кылыныз соос вулэсь кылдытэмын вал шуыса. 6 Соин ик со вапумысь дунне ву нюртон улэ сюрыса быриз. 7 Нош туала ин но, музъем но со кылын ик возисько суд нуналысь тыл понна, сьӧлыклэсь кышкасьтэмъёсты быдтон понна.


  8 Гажаноосы, тӥлесьтыд та ватӥськыса медаз кыльы: Кузё-Инмарлэн одӥг нуналэз сюрс ар кадь, нош сюрс арез – одӥг нунал кадь. 9 Сӥзиськем кылзэ быдэстыны Кузё-Инмар уг ӝега, кызьы куд-огъёсыз тае ӝеган шуыса лыдъяло. Нокин но медаз быры, ваньмыз ӧпкельыса сьӧлыкъёсызлэсь мед куштӥськоз шуыса, Со асьмеды кема чидаса возьма. 10 Кузё-Инмарлэн нуналыз уйин лушкаськись кадь лыктоз. Со нуналэ инъёс куашетыса вырӟозы; котыр дунне ӝуаны кутскыса куашкалоз; музъем но, со вылысь вань ужъёс но ӝуаса бырозы. 11 Ваньмыз та тазьы куашкаса быроно ке, макем дун-чылкыт, Инмарлэсь кышкаса, шонер улыны кулэ тӥ, 12 Инмарлэн нуналызлэсь лыктэмзэ возьмасьёс, дыртытӥсьёс, уго со нуналэ тылын гомаса ӝуась инъёс куашкалозы, котыр дунне тыл пушкын ӵыжаса сылмоз! 13 Нош ми, Солэсь сӥзем кылзэ кабыл басьтыса, выль инъёсыз, выль музъемез витиськомы, кудъёсыз вылын шонерлык улэ.


  14 Озьыен, гажаноосы, та нуналэз возьмаськоды ке, та дуннеын саптаськытэк, дун-чылкыт куен Со азе султон сярысь сюлмаське. 15 Кузё-Инмармылэсь кема чиданзэ утиськон шуыса лыдъялэ, кызьы асьмелэн гажано Павел братмы но, солы сётӥськем визьлыкен тӥледлы со сярысь гожтӥз. 16 Со вань ыстэм гожтэтъёсаз та сярысь вера. Со гожтэтъёсыз пӧлын валаны шуг интыосыз но вань. Нош валасьтэм, осконын юнмамтэ адямиос, асьсэлы бырон утчаса, мукет Гожъямъёсты сямен ик, соосты сурало-пожало. 17 Нош тӥ, гажаноосы, азьвыл ик тодытэмын вал бере, утиське-чаклаське, законлы пумит улӥсьёслэн йыромонзы пӧлы медад пыриське, асьтэлэн юнматскон интыысьтыды медад усе. 18 Асьмелэсь Кузё-Инмармес, Утисьмес Иисус Христосэз, тодыны дэлетты мед йылоз. Солы дан туннэ но, пумтэм вапумысь нуналэ но. Аминь.

  

  

  

  ИОАНН АПОСТОЛЛЭН ЫСТЭМ НЫРЫСЕТӤ ГОЖТЭТЭЗ


  1-тӥ ЛЮКЕТ


  1 Мар вал кутсконысеныз ик, мае ми кылӥмы, мае ас синмынымы адӟимы, мае учкимы-чакламы, асьме киын йӧтӥськылӥмы, – улонлэн Кылыз сярысь, – тӥни мар сярысь гожъяськомы. 2 Улон лыктӥз но, ми адӟыса шара ивортӥськомы, та бырисьтэм улон сярысь тодытӥськомы, со Атай дорын вал, асьме доры лыктӥз, – 3 мае ми адӟимы, мае кылӥмы, тӥледлы но ивортӥськомы, тӥ но милемын огазе мед кариськоды шуыса; нош ми Атаен но Солэн Пиеныз Иисус Христосэн огазьын улӥськомы. 4 Тае тӥледлы гожтӥськомы, пачыл шумпотонэн мед улоды шуыса.


  5 Тани та ивор, кудзэ ми Иисус Христослэсь кылӥмы но тӥледлы тодытӥськомы: Инмар – со югытлык, Со бордын нокыӵе но пеймытлык ӧвӧл. 6 Ми Соин огазьын улӥськом шуиськомы ке, нош асьмеос пеймытын улӥськомы ке, соку асьмеос ӧрекчаськись луиськомы, зэмлыклы тупамон ум лэсьтылӥське. 7 Нош югытын улӥськомы ке, кызьы Со югытын улэ, соку ваньмы огазьын улӥськомы. Соку Солэн Пиезлэн Иисус Христослэн Вирыз котькыӵе но сьӧлыклэсь асьмеды сузя. 8 Сьӧлыкмы ӧвӧл шуиськомы ке, соку асьмемыз асьмеос ӧрекчаськомы, асьмелэн пушкамы Инмарлэн зэмлыкез ӧвӧл. 9 Асьмелэсь сьӧлыкъёсмес ватытэк вераськомы ке, Со, оскиськымон, шонерлыко луись, сьӧлыкъёсмес куштэ. Вань шонертэм улонлэсь асьмеды сузя. 10 Ми ӧм сьӧлыкалэ шуиськомы ке, Сое ӧрекчи луэ шуыса возьматӥськомы. Солэн кылыз асьме сюлмын ӧвӧл.

  

  
  

  ИОАНН АПОСТОЛЛЭН ЫСТЭМ НЫРЫСЕТӤ ГОЖТЭТЭЗ


  2-тӥ ЛЮКЕТ


  1 Яратоно нылпиосы! Медад сьӧлыкалэ шуыса, тае мон тӥледлы гожтӥсько. Кин ке сьӧлыказ ке но, соку асьмелэн Атай азьын Дурбасьтӥсьмы, Шонер Улӥсь Иисус Христосмы, вань. 2 Асьмеды гинэ сьӧлыкъёсмылэсь мозмытӥсь ӧвӧл, быдэс дуннеез Со сьӧлыкъёслэсь мозмытӥсь луэ.


  3 Солэсь курон-косонъёссэ быдэсъяса улӥськомы ке, со возьматэ ини, асьмеос Сое тодӥмы шуыса. 4 Кин шуэ: «Мон Сое тодӥ», нош Солэсь курон-косонъёссэ уг ке быдэсъя, со ӧрекчи, со пушкын Инмарлэн зэмлыкез ӧвӧл. 5 Нош кин Солэсь кылзэ быдэсъяса улэ, солэн сюлмаз Инмарлэн яратонэз зэм ик пачылмиз. Отысен тодӥськомы, асьмеос Со бордын улӥськомы шуыса. 6 Кин шуэ: «Мон Инмар бордын улӥсько», кызьы Иисус Христос улӥз, со озьы улыны кулэ.


  7 Гажаноосы! Тӥледлы выль курон-косон уг гожтӥськы, вашкалазэ курон-косонэз гожтӥсько. Со кутсконысен ик тӥледлы тодмо вал: вашкала курон-косон луэ кыл, кудзэ тӥ кутсконысеныз ик кылӥды. 8 Но озьы ке но, тӥледлы выль курон-косон гожтӥсько: со – зэмлык, со Со бордын но, тӥ бордын но улэ. Уго пеймытлык ортче но зэмос югыт пиштыны кутске. 9 Кин шуэ: «Мон югытын улӥсько», нош агай-вынзэ адӟонтэм каре ке, со пеймытын улэ на. 10 Кин агай-вынъёсты яратэ, со югытын улэ, со пыр визь сынаськон уг ни луы. 11 Нош кин агай-вынзэ адӟонтэм каре, со пеймытын улэ, пеймыттӥ ик ветлэ. Кытчы мынэмзэ со уг тоды, малы ке шуоно пеймыт солэсь синзэ ӵоксаз.


  12 Пиналъёс, соин тӥледлы гожтӥсько: Солэн нимыз понна тӥляд сьӧлыкъёсты куштэмын. 13 Атайёс, соин тӥледлы гожтӥсько: кутсконысеныз ик Улӥсез тӥ тодӥды. Егит пиос, соин тӥледлы гожтӥсько: тӥ уродлыклэсь кузёзэ вормиды. 14 Пиналъёс, соин тӥледлы гожтӥ: тӥ Атаез тодӥды. Атайёс, соин тӥледлы гожтӥ: кутсконысеныз ик Улӥсез тӥ тодӥды. Егит пиос, соин тӥледлы гожтӥ: тӥ кужмоесь, тӥляд сюлмады Инмарлэн кылыз улэ, тӥ уродлыклэсь кузёзэ вормиды.


  15 Та дуннеез эн яратэ. Мар дунне вылын вань, сое но эн яратэ. Кин ке таизэ дуннеез яратэ, солэн сюлмаз Атайлэн яратонэз уг улы. 16 Уго ваньмыз, мар вань дунне вылын – лулмугорлэн ортчыт кужмо кулэ каронъёсыз, синъёслэн уродлы синмаськонзы, вылтӥяськыса улон – Атайлэсь ӧвӧл, со та дуннелэсь луэ. 17 Таиз дунне ортче-быре, солэн ортчыт кужмо кулэ каронъёсыз но быро, нош Инмарлэсь эриксэ быдэсъясь пумтэм вапумъёс улэ.


  18 Пиналъёс! Берпум вапумъёс ни. Тӥ кылӥды, антихрист лыктоз шуыса. Али ик трос антихристъёс потӥзы ни, – отысен асьмеос тодӥськомы, берпуметӥ вапум вуиз шуыса. 19 Соос асьме пӧлысь потӥзы, но соос асьмелэнъёс ӧй вал. Соос асьмелэнъёс луысалзы ке, асьмемын огазе кыльысалзы; нош соос асьме пӧлысь потыса кошкизы. Соос ваньмыз ик асьмелэнъёс ӧвӧл шуыса тодмо луыны кулэ вал уго. 20 Дун-Сьӧлыктэмлэн тӥледыз вӧйын зырӟемез вань, озьыен, тӥ ваньзэ тодӥськоды. 21 Мон тӥледлы зэмлыкез ӧд тодэ шуыса ӧй гожты, гожтӥ соин: тӥ зэмлыкез тодӥськоды, озьы ик тодӥськоды, нокудӥз но ӧрекчаськон зэмлык бордысь уг поты шуыса. 22 Ӧрекчаськись ӧвӧл-а со, кин Иисусэз Христос ӧвӧл шуыса лыдъя? Со – антихрист, Атаез но, Пиез но кулэтэм карись. 23 Нокудӥзлэн но Пиез кулэтэм карисьлэн Атаез но ӧвӧл; нош Пиез кулэ карисьлэн Атаез но вань. 24 Озьыен, кутсконысеныз ик мае тӥ кылӥды, со тӥляд сюлмады мед улоз. Кутсконысеныз ик кылэмды тӥляд сюлмады улӥз ке, соку тӥ но Атай бордын, Пи бордын улоды. 25 Со асьмелы бырисьтэм улон сётыны сӥзиз.


  26 Тае мон тӥледыз йыромонэ нуись муртъёс сярысь гожтӥ. 27 Христос дорысь басьтэм вӧйын зырӟон тӥ бордын улэ. Соин ик тӥледлы мукет дышетӥсьёс кулэ ӧвӧл ни. Та вӧйын зырӟон тӥледыз котьмалы дышетэ, – со зэмлыко, ӧрекчаськон ӧвӧл. Соин ик, кызьы Со тӥледыз дышетӥз, Со бордын озьы улэ.


  28 Озьыен, пиналъёс, Иисус Христос бордын улэ. Со лыктыку, Со азьын кышкано, возьдаськоно медад луэ. 29 Иисус Христос шонер улӥсь шуыса тодӥськоды ке, соку тодэ тае но: котькудӥз шонер лэсьтӥсь мурт Инмарлэсь вордскемын.

  

  
  

  ИОАНН АПОСТОЛЛЭН ЫСТЭМ НЫРЫСЕТӤ ГОЖТЭТЭЗ


  3-тӥ ЛЮКЕТ


  1 Учкелэ, Атай кыӵе юн асьмеды яратӥз, – Инмарлэн нылпиосыз шуыса нимаз, – Солэн нылпиосыз ик луиськомы но. Дунне Сое уг тоды бере, соин ик асьмемыз но уг тоды.


  2 Гажаноосы! Асьмеос табере Инмар нылпиос луиськомы; но али усьтэмын ӧвӧл на, кыӵеесь асьмеос луомы. Но тодӥськомы: Иисус Христос лыктэм бере Солы укшасесь луомы, малы ке шуоно Сое адӟомы сыӵеен, кыӵе Со вань. 3 Котькудӥз, Сое тазьы оскиськонэн возьмась мурт, ассэ дун-чылкыт каре, уго Со дун-чылкыт. 4 Котькудӥз, сьӧлык лэсьтӥсь мурт, законлы пумит уж лэсьтэ. Сьӧлык – со Инмар законлы пумит уж. 5 Тӥ тодӥськоды, Со асьмемыз сьӧлыкъёсмылэсь мозмытыны лыктӥз шуыса. Со бордын нокыӵе но сьӧлык ӧвӧл. 6 Нокудӥз но Со бордын улӥсь мурт уг сьӧлыка; одӥгез но сьӧлыкаса улӥсь мурт Сое ӧз адӟы, Сое ӧз тоды.


  7 Пиналъёс! Нокин но тӥлесьтыд визьдэс медаз туга. Кин шонер лэсьтэ, со шонер улӥсь Иисус Христос кадь ик шонер улӥсь луэ. 8 Сьӧлыкаса улӥсь мурт диаволлэсь луэ, малы ке шуоно вапумъёслэн кутсконысенызы ик диавол сьӧлыказ. Диаволлэсь ужъёссэ куашкатон понна ик уго Инмар Пи лыктӥз. 9 Инмарлэсь вордӥськем нокудӥз но адями сьӧлык уг лэсьты, малы ке шуоно Солэн кидысэз со пушкын улэ. Инмарлэсь со вордӥськемын бере, соин ик сьӧлыканы но со уг быгаты. 10 Инмарлэсь нылпиоссэ но диаволлэсьсэ нылпиосты тазьы тодманы луоно: котькудӥз шонертэм уж лэсьтӥсь мурт, агай-вынъёссэ яратӥсьтэм мурт – Инмарлэсь ӧвӧл.


  11 Кутсконысеныз ик тӥ таӵе веранэз кылӥды: огмес огмы мед яратомы. 12 Каин кадь ум улэ, со шайтанлэсь вал, аслэсьтыз вынзэ вииз. Нош мар понна сое вииз? Со понна: солэн ужъёсыз лекесь вал, нош вынызлэн – шонересь. 13 Агай-вынъёсы, тӥледыз дунне адӟемпотостэм каре ке, эн паймелэ. 14 Асьмеос тодӥськомы кулонысь улонэ выжимы шуыса, малы ке шуоно агай-вынъёсмес яратӥськомы. Агай-вынзэ яратӥсьтэм мурт кулон пӧлтӥ ветлэ. 15 Агай-вынъёссэ адӟемпотостэм карись мурт адями виись луэ; нош тӥ тодӥськоды, адями виись мурт бордын бырисьтэм улон ӧвӧл. 16 Иисус Христос асьме понна лулзэ сётӥз – отысен асьмеос яратонэз тодӥмы. Асьмеос но агай-вынъёсмы понна лулмес сётыны дасесь луыны кулэ. 17 Кинлэн та дуннеын котьмаиз вань, нош братэзлэсь ёрмыса улэмзэ адӟыса вылысь солэсь палэнскыса сюлэмзэ со ворса ке, – кызьы сыӵе мурт бордын Инмарлэн яратонэз улоз?


  18 Яратоно пиналъёсы! Кыл вылын, вераськыса гинэ ум, вае кутскоме уж вылын зэмзэ ик яратыса улыны. 19 Асьмеос зэмлык бордысь шуыса, соку тодомы но Инмар азьын сюлэмъёсмес буйгатомы. 20 Маин ке асьмелэн сюлэммы асьмемыз судить каре ке, Инмар асьмелэн сюлэммылэсь бадӟымгес, Со ваньзэ тодэ. 21 Гажаноосы! Асьмелэн сюлэммы асьмеды судить уг ке кары, соку асьмеос Инмар азьын кышкатэк улыны быгатӥськомы. 22 Ваньзэ, мае куримы, Инмар дорысь басьтомы, уго Солэсь курон-косонъёссэ быдэсъяса, Солы ярамон ӟеч ужъёс лэсьтыса улӥськомы. 23 Нош Инмарлэн курон-косонэз таӵе: Пиезлэн Иисус Христослэн нимызлы асьмеос мед оскомы но огмес огмы мед яратомы, кызьы Со асьмеды куриз-косӥз. 24 Кин Инмарлэсь курон-косонъёссэ быдэсъяса улэ, со Инмар бордын улэ, нош Инмар – со бордын. Инмар асьме бордын улэ шуыса, Солэн асьмелы сётэм Духез тодытэ.

  

  
  

  ИОАНН АПОСТОЛЛЭН ЫСТЭМ НЫРЫСЕТӤ ГОЖТЭТЭЗ


  4-тӥ ЛЮКЕТ


  1 Гажаноосы! Вань духъёслы эн оске, духъёсты эскере-чаклалэ – Инмарлэсь-а соос, малы ке шуоно дунне вылэ трос ӧрекчи пророкъёс потӥзы. 2 Инмарлэсь Духсэ (но йыромытӥсьлэсь духсэ) тазьы висъяны луоно: Иисус Христос лулмугорын лыктӥз шуыса тодытӥсь дух Инмарлэсь луэ; 3 нош Иисус Христос лулмугорын лыктӥз шуыса уг ке тодыты, со дух Инмарлэсь ӧвӧл, со антихристлэн духез. Тӥ кылӥды, со дух лыктоз шуыса, со али ик дунне вылын вань ини.


  4 Пиналъёс! Тӥ Инмар бордысь потэмын, тӥ соосты*a вормиды; уго тӥ пушкын Улӥсь бадӟымгес солэсь, кин дуннеын улэ. 5 Соос та дуннелэн муртъёсыз, дунне вылысьёс кадь ик верасько но, дунне соосты кылзэ. 6 Асьмеос – Инмар бордысь потэмъёс. Инмарез тодӥсь мурт асьмемыз кылзэ, кин Инмар бордысь потэмын ӧвӧл, со асьмемыз уг кылзы. Тазьы висъяны быгатӥськомы Зэмлыклэсь Духсэ йыромытӥсьлэн духезлэсь.


  7 Гажаноосы! Огмес огмы яратоме, уго яратон Инмар бордысь потэ. Котькудӥз яратӥсь мурт Инмарлэсь вордскемын, со Инмарез тодэ. 8 Кинлэн яратонэз ӧвӧл, со Инмарез уг тоды, малы ке шуоно Инмар – со яратон. 9 Инмар асьмемыз яратонзэ тазьы усьтӥз: Со Аслэсьтыз одӥг гинэ Пизэ дунне вылэ ыстӥз, Со пыр асьмеос улон мед басьтомы шуыса. 10 Тани мар бордын яратон: Инмарез асьмеос ӧм, Со асьмеды яратӥз но Аслэсьтыз Пизэ асьмеды сьӧлыкъёсмылэсь мозмытон понна ыстӥз.


  11 Гажаноосы! Инмар асьмемыз озьы яратӥз бере, асьмеос но огмес огмы яратыны кулэ. 12 Инмарез нокин но, ноку но ӧз адӟы. Огмес огмы яратӥськомы ке, соку Инмар асьме бордын улэ но, Солэн яратонэз асьмелэн сюлмамы пачылмиз.


  13 Асьмеос Инмар бордын, Со асьме бордын улэ шуыса, отысен тодӥськомы: Аслаз Духез бордысь Со асьмелы сётӥз. 14 Асьмеос адӟимы но шара ивортӥськомы: Атай Пизэ дуннеез Утись луыны ыстӥз. 15 Кин Иисус Инмар Пи луэ шуыса осконзэ шара вера ке, со бордын Инмар улэ, со – Инмар бордын. 16 Инмарлэсь асьмеды яратэмзэ тодӥмы но солы оскимы. Инмар – со яратон. Сюлмаз яратонэн улӥсь Инмар бордын улэ, Инмар – со бордын. 17 Асьмелэн сюлмамы Инмарлэн яратонэз пачылмиз, соин ик суд нуналэ кышкатэк улыны быгатомы, уго та дуннеын шонер улӥськомы, кызьы Со шонер улэ. 18 Яратонэн улыку, кышкан ӧвӧл – пачылмем яратон кышканэз улля, малы ке шуоно кышканэн улон курадӟон вае. Кин кышканэн улэ, солэн яратонэз быдэ вуэмын ӧвӧл на. 19 Инмарез яратоме, уго Со азьлогес асьмеды яратӥз. 20 Кин шуэ: «Мон Инмарез яратӥсько», нош агай-вынзэ адӟемпотостэм каре, – со ӧрекчаськись. Уго агай-вынзэ адӟыса вылысь сое яратӥсьтэм мурт кызьы быгатоз Инмарез яратыны, Кудзэ со уг адӟы? 21 Асьмелы Со таӵе курон-косон сётӥз: Инмарез яратӥсь мурт агай-вынъёсты но мед яратоз.

  


  *а4:4 ӧрекчи пророкъёсты

  

  
  

  ИОАНН АПОСТОЛЛЭН ЫСТЭМ НЫРЫСЕТӤ ГОЖТЭТЭЗ


  5-тӥ ЛЮКЕТ


  1 Иисуслэн Христос луэмезлы оскись котькудӥз адями Инмарлэсь вордскемын; кин Вордскытӥсез яратэ, со Солэсь вордскисез но яратэ. 2 Инмар нылпиосты яратэммес тодӥськомы соя: Инмарез яратӥськомы, Солэсь курон-косонъёссэ быдэсъяськомы ке. 3 Инмарлэсь курон-косонъёссэ быдэсъяса улонмы возьматэ Инмарез яратэммес. Солэн курон-косонъёсыз секытэсь ӧвӧл. 4 Инмарлэсь вордӥськем мурт дуннеез ворме. Асьмелэн осконмы дуннеез вормиз. 5 Кин ворме дуннеез? Со гинэ, кин оске, Иисус Инмар Пи луэ шуыса.


  6 Иисус Христос вуэн, вирен, Духен лыктӥз. Вуэн гинэ ӧз лыкты, – вуэн но, вирен но Со лыктӥз, Дух Со сярысь шара ивортэ, уго Дух – со зэмлык. 7 Инмын куинь шара Ивортӥсь: Атай, Кыл но Святой Дух. Соос куинез одӥг луо. 8 Музъем вылын но куинь шара ивортӥсь: дух, ву но вир. Куиньназы ик огкылысь иворто. 9 Адямиослэсь ивортэмзэс асьмеос кабыл басьтӥськомы ке, Инмарлэн ивортэмез – бадӟымгес. Уго Инмар Аслаз Пиез сярысь Ачиз шара ивортӥз. 10 Инмар Пилы оскисьлэн пушказ та ивортон улэ. Инмарлы оскисьтэм мурт Инмарез ӧрекчаськись шуэ, малы ке шуоно Инмарлэн Аслаз Пиез сярысь шара ивортэмезлы уг оскы. 11 Ивортон тае возьматэ: Инмар асьмелы пумтэм вапумъёслы улон сётӥз, та улон Солэн Пиез бордысь потэ. 12 Инмар Пиез сюлмаз возись муртлэн улонэз вань; Инмар Пиез сюлмаз возисьтэм муртлэн улонэз ӧвӧл.


  13 Тае мон тӥледлы, Инмар Пилэн нимызлы оскисьёслы, гожтӥ. Тӥ мед тододы: Инмар Пилэн нимызлы осконды пыр тӥляд пумтэм вапумъёслы улонды вань. 14 Инмар азе кышкатэк лыктыны быгатӥськомы: Солэн эрикезлы тэрытскыса, мае гинэ ум куриське, Со асьмеды кылзэ. 15 Со асьмеды котьку но кылзэ шуыса тодӥськомы бере, соку тодӥськомы сое но: мае гинэ Солэсь ум куриське, ваньзэ басьтӥськомы.


  16 Кин ке агай-вынызлэсь кулонэ нуисьтэм сьӧлыкен сьӧлыкамзэ адӟе ке, со мед вӧсяськоз, соку Инмар солы, кулонэ нуисьтэм сьӧлыкен сьӧлыкасьлы, улон сётоз. Вань кулонэ нуись сьӧлык: со сярысь мед вӧсяськоз шуыса уг вераськы. 17 Котькудӥз но шонертэм улон – со сьӧлык. Вань кулонэ нуисьтэм сьӧлык но.


  18 Асьмеос тодӥськомы, Инмарлэсь вордскем мурт уг сьӧлыка шуыса. Инмарлэсь вордскем мурт ассэ сьӧлыклэсь уте но, шайтан со борды уг йӧтӥськы. 19 Асьмеос тодӥськомы, асьмеос Инмар бордын луиськомы, нош та дуннелэн адямиосыз шайтанлэн киулаз возисько шуыса. 20 Озьы ик тодӥськомы, Инмар Пи лыктӥз но асьмелы (югытлык), визьлык сётӥз шуыса. Зэм Инмарез мед тодомы. Солэн зэм Пиез Иисус Христос бордын мед уломы. Со луэ зэм Инмар, пумтэм вапумъёсы улон.


  21 Пиналъёс! Асьтэдыз сульдэръёслэсь-идолъёслэсь уте. Аминь.

  

  

  

  ИОАНН АПОСТОЛЛЭН ЫСТЭМ КЫКЕТӤ ГОЖТЭТЭЗ


  1-тӥ ЛЮКЕТ


  1 Вӧсяськисьёслэн валтӥсьсы – быръем кузё-кышномуртлы но солэн нылпиосызлы. Соосты мон зэмзэ ик яратӥсько, мон гинэ ӧвӧл, ваньмыз зэмлыкез тодӥсьёс ярато. 2 Яратӥсько со понна: зэмлык асьме пӧлын улэ но пумтэм вапумъёс улоз. 3 Асьме пӧлын, зэмлыкен, яратонэн улӥсьёс пӧлын, Инмар Атайлэн но Атайлэн Пиезлэн Кузё-Инмарлэн Иисус Христослэн дэлетэз, гажан-жалянэз, каньыллыкез мед улоз.


  4 Мон туж шумпотӥ куд-огезлэн тынад нылпиосыдлэн зэмлыкез санэ поныса улэмзылы, уго сыӵе курон-косонэз асьмеос Атайлэсь басьтӥмы. 5 Кузё-кышномурт, али тонэ курисько – выль курон-косон уг гожтӥськы, гожтӥсько кутсконысеныз ик асьмелы сётэмзэ: огмес огмы мед яратомы. 6 Нош яратон – со Солэн курон-косонъёсызъя улон. Та – со курон-косон, кудзэ тӥ кутсконысеныз ик кылӥды, со курон-косонъя мед улоды-лэсьтоды шуыса. 7 Уго трос визь тугасьёс дунне вылэ потӥзы, кудъёсыз Иисус Христос лулмугорын лыктӥсь шуыса уг тодыто. Сыӵе адями – со визь тугась, антихрист. 8 Чакласькыса улэлэ, медам ыштэлэ сое, мар бордын тыршимы, со ужаммы понна тыр кузьым мед басьтомы шуыса тыршимы. 9 Кин Христослэн дышетонэзлэн сьӧраз потэ, кин со дышетон бордын уг улы, сыӵе муртлэн Инмарез ӧвӧл. Христослэн дышетонэз бордын улӥсьлэн вань Атаез но, Пиез но. 10 Кин ке тӥ доры лыктӥз но сьӧраз та дышетонэз ӧз ке вайы, сое коркады эн пыртэ, эн но ӟечкылалэ. 11 Уго сое ӟечкылась мурт солэн урод ужъёсаз пыриське.


  12 Трос мынам тӥледлы веранэ, но чернилаен бумага вылын уг поты вераме. Шумпотонды пачылаз мед луоз шуыса малпасько тӥ доры лыктыны но ваче пуксьыса вераськыны. 13 Тынад быръем сузэредлэн нылпиосыз тыныд салам верало. Аминь.

  

  

  

  ИОАНН АПОСТОЛЛЭН ЫСТЭМ КУИНЕТӤ ГОЖТЭТЭЗ


  1-тӥ ЛЮКЕТ


  1 Вӧсяськисьёслэн валтӥсьсы – гажано Гаийлы, мынам зэмзэ ик яратоно муртэлы.


  2 Гажаное! Вӧсяськисько кынаро мед улод, вань ужъёсад азинлыкез мед луоз шуыса, кызьы тынад лулыдлэн азинэз вань. 3 Мон уго туж шумпотӥ, куке агай-вынъёс лыктыса тынад оскиськымон луэмед сярысь шара ивортӥзы, – тон зэмлык бордын улӥськод. 4 Мынам нылпиосы зэмлык бордын уло шуыса кылӥсько ке, мон понна солэсь бадӟымез шумпотон ӧвӧл.


  5 Гажано эше! Агай-вынъёслы, пыдйылчиослы юрттӥськыса, тон шонер лэсьтӥськод. 6 Тынад яратонэд сярысь соос черкын шара ивортӥзы. Кызьы кулэ Инмар понна, озьы соосты сюрес вылэ келяд ке, Тон умой лэсьтод. 7 Солэн нимыз понна, язычникъёслэсь номыр басьтытэк, соос сюрес вылэ потӥзы уго. 8 Озьы, зэмлыко ужлы юрттӥськись луон понна асьмеос сыӵе муртъёсты санэ поныны кулэ.


  9 Мон черксылы гожъяй вал, нош соослэн азьпалъяськыны яратӥсь Диотрефсы милемыз санэ уг поны. 10 Соин ик мон лыктӥ ке, солэсь лэсьтэм ужъёссэ шарае потто – со милемыз урод кылъёсын сапта, но со уг тырмы, ачиз но агай-вынъёсты дораз уг куты, мылкыд карисьёсты но уг лэзьы, соосты черкысь улля. 11 Гажано эше! Уродлэсь адӟем эн кар, ӟечлэсь адӟем кар. Кин ӟеч уж лэсьтэ, со Инмар бордысь, нош урод уж лэсьтӥсь – Инмарез ӧз адӟы. 12 Димитрий сярысь ваньмыз умоен верало, ачиз зэмлык но со сярысь ивортэ; ми но шара ивортӥськомы, тӥ тодӥськоды, милям ивортонмы зэм шуыса.


  13 Трос мынам гожъянэ, но мынам уг поты тыныд чернилаен, бодыен гожъяме. 14 Оскиськисько, тонэ ӝоген адӟо но ваче пуксьыса верасько шуыса. 15 Каньыллык тыныд. Эшъёсыд салам верало. Ваньзэс эшъёсмес нимысьтыз ӟечкыла. Аминь.

  

  

  

  ИУДА АПОСТОЛЛЭН ЫСТЭМ ГОЖТЭТЭЗ


  1-тӥ ЛЮКЕТ


  1 Иуда, Иисус Христослэн ляльчиез, Иаковлэн братэз, ӧтиськем муртъёслы, кинъёс Инмар Атай бордын дун-чылкыт луэмын, Иисус Христосэн утемын. 2 Гажаса-жаляса, тупаса, яратыса улон тӥ пӧлын мед йылозы.


  3 Гажаноосы! Асьмелэн огъя утиськонмы сярысь тӥледлы гожтыны бадӟым мылкыды ванен, мон тӥледлы таӵе курон гожтоно шуыса малпай – вӧсяськись калыклы пырак ӵожелы сётэм осконэз утьыны тыршыса ужалэ. 4 Уго куд-ог сьӧлыклэсь кышкасьтэмъёс, асьмелэн Инмармылэсь дэлетсэ азыса улон пала берыктӥсьёс, одӥг гинэ Кузё-Атаймылэсь Инмарлэсь но Кузё-Инмармылэсь Иисус Христослэсь куштӥськисьёс лушкемен асьме пӧлы пыризы – соослэн суд улэ сюронзы сярысь вашкала дауръёсы ик гожтэмын вал ини.


  5 Мынам тӥледлы, тае тодӥсьёслы, тодады вайытэме потэ: Кузё-Инмар израиль калыкез Египетысь мозмытӥз, нош бӧрысь соос пӧлысь оскымтэосты быдтӥз. 6 Кылчинъёсты но, кудъёсыз Инмарлэсь соослы сётэм вылӥлыко луонзэс утьыны ӧз быгатэ, асьсэлэсь улон интызэс куштыса кошкизы – соосты пырак вапумъёс ӵоже пеймыт азьын туж бадӟым нуналлэн судэз дыръялы жильыетын думылыса возе. 7 Кызьы Содомен Гоморра но соос вӧзысь городъёс, соос выллем ик азон-калгон сьӧлык пӧлы усемъёс, пиосмурт пиосмуртэн, кышномурт кышномуртэн сьӧлыке пырисьёс, чик кысылӥсьтэм тыл пӧлы курадӟонэ сюризы – мукетъёссэ алон понна.


  8 Чылкак озьы ик луоз таосын*а но – лулмугорзэс саптасьёсын, кузёосты кулэтэм карисьёсын, вылӥ властьёсты*б урод кылъёсын тышкаськисьёсын. 9 Моисейлэн мугорыз пумысен ченгешон потэм бере Михаил архангел диаволэн вераськиз, но сое со пыкылыса судить карыны ӧз дӥсьты, но шуиз: «Кузё-Инмар тонэ судить мед кароз». 10 Нош таос мае уг тодо, со сярысь урод кыл верало. Кылдэмзыя валасьтэм пудо-животъёс выллем, мае тодо, соин асьсэды сисьто-быдто. 11 Куректон-кайгу соослы, малы ке шуоно Каинлэн сюрестӥз мыно, Валаам кадь кузьым октон сьӧлыке пыро но Корей выллем асьсэлэн вогъяськон сямынызы быро. 12 Таӵеос тӥляд гажаса-яратыса улонлы сӥзем ӝытъёсады возьытэз валасьтэм сурон бамъёс луо. Тӥледын валче кышкатэк сиыса-юыса, асьсэды куайыто. Соос – тӧлэн нуллӥськись вутэм пилемъёс; ишкалтэм, кык пол кулэм, емыш сётӥсьтэм сӥзьыл писпуос; 13 асьсэлэн юрӟым макеосынызы шукыяськись, лекъяськись зарезь тулкымъёс; йыромыса калгись кизилиос, соослы пумтэм вапумъёслы пеймытлэн пеймытэз дасямын.


  14 Соос сярысь Енох но, Адам бордысен сизьыметӥез, азьпалзэ тодытыса вераз: «Тани, Аслаз туж трос сюрс святой Кылчинъёсыныз Кузё-Инмар лыктэ – 15 соос пӧлысь вань сьӧлыклэсь кышкасьтэмъёслэсь ваньзэ сьӧлыклэсь кышкатэк лэсьтэм урод ужъёссэс Со шарае поттоз; сьӧлыклэсь кышкасьтэмъёслэсь Солы пумит верам вань лек кылъёссы понна – ваньмызлы суд лэсьтоз». 16 Таослы номыр но уг яра вал, соослэн номырин но кӧтсы ӧз тырылы, мугорзылэсь юрӟым кулэ каронзэ быдэсъяса улӥзы (сьӧлыклэсь кышкатэк, законлы пумит); вылтӥяськыса вераськылӥзы, асьсэлы пайда басьтон понна адямиос азьын чеберъяськыса улӥзы.


  17 Нош тӥ, гажаноосы, тодады возе Кузё-Инмармылэн Иисус Христослэн апостолъёсызлэсь азьвыл ик верамзэс: 18 соос тӥледлы веразы, кызьы берпум аръёсы мугорзылэн юрӟым кулэ каронъёссылы сётӥськыса улӥсь мыскылляськисьёс потозы. 19 Та адямиос люкиськонъёс-висъяськонъёс ваё, соос – таизлэн дуннелэн адямиосыз, соос бордын Святой Дух ӧвӧл. 20 Нош тӥ, гажаноосы, асьтэдыз святойлэсь но святой осконды бордын юнматыса возе, Святой Духен тыр луыса вӧсяськыса улэ. 21 Инмарез яратыса улэ, Кузё-Инмармылэсь Иисус Христослэсь гажан-жалянзэ пумтэм вапумъёслы басьтонэз оскиськыса возьмалэ. 22 Куд-огзэ, осконзы лябен шонаськисьёсты, жалялэ, 23 нош мукетъёссэ кышкаса уте, соосты тыл пӧлысь поттэ, сьӧлыкъёссэс шарае поттэ, но со дыре ик соослэсь кышкалэ, саптаськем мугорзы вылын возиськись дӥськутсы борды йӧтӥськыны ик юрдэ.


  24 Нош тӥледыз усёнлэсь утьыны, Аслаз пиштӥсь данлыкез азе дун-шектэм, шумпотонэн пачыл карыса пуктыны Быгатӥсьлы, 25 Одӥг гинэ визьмолэсь но визьмо Инмармылы Утисьмылы Иисус Христос Кузё-Инмармы пыр вапумъёслэн кутсконысенызы данлык, быдӟым луон, кужым, кузё луон али но, котьку но пумтэм вапумъёсы. Аминь.

  


  *а1:8 таосын – татын вераськон мынэ ӧрекчи дышетӥсьёс сярысь;


  *б1:8 вылӥ властьёсты – татын вераськон мынэ Ин кужымъёс сярысь

  

  

  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  1-тӥ ЛЮКЕТ


  1 Павел, Иисус Христослэн ляльчиез, Инмарлэсь Ӟеч Иворзэ тодытыны быръем апостолэз. 2 Инмар Аслаз пророкъёсыз пыр Священной Гожтэмъёсын Ӟеч Иворзэ сётыны азьвыл ик сӥзиз. 3 Та Ивор Солэн Пиез сярысь, асьмелэн Кузё-Инмармы Иисус Христос сярысь. Адями лулмугорын Со Давидлэн кидысэз бордысь вордскиз. 4 Духезъя – Со Инмар Пи. Инмар Пи луонэз бадӟым кужымен возьматэмын вал – Солэн кулэмысь улӟыса султонэз пыр. 5 Иисус Христос пыр ми дэлет но апостол луон басьтӥмы, Солэсь нимзэ дано карон, вань калыкъёсты Солы оскон пала берыктон понна. 6 Иисус Христослэн ӧтемъёсыз пӧлын тӥ но луиськоды. 7 Ваньмызлы Инмарлэн яратоно, вӧсяськисьёс радэ ӧтем, Римын улӥсь муртъёсызлы: Инмар Атаймылэн но Кузё-Инмарлэн Иисус Христослэн дэлетэз, каньыллыкез тӥ бордын мед улоз.


  8 Нырысь ик, ваньды понна, тӥляд осконды быдэс дунне выллы тодмо луэм понна Иисус Христос пыр Инмарелы тау карисько; 9 одӥг Инмар тодэ, кызьы мон вань лулыным-сюлмыным Солэн Пиез сярысь Ӟеч Иворез тодытонын тыршисько. Тӥ ялан мынам сюлмам улӥськоды. 10 Ялан вӧсяськыса курисько, тӥ доры куке но лыктыны Инмаре ӟеч эриксэ мед сётысал шуыса. 11 Мынам тӥледыз туж адӟеме потэ: тӥледыз юнматон понна кыӵе ке но духовной кузьым тӥледлы сётыны мед быгатом, 12 мукет сямен вераса, асьмелэн огъя осконэнымы огмес огмы юнматыны мед быгатомы шуыса. 13 Агай-вынъёсы, мынам тӥледыз тодытытэме потэ: мукет калыкъёс дорын кадь ик тӥ дорын но ас ужелэсь емышсэ бичаны мед быгатысал шуыса, мон трос пол тӥ доры лыктыны малпасько вал ини, но та дырозь ялан кыӵе ке но могӟетъёс сюрылӥзы. 14 Эллинъёслы но, варваръёслы но, визьмоослы но, нодтэмъёслы но мынам пунэм тыронэ вань. 15 Озьыен, мон сярысь ке верано, тӥледлы но, Римын улӥсьёслы, Ӟеч Иворез тодытыны мон дась.


  16 Иисус Христос сярысь Ӟеч Иворез тодытыны мон уг возьдаськиськы, уго со Инмарлэн кужымез луэ. Со вань оскись муртъёсты уте, нырысь ик, иудейёсты, собере – мукетъёссэ калыкъёсты но. 17 Евангелиын Инмарлэн шонерлыкез осконысь осконэ усьтӥське. Гожтэмын уго: «Шонер улӥсь оскон пыр улэп улоз».


  18 Инмысен Инмарлэн вожпотонэз зэмлыкез ёртыса-ӝикатыса возись адямиослэн котькуд сьӧлыксылы, лек ужзылы пумит ваське. 19 Уго Инмар сярысь мар тодыны луоно, соослэсь ватэмын ӧвӧл: Инмар соослы Ачиз сярысь Ачиз тодытӥз. 20 Дуннеез кылдытэм дырысен туннэ нуналозь Солэсь ужъёссэ чакласа-эскерыса адӟыны луэ синмын адӟыны луонтэм макеоссэ – Солэсь пумтэм вапумъёс улӥсь кужымзэ но Инмар луонзэ, соин ик соослэн асьсэзыз шонере поттэмзы уг луы. 21 Инмар луонзэ тодыса вылысь Сое Инмарез кадь ӧз данъялэ, тау но ӧз каре, нош визьмынызы укылтэммизы, валасьтэм-нодтэм сюлэмзы сьӧдэкмиз. 22 Асьсэды визьмоесь шуо вал, нош асьсэос визьзэс ыштӥзы. 23 Бырисьтэм Инмарлэсь пиштӥсь данлыксэ соос сисьмыса бырись адямилэн, тылобурдоослэн, ньыль пыдын ветлӥсьёслэн, нюж кыстӥськисьёслэн тусбуйзылы укшась сульдэръёслы-идолъёслы йыбыртъянэн воштӥзы.


  24 Соин ик соосты Инмар асьсэлэн сьӧлыко мылкыд каронъёссылэн киулазы сётӥз но, соос ог-огенызы мугоръёссэс юрӟым ужен саптаны кутскизы. 25 Инмар зэмлыклэсь палэнэ кожыса, соос ӧрекчи ужъёс пала берытскизы. Пумтэм вапумъёс ӵоже зэм ик данъяно Кылдытӥсьлы интые, кылдытэм макеослы йыбыртъяны, ужаны кутскизы. 26 Соин ик Инмар соосты возьдаськоно юрӟым кулэ каронъёс кие сётӥз. Соослэн кышномуртъёссы кышномуртъёсын ик азон-калгон сьӧлыке пырылӥзы. 27 Со выллем ик пиосмуртъёссы но. Кышномуртэз кулэ каронлэсь палэнтӥськыса, огзы вылэ огзылэн мылкыдзы лӧптылӥз: пиосмуртъёс пиосмурт вылын юрӟым азон сьӧлык лэсьто. Асьсэлэн йыромем ужзы понна соослы пачылаз пунэм берыктӥське.


  28 Инмарез визьмынызы тодэмзы потымтэ понна Инмар соосты йырчукин берытскем визьзылэн киулаз сётӥз. Соин ик соос лэсьто сое, мае лэсьтыны уг яра. 29 Соос котькыӵе сьӧлыко ужъёсын пачылмемын: азыса-калгыса улон, лекъяськон, кӧттырмостэмъяськон, урод ужъёсын сӧриськон, вожъяськон, адями виылон, керетыса-даллашыса улон, пӧяськон, кескич сямо луон. 30 Соос лек кылоесь, юнме кыл вӧлдӥсесь, Инмарез адӟонтэм карисесь, ултӥясесь, ушъяськисесь, вылӥ мылкыдоесь, котькыӵе уродэз кылдытыны быгатӥсесь, анай-атайлэсь кылзӥськисьтэмесь, 31 укылтэмесь, оскыны луонтэмесь, вожпотонэн улӥсесь, жалянэз тодӥсьтэмесь. 32 Инмар законъя таӵе ужъёсты лэсьтӥсьёс виыны ярамонэсь луо шуыса, соос тодо, нош асьсэос, соосты лэсьтэм гинэ ӧвӧл, озьы лэсьтӥсьёслэсь мылкыдзэс лӧпкытъяло на.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  2-тӥ ЛЮКЕТ


  1 Соин ик, мукет муртэ судить кариськод ке, тынад но сьӧлыкед уг куштӥськы. Уго кыӵе судэн мукетсэ судить кариськод, сыӵеен ик астэ но судить кариськод, малы ке шуоно мукетсэ судить кариськод, нош ачид соос кадь ик лэсьтӥськод. 2 Ми тодӥськомы, таӵе ужъёсты лэсьтӥсьёс понна Инмарлэн судэз вань, со зэмлыко суд. 3 Таӵе ужъёсты лэсьтӥсьёсты судить кариськод, нош ачид со ужъёсты ик лэсьтӥськод ке, Инмарлэн судэзлэсь ватӥськыны тон быгатод шат? 4 Оло, тон кулэтэм кариськод Инмарлэсь туж бадӟым ӟечлыксэ, гажан-жалянзэ, кема чиданзэ? Уд валаськы шат, Инмарлэн ӟечлыкез тонэ ӧпкельыса сьӧлыкъёслэсь куштӥськонэ нуэ шуыса? 5 Нош тон вог сямыныд, ӧпкелисьтэм сюлмыныд вожпотон нуналлы, Инмарлэн шонерлыко судаз ас вылад вожпотон люкаськод. 6 Инмар котькудӥзлы солэн ужезъя берыктоз. 7 Ӟеч ужъёс лэсьтылыса, Инмар дорысь дан, сӥ-сан, быронтэм улон утчасьёслы Со пумтэм вапумъёсы улон сётоз. 8 Нош асьсэды яратыса, вогъяськыса, зэмлыклы тэрытскытэк, урод ужъёс лэсьтыса улӥсьёс вылэ Со вожпотонзэ, йыркурзэ кисьтоз. 9 Урод лэсьтӥсь вань адями лулъёс куректон-кайгу чидано, курадӟоно луозы, нырысь ик, иудей, собере – мукет калыкъёс но! 10 Котькудӥзлы ӟеч лэсьтӥсьлы дан, сӥ-сан, каньыллык, нырысь ик, иудейлы, собере – мукет калыкъёслы но! 11 Уго Инмарлэн, огзэ яратыса, мукетсэ ултӥян сямыз ӧвӧл.


  12 Кинъёслы закон сётэмын ӧй вал но соос сьӧлыказы ке, соос законтэк ик бырозы но. Нош кинъёс законэз тодыса вылысь сьӧлыке пыризы ке, соос законъя ик судэ но сюрозы, – 13 малы ке шуоно законэз кылзӥсьёс ӧвӧл, законэз быдэсъясьёс Инмар азьын шонере поттэмын луозы. 14 Законзы ӧвӧло язычникъёс шӧдон-валанзыя законысь косонъёсты быдэсъяло ке, соос асьсэлы асьсэос закон, асьсэлэн гожтэм законзы ке но ӧвӧл. 15 Соос соин законлэн ужез соослэн сюлмазы гожтэмын шуыса возьмато. Со сярысь ик вера соослэн возьытлыксы, куке соос малпанъёсынызы огзэс огзы я янгыше уськыто, я шонере потто. 16 Инмарлэн адямиослэсь лушкем ужъёссэс Иисус Христос пыр судить карон нуналаз луоз озьы, кызьы мон тодытӥ Ӟеч Иворъя.


  17 Тани, тон иудей шуыса нимаськиськод, тон закон вылэ оскиськыса улӥськод, Инмарен ушъяськиськод. 18 Солэсь эриксэ но тодӥськод. Инмар законлы дышетскыса, тон тодыны быгатӥськод, мар со ӟечлык, мар со уродлык. 19 Тон малпаськод, синтэмъёслы валтӥсь, пеймыт азьын улӥсьёслы югытлык, 20 нодтэмъёслы валэктӥсь, пиналъёслы дышетӥсь луиськод шуыса. Тынад кияд тырмыт тодон-валан, зэмлык сётӥсь закон вань шуыса оскиськод. 21 Мукетъёссэ дышетӥськод, нош малы тон астэ ачид уд дышетӥськы? 22 «Эн лушка» шуиськод но, лушкаськиськод? «Азыса-калгыса эн улы» шуиськод но, нош ачид азыса-калгыса улӥськод? Сульдэръёслэсь-идолъёслэсь юрдӥсько шуиськод, нош ачид соослэн куалаосысьтызы лушкаськиськод? 23 Инмар законэз тодэменыд ушъяськиськод, нош ачид, со законэз сӧрыса, Инмарез сантэмаськод? 24 Уго Священной Гожтэмын шуэмын: «Тӥледын сэрен язычникъёс Инмарлэсь нимзэ ултӥяло». 25 Вандӥськон сямез быдэстон соку пайдаё, куке законэз быдэсъяськод. Нош тон законэз сӧрыса улӥськод ке, соку тынад вандӥськемед вандӥськымтэ луэ. 26 Озьыен, вандӥськымтэ мурт Инмар законлэсь косонъёссэ быдэсъя ке, соку солэсь вандӥськымтэзэ вандӥськем шуыса, Инмар уз гожты-а? 27 Вандӥськон сямез ортчытӥсьтэм калык Инмар законэз быдэсъяса улэ ке, со тонэ, закон тодӥсь, вандӥськон сямез ортчытӥсь но Инмар законэз сӧрыса улӥсь иудеез, судить кароз. 28 Уго зэмос иудей ӧвӧл со, кин вылтусызъя гинэ иудей. Зэмос вандӥськон но ӧвӧл со, кудӥз вылласянь, мугор вылын гинэ. 29 Ӧвӧл! Зэмос иудей со, кудӥз лулыныз-сюлмыныз иудей луэ. Вандӥськон но зэмосэз со, кудӥз сюлэмын. Законлэн куронэзъя ӧвӧл, духен лэсьтэмын. Таӵе адямиез калык уз ушъя, Инмар ушъялоз.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  3-тӥ ЛЮКЕТ


  1 Озьыен, иудей луонлэн вань-а вылӥлыкез, вандӥськонлэн нош мар пайдаез? 2 Котьмар ласянь но вылӥлыко луыны мугзы вань. Нырысь ик, соослы Инмар кыл оскемын. 3 Мар-о бен? Куд-огъёсыз Инмарлы оскиськымонэсь ӧй ке вал, соослэн оскиськымон луымтэзы быдтоз-а Инмарлэсь оскиськымон луонзэ? 4 Нокызьы но уз. Котькудӥз но адями – ӧрекчи, нош Инмар оскиськымон, Священной Гожтэмын верамын:


  «Кыланэд-веранэд Тынад шонерлыко,

  суд нуналад вормись луод».


  5 Нош асьмелэн шонертэм ужъёсмы Инмарлэсь шонерлыксэ эшшо но мургес усьто ке, оло нош Инмар шонертэм лэсьтэ, куке вожпотонзэ асьме вылэ кисьтэ? Тае адями визьмын верасько. 6 Ӧвӧл, озьы ӧвӧл. Озьы ке луысал, соку кызьы Инмар дуннеез судить карыны быгатысал? 7 Нош мынам шонертэм ужъёсы пыр Инмарлэн зэмлыкез будэ, Солэсь данзэ эшшо но вылӥе ӝутэ ке? Соку мар понна монэ сьӧлыко мурт шуыса судить кароно на? 8 Оло нош ӟечлык мед кылдоз шуыса, урод ужъёс лэсьтоно? – Кызьы куд-огез ми сярысь урод кылъёс вӧлдо но шуо, ми, пе, солы дышетӥськомы. Таӵе муртъёслы но шонер суд дасямын.


  9 Мар-о бен? Асьмеос, иудейёс, мукет калыкъёслэсь умоесьгес-а? Чик но ӧвӧл! Уго ми оскымон возьматӥмы ни, кызьы ке иудейёс, озьы ик эллинъёс но – ваньзы сьӧлыклэн киулаз шуыса. 10 Священной Гожтэмын шуэмын:


  «Шонер лэсьтӥсез чик ӧвӧл, одӥгез но ӧвӧл;

  11 валасез но ӧвӧл; нокин но Инмарез уг утча;

  12 ваньмыз шонер сюрес вылысь кожизы,

  номырлы ярантэмесь луизы:

  ӟечсэ лэсьтӥсь ӧвӧл, одӥг адями но ӧвӧл.

  13 Соослэн ньылонзы – усьтӥськем шайгу;

  кылынызы ӧрекчасько; сьӧд кыйлэн ядэз кыл улазы.

  14 Кылзы-ымзы каргаськонэн, лекъяськонэн пачылмемын.

  15 Вир кисьтыны пыдъёссы шаплыесь;

  16 соослэн ортчем бервылазы куашкан но бырон кыле;

  17 тупаса улонлэсь сюрессэ соос уг тодо.

  18 Соослэн син азязы Инмарлэсь кышкан ӧвӧл».


  19 Но ми тодӥськомы, закон мар ке вера ке, со Инмар законлы тэрытскыса улоноослы вера, ваньмыз ымъёссэс мед ворсалозы но быдэс дунне выл Инмар азьын янгыш мед луоз шуыса, 20 малы ке шуоно законлэн куронъёсызъя лэсьтэм ужъёсыныз нокудӥз но адями Инмар азьын шонере уз поты; уго Инмар закон пыр сьӧлыкез тодыны кутскиськод.


  21 Нош али, закон сяна, Инмарлэн шонерлыкез усьтӥськиз. Со сярысь закон но, пророкъёс но иворто. 22 Инмар азьын шонере потон Иисус Христослы оскон пыр ваньмыз понна, ваньмызлы оскисьёслы сётӥське, нокинэ но висъятэк-люкытэк, 23 малы ке шуоно ваньмыз сьӧлыке пыремын, Инмарлэн данэзтэк кылемын, 24 нош Аслаз гажан-жалянэныз Инмар ваньзэ шонере поттӥз, Иисус Христос пыр соосты сьӧлыкъёслэсь мозмытӥз. 25 Инмар Сое курбон луонлы дасяз ваньзэ Солы оскисьёсты Солэн Вирыныз дун-чылкыт карон понна. Тазьы Инмар Аслэсьтыз шонерлыксэ возьматӥз: азьвыл лэсьтэм вань сьӧлыкъёсты Со куштӥз 26 Аслаз кема чидаса улон дыръяз. Аслэсьтыз шонерлыксэ али дыре возьматӥз: Со Ачиз шонер лэсьтӥсь, Со ик Иисуслы оскисьёсты шонере поттӥсь.


  27 Маин бен табере ушъяськыны быгатӥськомы? – Номырин но. Со быдтэмын. – Кыӵе законэн? Ужъёсты курись законэн? – Ӧвӧл, оскыны косӥсь законэн. 28 Ми лыдъяськомы уго, законлэн ужъёсызтэк но, оскон пыр адями шонере потыны быгатэ шуыса. 29 Нош Инмар, оло, иудейёслэн гинэ Инмарзы, язычникъёслэн ӧвӧл? – Озьы ӧвӧл. Язычникъёслэн но Со Инмарзы. 30 Инмар – одӥг. Со вандӥськемъёсты осконзыя шонере поттэ, вандӥськымтэосты но, осконзы ке вань, шонере поттэ. 31 Озьыен, ми законэз оскон пыр, оло, быдтӥськомы? – Нокызьы но ум быдтӥське. Ми законэз юнматӥськомы оскон пыр.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  4-тӥ ЛЮКЕТ


  1 Мар бен соку асьмелэн вашкала атаймы Авраам сярысь вераломы, кудӥз бордысь ми потэмын? 2 Авраам аслаз ужъёсыныз шонере потӥз ке, со соин ушъяськыны быгатэ, нош Инмар азьын уг быгаты. 3 Уго мар шуэ Священной Гожтэм? «Авраам Инмарлэн верам кылызлы оскиз, та солы шонерлык шуыса гожтӥськиз». 4 Ужась муртлы дун тырон – со кузьым сётон ӧвӧл, со ужезлэсь дунзэ берыктон. 5 Кин ужъёсыз вылэ уг оскиськы, нош Инмарлы оске, Солы оскиське, Кудӥз янгыше сюрисез янгыше сюрисьтэм каре, со муртлы осконэз шонерлык шуыса гожтӥське. 6 Давид но шудо шуыса нима сыӵе адямиез, кудзэ Инмар, ужез шоры учкытэк, шонер улӥсь шуыса лыдъя:


  7 «Шудоесь, кинъёслэн законлы пумит улэмъёссы куштэмын,

  кинъёслэн сьӧлыкъёссы ӵушемын.

  8 Шудо со мурт, кинлы Кузё-Инмар сьӧлык уг гожты».


  9 Таӵе шудо луон вандӥськемъёслы-а яке вандӥськымтэослы-а сётӥське? Ми шуиськомы, «оскон пыр Авраам шонер улӥсь шуыса гожтӥськиз». 10 Ку гожтӥськиз? Вандӥськем бераз-а яке вандӥськемезлэсь азьло-а? Вандӥськем бераз ӧвӧл, вандӥськон сямез ортчытэмезлэсь азьло гожтӥськиз. 11 Со вандӥськон сямез ортчытӥз, но со уж оскон пыр гинэ шонере поттӥсь пус, печать луиз, нош солэн осконэз вандӥськон сямез ортчытэмезлэсь азьло ик вал ини. Тазьы Авраам ваньмызлы Инмарлы оскисьёслы атай луиз, Кудӥз соослэсь но осконзэс шонерлык шуыса лыдъяз, соос вандӥськымтэ ке но. 12 Тазьы Авраам вандӥськемъёслэн, солэн осконэзлэн пытьы кузяз ветлӥсьёслэн атайзы луиз. Соос вандӥськон сямез гинэ ӧвӧл, Авраам атаймылэсь осконзэ но кабыл басьтӥзы, солэн осконэз вандӥськон сямез ортчытэмезлэсь азьло ик вал ини уго.


  13 Уго Авраамлы но солэн кидысэзлы-выжыезлы дуннелэсь люкетсэ басьтӥсь луон закон пыр сӥземын ӧй вал, оскон пыр сӥземын вал, кудӥныз со шонере потӥз. 14 Закон вылэ оскиськыса улӥсьёс люкет басьтӥсьёс луо ке, соку оскон пайдатэм, сӥзиськон – номыр сётӥсьтэм луэ; 15 уго закон йыркуръяськон поттэ, малы ке шуоно кытын ке закон ӧвӧл, отын йыруж лэсьтон но ӧвӧл.


  16 Сӥзиськон оскон понна сётэмын. Со вань вапумъёслы вошъяськисьтэм, со Авраамлэн вань выжыосызлы Инмарлэн кузьымез луэ, законлы тэрытскисьёслы гинэ ӧвӧл, нош соослы но, кинъёс Авраам кадь осконэн уло. Со ваньмылы асьмелы атай луэ, 17 Священной Гожтэмын тазьы шуэмын: «Трос калыкъёслы атай карыса, Мон тонэ пуктӥ». Авраам Инмар азьын асьмелы атай луэ, со кулэмъёсты улэп карись, ӧвӧлэз вань карись Инмарлы оскыса улӥз. 18 Нокыӵе но оскиськон ӧй ке но вал, Авраам оскиз но трос калыкъёслы атай луиз, кызьы Гожтэмын верамын: «Сокем трос луоз тынад кидысэд-выжыед». 19 Солэн осконэз ӧз лябӟы, со ӧз но малпа, солэн, сю ареслы матэ вуэмлэн, мугорыз куасьмемын-кулэмын ини, Сарралэн но пушкыз кемалась куасьмемын ини шуыса; 20 Инмарлэн кыл сётонэзлы со оскиз, оскытэк ӧз улы; осконэз сое юнматӥз но со Инмарез данъяса улӥз, 21 Инмар сётэм кылзэ быдэстоз шуыса, юн оскиз. 22 Соин ик «Инмар солэсь осконзэ солы шонерлык шуыса гожтӥз». 23 Нош Гожтэмысь та кылъёс: «Шонерлык шуыса гожтӥз», солы огназлы гинэ верамын ӧй вал, асьмелы но верамын вал. 24 Асьмелэн осконмы шонерлык шуыса гожтӥськоз, – асьмелы, Солы оскисьёслы, Кин Кузё-Инмармес Иисус Христосэз кулэмысь улӟытыса султытӥз, 25 Иисус Христос асьмелэн сьӧлыкъёсмы понна виыны сётэмын вал, асьмеды шонере поттон понна Со улӟыса султӥз.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  5-тӥ ЛЮКЕТ


  1 Озьыен, оскон пыр шонере потыса, Кузё-Инмармы Иисус Христос пыр табере асьмелэн Инмарен тупаса улонмы вань. 2 Осконмы ванен Иисус пыр асьмеос дэлет басьтонэ пырыны быгатӥсьёс луимы. Со дэлетэн улӥськомы но Инмарлэн данлыказ пыронлы оскиськонэн ушъяськиськомы. 3 Таин гинэ ӧвӧл, куректон-кайгуосын но ушъяськиськомы. Тодӥськомы уго: куректон-кайгу бордысь чидан потэ. 4 Чидан бордысь быгатон-тодон потэ, быгатон-тодон бордысь – оскиськон, 5 нош оскиськон возьытэ уг вутты, малы ке шуоно Инмар Аслэсьтыз яратонзэ асьмелы сётэм Святой Дух пыр сюлэмъёсамы кисьтэ.


  6 Уго Христос, асьмеос, сьӧлыкоос понна, куке асьмеос кужымтэмесь на вал, Инмарлэн тупатэм дыраз кулӥз. 7 Уго шонер улӥсь понна кин ке но кулоз меда; нош ӟеч лэсьтӥсь понна, оло, кин ке но кулыны дӥсьтӥсь вань? 8 Но Инмар Аслэсьтыз асьмемыз яратэмзэ та пыр возьматӥз: Христос асьме понна кулӥз, куке асьмеос сьӧлыкоесь на вал! 9 Соин ик Солэн Вирыз пыр асьмеос, шонере потэмъёс, уката табере, Со пыр Инмарлэн вожпотонэзлэсь утемын луомы. 10 Уго, эшшо тушмонъяськыса улон вакытамы Солэн Пиезлэн кулонэз пыр асьмелэн Инмарен кусыпъёсмы тупатскизы. Табере, уката ик кусыпъёсмы тупатскем бере, Иисуслэн улонэз пыр утиськон басьтомы. 11 Та гинэ ӧвӧл! Асьмеос Инмарен ушъяськиськомы, нош та ушъяськонмы Кузё-Инмармы Иисус пыр луиз, Со валлин асьмелэн Инмарен кусыпъёсмы тупатскизы.


  12 Соин ик, кызьы одӥг адями пыр дунне вылэ сьӧлык пыриз, нош сьӧлык пыр кулон лыктӥз, соин сэрен кулон вань адямиос доры вуиз, малы ке шуоно вань адямиос сьӧлыказы. 13 Уго закон сётон дырозь но дунне вылын сьӧлык вал; нош закон ӧвӧлтэм дыръя сьӧлык янгыш каронлы уг гожтӥськы. 14 Адам бордысен Моисей дырозь но кулон кузёяськыса улӥз, Адамлэн йыружезлы тупась сьӧлык лэсьтымтэос вылын но. Адам Лыктонолэн (Иисуслэн) тусбуез луэ.


  15 Но Инмарлэн дэлетэзлэн кузьымез йыружлы уг укша. Уго одӥг адямилэн йыруженыз сэрен трос муртъёс быризы ке, соку уката, Инмарлэн дэлетэз но одӥг Адямилэн, Иисус Христослэн, дэлето кузьымез тросэз вылын пачылмыса улэ. 16 Инмарлэсь кузьымзэ Адамлэн сьӧлыкаменыз ӵошатыны но уг луы. Уго огезлэн одӥг гинэ йыружез судэ, янгыш карыса виёнэ вуттӥз, нош дэлетлэн кузьымез, трос йыружъёслэсь мозмытыса, шонере потон вайиз. 17 Одӥг муртлэн йыруж лэсьтэмез понна кулон кузёяськыса улыны кутскиз ке, соку уката ик одӥг Адями пыр, Иисус Христос пыр, кузёяськыса улозы Инмар дорысь туж бадӟым дэлет но шонере потон басьтӥсьёс. 18 Зэм ик, кызьы одӥг муртлэн йыружез вань адямиосты судэ сётонэ вуттӥз, озьы ик одӥг Адямилэн шонерлыко ужез вань адямиосты судысь мозмытэ но соослы улон сётэ. 19 Уго кызьы одӥг муртлэн кылзӥськымтэеныз сэрен трос адямиос сьӧлыко луизы, озьы ик Одӥг Адямилэн кылзӥськонэз троссэ адямиосты шонер улӥсь кароз. 20 Закон берло пыриз, йыруж мед йылоз шуыса. Нош кытын сьӧлык йылӥз, отын Инмарлэн гажан-жалянэз туж бадӟым луиз. 21 Кызьы сьӧлык бӧрсяз кулонэз вайыса кузёяськыса улыны кутскиз, озьы ик Инмарлэн но гажан-жалянэз шонер улон пыр валтыса улыны кутскоз но Кузё-Инмармы Иисус Христос пыр быронтэм улонэ нуоз.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  6-тӥ ЛЮКЕТ


  1 Мар бен вераломы? Гажан-жалян мед йылоз шуыса, оло, асьмелы сьӧлыкаса ик улоно-а? 2 Уг, нокызьы но уг яра. Асьмеос сьӧлыклы кулӥмы. Кызьы нош со пушкын асьмеос азьланяз но улыны быгатомы шат? 3 Уд тодӥське шат, ваньмы асьмеос Иисус Христос бордын пылатӥськемъёс, Солэн кулонэныз пылатӥськимы? 4 Озьы асьмеос пылатон пыр Соин ӵош кулӥмы но Соин ӵош асьмеды ватӥмы. Кызьы Христос Инмар Атайлэн пиштӥсь данлыкезлэн кужыменыз кулэмысь улӟыса султӥз, озьы ик табере асьмеос но выльдӥськем улонтӥ ветлыны мед быгатомы. 5 Уго асьмеос Солэн кулонэзлы укшась кулонэн кулӥмы но озьы Соин герӟаськимы ке, соку Со выллем ик кулонысь улӟыса султомы.


  6 Тодӥськомы сое: сьӧлыко лулмугормылэн кужымез мед быроз но асьмеос сьӧлыклэн ляльчиосыз медам ни луэ шуыса, вужмем вашкала адями луонмы Соин ӵош кортӵогаськыса кулӥз-быриз. 7 Уго кулэм мурт сьӧлык уг ни лэсьты. 8 Асьмеос Христосэн валче кулӥмы ке, оскиськомы, Соин валче ик уломы но шуыса. 9 Тодӥськомы, Христос кулэмысь улӟыса султэм бераз уг ни кулы: Со вылын кулонлэн кужымез ӧвӧл ини. 10 Уго, Со кулӥз ке, сьӧлыкез пыраклы быдтон понна кулӥз. Нош Со али улэ, Инмар понна улэ. 11 Озьы ик тӥ но асьтэдыз сьӧлык басьтонлы кулэмын шуыса лыдъялэ, нош Кузё-Инмармы Иисус Христос бордын Инмар понна улэп шуыса.


  12 Озьыен, тӥляд кулоно мугорады сьӧлык кузёяськыса медаз улы, солэн юрӟым куронъёсызлы тӥ тэрытскыса медад улэ. 13 Мугордылэсь одӥгзэ но люкетсэ шонертэм улонлэн киулаз сьӧлыканы эн сётэ. Нош асьтэдыз, кулэмысь улӟемъёсты кадь, Инмарлы сётэ. Мугор люкетъёстэс но шонерлыко улонлэн киулаз сётэ Инмарлы ужан-тыршон понна. 14 Сьӧлык тӥледын кузёяськыса медаз улы. Тӥ уго закон улын ӧвӧл, тӥ Инмарлэн гажан-жалянэз улын улӥськоды.


  15 Мар-о бен? Сьӧлыканы кутскомы-а, уго асьмеос закон улын ӧвӧл ни, Инмарлэн гажан-жалянэз улын? Ум, нокызьы но ум. 16 Оло, тӥ уд тодӥське, кызьы тӥ асьтэдыз кинлэн ке но киулаз ляльчие сётӥськоды но, зэм ик, соку тӥ ляльчи луиськоды солы, кинлы тэрытскиськоды. Яке соку тӥ кулонэ нуись сьӧлыклэн ляльчиосыз луиськоды, яке шонер улонэ нуись тэрытскыса улонлэн ляльчиосыз? 17 Азьвыл тӥ сьӧлыклэн ляльчиосыз вал. Инмарлы тау, табере вань сюлмыныды сыӵе дышетонлы тэрытскиськоды, кудӥз кие тӥ сётэмын. 18 Сьӧлыклэн ляльчиез луонлэсь тӥ мозмытэмын, шонер улонлэн ляльчиосыз табере тӥ луиды. 19 Тӥляд лулмугордылэн лябезлы луыса валамон кылын верасько. Кызьы тӥ мугор люкетъёстэс юрӟым, кырсь ужъёслэн киулазы сётӥды, законлы пумит улыны кутскиды, табере мугор люкетъёстэс шонер улонлэн киулаз сётэ, дун-чылкыт возе. 20 Уго, куке тӥ сьӧлыклэн ляльчиосыз вал, соку тӥ шонер улонлэн палэназ сылӥськоды вал. 21 Соку кыӵе емышъёс будэтӥды? – Сыӵе емышъёс, кудъёсызлэсь табере асьтэос возьдаськиськоды, малы ке шуоно соос кулонэ-быронэ вутто. 22 Нош али, куке тӥ сьӧлыклэсь мозмытскиды но Инмарлэн ляльчиосыз луиды, тӥляд емышты – дун-сьӧлыктэм луон. Со быронтэм улонэ вуттэ. 23 Уго сьӧлык вае кулон-бырон, нош Инмарлэн кузьымез пумтэм вапумъёсы Кузё-Инмармы Иисус Христос бордын улон луэ.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  7-тӥ ЛЮКЕТ


  1 Агай-вынъёсы, оло, тӥ уд тодӥське-а, – законэз тодӥсьёслы тае верасько, – адями улэп дыръя гинэ закон соин кузёяськыны быгатэ шуыса? 2 Шуом, бызем кышномурт улэп кузпалыз борды законэн думемын; нош кузпалыз кулӥз ке, со мозмытске картэз борды думыса возись законлэсь. 3 Соин ик, улэп кузпалыз вань дыръя мукетызлы бызиз ке, азэм мурт шуыса нимаськоз. Нош кузпалыз кулыса, мукетызлы бызе ке, со законлэсь мозмытскемын но, сое азэм мурт шуыны уг ни луы. 4 Озьы ик тӥ но, агай-вынъёсы, Инмарлы емыш мед ваёмы шуыса, Христослэн мугорыз пыр, кулэмысь Улӟыса Султэмлэн киулаз сюрон понна, законлы кулӥды. 5 Уго, куке лулмугорлэн куронъёсызъя улӥмы, соку законэн лӧпкытэм сьӧлыко ӝуатскем мылкыдъёс кулонлэсь емышсэ ваён понна мугор люкетъёстӥмы ветлӥзы. 6 Нош табере закон понна кулыса, кудӥз асьмеды пленын возе вал, асьмеос солэсь мозмытскимы, вашкала вужмем буквая ӧвӧл, нош духен выльдӥськыса, асьмеос Инмарлы служить мед каромы шуыса.


  7 Мар бен шуомы? Закон бордысь-а потэ сьӧлык? Уг, нокызьы но уг, закон юрттэмен гинэ мон тодӥ, мар со сьӧлык. Закон ӧй ке шуысал: «Кулэ эн кары», сыӵе кулэ каронъёсты мон ӧй но тодысал. 8 Нош сьӧлык, курон-косон пыр муг шедьтыса, мон пушкы котькыӵе но мылкыд каронъёс кылдытӥз. Уго закон ке ӧвӧл, сьӧлык но улэп ӧвӧл. 9 Куке но мон законэз тодытэк улӥ. Нош куке курон-косон лыктӥз, соку сьӧлык улӟиз, 10 нош мон кулӥ. Улон ваён понна сётэм курон-косон мыным кулон вайиз, 11 малы ке шуоно сьӧлык, муг шедьтыса, курон-косон пыр монэ ӧрекчаз но со пыр ик монэ вииз. 12 Озьыен, закон святой луэ. Курон-косон но святой, шонерлыко, ӟечлыко.


  13 Соку, ӟечлыко закон мыным кулон вайиз-а? Ӧз, нокызьы но ӧз! Но сое сьӧлык вайиз, кудӥз ассэ возьматӥз сыӵеен, кыӵе со зэмзэ ик вань: ӟечлыко закон пыр мыным кулон вайиз. Озьыен, курон-косон пыр ӟеч валаны луэ, макем сьӧлыко-юрӟым со сьӧлык. 14 Уго асьмеос тодӥськомы, Инмар закон духовной луэ шуыса. Нош мон луллэсь-мугорлэсь кылдэмын но сьӧлыклэн киулаз вузамын. 15 Мон уг валаськы, мар лэсьтӥсько; малы ке шуоно мае лэсьтэме потэ, сое уг лэсьтӥськы, нош мае синазькыль-адӟонтэм карисько, сое лэсьтӥсько. 16 Нош лэсьтӥсько ке сое, мае лэсьтэме уг поты, соку мон законэз шонерлыко шуыса лыдъясько. 17 Зэмзэ ке верано, сое мон уг лэсьтӥськы, мон пушкын улӥсь сьӧлык лэсьтэ. 18 Тодӥсько уго мон пушкын, мынам лулмугорам, ӟечез уг улы шуыса; малы ке шуоно ӟеч лэсьтыны мылкыды вань, но сое лэсьтыны уг лэсьтӥськы. 19 Ӟечез, кудзэ лэсьтэме потэ, уг лэсьтӥськы, нош уродэз, кудзэ лэсьтэме уг поты, лэсьтӥсько. 20 Лэсьтӥсько ке сое, мае лэсьтэме уг поты, соку мон сое уг ни лэсьтӥськы, мон пушкын улӥсь сьӧлык сое лэсьтэ.


  21 Таӵе югдурен пумиськоно луисько: ӟечез лэсьтэме потыку, мон борды урод думиське. 22 Лулыным-сюлмыным мон Инмар законлы шумпотӥсько; 23 нош мугор люкетъёсысьтым мукет законэз адӟисько, со визьмылэн законэзлы пумитъяське но монэ мугор люкетъёсам интыяськем сьӧлык законлэн киулаз кутыса возе. 24 Куанер мискинь адями мон! Кин монэ та кулоно мугорлэсь мозмытоз? 25 Инмарелы тау карисько – сое Со Кузё-Инмармы Иисус Христос пыр лэсьтӥз.


  Озьы, ачим мон визьмыным Инмар законлы тыршисько, нош лулмугорыным сьӧлыклэн законэзлы ужасько.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  8-тӥ ЛЮКЕТ


  1 Озьыен, табере Иисус Христос бордын улӥсьёслы, лулмугорлэн куронэзъя ӧвӧл, Духлэн валтэмезъя улӥсьёслы, нокыӵе но суд ӧвӧл ни, 2 малы ке шуоно улон вайись Духлэн законэз Иисус Христос пыр сьӧлыклэн законэзлэсь но кулонлэсь монэ мозмытӥз. 3 Уго лулмугорлэн лябеныз сэрен закон кужымтэм вал, соин ик Инмар Аслэсьтыз Пизэ сьӧлыко лулмугорлы укшась лулмугорын сьӧлыклы пумит ыстӥз но лулмугор бордын улӥсь сьӧлыкез судэ сётӥз. 4 Асьме бордын, лулмугорлэн куронэзъя ӧвӧл, Духлэн валтэмъяз улӥсьёс бордын законэн гожтэм шонерлык мед быдэсмоз. 5 Уго лулмугорлэн куронэзъя улӥсьёс лулмугорлэн кулэяськонъёсыз сярысь малпасько, нош Духлэн валтэмезъя улӥсьёс – Духен улон сярысь малпасько. 6 Лулмугорлэн кулэяськонъёсызъя улон кулонэ-быронэ нуэ, нош Духлэн валтэмезъя улон улэп улон но каньыллык вае. 7 Лулмугорлэн кулэяськонъёсыз сярысь сюлмаськись адями Инмарлы пумит тушмонъяськыса улэ; уго Инмар законлы со уг тэрытскы, уг но быгаты тэрытскыны. 8 Соин ик лулмугорлэн кулэяськонъёсызлы тэрытскыса улӥсьёс Инмарлы ярамонэсь уг луо. 9 Инмарлэн Духез зэмзэ ик тӥ пушкын улэ ке, тӥ лулмугорлэн куронъёсызъя уд улӥське, Духлэн валтэмезъя улӥськоды. Кинлэн бордаз Христослэн Духез ӧвӧл ке, со Солэн муртэз уг луы. 10 Христос тӥ пушкын улэ ке, соку мугор сьӧлык пыр кулэмын луэ, нош дух улэп улэ шонер улон пыр. 11 Иисусэз кулэмысь улӟытыса Султытӥсьлэн Духез тӥ пушкын улэ ке, соку Христосэз кулэмысь Улӟытӥсь тӥ пушкын улӥсь Аслаз Духеныз тӥлесьтыд но кулэм мугоръёстэс улӟытоз.


  12 Озьыен, агай-вынъёсы, асьмеос лулмугорлэн пунэм тыроно муртъёсыз ӧвӧл, асьмелы лулмугорлэн кулэяськонъёсызъя улыны уг яра. 13 Уго лулмугорлэн кулэяськонъёсызъя улӥськоды ке, соку кулоды, нош лулмугорлэсь сьӧлыко ужъёссэ Духлэн юрттэменыз виылӥды ке, соку улэп кылёды. 14 Ваньмыз, Инмарлэн Духезлэсь кылзӥськыса улӥсьёс, Инмарлэн нылпиосыз луо; 15 малы ке шуоно тӥляд басьтэм Духты со зӥбетын улонлэн духез ӧвӧл, кудӥз тӥледыз эшшо но кышкатыса мед возьысал. Озьы ӧвӧл, уго тӥледлы сётӥськем Дух тӥледыз Инмарлэн нылпиосыз кариз! Со Духен ик асьмеос вазиськиськомы: «Авва, Атае!» 16 Асьмеос Инмарлэн нылпиосыз шуыса, Ачиз та Дух асьмелэн духенымы ӵош иворто. 17 Нош нылпиосыз ке, соку люкет басьтӥсьёс но, Инмарлэн люкет басьтӥсьёсыз, Христосэн ӵош люкет басьтӥсьёс луо. Соин ӵош курадӟиськомы ке, Соин ӵош данэ но потомы.


  18 Малпасько, туннэ нуналысь та огдырлы сётӥськем курадӟонъёсмес ӵошатыны но уг луы вуоноеныз, асьме пушкын усьтӥськоно данлыкен. 19 Инмарлэн кылдытэм дуннеез чидатэк вите Инмар нылпиослэсь данлыксылэсь усьтӥськонзэ, – 20 малы ке шуоно вань кылдытэм макеос ас мылкыдзыя сисьмоно-быроно улон киулэ ӧз сётске, – соос понна сыӵе вал Инмарлэн эрикез, 21 Инмар нылпиослэн кадь ик данлыко эрикез басьтон понна вань кылдытэм макеос сисьмонлэн зӥбет улысьтыз мозмытэмын луозы шуыса оскиськыса уло. 22 Тодӥськомы, кызьы вань кылдытэм дунне туннэ нуналозь нуны вайись кадь ӝуштэ, курадӟе. 23 Со гинэ ӧвӧл, асьмеос но, Духез – Инмарлэсь нырысетӥ кузьымзэ – басьтӥсьёс, Инмарлэсь асьмеды Аслыз нылпи каронзэ витьыса, ас мугормылэсь мозмытонзэ возьмаса, асьмеос но лулынымы-сюлмынымы лулӟылӥськомы. 24 Уго асьмеос оскиськон пыр утемын. Нош оскиськон, кудӥз быдэсмемын ни, со оскиськон ӧвӧл: адями мае ас синмыныз адӟе ке, соку кулэ на-а солы оскиськон? 25 Нош асьмеос оскиськиськомы ке солы, мае ум адӟиське, соку чидаса возьманы кулэ.


  26 Лябӟыса улонъёсмы дыръя Дух но асьмелы юрттэ. Уго асьмеос ум тодӥське мар сярысь, кызьы кулэ вӧсяськыны, нош Дух, асьме понна кыл вератэк лулӟиськылыса, асьмелы дурбасьтэ. 27 Сюлэммес Эскерись тодэ Духлэсь малпанзэ, малы ке шуоно Со вӧсяськисьёс понна дурбасьтэ, озьы, кызьы кулэ Инмарлы. 28 Нош асьмеос тодӥськомы: Инмарез яратӥсьёслы, Солэн Ас эрикезъя ӧтемъёслы ваньмыз ӟечлы берытске. 29 Уго соосты Со кылдэмзылэсь азьло ик тодӥз но Аслаз Пиезлы укшась луыны эрик сётӥз. Озьы Солэн Пиез трос агай-вынъёс пӧлын нырысь вордскем Нуны луиз. 30 Кинъёсты Со азьло ик бырйиз, соосты ик ӧтиз. Нош кинъёсты ӧтиз, соосты шонере поттӥз. Нош кинъёсты шонере поттӥз, соосты ик данэ поттӥз.


  31 Мар бен талы шуод на? Инмар асьме палан ке, кин асьмелы пумит луыны быгатоз? 32 Нокин но уз. Уго Со, Кудӥз Аслэсьтыз Пизэ ӧз жаля, асьме понна Сое курадӟыны сётӥз, соку кызьы бен Соин ӵош асьмелы ваньзэ мукетсэ но уз кузьма? 33 Инмарлэсь быръемъёссэ кин янгыше уськытыны быгатоз? Нокин но уз. Инмар соосты шонере поттэ. 34 Кин соосты судить каре? Нокин но уг. Христос Иисус кулӥз, но улӟыса султӥз. Со Инмарлэн бурпалаз, Со ик асьме понна дурбасьтэ. 35 Христослэн яратонэзлэсь кин асьмеды люкоз: куректон-кайгу-а яке ёртыса возён, яке улляса возён, яке сютэм улон, яке куанере кылён, яке кышкытлык, яке меч? Кызьы Священной Гожтэмын шуо:


  36 «Тон понна нуналлы быдэ милемыз виыло;

  милемыз вандыны дасям ыжъёс шуыса лыдъяло».


  37 Но ваньзэ тае асьмемыз Яратӥсьлэн кужыменыз вормиськомы. 38 Мон уго юн оскисько: кулон но, улон но, Кылчинъёс но, Кутсконъёс но, Кужымъёс но, туннэ нунал но, вуоноез но, 39 ӝуждала но, мурдала но, нокыӵе но мукет кылдытэм маке но асьмемыз Инмарлэн яратонэзлэсь люкыны уз быгатэ, кудӥз улэ Кузё-Инмармы Иисус Христос бордын.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  9-тӥ ЛЮКЕТ


  1 Мон Христослэн адямиез, соин ик мае верасько, – со зэм. Уг ӧрекчаськиськы, Святой Духен тыр улӥсь сюлэмы но со сярысь вера. 2 Туж бадӟым кӧтӝожен улӥсько, чик дугдылӥсьтэм куректон мынам сюлмам улэ. 3 Агай-вынъёсы, лулмугорзыя мыным ӵыжы-выжы луисьёс понна анафема басьтыны но Христослэсь люкемын луыны но мон дась. 4 Со – израиль калык уго, соосты Инмар Аслыз нылпилы бырйиз, соослы данлык, сӥзён-косонъёс, закон, храмын вӧсяськон, сӥзиськонъёс сётӥз. 5 Соослэн атайёссы – патриархъёс. Соос дорын лулмугорын Христос вордскиз. Со – ваньмызлы Инмар луэ, пумтэм вапумъёсы ушъяно-данъяно, аминь.


  6 Инмарлэн кылыз медаз быдэсмы, – озьы ноку но уг луы. Израиль атай бордысь потэмъёс но ваньзы Израильлы зэмос нылпи уг луо, 7 Авраам атай бордысь потэмъёс но ваньзы зэмос нылпи уг луо. Инмар Авраамлы шуиз уго: «Исаак бордысь потэмъёс тынад кидысэд-выжыед шуыса нимаськозы». 8 Мукет сямен вераса, ваньмыз Авраамлэсь вордскем нылпиос но Инмар нылпи шуыса уг нимасько. Израильлэн зэмос нылпиосыз шуыса нимасько Инмарлэн сӥзиськемез пыр вордскем нылпиос гинэ. 9 Нош сӥзиськонын тазьы шуэмын: «Вуоно арын та дыре ик лыкто, соку Сарралэн пи нуныез вордскемын луоз ини». 10 Одӥг та гинэ ӧвӧл. Тазьы ик Ревеккаен но луиз, куке со атаймылэсь, Исааклэсь, кыкто нылпи вайыны секытэн луиз. 11 Соос ӧз на вордске на вал, номыр ӟечсэ но, уродзэ но ӧз на лэсьтэ, – Инмарлэн бырйыны эрикез 12 ужъёс бордысь уг поты, со Ӧтисьлэн эрикез бордысь потэ. Ревеккалы верамын вал: «Бадӟымез пиед покчиезлы ляльчи радын улоз». 13 Кызьы гожтэмын но: «Иаковез Мон яратӥ, нош Исавез адӟонтэм кари».


  14 Мар бен шуомы? Оло, Инмар дорын шонертэм ужъёс? Ӧвӧл. Нокызьы но ӧвӧл. 15 Уго Инмар Моисейлы шуиз: «Кинлы ӟеч кареме потӥз, солы ӟеч каро; кинэ жаляме потӥз, сое жаляло». 16 Озьыен, ужпум со бордын ӧвӧл, мар каремез потэ, мар лэсьтыны тырше адями, нош ваньмыз Инмарлэн гажась-жалясь киулаз возиське. 17 Уго Священной Гожтэм фараонлы шуэ: «Тон вылын Аслэсьтым кужымме возьматон понна, Мынэсьтым нимме быдэс дунне выл мед тодоз шуыса, Мон тонэ, вылӥ карыса, эксэе пуктӥ». 18 Тӥни озьы, кинлы Солэн ӟеч каремез потэ, ӟеч каре; нош кинлэсь сюлэмзэ чурытомытэмез потэ, сое вог сюлэмо каре.


  19 Тон мыным шуод: «Мар понна эшшо соку Со кинэ ке янгыше уськытэ на? Уго кин Солэн эрикезлы пумит султыны быгатоз?» 20 Нош тон адями, кин тон сыӵе, Инмарен ченгешиськод? Горшок горшок лэсьтӥсьлы шуоз-а: «Малы тон монэ тазьы лэсьтӥд?» 21 Горшок лэсьтӥсь уг быгаты шат одӥг нелькем сюйысь ик одӥгзэ сосудзэ чылкыт маке возён понна, нош мукетсэ кырсь маке возён понна лэсьтыны? 22 Озьы ик Инмар но Аслэсьтыз кужымзэ, йыркурзэ возьматыны мылкыд кариз, но туж кема чидаса улӥз сузмытыны дасям, ”йыркуръяськон поттӥсь сосудъёссэ”. 23 Но Со тае чидаз Аслаз ”гажано-жаляно сосудъёсыз” понна, кудъёсызлы Со Аслаз пиштӥсь данлыкезлэсь быдӟымлыксэ возьматыны мылкыд кариз, – соослы, кудъёссэ Со азьпал данлык басьтонлы дасяз. 24 Асьмеды, иудейёс пӧлысьёсты гинэ ӧвӧл, язычникъёс пӧлысьёсты но Со ӧтиз уго. 25 Кызьы Осия пророк пыр Инмар шуэ:


  «Аслэсьтымтэзэ калыкез Аслам шуо, яратымтэзэ яратэм шуо;

  26 со интыын, кытын соослы шуэмын вал:

  ”Тӥ Мынам калыке ӧвӧл”, –

  табере соосты Улэп Инмарлэн пиосыз шуозы».


  27 Нош Исаия Израиль сярысь шуэ: «Лыдынызы израиль пиос зарезьысь луо мында ке но луизы, оглюкетэз гинэ утиськоз. 28 Кузё-Инмар музъем вылын быдэстоно ужез пумозяз ӝегатскытэк, шонер йылаз-пумаз вуттоз». 29 Кызьы Исаия азьпалзэ тодытыса вераз:


  «Кузё-Инмар Саваоф кидыс-выжы асьмелы ӧй ке кельтысал,

  асьмеос Содом кадесь луысалмы, Гоморралы укшасесь луысалмы».


  30 Мар бен шуомы? Шонере потонэз утчасьтэм язычникъёс шонере потон басьтӥзы. Оскон пыр шонере потон. 31 Нош закон пыр шонере потонэз утчась Израиль шонерлыклэн законэз дорозь ӧз вуы. 32 Малы? Малы ке шуоно шонере потонэз оскон бордысь ӧз, законлэн ужъёсыз бордысь утчазы. Канжаськон из борды соос канжаськизы, 33 кызьы гожтэмын:


  «Тани, Сӥонэ канжаськон из, визь сынаськон из понӥсько;

  нокин но Солы оскись мурт возьытэ уз усьы».

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  10-тӥ ЛЮКЕТ


  1 Агай-вынъёсы! Вань сюлмыным вӧсяськыса, Инмарлэсь курисько Израилез утьыны. 2 Мон соос сярысь ивортӥсько: Инмар сярысь сюлмаськон-тыршонзы вань, нош зэмос валанзы ӧвӧл. 3 Инмарлэсь сётэм шонерлыксэ тодытэк, асьсэлэсь шонерлыксэс пуктыны тыршыса, соос Инмарлэн шонерлыкезлы ӧз тэрытске уго. 4 Христос – законлэн пумыз луэ, котькудзэ оскись муртэ Со шонере поттэ.


  5 Закон пыр шонере потон сярысь Моисей гожтэ: «Законэз быдэсъясь адями соин улэп улоз». 6 Нош оскон пыр шонере потон сярысь Священной Гожтэмын тазьы шуэмын: «Аслад сюлэмад эн шуы: ”Кин Инме тубоз?”», – Христосэз васькытон понна; 7 «яке: ”Кин дуннелэн пыдэсаз васькоз?”», – Христосэз кулэмысь ӝутон понна. 8 Нош мар шуэ Гожтэм?


  «Инмар кыл тыныд матын, тынад кыл йылад, тынад сюлэмад» – со осконлэн кылыз, сое ми тодытӥськомы. 9 Кылыныд-ымыныд Иисус – Со Кузё-Инмар шуыса, калыклы ватытэк вералляд ке, Инмар Сое кулэмысь улӟытыса султытӥз шуыса, ас сюлмыныд оскид ке, утиськод. 10 Уго кин сюлмыныз оске, со шонере потоз, нош кин кылыныз-ымыныз калыклы ватытэк вера, со утиськон басьтоз. 11 Уго Священной Гожтэм шуэ: «Нокин но Солы оскись мурт возьытэ уз усьы». 12 Иудей но иудей луисьтэм калыкъёс куспын нокыӵе пӧртэмлыкез ӧвӧл, малы ке шуоно ваньмыз понна – одӥг Кузё-Инмар, Солы вазиськисьёслы Со шырыт сямо луэ. 13 Уго «котькудӥз Кузё-Инмарлэн нимызлы тэльмырыса вазиськись утиськоз».


  14 Но кызьы вазиськод Солы, Кинлы уд оскиськы? Кызьы оскод Солы, Кин сярысь кылэмды ӧвӧл? Нош тодытӥсь-ивортӥсь ке ӧвӧл, кытысь кылод? 15 Нош ыстэмын ке ӧвӧл, кызьы соослы тодытод? Кызьы гожтэмын: «Макем чебересь пыдъёссы тупаса улонэз, Ӟеч Иворез тодытӥсьёслэн!» 16 Но Ӟеч Иворез ваньмыз санэ ӧз понэ. Исаия шуэ уго: «Кузё-Инмаре! Милям тодытэм кылмылы кин оскиз?» 17 Озьы, оскон потэ тодытон бордысь, нош тодытон – Инмар кыл пыр. 18 Но юасько: «Соослэн кылэмзы ӧвӧл шат?» Озьы ӧвӧл, соослэн кылэмзы вань, уго «быдэс музъем вылэ соослэн куаразы вӧлмиз, дуннелэн пумозяз соослэн кылъёссы вуизы». 19 Эшшо юасько на: «Израиль ӧз тоды шат?» Нырысь ик Моисей шуиз:


  «Калык пыр, кудзэ калык но шуыны уг луы,

  тӥлесьтыд сюлмаськон-тыршондэс вырӟыто,

  валасьтэм-нодтэм калык пыр вождэс потто».


  20 Исаия но кышкатэк шуэ:


  «Монэ утчасьтэмъёс Монэ шедьтӥзы,

  Мон сярысь юалляськисьтэмъёслы Мон усьтӥськи».


  21 Нош Израиль сярысь Инмар шуэ: «Кылзӥськисьтэм, вог калыклы Мон быдэс нунал ӵоже киосме вӧлъяса улӥ».

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  11-тӥ ЛЮКЕТ


  1 Озьыен, мон юасько: «Оло нош Инмар Аслэсьтыз калыксэ палэнтӥз?» Ӧз, нокызьы но ӧз. Мон но уго израиль пи, Авраамлэн кидысэз бордысь, Вениамин выжыысь. 2 Инмар Аслэсьтыз калыксэ ӧз палэнты, сое Со азьвыл ик тодӥз. Оло, тӥ уд тодӥське, мар шуэ Священной Гожтэм Илия сярысь вераназ? Кызьы со, Илия, Израиль вылэ ӝожтӥськыса, Инмарлы шуэ: 3 «Кузё-Инмаре! Тынэсьтыд пророкъёстэ виылӥзы, курбон сётон ӝӧкъёстэ куашкатъязы. Мон огнам кыли, табере мынэсьтым лулме быдтыны утчало». 4 Мар бен солы Инмар шуэ: «Мон Аслым Вааллы йыбыртъясьтэм сизьым сюрс муртэ ути». 5 Инмарлэн гажан-жалянэныз та дыръёсы но быръем люкет возиське на. 6 Инмарлэн гажан-жалянэз пыр ке, соку ужъёсъя ӧвӧл; малы ке шуоно соку ини гажан-жалян дугдэ гажан-жалян луэмысь. Нош ужъёсъя ке, со гажан-жалян ӧвӧл ни, уго соку уж но уж ӧвӧл ни. 7 Мар бен? Израиль мае утчаз, сое ӧз шедьты. Быръемъёс шедьтӥзы. Нош мукетъёс чурыт-вог сюлэмоесь луизы, 8 кызьы гожтэмын:


  «Инмар соослы умме усён духез ыстӥз;

  синъёс сётӥз, кудъёсыныз уг адӟо, пельёс,

  кудъёсыныз уг кыло туннэ нуналозь но».


  9 Давид но шуэ:


  «Сиён-юон ӝутыкузы, сьӧлтэтэ, вотэсэ, кыӵесэ мед сюрозы,

  пунэм берыктон соос вылэ мед вуоз!

  10 Син азьзы пеймыт мед луоз, медаз ни адӟе;

  сюрлызэс пырак ӵожелы куасалты».


  11 Озьыен, юасько: иудейёс, оло, пырак ӵожелы усён понналы-а, канжаськизы? Ӧз, пырак ӵожелы ӧз. Но иудейёслэн усеменызы сэрен соос пушкын сюлмаськон-тыршонэз бугыртон понна язычникъёслы утиськон лыктӥз. 12 Нош соослэн усёнзы дунне понна узырмон*а ке, начармонзы но язычникъёс понна узырмон луэ, соку нош тыр луонзы эшшо но бадӟымгес узырмон луоз.


  13 Тӥледлы, язычникъёслы, верасько: мон язычникъёслэн апостолзы луисько, со уженым мон данъяськисько. 14 Лулмугорыя ас выжы калыкме сюлмаськыса-тыршыса улонлы уг-а вырӟыты, соос пӧлысь куд-огзэс уг-а быгаты утьыны? 15 Соослэн куштӥськонзы дуннелы Инмарен тупаса улон вайиз ке, соку мар луоз, соосты Инмар кабыл карыса кутӥз ке, – кулэмысь улӟыса улон ӧвӧл-а со? 16 Вӧсяны ваем нырысез емыш дун-чылкыт луиз ке, соку ваньмыз кылемез но емыш дун-чылкыт луэ. Писпу выжыос дун-шектэмесь ке, соку вайёсыз но дун-шектэмесь.


  17 Улвайёс пӧлысь куд-огзэ чигыса уськытылӥзы но тонэ, ас эркад будӥсь кыр вӧйпуэз, соос интые лякизы ке, соку тон, лякиськем улвай, вӧйпулэн выжыеныз но солэн сокеныз вожектыса сылӥськод. 18 Чигтылэм улвайёс азьын астэ вылӥе эн пукты. Астэ вылӥе пуктӥськод ке, соку тодад вай: тон выжыез уд возиськы, выжы тонэ возе. 19 Шуод: «Улвайёсты чигтылӥзы монэ лякон понна». 20 Умой. Соос оскымтэзы понна чигтэмын вал, нош тон осконэд ванен лякиськыса возиськиськод. Кышкаса ул, эн вылтӥяськы. 21 Уго Инмар вӧйпулэсь бордаз будэм ас вайёссэ ӧз жаля бере, учкы, жалялоз-а тонэ?! 22 Озьыен, эн вунэты: Инмар ӟечлыко но, кылэз юн юаны быгатӥсь но луэ. Куштӥськисьёслэсь кылзэс юн юа. Нош тон Солэн ӟечлыкезлы оскиськыса улӥд ке, ӟечлык басьтод. Озьы ӧд ке улы, тон но ӵогыса куштэмын луод. 23 Соос но оскытэк ӧз ни ке улэ, лякемын-бурмытэмын луозы, малы ке шуоно соосты нош ик лякыса бурмытыны Инмарлэн бадӟым кужымез вань. 24 Уго тон ас эрказ будӥсь кыр вӧйпу бордысь ӵогыса уськытэмын ке вал, но кылдэмедъя ярантэм луыса вылысь ӟеч вӧйпу борды лякиськид бере, соку, чик вераськытэк ини, кылдэмзыя аслаз луись, но ӵогыса уськытэм вайёссэ Инмар ас пудзы борды лякоз-бурмытоз.


  25 Агай-вынъёсы, та ватӥськыса улӥсь зэмлыкез тӥледлы усьтэме потэ, асьтэ сярысь укыр вылӥ малпанды медаз кылды шуыса. Язычникъёслэн лыдзы тырмыт луыса пырытозьлы, – со дырозьлы Израильлэн оглюкетэз Инмарлы тэрытскытэк вог сюлмын улоз. 26 Соку быдэс Израиль утиськоз, кызьы гожтэмын:


  «Сӥонысь Мозмытӥсь лыктоз но

  Иаковлэн калыкез бордысь

  сьӧлыклэсь кышкатэк улонэз палэнтоз;

  27 соослэсь сьӧлыкъёссэс быдтӥ ке,

  соку Аслэсьтым та сӥзён-косонме соослы сёто».


  28 Ӟеч Иворез кабыл басьтымтэзы понна Инмар азьын соос тӥ понна тушмонъёс луизы. Но соос – Инмарлэн быръем калыкез. Вашкала атайёссылы луыса Инмар соосты яратэ. 29 Уго Инмар Аслэсьтыз сётэм кузьымъёссэ берен уг басьты, быръем адямиосызлэсь уг куштӥськы. 30 Кызьы тӥ но вазен Инмарлэсь кылзӥськисьтэмесь вал, нош табере соослэн кылзӥськымтэзы понна тӥляд сьӧлыкъёсты куштэмын. 31 Табере соос но тӥляд сьӧлыкъёсты куштӥськем понна кылзӥськисьтэмесь луизы, – асьсэлэн но сьӧлыкъёссы куштэмын мед луозы шуыса. 32 Ваньмызлэсь сьӧлыкъёссэс куштон понна Инмар ваньзэс кылзӥськытэк улонлэн жильыетаз возиз.


  33 Э, Инмарлэн тодонэзлэн, визьлыкезлэн пыдэстэм узырлыкез! Валаны луонтэмесь Солэн судъёсыз, эскерыны луонтэмесь Солэн сюресъёсыз!


  34 Кузё-Инмарлэсь визьзэ тодыны кин быгатӥз ни?

  Яке кин Солэн визь-кенеш сётъясез вал?

  35 Яке кин Солы, пунэмез берыктэмын мед луоз шуыса,

  азьвыл ик мар ке но сётӥз?


  36 Уго ваньмыз Со бордысь, Со пыр, Со понна. Солы пумтэм вапумъёсы дан! Аминь.

  


  *а11:12 татын вераськон мынэ духовной узырмон сярысь

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  12-тӥ ЛЮКЕТ


  1 Озьыен, агай-вынъёсы, Инмар асьмеды гажа-жаля. Соин ик тӥледыз сюлворыса курисько: асьтэлэсь быдэс улондэс дун-сьӧлыктэм, ярамон карыса, курбонэз кадь Инмарлы сётэлэ. Та луэ, визьмын валаса, Инмарлы ужаса-тыршыса улон. 2 Туала вапумысь улонлэн куронъёсызлы тупатскыны турттыса эн улэ. Нош тӥ асьтэлэсь лулдэс-сюлэмдэс выльдэ-воштэ, тодыны мед быгатоды: мае тӥлесьтыд Инмар возьма, кыӵе уж Солы ӟеч, ярамон, дун-шектэм луэ.


  3 Инмарлэн сётэм дэлетэныз котькуддылы мон шуисько: кӧня сётэмын, солэсь вылӥе асьтэдыз эн пуктэ. Инмарлэн котькуддылы сётэм осконэзлэн мертэтэзъя, зӥбыт-востэм кариськыса, визьмо малпанэн улэ. 4 Уго, кызьы одӥг мугорамы трос люкетъёсыз, но котькудӥзлэн люкетлэн аслаз кулэлыкез, 5 озьы ик асьмеос но: асьмеос трос ӵошен, нош Христосэн огазе кариськиськомы ке, соку одӥг мугор кылдытӥськомы, нош нимамы ке – ог-огмылы пӧртэм люкетъёс луиськомы. 6 Инмарлэн асьмелы сётэм дэлетэныз асьмелэн пӧртэм пумо быгатонлыкъёсмы вань: Инмарлэсь кылзэ ивортон, – сое осконлэн куронэзъя-косонэзъя лэсьты; 7 юрттӥськыса улӥсь ке тон, юрттӥськыса ул; дышетӥсь ке, дышетыса ул; 8 буйгатӥсь ке, буйгаты; сёткась ке, вылтӥяськытэк сётка; кивалтӥсь ке, тыршыса кивалты; ӟеч уж лэсьтӥсь ке, ӟеч ужез капчи мылкыдын лэсьты.


  9 Яратонды чылкыт сюлмысьтыды потэмын мед луоз; урод ужез адӟонтэм каре, ӟечез борды лякиське; 10 агай-вынъёс кадь, гажаса ог-огеныды улэ; мукетъёссэ асьтэ сярысь умоесьгес луо шуыса лыдъялэ. 11 Тыршыса, дугдылытэк, духеныды ӝуатскыса, Кузё-Инмарлы ужалэ. 12 Оскиськонды ваньлы шумпотэ. Куректон-кайгу лыктыку, чидасесь луэ. Дугдылытэк вӧсяськыса улэ. 13 Вӧсяськисьёс шуге-леке сюрыку, соослы юрттӥське. Пыдйылчиосты гуртады вайыса сюдэ-вордэ. 14 Тӥледыз уллясьёсты-ултӥясьёсты бакель каре; эн юриське, эн каргаське, бакель каре. 15 Шумпотӥсьёсын ӵош шумпотэ, бӧрдӥсьёсын ӵош бӧрдэ. 16 Куспады огкылысь, тупаса улэ. Асьтэдыз вылӥе эн пуктэ, востэмъёслэсь-зӥбытъёслэсь адӟем карыса улэ. Асьтэдыз асьтэос визьмоесь-йӧноесь шуыса эн лыдъялэ. 17 Нокинлы но уродлы пумит уродэн пунэмзэ эн берыктэ. Вань адямиослы ӟеч лэсьтон сярысь сюлмаське. 18 Быгатэмдыя вань адямиосын тупаса улэ. 19 Гажаноосы, тӥледлы урод лэсьтӥсьёслы пунэмзэ эн берыктэ, Инмарлэн вожпотонэзлы инты кельтэ. Гожтэмын уго: «Мон – пунэм берыктӥсь, Мон пунэмзэ берыкто, – шуэ Кузё-Инмар». 20 Тӥ лэсьтэ тазьы: «тушмонэд сютэм ке, сюд сое; сюэз куасьме ке, секта сое. Тазьы лэсьтыса, солэн йыр вылаз кисьтыны ӝуась эгыръёс дасялод». 21 Уродлыклы вормыны эн сётӥськы, уродлыкез ӟечлыкен вормы.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  13-тӥ ЛЮКЕТ


  1 Котькудӥз адями вылӥ властьёслы-кивалтӥсьёслы тэрытскись мед луоз. Уго котькудӥз власть Инмар дорысь потэ, котькудӥз власть Инмарен пуктэмын. 2 Соин ик, кин властьлы пумитъяське, со Инмарлэн пуктонэзлы-косонэзлы пумитъяське. Пумитъяськисьёс асьсэды судэ сётонлы дасяло. 3 Уго кивалтӥсьёс ӟеч ужъёс понна кышкытэсь ӧвӧл, урод ужъёс лэсьтэм понна соос кышкытэсь. Властьлэсь кышкатэк улэмед потэ-а? – Ӟеч уж лэсьты. Соку соос тонэ ушъялозы. 4 Кивалтӥсь – со Инмарлэн медоез уго, соос тыныд ӟеч лэсьтыны тыршыса улэ. Нош урод уж лэсьтӥськод ке, кышка, со юнме шоры палаш уг нуллы уго: со Инмарлэн медоез, урод уж лэсьтӥсьлы вожзэ поттыса пунэмзэ берыктӥсь. 5 Соин ик вож поттонлэсь кышкаса гинэ ӧвӧл, возьытлыкез тодыса но кивалтӥсьёслы тэрытскыса улыны кулэ. 6 Со понна ик тӥ выт но тыриськоды: соос Инмарлэн ужасьёсыз, пырак ӵоже та ужен вырисьёс. 7 Озьыен, кинлы мар сётонды вань, сое сётэ: кинлы тыриськон – тыриськон, кинлы выт – выт; кинлы кышкан – кышкан; кинлы сӥ-дан – сӥ-дан.


  8 Нокинлы но, номырин но пунэм тыроно луыса эн кыле, – ог-огдэс ваче гажан сяна. Кин матысьсэ яратэ, со Инмар законэз быдэстэ. 9 Уго ваньмыз та курон-косонъёс: «азон-калгон сьӧлыке эн пыры», «эн виы», «эн лушкаськы», «ӧрекчаськыса ӧвӧлтэмзэ эн вера», «кулэ эн кары» – ваньмыз та курон-косонъёс, кылемъёсыныз ӵош, огкылысь шуо: «Матысьтэ астэ ачид кадь ик яраты». 10 Яратон матысьлы уродзэ уг лэсьты. Соин ик, яратон – со Инмар законэз быдэсъян.


  11 Кӧлэмысь султон дырмы-часмы вуиз ини шуыса тодӥськомы: асьмелэн утиськонмы али матэгес луиз, соку гинэ оскыны кутскем дырен ӵошатыса. 12 Уй ортче но, нунал матэ вуэ. Озьыен, пеймытлыклэсь ужъёссэ палэнтоме но югытлыклэн ожмаськон тӥрлыкеныз шобырскоме. 13 Ваелэ Инмарлы ярамон уломе озьы, кызьы югыт нуналэ улыны кулэ: юонъёслы-кудӟонъёслы, азыса-калгыса, керетыса, вожъяськыса улонъёслы сётскытэк. 14 Тӥляд дӥсяськонды-шобырсконды Кузё-Инмармы Иисус Христос мед луоз. Нош лулмугорды сярысь сюлмаськонэз юрӟым кулэ каронъёслы эн пӧрмытэ.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  14-тӥ ЛЮКЕТ


  1 Осконэз ляб муртэ бордады кутэ, но малпанъёсты пумысен соин ченгешыны эн кутске. 2 Одӥгез лыдъя котьмае но сиыны яра шуыса, нош осконэз ляб мурт емыш гинэ сие. 3 Сиись мурт сиисьтэм муртэ медаз ултӥя. Сиисьтэм мурт сиись муртэ медаз пыкылы: малы ке шуоно Инмар сое кабыл басьтӥз.


  4 Кин тон, муртлэсь ляльчизэ судить карыны? Аслаз кузёез азьын со я сылэ, я усе; но султытэмын луоз, малы ке шуоно Инмар киын кужым сое султытыны. 5 Одӥгез лыдъя, таиз нунал мукет нуналлэсь дуногес луэ шуыса, нош мукетыз лыдъя, котькуд нунал ас сяменыз дуно луэ шуыса. Котькудӥз мед лэсьтоз озьы, кызьы косэ солэн оскиськыны ярамон луись визьмыз. 6 Кин кудзэ ке нуналэз сӥлы карыса висъя, Кузё-Инмар понна висъя, нош кин нуналъёсты уг висъя, Кузё-Инмар понна уг висъя. Кин сиське, Инмар понна сиське, малы ке шуоно сиемез понна Инмарлы тау каре. Нош кин уг сиськы, Кузё-Инмар понна уг сиськы, – со но Инмарлы тау каре. 7 Уго нокин но асьме пӧлысь аслыз ачиз понна гинэ уг улы, аслыз ачиз понна но нокин уг кулы. 8 Улӥськомы-а – Кузё-Инмар понна улӥськомы, кулӥськомы-а – Кузё-Инмар понна кулӥськомы. Соин ик улӥськомы-а яке кулӥськомы-а, – асьмеос Кузё-Инмарлэн. 9 Кулэмъёсын но, улэпъёсын но кузёяськон понна уго Христос кулӥз, кулэмысь улӟыса султӥз, улэп луиз. 10 Нош тон малы бен браттэ судить кариськод? Яке малы тон браттэ ултӥяськод? Ведь ваньмы асьмеос Христослэн судаз султомы. 11 Гожтэмын уго:


  «Улӥсько Мон, – шуэ Кузё-Инмар, –

  Мон азе котькудӥз адями пыдесъяськыса йыбырттоз,

  котькудӥз адями Инмарез данъялоз».


  12 Озьы, асьме пӧлысь котькудӥз адями ачиз понна Инмар азьын кыл кутоз.


  13 Ойдолэ, огмес огмы судить ум карелэ. Эсьмаса, тазьы малпаськыса улэ: нокызьы но братэлы канжаськыны яке визь сынаськонэ сюрыны муг-учыр медам сёты вал. 14 Кузё-Инмар Иисус борды кариськем берам мон тодӥсько, юн оскисько: номыр но ас понназ ачиз кырсь ӧвӧл. Мае ке сое кырсь шуыса лыдъясь адями понна гинэ со кырсь. 15 Аслад сиёнэныд браттэ куректонэ уськытӥськод ке, соку тон яратонлэн законэзъя уд ни лэсьтӥськы. Аслад сиёнэныд эн быдты сое, кин понна Христос кулӥз. 16 Басьтэм ӟечлыкты сантэмаськон киулэ медаз сюры. 17 Инмар Эксэйлык сиён но юон ӧвӧл уго, со – шонерлык, каньыллык, Святой Дух бордын шумпотыса улон. 18 Кин тазьы Христослы тырше, со Инмарлы ярамон, адямиослы но гажамон. 19 Озьыен, утчаломе сыӵе улонэз, кудӥз тупаса улонэз вае. Ог-огмес валэктыса-дышетыса уломе. 20 Сиёнлы луыса Инмарлэсь ужзэ эн сӧры: ваньмыз сиён чылкыт. Урод соиз, – сиёнэныд адямиез сьӧлыке пыртӥськод ке. 21 Тынад братэд медаз канжаськы яке визь сынаськонэ медаз сюры, яке медаз катьтэммы шуиськод ке, соку, эсьмаса, сӥль сиытэк, вина юытэк, номыр сыӵе-таӵезэ лэсьтытэк улод. 22 Тынад осконэд вань-а? Инмар азьын, аслад пушкад со мед луоз. Шудо адями, мае со быръе но быръемез понна ассэ ачиз пыкылоно уг ке луы. 23 Нош паймыса-шонаськыса улӥсь сие ке, судэ сюре, малы ке шуоно со осконъя ӧвӧл. Нош ваньмыз, мар осконъя ӧвӧл, со – сьӧлык.


  24 Дан Инмарлы, мынам Ӟеч Иворен тодматэменым, Иисус Христос сярысь тодытэме пыр, тӥледыз осконэн юнматыны Быгатӥсьлы. Христослэн Ӟеч Иворез – со пумтэм вапумъёс ӵоже ватӥськыса улэм зэмлык. 25 Со али дыре усьтӥське пророкъёслэн гожъямъёссы пыр. Пырак дауръёс ӵоже улӥсь Инмарлэн косэмезъя, вань калыкъёслы со али тодмо луиз ни, – ваньзы соос оскись, Инмарлы тэрытскись мед луозы шуыса. 26 Одӥг гинэ ваньмызлэсь визьмо Инмар, Иисус Христос пыр, пумтэм вапумъёс ӵоже дано мед луоз. Аминь.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  15-тӥ ЛЮКЕТ


  1 Асьмеос, кужмоос, катьтэммемъёслы секытлыксэс нуллыны мед юрттӥськомы. Асьмелы гинэ асьмеос ӟеч лэсьтыны кулэ ӧвӧл: 2 котькудмы асьмеос матысьмылы ӟеч лэсьтыны кулэ, умойлы, валэктон-дышетонлы. 3 Уго Христос но Аслыз гинэ ӟеч ӧз лэсьты, но кызьы гожтэмын: «Сантэмасьёслэн Тонэ сантэмамзы Мон вылэ усиз». 4 Нош ваньмыз, мар азьвыл гожтэмын вал, гожтэмын асьмемыз визьман-дышетон понна. Чидан пыр, Священной Гожтэм пыр мылкыддэс ӝутыса, асьмеос оскиськыса мед уломы шуыса. 5 Иисус Христослэсь адӟем карыса, куспады огкылысь мед улоды шуыса, Инмар тӥледлы чидан но буйгатскон мед сётоз. 6 Огсюлмысь, огымысь тӥ мед данъялоды Инмарез, Кузё-Инмармылэсь Иисус Христослэсь Атайзэ. 7 Инмарлэн данлыкез понна, кызьы тӥледыз Христос кабыл басьтӥз, тӥ но огдэс огды кабыл басьтэ.


  8 Атайёслы сётӥськем сӥзиськонъёсты быдэстон понна Инмарлэн оскиськымонэз тодмо луон понна, Иисус Христос вандӥськемъёслы служить карись луиз шуыса верасько. 9 Нош язычникъёслы – гажан-жалян понна, Инмарез мед данъялоды шуыса, кызьы гожтэмын:


  «Со понна мон Тонэ, Кузё-Инмаре,

  мурт выжыос пӧлын данъяло, Тынэсьтыд нимдэ ушъяса кырӟало».

  10 Эшшо шуэмын на:

  «Вань выжыос,

  Инмарлэн калыкеныз ӵош шумпотэ-шулдыръяське».

  11 Эшшо:

  «Язычникъёс, ваньды Кузё-Инмарез ушъялэ!

  Вань калыкъёс Сое мед данъялозы».

  12 Озьы ик Исаия но шуэ:

  «Иессейлэн выжыысьтыз пушъет ӝутскоз,

  Со язычникъёсын кивалтыны кутскоз;

  соос Солы оскиськыса улозы».


  13 Оскиськонлэн Инмарез тӥледыз котькыӵе но шумпотонэн, осконды пыр каньыллыкен тыр мед кароз, Святой Духлэн кужыменыз тӥлесьтыд оскиськондэс мед узырмытоз.


  14 Агай-вынъёсы, мон ачим но тӥ пумысен оскисько: тӥляд асьтэлэн но трос ӟечлыкты. Трос тодӥськоды-валаськоды но ог-огдылы визь-нод сётылыны быгатӥськоды. 15 Агай-вынъёсы, нош мон тӥледлы ӧжытак кышкатэк гожтоно кариськи, пичияк ке но, тӥледлы тодады вайытон понна: Инмарлэн мыным сётэм дэлетэныз, 16 язычникъёс дорын Иисус Христослэн ужасез но Инмарлэсь Ӟеч Иворзэ тодытыса вӧсяськонъёс ортчытъясь луонэ пумысен. Святой Духен дун-сьӧлыктэм карем, Инмарлы ярамон курбонэз кадь язычникъёсты Солэн кияз сётон понна. 17 Озьыен, Иисус Христос бордын, Инмар понна лэсьтэм ужъёсыным мон ушъяськыны быгатӥсько. 18 Мон номыр сыӵезэ-таӵезэ вераны уг дӥсьтӥськы, мае Христос мон пыр язычникъёсты кылын но, ужен но тэрытскись карон понна 19 паймымон тодметъёслэн но паймымон ужъёслэн кужыменызы, Инмар Духлэн кужыменыз ӧз лэсьты. Озьы, Христослэсь Ӟеч Иворзэ, Иерусалимысен но солэн ёросысеныз кутскыса, Иллирикозь мон вӧлмытӥ. 20 Ӟеч Иворез тодытыны ӧй тыршы отын, кытын Христослэн нимыз тодмо ни вал, – муртлэн пуктэм инъет вылаз лэсьтӥськыны медам кутскы шуыса, 21 но кызьы гожтэмын:


  «Со сярысь кинлы ивортэмын ӧй вал, адӟозы,

  нош кинъёс ӧз кылэ – валалозы».


  22 Та муг ик мыным трос пол люкетӥз тӥ доры лыктыны. 23 Али со шаеръёсын мукет ужъёсы ӧвӧл ни, нош тӥ доры лыктыны кемалась мылкыды вань бере, соин ик 24 Испание мыныны сюрес вылэ потӥ ке, тӥ доры лыкто. Оскисько, татӥ ортчыкум, тӥледын адӟисько но коть ӧжыт ке но, тӥледын вераськыса, кӧтме тырем берам тӥ монэ отчы келялоды шуыса. 25 Нош али мон Иерусалиме мынӥсько отысь вӧсяськись калыклы юрттӥськон понна. 26 Македонияысь но Ахаияысь черкъёс Иерусалимысь вӧсяськисьёс пӧлысь куанеръёслы юрттэт сётон понна мар но со бичаны сюлмысь тыршо. 27 Ярам ойдо, соос азьын соослэн пунэм тыронзы вань: лулэз утён узырлыксэс язычникъёсын шори люкизы бере, язычникъёс но соослы, шугадӟонэ сюрыкузы, юрттӥськыны кулэ. 28 Та ужез быдэстӥ ке, та бичам арбериосты соос кие сётӥ ке, Испание потыкум, тӥ доры пыраса кошко. 29 Мон тодӥсько, тӥ доры вуи ке, Христослэн Ӟеч Иворезлэсь бакельлыксэ пачылаз ваё шуыса.


  30 Агай-вынъёсы, сюлворыса тӥледыз курисько Кузё-Инмармылэн Иисус Христослэн нимыныз, Духлэн сётэм яратонэныз: мон понна, монэн ӵош Инмарлы вӧсяське. 31 Иудеяын Инмарлы тэрытскытэк улӥсьёс мыным уродзэ медаз лэсьтэ вал, нош Иерусалимысь вӧсяськись калык мынэсьтым ваем юрттэтме кабыл мед басьтысал шуыса вӧсяське. 32 Инмарлы та ярамон ке, шумпотыса тӥ доры лыкто но тӥледын валче сюлэм шумпотонэн куаныса уло. 33 Каньыллыклэн Инмарез тӥледын валче мед луоз. Аминь.

  

  
  

  ПАВЕЛ АПОСТОЛЛЭН РИМ КАРЫН УЛӤСЬЁСЛЫ ЫСТЭМ ГОЖТЭТЭЗ


  16-тӥ ЛЮКЕТ


  1 Тӥледыз тодматӥсько Фиваен, асьмелэн сузэренымы, Кенхрей черкысь диакониссаен*а. 2 Кузё-Инмарлэн нимыз понна сое бордады кутэ но кызьы кулэ вӧсяськись калыклы, солэн кыӵе ке кулэяськонъёсыз луизы ке, озьы юрттэ солы. Со уго ачиз но тросэзлы юрттӥськыса улӥз, мыным аслым но.


  3 Монэн ӵош Иисус Христослы ужанын юрттӥськисьёсылы, Прискиллалы но Акилалы, салам вералэ. 4 Мынам лулы понна соос асьсэлэсь йырзэс ӧжыт гинэ ӧз быдтэ. Мон гинэ ӧвӧл, язычникъёс пӧлысь потэмъёслэн но вань черкъёссы соослы тау каро. Соослэн гуртазы вӧсяськыны люкаськись черк калыклы но салам вералэ. 5 Мынам гажано эшелы Епенетлы салам вералэ. Ахаияын улӥсьёс пӧлын со нырысь ик Христос пала берытскиз. 6 Мариамлы салам вералэ, тӥ понна со трос ужаз, трос лэсьтӥз.


  7 Андроникен Юниялы салам вералэ, мынам ӵыжы-выжыосылы, монэн ӵош жильыетын пукемъёслы. Апостолъёс пӧлын соосты ӟеч тодо. Христос пала мынэсьтым азьлогес соос берытскизы. 8 Амплийлы салам вералэ, Кузё-Инмар бордысь мынам гажано муртэлы. 9 Урбанлы салам вералэ, милемын огазьын Христослы ужасьмылы; гажано Стахиелы но салам вералэ. 10 Апеллеслы салам вералэ, Христос понна оскиськымон луонэз солэн эскеремын ни. Аристовуллэн юртысьтыз оскисьёслы но салам вералэ. 11 Мынам ӵыжы-выжыелы Иродионлы салам вералэ. Наркисслэн юртысьтыз Кузё-Инмарлы осконэн улӥсьёслы салам вералэ. 12 Кузё-Инмар понна ужасьёслы Трифенэн Трифослы салам вералэ. Гажано Персидалы салам вералэ, кудӥз Кузё-Инмар понна трос ужаз. 13 Кузё-Инмарен быръем Руфлы но солэн анаезлы салам вералэ, со мон понна аслам вордэм анае кадь ик дуно. 14 Асинкритлы, Флегонтлы, Ермлы, Патровлы, Ермийлы но соосын огазьысь мукетъёсызлы но агай-вынъёслы салам вералэ. 15 Салам вералэ Филологлы но Юлийлы, Нирейлы но солэн сузэрезлы, Олимпанлы, – соосын огазьын улӥсь вань вӧсяськись калыклы. 16 Святой чупанэн огдэс огды ӟечкылалэ. Христослэн вань черкъёсыз тӥледлы салам верало.


  17 Агай-вынъёсы, тӥледыз сюлворыса курисько: тӥ кыӵе дышетонлы дышетэмын, солы пумит мыныса люкиськонъёс, визь сынаськонъёс лэсьтӥсьёслэсь чаклаське-утиське, соослэсь палэнске. 18 Сыӵе адямиос уго Кузё-Инмармылы Иисус Христослы уг ужало, соос асьсэлэн кӧтсылы ужало. Небыт, чебер кылъёсын огшоры муртъёслэсь сюлэмзэс-визьзэс тугало. 19 Тӥляд кылзӥськись-тэрытскись луэмды ваньмызлы тодмо. Соин ик мон тӥ понна шумпотӥсько, но мылкыд карисько: ӟечлы визьнодоесь, нош урод уж лэсьтыны быгатӥсьтэмесь тӥ мед луоды. 20 Асьмелы каньыллык сётӥсь Инмар ӝоген шайтанэз тӥляд пыд улады сузмытоз. Кузё-Инмармылэн Иисус Христослэн дэлетэз тӥ бордын мед улоз.


  21 Монэным ӵош ужасе Тимофей, ӵыжы-выжыосы Луций, Иасон но Сосипатр тӥледлы салам верало. 22 Кузё-Инмарлэн нимыныз мон но, Тертий, та келянэз гожъясь, тӥледлы салам верасько. 23 Тӥледлы салам вера Гаий, монэ ас дораз сюдӥсь-вордӥсь, черк калыкез аслаз корказ люкась. Тӥледлы салам верало карлэн казна утисез Ераст но Кварт брат.


  24 Кузё-Инмармылэн Иисус Христослэн дэлетэз ваньды бордын мед улоз. Аминь.

  


  *а16:1 диаконисса – христиан черкъёсын юрттӥськыса улӥсь мурт

  

  

  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  1-тӥ ЛЮКЕТ


  1 Инмарлэн эрикеныз Иисус Христослы апостол луыны ӧтем Павеллэсь но Сосфен братмылэсь, – 2 Инмарлэн Коринфысь черкезлы, Иисус Христос пыр дун-чылкыт луэмъёслы, вӧсяськисьёс радэ ӧтемъёслы, – вань интыосын улӥсьёслы, кинъёс Кузё-Инмарлы Иисус Христослы оскыса йыбыртто – соослэн но, асьмелэн но Кузё-Инмармылы. 3 Инмар Атаймылэн но Кузё-Инмарлэн Иисус Христослэн дэлетэз, каньыллыкез ваньдылы мед луоз.


  4 Тӥ понна дугдылытэк Инмарлы тау карисько: Иисус Христос пыр Инмарлэн тӥледлы сётэм дэлетэз понна, 5 малы ке шуоно Иисус Христос бордын тӥ котьмаин узырмиды – котькыӵе кылэн но, котькыӵе тодон-валанэн но. 6 Христос сярысь тодытон тӥ пушкын юнматскиз. 7 Озьы, Кузё-Инмармылэсь Иисус Христослэсь лыктонзэ возьмаса улыкуды, табере тӥляд дэлет-кузьым басьтонын нокыӵе кулэяськонды ӧвӧл ини. 8 Со тӥледыз пумозяз юнматоз, Кузё-Инмармылэн Иисус Христослэн лыктон нуналаз дун-шектэмесь мед луоды шуыса. 9 Оскиськымон Инмар, Со тӥледыз Аслаз Пиеныз Иисус Христосэн Кузё-Инмаренымы кусып возьыны ӧтиз.


  10 Агай-вынъёсы, Кузё-Инмармылэн Иисус Христослэн нимыныз тӥледыз сюлворыса курисько: ваньды тӥ огкылысь улэ, куспады люкиськылонъёс медаз луэ. Одӥг духен, одӥг малпанъёсын тӥ герӟаськемын мед луоды. 11 Хлоиялэн гуртоосыз пыр, агай-вынъёсы, мыным тодмо луиз, тӥ куспын ченгешонъёс вань шуыса. 12 Мон вераны турттӥсько та пумысен: тӥ пӧлысь одӥгез шуэ: «Мон Павеллэн»; мукетыз – «Мон Аполлослэн»; куинетӥез – «Мон Кифалэн»; ньылетӥез – «Нош мон Христослэн». 13 Христос люкиськиз шат? Тӥ понна Павел кортӵогаськиз шат? Яке, Павеллэн нимыз понна-а тӥледыз пылатӥзы? 14 Инмарлы тау карисько, Криспен Гаиез сяна, тӥ пӧлысь нокинэ но ӧй пылаты. 15 Нокин но вераны уг быгаты, соосты мон аслам нимы понна пылатӥ шуыса. 16 Стефанлэсь семьязэ пылатӥ на; эшшо кинэ ке пылатӥ на-а, – тодам уг лыкты. 17 Уго Христос монэ пылатыны ӧз ысты, Со монэ Ӟеч Ивор тодытыны ыстӥз, адями визьлыклэн чебер кылъёсыныз ӧвӧл, Христослэн киросэзлэсь кужымзэ быдтонтэм понна.


  18 Уго быронэ сюроноослы кирос сярысь вераськод ке, визьзэ ыштэм, шуо, нош асьмелы, утиськон сюрес вылтӥ мынӥсьёслы, кирос – со Инмарлэн кужымез. 19 Гожтэмын уго:


  «Визьнодоослэсь визьлыксэс быдто,

  валасьёслэсь валанзэс палэнто».


  20 Кытын визьнодоос? Кытын трос тодӥсьёс? Кытын та даурлэн философъёсыз? Та дуннелэсь визьлыксэ визьтэмъяськон луэ шуыса, Инмар ӧз возьматы-а? 21 Уго, куке дунне аслаз визьмыз пыр Инмарлэн визьмолэсь визьмолыкеныз Инмарез тодманы ӧз быгаты, соку осконтэм тодытонлы оскисьёсты утьыны Инмар мылкыд кариз. 22 Иудейёс паймымон ужъёсты мед возьматомы шуыса куро, нош эллинъёс визьлык утчало. 23 Нош ми кортӵогам Иисус сярысь тодытӥськомы, иудейёс понна со канжаськон из, нош эллинъёс понна – осконтэм вераськон. 24 Нош асьсэлы, Инмарлэн ӧтемъёсызлы, иудейёслы но, эллинъёслы но, Христос – со Инмар кужымез возьматӥсь, Инмар бордысь потэм визьмолык; 25 малы ке шуоно Инмарлэн ”визьмотэмез” но адямиослэсь визьмогес, Инмарлэн ”кужымтэмез” но адямиослэсь кужмогес.


  26 Агай-вынъёсы, тодады вае ай, тӥледыз Инмар ӧтьыку, кыӵеесь тӥ вал: тӥ пӧлын трос дышетскемъёсыз но уно ӧй вал, кужмо кивалтӥсьёсыз но трос ӧй вал, йӧноосыз но трос ӧй вал. 27 Нош Инмар визьмоосты возьытэ вуттон понна дуннелэсь визьмо луисьтэмзэ бырйиз. Кужмо луисез возьытэ вуттон понна Инмар дуннелэсь кужмо луисьтэмзэ бырйиз. 28 Инмар сӥё-дано луисьтэмзэ, ултӥямъёсты, номырин но тодмо луисьтэмзэ бырйиз, – адямиослэсь малпам нимо-дано луоноез быдтон понна, 29 нокин но Инмар азьын медаз ушъяськы шуыса. 30 Инмарлэн юрттэменыз, тӥ али Христос Иисус борды герӟаськемын, Со Инмар бордысен потэм асьме понна визьмолэсь визьмолык, шонерлык, дун-сьӧлыктэм улон но сьӧлыкъёслэсь мозмытскон луэ. 31 Священной Гожтэмын кадь мед луоз: «Ушъяськиськод ке, Кузё-Инмарен ушъяськы».

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  2-тӥ ЛЮКЕТ


  1 Агай-вынъёсы, мон тӥ доры Инмарлэсь тодытонзэ ивортыны лыктыкум, мынам вераськонэ чебер кыло, мудроно ӧй вал. 2 Кортӵогам Иисус Христосэз сяна, номыре но тодытэк улыны малпай тӥ дорын. 3 Катьтэммыса, кышкаса, туж куалекъяса мон тӥ дорын улӥ. 4 Чебересь, мудрон кылъёсын вераськыса, тодытыса осконэз ӧй юнматы, Дух татын Аслэсьтыз кужымзэ возьматӥз. 5 Тӥляд осконды адями визьлыкен ӧвӧл, Инмарлэн кужыменыз мед юнматскоз.


  6 Визьлыкез быдэ вуэмъёс пӧлын тодытӥськомы, нош со та даурлэн но та даурын кулӥсь-бырись кивалтӥсьёслэн визьлыксы ӧвӧл. 7 Ми Инмарлэсь та дырозь ватӥськыса, усьтӥськытэк улӥсь бадӟым визьлыксэ тодытӥськомы, кудзэ Инмар вань вапумъёслэсь азьвыл ик асьмелы данлыке пырон понна дасяз. 8 Инмарлэсь визьлыксэ та даурлэн кивалтӥсьёсыз пӧлысь одӥгез но ӧз тодма; тодмасалзы ке, данлэсь Кузё-Инмарзэ ӧй кортӵогасалзы уго. 9 Но кызьы гожтэмын:


  «Мае син но ӧз адӟы, пель но ӧз кылы,

  адямилэн сюлмаз-визьмаз но ӧз пырылы, мае Инмар Сое яратӥсьёслы дасяз».


  10 Нош милемлы тае Инмар Аслаз Духеныз усьтӥз; уго Дух котьмае но пыдэсозяз эскере, Инмарлэсь ватӥськем мурдалаоссэ но. 11 Уго адямиос пӧлысь кин тодэ адями пушкын мар вань, адями пушкын улӥсь дух сяна? Озьы ик Инмарлэсьсэ но нокин но уг тоды, Инмарлэн Духез сяна. 12 Инмарлэсь милемлы вань сётэмзэ тодон понна та дуннелэсь духсэ кабыл ӧм басьтэ, Инмарлэсь Духсэ кабыл басьтӥмы, 13 адями визьмын дышетэм кылъёсын ум тодытӥське, Святой Дух пыр дышетэм кылъёсын, духовнойзэ духовноен валэктыса-эскерыса тодытӥськомы. 14 Адями, кудӥз бордын Инмарлэн Духез уг улы, Дух пыр дышетэм кылъёсты кабыл уг басьты, малы ке шуоно тае со осконтэм уж шуыса лыдъя – со валаны но уг быгаты, тае, Духлэн юрттэменыз гинэ, эскерыны-дунъяны луэ уго. 15 Духовной адями гинэ котьмае шонер эскерыны-дунъяны быгатэ, нош сое нокин но шонер эскерыны-дунъяны уг быгаты. 16 Уго Кузё-Инмарлэсь визьзэ валаны-тодыны кин быгатэ? Кин быгатэ Сое дышетыны? Нош асьмелы Христослэн визьмыз сётэмын.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  3-тӥ ЛЮКЕТ


  1 Агай-вынъёсы, духовной адямиослы кадь мон тӥледлы ӧй тодыты, лулмугорлэн куронъёсызъя улӥсьёслы, Христос бордысь вож нуныослы кадь тодытӥ. 2 Чурыт сиёнэн ӧй сюды, мон тӥледыз йӧлын сюдӥ, тӥ уго эшшо кужымтэмесь на вал, али но кужмоесь ӧвӧл на, 3 малы ке шуоно тӥ лулмугорлэн куронъёсызъя улӥськоды на. Тӥ куспын вожъяськон-ченгешон но керетонъёс вань ке, лулмугорлэн куронъёсызъя улӥсьёс ӧвӧл-а тӥ, адями йылолъёсъя-сямъёсъя тӥ уд лэсьтӥське-а? 4 Уго, куке огез шуэ: «Мон – Павеллэн», нош мукетыз: «Мон – Аполлослэн», соин ик тӥ лулмугорлэн куронъёсызъя улӥсьёс ӧвӧл-а? 5 Кин со Павел? Кин со Аполлос? Соос ужась-тыршись ляльчиос гинэ, кудъёсыз пыр тӥ оскыны кутскиды. Ми лэсьтӥмы сое, мае милемлы Кузё-Инмар сётӥз. 6 Мон мерттӥ, Аполлос ву киськаз, нош будэтӥз – Инмар. 7 Мерттӥсь но, ву киськась но – олокинъёс ик ӧвӧл, будэтӥсь Инмар гинэ – ваньмызлэсь вылӥ. 8 Мерттӥсь но, ву киськась но одӥг ужез лэсьто. Соос котькудзы ужамзыя уждун басьтозы. 9 Ми – Инмарлэн ужасьёсыз, нош тӥ – Инмарлэн бусыез, Инмарлэн лэсьтэм-пуктэмез.


  10 Инмарлэн мыным сётэм дэлетэзъя, усто лэсьтӥськись кадь, мон инъетсэ пуктӥ, нош мукетыз со ужез азинтоз. Котькудӥз но сак мед учкоз, кызьы со лэсьтоз-пуктоз. 11 Инъет – со Иисус Христос, со инъет пуктэмын ни, табере мукетыз кулэ ӧвӧл ини. 12 Та инъет вылэ корка ӝутэ ке, – зарнилэсь, азвесьлэсь, дуно изъёслэсь, пулэсь, турынлэсь, куролэсь, – 13 котькудӥзлэн ужез одӥг пол тодмо луоз: уго Христослэн лыктон нуналыз тылын усьтӥськоз, нош со тыл котькудӥзлэсь ужзэ эскероз-чаклалоз – ярамон-а, ярантэм-а со уж. 14 Кинлэн коркаез быдэс кылёз, со мурт мед-кузьым басьтоз. 15 Кинлэн коркаез ӝуаз, со мурт изъян адӟоз; нош ачиз утиськоз тыл пушкысь утиськисьёс кадь.


  16 Уд тодӥське шат, тӥ Инмарлэн храмез луиськоды но Инмарлэн Духез тӥ пушкын улэ шуыса? 17 Кин Инмарлэсь храмзэ куашкатэ, со муртэ Инмар куашкатэ, уго Инмарлэн храмез святой, нош тӥ – Инмарлэн храмез.


  18 Нокин но ассэ ачиз медаз пӧя: тӥ пӧлысь кин ке таяз дуннеын ассэ визьмо шуыса лыдъя, зэмзэ ик визьмо луон понна со ассэ визьтэм шуыса мед лыдъялоз. 19 Мае адямиос визьмо шуыса лыдъяло, со Инмар дорын укылтэм шуыса лыдъяське. Гожтэмын уго: «Визьмоосты Инмар, кескич уж лэсьтыкузы, кутылэ». 20 Тазьы но гожтэмын: «Кузё-Инмар тодэ, визьнодоослэн но малпанъёссы юнме алекъяськон гинэ луэ шуыса». 21 Соин ик адямиосын нокудды но эн ушъяське, уго ваньмыз – тӥляд. 22 Павел но, Аполлос но, Кифа но, таиз дунне но, улон но, кулон но, туннэ нунал но, вуоноез вапум но – ваньмыз тӥляд; 23 нош тӥ – Христослэн, нош Христос – Инмарлэн.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  4-тӥ ЛЮКЕТ


  1 Озьыен, ваньмыз мед адӟоз, ми Христослэн ужасьёсыз-ляльчиосыз луиськомы, милемлы Инмарлэсь ватӥськыса улӥсь зэмлыкъёссэ утьыны сётэмын шуыса. 2 Нош кинлы со оскыса сётэмын, со мурт оскиськымон луыны кулэ. 3 Мыным нокыӵе но уг поты, кызьы тӥ монэ судить кариськоды, яке кызьы мукет адямиос судить каро; мон ачим но асме судить уг кариськы. 4 Аслэсьтым номыр но сыӵе-таӵе сьӧлыко ужъёсме уг тодӥськы, но озьы ке но мон асме шонере поттыны уг выриськы: Кузё-Инмар уго мынам судьяе. 5 Соин ик, Кузё-Инмар лыктытозь, дырыз вуытэк, нокинэ, ноку но судить эн каре. Пеймыт азе ватӥськемез Со югдытоз но сюлэмлэсь малпанъёссэ шарае поттоз. Соку котькудзэ солэн ужезъя Инмар ушъялоз, сӥлы кароз.


  6 Тае мон, агай-вынъёсы, ачим сярысь, Аполлос сярысь верасько, тӥледлы ӟеч мед луоз шуыса, милесьтым адӟем карыса, тӥ мед дышысалды валаны та кылъёсты: «Мар гожтэмын, солэн сьӧраз потыны уг яра», вылтӥяськисесь-ушъяськисесь медад луэ, одӥгзэ адямиез мукетызлэсь вылӥе медад пуктэ шуыса. 7 Зэмзэ ик, кин тонэ вылӥе пуктӥз? Маид тынад вань, ваньзэ сое тыныд Инмар ӧз сёты-а? Нош басьтӥд ке, мар бен ушъяськиськод, – ваньмыз со кузьым ӧвӧл шат? 8 Тӥляд котьмарды вань ини, тӥ узырмиды ни. Тӥ митэк эксэй луиды ни. Э, кыӵе мынам потэ – зэмзэ но тӥ эксэйёс мед луысалды! Ми но тӥледын ӵош эксэйёс кадь мед кузёяськысалмы! 9 Мон малпасько, милемды, апостолъёсты, ваньмызлэсь сӥтэм-сантэм, виыны сётэм адямиосты кадь Инмар кариз, малы ке шуоно ми шоры быдэс дунне, Кылчинъёс но, адямиос но учкыса уло. 10 Христос понна ми ”визьтэмъёслы” пӧрмимы, нош тӥ ”визьнодо” христианъёс; ми катьтэммемын, нош тӥ кужмоесь; тӥ дан пӧлын улӥськоды, нош ми – сантэман пӧлын. 11 Туннэ нуналозь но ми кӧтмы сюмаса, сюмы куасьмыса улӥськомы, ӟустари дӥськутэн ветлӥськомы, жугон-чапконэз чидаськомы, йырмес поныны коркамы ӧвӧл. 12 Но ужаськомы, асьме киосынымы тыршиськомы. Ми сярысь урод кылъёс верало, ми соосты бакель кариськомы; милемыз улляло, ми чидаськомы; 13 милемыз тышкасько, нош ми соос понна вӧсяськиськомы; дунне понна ми жуг-жагъёс луимы, туннэ нуналозь ваньмызлэн пыд улаз лёгаськись сюй луимы.


  14 Тӥледыз возьытэ вуттон понна тае уг гожтӥськы, аслэсьтым яратоно нылпиосме визьман понна гожтӥсько. 15 Христос бордын тӥляд сюрс ке но дышетӥсьёсты, нош атайёсты трос ӧвӧл: мон тӥледыз, Ӟеч Ивор тодытыса, Иисус Христос бордын вордӥськытӥ. 16 Соин ик тӥледыз сюлворыса курисько: кызьы мон Христослэсь адӟем карисько, озьы тӥ но мынэсьтым адӟем каре. 17 Со понна ик мон тӥ доры Тимофеез ыстӥ, Кузё-Инмар бордысь аслэсьтым яратоно, оскиськымон пиме. Со тӥледлы Иисус Христос бордын улэме-тыршеме сярысь вералоз, кызьы мон котькытын, вань черкъёсын дышетӥсько. 18 Тӥляд куд-огъёсыз вылтӥяськыны кутскизы ни, соос уго малпазы, мон тӥ доры уг ни лыкты шуыса. 19 Инмарлы кулэ ке луиз, ӝоген мон тӥ доры лыкто. Соку вылтӥяськисьёслэсь кылъёссэс уг эскеры-чакла, соослэсь кужымзэс эскеро-чаклало. 20 Уго Инмарлэн Эксэйлыкез чебер кылъёс бордын ӧвӧл, со кужым бордын. 21 Кызьы тӥледлы кулэ? Тӥ доры ньӧрын-а яке яратонэн, востэм-зӥбыт духен-а мыным лыктоно?

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  5-тӥ ЛЮКЕТ


  1 Тӥ пӧлын азыса-калгыса улон потэм шуыса кылӥськиз – сыӵе азыса-калгыса улон, кыӵезэ язычникъёс пӧлысь но уд кылы: кин ке но ас атаезлэн кышноеныз азыса-сьӧлыкаса, пе, улэ. 2 Со понна куректыны кулэ, нош тӥ вылтӥяськыны ӧдъяды. Таӵе ужез лэсьтӥсь тӥ пӧлысь уллямын мед луоз. 3 Мугорыным тӥ пӧлын ӧвӧл ке но, нош духеным мон тӥ пӧлын. Тӥ пӧлын улӥсь мурт кадь таӵе уж лэсьтӥсен тазьы карыны малпай: 4 асьтэлэн кенешады Кузё-Инмармылэн Иисус Христослэн нимыз понна люкаськиды ке, мынам духе тӥ пӧлын луиз ке, соку Кузё-Инмармылэн Иисус Христослэн кужыменыз 5 та адямилэсь мугорзэ шайтанлы пыргытыны сётэ, Кузё-Инмармылэн Иисус Христослэн лыктон нуналаз солэн духез утемын мед луоз шуыса. 6 Тӥледлы номырин ушъяськыны. Уд тодӥське шат, пичи гинэ шӧм быдэс шумес нянез чырсатэ шуыса? 7 Озьыен, тӥ выль ныркем нянь мед луоды шуыса, вуж шӧмлэсь чылкытатӥське, – тӥ шӧмтэм, чырсатымтэ нянь. Асьмелэн Пасха Ыжпимы, Христос, асьме понна курбон сётэмын. 8 Соин ик ваелэ Пасхаез пумиталоме, но вуж шӧмен ум, урод, кескич улонлэн шӧменыз но ум, ваелэ юмал нянен пумиталоме – чылкытлыко, зэмлыко улонэн.


  9 Ыстэм гожтэтам мон тӥледлы гожъяй: азыса-калгыса улӥсьёсын кусып эн возе; 10 та дуннеысь вань азыса-калгыса улӥсьёсын, узырлык капыръясьёсын, адями таласьёсын, сульдэръёслы-идолъёслы йыбыртъясьёсын уг шуиськы, – соку тӥледлы та дуннеысь кошкыны кулэ луысал. 11 Мон тӥледлы гожъяй: кусып эн возе соин, кин агай-вын шуыса нимаське, нош ачиз азыса-калгыса улонлэсь, узырлык капыръянлэсь, сульдэръёслы-идолъёслы йыбыртъянъёслэсь, лек кылын вераськонлэсь, адями таланлэсь уг куштӥськы. Таӵе муртэн огазьын сиськыны но уг яра. 12 Мар мыным педлосьсэ, оскымтэосты, судить каронэз? Пушкысьёссэ, черк адямиосты, тӥ судить каре. 13 Педлосьёссэ Инмар судить кароз. Гожтэмын уго: «Уродэз-лекез пӧлысьтыды уллялэ».

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  6-тӥ ЛЮКЕТ


  1 Кызьы тӥ дӥсьтӥськоды, мукет муртэн споре пырыкуды, вӧсяськись калыклы ӧвӧл, оскисьтэмъёслы ченгешон уждэс возьматыны? 2 Тӥ уд тодӥське шат, дуннеез вӧсяськись калык судить кароз шуыса? Тӥледлы дуннеез судить кароно бере, чыры-пыры ужъёсты асьтэ куспын сэрттыны-пертчыны уд быгатӥське шат? 3 Тӥ уд тодӥське шат, асьмеос кылчинъёсты судить каромы шуыса? Нош улон куспысь чыры-пыры ужъёсты ум-а быгатӥське куспамы сэрттыны-пертчыны?


  4 Улон куспады ченгешонъёс луо ке, оскисьтэм адямиосты асьтэлы судьяе пуктӥськоды. 5 Тӥледлы возьыт мед луоз шуыса верасько: тӥ пӧлын одӥг но визьнодоез, агай-вынъёс куспысь ченгешонэз сэрттыны-пертчыны быгатӥсез ӧвӧл шат? 6 Агай-вынъёс огзы вылэ огзы судэ сёто, нош та ужез Инмарлы оскисьтэмъёс сэртто-пертчо. 7 Огдэс огды судэ сётыса, тӥ быдэсак сӥдэс-сандэс ыштӥськоды. Малы кӧтӝожъёсты чидамды уг поты? Ыштонъёс-курадӟонъёс ке луо, огдэ огед судэ сётытозь, малы бен тӥледлы сое но чидантэмез? 8 Нош тӥ огдэс огды ултӥяськоды, таласькоды, эшшо ке, агай-вынъёстэс ик. 9 Оло нош тӥ уд тодӥське, шонер улӥсьтэмъёс Инмар Эксэйлыке уз пыре шуыса? Ӧрекчаськон пӧлы эн йыроме: азыса-калгыса улӥсьёс но, сульдэръёслы-идолъёслы йыбыртъясьёс но, мурт пиосмуртэн яке мурт кышномуртэн сьӧлыкасьёс но, киынызы азон сьӧлык лэсьтӥсьёс но, пиосмуртэз кышномурт карыса кӧласьёс но, 10 лушкаськисьёс но, мурт ваньбурез капыръясьёс но, юисьёс но, урод кылын вераськисьёс но, сьӧсь муртъёс но – Инмар Эксэйлыке уз пыре! 11 Тӥ пӧлын но куд-огез сыӵеесь ик вал, – гылтӥськиды, дун-чылкыт луиды но Инмармылэн Духеныз, Кузё-Инмармылэн Иисус Христослэн нимыз понна шонере потӥды.


  12 Мыным котьмар лэсьтыны лэземын, но ваньмыз мыным пайда уг вайы. Мыным котьмар лэсьтыны лэземын, но соос пӧлысь номыр но монэ вормыса улыны кулэ ӧвӧл. 13 Сиён кӧт понна, кӧт сиён понна. Нош Инмар созэ но, тазэ но быдтоз. Мугор азыса-калгыса сьӧлык лэсьтон понна кылдытэмын ӧвӧл, – со Кузё-Инмар понна кылдытэмын, Кузё-Инмар мугорлы но кузё луэ. 14 Инмар Аслаз кужыменыз Кузё-Инмарез улӟытыса султытӥз, асьмеды но Аслаз кужыменыз улӟытыса султытоз.


  15 Уд тодӥське шат, тӥляд мугоръёсты Христослэн мугор люкетъёсыз луо шуыса? Озьыен, Христослэсь люкетсэ талалом но азыса-калгыса улӥсь кышномуртлы люкет карон понна сётом-а? Озьы медаз луы! 16 Уд тодӥське шат, азыса-калгыса улӥсь кышномуртэн сьӧлыке пырись мурт соин одӥг мугор луэ шуыса? Шуэмын ук: «Кыкназы одӥг лулмугор луозы». 17 Нош кин Кузё-Инмарен герӟаське, со Кузё-Инмарен одӥг кадь духен улэ. 18 Азон-калгон сьӧлыклэсь палэнске. Мукет вань сьӧлыкъёс, кудъёссэ адями лэсьтэ, мугорлэн палэназ лэсьтӥське, нош азон-калгон сьӧлык лэсьтӥсь аслаз мугорезлы пумит сьӧлыка. 19 Уд тодӥське шат, тӥляд мугорды тӥ пушкын улӥсь Святой Духлэн храмез луэ шуыса, Со тӥледлы Инмар дорысь сётэмын. Тӥ асьтэлы асьтэос кузё ӧвӧл, Инмар тӥледлы кузё. 20 Тӥ уго дуно дун тырыса мозмытэмын-басьтэмын. Соин ик мугорыныды но, лулыныды но Инмарез данъялэ, уго соос Инмарлэн сётэмез луо.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  7-тӥ ЛЮКЕТ


  1 Тӥ мыным гожъяды, кудӥз пумысен мон вераны быгатӥсько: пиосмуртлы, кышномурт борды йӧтӥськытэк, улыны умойгес луоз. 2 Нош азон-калгон сьӧлыке усёнтэм понна котькудӥзлэн мед луоз кышноез, котькудӥзлэн мед луоз картэз. 3 Пиосмурт кышнозэ яратыса возьыны кулэ; озьы ик кышноез но картсэ. 4 Кышномурт аслаз мугорызлы кузё ӧвӧл, картэз солы кузё. Озьы ик пиосмурт но аслаз мугорызлы кузё ӧвӧл, кышноез солы кузё. 5 Огдылэсь огды эн палэнскылэ визян но вӧсяськон дырлы сяна, со пумысен ог-огеныды огкылысь луыса вакчи дыр ӵоже гинэ нимаз улэ. Нош со бере, чидамтэеныды сэрен шайтан визьдэс медаз туга шуыса, нош ик огазе кариське. 6 Тае мон мылкыд карыса гинэ тӥледлы верасько, косыса уг. 7 Мылкыд карисько, вань адямиос мон кадь мед улозы шуыса; но котькудӥзлы Инмар нимысьтыз кузьым-дэлет сётэ: огезлы – одӥг кузьым-дэлет, мукетызлы – мукет.


  8 Бызьымтэ-басьтымтэослы, кышнотэк-карттэк кылемъёслы верасько: мон кадь улӥзы ке, соослы умой луоз. 9 Возиськыны уг ке чидало, мед бызёзы, басьтозы, уго бызьыны-басьтыны ӝуатскем мылкыдын пӧсекъяса улонлэсь ӟечгес. 10 Бызем-басьтэмъёслы мон уг косӥськы, Кузё-Инмар косэ: кышномуртлы картэныз люкиськыны уг яра. 11 Люкиськиз ке, бызьытэк кыльыны кулэ яке кузпалэныз тупаны, пиосмуртлы но аслэсьтыз кышнозэ куштыны уг яра. 12 Нош мукетъёсызлы, Кузё-Инмар уг шуы, мон шуисько: кудӥзлэн ке агай-вынлэн кышноез Инмарлы оскисьтэм ке, но со кышномурт картэныз улыны соглаш ке, та пиосмуртлы кышнозэ куштыны уг яра. 13 Кышномурт но, кудӥзлэн кузпалыз Инмарлы оскисьтэм ке, но со соин улыны соглаш ке, солы картсэ кельтыны уг яра. 14 Уго оскисьтэм пиосмурт оскись кышноез пыр дун-чылкыт луэ. Оскисьтэм кышномурт но оскись картэз пыр дун-чылкыт луэ. Озьы ке ӧй луысал, тӥляд нылпиосты сьӧлыкоесь луысалзы, нош али соос дун-чылкытэсь луэмын. 15 Инмарлы оскисьтэм муртлэн люкиськемез потэ ке, мед люкиськоз. Инмарлы оскись та учыре оскисьтэм кузпалэн герӟаськемын ӧвӧл ни. Асьмеды Кузё-Инмар тупаса улыны косӥз. 16 Кышномурт, кызьы тон тодӥськод, карттэ уд утьы шуыса? Яке тон, пиосмурт, кызьы тон тодӥськод, кышнодэ уд утьы шуыса?


  17 Котькудӥз озьы мед улоз, кызьы солы Инмар тупатӥз, кызьы Кузё-Инмар улыны косӥз. Тазьы мон вань черкъёсты улыны косӥсько. 18 Кин ке черке ветлыны кутскыкуз вандӥськемын вал ни ке, вандӥськемзэ ватыны медаз тыршы. Вандӥськон сямез ортчытэмлэсь азьло черке ветлыны кутскем мурт вандӥськон сямез медаз ни ортчыты. 19 Вандӥськон но номырлы кулэтэм, вандӥськытэк кылён но номырлы кулэтэм, нош ваньмызлэсь дуноез – Инмарлэсь курон-косонъёссэ быдэсъян.


  20 Инмар тӥледыз кыӵе дыръяды ӧтиз, сыӵе куеныды ик улэ. 21 Ляльчиын улон дыръяд тонэ Инмар ӧтиз ке, ляльчи луэмедлэсь эн возьдаськы. Нош эрик басьтыны луонлыкед вань ик ке, басьты. 22 Уго Кузё-Инмарен ӧтем ляльчи Кузё-Инмар азьын эрико мурт, нош Кузё-Инмар ӧтьыку, тон эрико адями вал ке, табере тон Христослэн ляльчиез луиськод. 23 Тӥ дуно дун тырыса мозмытэмын; адямиослы ляльчи эн кариськы. 24 Агай-вынъёсы, Инмар тӥледыз кыӵе дыръяды ӧтиз, сыӵе куеныды ик Со азьын улэ.


  25 Сьӧлыкатэк ныл кылён пумысен Кузё-Инмарлэсь косон мон ӧй басьты, Солэсь мон оскиськымон луыны дэлет басьтӥ, соин ик тӥледлы визь-кенеш сётыны быгатӥсько. 26 Та виысь шугадӟонъёсты лыдэ басьтоно ке, адямилы бызьытэк-басьтытэк кельтӥськыны ӟечгес луоз шуыса малпасько. 27 Кышнояськемын-а тон? – Люкиськон эн утча. Кышнотэк-а кылид? – Кышно эн утча. 28 Кышнояськид ке но, сьӧлык уз луы. Сьӧлыке пырымтэ ныл бызиз ке, солы сьӧлык уз луы. Но бызем-басьтэм муртъёс трос куректон-кайгуос чидано луозы, нош мынам тӥледыз соослэсь утеме потэ.


  29 Агай-вынъёсы, мон тӥледлы верасько: дыр ӧжыт кылемын ини, соин ик кышноё муртъёс кышнояськымтэ муртъёс кадь улыны кулэ. 30 Бӧрдӥсьёс но бӧрдымтэ муртъёс кадь мед улозы; шумпотӥсьёс но шумпотытэк улӥсьёс кадесь мед кариськозы; басьяськисьёс номырзы ӧвӧлтэм муртъёс кадесь мед луозы. 31 Та дуннелэн ӟечлыкеныз улӥсьёс ӟечлыкез адӟымтэос кадь мед улозы. Уго таиз дунне ортче-быре. 32 Нокыӵе сюлмаськонъёс тӥледыз ёртыса медаз возе вал кадь, мыным потэ. Кышнояськымтэ мурт Кузё-Инмарлэн ужъёсыз сярысь сюлмаське, кызьы меда Кузё-Инмарлы ярамон луом шуыса; 33 нош кышнояськем мурт та дуннелэнэз сярысь сюлмаське, кызьы меда кышноелы ярамон луом шуыса. Бызем но бызьымтэ нылъёс вискын вань пӧртэмлыкез: 34 бызьымтэ мурт Кузё-Инмарлэн ужъёсыз сярысь сюлмаське, кызьы меда Солы ярамон луом шуыса; мугорын но, духен но дун-чылкыт луон сярысь со сюлмаське. Нош бызем мурт та дуннелэнэз сярысь сюлмаське, кызьы меда кузпалэзлы ярамон луом шуыса. 35 Тӥледлы пайда мед луоз шуыса, тае верасько: тӥ вылэ кыӵес-сьӧлтэт поныны уг малпаськы. Чылкыт сюлэмын, шонер улыса ялан Кузё-Инмар бордын мед улоды.


  36 Нылыд арескын быдэ вуэмын ни ке, но сое ныл куен воземед уг ке поты, соку лэсьты озьы, кызьы лэсьтэмед потэ, – уд сьӧлыка, мед бызёз. 37 Нош кин сюлмыныз юн, шугадӟонъёсын ёртэмын ӧвӧл, ассэ кутыны кужымез вань, сюлмыныз со аслэсьтыз ныллыксэ утьыны мылкыд кариз ке, со умой лэсьтэ. 38 Соин ик аслэсьтыз нылзэ картлы сётӥсь мурт ӟеч каре; нош сётӥсьтэм мурт эшшо но ӟечгес.


  39 Картэз улэп дыръя кышномурт кузпалэныз закон пыр герӟаськемын луэ, нош картэз кулӥз ке, кинлы быземез потэ, солы быземез луэ, но со мед луоз Кузё-Инмарлы оскись мурт. 40 Нош мынам визь-кенешея бызьытэк улӥз ке, со шудо; малпасько, мынам но бордам Инмарлэн Духез вань шуыса.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  8-тӥ ЛЮКЕТ


  1 Сульдэръёслы-идолъёслы виро сётон сиёнъёс сярысь ми тодӥськомы, малы ке шуоно милям ваньмылэн тодонъёсмы вань. Тодон адямиез вылӥ мылкыдъем каре, нош яратон – кужым сётэ. 2 Кин малпа, со мар ке но тодэ шуыса, со уг на тоды озьы, кызьы тодыны кулэ. 3 Нош кин Инмарез яратэ, со адямиез Инмар тодэ. 4 Сульдэръёслы-идолъёслы виро сётэм сиён пумысен ке верано, ми тодӥськомы: дунне вылысь сульдэр – со ӧвӧлтэм маке. Одӥг Инмар сяна, мукет инмар ӧвӧл.


  5 Шуом, язычникъёслэн я инмын, я музъем вылын вань куд-ог инмар шуонъёссы, – вань трос ”инмаръёссы” но трос ”кузёоссы”, – 6 нош асьмелэн одӥг гинэ Инмармы – Инмар Атай. Со ваньзэ кылдытӥз, асьмеос Со бордын ик улӥськомы; одӥг Кузё-Инмармы Иисус Христос, Со пыр ваньмыз улыны кутскиз, Со пыр асьмеос улон басьтӥмы.


  7 Но ваньмызлэн таӵе тодонэз ӧвӧл: куд-огез али но, валанзы лябен, сульдэръёслы йыбыртъясьёс луо, соос курбон сӥлез сульдэръёслы сӥзем сиён шуыса сиё, озьы соос асьсэды асьсэос саптало. 8 Сиён асьмеды Инмарлы матэ уг кары: сиськиськомы-а асьмеос, номыр но соин ӟечсэ ум лэсьтӥське; ум ке но сиськиське – номыр но уродзэ ум лэсьтӥське. 9 Но чаклаське-утиське, тӥляд сиёнэн бырйиськонды ляб муртъёс понна визь сынанлы медаз пӧрмы. 10 Кин ке адӟиз ке, кызьы тон тодыса вылысь вӧсяськон куалаын, ӝӧк сьӧрын пукиськод, соку солэн но, ляб муртлэн, мылкыдыз уз ӝутскы-а сульдэръёслы сётэм курбон сӥлез сиыны? 11 Тынад таӵе ”тодонэныд” сэрен быроз осконэн ляб мурт – тынад братэд, кудӥз понна Христос кулӥз. 12 Тазьы агай-вынъёслы пумит сьӧлыкаса, соослэсь лябӟем мылкыдзэс сӧрыса, тӥ Христослы пумит сьӧлыкаськоды. 13 Соин ик сиён мынам братэлэсь визьзэ сына ке, братэлэсь визьзэ сынантэм понна быдэс даурам сӥль уг сиы.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  9-тӥ ЛЮКЕТ


  1 Мон эрико адями ӧвӧл-а? Мон апостол ӧвӧл-а? Асьмелэсь Кузё-Инмармес Иисус Христосэз мон ӧй адӟы-а? Кузё-Инмар пыр тӥ мынам быдэстэм уже ӧвӧл-а? 2 Мукетъёс понна мон апостол ӧвӧл ке, нош тӥ понна мон апостол луисько; тӥляд Кузё-Инмар бордын улонды мынэсьтым апостол луонме юнматэ.


  3 Монэ судить карисьёслы пумит та мынам ответэ. 4 Сиыны но юыны милям правомы ӧвӧл шат? 5 Христиан осконъя сузэрез эшлы сьӧрамы нуллыны ум быгатӥське шат, кызьы нулло мукет апостолъёс, Кузё-Инмарлэн братъёсыз, Петр асьсэлэсь кышнозэс? 6 Мон но Варнава гинэ ужаса кӧтмес тырыны кулэ-а? 7 Кыӵе солдат ачиз дун тырыса служить каре? Кин виноградпуд мерттоз но солэсь емышсэ сиыны уз дӥсьты? Кин пудо возьмасьлы йӧл сиыны уз лэзьы? 8 Адями визьмын гинэ мон тае уг вераськы, тазьы ик Инмар закон но вера. 9 Моисей законын гожтэмын ук: «Кутсаськись ошедлэсь ымзэ эн кортна». Ошъёс сярысь-а Инмар сюлмаське? 10 Асьме понна та верамын ӧвӧл-а? Бен, та асьме понна гожтэмын; уго кин гыре, оскиськонэн мед гыроз, кин кутсаське, басьтоно люкетлы оскиськыса мед кутсаськоз. 11 Тӥ пушкы ми духлэсьсэ кизимы ке, тӥ дорысь кӧттырон арамы ке, туж-а троссэ тӥлесьтыд куриськомы? 12 Мукетъёс тӥлесьтыд юрттэт курыны быгато ке, ми уката но быгатӥськомы.


  Нош ми номыр но ӧм куре, Христослэсь Ӟеч Иворзэ вӧлмытон понна ми котьмае но дась чиданы. 13 Тӥ уд тодӥське шат, святой ужез быдэсъясьёс храме ваем сиён-юонэн кӧтсэс тыро шуыса? Курбон тыронын ужасьёс курбон тыронысь люкет басьто шуыса? 14 Кузё-Инмар но Ӟеч Иворез тодытӥсьёсты тазьы ик Ӟеч Ивор тодытонэн кӧтсэс тырыса улыны косӥз. 15 Но мон ужаме-тыршеме понна номыр аслым ӧй басьты. Аслым маке но со курон понна тае тӥледлы уг гожтӥськы. Маин мон ушъяськыны быгатӥсько, сое кин ке быдтыны быгатэ ке, мон дась кулыны. 16 Ӟеч Ивор мон тодытӥсько ке, мыным номырин ушъяськыны, малы ке шуоно мон одно ик сое тодытыны кулэ, Ӟеч Иворез тодытэмысь дугдӥ ке, куректон-кайгу мыным луоз. 17 Тае мон нокин косытэк лэсьтӥсько ке, со понна мон Инмар дорысь мед-кузьым басьто уго; нош кин ке косэмъя лэсьтӥсько ке, соку мон оскем ужез быдэсъясь гинэ луисько. 18 Кыӵе мыным мед-кузьым? – Мынам медэ-кузьыме – нокинлэсь уждун басьтытэк, кузьым октытэк, Евангелиез, Христос сярысь Ӟеч Иворез, тодытон.


  19 Мон эрико адями, нокинэн, номырин герӟаськемын ӧвӧл ке но, троссэ Инмар пала берыктон понна асме ваньмызлы тэрытскись ляльчи кари. 20 Иудейёсты оскон пала карон понна иудейёс азьын мон иудей луи, закон улын улӥсьёсты оскон пала карон понна закон улын улӥсьёс азьын мон закон улын улӥсь кадь луи, 21 законэз тодӥсьтэмъёсты оскон пала берыктон понна законэз тодӥсьтэмъёс кадь кариськи, нош ачим Инмар азьын мон законэз тодӥсьтэм кадь ӧй улы, Христослэн законэзлы тэрытскыса улӥ. 22 Лябъёсты оскон пала карон понна лябъёс азьын лябӟем мурт кадь улӥ. Кӧнязэ ке но утён понна мон ваньмыз азьын ваньмыз кадь ик кариськылӥ. 23 Нош тае мон Ӟеч Иворез вӧлмытон понна, солэсь дэлетсэ басьтӥсьёс пӧлы пырон понна лэсьтӥсько.


  24 Уд тодӥське шат, ӵошатскыку ваньмыз бызе, нош одӥгез гинэ мед-кузьым басьтэ шуыса? Бызе ук, тӥ но мед-кузьым мед басьтоды. 25 Ваньзы сюлмысь тыршисьёс котьмарлэсь но утиськыса возисько: ӵошатскисьёс сисьмоно-быроно венец басьтон понна, нош асьмеос – сисьмисьтэмзэ-бырисьтэмзэ венецез басьтон понна. 26 Соин ик мон бызисько ке, пумозяз вуон понна бызисько. Нюръяськисько ке, омырез сэзъян понна гинэ киыным уг сэзъяськы. 27 Мон, мукетъёслы Ӟеч Иворез тодытӥсь, медтэк-кузьымтэк медам кыльы вал шуыса, ас мугорме курадӟытыса зӥбломытӥсько, тэрытскись-кылзӥськись карисько.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  10-тӥ ЛЮКЕТ


  1 Агай-вынъёсы, мынам потэ тӥ мед тодысалды, кызьы асьмелэн вашкала атайёсмы пилем шобрет улын мынӥзы но зарезь вамен выжизы. 2 Ваньзы соос пилем улын, зарезьын Моисейлэн пылатонэныз пылатӥськизы. 3 Ваньзы соос одӥг духовной сиён сиизы. 4 Ваньзы соос одӥг духовной юонэз юизы, уго сьӧразы мынӥсь духовной изгурезьысь юизы; нош со изгурезь – Ачиз Христос вал.


  5 Тросэз Инмарлы ярантэм луизы; соос кыр дуннее кулыса кылизы. 6 Ваньмыз таос асьмеды алон понна вал: кызьы вашкала атайёсмы лулмугорлэн лекесь куронъёсызлы сётскыса улӥзы, асьмеос но лулмугорлэн лекесь куронъёсызлы сётскыса медам улэ вал шуыса. 7 Соос пӧлысь куд-огъёсыз кадь тӥ но сульдэръёслы йыбыртъясьёс эн луэ. Соос сярысь гожтэмын: «Калык сиыны, юыны пуксиз, нош бӧрысь шудыны-шулдыръяськыны султӥзы». 8 Азон-калгон сьӧлык лэсьтыса ум улэ, кызьы вашкала атайёсмы пӧлысь куд-огез азыса-калгыса улӥзы но одӥгаз нуналэ соос пӧлысь кызь куинь сюрсэз кулӥз. 9 Христослэсь визьзэ ум сыналэ, кызьы вашкала атайёсмы пӧлысь куд-огъёсыз визь сыназы, но кыйёс соосты быдтӥзы. 10 Ӟургетыса эн улэ, кызьы соос пӧлысь куд-огъёсыз ӟургетыса улӥзы, но кылчин-убир*а соосты виылӥз. 11 Ваньмыз таос соослы со понна луиз: асьмеос соослэсь адӟем медам каре, нош та асьмелы, берпуметӥ аръёсы улыны кылемъёслы, алон понна гожтэмын. 12 Соин ик, кин ке но мон йыг-йыг сылӥсько шуыса малпа ке, чакласькы: медад усьы. 13 Адямиослы чидантэм визь сынаськонъёс тӥ доры ӧз на вуылэ. Оскиськымон Инмар. Со тӥледлы чиданы луонтэм визь сынаськон уз лэзьы. Чиданы-сылыны мед быгатозы шуыса, Со тӥледлы визь сынаськонэн ӵош утиськон но сётоз.


  14 Гажаноосы, сульдэръёслы йыбыртъянъёслэсь утиське. 15 Тӥледлы, валась муртъёслы, мон верасько. Верамме валаны тырше. 16 Дэлет басьтон бакель карем чаша асьмеды Христослэн Вирыныз огазе уг кары шат? Нянь, кудзэ тӥялтӥськомы, асьмеды Христослэн Мугорыныз огазе уг кары шат? 17 Нянь одӥг, нош асьмеос трос мурт ке но, ваньмы огазьын одӥг мугор луиськомы, малы ке шуоно ваньнамы одӥг нянь бордысен чылкытатскиськомы. 18 Израиль калык шоры учке: курбон сиисьёс курбон тыронлэн адямиосыз пӧлы пыриськисьёс уг луо-а? 19 Мар бен мон вераны турттӥсько? Сульдэр, оло, мар ке ванез возьматэ-а? Сульдэрлы курбон сётон но, оло, мар ке ванез возьматэ ик-а? 20 Уг. Язычникъёс курбонзэс Инмарлы уг сёто, периослы сёто, нош мынам тӥледыз периосын кусып возьыса улытэме уг поты. 21 Уд быгатӥське огдыре Кузё-Инмарлэн чашаысьтыз, со дыре ик перилэн чашаысьтыз но юыны: уд быгатӥське огдыре ик Кузё-Инмарлэн но сиськоназ, периослэн но сиськоназы пыриськыны. 22 Кузё-Инмарлэсь вожзэ поттыны дӥсьтомы шат? Асьмеос Солэсь кужмогес шат?


  23 Котьмар карыны мыным лэземын, но ваньмыз пайда уг вайы; котьмар карыны мыным лэземын, но ваньмыз асьмемыз уг визьма-нодъя. 24 Нокин но аслыз пайда медаз утча, мукетызлы мед утчалоз. 25 Базарын мар вузаське, со сярысь юатэк-вератэк, шугъяськытэк, мар вань, сие. 26 Музъем но, мар отын вань, – ваньмыз Кузё-Инмарлэн уго. 27 Христослы оскисьтэм мурт тӥледыз куное ӧтиз но, тӥ мыноно кариськиды ке, соку мар ӵектӥзы – юатэк-вератэк, шугъяськытэк сие. 28 Нош кин ке тӥледлы шуиз ке: «Та – сульдэръёслы курбон сётэм сиён», соку тӥледлы ивортӥсь адями понна, солы сюлэмшугъяськоно медаз луы шуыса, эн сие; уго музъем но маин со тырмемын – со Кузё-Инмарлэн. 29 Аслам сюлэмшугъяськонэ сярысь уг вераськы, мукетлэн сярысь верасько. Мынам мылкыд каронэ мукет муртэ малы сюлэмшугъяськытыны кулэ? 30 Мон Инмарлы тау карыса сиисько ке, малы монэ тау карем сиён понна пыкылонэз-курланэз?


  31 Озьыен, сииськоды-а, юиськоды-а яке мукет маке лэсьтӥськоды-а – ваньзэ Инмарез вылӥ-дано карон понна лэсьтэ. 32 Иудейёсты но, эллинъёсты но, Инмарлэсь черксэ но визь сынаськонэ пыртыса эн улэ. 33 Кызьы мон но, аслым пайда утчатэк, ваньмызлы, котьмар ласянь тэрытскыса улӥсько, мон тыршисько соослы пайда мед луоз, тросэз мед утиськозы шуыса.

  


  *а10:10 кылчин-убир – черк-славян кылын: всегубитель; истребитель

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  11-тӥ ЛЮКЕТ


  1 Мынэсьтым адӟем каре, кызьы мон Христослэсь адӟем карисько.


  2 Агай-вынъёсы, мон тӥледыз ушъясько монэ тодады возем понна, дышетонъёсты-верамъёсты утемды понна. 3 Тӥледлы озьы ик тодытэме потэ: котькудӥзлы пиосмуртлы йыр – Христос, кышномуртлы йыр – кузпалыз, нош Христослы йыр – Инмар. 4 Котькыӵе пиосмурт йырзэ шобыртыса вӧсяське яке Инмарлэсь кылзэ ивортэ ке, Йырез сантэма. 5 Котькудӥз кышномурт йырзэ шобыртытэк вӧсяське яке Инмарлэсь кылзэ ивортэ ке, аслэсьтыз йырзэ сантэма. Тазьы уго со йырзэ мычем кышномуртлы укша. 6 Кышномуртлэн йырзэ шобыртэмез уг ке поты, соку мед ӵышкиськоз; нош кышномуртлы ӵышкиськыса, мычиськыса ветлыны возьыт ке потэ, соку йырзэ мед шобыртоз. 7 Озьыен, пиосмурт йырзэ шобыртыны кулэ ӧвӧл, малы ке шуоно со – Инмарлэн тусбуез, Солэн данэз; нош кышномурт – кузпалызлэн данэз. 8 Уго пиосмурт кышномурт бордысь ӧз поты, кышномурт пиосмурт бордысь потӥз. 9 Пиосмурт кышномурт понна кылдытэмын ӧвӧл, нош кышномурт пиосмурт понна кылдытэмын. 10 Кылчинъёс азьын кышномуртлэн йыр вылысьтыз шобретэз – кузпаллы тэрытскыса улонлэн тодметэз луэ. 11 Кузё-Инмар азьын пиосмурт но кышномурт, кышномурт но пиосмурт ог-огзылы тэрытскытэк улыны уг быгато. 12 Кызьы ке кышномурт пиосмурт бордысь потэмын, озьы ик пиосмурт кышномурт пыр вордӥськемын; нош ваньмыз – Инмар бордысь потэмын. 13 Асьтэос малпалэ ай, ӟеч-а кышномуртлы Инмар азьын йырзэ шобыртытэк вӧсяськыны? 14 Инмарен кылдытэм улон азь тӥледыз уг дышеты-а – пиосмурт йырсизэ кузь будэтэ ке, со сое сантэма шуыса, 15 нош кышномурт йырсизэ кузь будэтэ ке, со солы сӥ-дан вае, йырси солы шобырскон понна сётэмын. 16 Нош кинлэн ке та пумысен ченгешемез потысал ке, милям сыӵе сяммы ӧвӧл, Инмар черкъёслэн но сыӵе сямзы ӧвӧл.


  17 Эшшо тае вераме потэ: тӥледыз ушъяме уг поты, малы ке шуоно тӥляд люкаськонъёсты пайда уг ваё, уродзэ гинэ ваё. 18 Нырысь ик, мон кылӥ, тӥляд черкады люкиськылонъёс-керетонъёс луыло шуыса. Пичи ке но солы оскытэк уг луы. 19 Тӥ пӧлын люкиськонъёс но луыны кулэ, уго соку тодмо луоз кин шонер, кин шонертэм. 20 Эшшо, тӥ огазе люкаськиськоды ке но, Кузё-Инмарлэсь ӝытанзэ ортчытӥськоды шуыны уг луы. 21 Уго котькудӥз аслэсьтыз сьӧраз ваем сиёнзэ дыртыса сие, соин ик одӥгез сютэм кыле, нош мукетыз кудӟыса кошке. 22 Сиён понна, юон понна тӥляд дорды ӧвӧл-а? Яке Инмар черкез сантэмамды, куанеръёсты ултӥямды потэ-а? Мар тӥледлы верано? Та понна, оло, ушъяно тӥледыз? Уг, та понна тӥледыз уг ушъя.


  23 Мон уго та дышетонэз Аслэсьтыз Кузё-Инмарлэсь кабыл басьтӥ но тӥледлы тодытӥ: Кузё-Инмар Иисус Сое вузаса сётон уе нянь кутӥз, 24 тау карыса тӥялтӥз но шуиз: «Басьтэлэ, сиелэ, та тӥ понна тӥялтэм Мынам Мугоры, Монэ буре вайыса, тазьы каре». 25 Ӝытан бере чашаез кутыса сётӥз но шуиз: «Та чаша Мынам Вирам Выль Сӥзён луэ; тае юыкуды, котьку но Монэ буре вае». 26 Уго котьку но та нянез сиыкуды, та чашаысь юыкуды, Кузё-Инмарлэсь кулонзэ тодытӥськоды. Со лыктытозь озьы луоз.


  27 Со понна ик, кин дасяськытэк, нокыӵе кариськытэк та нянез сиёз, Кузё-Инмарлэсь чашазэ юоз, со Кузё-Инмарлэн Мугорызлы но Вирызлы пумит сьӧлыка. 28 Нырысь ик, адями ассэ ачиз мед чаклалоз-эскероз ук, собере та нянь бордысь мед сиёз, та чашаысь мед юоз. 29 Уго котькудӥз, кин Кузё-Инмарлэн Мугорыз сярысь малпаськытэк, ярамон луытэк сие, юэ, со ассэ янгыше уськытон понна сие, юэ. 30 Со понна ик тӥ пӧлысь тросэз лябӟемын, висисесь, тросэз куло но. 31 Асьмеос асьмеды судить карысалмы ке, судить каронлэсь мозмытскысалмы. 32 Нош Кузё-Инмар асьмеды судить карыкуз, Со асьмеды тупатэ-визьма, быдэс дуннеен ӵош суд улэ медам сюре шуыса. 33 Соин ик, агай-вынъёсы, ӝытанэ люкаськыкуды, огдэс огды вите. 34 Нош кинлэн кӧтыз сюма, гуртаз мед сиськоз, люкаськонды Инмарлэн судить карон улаз сюронлы медаз лу. Мукетъёссэ лыктэм берам лэсьто-интыяло.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  12-тӥ ЛЮКЕТ


  1 Агай-вынъёсы, духовной кузьымъёс сярысь но тӥледыз тодытытэк кельтэме уг поты. 2 Тодӥськоды на, куке тӥ язычникъёс вал на, тӥледыз кин ке кыскыса нуэм кадь, кылтэм-ымтэм сульдэръёс-идолъёс доры тӥ ветлӥськоды вал. 3 Соин ик тӥледлы ялӥсько: Инмарлэн Духеныз вераськись нокин но Иисус вылэ карган-юриськон кыл уз вера, Святой Духтэк нокинлэн но Иисусэз Кузё-Инмар шуэмез уз луы.


  4 Инмарлэн сётэм дэлетъёсыз пӧртэмесь, нош Дух – одӥг; 5 ужан-тыршонъёс пӧртэмесь, нош Кузё-Инмар – одӥг; 6 вань пӧртэм ужъёс-радъянъёс, нош Инмар – одӥг, адямиос пушкын Со ваньзэ лэсьтэ. 7 Нош котькудӥзлы Духлэн возьматӥськемез ваньмызлы пайда ваён понна луэ. 8 Дух одӥгезлы визьлыко кыл сётэ, мукетызлы со Дух ик тодонлэсь кылзэ сётэ. 9 Со Дух ик куд-огезлы оскон сётэ; со Дух ик куд-огезлы бурмытыны быгатонлык сётэ. 10 Куд-огезлы паймымон ужъёс лэсьтон сётэ; куд-огезлы – Инмарлэсь кылзэ ивортон, куд-огезлы – духъёсты тодман, куд-огезлы – пӧртэм кылъёсын вераськон, куд-огезлы – кылъёсты валэктон. 11 Нош ваньзэ тае одӥг со Дух ик поттэ, кызьы Аслыз кулэ, котькудӥзлы нимысьтыз сётылэ.


  12 Уго, кызьы мугор одӥг, нош люкетъёсыз трос, нош вань та люкетъёс одӥг мугорлэн люкетъёсыз луо, соос трос ке но, одӥг мугор кылдыто, – озьы ик Христос но. 13 Ваньмы асьмеос одӥг Духен одӥг мугор луон понна пылатӥськимы ук: иудейёс но, эллинъёс но, ляльчиос но, эрикын улӥсьёс но – ваньмы асьмеос одӥг Духен сектамын. 14 Мугор одӥг люкетлэсь ӧвӧл, трос люкетъёслэсь сылэ. 15 Пыд шуиз ке: «Мон мугорлэн люкетэз ӧвӧл, малы ке шуоно мон ки ӧвӧл». Соин сэрен со мугорлэн люкетэз уг луы шат? 16 Нош пель шуиз ке: «Мон мугорлэн люкетэз уг луиськы, малы ке шуоно мон син ӧвӧл». Соин сэрен со мугорлэн люкетэз уг луы шат? 17 Быдэс мугор син гинэ луысал ке, соку кылон кытын? Быдэс мугор кылон гинэ луысал ке, соку шӧмез шӧдон кытын? 18 Но Инмар котькудзэ мугор люкетэз ас интыяз пуктӥз, кызьы Солы кулэ вал. 19 Нош ваньмыз одӥг кыӵе ке гинэ люкетлэсь сылысал ке, соку кытын мугор? 20 Люкетъёс трос, но соос одӥг мугор кылдыто. 21 Син килы уг быгаты шуыны: «Тон мыным кулэ ӧвӧл»; яке йыр пыдъёслы: «Тӥ мыным кулэ ӧвӧл». 22 Мугорлэн уката ик туж лябесь-кынартэмесь адӟиськись люкетъёсыз тужгес но кулэесь луо. 23 Куд-ог люкетъёс мугорын йӧноесь-чебересь уггес ке но адӟисько, соосты юнгес сӥё-сано кариськомы. 24 Асьмелэсь чебер-йӧно адскисьтэм люкетъёсмес, уката ик возьдаськоно мугор люкетъёсмес, шобыртӥськомы. Нош чебер-йӧно адскись люкетъёсмы нимысьтыз сӥё-сано каремез, шобыртэмез кулэ уг каро. Инмар мугорез озьы кылдытӥз: тужгес сӥтэм-сантэм адскись люкетлы тужгес бадӟым данлык сётӥз, 25 мугорын люкиськылонъёс медаз луэ, вань люкетъёс ог-огзы сярысь огкадь мед сюлмаськозы. 26 Соин ик, курадӟе ке одӥгез люкет, соин валче вань люкетъёс курадӟо; данэ поттӥське ке одӥгез люкет, соин валче вань люкетъёс шумпото.


  27 Тӥ – Христослэн мугорыз, нош нимады – Солэн люкетъёсыз. 28 Куд-огъёссэ Инмар черке нырысь ик апостол карыса пуктӥз, куд-огзэ пророк карыса, куд-огзэ дышетӥсь карыса пуктӥз; собере куд-огезлы паймымон ужъёс лэсьтыны кужым сётӥз; куд-огезлы бурмытылыны быгатонлык, юрттэт сётонъёс, кивалтон ужъёс, пӧртэм кылъёсын вераськыны быгатонлык сётӥз. 29 Ваньмыз-а апостолъёс? Ваньмыз-а пророкъёс? Ваньмыз-а дышетӥсьёс? Ваньмыз-а паймымон уж лэсьтӥсьёс? 30 Ваньмызлэн бурмытылыны быгатонлыкез вань-а? Ваньмыз мурт кылъёсын верасько-а? Ваньмыз валэктӥсьёс-а? 31 Эшшо но бадӟымгес быгатонлыкъёс басьтон понна тырше.


  Мон тӥледлы самой усто сюрес возьмато.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  13-тӥ ЛЮКЕТ


  1 Шуом, мон адями кылъёсын, кылчин кылъёсын, пе, быгатӥсько вераськыны, нош яратонэ ӧвӧл ке, соку мон шальтыртӥсь пу гырлы, дыбыртӥсь коскам крезь луисько. 2 Инмарлэсь кылзэ ивортыны быгатонлыке, пе, вань, вань ватӥськыса улӥсь зэмлыкъёсты тодӥсько, пе, котьмае но тодонэ, мур осконэ вань, гурезьёсты но интыысьтызы воштыны, пе, быгатӥсько, нош яратонэ ӧвӧл ке, соку мон ваньлэсь ӧвӧлтэм маке гинэ луисько. 3 Аслэсьтым вань байлыкме-узырлыкме, пе, люкылӥ, оскон понна аслэсьтым мугорме но сутыны, пе, сётӥ, нош яратонэ ӧвӧл ке, татысь мон нокыӵе но пайда уг басьты.


  4 Яратон кема чида, гажа-жаля; яратон уг вожъяськы; яратон ассэ вылӥе уг пукты, уг вылтӥяськы, 5 яратон уг кереты, уг даллашы; аслыз пайда уг утча; уг керӟегъяськы, уродэз-лекез сюлмаз уг возьы. 6 Со ӧрекчаськонлы шум уг поты, нош зэмлыклы шумпотэ; 7 яратон ваньмызлы дурбасьтэ, юн оске, чылкыт сюлмын оскиське, ваньзэ чида.


  8 Инмарлэсь кылзэ ивортонъёс ке но быризы, кылъёс ке но дугдӥзы, тодон-валан но ышысал ке, – яратон ноку но уз быры. 9 Уго милям тодонъёсмы тырмыт ӧвӧл, Инмарлэсь кылзэ ивортыны быгатонлыкмы но пичи гинэ. 10 Нош куке дун-шектэм улон вуиз ке, соку вань шеко, тырттэм луисез ышоз-быроз. 11 Куке мон пичи на вал, пичи мурт кадь вераськылӥ, пичи мурт кадь малпаськылӥ, пичи мурт кадь верасько-малпасько вал; нош куке воргорон луи, соку мар вал пичи муртлэн кадез, солэсь куштӥськи. 12 Та дуннеын ваньзэ пеймыт пияла пыртӥ, уй вӧтын кадь адӟиськомы, нош вуоно улонын ваче ымныр адӟиськомы. Али мынам тодон-валанэ пичи гинэ, нош вуонояз улонын со пачыл луоз, озьы, кызьы мон сярысь Кузё-Инмар тодэ. 13 Нош али уло та куиньёс: оскон, оскиськон, яратон; но яратон соос пӧлысь ваньмызлэсь вылӥынгес.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  14-тӥ ЛЮКЕТ


  1 Тужгес тырше яратыса улыны; мукет духовной кузьымъёсты но басьтыны сюлмаське, уката ик, Инмарлэсь кылзэ ивортонэз.


  2 Уго кин ке тодмотэм кылын вера ке, со адямиослы уг, Инмарлы вера, малы ке шуоно сое нокин но уг вала, ватӥськыса улӥсь зэмлыкъёсты со Духлэн кужыменыз-дэлетэныз вера. 3 Нош кинлэн ке Инмарлэсь кылзэ ивортыны Инмарлэн сётэм дэлетэз вань, со адямиослы валэктон, оскытон, буйгатон понна вера. 4 Кин ке тодмотэм кылын вера ке, со ассэ ачиз валэктэ; нош кин ке Инмарлэсь кылзэ ивортэ ке, со черклы валэктэ. 5 Мылкыд карисько, ваньды тӥ кылъёсын мед вераськоды; но умойгес луоз Инмарлэсь кылзэ ивортӥды ке, уго Инмарлэсь кылзэ ивортӥсь кылъёсын верасьлэсь вылӥынгес. Мукет ужпум, куке со, черк мед валалоз шуыса, ачиз ик валэктэ ке.


  6 Табере, агай-вынъёсы, мон тӥ доры лыкто но тодмотэм кылъёсын вераськыны кутски ке, соку тӥледлы кыӵе мон пайда ваё, мынам тӥледын вераськонам ӧз ке луы усьтыса веранэз, яке валэктонэз, яке Инмарлэсь кылзэ ивортонэз, яке дышетонэз? 7 Лултэм, куара поттӥсь арбериос – чипчирган яке крезь – висъяськись куара уг ке сёто, кызьы тодмалод, чипчирганэн-а яке крезен-а мае ке шудо шуыса? 8 Труба шудӥсь но валантэм куара поттӥз ке, кин ожмаськонэ дасяськыны кутскоз? 9 Озьы ик тӥ но валантэм кылъёс верады ке, кин валалоз, мар тӥ вераськоды? Тӥ тӧллы вералоды. 10 Кылсярысь, дунне вылын кӧня пӧртэм пумо кылъёс, нош соос пӧлын одӥгез но номыр возьматӥсьтэмез ӧвӧл. 11 Нош мон кылъёслэсь пуштроссэс уг ке валаськы, соку мон вераськись мурт понна мурт кунысь адями луисько, вераськись мурт но мон понна мурт кунлэн адямиез луэ. 12 Озьы ик тӥ но духовной кузьымъёсты басьтыны сюлмаське, черкез валэктон-дышетон понна тыршелэ со кузьымъёсын узырмыны.


  13 Мурт кылын вераськись! Валэктыны быгатонлык басьтон понна вӧсяськы. 14 Уго, куке мон тодмотэм кылын вӧсяськисько, соку мынам духе вӧсяське ке но, нош визьмы-валанэ емыштэк кыле. 15 Мар-о бен? Кутско духеным вӧсяськыны, кутско визьмыным но вӧсяськыны; духеным кырӟало, визьмыным но кырӟало. 16 Уго тон духен тау карид ке, нош верамдэ валасьтэм мурт тыныд тау карон дыръяд кызьы шуоз «аминь»? Со уг вала уго, мар тон вераськод. 17 Тон сюлмысьтыд тау кариськод, нош со мукетызлы нокыӵе пайда уг вайы. 18 Инмарлы тау карисько: мон тӥ пӧлын ваньмызлэсь трос кылъёсын вераськыны быгатӥсько. 19 Нош черкын, мукетъёссэ но валэктон понна, эсьмаса, вить кыл вераме потэ аслам визьмыным, тодмотэм-валантэм кылын сюрс кылъёс вератозь.


  20 Агай-вынъёс! Визьдыя пичи мурт кадь эн луэ: уродлы-леклы пумит валасьтэм нуны кадесь луэ, нош визьдыя быдэ вуэмъёс кадесь луэ. 21 Законын гожтэмын: «Мукет кылъёсын, мукет ымъёсын та калыклы верало, соос соку но Монэ уз кылзӥське, – шуэ Кузё-Инмар». 22 Озьы кылъёс паймымон тодмет луо оскымтэос понна, оскисьёс понна ӧвӧл, нош Инмарлэсь кылзэ ивортон оскисьёс понна паймымон тодмет луэ, оскымтэос понна ӧвӧл. 23 Быдэс черк огазе люкаськиз но, ваньзы тодмотэм кылъёсын вераськыны кутскизы ке, соку тӥ доры палэнысь лыктэм адямиос яке оскисьтэм адямиос пыризы ке, уз шуэ-а: «Мар-о тӥ визьтэмъяськиськоды?» 24 Нош ваньзы Инмарлэсь кылзэ ивортон дыръя оскисьтэм яке палэнысь лыктэм адями пыриз ке, соку соос та адямилэсь лушкем сьӧлыкъёссэ шарае потто но судить каро. 25 Но солэн сюлмызлэсь ватӥськыса улӥсь лушкемлыкъёсыз ваньмызлы тодмо луозы. Соку со кымин уськытскоз но Инмарлы йыбырттыса шуоз: «Зэмзэ ик, Инмар тӥ пӧлын».


  26 Озьыен, агай-вынъёсы, мар-о бен? Куке тӥ огазе люкаськиськоды, котькуддылэн тӥляд псаломды вань, дышетонды вань, кылды вань, усьтӥськонды вань, валэктонды вань – ваньмыз та тӥледыз юнматонлы мед луоз. 27 Кин ке тодмотэм кылын вераське ке, кык ӵошен вераське, тужгес троссэ – куинь ӵошен, но ваньзы – огзы бере огзы, черодэн, нош одӥгез тӥ пӧлысь мед валэктылоз. 28 Нош валэктӥсь мурт ӧз ке луы, соку черкын шыпыт ул, ас поннад вӧсяськы Инмарлы. 29 Пророкъёс но кыкез яке куинез огзы бере огзы, черодэн мед вераськозы, нош мукетъёсыз верам кылзэс мед эскерозы-чаклалозы. 30 Пукисьёс пӧлысь одӥгезлы усьтӥськон луиз ке, нырысетӥез шыпыт мед кариськоз. 31 Ваньды мед дышетскоды но ваньды буйгатскон мед басьтоды шуыса, огды бӧрсьы огды – ваньнады Инмарлэсь кылзэ ивортыны быгатӥськоды. 32 Пророкъёслэн духъёссы пророкъёслэсь кылзӥськись луыны кулэ. 33 Малы ке шуоно Инмар куям-пазям улонлэн ӧвӧл, Со тупаса улонлэн Инмарез. Тазьы луыны кулэ вӧсяськисьёслэн вань черкъёсазы. 34 Кышноосты черкын шыпыт мед улозы: соослы уго вераськыны лэземын ӧвӧл. Инмар законъя но соос тэрытскыса улыны кулэ. 35 Соослэн малы ке дышетскемзы потэ ке, со сярысь гуртысенызы кузпалъёссылэсь мед юалозы. Кышномуртлы черкын вераськыны чебер ӧвӧл. 36 Оло, тӥ бордысь потӥз шат Инмар кыл? Яке одӥг тӥ доры гинэ со вуиз-а?


  37 Кин ке ассэ пророк яке духовной адями шуыса лыдъя ке, со мед тодоз: мон тӥледлы Инмарлэсь курон-косонъёссэ гожтӥсько; 38 нош кинлэн валамез уг ке поты, медаз вала. 39 Озьы, агай-вынъёсы, Инмарлэсь кылзэ ивортон сярысь сюлмаське; пӧртэм кылъёсын вераськыны но эн люкетэ. 40 Но ваньмыз мед луоз озьы, кызьы кулэ, радызъя.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  15-тӥ ЛЮКЕТ


  1 Тӥледлы, агай-вынъёсы, Ӟеч Иворез тодады вайыто, кудзэ мон тӥледлы тодытылӥ, кудзэ тӥ кабыл басьтӥды, кудӥз бордын тӥ возиськиськоды. 2 Со пыр тӥ утиськоды мынам дышетыса вераме бордын возиськиды ке, нош ӧд ке, соку осконды юнме гинэ луоз. 3 Нырысь кутскыса ик уго мон тӥледлы тодытӥ сое, мае ачим кабыл басьтӥ: Христос асьмелэн сьӧлыкъёсмы понна кулӥз, кызьы верамын вал Священной Гожтэмын, 4 Со ватэмын вал но куинетӥ нуналаз улӟыса султӥз, кызьы верамын вал Священной Гожтэмын. 5 Кифалы возьматскиз, собере – дас кыкназылы; 6 собере вить сюлэсь трос агай-вынъёслы ваньзылы ӵош возьматскиз. Соос пӧлысь тросэз туннэ нуналозь улэпесь на, нош куд-огез кулӥзы но ини. 7 Собере возьматскиз Иаковлы, озьы ик вань апостолъёслы. 8 Нош ваньмыз бере возьматскиз мыным – пӧрмостэм, дырыз вуытэк вордӥськем нунылы. 9 Мон уго апостолъёс пӧлысь ваньмызлэсь пичиез, апостол шуыса лыдъяны но сылӥсьтэм, малы ке шуоно Инмарлэсь Черксэ улляса ветлӥ. 10 Нош Инмарлэн сётэм дэлетэныз-ӟечлыкеныз мон луи сыӵе, кыӵе али вань. Солэн мон борды сётэм дэлетэз юнме ӧз луы. Мон ваньзылэсь соослэсь тросгес ужай; шонерзэ вераса, мон ӧй, мон бордын улӥсь Инмарлэн дэлетэз ужаз. 11 Мон-а, соос-а тодыто, – ми ваньмы Ӟеч Иворез тодытӥськомы, тӥ солы оскиськоды.


  12 Христос сярысь, Со кулэмысь улӟыса султӥз шуыса, ми тодытӥськомы ке, нош тӥ пӧлысь куд-огез кызьы быгато, кулэмысь улӟыса султон ӧвӧл шуыса вераны? 13 Кулэмысь улӟыса султон ӧвӧл ке, соку Христос но улӟыса ӧз султы; 14 нош Христос улӟыса ӧз ке султы, соку милям тодытонмы но юнме, юнме тӥляд осконды но. 15 Соку ми Инмарлы пумит мынӥсь ӧрекчи тодытӥсьёс луысалмы, малы ке шуоно Инмар сярысь Со Христосэз улӟытыса султытӥз шуыса тодытӥськомы. Зэмзэ но кулэмъёс шайгуысь улӟыса уг султо ке, соку Инмар Иисусэз но улӟытыса ӧз султыты? 16 Кулэмъёс улӟыса уг ке султо, соку Христос но улӟыса ӧз султы? 17 Нош Христос улӟыса ӧз ке султы, тӥляд осконды юнме: тӥляд сьӧлыкъёсты тӥ бордын ик уло на? 18 Озьы ке, Христослы оскыса кулэмъёс но соку кулӥзы-быризы. 19 Таяз дуннеын улон понна гинэ Христослы оскиськом ке, соку асьмеос вань адямиослэсь но шудтэм адямиос.


  20 Зэм ик, Христос кулэмысь улӟыса султӥз, кулэмъёс пӧлысь Со нырысетӥез, Кин улӟыса султӥз. 21 Уго кызьы кулон адями пыр лыктӥз, озьы ик кулэмъёслэн улӟыса султонзы но адями пыр лыктӥз. 22 Адам пыр ваньмыз кулылӥзы, нош Христос пыр ваньмыз улӟыса султозы. 23 Нырысь ик Христос улӟыса султӥз, собере, Христос лыктэм бере, Солэн адямиосыз но улӟыса султозы. 24 Нош собере пум вуоз. Уродлэсь котькыӵе кузёяськонзэ-кивалтонзэ, котькыӵе властьсэ но кужымзэ быдтэм бераз Христос Эксэйлыкез Инмарлы, Атайлы сётоз. 25 Вань тушмонъёссэ Аслаз пыд выжыяз уськытытозяз, Солы эксэйын пукыны кулэ уго. 26 Вань тушмонъёс пӧлысь самой пумаз быдтэмын луоз кулон. 27 Инмар ваньзэ Христослы тэрытскись кариз уго. ”Ваньмыз” пӧлы Инмар уг пыры, малы ке шуоно Со Ачиз ваньзэ Христослы тэрытскись кариз. 28 Нош ваньзэ Христослы тэрытскись кариз ке, соку Пи но тэрытскоз Аслыз ваньзэ тэрытскись карись Атайлы – Инмар ваньмызлы Кузё мед луоз, ваньмыз бордын мед улоз.


  29 Соку ма карозы кулэмъёс понна пылатӥськисьёс? Кулэмъёс чик улӟыса уг султо ке, соку малы кулэмъёс понна пылатӥськонэз? 30 Мар понна часлы быдэ курадӟонъёсын пумиськоно луиськомы? 31 Нуналлы быдэ мон кулон азьын сылӥсько. Зэмзэ но, агай-вынъёсы, тӥляд азинсконъёсыныды мон ушъяськисько, со Кузё-Инмармы Иисус Христос бордысь потэ. 32 Огшоры адями сямен малпано ке, Ефесын лек пӧйшуръёсын нюръяськеме но юнме уж гинэ ӧвӧл-а, кулэмъёс улӟыса уг ке султо? «Ваелэ, сиёме-юоме, ӵуказе асьме доры кулон вуэ ук!» 33 Ӧрекчаськон киулэ эн сётске: «Урод эшъёс ӟеч сямъёсты саптало-сӧро». 34 Сазьтӥське, дугдэ сьӧлыкамысь. Тӥледлы возьыт мед луоз шуыса, тае верасько: тӥ пӧлысь куд-огез Инмарез та дырозь уг тодо.


  35 Кин ке но, оло, юалоз: «Кызьы кулэмъёс улӟыса султыны быгатозы? Кыӵе мугорын соос лыктозы?» 36 Валасьтэм! Кизем кидысэд ӧз ке кулы, со уз улӟы ук! 37 Кизиськод ке, куроез шепеныз уд кизиськы ук, юэз огназзэ кизиськод, мар сюроз: чабей-а яке кыӵе ке мукетыз-а кидыс. 38 Нош Инмар солы мугор сётӥз, кызьы мылыз потӥз, котькудӥзлэн кидыслэн аслаз мугорыз. 39 Одӥгез лулмугор мукетызлы уг укша: адямиослэн одӥг лулзы-мугорзы, пудоослэн – мукет, чорыгъёслэн – мукет, тылобурдоослэн – нош мукет. 40 Вань ин мугоръёс, вань музъем мугоръёс: инмысьёслэн одӥг данзы-чеберзы, нош музъемысьёслэн – мукет. 41 Шундылэн одӥг данэз-чеберез, толэзьлэн – мукет данэз-чеберез, кизилиослэн – нош мукет; кизили но кизилилэсь данэныз-чебереныз пӧртэм луэ. 42 Озьы ик кулэмъёслэн но улӟыса султонзы: сисьмонлы кизиське, сисьмонтэмлы султэ;


  43 дантэм луыса кизиське, данэн султэ; лябӟемен кизиське, кужымен султэ. 44 Кизиське луло мугор, султэ духовной мугор. Вань луло мугор, вань на духовной мугор.


  45 Тазьы ик гожтэмын: «Нырысетӥ адями Адам улэп улӥсь лул», нош Берпуметӥез Адам улэп карись Дух луэ. 46 Духлэсез азьвыл ӧвӧл, луллэсез азьвыл; собере ини духлэсез. 47 Нырысетӥ адями – музъемысь, сюйлэсь; кыкетӥ Адями – Кузё-Инмар, Инмысь. 48 Кыӵе сюйлэсез адями, сыӵеесь ик сюйлэсьёсыз – музъем вылын улӥсьёс; кыӵе Инмысез Адями, сыӵеесь ик луозы Инмысьёсыз адямиос. 49 Кызьы асьмеос сюйлэсезлэсь адямилэсь тусбуйзэ нуллӥмы, озьы ик Инмысезлэсь Адямилэсь но тусбуйзэ нулломы.


  50 Агай-вынъёсы, тае верало тӥледлы: лулмугор но, вир но Инмар Эксэйлыкез люкет басьтыны уг быгато. Сисьмоноез но сисьмисьтэмез люкет басьтыны уг быгаты. 51 Тӥледлы ватӥськыса улӥсь зэмлыкез верало: асьмеос ваньмы ум кулэ, нош ваньмы воштӥськомы 52 туж ӝог, син куспын ик, берпуметӥ гумы куара потэм бере ик. Гумы куара кылӥськем бере кулэмъёс сисьмымтэ куен султозы, – асьмеос воштӥськомы. 53 Уго ваньмызлы сисьмисезлы сисьмонтэмлы дӥсяськыны кулэ; вань кулоноез-быроноез ноку быронтэмлы дӥсяськыны кулэ. 54 Сисьмоно сисьмонтэмлы дӥсяськиз ке, кулоно-быроно ноку быронтэмлы дӥсяськиз ке, соку гожтӥськем кыл быдэсмоз:


  «Кулон вормемын, кулон ньылэмын».

  55 «Кулон! Кытын тынад шиед? Ад! Кытын тынад вормонэд?»


  56 Кулонлэн шиез – сьӧлык; нош сьӧлыклэн кужымез – закон. 57 Инмарлы тау. Кузё-Инмармы Иисус Христос пыр Со асьмелы вормон сётӥз! 58 Озьыен, гажано агай-вынъёсы, юнэсь, шонаськисьтэмесь луэ, Кузё-Инмарлы ужаны берекетты мед луоз. Тодэлэ: Кузё-Инмар азьын тӥляд ужамды юнме ӧвӧл.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  16-тӥ ЛЮКЕТ


  1 Нош вӧсяськись калык понна люкам мамаляез*а озьы каре, кызьы мон Галат музъемысь черкъёслы тупатӥ: 2 мон лыктэм бере коньдон люканъёс медаз ни луэ шуыса, арнялэн нырысетӥ нуналаз тӥ котькудды уждундылэсь оглюкетсэ нимаз понэ. 3 Нош лыктӥ ке, тӥляд быръем муртъёстылы гожтэтъёс сёто но кузьымдэс Иерусалиме нуыны ысто. 4 Мыным но мыныны кылдэм ке, соос монэн ӵош мынозы.


  5 Македонияез быдэссэ ортчем берам тӥ доры лыкто; мон али Македонияетӥ ветлӥсько. 6 Тӥ дорын, оло нош ӧжытак уло ай. Оло нош толме но пото. Кытчы ке мынӥ, тӥ мыным юрттоды шуыса малпасько. 7 Мынам уго тӥледын дыртыса гинэ адӟиськеме уг поты. Малпасько, Кузё-Инмар эриксэ сётӥз ке, тӥ дорын огшап улыны. 8 Нош Ефесын мон Витьтонэтӥ Нунал праздникозь уло. 9 Отын бадӟым уж нуыны мон понна паськыт ӧс усьтэмын, но тушмонъёс трос.


  10 Тӥ доры Тимофей лыктӥз ке, учкелэ, тӥ дорын со кошкытэк улоно мед луоз. Со уго мон кадь ик Кузё-Инмарлы ужа-тырше. 11 Соин ик сое нокин но медаз ултӥя. Каньыллык сӥзьыса, тӥ сое мон доры келялэ. Агай-вынъёсын ӵош солэсь бертэмзэ возьмасько. 12 Аполлос брат сярысь ке верано, мон сое туж кури вал, агай-вынъёсын ӵош со тӥ доры мед мыноз вал шуыса, нош али солэн нокызьы но мынэмез ӧз поты. Кельшымон дыр шедьтӥз ке, соку лыктоз.


  13 Сэзь улэ, осконын юн сылэ, кышкасьтэмесь, кужмоесь луэ. 14 Ваньзэ, котьмае яратыса лэсьтэ.


  15 Агай-вынъёсы, тӥледыз курисько: тӥ тодӥськоды Стефанлэсь выжы-кумыоссэ, Ахаияын Христос пала соос нырысь ик берытскизы но вӧсяськись калыклы юрттӥськыса улыны кутскизы. 16 Тӥ но таӵе адямиослы юрттӥськыса ужалэ, соослы тэрытскыса улэ. 17 Стефанлэн, Фортунатлэн, Ахаиклэн татчы вуэмзылы мон шумпотӥсько: тӥ ӧвӧлтэм дыръя тӥ интые соос мыным ужазы-тыршизы. 18 Соос мынэсьтым но, тӥлесьтыд но духмес лӧпкытӥзы. Таӵе муртъёсты гажаны кулэ.


  19 Асиысь черкъёс тӥледлы салам верало. Акила но Прискилла, нош озьы ик соослэн гуртазы люкаськись черк калык тӥледлы христиан салам верало. 20 Вань агай-вынъёс тӥледыз ӟечкылало. Святой чупанэн огдэс огды ӟечкылалэ.


  21 Таиз мынам, Павеллэн, ас киыным гожтэм ӟечкыланэ: 22 кин Кузё-Инмарез Иисус Христосэз уг яраты – солы анафема мед луоз*б; маранафа*в.


  23 Кузё-Инмармылэн Иисус Христослэн гажан-жалянэз тӥ бордын мед улоз. 24 Тӥледын, Иисус Христос бордын вань улӥсьёсын, мынам яратонэ улоз. Аминь.

  


  *а16:1 мамаля – ӟеч уж лэсьтон понна калыклэн ас мылкыд каремезъя люкам, сётэм коньдонэз


  *б16:22 анафема – люкемын-куштэмын мед луоз;


  *в16:22 маранафа – арамей кылын «Кузё-Инмармы, лыкты!» шуэм луэ

  

  

  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  1-тӥ ЛЮКЕТ


  1 Павеллэсь, Инмарлэн эрикеныз быръем Иисус Христослэн апостолэзлэсь но Тимофей братлэсь – Коринфысь черклы, быдэс Ахаияысь ваньмызлы вӧсяськисьёслы: 2 асьмелэн Инмар Атаймылэсь но Кузё-Инмарлэсь Иисус Христослэсь тӥледлы дэлето улон, каньыллык сӥзисько.


  3 Дан Инмарлы, Кузё-Инмармылэн Иисус Христослэн Атаезлы, гажан-жалянлэн Атаезлы, котькыӵе буйгатсконлэн Инмарезлы. 4 Котькыӵе куректон-кайгуосмы дыръя Со асьмеды буйгатэ, асьмеос но котькыӵе куректон-кайгуэ сюремъёсты Инмарлэн асьмелы сётэм буйгатонэныз буйгатыны мед быгатомы шуыса. 5 Уго кызьы асьме пушкын Христослэн курадӟонъёсыз йыло, озьы ик Христос пыр басьтэм буйгатсконмы но йылэ. 6 Куректӥськомы-кайгыриськомы-а ми, – тӥляд буйгатсконды, утиськонды понна куректӥськомы-кайгыриськомы, кудӥз тӥледлы юрттэ ми кадь ик курадӟонъёсты чиданы. 7 Тӥ вылэ ми юн оскиськиськомы. Буйгатскиськомы-а ми – тӥляд буйгатсконды, утиськонды понна буйгатскиськомы, уго ми тодӥськомы курадӟонъёсмы гинэ ӧвӧл, буйгатсконмы но асьмелэн одӥг кадь.


  8 Агай-вынъёсы, милям уг поты Асиын милемын луэм секытлыкъёс пумысен тӥледыз тодытытэк кельтэммы, малы ке шуоно ми туж зол, чиданы луонтэм куректон-кайгу адӟоно луимы. Ум но малпаське ни вал, улэп кылёмы шуыса. 9 Виыны сётэм муртъёс кадь ми асьмелы асьмеос потӥськомы ни вал, соин ик ми асьме вылэ ӧм ни оскиське, кулэмъёсты улӟытӥсь Инмарлы гинэ оскиськимы на. 10 Шимес кулонлэсь Инмар милемыз мозмытэ. Азьланяз но мозмытоз, ми Со вылэ оскиськиськомы, Со милемыз уте. 11 Тӥ но милемлы вӧсяськыса юрттӥськиды ке, соку трос адямиос ми понна Инмарлы тау карон кылъёс вералозы, уго Инмар, трос муртлэсь вӧсяськемзэ кылзӥськыса, милемлы туж бадӟым гажан-жалянзэ возьматӥз.


  12 Тани ми маин ушъяськиськомы: чылкыт сюлмын вераны быгатӥськомы, кызьы ми тӥ дорын сямен ик дунне вылын пӧяськытэк, огшоры гинэ, кызьы кулэ Инмарлы, озьы улӥськомы; та дуннелэн визьлыкеныз ӧвӧл, Инмарлэн сётэм дэлетэныз улӥськомы. 13 Мае тӥ лыдӟиськоды, мае валаськоды – сое ук ми тӥледлы гожтӥськомы, мукетсэ ум гожтӥське. Мон оскисько, тӥ милемыз пумозяз валалоды шуыса, 14 ӧжытак валады ни бере. Соку Кузё-Инмармылэн Иисус Христослэн лыктон нуналаз тӥ милемын, ми тӥледын ушъяськыны мед быгатомы.


  15 Соин ик, талы оскыса, мон азьвылгес тӥ доры лыктыны малпасько вал ни, кыкетӥ ползэ дэлет мед басьтоды шуыса. 16 Македонияе мыныкум, Македонияысь берытскыкум но, тӥ доры пыраны малпасько вал. Собере тӥ монэ Иудеяе келясалды. 17 Та малпанме, оло, капчи визьем мурт кадь-а мон лэсьтӥ? Мар ке лэсьтыны кутскисько ке, оло нош ас тодэмъям лэсьтӥсько, – одӥг дыре ик, «вань, вань!», соку ик «ӧвӧл, ӧвӧл» шуисько? 18 Инмар оскиськымон бере, ми ноку но одӥг дыре ик «вань!» но «ӧвӧл!» тӥледлы ум шуэ. 19 Уго тӥ дорын – монэн, Сӥлуанэн но Тимофеен тодытэм Инмар Пи Иисус Христос огдыре ик луыны уг быгаты «вань» но, «ӧвӧл» но. Иисус Христослэн котьку но «вань!», – 20 Инмарлэн вань сӥземъёсызлы Христос котьку «вань!». Соин ик Христос пыр асьмеос Инмарлэн данэзлы «аминь» шуиськомы. 21 Инмар асьмеды Христос бордын юнматэ, Со асьмеды вӧйын зырӟиз. 22 Аслаз печатеныз асьмеды пусйиз но асьмелэн сюлмамы Духсэ ыстӥз – сётэм кылзэ быдэстоз шуыса оскытӥз.


  23 Инмарез лулылы адӟись луыны ӧтисько; тӥледыз жаляса, мон та дырозь Коринфе ӧй ни вуылы. 24 Та уг возьматы, тӥляд осконэныды ми кузёяськыны кутскиськомы шуыса; тӥ осконын юн сылӥськоды, ми юрттӥськомы тӥледлы шумпотон вайыны.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  2-тӥ ЛЮКЕТ


  1 Ас поннам ачим малпай: нош ик ӝоже уськытон вайыса, азьланяз тӥ доры лыктоно ӧвӧл ни. 2 Уго, мон тӥледыз ӝоже уськытӥсько ке, соку кин монэ шумпоттоз, со ик уз-а, кинэ мон ӝоже уськытӥ? 3 Та сярысь мон тӥледлы соин гожъяй: лыктэм берам монэ ӝоже медаз уськытэ соос, кинъёс монэ шумпоттыны кулэ вал. Мон уго оскисько, мынам шумпотонэ тӥ понна но шумпотон луэ шуыса. 4 Туж бадӟым куректон-кайгуэн, сюлэм бӧрдонэн, трос синву кисьтыса, мон тӥледлы гожъяй, но со тӥледыз ӝоже уськытон понна ӧвӧл, сое мон яратэмме-гажамме тӥ мед тододы шуыса гожъяй, уго тӥледыз яратонэ-гажанэ пачылмыса улэ.


  5 Кин ке но монэ ӝоже уськытӥз ик ке, со монэ ӝоже ӧз уськыты, тӥледыз ваньдэс со ӧжытак ке но ӝожомытӥз. 6 Та адями понна тырмыт ини трос муртъёслэн сое вӧсь каронзы. 7 Соин ик, укыр бадӟым куректонэн ёртэмын медаз луы шуыса, тӥледлы умойгес луоз солэсь сьӧлыксэ куштыны но сое буйгатыны. 8 Со понна ик тӥледыз курисько: солы асьтэлэсь яратондэс возьматэ! 9 Со понна но мон гожтӥ уго: котьма ласянь но тӥлесьтыд кылзӥськисесь луэмдэс эскерон-чаклан понна. 10 Кинлэсь тӥ сьӧлыксэ куштӥды, солэсь мон но кушто. Кинлэсь ке но сьӧлыксэ мон куштӥ, вань ке со, – Христос азьын тӥ понна сое мон куштӥ. 11 Шайтан асьмеды вормыса медаз улы, уго солэсь кескич малпанъёссэ-ужъёссэ тодытэк асьмеос ум улӥське.


  12 Христос сярысь Ӟеч Ивор тодытыны мон Троадае лыктӥ. Соку азьысьтым ӧсме Кузё-Инмар усьтыса дасям вал ни. 13 Мынам духе буйганы ӧз быгаты, уго отысь мон Тит братме ӧй шедьты. Соин ик мон соосын люкиськи но Македонияе кошки.


  14 Инмарлы тау, Со котьку но милемды Христос бордын бадӟым данэн азьлане валтэ но Христос сярысь тодонлэсь ческыт зынзэ котькыӵе интые ми пыр вӧлмытэ. 15 Уго ми Христослэн Инмар доры ӝутскем ческыт зыныз луиськомы, – кызьы ке утиськонэ, озьы ик быронэ мынӥсьёс понна: 16 одӥгъёсыз понна асьмеос кулон сётӥсь кулон зын луиськомы, нош мукетъёсызлы – улон сётӥсь улон зын. Кин таӵе ужез ӝутыны вормоз? 17 Ми уго Инмар кылэн ум вузкариське, кызьы тросэз пайда утчаса лэсьто. Ӧрекчаськытэк, чылкыт сюлмынымы Инмар бордысь потэм кылэз Инмар азьын Христосэн ӵош тодытӥськомы.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  3-тӥ ЛЮКЕТ


  1 Ми нош ик асьмеды асьмеос ӵектыны кулэ-а? Куд-огъёс кадь ик, оло, ми но тӥледлы яке тӥлесьтыд оскытӥсь гожтэмъёсты кулэ кариськомы? 2 Тӥ – милям гожтэтмы. Со милям сюлмамы гожтэмын; сое вань адямиос тодо, лыдӟо. 3 Тӥ асьтэос возьматӥськоды: тӥ – Христослэн гожтэтэз луиськоды шуыса. Со гожтэмын милям ужаммы-тыршеммы пыр. Чернилаен ӧвӧл, улэп Инмарлэн Духеныз, изпулъёс вылын ӧвӧл, сюлэмлэн мугоро пулъёсыз вылын гожтэмъёс тӥ луиськоды.


  4 Христос пыр Инмар азьын милям таӵе оскиськонмы вань. 5 Асьме бордысь потэм малпанэн маке но ӟечсэ лэсьтыны быгатӥсесь мед луысалмы, – озьы ӧвӧл, милям вань быгатонлыкмы Инмар бордысь потэ. 6 Со милемлы Выль Сӥзёнлэн ужась-тыршисьёсыз луыны быгатонлык сётӥз, букваен гожтэм сӥзён-косонлы ӧвӧл, Духен сётэм сӥзён-косонлы ужась-тыршись луыны, малы ке шуоно буква вие, нош Дух улэп улон сётэ.


  7 Букваен изъёс вылэ гожтэм законлы ужан-тыршон, кудӥз кулонэ нуэ, сокем данлыко ке вал – уго израиль пиослэн Моисейлэн данлыкен пиштӥсь ымныр шораз учкемзы ик ӧз луы, нош со пиштон вакчи дырлы гинэ сётэмын вал ке но; 8 нош соку Духлэн ужан-тыршонэз эшшо но даногес уз луы-а? 9 Уго суд улэ нуись законлы ужан-тыршон данлыко ке, Инмар азьын шонере потонлы ужан-тыршон уката но данолэсь но даногес луэ. 10 Бӧрысь вуисезлэн данэз туж бадӟым луэмен азьвыл вылӥ данъямлэн данэз табере дан кадь но ӧвӧл ни. 11 Уго ортчисез-кошкисез сокем дано ке, соку ортчисьтэм-кошкисьтэмлэн данэз уката но бадӟым.


  12 Таӵе оскиськонмы вань бере, ми чик кышкатэк тыршиськомы. 13 Но Моисей кадь ум, кудӥз ортчись-кошкись данлыклэсь йылзэ-пумзэ израиль пиос медаз адӟе шуыса, ымнырзэ шобыртылӥз. 14 Соин ик соослэн визьзы ӵоксаськемын: уго самой со шобрет та дырозь Вуж Сӥзёнэз чирдыку ӝутэмын уг луы, малы ке шуоно со шобретэз Христос гинэ басьтыны быгатэ. 15 Моисей законэз чирдыкузы, та нуналозь соослэн сюлэм вылазы шобрет кылле; 16 нош адямиослэн сюлэмъёссы Кузё-Инмар пала берытске ке, соку со шобретэз басьто. 17 Кузё-Инмар – со Дух, нош кытын ке Кузё-Инмарлэн Духез вань, отын эрик. 18 Нош асьмеос ваньнамы шобыртымтэ ымнырын, синучконын кадь Кузё-Инмарлэн пиштӥсь данлыкез шоры учкыса воштӥськиськомы, Солы укшасесь луиськомы. Асьме пушкын Солэн данэз эшшо но эшшо йылэ. Та ваньмыз Кузё-Инмарлэн Духез бордысь потэ.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  4-тӥ ЛЮКЕТ


  1 Соин ик, Инмар Ас ӟечлыкеныз милемлы таӵе ужан-тыршон сётэм бере, куректыса ми ум ни улӥське: 2 ватӥськыса улӥсь возьыттэм ужъёсты кулэтэм кариськомы, кескич-ӧрекчи ужъёсын ум выриське, Инмар кылэз сураса-пожаса ум улӥське. Зэмлыкез ватытэк вераськомы, нокинлэсь ум ватскиське, Инмар азьын милемды адямиос судить мед карозы. 3 Милям Ӟеч Ивор тодытонмы кинъёслэсь ке но ворсаськемын ке, со ворсаськемын быронэ мынӥсь адямиослэсь гинэ. 4 Та даурлэн ”инмарез” оскисьтэмъёслэсь визьзэс пеймытэн ӵоксаз, но соин ик Христослэн пиштӥсь данлыкез сярысь Ӟеч Иворлэсь югытсэ соос уг ни адӟо, нош Со Инмарлэн тусыз-образэз луэ. 5 Ми уго асьме сярысь ум тодытӥське, Иисус Христос – Кузё-Инмар луэ шуыса, ми тодытӥськомы. Иисус понна ми тӥляд ляльчиосты луиськомы, 6 малы ке шуоно Иисус Христос бордысен Инмарлэсь пиштӥсь данлыксэ тодон понна Инмар асьмелэсь сюлэмъёсмес югдытӥз. Та Инмар ик уго шуиз: «Пеймытысь югыт пиштыны мед кутскоз».


  7 Асьмеос горд сюйлэсь лэсьтэм сосудъёс гинэ луиськомы, нош соос пушкын табыдӟа узырлык возиське; мертантэм бадӟым кужым асьме бордысь уг, Инмар бордысь потэ. 8 Котькуд ласянь ми ӝикатэмын, но ӝикамын ӧвӧл; ми кышкыт учыръёсы сюрылӥськомы, но кышкатсконлы ум сётскиське; 9 милемыз уйыло-улляло, нош милемыз Инмар уг кушты; пыд йылысьтымы погыртыло, нош ми али но улэпесь. 10 Иисуслэн улонэз милям мугорамы мед усьтӥськоз-адӟиськоз шуыса, асьмелэн мугорамы котьку но Иисуслэсь кулонзэ нуллӥськомы. 11 Иисуслэн улонэз но милям кулоно мугорамы мед усьтӥськоз-адӟиськоз шуыса, ми, улэпъёс, Иисус понна дугдылытэк кулонлы сётскылӥськомы. 12 Озьыен, кулон ми пушкын ужа, нош улон – тӥ пушкын. 13 Осконлэн духез ми бордын улэ, со сярысь гожтэмын: «Мон оскыса улӥ, соин ик шуисько вал»; ми но оскыса улӥськомы, соин ик шуиськомы. 14 Тодӥськомы, Кузё-Инмарез Иисусэз Улӟытӥсь асьмеды но, Иисус пыр улӟытыса, Аслаз азяз султытоз шуыса. 15 Уго ваньмыз та тӥ понна: Инмарлэн дэлетэз тросгес но тросгес адямиос доры мед вуоз. Соку соос эшшо но золгес тау карыса вӧсяськозы, Инмарлэсь данзэ ӝутозы.


  16 Соин ик ми куректыса ум улӥське; мугорын адями луонмы сисьме ке но, нош лулын адями луонмы нуналысь нуналэ выльдӥське. 17 Уго вакчи дырлы сётӥськись капчи курадӟонъёсмы лыдъяса быдтонтэм, бырылӥсьтэм дан ваё. 18 Ми адскись шоры ум, адскисьтэм шоры учкиськомы: уго адскисез ортчись-кошкись дырлы сётэмын, нош адскисьтэмез – ноку но бырылӥсьтэм луэ.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  5-тӥ ЛЮКЕТ


  1 Тодӥськомы уго, музъем вылысь коркамы, та балаганмы*а, куашкатэмын луиз ке, асьмелэн Инмын, Инмарен сётэм улон интымы вань, – киын лэсьтымтэ, ноку но бырисьтэм коркамы. 2 Татын дыръямы, Инмысь улон юртэн дӥсяськеммы потыса, мур лулӟылыса улӥськомы, 3 только асьмеос дӥсяськем дыръямы но гольык шуыса медам адӟиське вал. 4 Уго музъем вылысь балаганамы улыку, зӥбетлы чидатэк, лулӟылӥськомы-ӝуштӥськомы, малы ке шуоно таизэ дӥськутмес кылеммы уг поты, выльзэ дӥсяммы потэ – вань кулонозэ-быронозэ улон мед ньылоз. 5 Самой та понна ик Инмар асьмеды кылдытӥз но Духсэ асьмелы сётӥз – сётэм кылзэ быдэстоз шуыса оскытӥз.


  6 Соин ик ми котьку но сэзь мылкыдоесь; но тодӥськомы: мугорен улон дыръямы Кузё-Инмарлы ми кыдёкын улӥськомы, – 7 уго осконэн улӥськомы, адӟонэн ум улӥське. 8 Сэзь мылкыдын улӥськомы, но мылкыд кариськомы, мугорысьтымы потыса, Кузё-Инмар доры улыны интыяськыны. 9 Соин ик, таяз дорамы-а яке мукетаз дорамы-а улӥськомы, Кузё-Инмарлы ярамон луыны тыршиськомы. 10 Уго асьмелы ваньмылы Христослэн судэз азе лыктоно луоз, соку котькудӥз адями, мугорын улыкуз, ӟечсэ яке уродзэ лэсьтэмез понна пунэмзэ басьтоз.


  11 Кузё-Инмарлэсь кышканэз тодӥськомы бере, мукет адямиосты но визьманы тыршиськомы; нош Инмар тодэ милесьтым кин луэммес, малпасько, тӥ но тодӥськоды милесьтым кин луэммес. 12 Тӥ азьын асьмеды ушъяны ум малпаське, но ми тӥледлы милемын ушъяськыны муг сётӥськомы: сюлэм чеберенызы ӧвӧл, вылтусэнызы ушъяськисьёслы маке но пумит вераны мед быгатоды шуыса. 13 Асьмеды кутыны быгатытэк, ми пурӟиськомы ке, со Инмар понна; нош зӥбытэсь-востэмесь луиськомы ке, со тӥ понна. 14 Христослэн яратонэз милемын, тазьы малпасьёсын, кивалтэ: одӥг Адями ваньмыз понна кулӥз ке, соку ваньзы кулӥзы. 15 Нош Христос ваньмыз понна кулӥз, соин ик улӥсьёс асьсэлы медаз ни улэ, мед улозы Со понна, кин соос понна кулӥз но улӟыса султӥз.


  16 Соин ик, та дырысен кутскыса, ми нокинэ но адями визьлэн мертэтэныз ум дунъяське. Христосэз азьвыл адями визьлэн мертэтэныз дунъяськомы ке вал, табере озьы ум ни дунъяське. 17 Озьыен, кин Христос бордын – со выль кылдытэм, вашкалаез ортчиз, табере ваньмыз выль луиз. 18 Ваньмыз та Инмар бордысь потэмын, асьмеды Со Христос пыр Асэныз тупаса улӥсь кариз. Мукет адямиос но Соин тупаса мед улозы шуыса, милемыз со бордын ужаны-тыршыны косӥз. 19 Малы ке шуоно Христос пыр Инмар быдэс дуннеез Асэныз тупаса улӥсь кариз. Адямиослы сьӧлыкъёс ӧз гожты, Асэныз тупаса улон сярысь вань адямиослы милемыз ивортыны косӥз. 20 Ми – Христослэн нимыныз ыстэмъёс, ми пыр Ачиз Инмар адямиослы вазиське. Христослэн нимыныз тӥледыз сюлворыса куриськомы: Инмарен тупатске! 21 Христос пыр, Инмар азьын асьмеос шонер улӥсьёс мед луомы шуыса, сьӧлыкез Тодӥсьтэм вылэ Со асьмелэсь сьӧлыкъёсмес понӥз.

  


  *а5:1 балаган – татын вераськон мынэ адями мугор сярысь

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  6-тӥ ЛЮКЕТ


  1 Нош ми, Инмарлэн ужасьёсыз-тыршисьёсыз, сюлворыса тӥледыз куриськомы: Инмарлэсь басьтэм дэлетты пайдатэк медаз быры. 2 Уго Со шуэ:


  «Ӟеч вапуме Мон тонэ кылӥ, утиськон нуналэ Мон тыныд юрттӥськи». Тани, али со ӟеч вапум, тани, али со утиськон нунал! 3 Милесьтым ужан-тыршонмес медаз куаретэ шуыса, ми нокинлы номырин канжаськон ум пуктылӥське. 4 Котькытын но ми Инмарлэн ужась-тыршисьёсыз луонмылэсь данзэ утьыны тыршиськомы: куректон-кайгуосты чидаськомы, курадӟонъёсты, ёрмыса, ӝикаса улонъёсты адӟиськомы; 5 мыжганъёс-тышканъёс улын, пытсэтъёсын, улляса возьылыкузы, секыт ужаса, уйёсы изьытэк, визяса улон дыръёсамы; 6 дун-чылкыт, визьмын, кема чидаса, лякыт сямын, чылкыт яратонэн, Святой Дух бордын улыса; 7 зэмлыклэн кылыныз, Инмарлэн кужыменыз, бур ласянь но, паллян паласен но шонерлыклэн ожмаськон тӥрлыкеныз утиськыса; 8 сӥё-сано улонын но, сантэмаса возёнъёс дыръя но, тышкаськыса-керетыса улонын но, ушъяса-данъяса возёнъёс дыръя но. Милемыз ӧрекчаськисьёс шуыса лыдъяло, нош ми оскиськымонэсь. 9 Ми тодмотэмесь, нош милемыз ваньмыз тодмало; милемыз кулэмын ни шуыса лыдъяло, нош ми улэпесь. 10 Милесьтым кӧтмес ӝож каро, нош ми котьку но шумпотонэн улӥськомы. Ми начар улӥсьёс, нош троссэ узырмытӥськомы. Милям номырмы но ӧвӧл, нош ми котьмарлы узыресь.


  11 Коринфын улӥсьёс! Милям ымъёсмы тӥ понна усьтэмын, сюлэммы но тӥ понна паськыт усьтэмын. 12 Тӥледлы милемын огазьын ёркыт ӧвӧл, нош тӥледлы асьтэлы сюлэм пушкады ёркыт. 13 Аслам пиналъёсылы кадь тӥледлы верасько: тӥ но ми кадь ик сюлэмъёстэс усьтэ.


  14 Оскисьтэмъёсын одӥг кыткетэ йырдэс эн понэ. Уго мар одӥг кадез вань шонер улон но законлы пумит улон куспын? Мар огкадез вань югыт но пеймыт куспын? 15 Христос но Велиар куспын мар огъяез вань? Яке мар герӟаны быгатоз оскись но оскисьтэм муртъёсты? 16 Мар одӥг кадез луоз Инмарлэн храмез но сульдэръёс-идолъёс куспын? Тӥ уго улэп Инмарлэн храмез луиськоды. Ачиз Инмар шуиз:


  «Соос пушкы улыны пыро но соосын огазьын уло;

  Мон соослэн Инмарзы луо, нош соос Мынам калыке луозы.

  17 Соин ик соос пӧлысь потэлэ, соослэсь люкиське, –

  шуэ Кузё-Инмар, –

  мар чылкыт ӧвӧл, со борды эн йӧтӥське,

  соку Мон тӥледыз кабыл басьто.

  18 Мон тӥледлы Атай луо, нош тӥ Мынам пиосы, нылъёсы луоды, –

  шуэ Дунне Кутӥсь Кузё-Инмар».

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  7-тӥ ЛЮКЕТ


  1 Гажаноосы, тӥни кыӵеесь сӥзёнъёс асьмелы сётэмын! Ойдолэ ук, лулмугорез но духез саптась вань юрӟым макеослэсь асьмеды сузяломе но Инмарлэсь кышканэн дун-сьӧлыктэм уломе.


  2 Усьтэлэ милемлы сюлэмдэс. Ми нокинэ но ӝоже ӧм уськытэ, нокинлы но урод уж ӧм лэсьтэ, нокин бордысь но пайда басьтон утчаса ӧм улэ. 3 Тӥледыз куаретыса-пыкылыса тае уг вераськы. Азьвыл ик уго верай ни – тӥ милям сюлмамы улӥськоды. Тӥледын валче улыны но, кулыны ми дасесь. 4 Мон тӥледлы туж оскиськисько, тӥледын туж данъяськисько; трос куректон-кайгуосмы дыръя но мон тӥ пумысен буйгамын, шумпотонэн пачылмемын.


  5 Македония музъеме вуэммы бере лулмы-сюлэммы, каньыллык шедьтытэк, улӥз; ми котыр ласянь ёртэмын вал: сьӧрласянь – керетон-даллашонъёс, нош асьмелэн сюлэм пушкамы кышкан-курданъёс улӥзы. 6 Нош востэмъёсты гажась-жалясь Инмар милемыз шумпоттӥз: ми доры Тит вуиз. 7 Солэн вуэмезлы гинэ ӧвӧл, но тӥляд со сярысь сюлмаськемды понна но шумпотомы. Со милемлы вераз, кызьы тӥляд монэ адӟемды потэ, кызьы тӥ мон понна бӧрдӥськоды, кызьы тӥ мон сярысь сюлмаськиськоды. Та понна мон туж зол шумпотӥ. 8 Соин ик, ыстэм гожтэтэным мон тӥледыз ӝожомытӥ ке но, уг жаляськы. Ӧжытак жаляй, куке адӟи, со ыстэм гожтэт ӧжыт дырлы ке но тӥледыз ӝоже уськытӥз шуыса. 9 Табере мон шумпотӥсько, тӥ ӝоже усиды шуыса уг, но со понна: ӝоже усиды но ӧпкельыса сьӧлыкъёстылэсь куштӥськыны кутскиды. Ӝоже усиды ке но, Инмар понна ӝоже усиды. Озьыен, ми тӥледлы нокыӵе но изъян ӧм вае.


  10 Уго Инмар понна ӝоже усён утиськонэ нуись ӧпкельыса сьӧлыкъёслэсь куштӥськонэз вордӥськытэ, нош та дунне понна ӝоже усён кулонэ нуэ. 11 Учке ук, Инмар понна ӝоже усёнды тӥ пушкын кыӵе тыршон, кыӵе шонере потон, кыӵе вожпотон, кыӵе кышкан, кыӵе мӧзмон, кыӵе сюлмаськон, урод ужъёс понна кыӵе кылзэс юан вордӥськытӥз! Котькуд ласянь та ужын асьтэлэсь чылкыт луэмдэс тӥ возьматӥды. 12 Озьыен, мон тӥледлы гожтӥ ке но, ултӥясь мурт понна но, ултӥяськем мурт понна но ӧй гожты, милям тӥ сярысь сюлмаськеммы Инмар азьын тӥледлы мед усьтӥськоз шуыса мон гожтӥ.


  13 Соин ик тӥляд шумпотэмды понна ми но шумпотӥмы. Нош эшшо но зол шумпотӥмы Титлэн шумпотонэзлы, малы ке шуоно тӥ ваньды солэсь духсэ буйгатӥды. 14 Мон со азьын тӥледыз туж ушъяй ке но, но со понна мон возьытэ ӧй усьы. Ми тӥледлы ӧрекчатэк, ваньзэ шонер вераллямы бере, озьы ик Тит азьын ушъяськонмы юнме ӧй вал. 15 Солэн лулыз-сюлмыз табере эшшо но зол тӥ пала берытске, куке со тодаз вае, кызьы тӥ солэсь верамзэ кабыл басьтӥды, кызьы тӥ сое мур гажаса, сюлэмдэс сётыса куно кариды. 16 Шумпотӥсько, котьмар пумысен но табере тӥледлы оскиськыны быгатӥсько ни шуыса.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  8-тӥ ЛЮКЕТ


  1 Агай-вынъёсмы, Македонияысь черкъёслы Инмарлэн сётэм дэлетэз сярысь милям тӥледлы ивортэммы потэ. 2 Туж секытэсь куректон-кайгуос пӧлын но соос шумпотонэн пачылмыса уло; туж куанер-начар улонзы дыръя но шырыт сямзэс возьмато. 3 Мон ачим адӟи, кызьы соос, нокин косытэк, кӧня быгатӥзы, сомында юрттэт сётказы, солэсь но тросгес. 4 Македонияысь вӧсяськисьёс милемыз сюлмысьтызы куризы бичам юрттэтсэс басьтыны но милемын ӵош Иерусалимысь вӧсяськись калык понна юрттӥськыса ужаны. 5 Тазьы луоз шуыса, ми ум но оскиськиське вал. Соос асьсэзыз асьсэос, нырысь ик Кузё-Инмарлы, нош собере Инмарлэн эрикезлы тэрытскыса, милям киуламы сётӥзы. 6 Соин ик Титэз ми куримы, таизэ но кутскем ӟеч ужзэ тӥ дорын мед быдэстоз шуыса.


  7 Тӥляд ваньмыз тырмыт – осконды но, кыллы устолыкты но, тодон-валанды но, тыршонды но, тӥляд милемыз яратонды но. Озьы бере, та ужады но шырыт сямоесь луэ. 8 Косон та ӧвӧл. Мукетъёслэн тыршонзы сярысь вераса, тӥляд яратондылэсь оскиськымон луонзэ эскерисько. 9 Тӥ уго тодӥськоды Кузё-Инмармылэсь Иисус Христослэсь гажан-жалянзэ. Со узыр вал, но тӥ понна начар луиз: Аслаз начар луонэныз тӥледыз узыр карон понна. 10 Та пумысен мон визь-кенеш сётӥсько: со тӥледлы пайда ваёз. Но кылем арысен ик ини сое мылкыдады возем гинэ ӧвӧл, но, сюлэмдэс поныса, тае лэсьтыны кутскиды ини. 11 Нош табере кутскем уждэс пумозяз вуттэ ни. Мае сюлмысьтыды лэсьтыны мылкыд кариды, сое ас моӵтыя быдэстыны тырше. 12 Уго тӥляд сюлмаськон-тыршонды вань ке, ваньлыктыя-моӵтыя сётэм кузьымдэс Инмар кабыл басьтоз, нош марды ӧвӧл, сое Со кулэ уг кары. 13 Озьы луыны кулэ ӧвӧл: огъёсызлы капчи мед луоз, нош тӥледлы – секыт; ваньмызлы огкадь луыны кулэ. 14 Та дыре тӥляд мултэсмем ваньлыкты соослэсь ӧвӧллыксэс тырмытонэ мынӥз; нош бӧрысь, кулэ ке луиз, соослэн мултэсмем ваньлыксы тӥлесьтыд ӧвӧллыктэс тырмытонэ мыноз, ваньмызлы огкадь луыны кулэ. 15 Тазьы гожтэмын:


  «Кин трос бичаз, солэн мултэсэз ӧй вал;

  нош кин ӧжыт бичаз, солэн но ёрмон-ӟудонэз ӧй вал».


  16 Инмарлы тау Титлэн но сюлмаз тӥ сярысь сыӵе сюлмаськон-тыршон понэмез понна. 17 Тит – сюлмо адями, со ачиз мылкыд карыса, нокин косытэк, тӥ доры мыныны потӥз; милесьтым куронмес но пеляз понӥз. 18 Соин ӵош одӥгзэ братмес ыстӥськомы, Ӟеч Иворез быгатыса тодытэмез понна сое вань черкъёс ушъяло. 19 Та ӟеч ужез быдэсъян дырмылы та братэз милемлы сьӧрамы юрттӥськыса ветлыны черкъёс бырйыса пуктӥзы. Юрттэт бичанэз Кузё-Инмарлэн данэз понна быдэсъяськомы, ӟеч мылкыд карыса, та бордын ми ужаськомы-тыршиськомы. 20 Чакласькиськомы но, – нокин но милемыз пыкылыны медаз быгаты таӵе уно коньдон люкаммы но сое кытчы кареммы пумысен. 21 Ми уго Кузё-Инмар азьын гинэ ӧвӧл, адямиос азьын но ваньмыз ӟеч мед луоз шуыса сюлмаськиськомы. 22 Соосын ӵош мукетсэ братмес но ми ыстӥськомы, солэсь тыршись луэмзэ трос пол, трос учыръёсы эскеримы ни. Со али эшшо но тыршисьгес луэмын, со уго тӥледлы туж юн оскиське. 23 Тит сярысь ке верано, со – мынам эше, тӥ дорын ӵош ужан муртэ; нош верано ке мукет агай-вынъёсмы сярысь, соос черкъёслэн ыстэм муртъёссы, Христослэн данэз. 24 Черкъёс азьын возьматэ-тодытэ ук асьтэлэсь со ыстэм муртъёсты яратэмдэс, мед тодозы, ми тӥледыз юнме ум ушъяське шуыса.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  9-тӥ ЛЮКЕТ


  1 Вӧсяськись калыклы юрттӥськыса ужамды сярысь мултэс луоз мыным тӥледлы гожъяны. 2 Мон тодӥсько уго тӥлесьтыд тыршемдэс, Македонияысь калык азьын тӥледыз ушъяса верай: «Ахаияысь вӧсяськисьёс кылем арысен ик та ужлы дасесь вал ини». Тӥляд тыршемды тросэзлэсь мылкыдзэс ӝутӥз. 3 Мон тӥ доры агай-вынъёсты ыстӥсько, – мынам тӥледыз ушъяме юнме медаз луы. Кызьы мон верай ни, юрттэт люканлы тӥ дась луыны кулэ. 4 Куке монэн ӵош Македонияысь адямиос лыктозы но адӟозы тӥ дасесь ӧвӧл шуыса, соку ми возьытэ усёмы, тӥ сярысь уг ни вераськы, уго ми тӥледыз ушъяса вераллямы. 5 Соин ик агай-вынъёсты мон куроно кариськи, тӥ доры мынам азьпалам мед мынозы но азьвыл ик мед сюлмаськозы, сӥзьыса люкам саламды ӟеч уж кадь дасямын мед луоз, кыскам-талам кадь медаз луы шуыса.


  6 Тани мар верало на: кин кидыссэ жаляса начар кизе, со начар аралоз но; нош кин кидыссэ жалятэк бусьтыр кизе, со бусьтыр аралоз но. 7 Котькин но сюлмыз косэмъя мед сётоз, ӝоже усьыса медаз, кужмысь карыса но сётоно медаз луы, уго ӟеч мылкыдын сётӥсез Инмар яратэ. 8 Инмар тӥледыз котькыӵе дэлетэн узырмытыны быгатэ: котьку но, котьмаин но кӧтты тыр мед луоз, котькыӵе но ӟеч ужлы узыресь мед луоды, 9 кызьы гожтэмын:


  «Со кураськисьёслы сётъяз;

  солэн шонерлыкез пумтэм вапумъёс улэ».


  10 Кизисьлы кидыс сётӥсь, сиыны нянь сётӥсь, Со ик тӥледлы кизьыны трос кидыс сётоз, шонер улондылэсь емышъёссэ йылэтоз. 11 Тӥ котьмалы но узыр луыса, ӟеч ужъёс лэсьтыны мед быгатоды, нош со ужъёсмы понна тросэз Инмарлы тау карозы, 12 малы ке шуоно тӥляд та быдэстоно ужды вӧсяськисьёслэсь ӟудыса улонзэс тыр гинэ карем ӧвӧл, со ужды понна Инмар доры пумтэм трос тау карон кылъёс вуозы; 13 уго таӵе ужан-тыршонэз адӟыса, юрттэт басьтӥсьёс Инмарлы тау каро, Христослэн Ӟеч Иворезлэсь куронъёссэ санэ поныса улэмды понна, соосын ваньмыныз лякыт сюлмын кусып воземды понна; 14 соос тӥ понна вӧсясько но сюлмынызы тӥ пала кыстӥсько, уго тӥ бордын Инмарлэн туж бадӟым дэлетэз пачылмыса улэ. 15 Инмарлы тау Солэн вераны луонтэм бадӟым ӟечлыкез понна!

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  10-тӥ ЛЮКЕТ


  1 Мон, Павел, Христос кадь лякыт, гажась-жалясь сюлэмо луэме потыса, тӥледлы вазиськисько. Мон – со, кин тӥ пӧлын дыръям зӥбыт-востэм улӥсь, нош палэнын дыръям – кышкасьтэм луись, – озьы мон сярысь верало. 2 Тӥледыз курисько: дорады лыктэм берам юн кышкасьтэм луонме возьматон дырозь эн вуттэ вал монэ, уго мон сыӵе сямме возьмато ми сярысь лулмугормылэн куронъёсызъя ми улӥськомы шуыса малпасьёслы. 3 Ми та дуннеын ик улӥськомы ке но, нош та дуннелэн амалъёсыныз ум ожмаськиське. 4 Милям ожмаськон тӥрлыкмы та дуннелэсь ӧвӧл уго: Инмарлэн сётэм кужыменыз юнматэм изкаръёсты ми куашкатӥськомы, кескич малпанъёсты таркаськомы, 5 Инмарез тодонлы пумит султэм котькыӵе вылтӥяськонэз, котькыӵе малпанэз Христослы тэрытскись карон понна киуламы кутӥськомы. 6 Христослы тӥляд тэрытсконды йыг-йыг луиз ке, соку ми дась котькыӵе кылзӥськытэк улонэз шымыртыны.


  7 Мар син азяды, со шоры учке. Христослэн муртэз луисько шуыса, кин аслыз ачиз оске, со ас понназ мед малпаськоз, ми но со кадь ик Христослэн адямиосыз луиськомы шуыса. 8 Куашкатон понна ӧвӧл, кылдытон-лэсьтон понна Кузё-Инмарлэн сётэм кужыменыз эшшо но золгес мон ушъяськыны кутскысал ке, соку но мон возьытэ ӧй усьысал. 9 Медаз малпалэ, мон тӥледыз гожтэтъёсын кышкатъясько шуыса. 10 Кинъёс но соос шуо: «Гожтэтъёсызъя со юн, кужмо луэ шуыса шӧдоно, нош ачиз татын луыку – жаль шораз учкыны, кылыз но огшоры гинэ», – 11 кин тазьы малпа, со мед тодоз: кыӵеесь ми гожтэтъёсамы тӥ дорын луымтэ дыръямы, сыӵеесь ик уж вылын тӥ дорын луон дыръямы.


  12 Ми уго ум дӥсьтӥське асьмемыз сыӵе муртъёсын артэ пуктыны яке ӵошатыны, кинъёс асьсэзыз асьсэос вылӥе пукто. Асьсэзыз ас мертэтэнызы мертаса, асьсэзыз асэнызы ӵошатыса – озьы соос асьсэлэсь визьмо луэмзэс уг возьмато. 13 Ми дурыстэм ум ушъяськиське. Ужан-тыршон понна милемлы Инмар инты сётӥз. Тӥляд но улон интыды со пушкы пыре. 14 Соин ик Христос сярысь Ӟеч Иворез тӥ доры вайимы, но со висъям интылэн межа сьӧраз ми ӧм потэ. 15 Мукет муртъёслэн ужъёсынызы ми ортчыт ум ушъяськиське, но оскиськиськомы, тӥляд осконды пумен юнмамъя тӥ пӧлын, Инмарлы ужаны висъям интыын милям ужъёсмы эшшо но паськыталозы. 16 Соку ми тӥляд улоно музъемъёсты сьӧрын но Евангелиез тодытыны быгатомы. Нош мукет шаеръёсын мукетъёслэн быдэстэм ужъёсынызы милемлы ушъяськыны кулэез ӧвӧл.


  17 Ушъяськись мурт Инмарен мед ушъяськоз. 18 Ярамон ӧвӧл со, кин ассэ ачиз ушъя. Ярамон со, кинэ Кузё-Инмар ушъя.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  11-тӥ ЛЮКЕТ


  1 Э, мынэсьтым нодтэм луэмме ӧжыт ке но чидасалды ке! Чидалэ монэ. 2 Тӥ понна уго мон Инмарлэн сётэм сюлмаськонэныз сюлмаськисько, малы ке шуоно мон тӥледыз одӥг гинэ Пимуртлы, Христослы курай. Со азе тӥледыз, сьӧлыкамтэ дун-чылкыт вылькенэз кадь дун-чылкыт карыса, султытэме потэ. 3 Но кышкасько, кызьы кескич амалэн кый Еваез ӧрекчаз, озьы ик тӥляд но визьёсты медаз тугаське вал, Христослы дун-чылкыт оскон бордысь медад палэнске вал. 4 Уго кин ке но лыктыса мукет Иисус сярысь тодытыны кутске ке, кудӥз сярысь ми ӧм тодытэлэ, яке мукет духез вае ке, кудзэ ми ӧм вае, яке мукет ”ӟеч иворез”, кудзэ ми ӧм тодытэ, – сыӵе муртъёсын тӥ туж тупаса улӥськоды. 5 Но мон малпасько, со ”вылӥ апостолъёстылы” номырин но мон уг сётскы. 6 Вераськон ласянь мон олокыӵе ик усто ӧвӧл ке но, со понна тодон-валанэ вань. Котьмар ласянь но ми тӥледлы туж тодмоесь луиськомы.


  7 Тӥледыз ӝутон понна, асме ачим ултӥяса, Инмарлэсь Ӟеч Иворзэ тӥледлы дунтэк-кузьымтэк тодытыса, оло нош мон сьӧлык лэсьтӥ? 8 Тӥледлы юрттӥськон понна, мукет черкъёслэсь талам кадь уждун бичаса, соосты шуге-леке вуттылӥ; тӥ дорын улыкум, ёрмонэ сюрылӥ ке но, нокинлы но акыльтыса ӧй улы. 9 Ёрмыса улыкум, монэ сюдӥзы-вордӥзы Македонияысь вуэм агай-вынъёс; мон ачим но уго тырши, тыршисько но тӥледлы акыльтытэк улыны. 10 Христослэн нимыныз, кыл сётыса, зэмлыкез верасько: Ахаия шаерын та пумысен ушъяськемысь нокин но дугдытыны уз быгаты. 11 Малы? Оло, мон тӥледыз уг яратӥськы шуыса-а? Инмар тодэ, кызьы мон тӥледыз яратӥсько.


  12 Но кызьы лэсьтӥ, озьы ик лэсьто азьланяз но. Инмар ужез милемын одӥг кадь лэсьтӥськом шуисьёслы ушъяськыны муг уг сёты. 13 Соос – ӧрекчи апостолъёс, кескич ужасьёс. Христослэн апостолъёсыз шуыса, асьсэды возьматыны тыршо ке но. 14 Паймонэз ӧвӧл: уго ачиз шайтан югытлэн Кылчинэз тусъем кариськыны быгатэ. 15 Соин ик туж бадӟым уж ӧвӧл, шайтанлы ужасьёс асьсэды шонер улонлэн ужасьёсыз шуыса возьматыны тыршо ке. Но соослы пум вуоз, соос асьсэлэн ужзыя пунэмзэс басьтозы.


  16 Эшшо верало на: нокин но монэ визьзэ ыштэм мурт шуыса медаз лыдъя. Озьы малпаськоды ке, соку визьзэ ыштэм муртэ кадь ке но монэ кабыл басьтэ, ӧжыт ке но ушъяськыны мед быгатом шуыса. 17 Мар али верасько, уг вераськы Кузё-Инмарлэн сётэм эрикезъя, зэмзэ но, визьзэ ыштэм мурт кадь мон али ушъяськыса верасько. 18 Кызьы таяз дуннеын тросэз улӥсьёс адями кадь асэнызы ушъясько, мон но ушъяськоно кариськи. 19 Тӥ уго, визьмо-валась адямиос, нош нокыӵе кариськытэк визьзэс ыштэмъёсты чидаса кылзӥськиськоды. 20 Тӥ чидаськоды сое, кин тӥледыз зӥбет улэ пыртэ, кин тӥлесьтыд люкеттэс сие, кин тӥледыз тала-кыска, кин ассэ вылӥе пуктэ, кин тӥляд ымнырады мыжге-чабке. 21 Возьдаськыса верано луисько: асьмелэсь кужымтэм луэммес возьматӥмы. Нош кин ке, маин ке ушъяськыны уг кышка, – визьзэ ыштэм мурт кадь верасько, – мон но дӥсьтӥсько ушъяськыны. 22 Соос еврейёс? – Мон но еврей. Соос израиль пиос? – Мон но. Соос Авраамлэн кидысэз? – Мон но. 23 Соос Христослэн ужасьёсыз? Визьме, оло, ыштӥ, но шуисько: «Мон соослэсь ӟечгес ужась». Мон соослэсь тросгес ужай-тырши, лыдъянтэм пол яраё, вӧсь каремын вал; трос пол пытсэтъёсын монэ возизы, трос пол бырон калэ вуылӥ. 24 Иудейёс монэ, вить пол кутскыса, куамын укмыс пол ньӧрен шуккизы; 25 куинь пол кутскыса, монэ бодыен жугизы; одӥг пол изэн лэзьяса тышказы. Куинь пол корабль куашканэ-выёнэ учыралляй, уй но нунал ӵоже зарезь ву вылын улоно луи. 26 Мон ялан сюрес вылын вал. Шуръёс вылын кышкыт учыръёсы сюрылӥ; йырвандӥсьёслэсь, ас иудей калыкелэн лек муртъёсызлэсь, язычникъёслэсь кышкаса улоно луылӥ. Нош городъёсын, кыр дуннеосын, зарезь вылъёсын кӧня чидано луылӥз?! Ӧрекчи агай-вынъёс пӧлын но кӧня куректон-кайгу вал; 27 ужаса, катьтэммыса, ӵем дыръя изьылытэк, сютэм, сю куасьмыса, ӵем визяса, кезьыт азьын, гольык но кӧня улӥ?! 28 Вань та верам учыръёс сяна, мон доры нуналлы быдэ трос калык люкаське, вань черкъёс сярысь но мыным сюлмаськыны кулэ. 29 Кин ке но катьтэммыку, мон уг катьтэммиськы ке шат? Кин ке но визь сынаськонэ сюрыку, мон со понна тылын уг ӝуаськы ке шат?


  30 Мыным маин ке но ушъяськыны кулэ ке, соку мон ушъясько аслам кужымтэм-кынартэм луэменым. 31 Пумтэм вапумъёсы данъямын мед луоз Инмар, Кузё-Инмармылэн Иисус Христослэн Атаез, Со тодэ, мон уг ӧрекчаськиськы шуыса. 32 Дамаскын дыръям Арета эксэйлэн ёросэн кивалтӥсез Дамаскын монэ кутон понна возьмаськыса улӥз; нош монэ укноысен борддор кузя корзинае поныса лэзизы. Озьы мон солэн киулысьтыз мозмытскыны быгатӥ.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  12-тӥ ЛЮКЕТ


  1 Ушъяськыса мон нокыӵе но пайда уг басьтӥськы. Кузё-Инмарлэн сётэм адӟонъёсыз, усьтӥськонъёсыз сярысь верало. 2 Христослы оскись одӥг адямиез тодӥсько, кудӥз дас ньыль ар талэсь азьвыл, мугорын-а – уг тодӥськы, мугортэк-а – уг тодӥськы: Инмар тодэ, куинетӥ инбаме ӝутэмын вал. 3 Та адями сярысь тодӥсько, уг гинэ тодӥськы – мугорын-а яке мугортэк-а: Инмар тодэ, – 4 со рае ӝутэмын вал. Со кылӥз адями кылын вераны луонтэм кылъёсты. 5 Таӵе адямиен ушъяськыны быгатӥсько, нош асэным уг ушъяськы. Аслам ляблыкъёсыным гинэ ушъяськи ке ушъясько шат. 6 Шонерзэ вераса, ушъяськеме потӥз ке, ушъясько, но мон визьме ыштэм мурт кадь соку уг луы, малы ке шуоно зэмлыкез верало; но мон уг ушъяськиськы. Мынам уг поты уго, мон шоры учкыкуз, мар адӟемзэ яке мон сярысь мар кылэмзэ, солэсь умойгес луисько шуыса, сое малпатэме. 7 Мыным сыӵе паймымонэсь адӟонъёс усьтэмын вал, но мон йырме укыр вылэ медам ӝуты, укыр медам вылтӥяськы шуыса, монэ курадӟытон понна мынам мугорам ши бышкалскиз – шайтанлэн кылчинэз. 8 Монэ солэсь мед мозмытоз шуыса, куинь пол кутскыса, мон Кузё-Инмарлы вӧсяськи. 9 Нош Кузё-Инмар мыным шуиз: «Мынам гажан-жалянэ – со тыныд мед тырмоз, уго тон лябӟыса улон дыръя Мынам кужыме юнгес шарае потэ». Соин ик мон золгес аслам ляблыкъёсыным ушъяськисько, Христослэн кужымез мон пушкы мед пыроз шуыса. 10 Христос понна лябӟыса, ӝожомонэ сюрыса, ёрмыса улыкум, улляса, ӝикатыса возьыкузы, шумпотыса улӥсько: уго, куке мон лябӟемын, соку мон кужмо.


  11 Визьме ыштэм мурт кадь мон аслым потӥсько, уго тӥ монэ со калэ вуттӥды. Тӥледлы кулэ вал монэ ушъяны, уго со ”вылӥ апостолъёсын” ке ӵошатоно, мон номырин но соослэсь улӥын ӧвӧл, нокин ке но мон ӧвӧл. 12 Мынам апостол луонэ трос чиданъёс, паймымон тодметъёс, ужъёс, кужымъёс пыр тӥ пӧлын возьматэмын вал. 13 Мукет черкъёсын ӵошатыса, мар тӥледлы уг тырмы? Со гинэ ке шат: тӥледыз мон номырин ёртыса ӧй возьы. Со понна монэ простить каре. 14 Тани, мон куинетӥ ползэ тӥ доры лыктыны дасяськисько. Тӥледыз ёртыса уг возьы, мон уго тӥлесьтыд ваньбурдэс уг утчаськы, тӥледыз асьтэдыз утчасько. Нылпиос анай-атайёссылы ваньбур люканы кулэ ӧвӧл, анай-атайёс нылпиослы ваньбур люканы кулэ. 15 Маи мынам вань, сое шумпотыса сёткало, тӥлесьтыд лулдэс утён понна номыртэк кыльыны дась. Мон тӥледыз туж яратӥсько ке, нош тӥ монэ малы ӧжытгес яратыны кулэ? 16 Шуомы, мон тӥледыз ёртыса ӧй возьы, но кескич адями кадь кескич амалэн тӥледыз киулам басьтӥ. 17 Тӥ доры ыстылэм адямиосы пыр басьтылӥ-а мон тӥлесьтыд аслым барыш-люкет? 18 Мон Титэз тӥ доры мыныны косӥ, соин ӵош агай-вынъёс пӧлысь одӥг муртэ ыстӥ. Тит тӥлесьтыд аслыз барыш-люкет басьтӥз-а? Одӥг духен ми соин ӧм улэ-а? Одӥг сюрестӥ ӧм ветлэ-а?


  19 Эшшо уд малпаське на-а, ми тӥ азьын асьмемыз шонере поттыны гинэ выриськомы шуыса? Инмар азьын, Христос понна ми вераськомы: ваньмыз та, гажаноосы, тӥледыз визьман-нодъян понна. 20 Мон уго тани малэсь кышкасько: лыктэм берам медам адӟы вал тӥлесьтыд мыным яратыны ярасьтэм луэм дырдэс. Озьы ик тӥ но монэ медад адӟе кыӵе луон дырме тӥ уд яратӥське. Медам адӟы вал тӥ пӧлысь керетонъёсты, вожъяськонъёсты, лекъяськонъёсты, кыл сётканъёсты, кыл нуллонъёсты, урттылӥськонъёсты, вылтӥяськонъёсты, туркам-таркам радтэм улонэз. 21 Лыктӥ ке, нош ик тӥ дорын Инмаре монэ кулэтэм медаз кары вал. Тӥ пӧлысь тросэз понна мыным бӧрдоно медаз луы вал – азьвыл кырсь ужъёс лэсьтыса, азыса-калгыса, юрӟым ужъёс лэсьтыса улэмъёс понна ӧпкельыса сьӧлыкъёссылэсь куштӥськымтэ муртъёс понна.

  

  
  

  ПАВЕЛ АПОСТОЛЛЭН КОРИНФ КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  13-тӥ ЛЮКЕТ


  1 Куинетӥ ползэ тӥ доры лыктӥсько ни. Кык яке куинь адӟисьёслэн огкадь верам кылзы гинэ оскиськымон луэ. 2 Мон тӥледлы верай ини, но эшшо верасько на, – кыкетӥ ползэ тӥ дорын улыкум кадь, нош али тӥледлы палэнын улон дыръям гожъясько, – уката ик азьвыл сьӧлыкаса улэмъёс понна, соосын ӵош мукетъёсызлы но: куинетӥ ползэ лыктӥ ке, огдэс но уг ни жаля. 3 Мынам ымыным Христос вераське шуыса, тӥ монэ возьматыны куриськоды, Со тӥ понна кужымтэм ӧвӧл, тӥ пӧлын Со Аслэсьтыз кужымзэ возьматэ. 4 Кужымтэм дыръяз Со кортӵогамын ке но вал, но Инмарлэн кужыменыз Со улэп. Ми но Со бордын лябесь ке но, но Соин валче, тӥ понна, Инмарлэн кужыменыз улэп луомы.


  5 Асьтэдыз асьтэос чаклалэ-эскере: осконэн-а тӥ улӥськоды? Асьтэдыз асьтэос эскере. Яке тӥ уд тодӥське-а, Иисус Христос тӥ пушкын улэ шуыса? Озьы ке ӧвӧл, соку тӥ со эскерон-чакланэз ортчыны уд чидалэ. 6 Нош ми сярысь ке верано, малпасько, тӥ тододы, ми сыӵеесь, кыӵеесь луыны кулэ. 7 Тӥ нокыӵе но урод ужъёс медад лэсьтэ шуыса, Инмарлы вӧсяськиськомы; со асьмеды кыӵеесь луыны кулэмес возьматон понна ӧвӧл, тӥ ӟеч уж мед лэсьтоды шуыса вӧсяськиськомы, ми кыӵеесь луыны кулэ, сыӵеесь ум ке но адӟиськиське тӥляд син азяды. 8 Зэмлыклы пумит мыныны милям кужыммы ӧвӧл, но зэмлык понна ми кужмоесь. 9 Ми шумпотӥськомы, ми кужымтэмесь луыку, тӥ кужмоесь луиськоды ке. Тӥляд дун-шектэм луонды понна ми вӧсяськиськомы. 10 Со понна ик мон та гожтэтме тӥ дорын улымтэ дыръям гожъясько: тӥ доры вуэм берам кужымен юн сямо луэмме возьматоно медам луы шуыса. Со кужымез мыным Кузё-Инмар куашкатон понна ӧз, лэсьтон-кылдытон понна сётӥз.


  11 Агай-вынъёсы, шумпотэлэ! Дун-шектэм луыны тырше, огмылкыдын, тупаса улӥсесь луэлэ, соку яратыса, тупаса улонлэн Инмарез тӥледын валче улоз. 12 Святой чупанэн огдэс огды ӟечкылалэ. Ваньмыз вӧсяськисьёс тӥледлы салам верало.


  13 Кузё-Инмарлэн Иисус Христослэн дэлетэз, Инмар Атайлэн яратонэз, Святой Духлэн герӟась улонэз тӥ пушкын мед улоз. Аминь.

  

  

  

  ПАВЕЛ АПОСТОЛЛЭН ГАЛАТИЯЫН УЛӤСЬЁСЛЫ ЫСТЭМ ГОЖТЭТЭЗ


  1-тӥ ЛЮКЕТ


  1 Мон – Павел апостол, монэ адямиос ӧз быръе, адямиос пыр но мон апостолэ быръемын ӧй вал, мон луисько Иисус Христосэн но Сое кулэмысь улӟытӥсь Инмар Атаен быръем мурт, 2 мон ачим, нош озьы ик монэн ӵош улӥсь вань агай-вынъёс Галатия шаерысь черкъёслы салам вераськомы. 3 Инмар Атайлэсь но Кузё-Инмармылэсь Иисус Христослэсь тӥледлы дэлето но каньыллыко улон сӥзиськомы. 4 Туала кескич вапумлэсь асьмеды мозмытыны малпаса, сьӧлыкъёсмылы луыса, Инмарлэн, Атаймылэн эрикезъя Иисус Христос Ассэ Ачиз курбон карыса сётӥз. 5 Пумтэм вапумъёсы Со дано мед луоз. Аминь.


  6 Паймисько, кызьы тӥ Христослэн дэлетэныз тӥледыз Ӧтись бордысь сокем ӝог мукетсэ ”ӟеч иворез” тодытонэ кожиськоды. 7 Шонерзэ ке верано, со мукет Ӟеч Ивор ӧвӧл. Вань тӥледыз сурась-пожась адямиос, Христослэсь Ӟеч Иворзэ мыдланьтыны тыршисьёс. 8 Ми яке Инмысь вуэм Кылчин тӥледлы тодытэм Ӟеч Иворез мыдланьтыса мукетсэ ”ӟеч иворез” тодытыны кутскиз ке, соку со каргамын мед луоз. 9 Кызьы ми азьвыл верамы ни, али эшшо верасько на: кин ке тӥледын кабыл басьтэм Ӟеч Иворез мыдланьтыса мукетсэ ”ӟеч иворез” тодытӥз ке, соку со каргамын мед луоз.


  10 Адямиослэсь-а яке Инмарлэсь-а данъянзэс мон утчасько? Адямиослы-а яраны тыршисько? Та дырозь мон адямиослы кельшыны-яраны турттыса улысал ке, соку мон Христослэн ляльчиез ӧй луысал.


  11 Агай-вынъёсы, тӥледлы ивортӥсько: мынам тодытоно Ӟеч Иворе адямиослэсь ӧвӧл; 12 уго мон сое адямиос киысь ӧй басьты, адямиослэсь ӧй дышетскы. Ачиз Иисус Христос сое мыным усьтӥз.


  13 Тӥ кылӥды иудей сямъёсъя мынам азьвыл улэме сярысь но кызьы мон Инмарлэн Черкез вылэ туж зол урдскылӥ, тырши соосты выжытэм быдтыны. 14 Атайёсмылэсь пельысь пеле вуэм веранзэс туж тыршыса быдэсъяй. Иудей сямъёсъя улонын ас выжыысьтым тросэзлы ёзъёсылы мон адӟем карымон вал. 15 Нош Инмар монэ вордскемелэсь азьвыл ик бырйиз, Аслаз гажась-жалясь луэменыз Со монэ Аслыз ужаны-тыршыны ӧтиз. 16 Ӟеч мылкыдзэ сётыса, Аслэсьтыз Пизэ со мыным усьтӥз, вань калыкъёслы мон Со сярысь Ӟеч Ивор мед тодытом шуыса. Со дыре мон нокыӵе но адямиосын кенешыны ӧй ветлы, 17 Иерусалиме но мынэсьтым азьлогес луэм апостолъёс доры ӧй мыны, мынӥ Аравияе, собере отысен нош ик Дамаске берытски.


  18 Собере, куинь ар ортчыса, Иерусалиме Петрен тодматскыны ветлӥ, со дорын ог дас вить нунал улӥ. 19 Мукетъёссэ апостолъёсты ӧй адӟы, Кузё-Инмарлэсь братсэ Иаковез гинэ адӟи. 20 Мар тӥледлы гожтӥсько, зэмзэ гожтӥсько, уг ӧрекчаськиськы: Инмар азьын верасько. 21 Собере мон кошки Сирия, Киликия шаеръёсы. 22 Иудеяысь черкъёслэн монэ адӟылэмзы ӧй вал, 23 кылэмзы гинэ вал, кызьы мон куке но соосты ёртыса-ӝикатыса вози. Нош табере тодытӥсько со осконэз, кудзэ азьвыл быдтыны вырисько вал. 24 Мон понна соос Инмарлы тау каризы.

  

  
  

  ПАВЕЛ АПОСТОЛЛЭН ГАЛАТИЯЫН УЛӤСЬЁСЛЫ ЫСТЭМ ГОЖТЭТЭЗ


  2-тӥ ЛЮКЕТ


  1 Дас ньыль ар ортчыса, Титэз сьӧрам басьтӥ но Варнаваен ӵош мон нош ик Иерусалиме ветлӥ. 2 Отчы мыныны кулэ шуыса, Инмар мыным валан сётэм бере мон отчы мынӥ но язычникъёс пӧлын тодытоно Ӟеч Иворез соослы верай. Сӥё-даноосын нимысьтыз вераськи, тодыны кулэ вал уго, юнме гинэ уг-а тыршиськы, юнме гинэ ӧй-а тыршы шуыса. 3 Монэн ӵош лыктэм Титэз, со грек ке но вал, солы но одно ик вандӥськон сямез ортчытыны кулэ шуыса ӧз ёртэ. 4 Зэм, асьмеды ляльчи-медо карон понна асьме пӧлы ӧрекчи агай-вынъёс чуртнаськыса пыризы. Соос лушкемен чакланы кутскизы Иисус Христос бордын асьмелы сётӥськем эрикмес. 5 Ӟеч Иворысь зэмлык воштытэк тӥ пӧлын мед улоз шуыса, соослы ми пичи но ӧм сётске, ӧм тэрытске. 6 Сӥё-даноос шуыса лыдъяськисьёс ласянь, олокыӵеесь ке но, оло, соос вал, нош мон понна соос номыр кадь но уг пото: Инмар адямиез ымныр чеберезъя уг дунъя уго. Та сӥё-даноос мыным номыр но выльзэ ӧз сётэ. 7 Соос валазы, мыным язычникъёслы, нош Петрлы – иудейёслы Ӟеч Ивор тодытон оскемын шуыса. 8 Уго Со ик, Кин Аслаз кужыменыз Петрез иудейёслы апостол кариз, Со ик монэ язычникъёслы апостол кариз. 9 Инмарлэн мыным сётэм дэлетэз сярысь тодэм беразы Иаков, Петр, Иоанн – вӧсяськисьёслэн осконлэн пыкъетэз луо шуыса сӥлы кароно муртъёссы – валче ужаломы-тыршомы шуыса, Варнавалы но мыным кизэс сётӥзы. Ми язычникъёс доры мед мыномы, нош соос иудейёс доры мынозы шуыса, соглаш луэмзэс веразы. 10 Начар улӥсьёслы юрттӥськыны ми ноку медам вунэтэ шуыса, соос милемыз куризы. Та ужез мон котьку но сюлмысьтым тыршыса быдэсъялляй.


  11 Петр Антиохияе лыктэм бере, соин соглаш уг луиськы шуыса, мон солы шонерак верай. Уго со янгыш вал: 12 Иаков дорысь ыстэм муртъёс вуытозь, Петр язычникъёсын валче сиськиз, нош куке та муртъёс татчы вуизы, иудейёслэсь кышкаменыз, со язычникъёслэсь палэнскылыны кутскиз. 13 Соин валче мукет иудейёс но чеберъяськыны выризы. Варнава гинэ но соослэн чеберъяськонзылы сётскиз. 14 Нош Евангелилэн куронъёсызъя кызьы кулэ, озьы соос уг лэсьто шуыса адӟем берам мон ваньмыз азьын Петрлы шуи: «Тон иудей луыса вылысь иудейёс кадь уд улӥськы. Язычникъёс кадь улӥськод ке, малы соку язычникъёсты иудейёслэн сямъёссыя улыны ёртӥськод?»


  15 Вордскеммыя ми иудейёс луиськомы, ”сьӧлыко язычникъёс” пӧлысь потэмын ӧвӧл. 16 Моисей законэз быдэсъян пыр адями шонере уг поты, Иисус Христослы оскон пыр гинэ со шонере потэ шуыса тодэммы бере ми но Иисус Христослы оскыны кутскимы, – законэз быдэсъян пыр ӧвӧл, нош Христослы оскон пыр шонере потон понна. Уго Моисей законэз быдэсъяса, одӥг адями но шонере уз поты. 17 Нош Христос пыр шонере потон утчаса, милемды но сьӧлыкоесь луиськомы шуо ке, соку, оло нош Христос но сьӧлыклы ужась луэ шат? Нокызьы но озьы ӧвӧл! 18 Мон нош ик лэсьтӥсько-кылдытӥсько ке сое, мае куашкатӥ, соку мон та уженым йыруж лэсьтӥсь луэмме возьматӥсько. 19 Инмарлы яраса улон понна закон пыр мон законлы кулӥ. Мон Христосэн ӵош кортӵогаськи, 20 табере мон уг ни улӥськы, мон пушкын Христос улэ. Лулын-мугорын улӥсько ке, улӥсько Инмар Пилы осконэн, Кудӥз монэ яратӥз но Ассэ мон понна курбонлы сётӥз. 21 Инмарлэсь дэлетсэ мон кулэтэм уг кариськы. Шонере потон Моисей закон пыр луысал ке, соку Христос юнме кулэмын луысал.

  

  
  

  ПАВЕЛ АПОСТОЛЛЭН ГАЛАТИЯЫН УЛӤСЬЁСЛЫ ЫСТЭМ ГОЖТЭТЭЗ


  3-тӥ ЛЮКЕТ


  1 Эй, нодтэм галатъёс! Кин тӥледлы син уськытӥз, зэмлыклы тэрытскисьтэм луыны дышетӥз? Тӥ дорын кортӵогам Иисус Христос тӥляд син азяды возьматэмын ӧй вал-а?! 2 Тае гинэ тӥлесьтыд тодэме потэ: Моисей законэз быдэсъямды понна-а яке Ӟеч Иворез кабыл басьтэмды понна-а тӥ Святой Духез басьтӥды? 3 Сокем-а тӥ нодтэмесь: Духлэн дэлетэныз улыны кутскиды, нош табере сое адями кужымен-а йылпумъяны малпаськоды? 4 Юнме гинэ шат тӥ сокем трос чидано луиды? Юнме гинэ ӧй вал, дыр. 5 Моисей законэз быдэсъямды понна-а яке Ӟеч Иворез кабыл басьтэмды понна-а Инмар тӥледлы Святой Духез сётэ, тӥ пӧлын паймымон ужъёс лэсьтэ? 6 Тани, Авраам Инмарлы оскиз, но та понна Инмар сое шонер улӥсь шуыса гожтӥз.


  7 Тодэлэ ук: Инмарлы оскись муртъёс Авраамлэн нылпиосыз луо. 8 Священной Гожтэмын азьпалзэ тодыса верамын вал, Инмар язычникъёсты оскон пыр шонере поттоз шуыса. Уго Авраамлы Инмар таӵе ӟеч ивор вераз: «Тон пыр вань калыкъёс бакель каремын луозы». 9 Озьыен, ваньмыз Инмарлы оскисьёс Инмарлы оскись Авраамен огазьын бакель каремын луозы. 10 Ваньмыз Моисей законэз быдэсъян вылэ оскиськыса улӥсьёс карган улэ сюремын. Священной Гожтэмын тазьы шуэмын уго: «Закон книгае гожтэмысь марзэ ке одӥгзэ быдэстӥсьтэм мурт каргамын луэ». 11 Инмар азьын нокин но Моисей законэн шонере потыны уг быгаты. Со валамон, малы ке шуоно шонер улӥсь оскон пыр пумтэм вапумъёс ӵоже улоз. 12 Нош Моисей закон оскон вылэ уг пыкиськы. Сое быдэсъясь мурт гинэ со пыр пумтэм вапумъёс улоз. 13 Асьме понна карган луыса, Христос асьмеды законлэн карган улысьтыз мозмытӥз. Моисей законын гожтэмын уго: «Котькудӥз но писпу бордын ошиськыса улӥсь мурт каргамын». 14 Инмарлэсь Авраамлы сӥзьыса сётэм бакель каронзэ Иисус Христос пыр язычникъёс но мед басьтозы. Инмарлэсь сӥзьыса сётэм Духсэ оскон пыр асьмеос но мед басьтомы.


  15 Агай-вынъёс! Адями визьмын верасько: адямилэсь сӥзиськон гожтэтсэ но, со шонер лэсьтыса юнматэмын ке, сое воштыны, отчы маке но ватсаны нокин но уг ни быгаты. 16 Нош Авраамлы но, солэн кидысэзлы-выжыезлы но сӥзиськонъёс сётэмын вал. Шуэмын ӧвӧл «кидысъёсыдлы» – трос муртъёслы кадь, нош шуэмын одӥг муртлы кадь: «тынад кидысэдлы», нош кидыс – со Христос. 17 Тани мон мае верасько: Христос сярысь Инмарлэсь азьвыл юнматыса сётэм сӥзёнзэ ньыль сю куамын ар ортчыса вуэм закон уг вошты, сӥзёнлэсь кужымзэ быдтыны со уг быгаты. 18 Уго Моисей закон пыр Инмар дорысь люкетэз басьтыны луысал ке, соку сое сӥзиськон пыр басьтыны ӧй ни луысал. Нош Авраамлы Инмар сӥзиськон пыр люкет сётӥз.


  19 Соку нош законлэн кыӵе кулэлыкез? Со берлогес сётэмын вал, йыружъёслы луыса, Кидыслэн лыктонэз дырозьлы, Кудӥзлы сӥзён сётэмын вал. Закон Кылчинъёс пыр, куспын сылӥсьлэн киыныз сётэмын вал. 20 Куспын сылӥсь огез пала гинэ уг пыры, нош Инмар – одӥг.


  21 Озьыен, Моисей закон Инмарлэн сӥзёнъёсызлы пумит сылэ? Уг. Озьы ӧвӧл! Уго улон вайыны быгатӥсь закон сётэмын луысал ке, соку, зэм ик, шонере потонэз закон пыр басьтыны луысал. 22 Нош Священной Гожтэм вера, кызьы быдэс дунне сьӧлыклэн жильыетаз улэ, соин ик, сӥзиськем Иисус Христослы оскисьёслы оскон пыр сётэмын луоз шуыса.


  23 Нош та оскон вуытозь, осконлэн усьтӥськон дырыз вуытозь, ми законлэн ворсэт улаз пытсамын вал. 24 Оскон пыр шонере мед потомы шуыса, Моисей закон ми понна Христос доры нылпиосты валтыса нуллӥсь кадь вал. 25 Нош оскон вуэм бере нылпиез валтыса нуллӥсьлэн киулаз ми ӧвӧл ни.


  26 Уго Иисус Христослы оскон пыр ваньды тӥ Инмарлэн нылпиосыз луиськоды; 27 ваньды тӥ, Христос бордын пылатӥськемъёс, Христосэн шобырскиды. 28 Ӧвӧл ни табере иудей но, эллин но; ӧвӧл ни ляльчи но, эрико мурт но; ӧвӧл ни пиосмурт но, кышномурт но: уго Иисус Христос бордын ваньды тӥ одӥг мугор луиды. 29 Нош тӥ Христослэн ке, соку тӥ Авраамлэн кидысэз, Инмарлэн сӥзиськонэзъя люкет басьтӥсьёс луиськоды.

  

  
  

  ПАВЕЛ АПОСТОЛЛЭН ГАЛАТИЯЫН УЛӤСЬЁСЛЫ ЫСТЭМ ГОЖТЭТЭЗ


  4-тӥ ЛЮКЕТ


  1 Эшшо верало на: люкет басьтӥсь пичи дыръяз номырин но ляльчилэсь уг висъяськы, ачиз ваньмызлы кузё ке но луэ. 2 Атаен юнматэм дыр вуытозь, со тэрытскыса улэ аслаз утисьёсызлы, юртэн кивалтӥсьёслы. 3 Озьы ик асьмеос но: пичи дыръямы та дуннелэн законъёсыз борды думиськем ляльчиос вал; 4 нош дыр вуиз но, Инмар Аслэсьтыз (Одӥг гинэ Вордскем) Пизэ ыстӥз, Со Нылкышнолэсь вордскиз, Со законлы тэрытскиз, 5 закон улын улӥсьёсты мозмытыны но асьмеды Аслыз нылпи карон понна Инмар Аслэсьтыз Пизэ ыстӥз. 6 Нош тӥ Солэн нылпиосыз бере, Инмар тӥляд сюлмады «Авва, Атай!» шуыса вазиськись Пиезлэсь Духсэ ыстӥз. 7 Соин ик тон – пи, ляльчи ӧвӧл ни; нош пи ке тон, соку Иисус Христос пыр Инмарлэн люкет басьтӥсез луиськод.


  8 Азьвыл, зэм Инмарез тодытэк улыкуды, асьтэлэн зэм луисьтэм инмаръёстылэн тӥ ляльчиосыз вал. 9 Нош али зэм Инмарез тодыса вылысь – тӥледыз Ачиз Инмар тодӥз ни бере, малы тӥ нош ик со кужымтэм, пайдатэм законъёс борды берытскиськоды но асьтэдыз соослы эшшо но ляльчи-медо карыны тыршиськоды на? 10 Нимысьтыз нуналъёсты, толэзьёсты, арлэсь дыръёссэ, аръёсты сӥлы карыса улыны кутскиды. 11 Тӥ понна кышкасько. Юнме гинэ медаз луы вал тӥ дорын тыршеме.


  12 Агай-вынъёсы, тӥледыз курисько: мон кадь ик луэлэ, мон но тӥ кадь ик кариськи уго. Тӥ монэ номырин но вӧсь ӧд каре. 13 Тӥ тодӥськоды, кызьы мон, нырысьсэ тӥ дорын Ӟеч Ивор тодытыкум, висисько вал. 14 Мынам висёнэ шоры учкыса, тӥ мон дорысь ӧд палэнске, ӧд юрдэ. Монэ Инмарлэсь Кылчинзэ кадь, Иисус Христосэз кадь, кабыл басьтӥды. 15 Кыӵе тӥ соку шудоесь вал! Кытчы со пыриз? Тӥ сярысь верасько: озьы карыны луысал ке, соку тӥ асьтэлэсь синдэс ишкалтысалды но мыным сётысалды. 16 Тӥледлы зэмлыкез вераме понна-а мон тӥляд тушмонды луи? 17 Моисей законъя улыны курисьёс тӥледлы ӟеч карон сярысь уг сюлмасько. Соос тыршо тӥледыз асьсэ пала карыны, нош монэ тӥ бордысь палэнтыны. 18 Ӟечез сярысь сюлмаськыны котьку но умой, мон тӥ дорын луыку гинэ со медаз луы. 19 Пиналъёсы! Тӥляд улонды бордысь Христос адӟиськытозь, мон нош ик тӥ понна нуны вайись анайлэн курадӟонэныз курадӟисько. 20 Мынам табере, тӥ доры сюрыса, мукет сямен вераськеме потэ, уго мон тӥ пумысен мар вераны ик паймемын.


  21 Тӥ, закон улын улэмды потӥсьёс, вералэ мыным: тӥ уд кылӥське шат, мар вера Моисей закон? 22 Гожтэмын уго: «Авраамлэн кык пиез вал. Одӥгез*а ляльчилэсь, нош мукетыз*б ляльчи луисьтэм кышномуртлэсь вордскемын вал». 23 Ляльчилэсь вордскемез вань нылпиос кадь огшоры вордскиз; нош ляльчи луисьтэм кышномуртлэсь вордскемез Инмар сӥзёнлэн эрикезъя вордскиз. 24 Та котыръяса веран луэ. Та кык сӥзёнъёс: одӥгез Сӥнай гурезьысь потэ, солэсь ляльчиос вордӥсько, та сӥзён возьматэ Агарез. 25 Уго Агарь – со Аравияысь Сӥнай гурезь, со туала Иерусалимез возьматэ, малы ке шуоно Иерусалим но, солэн нылпиосыз но ляльчи радын уло. 26 Нош Инмысез Иерусалим эрико: со – ваньмылы асьмелы анай луэ. 27 Гожтэмын уго:


  «Шулдыръяськы, ноку но нылпи вайисьтэм,

  нылпи ваёнэз тодӥсьтэм!

  Шумпотыса черектӥськы нылпи ваёнэн курадӟымтэ!

  Уго куштэм кышномуртлэн, кузпалэн улӥсь кышномуртлэн сярысь,

  нылпиез эшшо но тросгес луоз».


  28 Агай-вынъёсы, асьмеос Исаак кадь ик сӥзиськонлэн нылпиосыз луиськомы. 29 Кызьы соку вань адямиос кадь огшоры вордскем мурт Духлэн эрикезъя вордскемез улляса возиз, озьы ик али но луэ. 30 Мар бен вера та пумысен Священной Гожтэм? «Ляльчи кышномуртэз, солэсь пизэ но улля, ляльчи кышномуртлэн пиез эрико кышнолэн пиеныз ӵош люкет уз басьты ук». 31 Соин ик, агай-вынъёсы, асьмеос ляльчи кышнолэн ӧвӧл, эрико кышнолэн нылпиосыз луиськомы.

  


  *а4:22 одӥгез – Авраамлэн Измаил пиез; Измаил вордскиз Авраам дорын ляльчиын улэм Агарь нимо Египетысь потэм кышномуртлэсь;


  *б4:22 мукетыз – Авраамлэн Исаак пиез; Исаак вордскиз Авраамлэн зэмос кышноезлэсь – Сарралэсь

  

  
  

  ПАВЕЛ АПОСТОЛЛЭН ГАЛАТИЯЫН УЛӤСЬЁСЛЫ ЫСТЭМ ГОЖТЭТЭЗ


  5-тӥ ЛЮКЕТ


  1 Та эрикез асьмелы Христос сётӥз. Соин ик юн сылэ, нош ик ляльчи-медо луонлэн зӥбет улаз медад сюре шуыса. 2 Тани, мон, Павел, тӥледлы мае верасько: вандӥськон сямез тӥ ортчытӥськоды ке, Христос тӥледлы нокыӵе но пайда уз сёты. 3 Котькудӥзлы вандӥськон сямез ортчытӥсьлы эшшо одӥг пол верасько на: со мурт быдэс законэз быдэсъяса улыны кулэ. 4 Тӥ, законэз быдэсъяса улонэн асьтэдыз шонере поттыны вырисьёс, тӥ Христосэн люкиськиды, дэлет басьтонтэк кылиды. 5 Нош ми духенымы оскон пыр шонере потонэз чидатэк витиськомы. Солы ми юн оскиськиськомы. 6 Иисус Христос бордын улыку, вандӥськонлэн но, вандӥськытэк кылёнлэн но нокыӵе дунлыксы-кулэлыксы ӧвӧл, яратонэн тыр луись оскон гинэ кулэлыко.


  7 Тӥ умой мынӥськоды вал: кин тӥледлы люкетӥз зэмлык бӧрсьы мыныны? 8 Таӵе уж тӥледыз Ӧтись бордысь потэмын ӧвӧл. 9 Пичи гинэ шӧм быдэсак лаиськемез чырсатэ. 10 Мукет сямен уд малпаське, мон кадь ик тӥ но малпаськыны кутскоды шуыса, тае Кузё-Инмарлы оскиськыса верасько; нош тӥлесьтыд визьдэс тугась – котькин со мед луоз – суд улэ сюрытэк уз кыльы. 11 Агай-вынъёс, али но мон вандӥськон сямез тодытӥсько ке, малы бен монэ улляло на? Соку кирос пумысен визь сынаськон быдтэмын луысал. 12 Э, тӥлесьтыд оскондэс тугаса-пожаса улӥсьёс асьсэлэсь асьсэос ӵогыса куштысалзы ке!


  13 Агай-вынъёс, тӥ эрико улон понна ӧтемын, но тӥляд эрикты лулмугор сярысь сюлмаськонлы медаз пӧрмы вал. Тӥ огдэс огды яратыса, юрттӥськыса улэ. 14 Уго быдэс законлэн шорсюлмыз луэ таӵе курон-косон: «Матысьтэ астэ кадь ик яраты». 15 Огдэс огды куртчылӥськоды, йырйиськоды ке, чакласькелэ: огдэс огды чылкак медад быдтэ.


  16 Мон шуисько: Духлы тэрытскыса улэ, соку лулмугорлэн кулэ каронъёсызлы тэрытскыса уд улэ. 17 Уго Духлы мар ярантэм-кулэтэм, лулмугор сое кулэ каре. Нош Духлы мар ярано, сое лулмугор кулэтэм каре: соос огзылы огзы пумитъясько, мае лэсьтэмды потэ, сое тӥ медад лэсьтэ шуыса. 18 Тӥледын Дух кивалтэ ке, соку тӥ Моисей закон улын уд улӥське ни. 19 Лулмугорлэн сьӧлыко ужъёсыз тодмоесь, тани соос: азыса-калгыса улон, юрӟым, кырсь ужъёс лэсьтон; 20 сульдэръёслы-идолъёслы йыбыртъян, веднаськон, тушмонъяськыса улон, керетонъёс, вожъяськон, вожпоттон, даллашонъёс-ченгешонъёс, тупатэк улон, ӧрекчи дышетонъёс, 21 синазькыль карон, адями виён, юыса улон, визьтэмъяськон-укылтэмъяськон но мукет та выллем лек ужъёс. Кызьы азьвыл вералляй, али но тӥледлы верасько: тазьы улӥсьёс Инмар Эксэйлыкын люкет уг басьто.


  22 Духлэн таӵе емышез: яратон, шумпотон, тупаса улон, чидась луон, лякытлык, гажась-жалясь луон, ог-огедлы оскиськымон луон, 23 зӥбыт-востэм луон, возиськыны быгатон. Таӵе сямъёслы пумит закон уг мыны. 24 Христос пала кариськемъёс юрӟым кулэ каронъёсын азэм лулмугорзэс кортӵогазы. 25 Асьмеос Духен улӥськомы ке, соку Духлы кызьы кулэ, озьы ик лэсьтыны но кулэ. 26 Ушъямез-данъямез яратыса ум улэ. Ойдолэ, огмес огмы ум керӟегъяськытэ, огмылы огмы ум вожъяське.

  

  
  

  ПАВЕЛ АПОСТОЛЛЭН ГАЛАТИЯЫН УЛӤСЬЁСЛЫ ЫСТЭМ ГОЖТЭТЭЗ


  6-тӥ ЛЮКЕТ


  1 Агай-вынъёсы! Адями кыӵе ке но сьӧлык лэсьтоно луиз, нош тӥ со сярысь тодӥды ке, соку тӥ, духовной адямиос, сыӵе муртэ зӥбыт-востэм духен визьмалэ. Визь сынаськонэ медад сюре шуыса, асьтэдыз асьтэос но чаклалэ. 2 Ог-огдылэсь секытлыкъёстэс нуллыны юрттӥське, – озьы тӥ Христослэсь законзэ быдэстоды. 3 Ачиз нокин ке но ӧвӧл, нош со ассэ вылӥ луисько шуыса лыдъя ке, со ассэ ачиз озьы пӧя. 4 Котькудӥз аслэсьтыз ужъёссэ ачиз мед эскероз-чаклалоз, соку со, мукетъёсын ассэ ӵошатытэк, аслаз азинсконъёсыныз ушъяськыны быгатоз. 5 Уго котькудӥз адями аслаз улонысьтыз секытлыкъёсты ачиз нуыны кулэ. 6 Инмар кыллы дышетскись муртлэн маиз вань, сое со дышетӥсеныз шори мед люкоз.


  7 Ӧрекчаськонлы эн сётске: Инмар Ассэ сантэманы эрик уг сёты. Адями мае кизе, сое ик со ара. 8 Аслаз лулмугорызлы ярамонзэ кизись, лулмугорыз бордысь сисьмон аралоз. Нош кин Духлы ярамонзэ кизёз, со Дух бордысь бырисьтэм улон аралоз. 9 Ӟеч уж лэсьтыны эн жаде. Ӧм ке лябӟе, кизем бусымес ас дыраз араломы уго. 10 Озьыен, дырмы вань на бере, ойдолэ, вань адямиослы ӟеч уж лэсьтоме, нош уката ик асьме осконысь агай-вынъёсмылы.


  11 Адӟиськоды-а макем бадӟымесь букваосын, ас киыным мон тӥледлы гожтэт гожтӥ. 12 Мугорзылэн вылтусыныз ушъяськыны яратӥсьёс, Христослэн киросэз понна соосты медаз уллялэ-ултӥялэ шуыса гинэ, тӥледыз вандӥськон сямез ортчытыны ёрто. 13 Уго вандӥськемъёс асьсэос но законэз уг чаклало-утё, но туртто, вандӥськон сямез тӥ мед ортчытоды шуыса, – тӥляд мугорыныды ушъяськон понна. 14 Нош Кузё-Инмармылэн Иисус Христослэн киросэныз сяна, мынам номырин но ушъяськеме уг поты. Со кирос бордын мон понна дунне кортӵогамын, мон но дунне понна кортӵогамын. 15 Уго Иисус Христос бордын вандӥськонлэн но, вандӥськытэк кылёнлэн но нокыӵе дунлыксы ӧвӧл. Ваньмызлэсь дуноез со: Инмарлэн кылдытэм выль адямиез луон. 16 Кинъёс та куронэз быдэсъяса уло, соос пӧлын каньыллык, гажаса-жаляса улон мед луоз, Инмарлэн израиль калыкез пӧлын но озьы ик мед луоз.


  17 Азьланяз нокин но мыным куректон медаз ни вайы, уго аслам мугор вылам Кузё-Инмарлэсь Иисуслэсь яраоссэ мон нуллӥсько.


  18 Агай-вынъёсы, Кузё-Инмармылэн Иисус Христослэн дэлетэз тӥляд духеныды валче мед улоз. Аминь.

  

  

  

  ПАВЕЛ АПОСТОЛЛЭН ЕФЕС КАРЫН УЛӤСЬЁСЛЫ ЫСТЭМ ГОЖТЭТЭЗ


  1-тӥ ЛЮКЕТ


  1 Мон, Павел, Инмарлэн эрикеныз быръем Иисус Христослэн апостолэз, Ефесысь Иисус Христослы осконэн улӥсьёслы, вӧсяськись калыклы: 2 Инмар Атаймылэн но Кузё-Инмарлэн Иисус Христослэн дэлетэз, каньыллыкез тӥ бордын мед улоз.


  3 Данъямын мед луоз Инмар, Кузё-Инмармылэн Иисус Христослэн Атаез. Асьмелы Христос бордын Инмысь котькыӵе но духовной ӟечлыкъёс сётыса, Со асьмеды бакель кариз. 4 Дунне кылдытонлэсь азьло Инмар асьмеды Христос бордын бырйиз, Аслаз азяз асьмеос дун-сьӧлыктэмесь, дун-шектэмесь мед луомы, гажан-жалянэн мед уломы шуыса. 5 Аслаз ӟеч эрикезъя Иисус Христос пыр асьмеды Со азьвыл ик Аслыз нылпи карыны малпаз. 6 Солэсь данлыко дэлетсэ мед ушъяломы, сое Со асьмелы, Яратоно Пиез бордын улӥсьёслы, кузьмаз. 7 Яратоно Пиез бордысен, Солэн Вирыныз асьмеос сьӧлыкъёслэсь мозмытскимы. Солэн туж бадӟым гажан-жалянэз ванен сьӧлыкъёсмы куштӥськизы. 8 Бадӟым визьлыкен, валаса Со дэлетсэ асьмелы пачылаз сётӥз. 9 Ачиз ӟеч мылкыд карыса, Со Аслэсьтыз Христосэн герӟаськем малпанэзлэсь ватӥськыса улӥсь зэмлыксэ асьмелы усьтӥз, – 10 Инмарлэн сётэм дырыз вуиз ке, Со Инмысьсэ но, музъем вылысьсэ но Христослэн кивалтэм улсаз ваньзэ огазе кароз.


   11-12 Ваньзэ Лэсьтӥсьлэн малпамезъя-планэзъя, азьвыл ик Аслаз чакламезъя Христос пыр ми, нырысьёсыз Христослы оскисьёс, Инмарлэсь данлыксэ вылэ ӝутон понна люкет басьтӥсьёс луимы. 13 Зэмлыклэсь кылзэ, утиськондылэсь Ӟеч Иворзэ тӥ но кылӥды. Собере Христослы оскыны кутскиды но, Со бордын улэмды понна сӥзем Святой Духез Инмар тӥледлы сётӥз. Озьы, тӥ Солэн адямиосыз луиськоды шуыса, Со возьматӥз. 14 Солэсь данлыксэ вылэ ӝутон понна Святой Дух азьпал люкет басьтонмылэн оскытонэз луэ: Инмар асьмемыз, Аслэсьтыз адямиоссэ, сьӧлыкъёслэсь мозмытоз.


  15 Тӥляд Иисус Христослы осконды, ваньзэс вӧсяськисьёсты яратэмды сярысь кылӥ но, 16 чик дугдылытэк, тӥ понна Инмарлы тау карисько. Тӥ понна вӧсяськисько, 17 Кузё-Инмармылэн Иисус Христослэн Инмарез, данлыклэн Атаез, Сое мед тододы, тӥледлы бадӟым визьлыклэсь но усьтӥськонлэсь Духсэ мед сётоз шуыса. 18 Сюлэмдылэсь синъёссэ мед югдытоз, тӥ мед тододы, кыӵе со оскиськон, кудаз Со тӥледыз ӧтиз. Макем бадӟым, дано вӧсяськись калыклэн басьтоно люкетэз, 19 макем бадӟым, лыдъянтэм асьмелы, Инмарлы оскисьёслы, Солэн сётэм кужымез! 20 Инмар Аслэсьтыз кужымзэ Христос пыр возьматӥз, Сое кулэмысь улӟытыса султытӥз но Инмысен Аслаз бурпалаз пуктӥз, 21 котькыӵе кузёйыръёслэсь но кивалтонъёслэсь, кужымъёслэсь но кузёяськонъёслэсь, котькыӵе нимлэсь-данлэсь но таяз улон даурын гинэ ӧвӧл, вуонояз даурын но вылӥегес кариз. 22 Инмар ваньзэ Христослэн пыд улаз тэрытскись кариз. Сое ваньмызлэсь вылӥе пуктӥз, Черклы йыр кариз, 23 нош Черк Солэн Мугорыз луэ, Христос ваньзэ тырмытыса, пачылмытыса возе.

  

  
  

  ПАВЕЛ АПОСТОЛЛЭН ЕФЕС КАРЫН УЛӤСЬЁСЛЫ ЫСТЭМ ГОЖТЭТЭЗ


  2-тӥ ЛЮКЕТ


  1 Тӥ но асьтэлэн йыружъёсыныды, сьӧлыкъёсыныды сэрен кулэмын вал ни, 2 сьӧлыкъёс пӧлын улыкуды, та дуннеын улонлэн сямъёсызъя, али но Инмарлы пумитъяськисьёсын кивалтыса улӥсь омырын кузёяськись эксэйлы, со духлы тэрытскыса улӥды. 3 Азьвыл асьмеос но соос кадь ик лулмугормылэн кулэяськонъёсызлы тэрытскыса, лулмугормылэсь но малпанъёсмылэсь кулэ каронъёссэс быдэсъяса улӥмы. Куке но ваньмы асьмеос, мукет адямиос кадь ик, Инмарлэсь вожпотонзэ чиданы кылем нылпиос вал. 4 Но гажан-жалянэн узыр Инмар, Аслаз быдӟым яратонэныз яратӥз 5 асьмеды, – йыружъёсмы понна кулэмъёсты, Христосэн валче улӟытӥз, – Инмарлэн гажан-жалянэныз тӥ утемын вал. 6 Соин ӵош кулэмысь улӟытӥз но Инмысен Иисус Христос борды пуктӥз, – 7 асьмелы, Иисус Христос бордын улӥсьёслы, Аслэсьтыз ӟеч мылкыдзэ, дэлетлэсь туж бадӟым узырлыко луэмзэ вань вапумъёс ӵоже возьматон понна. 8 Уго оскон пыр тӥ Инмарлэн гажан-жалянэныз утемын. Но со утиськон тӥ бордысь уг поты, со – Инмарлэн кузьымез. 9 Уж понна но со ӧвӧл, нокин но медаз ушъяськы. 10 Асьмеды Инмар кылдытӥз, Иисус Христос бордын ӟеч ужъёс лэсьтыса улон понна асьмеды Со кылдытӥз. Ӟеч ужъёс лэсьтыса мед уломы шуыса, Инмар азьвыл ик соосты дасяз.


  11 Тодады вае: кылдэмдыя тӥ куке но язычникъёс вал. Вандӥськон сямзы мугор вылын, адями киын гинэ лэсьтэм ”вандӥськемъёс” шуыса нимаськисьёс тӥледыз ”вандӥськымтэос” шуо вал. 12 Тодады вае: со виын тӥ Христостэк улӥды. Израиль калыклэсь тӥ палэнтэмын вал, сӥзиськонлэсь курон-косонъёссэ уд тодӥське вал, оскиськонды ӧй вал, дунне вылын Инмарлы осконэз тодытэк улӥды. 13 Нош табере тӥ, куке но Инмарлы кыдёкын сылӥсьёс, Иисус Христос бордын, Солэн Вирыз пыр Инмарлы матэ луиды.


  14 Уго асьмелэн тупаса улонмы – Со Ачиз. Еврейёсты но язычникъёсты Со одӥг калык кариз, куспамы сылӥсь могӟетэз – тушмонъяськыса улонэз – Аслаз лулмугорыныз куашкатӥз. 15 Моисейлэсь курон-косонъёсын законзэ воштӥз. Ачиз бордын кык калыклэсь одӥгзэ – выльзэ адямиез – кылдытӥз, асьмелы тупаса улон вайиз. 16 Кирос бордын кулыса, кыксэ калыкъёсты одӥг мугор, Инмарен тупась кариз, куспазы тушмонъяськыса улонэз быдтӥз. 17 Христос лыктӥз но тӥледлы, кыдёкысьёслы, милемлы, матысьёслы но, тупаса улон тодытыны кутскиз, 18 малы ке шуоно Иисус пыр, одӥг Духен асьмеос Атай доры кариськыны быгатӥськомы.


  19 Озьыен, табере тӥ мурт адямиос, пыртос калык ӧвӧл ни, табере тӥ вань вӧсяськисьёсын ӵош одӥг семья, Инмарлэн адямиосыз луиськоды. 20 Апостолъёслэн но пророкъёслэн юнматэм инъет вылазы тӥ ӝутэмын, нош со инъетлэн возись изэз Ачиз Иисус Христос луэ. 21 Со бордын быдэс юрт возиське, радысь радэ пуктӥськыса вылӥе ӝутӥське но Кузё-Инмарлэн святой храмез луэ. 22 Христос бордын улыса, тӥ но мукетъёсын ӵош Дух пыр Инмарлэн улон юртэз луиськоды.

  

  
  

  ПАВЕЛ АПОСТОЛЛЭН ЕФЕС КАРЫН УЛӤСЬЁСЛЫ ЫСТЭМ ГОЖТЭТЭЗ


  3-тӥ ЛЮКЕТ


  1 Со понна ик мон, Павел, тӥледлы, язычникъёслы луыса, Иисус Христослэн пытсэтын пукисез луи. 2 Тӥ кылӥды, дыр, ини, тӥледлы Инмарлэсь гажан-жалянзэ тодытон мыным сётэмын вал шуыса. 3 Инмар мыным ватӥськыса улӥсь зэмлыкез усьтӥз, со сярысь мон вылӥын вакчияк тӥледлы гожтӥ ни. 4 Сое лыдӟыса, тодыны быгатоды, кызьы мон Христос сярысь ватӥськыса улӥсь зэмлыкез валаны кутски. 5 Азьвыл улэм адямиослы та ватӥськыса улӥсь зэмлык ивортэмын ӧй вал, кызьы сое али Христослэн святой апостолъёсызлы, пророкъёслы Святой Дух усьтӥз. 6 Усьтӥськем зэмлыклэн пуштросэз луэ та: мукет калыкъёс но Ӟеч Ивор пыр люкет басьтӥсьёс луо, соос иудейёсын ӵош одӥг мугор кылдыто но Иисус Христос бордын сӥзиськонэз басьтыны быгато. 7 Инмарлэн мыным сётэм дэлетэныз, кужыменыз Инмарлэсь Ӟеч Иворзэ тодытонын мон ужась-тыршись луи. 8 Мыным, вӧсяськисьёс пӧлысь самой покчиезлы, таӵе дэлет сётэмын: Христослэсь мертаны луонтэм узырлыксэ – Ӟеч Иворез – язычникъёслы тодытон 9 но Инмар малпанлэсь ватӥськыса улӥсь зэмлыксэ ваньмызлы усьтон. Сое, пумтэм вапумъёсысен кутскыса, Иисус Христос пыр ваньзэ кылдытӥсь Инмар Ас бордаз ватыса возиз. 10 Черк пыр Инмысь вылӥ Кылчинъёслы, Ин кужымъёслы Инмарлэн пӧртэм пумо туж бадӟым визьлыкез табере тодмо мед луоз. 11 Пумтэм вапумъёслэсь азьло ик лэсьтыны чакламез Инмар Кузё-Инмармы Иисус Христос пыр быдэстӥз. 12 Христос бордын улыса, Солы оскон пыр асьмеос кышкасьтэм луимы, Инмар доры кариськыны оскиськон басьтӥмы. 13 Со понна ик мон тӥледыз курисько: тӥ понна мыным курадӟонъёс чидано луэ шуыса, ӝоже эн усе – мынам та курадӟонэ тӥледлы дан ваёз.


  14 Со понна ик мон Кузё-Инмармылэн Иисус Христослэн Атаез азьын пыдесъяськыса сылӥсько, 15 Кудӥз бордысь Инмысез но, музъем вылысез но котькудӥз выжы-улы аслыз ним басьтэ. 16 Инмарлэсь курисько: Аслаз данлыкез узыр луэмен, Аслаз Духеныз тӥлесьтыд лулдэс-сюлэмдэс мед юнматоз. 17 Осконды пыр Христос сюлмады мед интыяськоз, яратон вылэ пыкиськыса, тӥ выжы мед лэзёды, соин мед юнматскоды.  18-19 Вань вӧсяськисьёсын ӵош, Инмарлэн дэлетэныз-ӟечлыкеныз пачылмыса улон понна, валаны мед быгатоды, мед тододы макем паськыт но кузь, макем мур но ӝужыт Христослэн яратонэз. Со котькыӵе тодонлыклэсь но вылӥын.


  20 Дан Солы, Кин асьме пушкын ужась кужыменыз, мае куриськомы яке мар сярысь малпаськом-сюлмаськиськом, бадӟымлэсь но бадӟымгес ӟечлык сётыны быгатэ. 21 Иисус Христос бордын быдэс Черк вапумысь вапумъёсы, выжыысь выжые Инмарез данъяса мед улоз. Аминь.

  

  
  

  ПАВЕЛ АПОСТОЛЛЭН ЕФЕС КАРЫН УЛӤСЬЁСЛЫ ЫСТЭМ ГОЖТЭТЭЗ


  4-тӥ ЛЮКЕТ


  1 Кузё-Инмарлы оскеме понна мон пытсэтын пукись луи. Сюлворыса курисько: Инмарлэн ӧтем улонэзлы тупамон улэ: 2 востэм, зӥбыт улэ; ваньзэ чидалэ, огдэс огды гажалэ-яратэлэ. 3 Одӥг духен тупаса, огмылкыдын улыны тырше. 4 Одӥг мугор, одӥг дух; озьы ик, кызьы вань одӥг гинэ оскиськонды но, кудаз тӥледыз Инмар ӧтиз. 5 Вань одӥг Кузё-Инмар, одӥг оскон, одӥг пылатон. 6 Вань одӥг Инмар, Кудӥз ваньмызлы Атай луэ. Со ваньмызлэсь вылӥын, Со ваньмыз пыр, Со ваньмы бордын.


  7 Христослэн висъям мертэтэныз котькудмылы асьмелы нимысьтыз дэлет сётэмын. 8 Соин ик шуэмын уго:


  «Со вылӥе ӝутскиз, пленэ сюремъёсты Аслыз басьтӥз,

  адямиослы саламъёс-кузьымъёс сётъяз».


  9 Нош «ӝутскиз» шуэм мае возьматэ? Сое ик уг шат, кызьы Со азьвыл ик музъемлэн пыдэсказ васькиз? 10 Васькись Со ик вань но, Кин Аслаз дэлетэныз дуннеез пачылмытон понна вань инъёслэсь вылӥе ӝутскиз. 11 Одӥгъёссэ Со апостол, мукетъёссэ пророк, куд-огзэ Ӟеч Ивор тодытӥсь, куд-огзэ возьмась-пастырь, куд-огзэ дышетӥсь карыса пуктӥз. 12 Со соосты Христослэсь Мугорзэ юнматонын вӧсяськись калыкез ужаны-тыршыны дасян понна пуктӥз, – 13 ваньмы асьмеос одӥг осконэ, Инмар Пиез тодонэ вуытозямы, Христослэн тыр луонэзлэн арескозяз быдэ вуытозямы. 14 Ялан вож нуныос кадесь асьмеос медам ни луэ, кескич адямиослэн пӧяськон ужъёс пыр малпам олокыӵе но дышетонъёсынызы тунсыкъяськонъёслэн тулкымзы асьмеды азьлань-берлань медаз ни нуллы. 15 Зэмлыкез яратыса верамы ке, соку асьмеос котьмар ласянь ваньмызлы Йыр луись Христос дорозь будысалмы. 16 Христослэн кужыменыз Мугорлэн вань ёзъёсыз пӧртэм пумо герӟетъёсын куспазы огазеясько, юнматӥсько. Котькуд люкет солы кулэ ужез быдэсъя ке, соку яратон пыр Мугор будэ, юнма.


  17 Соин ик мон верасько но Кузё-Инмарлэн нимыныз сюлворисько: лэсянтэм-кулэтэм малпанъёсын язычникъёс кадь эн ни улэ. 18 Соос визьмынызы сураськемын, Инмар бордын улонлэсь палэнскемын, уго соос тодӥсьтэм-валасьтэм, пеймыт калык, сюлэмъёссы измемын. 19 Визьзэс ыштон доры вуизы ни соос: азыса-калгыса уло, котькыӵе кырсь-юрӟым ужез пичи но возьдаськытэк лэсьто. 20 Таӵе улонлы Христослэсь тӥ ӧд дышетске, – 21 тӥ Со сярысь кылӥды, Со бордын дышетскиды – уго зэмлык Иисус бордын. 22 Со дышетонъя тӥледлы азьвыл улон сямдылэсь но ӧрекчи куронъёсын сэрен сисьмоно вужмем адями луондылэсь куштӥськыны кулэ. 23 Визьмыныды, духеныды мед выльмоды, 24 выль адями мед луоды, уго сое Инмар, Аслыз укшатыса, шонерлык, зэмлык, дун-сьӧлыктэм улон понна кылдытӥз.


  25 Соин ик, ӧрекчаськемысь дугдэ но асьтэлэн матысьтылы шонер кылъёсты гинэ вералэ, малы ке шуоно ваньмы асьмеос одӥг Мугорлэн люкетъёсыз луиськомы. 26 Йырды кур луиз ке, эн сьӧлыкалэ: шунды пуксьыса медаз вуы, йыркуръяськонды мед кысоз; 27 диаволлы инты эн кельтэ. 28 Кин азьвыл лушкаськыса улӥз, азьланяз медаз ни лушкаськылы. Эсьмаса, умойгес мед ужалоз но, ас киыныз пайдаё маке лэсьтыса, ёрмыса улӥсьлы маке но сётыны мед быгатоз. 29 Нокыӵе но сисьмем кыл тӥляд ымысьтыды медаз поты, ӟечъёсыз гинэ, осконэз юнматӥсь-дышетӥсь кылъёс гинэ ымысьтыды мед потозы, кылзӥськисьёслы соос пайда мед ваёзы. 30 Инмарлэсь Святой Духсэ ӝоже эн уськытэ, мозмытскон нуналды вуыкулы Солэн печатеныз тӥ пусъемын. 31 Керӟегъяськыса, йыркуръяськыса, вожпоттыса, лек кылъёсын керетыса улон вань урод ужъёсын ӵош тӥ пӧлысь быдтэмын луыны кулэ. 32 Ог-огеныды лякытэсь, гажась-жалясесь луэ, огдылэсь огды сьӧлыкъёстэс куштэ, кызьы Инмар Христос пыр тӥлесьтыд сьӧлыкъёстэс куштӥз.

  

  
  

  ПАВЕЛ АПОСТОЛЛЭН ЕФЕС КАРЫН УЛӤСЬЁСЛЫ ЫСТЭМ ГОЖТЭТЭЗ


  5-тӥ ЛЮКЕТ


  1 Инмарлэн яратоно нылпиосыз луиськоды бере, Инмарлэсь адӟем карыса улэ. 2 Яратонэн улэ, кызьы Христос асьмеды яратӥз но асьме понна Ассэ Инмарлы курбон сётӥз, – ческыт зыно, Инмарлы ярась курбон сётӥз.


  3 Азыса-калгыса улон, пӧртэм юрӟым-кырсь ужъёс, барыш люкан сярысь тӥ пӧлын вераськон ик медаз потылы. Вӧсяськись калык сыӵе ужъёсты лэсьтыны кулэ ӧвӧл. 4 Озьы ик, юрӟым кылын вераськон, юнме супыльтон, серекъян-горон но тӥледлы уг тупало, соос интые тӥ дорысь тау карон кылъёс мед кылӥськозы. 5 Тодэлэ уго: нокудӥз но азыса-калгыса улӥсь, юрӟым-кырсь ужъёс лэсьтӥсь, барыш люкаса улӥсь – сульдэръёслы-идолъёслы йыбыртъясь – Христослэн, Инмарлэн Эксэйлыказ люкет уз басьты.


  6 Йӧнтэм кылъёсын нокин но тӥлесьтыд визьдэс медаз сына, медаз пӧя, уго со понна тэрытскытэк улӥсьёс вылэ Инмарлэн вожпотонэз лыктэ. 7 Соин ик сыӵе муртъёсын эн эшъяське. 8 Куке но тӥ пеймытлык вал, нош табере, Кузё-Инмар бордын улыса, югытлык луиды. Югытлыклэн нылпиосыз кадь улэ ук. 9 Духлэн емышъёсыз таӵеесь: ӟеч сямо луон, шонерлыко, зэмлыко улон. 10 Инмарлы ярамон луоноез сярысь тодыны тырше. 11 Емыш сётӥсьтэм пеймытлыклэн ужъёсаз эн пыриське, соосты шарае, кыре поттэ. 12 Уго сыӵе адямиос сярысь, мар соос лушкемен лэсьто, вераны ик возьыт. 13 Ваньмыз та ужъёс югыт азьын шарае поттӥсько. Уго югыт ваньзэ шарае поттэ, со ачиз югыт. 14 Соин ик шуэмын:


  «Султы, кӧлӥсь, кулэмысь улӟыса султы, Христос тонэ югдытоз».


  15 Чаклаське, сак улэ, укылтэмъёс кадь эн улэ, визьмо муртъёс кадь улэ. 16 Дырдэс юнме эн быдтэ, кескич нуналъёс вуэмын уго. 17 Укылтэмесь эн луэ, Инмарлэсь эриксэ валаны тырше. 18 Винаез кудӟытозяды эн юэ, со бордысь азыса-калгыса улон потэ; Духен тыр луыса улэ. 19 Куспады псалом чирдыса, данъян кылбуръёсын, духовной кырӟанъёсын ог-огдэс визьмалэ. Вань сюлмысьтыды кырӟаса, Кузё-Инмарез данъяса улэ. 20 Асьмелэн Кузё-Инмармылэн Иисус Христослэн нимыныз котьку но ваньмыз понна Инмар Атайлы тау каре. 21 Инмарлэсь кышканэн ог-огдылы тэрытске.


  22 Кышномуртъёс! Кузё-Инмарлы кадь кузпалъёстылы тэрытске, 23 малы ке шуоно пиосмурт кышноезлы йыр луэ озьы, кызьы Христос Черклы йыр луэ. Со ик Черклэн – Мугорлэн – Утисез луэ. 24 Кызьы Черк Христослы тэрытске, озьы ик кышномуртъёс но асьтэлэн кузпалъёстылы котьмар ласянь тэрытске.


  25 Пиосмуртъёс! Яратэлэ асьтэлэсь кышноостэс, кызьы Христос Черкез яратӥз, со понна Со Аслэсьтыз улонзэ сётӥз. 26 Сое Со вуын дун-сьӧлыктэм кариз, кыл пыр чылкытатӥз, 27 Аслаз азяз чик виштытэм, чик шектэм, нокыӵе изъянэз луисьтэм данлыко Черкез султытон понна, дун-сьӧлыктэм, дун-шектэм сое карон понна. 28 Озьы ик воргоронъёс но асьсэлэсь кышнооссэс асьсэлэсь мугорзэс кадь яратыны кулэ: кин кышнозэ яратэ, со ассэ яратэ. 29 Уго нокин но, ноку но аслэсьтыз мугорзэ синазькыль ӧз на кары, котькудӥз адями ас мугорзэ сюдэ, шунтэ озьы, кызьы Кузё-Инмар но Черкез сюдэ, шунтэ, 30 малы ке шуоно асьмеос Христослэн Мугорызлэн люкетъёсыз луиськомы, Солэн Мугорызлэсь, Солэн лыосызлэсь кылдэмын луиськомы. 31 Соин ик адями аслэсьтыз атайзэ, анайзэ кельтоз но аслаз кышноез борды лякиськоз, соос кыкназы одӥг лулмугор луозы. 32 Та ватӥськыса улӥсь зэмлык паймымон мур, мон верасько Христос сярысь, Черк сярысь. 33 Котькудӥз тӥ пӧлысь аслэсьтыз кышнозэ ассэ ачиз кадь мед яратоз; нош кышномурт аслэсьтыз картсэ гажаса, сӥлы карыса мед улоз.

  

  
  

  ПАВЕЛ АПОСТОЛЛЭН ЕФЕС КАРЫН УЛӤСЬЁСЛЫ ЫСТЭМ ГОЖТЭТЭЗ


  6-тӥ ЛЮКЕТ


  1 Нылпиос! Кузё-Инмарлы ярамон мед луоды шуыса, анай-атайёстылы тэрытске, уго тазьы улон – со шонер улон. 2 «Атайдэ но анайдэ сӥлы кар – тазьы вера сӥзиськонэз ванё нырысетӥез курон-косон, – 3 тыныд умой мед луоз, музъем вылын кема мед улод». 4 Тӥ но, атайёс, асьтэлэсь нылпиостэс эн керӟегъяськытэ, Кузё-Инмарлэн дышетонэз, валэктон-визьманъёсыз вылэ пыкиськыса, соосты будэтэ.


  5 Ляльчиос! Асьтэлэн музъем вылысь кузёостылы Христослы кадь чылкыт сюлмыныды, кышкаса, куалектыса тэрытске. 6 Адямиослы возьматскон понна гинэ ӧвӧл, кызьы адямиослы кельшыны тыршисьёс лэсьто, нош тӥ, Христослэн ляльчиосыз, Инмарлэсь эриксэ лулысь-сюлмысь быдэсъялэ. 7 Адямиослы кадь ӧвӧл, Кузё-Инмарлы кадь лулысь-сюлмысь тыршыса улэ. 8 Тодэлэ, котькудӥз но адями ӟеч ужез понна Кузё-Инмарлэсь кузьым басьтоз – ляльчи-а со яке эрико адями-а со. 9 Тӥ но, кузёос, ляльчиосыныды тазьы улэ: кышкатыса-курдатыса соосты эн возе. Тодэ: тӥляд но, соослэн но Инмын одӥг Кузё-Инмарды. Со ваньзэ одӥг кадь яратэ, огзэ но улӥё-вылӥё уг кары.


  10 Эшшо тае верало на: агай-вынъёсы, Кузё-Инмар бордын, Солэн туж бадӟым кужмыныз юнматске. 11 Диаволлэн кескич ужъёсызлы пумит сылыны тӥ мед быгатоды шуыса, Инмарлэсь вань ожмаськон тӥрлыкъёссэ вылады дӥсялэ, 12 малы ке шуоно асьмеос ум нюръяськиське адями луллы, мугорлы пумит, асьмеос нюръяськиськомы сьӧд кужымъёслы, соослэн кузёоссылы пумит – пеймыт дуннеен кивалтӥсьёслы, инмысь урод духъёслы пумит. 13 Соин ик Инмарлэсь ожмаськон тӥрлыкъёссэ дӥсялэ, урод нунал вуиз ке, соослэн пумитазы султыны, ваньзэ чиданы но пумозяз возиськыны мед быгатоды. 14 Султэ, юн сылэ, кусъёстэс зэмлыкен думе, шонер улонлэсь корт дӥсьсэ дӥсялэ. 15 Тупаса улон сярысь Ӟеч Иворез тодытыны пыдысьтыды пыдкутчанды дась мед луоз. 16 Эшшо осконлэсь щитсэ кияды басьтэ, соин кескичлэсь ӟырдатыса лэзьям вань ньӧлъёссэ кысыны быгатоды. 17 Эшшо, утиськонлэсь корт изьызэ басьтэ, Духлэсь мечсэ – Инмар Кылэз – кияды кутэ. 18 Духен тыр луыса, ялан вӧсяськыса, молитваос лыдӟыса, сэзь-йыгмыт улэ. Вань вӧсяськись калык понна сюлмысьтыды вӧсяське. 19 Инмар кыл сярысь вераськыны кутски ке, соку ик мон кышкатэк Ӟеч Иворлэсь ватӥськыса улӥсь зэмлыксэ усьтыны мед быгатом шуыса, мон понна но вӧсяське. 20 Жильые дурылыса ыстэм мурт мон, Ӟеч Ивор понна ужасько-тыршисько. Кызьы кулэ, озьы, кышкатэк Ӟеч Иворез мед тодытысал шуыса, мон понна вӧсяське.


  21 Нош тӥляд мынэсьтым югдурме, ужъёсме тодэмды потӥз ке, ваньмыз сярысь тӥледлы Тихик ивортоз, – гажано братмы, Кузё-Инмарлы оскымон ужась-тыршись. 22 Сое мон тӥ доры со понна ыстӥсько: ми сярысь иворъёсты тӥ мед тододы но тӥлесьтыд сюлэмдэс со мед буйгатоз шуыса.


  23 Инмар Атайлэсь но Кузё-Инмарлэсь Иисус Христослэсь агай-вынъёслы каньыллыко, яратыса, оскыса улон сӥзисько. 24 Кузё-Инмармес Иисус Христосэз ваньмызлы пумтэм мур яратӥсьёслы Инмар дэлетсэ мед сётоз. Аминь.

  

  

  

  ПАВЕЛ АПОСТОЛЛЭН ФИЛИППЫ КАРЫН УЛӤСЬЁСЛЫ ЫСТЭМ ГОЖТЭТЭЗ


  1-тӥ ЛЮКЕТ


  1 Иисус Христослэн ляльчиосыз Павелэн Тимофей Филиппы карысь епископъёслы, диаконъёслы, Иисус Христос бордын вань вӧсяськисьёслы салам верало. 2 Инмар Атаймылэн но Кузё-Инмарлэн Иисус Христослэн дэлетэз, каньыллыкез тӥ пӧлын мед улоз.


  3 Тӥледыз тодам вайыкум, мон ялан Инмарлы тау карисько. 4 Котьку вӧсяськыкум, ваньды понна шумпотыса вӧсяськисько, 5 уго нырысетӥ нуналысен кутскыса туннэ нуналозь ик Ӟеч Иворез тодытонэ тӥ пыриськиськоды. 6 Мон юн оскисько, тӥ пушкын ӟеч ужез мытӥсь Инмар Иисус Христослэн лыктоно нуналозяз сое пумозяз вуттоз шуыса. 7 Ваньды сярысь тазьы малпаны мынам муге вань уго, малы ке шуоно тӥ – мынам сюлэмам, мон жильыетын пукыкум но, Ӟеч Иворез утьыкум-вӧлмытыкум но, тӥ ваньды мон кадь ик, Инмар дорысь ӟечлык-дэлет басьтӥсьёс луиськоды. 8 Одӥг Инмар тодэ, кызьы мон тӥледыз ваньдэс Иисус Христослэн яратонэныз яратӥсько. 9 Мон вӧсяськисько, тодон-валан, визьлык басьтыса, тӥляд яратонды эшшо но эшшо мед будоз, 10 ӟечсэ бырйыны быгатӥсесь мед луоды, Христослэн лыктон нуналаз тӥ чылкытэсь, шектэмесь мед луоды шуыса. 11 Инмарез данъян, ушъян понна Иисус Христос тӥледыз шонер улонлэн емышеныз тыр мед кароз.


  12 Но мынам потэ, агай-вынъёсы, тӥ мед тододы, Ӟеч Иворез тодытонын мынам кылдэм югдуре берекетлы луиз шуыса. 13 Озьы Христос понна мынам жильыетэ сюреме эксэй юртын возьмаськисьёслы, ваньмызлы мукетъёсызлы но тодмо луиз. 14 Агай-вынъёс пӧлысь тросэз мынам жильыетын пукеменым сэрен, Кузё-Инмар бордын юнматскыса, чик кышкатэк, эшшо но золгес Инмар кылэз тодытыны кутскизы.


  15 Зэм но, куд-огъёсыз вожъяськыса, куд-огъёсыз вожпотон мылкыдын улыса, нош мукетъёсыз ӟеч мылын-кыдын Христос сярысь тодыто.  16-17 Одӥгъёсыз ӟеч мылын-кыдын тодыто, уго соос тодо, мон Евангелиез утьыны пуктэмын шуыса; нош мукетъёсыз, вожпотон мылкыдын улӥсьёс, мынэсьтым зӥбетме секытгес карыны малпаса, Христосэз чылкыт сюлэмен уг тодыто. 18 Нош мар-о бен? Ӟеч мылкыдтэк-а яке ӟеч мылын-кыдын-а – котькызьы Христос сярысь мед тодытозы, – мон солы шумпотӥсько, шумпото но. 19 Тодӥсько уго, тӥляд вӧсяськеменыды но Иисус Христослэн Духезлэн юрттэтэз пыр та мыным утиськонлы луоз. 20 Мон чидатэк витисько но оскиськисько, номырин возьытэ уськытэмын уг луы шуыса, кышкасьтэм луыса, улон-вылонэ пыр Христос данэ потоз али но, котьку но – я мон улэп-а луо, я кулэмын-а луо. 21 Христос – со мынам улонэ, нош кулон – мынам ӟеч адӟонэ. 22 Та дуннее улыны кылёно ке, со мынам ужелы емыш вае. Но соку мон уг тодӥськы, мае мыным бырйыны, – 23 соиз но, таиз но мынэсьтым мылкыдме лӧпкытэ. Таисьтыз дуннеысь кошкыса, Христосэн огазе кариськеме потэ, – тазьы ке луоно, со вераны луонтэм умойгес. 24 Но тӥ понна умойгес луоз, мон улэп ке кыли. 25 Но мон тае ӟеч тодӥсько: осконын тӥляд азинлыкты, шумпотонды мед луоз шуыса, мон тӥ пӧлы улэпен кылё но тӥледын ваньмыныды огазьын уло. 26 Тӥ доры эшшо одӥг пол лыктоно луи ке, мон пыр Иисус Христосэн ушъяськонды эшшо но мед йылоз шуыса.


  27 Христослэн Ӟеч Иворезлэн куронэзлы ярамон улэ. Дорады лыктыса, тӥледыз адӟи ке, ӧй ке но лыкты тӥ доры, – мон тӥ сярысь мед кылысал, одӥг духен улӥськоды, Евангелие понна, оскон понна огкылысь нюръяськиськоды шуыса. 28 Тушмонъёслэсь чик эн кышкалэ. Соос понна та быронзылэн тодметэз луэ, нош тӥ понна – утиськонлэн тодметэз. Та Инмарлэн сётэмез луэ. 29 Малы ке шуоно тӥледлы Христос понна Солы оскон гинэ ӧвӧл, Со понна курадӟон адӟон но сётэмын. 30 Кыӵезэ нюръяськонэз мон нуи, сыӵезэ ик тӥ но нуиськоды. Ас синмыныды адӟиды сое, али но кылӥськоды, нюръяськисько шуыса.

  

  
  

  ПАВЕЛ АПОСТОЛЛЭН ФИЛИППЫ КАРЫН УЛӤСЬЁСЛЫ ЫСТЭМ ГОЖТЭТЭЗ


  2-тӥ ЛЮКЕТ


  1 Озьыен, Христос бордысь мылкыддэс ӝутон шедьтӥськоды ке, солэн яратонэз тӥледыз буйгатэ ке, Дух пыр куспады герӟаськиськоды ке, гажан-жалянды, ӟеч карыны сюлмаськонды вань ке, 2 соку тӥ монэ пумтэм юн шумпоттӥськоды; одӥг малпанэн улэ, ог-огдэс яратэ, огмылкыдын, тупаса улӥсесь луэ. 3 Номыре но эн лэсьтэ, асьтэлы гинэ пайда басьтыны турттыса, ушъян-данъянэз эн яратэ. Асьтэдыз покчи каре, нош мукетъёссэ асьтэ сярысь умоесьгес шуыса лыдъялэ. 4 Нокин но ас сярысьтыз гинэ медаз сюлмаськы, мукетъёс сярысь но мед сюлмаськоз. 5 Тӥ сыӵе ик мылкыдын улэ, кыӵе мылкыдын Иисус Христос улэ: 6 Со Инмарлэн тусыз-образэз луыса вылысь Инмарен огкадь луон борды кутӥськыса ӧз улы. 7 Со Ассэ Ачиз покчи кариз, ляльчи кариськиз, адями луыса вордскиз, вылтусызъя адями кадь луиз. 8 Ассэ зӥбыт-востэм кариз, тэрытскыса виёнлы сётӥськиз – кирос бордын кулонлы. 9 Соин ик Инмар Сое ваньмызлэсь вылӥ кариз, Солы котькыӵе но нимлэсь вылӥ ним сётӥз, 10 Иисуслэн нимыз азьын Инмын но, музъем вылын но, дунне пыдэсын но улӥсьёс пыдесъяськыса мед йыбырттозы шуыса. 11 Инмар Атайлэсь данзэ ӝутон понна ваньзы соос ватытэк-танытэк мед вералозы, Иисус Христос Кузё-Инмар луэ шуыса.


  12 Озьыен, гажаноосы, кызьы тӥ котьку но кылзӥськисесь вал, мон тӥ пӧлын луыку гинэ ӧвӧл, нош али уката но мон тӥ пӧлын луымтэ дыръя. Асьтэлэн утиськонды понна кышкаса, куалекъяса тырше. 13 Аслыз ярамон луон понна Инмар тӥлесьтыд мылкыддэс ӝутэ, ӟеч ужъёс тӥледыз лэсьтытэ. 14 Ваньзэ керӟегъяськытэк, керетытэк лэсьтэ. 15 Сьӧлыко, сӧриськем калык пӧлын тӥ Инмарлэн дун-шектэм пиналъёсыз мед луоды. Соос понна тӥ шунды кадь пиштыса улэ. 16 Евангелиея улэ, Христослэн лыктон нуналаз мон данъяськыны мед быгатысал, юнме ӧй тыршы, юнме ӧй ужа шуыса. 17 Тӥляд оскондылы ужаме-тыршеме понна курбонлы ке но пӧрми, мон шумпотӥсько, тӥледын огазьын шумпотӥсько. 18 Тӥ но шумпотэ, монэн валче шумпотэ.


  19 Кузё-Инмар Иисус эриксэ сётӥз ке, ӝоген тӥ доры Тимофеез ыстыны малпасько, тӥляд улон югдурды сярысь иворъёс тодэм берам мон но лулыным-духеным мед буйгасал. 20 Мынам ӧвӧл уго мукетыз со кадь тыршисез, тӥ сярысь сокем юн сюлмаськисез, – 21 уго ваньзы асьсэлы ярамонзэ утчало, Иисус Христослы ярамонзэ уг утчало. 22 Нош Тимофейлэсь оскиськымон луонзэ тӥ тодӥськоды, малы ке шуоно со монэн ӵош атаеныз кадь Ӟеч Ивор тодытыса ветлӥз. 23 Азьпалан асэным мар луонэз тодӥ ке, мон малпасько, соку ик сое ыстыны. 24 Кузё-Инмарлэн эрикез вань ке, ачим но ӝоген тӥ доры вуо шуыса малпасько.


  25 Нош мон Епафродитэз тӥ доры берен ыстыны кулэ шуыса лыдъясько, аслэсьтым братме, ӵош ужан, ӵош тыршон эшме, тӥлесьтыд ыстэм мурттэс, ёрмыса улон дыръям со мыным юрттӥськыса ужаз. 26 Солэн ваньдэс тӥледыз туж адӟемез потэ, со юн куректэ, висёнэз сярысь ивор тӥ доры вуэм шуыса. 27 Со уго кулоно кадь висе вал, нош Инмар сое жаляз. Сое гинэ ӧз жаля, монэ но жаляз – куректон-кайгу вӧзам куректон-кайгу ӧз ватса. 28 Соин ик мон сое ӝоггес тӥ доры берыктӥсько, сое выльысен адӟыса, тӥ мед шумпотоды, мынам но сюлэмшугъяськонэ ичигес мед луоз шуыса. 29 Сое, Кузё-Инмарлэсь адямизэ, шумпотыса пӧлады кутэ, со кадь адямиосты гажаса, сӥлы карыса возе, 30 со уго Христослэн ужез понна кулӥське вал ни. Ас улонзэ жалятэк, мыным юрттӥськыса лэсьтӥз сое, мае тӥ мыным лэсьтыны ӧд быгатэ.

  

  
  

  ПАВЕЛ АПОСТОЛЛЭН ФИЛИППЫ КАРЫН УЛӤСЬЁСЛЫ ЫСТЭМ ГОЖТЭТЭЗ


  3-тӥ ЛЮКЕТ


  1 Агай-вынъёсы, Кузё-Инмар бордын шумпотыса улэ. Тӥледлы со сярысь ик эшшо но эшшо гожъяны мыным секыт ӧвӧл, уго со тӥледыз утьыса возёз.


  2 Утиське лек ”пуныослэсь”, утиське урод лэсьтӥсьёслэсь, утиське ӧрекчи вандӥськонлэсь, 3 малы ке шуоно зэмос вандӥськемъёс – со асьмеос, духенымы Инмарлы ужась-тыршисьёс, Иисус Христосэн ушъяськисьёс, асьме лулмугор вылэ оскиськыса ум улӥське, – 4 ачим вылэ мон оскиськыны быгатӥсько ке но. Адямиос пӧлысь кин ке но ас вылаз оскиськыны малпа ке, ваньмызлэсь тросгес мон быгатӥсько: 5 тямысэтӥ нуналэ мыным вандӥськон сям ортчытэмын, израиль калык пӧлысь, Вениамин выжыысь потэмын, зэмос еврей, законэз утёнъя – фарисей луисько, 6 вань кужмыным Инмарлэсь Черксэ улляса ветлӥ, законлэн шонерлыко куронэзъя учконо ке, шектэм-сьӧлыктэм мон. 7 Нош мар мон понна вылӥлыко-пайдалыко вал, Христосэз тодэм берам ваньзэ сое жуг-жаг луэ шуыса лыдъяны кутски. 8 Кузё-Инмарме Иисус Христосэз ваньмызлэсь вылӥ луэ шуыса тодэм берам ваньзэ мукетсэ кулэтэмен лыдъясько. Христосэз шедьтон понна мон ваньзэ ыштӥ но ваньзэ мукетсэ жуг-жаг луэ шуыса лыдъясько. 9 Христосэн огазьын луон понна шонере потон закон пыр медаз ни луы, мед луоз Христослы оскон бордысь басьтэм шонере потон, кудзэ Инмар оскись муртлы сётэ. 10 Мынам тодэме потэ Христосэз но Солэн улӟыса султонэзлэсь кужымзэ, мынам Солэн курадӟоназ пыриськеме потэ, Солэсь кулонзэ ас вылам чидаме потэ – 11 кулэмысь улонэ улӟыса султӥсьёс пӧлы мон но мед сюрысал.


  12 Тае мон уг вераськы, мае кулэ, сое мон шедьтӥ ини, дун-шектэм луи ни шуыса. Но мон тыршисько басьтыны озьы, кызьы монэ Христос Иисус Аслыз басьтӥз. 13 Агай-вынъёсы, мар кулэ вал, ваньзэ сое быдэстыса вуи ни шуыса, мон уг лыдъяськы; нош ортчемзэ-азьвылзэ вунэтыса кельтӥсько но азьпала чуртнаськыса мынӥсько, 14 дыртӥсько сюлэм куронэ доры. Иисус Христос пыр Инмар монэ ӧтиз Инмысь кузьым басьтон доры. 15 Озьыен, асьме пӧлысь кинъёс асьсэды дун-шектэмесь луиськомы шуыса малпало, соос но мон кадь малпаськыса улыны кулэ. Нош тӥ маке сярысь мукет сямен малпаськоды ке, соку тӥледлы ваньзэ сое Инмар усьтоз. 16 Зэм но, ма кемозь асьмеос вуимы-будӥмы ни, озьы ик малпаськыны но со куронъёсъя ик улыны но кулэ.


  17 Агай-вынъёсы, мынэсьтым адӟем каре но учке соос шоры, кинъёс милесьтым адӟем карыса уло. 18 Уго тросэз, кинъёс сярысь мон тӥледлы ӵем вералляй, нош табере синкыли пыр верасько, Христослэн киросэзлы тушмонъяськыса уло. 19 Соослэн улонзылэн пумыз – бырон, соослэн инмарзы – кӧт, соослэн данзы но юрӟым уж бордын: соос музъем вылысез сярысь малпасько. 20 Нош асьмелэн дормы – Инмын, отысь ик асьмеос Утисьмес, Кузё-Инмармес Иисус Христосэз, витиськомы но. 21 Со асьмелэсь куанер-мискинь мугормес Аслаз кужыменыз данлыкен пиштӥсь Аслаз мугорызлы кельшись-тупась карыса воштоз. Та кужымен ик Со ваньзэ Аслыз тэрытскись карыны но быгатэ.

  

  
  

  ПАВЕЛ АПОСТОЛЛЭН ФИЛИППЫ КАРЫН УЛӤСЬЁСЛЫ ЫСТЭМ ГОЖТЭТЭЗ


  4-тӥ ЛЮКЕТ


  1 Озьыен, адӟем потоно, гажано агай-вынъёсы, тӥ мынам шумпотонэ, мынам данъяськонэ. Кузё-Инмар бордын юн сылэ, кызьы мон тӥледыз дышетӥ, мусо агай-вынъёсы.


  2 Еводияез сюлворыса курисько, Сӥнтихияез сюлворыса курисько: Кузё-Инмарлы тыршыса, огмылкыдын улэ. 3 Тонэ но, монэн ӵош ужась эше, курисько: юртты та кышномуртъёслы. Соос уго монэн ӵош, Климентэн но мынам мукет ужасьёсыным ӵош, кинъёслэн нимъёссы улон книгаын гожтэмын, Ӟеч Иворез тодытонын тыршисьёс луо.


  4 Котьку но Кузё-Инмар бордын шумпотыса улэ. Эшшо шуисько на: шумпотыса улэ. 5 Вань адямиос мед адӟозы, тӥ лякыт сюлэмоесь шуыса. Кузё-Инмар матын. 6 Номыр понна но эн сюлмаське, но ялан вӧсяськыса, тау карыса, Инмар азьын мар куронды вань, курелэ. 7 Инмарлэн каньыллыкез котькыӵе визьлэсь но вылӥын, со тӥлесьтыд сюлэмдэс но, малпанъёстэс но Иисус Христос бордын утьыса возёз.


  8 Эшшо но, агай-вынъёсы, малпаське зэмлыкоез, сӥё-даноез, шонерлыкоез, чылкытэз, гажамонэз, данъяны луымонэз, ӟечлыкоез, ушъяны ярамонэз сярысь гинэ. 9 Мынэсьтым тӥ малы дышиды, мынэсьтым мае адӟем кариды, мон сярысь мар кылӥды но тодӥды, сое ик быдэсъялэ, соку каньыллык вайись Инмар тӥледын валче луоз.


  10 Тӥляд мон сярысь нош ик сюлмаськыны кутскемды понна Кузё-Инмар бордын мон туж шумпотыса улӥсько. Тӥ азьло но мон сярысь сюлмаськиськоды вал, нош кылдэм югдуръёс тӥледлы юрттӥськыны люкетыло вал. 11 Ёрмыса улэменым сэрен тае уг вераськы, мон уго дышемын ни, маи вань, соин тыр луыны: 12 начар улонэз но тодӥсько, узырлык пӧлын но улонэз тодӥсько, котьмалы но, котькыӵе улон-вылонлы мон дышемын: кӧт тырен улыны, кӧт сюманэз но чиданы, пачыллык-узырлык пӧлын, ёрмон пӧлын но улыны, – 13 монэ юнматӥсь Иисус Христос бордын ваньзэ чиданы быгатӥсько. 14 Нош тӥ ӟеч уж лэсьтӥды: куректон-кайгуосы дыръя мыным юрттӥськиды.


  15 Тӥ, Филиппы карын улӥсьёс, тодӥськоды: мон, Македонияысь потыса, Ӟеч Иворез тодытыны кутскем берам, тӥ сяна, одӥг черк но мыным ӧз юрттӥськы, кабыл но ӧз басьты. 16 Мон ёрмыса улыку, Фессалоника каре мыным огпол гинэ ӧвӧл, кык пол тӥ юрттэт ыстылӥды. 17 Юрттэт утчай шуыса, тае уг вераськы, верасько соин: тӥляд ӟеч ужды тӥледлы ик Инмар азьын ӟеч емыш мед сётоз шуыса сюлмаськисько. 18 Епафродит пыр ыстэм саламдэс ваньзэ басьтӥ, табере мон номырлы но ӟудыса уг улӥськы. Ческыт зыно ӵын поттон кадь, Инмарлы ярамон курбон кадь тӥляд ыстэм саламды. 19 Мар тӥледлы кулэ, Инмаре тӥледлы Христос Иисус пыр Аслаз данлыко узырлыкез пӧлысь ваньзэ пачылмытыса сётоз. 20 Инмарлы, Асьмелэн Атаймылы пумтэм вапумъёсы дан! Аминь.


  21 Ваньзэс Иисус Христос бордын вӧсяськыса улӥсьёсты ӟечкылалэ. Монэн ӵош улӥсь агай-вынъёс тӥледлы салам верало. 22 Вань вӧсяськисьёс тӥледлы салам верало, уката ик эксэй юртын улӥсьёс.


  23 Кузё-Инмармылэн Иисус Христослэн дэлетэз ваньды вылын мед улоз. Аминь.

  

  

  

  ПАВЕЛ АПОСТОЛЛЭН КОЛОССЫ КАРЫН УЛӤСЬЁСЛЫ ЫСТЭМ ГОЖТЭТЭЗ


  1-тӥ ЛЮКЕТ


  1 Павел, Инмарлэн ӟеч эрикеныз быръем Иисус Христослэн апостолэз, но Тимофей братмы 2 Колоссы карысь вӧсяськисьёслы, Иисус Христос бордысь оскиськымон агай-вынъёслы: 3 Инмар Атаймылэн но Кузё-Инмарлэн Иисус Христослэн дэлетэз, каньыллыкез тӥ пӧлын мед улоз.


  Тӥ понна вӧсяськыкумы, котьку но Инмарлы, Кузё-Инмармылэн Иисус Христослэн Атаезлы тау кариськомы. 4 Уго Христос Иисуслы осконды сярысь, вань вӧсяськисьёсты яратонды сярысь ми кылӥмы ни. 5 Осконды, яратонды кылдэмын, тӥледлы Инмын дасям ӟечлыкез басьтонлы оскиськыса. Со сярысь тӥ азьвыл кылӥды зэмлыклэн кылысьтыз – Ӟеч Иворысь. 6 Со тӥ доры но вуиз. Быдэс дунне вылын Ӟеч Ивор емыш вае ни, со паськытгес но паськытгес вӧлме, тӥ дорын кадь ик, со нуналысен, куке тӥ нырысьсэ кылӥды но зэмен ик тодӥды-шӧдӥды Инмарлэсь гажан-жалянзэ. 7 Со сярысь Епафрас тӥледлы тодытӥз, – милям яратоно ужасьмы, тӥ понна Христослэн оскиськымон ужасез-тыршисез. 8 Епафрас милемлы ивортӥз тӥляд Дух бордысь басьтэм яратонды сярысь.


  9 Соин ик ми но куке та сярысь кылӥмы, со нуналысен тӥ понна вӧсяськемысь ум дугдылӥське. Ялан куриськомы, Инмар тӥледлы мед усьтысал, мар Со тӥлесьтыд возьма-куре, Святой Дух бордысь потӥсь визьлыкез но тодон-валанэз Со тӥледлы мед сётысал шуыса. 10 Соку тӥ Инмарлы ярамон-тупамон улысалды; котьмар ласянь Солы тэрытскыса, котькыӵе ӟеч ужъёсыныды емыш вайыны тыршысалды, Инмарез тодонды будысал. 11 Аслаз данлыко кужыменыз тӥледыз мед юнматоз, куасаськыны сётскисьтэмесь, ваньзэ чидасесь мед луоды.


  12 Инмар Атайлы юрттэмез понна шумпотыса тау кароды, уго Со асьмеды югыт азе, святойёсын ӵош люкет басьтонэ пыриськыны ярамонэсь кариз. 13 Со асьмеды пеймыт кужымлэн киулысьтыз мозмытӥз но Аслаз яратоно Пиезлэн Эксэйлыказ пыртӥз. 14 Христос пыр, Солэн Вирыныз асьмеос сьӧлыкъёслэсь мозмытскимы, сьӧлыкъёсмы куштӥськизы. 15 Христос вань кылдытэм макеослэсь азьвыл вордскемын, Со адскисьтэм Инмарлэн тусбуез луэ. 16 Уго ваньмыз Со пыр кылдытэмын – мар вань Инмын, мар вань музъем вылын, адскисез но, адскисьтэмез но: престолъёс-а, кузёяськонъёс-а, кузёйыръёс-а, кужымъёс-а – ваньмыз Со пыр, Со понна кылдытэмын. 17 Со ваньмызлэсь азьло луэмын, ваньмыз Со бордын возиське. 18 Со – мугорлэн – Черклэн йырыз луэ. Со – кутскон, кулэмысь улӟыса султэмъёс пӧлысь Со – Нырысез, котьмар ласянь нырысь интыын луон понна. 19 Атайлы озьы кулэ вал уго: Инмар луонлэн маиз вань, Христос бордын но со ваньмыз мед луоз. 20 Христос пыр ваньзэ Асэныз тупаса улӥсь кариз. Христослэн кирос бордын кисьтӥськем вирыныз, Со пыр музъем вылысьсэ но, Инмысьсэ но Асэныз тупаса улӥсь кариз.


  21 Куке но тӥ урод ужъёсты, урод малпанъёсты понна Инмар азьын палэнтэм, тушмонъяськыса улӥсь калык вал. 22 Нош табере Пиезлэн мугорыныз кулонэз пыр Инмар тӥледыз Асэныз тупаса улӥсь кариз, тӥледыз Ас азяз дун-сьӧлыктэм, дун-чылкыт, дун-шектэм карыса султытон понна. 23 Азьланяз но осконды юн мед луоз. Ӟеч Иворлэн ваем оскиськонэзлэсь, кудзэ тӥ кылӥды, эн куштӥське. Со ин улын улӥсь вань калыкъёслы тодытэмын. Со Ӟеч Иворлэн ужасез-тыршисез луи мон, Павел.


  24 Шумпотӥсько, тӥ понна курадӟонъёс чидано луисько шуыса. Христослэн курадӟонъёсыз тырмыт ӧй ке вал, табере мон соосты аслам мугоры вылэ ватсасько, Солэн Мугорыз понна мон сое лэсьтӥсько, нош Христослэн Мугорыз – со Черк. 25 Инмарлэн эрикезъя мон Черклэн ужась-тыршисез луи. Тӥледлы Инмар кылэз быдэссэ ивортон-тодытон ужез Со мыным оскиз. 26 Пумтэм трос вапумъёс ӵоже адямиослэсь, выжыысь выжыосы ватӥськыса улэм зэмлык со. Табере Инмар сое вӧсяськись калыклы усьтӥз ни. 27 Со пыр Инмар возьматыны мылкыд кариз язычникъёс понна но та ватӥськыса улӥсь зэмлыклэн кыӵе данлыко узырлыкез вань, нош ватӥськыса улӥсь зэмлык – со Христос, Со тӥ пушкын улэ. Со тӥляд басьтоно данлыктылэн оскиськонэз луэ.


  28 Со сярысь ми тодытӥськомы, котькудзэ адямиез визьмаськомы, вань визьлыкмес сётыса дышетӥськомы, котькудзэ адямиез Христос бордын дун-шектэм луэм шуыса, Инмарлы возьматыны дасяськомы. 29 Со понна ик мон тыршисько но, Солэн мон пушкын улӥсь кужыменыз мон нюръяськисько.

  

  
  

  ПАВЕЛ АПОСТОЛЛЭН КОЛОССЫ КАРЫН УЛӤСЬЁСЛЫ ЫСТЭМ ГОЖТЭТЭЗ


  2-тӥ ЛЮКЕТ


  1 Мынам тодытэме потэ, макем мон трос сюлмаськоно луисько тӥ понна, озьы ик Лаодикияын но Иерапольын улӥсьёс понна. Сюлмаськисько мынэсьтым ымнырме но та дырозь адӟымтэос понна. 2 Соослэн мылкыдзы мед ӝутскоз, яратон соосты огазе мед кароз, тодон-валанэн мед узырмозы но Инмар Атайлэсь, Христослэсь ватӥськыса улӥсь зэмлыксэ валаны мед кутскозы. 3 Со бордын вылӥлыко визьлыклэн, тодон-валанлэн ваньмыз узырлыкъёсыз ватэмын. 4 Тае мон соин верасько, нокин но тӥледыз кескич кылъёсын ӧрекчаны медаз быгаты вал шуыса. 5 Мугорыным мон тӥ пӧлын ӧвӧл ке но, духеным тӥледын валче улӥсько. Шумпотӥсько, улондылэсь ӟечен радъяськемзэ адӟыса, Христослы юн оскондэс адӟыса. 6 Соин ик, Кузё-Инмарез Иисус Христосэз кабыл басьтӥды бере, Со бордын улэ. 7 Со борды выжыдэс лэзе, ӝужалэ-пушъе, оскондэс юнматэ. Солы тӥ дышетэмын уго. Оскон бордын азинлык басьтыса, Инмарлы тау карыса улэ.


  8 Чаклаське, агай-вынъёс, нокин но тӥледыз Христос бордысь потымтэ ӧрекчи дышетонъёс пала медаз кыскы вал. Соос луо та дуннелэн, адямиослэн мадён-веранэнызы герӟаськем дышетонъёс. 9 Уго Инмар луон быдэскыныз Христос бордын мугорын улэ. 10 Тӥ но Христос бордын тыр луон басьтӥды. Со котькыӵе кузёйыръёслы, кивалтӥсьёслы йыр луэ. 11 Со бордын тӥ вандӥськемын, но киын лэсьтэм вандӥськонэн ӧвӧл, Христослэн вандӥськонэныз тӥ сьӧлыко луэмдылэсь мозмытскиды. 12 Пылатыку Христосэн огазе тӥ ватэмын вал. Сое кулэмысь улӟытыса султытӥсь Инмарлэн кужымезлы осконды пыр тӥ но Христосэн ӵош улӟытыса султытэмын вал. 13 Инмар тӥледыз но, сьӧлыкъёсыныды сэрен лулмугордылэн вандӥськымтэ дыръяз кулэмъёсты, Христосэн ӵош улӟытӥз но асьмелэсь вань сьӧлыкъёсмес куштӥз. 14 Асьмеды янгыше уськытӥсь косонъёсын гожтэтэз Со ӵушиз, со уго асьмелы пумит гожтэмын вал. Сое пӧлысьтымы басьтӥз но кирос борды кортӵогаз. 15 Урод кылчинъёслэсь пумитъяськон кужымзэс быдтӥз, соосты вань калыклы адӟиськон интые возьытэ вуттыны султытӥз но, вормон басьтӥсь мурт кадь, Аслаз киросэз сьӧры нуиз.


  16 Озьыен, нокин но тӥледыз медаз пыкылы, мар сииськоды, мар юиськоды шуыса, яке кыӵе ке праздникез утьымтэды понна, яке выль толэзь потонэз, яке суббота нуналэз сӥлы карымтэды понна. 17 Та ваньмыз вуонолэн-лыктонолэн вужерез гинэ луэ, нош солэн мугорыз уго Христос луэ. 18 Одӥгзы но соос, кинъёс асьсэдыз зӥбыт-востэм каремъясько но Кылчинъёсты вылӥ-сӥлы карыса соослы йыбыртъяса уло, тӥлесьтыд визьдэс медаз тугалэ. Мае ӧз адӟе, отчы чуртнаськыса, соос адями визьмынызы юнме вылтӥяськыса уло. 19 Нош соос асьсэос Йыр бордын уг возисько, нош Йыр бордын быдэс Мугор аслаз ёзъёсыныз, герӟетъёсыныз думиськыса, юнматскыса улэ, Инмарлэн сётэм будонэныз будэ.


  20 Та дуннелэн законъёсыз понна тӥ Христосэн огазьын кулӥды ке, соку малы тӥ, таяз дунне вылын улӥсьёс кадь, таӵе пуктон-косонъёсты санэ понӥськоды: 21 «Бордаз эн йӧты!», «Сое эн сиы!», «Со борды эн йӧтӥськы!» – 22 Ваньмыз таос огпол вужмозы, бырозы, уго та пуктон-косонъёс адямиослэн кылдытэм дышетонъёссы гинэ луо. 23 Ваньмыз та адями визьмын малпам синпӧет гинэ: адями ас тодэмъяз малпа Инмарез сӥлы карыны, нош возьматыны тырше, ачиз со зӥбыт-востэм, ас киулаз юн кутыса возе шуыса, нош зэмзэ ке, таӵе улонлэн нокыӵе но дунлыкез ӧвӧл, со лулмугорлэсь кулэяськонзэ быдэсъян гинэ луэ.

  

  
  

  ПАВЕЛ АПОСТОЛЛЭН КОЛОССЫ КАРЫН УЛӤСЬЁСЛЫ ЫСТЭМ ГОЖТЭТЭЗ


  3-тӥ ЛЮКЕТ


  1 Озьыен, тӥ Христосэн ӵош кулэмысь улӟытыса султытэмын бере, Инмысь ӟечлыкез табере утчалэ, – отын, Инмарлэн бурпалаз, Христос пуке. 2 Инмысез сярысь малпаське, музъем вылысез сярысь эн сюлмаське. 3 Уго та дунне понна тӥ кулӥды ни, тӥляд улонды Христосэн огазе Инмар дорын ватэмын. 4 Нош Христос – тӥляд улонды – лыктӥз ке, соку тӥ но Соин ӵош пиштӥсь данлыкын адӟиськоды.


  5 Музъем вылысьсэ, мар вань пушкады, ваньзэ быдтэ: азыса-калгыса улонэз, кырсь ужез-малпанэз, азон сьӧлыклы ӝуатскем мылкыдэз, калгонлы-юмшанлы мылкыд лӧпкытонэз, узырлык вӧзы узырлык люкаса улонэз, – со сульдэръёслы-идолъёслы йыбыртъянэн одӥг радын сылэ. 6 Соос понна пумитъяськыса улонлэн нылпиосыз вылэ Инмарлэн вожпотонэз ӝутске. 7 Сыӵе улон пӧлын куке но тӥ но бергады, – пумитъяськыса улонлэн нылпиосыз пушкын улыкуды. 8 Нош табере ваньзэ таосты палэнтэ: лекъяськонэз, йыркурен пурӟонэз, вожпотонэз, кыл нуллонэз, урод-лек кылын вераськонэз; 9 огдэс огды эн ӧрекчалэ, вужмем адями луондылэсь ”дӥськутсэ” кылиды ни, табере солэсь ужъёссэ эн ни лэсьтэ, 10 Инмарез тодон-валан понна, аслаз Кылдытӥсезлы укшась луон понна ялан выльдӥськись выль адями луонэн тӥ дӥсяськиды ни; 11 табере татын ӧвӧл ни грек но, иудей но, вандӥськем но, вандӥськытэк кылем мурт но, варвар но, скиф но, ляльчи но, эрико улӥсь но, нош табере ваньмыз бордын, котькытын – Христос.


  12 Тӥ Инмарлэн быръемъёсыз, вӧсяськись калык, Солэн яратоно муртъёсыз! Дӥсяське-шобырске гажась-жалясь, лякыт сямо, зӥбыт-востэм, кема чидась луонлэн дӥськутэныз. 13 Ог-огдэс чидаса улэ, кинлэн ке кин ке вылэ йыркурез вань ке, ог-огдылы простить каре, кызьы Христос тӥледлы простить кариз, озьы ик тӥ но простить каре. 14 Эшшо яратонэн дӥсяське-шобырске, со дун-шектэм луонлэн шорсюлмыз луэ. 15 Тӥляд сюлэмъёсады Инмарлэн сётэм тупаса улонэз мед кузёяськоз. Тӥ ваньды одӥг Мугорлэн люкетэз луиськоды, тӥ тупаса улон понна ӧтемын. Ваньмыз понна тӥ тау карыса улэ. 16 Христослэн Кылыз тӥляд пушкады пачылмыса мед улоз. Огдэс огды псаломъёсын, кылбуранъёсын, духовной кырӟанъёсын дышетэ, визьмалэ, сюлмысьтыды Кузё-Инмарлы тау карыса кырӟалэ. 17 Ваньзэ, мае тӥ лэсьтӥськоды, – кылын-а, уж вылын-а, ваньзэ Кузё-Инмарлэн Иисус Христослэн нимыз понна лэсьтэ, Со пыр Инмар Атайлы тау каре.


  18 Кышномуртъёс! Асьтэлэн кузпалъёстылы тэрытскыса улэ, со Кузё-Инмарлы ярамон. 19 Пиосмуртъёс! Асьтэлэсь кышноостэс яратэлэ, лекъяськыса-уродъяськыса соосын эн улэ.


  20 Нылпиос! Котьмар ласянь но анай-атайёстылэсь кылзӥськисесь луэ, уго со Инмарлы ярамон. 21 Атайёс! Асьтэлэсь нылпиостэс эн керӟегъяськытэ, соос ӝоже усёно медаз луэ.


  22 Ляльчиос! Котьмар ласянь но асьтэлэн музъем вылысь кузёостылы тэрытскелэ, тӥледыз чакласа улыкузы гинэ ӧвӧл, кызьы лэсьто адямиослы кельшыны турттӥсьёс, но чылкыт сюлэмен, Инмарлэсь кышкаса соослы тэрытске. 23 Ваньзэ, мае лэсьтӥськоды, лулысь-сюлмысь лэсьтэ, адямиослы кадь эн, Кузё-Инмарлы кадь лэсьтэ. 24 Тодэ, Кузё-Инмар тӥледлы пунэм берыктыса люкет сётоз, уго тӥ Кузё-Инмарлы Христослы ужаськоды-тыршиськоды. 25 Нош кин шонертэм ужъёс лэсьтэ, со аслаз шонерлыктэм ужъёсызъя ик пунэмзэ басьтоз: Инмар нокинэ но улӥ-вылӥ уг кары, Со ымныр шоры уг учкы.

  

  
  

  ПАВЕЛ АПОСТОЛЛЭН КОЛОССЫ КАРЫН УЛӤСЬЁСЛЫ ЫСТЭМ ГОЖТЭТЭЗ


  4-тӥ ЛЮКЕТ


  1 Кузёос! Ляльчиостылэсь басьтоно люкетсэс шонер, кӧня кулэ, сомында сётэлэ. Тӥляд но уго Инмын Кузёды вань шуыса эн вунэтэ.


  2 Сэзь улэ, ялан Инмарлы тау карыса вӧсяське. 3 Ми понна но вӧсяське, Ӟеч Иворез тодытыны Инмар милемлы ӧсэз мед усьтоз, Христос сярысь ватӥськыса улӥсь зэмлыкез ивортыны мед быгатомы шуыса. Со понна ик мон жильыетэ сюремын уго. 4 Кызьы кулэ, озьы шонер, валамон мед быгатысал сое вераны шуыса, мон понна вӧсяське. 5 Оскисьтэм калыкен асьтэдыз визьмо возе, дырдэс юнме эн быдтэ. 6 Калыкен котьку визьмо, лякыт кылын вераське, отын сылалэз мед луоз, – тодэ кызьы кулэ котькудӥзлы адямилы ответ сётыны.


  7 Мон сярысь ваньзэ тӥледлы гажано братмы Тихик вералоз. Кузё-Инмарлы со монэн ӵош оскиськымон ужась, тыршись мурт луэ. 8 Сое мон тӥ доры соин ыстӥ: со мед тодысал тӥляд улон-вылон югдурды сярысь но тӥлесьтыд сюлэмъёстэс мед буйгатысал шуыса. 9 Сое оскиськымон, гажано братэнымы Онисимен ӵош ыстӥсько. Со но тӥ пӧлысь ик потэмын уго. Татысь вань ужъёс сярысь соос тӥледлы вералозы.


  10 Аристарх, монэн ӵош пытсэтын пукись, тӥледлы салам вера. Озьы ик салам вера Марк – Варнавалэн матысь ӵыжы-выжыез, со сярысь мон тӥледлы таӵе косон ыстӥ: тӥ доры лыктӥз ке, сое куно каре. 11 Салам вера Иисус но, сое ваньмыз Иуст шуыса нимало. Христослы оскыны кутскем иудейёс пӧлысь таос гинэ Инмар Эксэйлык понна монэн ӵош ужало-тыршо. Соос мынам шумпотон вайисьёсы. 12 Тӥледлы салам вера Епафрасты, Иисус Христослэн ляльчиез. Со котьку но тӥ понна сюлмысьтыз вӧсяське, тӥ дун-шектэмесь мед луоды но Инмарлэсь эриксэ быдэсъян мылкыдын ялан мед улоды шуыса. 13 Тӥледлы ивортӥсько: тӥ понна, нош озьы ик Лаодикияын но Иерапольын улӥсьёс понна Епафрас туж сюлмаськыса-тыршыса ужа. 14 Тӥледлы салам вера Лука, врач, гажано мурт, нош озьы ик Димас. 15 Лаодикияысь агай-вынъёслы, Нимфанлы но солэн гуртаз люкаськись черк калыклы салам вералэ.


  16 Та гожтэтэз тӥ асьтэ дорын лыдӟиды ке, сое Лаодикияе ыстэ, отысь черкын но сое мед лыдӟозы. Лаодикияысь вуэм гожтэтэз тӥ но лыдӟе.


  17 Архипплы вералэ: Кузё-Инмарлэсь солы сётэм ужан-тыршонэз со вань сюлэмзэ поныса мед быдэсъялоз.


  18 Салам веранъёсме мон, Павел, ас киыным гожтӥ. Монэ, жильыетын пукисез, эн вунэтэ. Инмарлэн дэлетэз ваньды бордын мед улоз. Аминь.

  

  

  

  ПАВЕЛ АПОСТОЛЛЭН ФЕССАЛОНИКА КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  1-тӥ ЛЮКЕТ


  1 Павел, Сӥлуан но Тимофей – Инмар Атай но Кузё-Инмар Иисус Христос бордын улӥсь Фессалоникаысь черклы: Инмар Атаймылэсь но Кузё-Инмарлэсь Иисус Христослэсь дэлетсэ, каньыллыксэ тӥледлы сӥзиськомы.


  2 Ваньды понна ялан Инмарлы тау кариськомы, вӧсяськыкумы тӥледыз тодамы вайиськомы. 3 Тӥлесьтыд осконэн ужамдэс, яратыса тыршемдэс, Кузё-Инмармы Иисус Христос вылэ оскиськыса, чидаса улэмдэс Инмар Атаймы азьын ялан тодамы вайиськомы. 4 Инмарен яратэм агай-вынъёсы, ми тодӥськомы, тӥледыз Инмар бырйиз шуыса. 5 Милям тодытэм Ӟеч Ивормы тӥ доры кыл вылын гинэ ӧз вуы, кужымен, Святой Духен со вуиз. Мур осконэн ми сое тодытӥмы. Тӥ асьтэос но тодӥськоды, кызьы ми тӥ дорын тӥледлы ӟеч лэсьтыны тыршыса улӥмы. 6 Куректыса-кайгырыса улон дыръяды но Святой Духлэн дэлетэныз Инмар кылэз тӥ шумпотыса кабыл басьтӥды. Милесьтым но, Кузё-Инмарлэсь но адӟем карыса улыны тӥ кутскиды. 7 Соин ик Македонияысь но Ахаияысь вань оскисьёс понна тӥ адӟем карымон муртъёс луиды. 8 Кузё-Инмарлэн кылыз тӥ пыр Македонияе но Ахаияе гинэ ӧз вӧлмы, тӥляд Инмарлы осконды мукет интыосын но тодмо луиз. Милемлы номыр сярысь но вераны кулэ ӧвӧл ни. 9 Уго соос асьсэос верало, кызьы ми тӥ доры вуимы, кызьы тӥ улэп, зэм Инмарлы ужан-тыршон понна, сульдэръёслы-идолъёслы йыбыртъянлэсь куштӥськыса, Инмар пала берытскиды 10 но Инмысь Солэн Пиезлэсь лыктэмзэ возьманы кутскиды, Кудзэ Со кулэмысь улӟытыса султытӥз – Иисусэз, вуоно вожпотонлэсь асьмемыз Мозмытӥсез.

  

  
  

  ПАВЕЛ АПОСТОЛЛЭН ФЕССАЛОНИКА КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  2-тӥ ЛЮКЕТ


  1 Агай-вынъёсы, тӥ асьтэос тодӥськоды, милям тӥ доры ветлэммы юнме гинэ ӧй вал шуыса. 2 Нош талэсь азьвыл, кызьы тӥ тодӥськоды, Филиппы карысен трос курадӟонъёс, ултӥянъёс чидано луимы. Инмармы милемлы юрттӥз чик кышкатэк Инмарлэсь Ӟеч Иворзэ тӥ дорын тодытыны, туж ке но та ужлы пумитъяськизы. 3 Милям дышетонамы ӧрекчаськонэз, кескич малпанэз ӧвӧл, нокинэ но пӧяны ми ум тыршиське. 4 Инмарлэн Ӟеч Иворез тодытыны быръем адямиосыз кадь ми вераськомы. Адямиослы ум, Инмарлы яраны тыршыса вераськомы, – милесьтым сюлэмъёсмес чаклась-эскерисьлы.


  5 Кызьы тӥ тодӥськоды, тӥ азьын ноку но ми чеберъяськыса-пӧяськыса ӧм вераськылэ, асьмелы пайда поттон мылкыдмы но ӧй вал: Инмар адӟись! 6 Тӥлесьтыд но, мукетъёслэсь но адямиослэсь милемды данъямзэс ум утчаське: 7 Христослэн апостолъёсыз луиськомы бере, ми быгатысалмы тӥлесьтыд троссэ курыны, но ми тӥ пӧлын зӥбыт-востэм улӥмы, – нунызэ нонтӥсь анай кадь, кызьы со лякытэн утялтэ аслэсьтыз нылпиоссэ. 8 Ми тӥледыз вань лулынымы-сюлмынымы яратӥмы, соин ик Инмарлэсь Ӟеч Иворзэ гинэ ӧвӧл, асьмелэсь лулмес но тӥледлы сётыны дасесь вал, сокем тӥ милемлы дуноесь-гажаноесь луиды. 9 Агай-вынъёсы, тӥ тодӥськоды на милесьтым тыршеммес, жадьытозь-катьтэммытозь ужаммес. Уй но нунал ужамы, тӥледыз нокуддэс но акыльӟытытэк, Инмарлэсь Ӟеч Иворзэ тӥ дорын ми тодытӥмы. 10 Инмар но, тӥ но адӟисьёс луиськоды, кызьы ми дун-чылкыт, шонер, дун-шектэм тӥ азьын, оскисьёс азьын, асьмеды возимы. 11 Тӥ тодӥськоды уго, кызьы атай аслаз вордэм нылпиосыныз ассэ возе, озьы ик ми но тӥледын ваньмыныды асьмемыз возимы. 12 Ми тӥледыз куримы, ӝуткамы, сюлворимы, тӥляд улонды Аслаз Эксэйлыказ, пиштӥсь данлыказ ӧтись Инмарлы ярамон мед луоз шуыса.


  13 Ми дугдылытэк Инмарлы тау кариськомы на со понна но: тӥ, ми пыр Инмар кылэз кылыса, сое кабыл басьтӥды, адями кылэз кадь ӧд, Инмар кылэз кадь сое кабыл басьтӥды, – со зэмзэ ик сыӵе луэ, со тӥ пушкын, оскисьёс пушкын, улэ но ӟеч уж лэсьтэ. 14 Уго тӥ, агай-вынъёсы, Иудеяысь Христос Иисус бордын улӥсь Инмарлэн черкъёсызлэсь адӟонзэс чидано луиды: кызьы соос ас иудей калыксылэсь, озьы ик тӥ но ас калык выжыостылэсь курадӟытонъёссэс чидано луиды. 15 Соос виизы Иисусэз Кузё-Инмарез, Солэсь пророкъёссэ, милемды но уллязы; Инмарлы ярамон луыны уг тыршо, вань адямиослы пумитъяськыса уло, 16 язычникъёслы утиськон сярысь тодытонэз милемлы вераны люкето. Озьы соос асьсэлэсь сьӧлык мертэтсэс эшшо но пачыл каро; табере Инмарлэн вожпотонэз соос вылэ вуиз ни.


  17 Агай-вынъёсы, кӧня ке но дыр тӥледын люкиськыса улӥмы, лулынымы ӧм люкиськылэ, мугорынымы гинэ тӥлесьтыд люкиськыса улӥмы. Со понна тӥледыз туж адӟеммы потыса, тӥлесьтыд мӧзмыса улӥмы. 18 Соин ик ми, – нош мон, Павел, огпол гинэ ӧвӧл, кык пол но, – тӥ доры лыктыны ӧдъяськомы вал; но милемлы шайтан люкетӥз. 19 Уго Кузё-Инмармы Иисус Христос азьын, Солэн лыктон дыръяз, тӥ сяна, кин милям оскиськонмы, шумпотонмы, данъяськонмылэн венец изьыез? 20 Тӥ ук милям данъяськонмы, шумпотонмы.

  

  
  

  ПАВЕЛ АПОСТОЛЛЭН ФЕССАЛОНИКА КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  3-тӥ ЛЮКЕТ


  1 Соин ик чиданмы бырем бере Афиные ми огнамы кылёно кариськимы. 2 Соку ми тӥ доры асьмелэсь агай-вынмес Тимофеез ыстӥмы – Христослэсь Ӟеч Иворзэ тодытонын милемын ӵош Инмар понна ужась-тыршисез. Со тӥледыз мед юнматоз, оскондэс мед кужмоятоз шуыса, сое ыстӥмы. 3 Та куректон-кайгуосын сэрен нокин но медаз ни отчы-татчы шонаськы: тӥ асьтэос тодӥськоды, асьмелы та вылӥысен сётэмын. 4 Ми соку но, тӥ доры вуылыкумы, азьвыл ик тӥледлы вераллямы, курадӟонъёс адӟылоно луомы шуыса. Кызьы тӥ тодӥськоды, озьы ик луиз но. 5 Соин ик мон но чидатэк ини тӥляд осконды сярысь тодыны Тимофеез ыстӥ, визь сынась кызьы ке но тӥлесьтыд визьдэс медаз сына вал но ужам ужмы юнме медаз луы вал шуыса.


  6 Нош табере, тани, тӥ дорысь али гинэ Тимофей берытскиз но тӥляд осконды, тӥляд яратонды сярысь умой ивор вайиз. Со вераз, тӥ, пе, милемыз ялан ӟечен тодады вайиськоды, милемыз туж адӟемды потыса улӥськоды, кызьы ми но тӥледыз адӟеммы потыса улӥськомы. 7 Ми пӧртэм куректон-кайгуос пӧлын, ёрмыса улӥськомы ке но, агай-вынъёсмы, тӥляд осконды сярысь тодыса, ми буйгатскимы. 8 Табере тӥ Кузё-Инмар бордын юн сылӥськоды бере, ми каньылак шокчыны быгатӥськомы ни. 9 Тӥ понна Инмарлы кызьы меда ми тау карыны быгатомы? Вань со шумпотонэз милемлы ваемды понна ми Инмармы азьын шумпотэммес вераськомы. 10 Уй но нунал вань сюлмысьтымы со понна вӧсяськиськомы: тӥледын пумиськыны мед быгатысалмы на, тӥляд осконады маиз уг на тырмы, сое ватсаны мед быгатысалмы на шуыса.


  11 Ачиз Инмар, милям Атаймы но милям Кузё-Инмармы Иисус Христос милесьтым тӥ доры сюресмес мед ӵошкатысал. 12 Нош Кузё-Инмар тӥледлы ог-огдэс, мукетъёссэ но яратонэз пачыл мед кароз, кызьы ми но тӥледыз пумтэм яратӥськомы. 13 Кузё-Инмармы Иисус Христос Аслаз вань святойёсыныз валче лыктон нуналэ Инмармы, Атаймы азьын Со тӥлесьтыд сюлэмъёстэс дун-сьӧлыктэм, дун-шектэм карыса мед юнматоз. Аминь.

  

  
  

  ПАВЕЛ АПОСТОЛЛЭН ФЕССАЛОНИКА КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  4-тӥ ЛЮКЕТ


  1 Агай-вынъёсы, тӥ ми пыр тодӥды, кызьы улыны кулэ Инмарлы ярамон луон понна. Тӥледыз Иисус Христослэн нимыныз куриськомы, сюлвориськомы: азьланяз тазьы улыны эшшо но золгес тырше. 2 Тӥ тодӥськоды уго, Кузё-Инмарлэсь Иисуслэсь кыӵеесь курон-косонъёссэ ми тӥледлы сётӥмы. 3 Инмар тӥлесьтыд дун-сьӧлыктэм луэмдэс возьма. Азыса-калгыса улонлэсь куштӥське. 4 Тӥ ваньды асьтэлэсь сосуддэс*а дун-чылкыт, дун-шектэм утьыны-возьыны мед быгатоды. 5 Инмарез тодӥсьтэм язычникъёс кадь мугорлэн юрӟым куронъёсыныз ӝуатскыса эн улэ. 6 Асьтэлы пайда басьтыны турттыса, ас браттылы пумит номыр но эн лэсьтэ: малы ке шуоно та понна Кузё-Инмар пунэмзэ берыктэ. Со сярысь ми тӥледлы азьвыл ик верамы, шара ивортылӥмы. 7 Уго Инмар асьмемыз сьӧлыкъёс лэсьтыса улыны ӧз ӧтьы, дун-сьӧлыктэм улонэн улыны Со ӧтиз. 8 Озьыен, та куронъёсты кулэтэм карись мурт, адямиез кулэтэм уг кары, со Инмарез кулэтэм каре, Кудӥз тӥледлы Аслэсьтыз Святой Духсэ сётэ.


  9 Агай-вынъёсты яратон сярысь тӥледлы гожъянэз ик ӧвӧл, уго тӥледыз Ачиз Инмар ог-огдэс яратыны дышетӥз. 10 Быдэс Македонияысь агай-вынъёсты тӥ яратӥськоды. Агай-вынъёсмы, тӥледыз эшшо но золгес яратыса улыны куриськомы. 11 Сюлмысьтыды тырше зӥбыт-востэм улыны, ас уждэс тодэ, ас киыныды ужаса кӧттыр поттэ, кызьы ми тӥледлы азьвыл ик индылонъёс сётӥмы. 12 Соку Инмарлы оскымтэос тӥлесьтыд улэмдэс адӟем карыны кутскозы, номырлы но ёрмыса-ӟудыса уд улэ.


  13 Агай-вынъёсы, кулэмъёс пумысен мынам тӥледыз тодытытэк кельтэме уг поты. Оскиськонзы луымтэ мукет муртъёс кадь тӥ медад куректэ-кайгыре. 14 Уго асьмеос Иисуслэн кулэмезлы но улӟыса султэмезлы оскиськомы бере, соку Иисуслы осконэн кулон умме усемъёсты но Инмар Соин ӵош ваёз шуыса оскыны кулэ. 15 Кузё-Инмарлэсь верам кылзэ ми тӥледлы вераськомы: асьмеос, улэпъёс, Кузё-Инмарлэн лыктонэз дырозь улоно муртъёс, кулэмъёслэн азьпалазы ум потэ. 16 Уго косон куара потоз но, соку архангеллэн куараез, Инмарлэн гумы куараез кылӥськыку, Ачиз Кузё-Инмар Инмысь васькоз. Соку нырысь ик Христослы оскыса кулэмъёс кулэмысь улӟыса султозы. 17 Табере асьмеос но, улэп кылемъёс, соосын валче омырысен Кузё-Инмарез пумитан понна пилемъёс вылын ӝутэмын луомы. Собере вань вапумъёс ӵоже Кузё-Инмарен огазьын уломы. 18 Та кылъёсын ог-огдылэсь мылкыддэс ӝутэ.

  


  *а4:4 мугордэс

  

  
  

  ПАВЕЛ АПОСТОЛЛЭН ФЕССАЛОНИКА КАРЫН УЛӤСЬЁСЛЫ ЫСТЭМ НЫРЫСЕТӤ ГОЖТЭТЭЗ


  5-тӥ ЛЮКЕТ


  1 Та дыръёслэн, вапумъёслэн вуонзы сярысь тӥледлы гожъяны, агай-вынъёсы, кулэлыкез ӧвӧл. 2 Уго тӥ асьтэос ӟеч тодӥськоды: возьмамтэ дыръя, уйин лушкаськись кадь, озьы Кузё-Инмарлэн нуналыз лыктоз. 3 Куке вераны кутскозы: «тупаса улон, кышкатэк улон», соку шӧдтэк шорысь, кызьы нуны вайись кышномурт доры ӝог вуэ курадӟон, озьы ик соос доры бырон вуоз. Нокин но ватӥськыны уз быгаты. 4 Но тӥ, агай-вынъёсы, пеймыт азьын уд улӥське, соин ик нунал тӥледыз, лушкаськись кадь, шӧдтэк шорысь уз куты. 5 Уго ваньды тӥ югытлэн, нуналлэн нылпиосыз; асьмеос уйлэн, пеймытлэн нылпиосыз ӧвӧл. 6 Ойдолэ, мукетъёс кадь ум изе, сэзь-сэзь кариськоме, сазь уломе. 7 Изисьёс уйин изё, кудӟытозь юисьёс уйин кудӟытозязы юо. 8 Нош асьмеос, нуналлэн нылпиосыз, сазь уломе, осконлэсь, яратонлэсь корт дӥсьсэс дӥсяломе, утиськон понна оскиськонлэсь корт изьызэ изьыяломе. 9 Инмар асьмеды вожпотон улын возён понна ӧз бырйы, Кузё-Инмармы Иисус Христос пыр утиськон басьтон понна Со асьмеды бырйиз. 10 Христос асьме понна кулӥз, – сэзь улӥськомы-а яке кулон уммен изиськомы-а – Соин валче пырак ӵоже мед уломы шуыса, Со асьмеды бырйиз. 11 Соин ик, кызьы тӥ али лэсьтӥськоды, азьланяз но ог-огдылэсь мылкыддэс ӝутэ, ог-огдэс юнматэ.


  12 Агай-вынъёсмы, тӥ дорын вань кужымзэ поныса ужасьёсты, Кузё-Инмарлэн черкеныз кивалтӥсьёсты, кинъёс тӥледлы визь-нод сёто, дышето, соосты тӥ дунъялэ. 13 Соослэн та ужзы понна соосты мур гажаса сӥё-дано каре. Куспады тупаса улэ. 14 Агай-вынъёсы, ми тӥледыз куриськомы: азьтэмъёсты визьмалэ, усем мылкыдын улӥсьёслэсь мылкыдзэс ӝутэ, начаръёслы юрттӥське. Котькытын, котьма ласянь чидасесь луэ. 15 Чаклаське, нокин но нокинлы но уродэзлы пумит уродэн пунэмзэ медаз берыктылы. Ог-огдылы, вань калыклы котьку но ӟеч лэсьтыны тырше. 16 Ялан шумпотонэн улэ. 17 Дугдылытэк вӧсяське. 18 Ваньмыз понна Инмарлы тау каре: уго Инмар тӥлесьтыд, Иисус Христос бордын улӥсьёслэсь, тазьы улэмдэс возьма. 19 Духез эн кысэ. 20 Инмарлэсь дэлето кузьымзэ, кудӥз луэ Солэсь кылзэ ивортон, кулэтэм эн каре. 21 Ваньзэ чаклалэ-эскере, ӟечез бордын кутӥськыса улэ. 22 Нош вань уродлэсь-леклэсь палэнске.


  23 Ачиз тупаса улонлэн Инмарез тӥледыз быдэсак дун-сьӧлыктэм мед кароз. Тӥляд духты, лулды, мугорды Кузё-Инмармылэн Иисус Христослэн лыктыкузлы дун-шектэм луыса мед возиськоз. 24 Оскиськымон тӥледыз Ӧтись, Со ваньзэ тае лэсьтоз.


  25 Агай-вынъёс, ми понна вӧсяське!


  26 Святой чупанэн чупаса вань вӧсяськись агай-вынъёсты ӟечкылалэ. 27 Кузё-Инмарлэн нимыныз тӥледыз сюлворыса курисько: та ыстэм гожтэтэз вань агай-вынъёслы лыдӟелэ.


  28 Кузё-Инмармылэн Иисус Христослэн дэлетэз тӥ бордын мед улоз. Аминь.

  

  

  

  ПАВЕЛ АПОСТОЛЛЭН ФЕССАЛОНИКА КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  1-тӥ ЛЮКЕТ


  1 Павел, Сӥлуан но Тимофей – Инмар Атаймы но Кузё-Инмар Иисус Христос бордын улӥсь Фессалоникаысь черклы: 2 Инмар Атаймылэсь но Кузё-Инмарлэсь Иисус Христослэсь дэлетсэ, каньыллыксэ тӥледлы сӥзиськомы.


  3 Агай-вынъёс, ми котьку но тӥ понна Инмарлы тау карыны кулэ. Со шонер. Уго тӥляд осконды кужмоя, куспады ог-огдэс яратонды но будэ. 4 Соин ик ми Инмарлэн черкъёсаз тӥледын ушъяськиськомы. Котькыӵе уллянъёс, куректон-кайгуос пӧлын улыса но, тӥ ваньзэ чидаськоды, оскон бордын кужмо сылӥськоды. 5 Соос луо Инмарлэн шонерлыко судэзлэн тодметъёсыз. Инмарлэн Эксэйлыказ пырыны ярамонэсь луон понна тӥ куректон-кайгу чидано луиськоды. 6 Инмар шонер лэсьтэ: тӥледыз сантэмасьёслы Со куректон-кайгуэн пунэмзэ берыктэ, 7 нош тӥледлы, ултӥям муртъёслы, Кузё-Инмар Иисус, Аслаз кужмо Кылчинъёсыныз Инмысь лыктыкуз, милемын валче шумпотон сётоз. 8 Инмарез тодӥсьтэмъёслы, Кузё-Инмармылэсь Иисус Христослэсь Ӟеч Иворзэ кабыл басьтӥсьтэмъёслы гомась тыл пушкын Со пунэмзэ берыктоз. 9 Сыӵе адямиослэн азьпал адӟонзы – пумтэм вапумъёслы бырон. Кузё-Инмарлэн син азьысьтыз, Солэн быдӟымлыко пиштӥсь данлыкез бордысь соос уллямын луозы. 10 Святойёсыз бордын данэ потыны, вань оскисьёслы паймыны луымон лыктон нуналаз, соос пӧлын тӥ но луоды, малы ке шуоно тӥ оскиды солы, мае ми тӥледлы тодытӥмы. 11 Соин ик котьку но тӥ понна вӧсяськиськомы: Инмар тӥледыз ӧтем улонэзлы тупамонэсь мед кароз, Аслаз кужыменыз котькыӵе ӟеч уж лэсьтыны, оскондэс кужмоятыны Со ӟеч эриксэ мед сётоз шуыса. 12 Инмармылэн, Кузё-Инмарлэн Иисус Христослэн тӥледлы сётэм дэлетэныз, Кузё-Инмармылэн Иисус Христослэн нимыз тӥ пыр данэ мед потоз, нош тӥ – Со пыр данэ мед потоды.

  

  
  

  ПАВЕЛ АПОСТОЛЛЭН ФЕССАЛОНИКА КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  2-тӥ ЛЮКЕТ


  1 Агай-вынъёсы, Кузё-Инмармылэн Иисус Христослэн лыктонэз но асьмелэн Соин огазе кариськонмы пумысен тӥледыз туж куриськомы: 2 Куалектыса визьдэс эн ыштэ, дух пыр, кыл пыр, ыстэм гожтэт пыр но визьдэс медаз тугалэ, – со гожтэтэз, пе, ми ыстӥськеммы, Христослэн нуналыз вуэ ни шуыса, пе, отын гожтэмын. 3 Нокин но нокызьы но тӥледыз медаз пӧя: уго со нунал вуэмлэсь азьло адямиос Инмарлэсь куштӥськозы. Соку сьӧлыклэн адямиез, быронлэн пиез ассэ шара возьматоз – 4 пумитъяськись*а, ассэ ваньмызлэсь вылӥе пуктоз, адямиослэсь Инмар яке святыня шуонзылэсь но ассэ вылӥе пуктоз. Со Инмарлэн храмаз пуксёз но ассэ Инмар шуыса ялоз.


  5 Уд ни тодӥське-а, эшшо тӥ дорын улыкум, та сярысь тӥледлы вералляй? 6 Табере тӥ тодӥськоды, мар сое калык пӧлы потыны уг на лэзьы. 7 Уго али ик ини законлы пумит улон лушкемен ужа ини, но мар луоно, со уз луы со дырозь – пӧлысьтызы кутыса возись басьтӥськытозь. 8 Соку законлы пумит улӥсь калык азе потоз, нош Кузё-Инмар Иисус, шораз шокчыса, сое виёз, Аслаз лыктонэныз сое пыраклы быдтоз. 9 Законлы пумит улӥсьлы лыктыны шайтан юрттоз. Олокыӵе но кужмоесь, паймымон тодметъёс, пӧяськон пыр паймымон ужъёс лэсьтэмын луозы. 10 Быронэ мынӥсьёс олокыӵе но шонертэм улонъёслэн визез суран-пожаназы сюрозы – утён вайись зэмлыкез яратонлэсь куштӥськемзы понна. 11 Соин сэрен Инмар соослы йыромон уж лэзёз, соин ик соос ӧрекчаськонлы оскыны кутскозы. 12 Зэмлыклы оскымтэос, шонертэм улонэз яратӥсьёс – ваньзы судить каремын луозы.


  13 Нош ми, Кузё-Инмарен яратэм агай-вынъёсмы, тӥ понна ялан Инмарлы тау карыны кулэ, малы ке шуоно кутсконысеныз ик Дух пыр дун-сьӧлыктэм карыса, зэмлыклы оскон пыр Инмар тӥледыз утиськон басьтон понна бырйиз. 14 Милям Ӟеч Иворез тодытонмы пыр Кузё-Инмармылэн Иисус Христослэн пиштӥсь данлыказ пыриськыны Со тӥледыз ӧтиз уго.


  15 Озьыен, агай-вынъёсы, юн сылэ, кылынымы вераса, ыстэм гожтэтъёсмы пыр дышетэммы бордын зол кырмиськыса улэ. 16 Нош табере Ачиз Кузё-Инмармы Иисус Христос но асьмемыз яратӥсь Инмар Атаймы, Аслаз гажан-жалянэныз пумтэм вапумъёслы буйгатскон но оскиськон сётӥсь, 17 сюлэмъёстэс мед каньылатоз, ӟеч кыл вераны, ӟеч уж лэсьтыны тӥледыз мед юнматоз.

  


  *а2:4 пумитъяськись – татын: антихрист

  

  
  

  ПАВЕЛ АПОСТОЛЛЭН ФЕССАЛОНИКА КАРЫН УЛӤСЬЁСЛЫ ЫСТЭМ КЫКЕТӤ ГОЖТЭТЭЗ


  3-тӥ ЛЮКЕТ


  1 Эшшо таӵе веранэ вань на: агай-вынъёсы, ми понна вӧсяське. Тӥ дорын кадь ик Кузё-Инмарлэн Ӟеч Иворез мукет интыосы но ӝог мед вӧлмоз, данэ мед потоз. 2 Сӧриськем, кескич адямиослэсь мозмытскыны ми мед быгатысалмы шуыса, ми понна вӧсяське. Ваньмызлэн осконэз ӧвӧл уго. 3 Но Кузё-Инмар оскиськымон, Со тӥледыз юнматоз, шайтанлэсь утёз. 4 Кузё-Инмар бордын ми тӥледлы оскиськомы, ми оскиськиськомы: тӥ быдэсъяськоды, быдэсъялоды но сое, мае лэсьтыны ми тӥледыз куриськомы-косӥськомы. 5 Кузё-Инмар тӥлесьтыд сюлэмдэс Инмарез яратон пала, Христослэн чиданэз пала мед берыктоз.


  6 Агай-вынъёсы, Кузё-Инмармылэн Иисус Христослэн нимыныз тӥледыз куриськомы-косӥськомы азьтэмъяськыса, милесьтым дышетэммес кабыл басьтытэк улӥсь адямиослэсь палэнскыны. 7 Асьтэос тодӥськоды, кызьы тӥ милесьтым адӟем карыса улыны кулэ. Ми тӥ дорын ур-вар поттыса ӧм улэ уго. 8 Нокинлэсь но так шоры няньзэ ӧм сие, ужаса улӥмы. Уй но нунал пӧсятозямы ужамы, акылляськытэк улыны тыршимы. 9 Соосты курыны милям правомы ӧвӧлысь ӧвӧл со, милесьтым адӟем карыны тӥледлы пример сётон понна со. 10 Уго, куке ми тӥ дорын вал, тӥледыз тазьы улыны дышетӥмы: «Кин уг ужа, со уг сиы». 11 Ми кылӥмы, кызьы тӥ пӧлысь куд-огъёсыз азьтэмъяськыса уло, номыр но кулэзэ уг лэсьто, пайдатэм ужъёсын выро. 12 Таӵеосты Кузё-Инмармылэн Иисус Христослэн нимыныз куриськомы, косӥськомы, соос зӥбыт-востэм мед ужалозы но ужаса поттэм няненызы кӧтсэс мед тырозы шуыса. 13 Нош тӥ, агай-вынъёсы, ӟеч уж лэсьтэмысь эн дугдылэ. 14 Кин ке тӥледлы ыстэм гожтэтысь милесьтым верам кылмес ӧз ке кылзӥськы, сое синйылтыса возе. Возьытэз валатон понна соин кусып эн возе. 15 Но тӥ сое тушмон шуыса эн лыдъялэ, агай-вындэс музэн визьмалэ-нодъялэ сое.


  16 Тупаса улон вайись Кузё-Инмар тӥледлы котьку но, котькытын но Ачиз каньыллык мед сётоз. Кузё-Инмар ваньмыныды тӥледын огазьын мед улоз!


  17 Котькуд ыстэм гожтэтэлэсь ӟечкылан люкетсэ мон, Павел, ас киыным гожтыса, тазьы йылпумъясько: 18 Кузё-Инмармылэн Иисус Христослэн дэлетэз тӥ бордын, ваньды бордын мед улоз. Аминь.

  

  

  

  ПАВЕЛ АПОСТОЛЛЭН ТИМОФЕЙЛЫ ЫСТЭМ НЫРЫСЕТӤ ГОЖТЭТЭЗ


  1-тӥ ЛЮКЕТ


  1 Павел, Иисус Христослэн апостолэз, Инмарлэн, асьмелэн Утисьмылэн но асьмелэн оскиськонмылэн Кузё-Инмарлэн Иисус Христослэн косэмезъя, 2 Тимофейлы, монэн одӥг кадь осконэн улӥсь зэмос пиелы. Инмарлэсь, Атаймылэсь но Кузё-Инмармылэсь Иисус Христослэсь дэлетсэ, гажан-жалянзэ, каньыллыксэ тыныд сӥзисько.


  3 Македонияе кошкон азям мон тонэ Ефесэ кыльыны косӥ, куд-огезлы тон отын мед вералод, ӧрекчи дышетонъёсты вӧлмытонлэсь соос мед куштӥськозы шуыса. 4 Соос медаз ни выре ӧрекчи веросъёс кылдытъянэн, ӵыжы-выжыоссылэсь кытысь но ку потэмзы сярысь пумтэм-йылтэм гожъянъёсын. Соос адямиосты куспазы куаретонэ-ченгешонъёсы вутто, нош Инмарлэн ужез оскон пыр адӟиське. 5 Курон-косонмылэн шорсюлмыз – яратон, кудӥз потэ чылкыт сюлмысь, возьытлыкез тодон-валанысь, зэмлыко осконысь. 6 Куд-огез, та бордысь палэнскыса, юнме кыл тэкшерон пала кариськиз. 7 Соослэн законлы дышетӥсь кариськемзы потэ, нош асьсэос уг валало мар сярысь верамзэс, сое кужмысь валэктыны выро ке но.


  8 Нош ми тодӥськомы: закон умой соку, куке сое уж вылын шонер кутӥськод. 9 Тодӥськомы сое но: закон шонер улӥсьёс понна поттэмын ӧвӧл, со поттэмын законлы пумит улӥсьёс, Инмар законлы тэрытскисьтэмъёс понна, сьӧлыклэсь кышкасьтэмъёс, сьӧлыкаса улӥсьёс, юрӟым, кырсь ужъёс лэсьтӥсьёс, анайзэс но атайзэс быдтӥсьёс, адями виылӥсьёс понна; 10 азыса-калгыса улӥсьёслы, пиосмурт пиосмуртэн кӧласьёслы, адямиен вузкарисьёслы, ӧрекчаськисьёслы, сётэм кылзылэсь куштӥськисьёслы – ваньмызлы, кинъёс Инмар дышетонлы пумитъяськыса, мыдлань лэсьтыса уло. 11 Нош Инмарлэн дышетонэз данлыко Ӟеч Ивор вылэ пыкиське, сое тодытыны бакельлыко Инмар мыным ӟеч эриксэ сётӥз.


  12 Мыным кужым сётӥсь Кузё-Инмармылы Иисус Христослы тау карисько: Со монэ оскиськымон луисько шуыса лыдъяз но та ужез быдэсъяны пуктӥз, – 13 монэ, азьвыл Аслыз пумитъяськисез, вӧсяськисьёсты улляса-ёртыса, ӝоже уськытъяса возисез. Инмар монэ жаляз, уго мон та ужъёсты тодытэк-валатэк, осконэ ӧвӧлысь лэсьтылӥ. 14 Иисус Христос бордысь потэм осконэн но яратонэн ӵош Кузё-Инмармылэн дэлетэз мон пушкын пачылмыса улыны кутскиз. 15 Шонер верамын но ваньмызлы кабыл басьтыны ярамон луо та кылъёс: Иисус Христос дунне вылэ сьӧлыкоосты утьыны-мозмытыны лыктӥз, нош соос пӧлысь ваньмызлэсь сьӧлыкоез луисько мон. 16 Со понна ик уго жаляса Со мынэсьтым сьӧлыкъёсме куштӥз: адӟем карон понна Иисус Христос нырысь ик мон вылын Аслэсьтыз кема чиданзэ мед возьматоз быронтэм улон басьтэмзы потыса Солы оскыны кутскисьёслы. 17 Пумтэм вапумъёсысь Эксэйлы, ноку но бырисьтэм, адӟыны луисьтэм одӥг гинэ визьмолэсь но визьмо Инмарлы пумтэм вапумъёсы сӥ-сан но дан. Аминь.


  18 Тимофей, пие, Инмарлэсь кылзэ ивортон пыр тон сярысь веранъёсыз лыдэ басьтыса, тыныд таӵе курон-косон сётӥсько: соос вылэ пыкиськыса, ӟечлыко ожмаськись кадь тон мед нюръяськод. 19 Осконэд, чылкыт сюлмыд мед луоз, уго куд-огез сое кулэтэм каризы но, соин сэрен осконзылэн инъетэз куашказ. 20 Сыӵеесь луо Именей но Александр. Инмарез сантэмаса медаз ни улэ шуыса, соосты мон шайтан киулэ сётӥ.

  

  
  

  ПАВЕЛ АПОСТОЛЛЭН ТИМОФЕЙЛЫ ЫСТЭМ НЫРЫСЕТӤ ГОЖТЭТЭЗ


  2-тӥ ЛЮКЕТ


   1-2 Нырысь ик, мон курисько вань адямиос, эксэйёс понна, вань кузёос понна куриськыны, вӧсяськыны, дурбасьтыны, тау карыны, шыпыт, бугыръяськонъёстэк, шонерлыко, дун-чылкыт улыны мед быгатомы шуыса. 3 Таӵе вӧсяськон асьмелэн Инмармылы, Утисьмылы ӟеч, ярамон луэ. 4 Солэн вань адямиосты утиськытэмез, зэмлыкез тодытэмез потэ. 5 Инмар одӥг. Инмарен адямиос вискын кусып возись но одӥг. Со Адями Иисус Христос, 6 ваньзэ сьӧлыкъёслэсь мозмытон понна Со Ассэ Ачиз сётӥз: дырызлэсь вуэмзэ тодытон вал со. 7 Со понна мон пуктэмын вал Ӟеч Ивор тодытӥсь, апостол карыса. Христослэн нимыныз зэмзэ верасько, уг пӧяськы, – осконэз, зэмлыкез язычникъёс пӧлы вӧлмытон понна мон быръемын вал.


  8 Мылкыд карисько: пиосмуртъёс котькыӵе интыысен чылкыт сюлмын, вожпотонтэк, шекланытэк киоссэс ӝутыса мед вӧсяськысалзы. 9 Озьы ик кышномуртъёс но: йӧспӧртэм, гольтрес медаз дӥсяське, асьсэды зӥбыт-востэм мед возёзы. Асьсэды йырси пунонъёсын, зарниен но, марӟанэн но, дуно дӥськутэн но медаз чеберъялэ. 10 Кызьы кулэ Инмарлы оскись кышномуртъёслы, озьы соос но ӟеч ужъёс лэсьтыса мед улозы. 11 Кышномурт чус кариськыса, тэрытскыса мед дышетскоз. 12 Кышномуртэз дышетыны, кузпалэныз кузёяськыса улыны уг лэзиськы. Со чус мед улоз. 13 Уго нырысь ик Адам кылдытэмын, нош собере – Ева. 14 Визь тугаськонэ Адам ӧз сюры, кышномурт сюриз, со сьӧлыказ. 15 Но со нылпи ваён пыр утиськоз: осконэн, яратонэн, дун-чылкыт, дун-шектэм улӥз ке.

  

  
  

  ПАВЕЛ АПОСТОЛЛЭН ТИМОФЕЙЛЫ ЫСТЭМ НЫРЫСЕТӤ ГОЖТЭТЭЗ


  3-тӥ ЛЮКЕТ


  1 Шонер верамын: кинлэн епископ луэмез потэ, со ӟеч уж лэсьтыны мылкыд каре. 2 Но епископ шектэм луыны кулэ: со одӥг пол гинэ кышнояськемын луыны кулэ, визьмын улӥсь, ассэ кутыны быгатӥсь, лякыт сямо, пӧяськисьтэм, ӟудыса-ёрмыса улӥсьёслы юрттӥськись, дышетыны-валэктыны быгатӥсь. 3 Юонэз яратӥсь медаз лу, керӟегъяськись-лекъяськись, аслыз пайда-барыш утчась медаз лу. Со зӥбыт-востэм сямо, тупаса улонэз яратӥсь, узырлыкез яратӥсьтэм мед луоз. 4 Ас семьяезлы ӟеч кузё мед луоз; нылпиосыз кылзӥськисесь, тэрытскисесь луыса мед будозы. 5 Уго кин ас юртэныз кивалтыны уг быгаты, кызьы со Инмарлэн Черкеныз кивалтыны быгатоз? 6 Али пылатэмъёс пӧлысь со медаз луы: уго соку со данъяськыны-вылтӥяськыны кутскоз но диаволэн ӵош судэ сюроз. 7 Пыкылон пӧлы, диаволлэн сьӧлтэтаз медаз сюры шуыса, солэн калык пӧлын ӟеч данэз мед луоз.


  8 Озьы ик диаконъёс асьсэды ӟеч возьыны кулэ, кык пумо вераськисесь, винаез яратӥсесь, асьсэлы пайда-барыш утчасесь медаз луэ. 9 Осконлэсь ватӥськыса улӥсь зэмлыксэ чылкыт мылкыдынызы утисесь мед луозы. 10 Азьвыл ик соосты эскерыса-чакласа утчано, собере, шекъёссы ӧвӧл ке, служить карыны лэзёно. 11 Озьы ик кышноос но асьсэды ӟеч возисесь, кыл нуллӥсьтэмесь, юисьтэмесь, котьмар ласянь оскиськымонэсь луыны кулэ. 12 Диакон одӥг пол гинэ кышнояськемын луыны кулэ; нылпиосызлы но, ас юртэзлы но со ӟеч кузё луыны кулэ. 13 Уго ӟеч служить карисьёс вылӥ тубатэ ӝутско но Иисус Христослы осконын чик кышкасьтэмесь луо.


  14 Тае тыныд гожтӥсько, нош ачим ӝоген тон доры вуо шуыса малпасько. 15 Ӝегано луи ке, тон мед тодод, Инмар коркан кызьы тон астэ возьыны кулэ, – уго со улэп Инмарлэн Черкез луэ, нош со зэмлыклэн юбоез, инъетэз луэ. 16 Шонерак вераны кулэ: зэмос осконлэн ватӥськыса улӥсь зэмлыкез быдӟым:


  Инмар адями мугорын лыктӥз, Дух пыр Ассэ шонере поттӥз,

  Ассэ Кылчинъёслы возьматӥз, Со калыкъёслы тодытэмын вал,

  дунне Солы оскыны кутскиз, пиштӥсь данлыкен Со Инме ӝутскиз.

  

  
  

  ПАВЕЛ АПОСТОЛЛЭН ТИМОФЕЙЛЫ ЫСТЭМ НЫРЫСЕТӤ ГОЖТЭТЭЗ


  4-тӥ ЛЮКЕТ


  1 Нош Инмарлэн Духез валамон вера: берпум аръёсы периос дорысь потэм дышетонъёсты санэ поныса но визез тугась духъёслэсь кылзӥськыса, куд-огъёсыз осконлэсь куштӥськозы 2 возьытлыксэс ыштэм пӧяськисьёслэн чеберъяськонзы пыр. 3 Соос бызьыны-басьтыны уг лэзё, соизэ я таизэ сиёнэз сиыны уг косо, нош соосты Инмар сиыны кылдытӥз – оскыса, зэмлыкез тодыса улӥсьёс соосты тау карыса мед сиёзы шуыса. 4 Уго мае Инмар кылдытӥз, ваньмыз со ӟеч, тау карыса кабыл басьтӥське ке, номыре но кулэтэм карыны кулэ ӧвӧл. 5 Уго Инмар кыл пыр, вӧсяськыса со дун-чылкыт луэ.


  6 Тае тон агай-вынъёслы валэктӥд ке, соку тон Иисус Христослэн ӟеч ужасез луод, осконлэн кылъёсыныз но со кабыл басьтэм ӟеч дышетонэн тыр улод. 7 Нош нылкышноослэн ярантэм-кулэтэм супыльтонъёссылэсь палэнскылы; Инмар азьын шонерлыко улонлы астэ кыдаты. 8 Мугор кыдатонлэн ӧжыт пайдаез, Инмар азьын шонер улон гинэ самой бадӟым пайда вае. Со бордын возиське туалаез но, вуоноез но улон. 9 Та кыл шонер но котькуд ласянь кабыл басьтыны ярамон. 10 Асьмеос улэп Инмарлы оскиськомы. Со понна ужаськомы, сантэманъёсты чидаськомы – Со вань адямиос понна Утись луэ, уката ик Солы оскисьёс понна.


  11 Тодыты, дышеты талы калыкез. 12 Нокин но тонэ, пинал-еж шуыса, санэ понытэк медаз улы; вераськонэд, улонэд, яратонэд, духен улонэд, осконэд, дун-чылкыт улонэд оскись калыклы адӟем карымон мед луоз. 13 Мон лыктытозь, калыклы Священной Гожтэмез лыдӟы, визь-нод сёткаса, дышетыса ул соосты. 14 Тыныд сётэм ӟечлыкез кулэтэм эн кар. Со тыныд Инмарлэсь кылзэ ивортон пыр, вӧсяськонэн кивалтӥсьёслэн тон вылэ кизэс понон дыръя сётэмын вал. 15 Ваньзэ тае сюлэмдэ поныса быдэсъя, та бордын ул, тынад азинсконэд ваньмызлы адӟиськымон мед луоз. 16 Астэ ачид чакласа ул, адямиосты дышетонэз но. Та удысын дугдылытэк тыршы. Уго тазьы лэсьтыса, астэ ачид утёд, тонэ кылзӥськисьёсты но.

  

  
  

  ПАВЕЛ АПОСТОЛЛЭН ТИМОФЕЙЛЫ ЫСТЭМ НЫРЫСЕТӤ ГОЖТЭТЭЗ


  5-тӥ ЛЮКЕТ


  1 Пересь муртэ эн пыкылы, атаеныд кадь соин вераськы. Аслэсьтыд покчи арлыдо агай-вынъёсыныд но озьы ик. 2 Пересь кышномуртъёсын ас анаеныд кадь вераськы. Егит нылъёсын вордэм сузэръёсыныд кадь дун-чылкыт астэ возь.


  3 Палкышноос сярысь сюлмаськы, соос огназы кылемын ке. 4 Палкышнолэн нылпиосыз яке нылпиезлэн нылпиосыз вань ке, соос Инмарлы оскемзэс уж вылын мед возьматозы: нырысь ик асьсэлэн семьязы сярысь сюлмаськыны, анай-атайёссэс вордыны мед дышетскозы – таӵе улон Инмарлы ярамон луэ. 5 Чылкак огназ кылем палкышно Инмарлы оскиське но уен-нуналэн вӧсяськыса, куриськыса улэ. 6 Нош эзылыса-эркияськыса улӥсь улэп дыръяз ик кулэмын ни. 7 Дун-шектэм мед улозы шуыса, соослы индылы, валэкты. 8 Нош кин аслаз ӵыжы-выжыосыз, уката ик семьяосыз сярысь уг ке сюлмаськы, со мурт Инмарлы осконлэсь куштӥськемъёсын одӥг радэ пыре, оскисьтэм муртлэсь но уродгес шуыса лыдӟиське. 9 Палкышноос радэ пырты сыӵезэ гинэ, кудӥзлы тырмиз ни куатьтон арес но со одӥг пол гинэ быземын вал ке. 10 Со тодмо мед луоз ӟеч ужъёсыныз, пиналъёсты будэтэменыз, пыдйылчиосты утялтэменыз, вӧсяськисьёслэсь пыдъёссэс миськылэменыз, куанер улӥсьёслы юрттылэменыз, котькыӵе ӟеч ужез сюлмысь быдэсъяменыз. 11 Нош егит палкышноосты таос радэ эн куты, уго соос, лулмугор кулэ каронъёссы ӝуатскыку, Христослэсь палэнско, соослэн нош ик быземзы потыны кутске. 12 Соос суд улэ сюроноос, малы ке шуоно Инмар азьын азьвыл сётэм кылзылэсь соос куштӥськизы. 13 Нош эшшо ке, соос капчи улонэз яратыны кутско но коркась корка ветлыны дышетско. Капчи улонэз яратӥсь гинэ ӧвӧл, эшшо ке супыльтӥсесь, котьмаин тунсыкъяськисесь луо, мае уг яра, сое вераса ветло. 14 Соин ик мынам ӵектэме потэ: егит палкышноос мед бызёзы, пинал мед ваёзы, юрт котырысь ужъёсын мед кивалтозы но тушмонлы урод кылъёс вераны нокыӵе но муг медаз сётэ. 15 Куд-огъёсыз уго, осконлэсь палэнскыса, шайтанлэн сюрес кузяз кошкизы ни. 16 Кинлэн ке оскись муртлэн ӵыжы-выжыосыз пӧлын палкышноосыз вань ке, соос сярысь со мед сюлмаськоз, черк вылэ гинэ секытэз медаз усьы – черк зэмос палкышноослы юрттӥськыны кулэ.


  17 Ужзэс ӟеч нуись вӧсяськисьёслэсь кивалтӥсьёссэс нимысьтыз сӥлы карыны кулэ, уката ик Инмар кылэз тыршыса тодытӥсьсэ, дышетӥсьёссэ. 18 Уго Священной Гожтэм шуэ: «кутсаськись ошедлэсь ымзэ эн кортна» но «ужась мурт сюроно медзэ-люкетсэ басьтыны кулэ». 19 Вӧсяськисьёслэн кивалтӥсьсы вылэ янгыш уськытонэз кык яке куинь адӟисьёс веразы ке, соку гинэ сое санэ пон. 20 Сьӧлыкасьёсты вань калык азьын шарае потты, мукетъёсызлэн но кышканзы мед кылдоз шуыса.


  21 Инмар азьын, Кузё-Инмармы Иисус Христос азьын, быръем Кылчинъёс азьын тонэ тэльмырыса курисько: та куронэз быдэсъяса ул, номыре но ас тодэмъяд, нокинэ но улӥ-вылӥ карыса эн лэсьты. 22 Дыртыса нокин вылэ но кидэ эн поны, муртлэн сьӧлык лэсьтоназ эн пыриськы; дун-чылкыт астэ возь. 23 Азьланяз ву гинэ эн юы, ӧжытак вина но ю, кӧтпушкыд мед юнмалоз, висёнъёсыд мед дугдозы шуыса.


  24 Куд-ог адямиослэн сьӧлыкъёссы чик ватӥськемын ӧвӧл, соос шонерак соосты суд улэ нуо, нош куд-огезлэн сьӧлыкъёсыз бӧрысьгес усьтӥськозы ай. 25 Озьы ик ӟеч ужъёс но адӟиськыса уло, нош сокем уг ке но адӟисько, ватӥськыса кылемзы уз луы.

  

  
  

  ПАВЕЛ АПОСТОЛЛЭН ТИМОФЕЙЛЫ ЫСТЭМ НЫРЫСЕТӤ ГОЖТЭТЭЗ


  6-тӥ ЛЮКЕТ


  1 Зӥбет улын улӥсь ляльчиос асьсэлэсь кузёоссэс сӥё-сано карыса, гажаса улыны кулэ, Инмарлэн нимыз, Солэн дышетонэз сантэмамын медаз луэ шуыса. 2 Инмарлы оскись кузёослэн ляльчиоссы кузёоссэс санэ понытэк медаз улэ, малы ке шуоно соос ог-огзылы агай-вынъёс луо; соос кузёоссылы эшшо но юнгес ужаны-тыршыны кулэ, соос уго Инмарлы оскисесь, яратыны ярамонэсь муртъёсыз луо, соослы ӟеч карыса уло.


  Талы тон, Тимофей, соосты дышеты, валэкты. 3 Кин мукет дышетонъёсты вӧлмытэ, Кузё-Инмарлэсь Иисус Христослэсь визьмо кылъёссэ, Инмар азьын шонерлыко улон сярысь дышетонэз санэ уг поны, 4 со вылӥ мылкыдо адями, со номыр но уг тоды. Сыӵе адями ченгешонъёсын, кыл тэкшеронъёсын азэмын, нош соос бордысь вожъяськон, керетонъёс, урод кылъёс, кескичлыко янгыше уськытонъёс пото. 5 Визьзы сӧриськем адямиос уг тодо, мар со зэмлык, соос ялан куспазы тэрытэк, ченгешыса уло. Оскон бордысь барыш басьтыны малпаса уло. Таӵеослэсь палэнскылы.


  6 Самой бадӟым шумпотон – со Инмар азьын шонерлыко улон но маид вань, соин тыр луон. 7 Дунне вылэ асьмеос номыр но ӧм вае, соин ик отысь но номыре сьӧрамы нуыны ум быгатэ. 8 Сиёнмы вань ке, дӥськутмы вань ке, соин тыр луоме. 9 Нош узырмыны мылкыд карисьёс визь сынаськонэ, сьӧлтэтэ сюро, трос пумо укылтэм, уродэсь мугорлэн куронъёсыз пӧлы усё, нош соос куашканэ, быронэ вутто. 10 Уго вань уродлыклэн выжыез коньдонэз яратон бордысь потэ. Солы сётӥськыса, куд-огъёсыз осконлэсь куштӥськизы но трос секытэсь адӟонъёс адӟоно луизы.


  11 Нош тон, Инмар адями, таӵе улонлэсь палэнскы. Шонер, Инмарлэсь кышкаса, оскыса, яратыса, чидаса, зӥбыт-востэм улонын азинлыкед мед луоз. 12 Быронтэм улон басьтон понна осконлы ярамон уж лэсьтыны тыршы. Таӵе улонлы тонэ Инмар ӧтиз, трос адӟисьёс азьын осконэз тодытыса, тон ӟеч верад. 13 Ваньзэ улӟытӥсь Инмар азьын, Понтий Пилат азьын осконэз тодытыса, ӟеч верась Иисус Христос азьын тонэ курисько 14 Кузё-Инмармы Иисус Христос лыктытозь, курон-косонэз чылкытэн, дун-шектэк уть. 15 Дыр вуиз ке, Иисус Христослэсь лыктонзэ усьтоз шудо, одӥг гинэ кужмо, эксэйёс пӧлысь Эксэй, кузёос пӧлысь Кузё-Инмар. 16 Солэн огназлэн гинэ пумтэм вапумъёсы улонэз вань, Со пырыны луонтэм югыт пӧлын улэ, адямиос пӧлысь Сое нокин но ӧз адӟы, адӟыны но уг быгаты. Солы пумтэм вапумъёслы сӥ-дан но кужым! Аминь!


  17 Таисьтыз улонысь узыръёслы таӵе валэктон сёт: медаз вылтӥяське, бырись-бытмись узырлык вылэ медаз оскиське. Соос улэп Инмар вылэ мед оскиськозы – асьмелы майбыр улон понна ваньзэ тырмыт сётӥсь Инмар вылэ. 18 Соос ӟеч ужъёс мед лэсьтозы, ӟеч ужъёсын мед узырмозы. Шырыт сямоесь, капчи мылкыдын вераськисесь мед луозы. 19 Тазьы улыса, соос быронтэм улонэ вуттӥсь узырлык асьсэлы люкалозы – со вуоно улонлэн ӟеч инъетэз луэ.


  20 Э, Тимофей! Инмар тыныд мар сётӥз, сое уть. Инмарлы ярантэм чик кулэтэм юнме кыл тэкшеронъёслэсь, ӧрекчи тодон бордысь потэм ченгешонъёслэсь палэнскылы. 21 Солы сётӥськыса, куд-огъёсыз осконлэсь куштӥськизы. Инмарлэн дэлетэз тон бордын мед улоз. Аминь!

  

  

  

  ПАВЕЛ АПОСТОЛЛЭН ТИМОФЕЙЛЫ ЫСТЭМ КЫКЕТӤ ГОЖТЭТЭЗ


  1-тӥ ЛЮКЕТ


  1 Павел, Инмарлэн эрикеныз быръем Иисус Христослэн апостолэз, Иисус Христос бордын сӥзиськем улон вань шуыса тодытӥсь, 2 Тимофейлы, яратоно пиелы: Инмар Атаймылэн но Кузё-Инмармылэн Иисус Христослэн дэлетэз, гажан-жалянэз, каньыллыкез тон бордын мед улоз.


  3 Инмарлы тау карисько. Солы мон пересь атайёсмы кадь ик чылкыт сюлмын ужасько-тыршисько. Вӧсяськыкум тонэ уй но нунал ялан тодам вайисько. 4 Мон понна кисьтэм синкылиостэ тодам вайисько, соин ик мынам тонэ туж адӟеме потэ. Тонэ адӟысал ке, шумпотонэн пачылмысал. 5 Тынэсьтыд чылкыт, кужмо оскондэ тодам вайисько. Тынад Лоида песянаед но анаед Евника сыӵе ик осконэн улӥзы. Малпасько, тон но соослэн кадь ик осконэн улӥськод шуыса. 6 Та муген ик тынад тодад вайытӥсько: Инмарлэсь сётэм ӟечлыксэ ӟырдыт возь, со тынад вылад киме понэме дырысен тон бордын улэ. 7 Инмар асьмелы кышканлэсь духсэ ӧз сёты уго, Со сётӥз кужымлэсь, яратонлэсь, визьмын улонлэсь духсэ. 8 Соин ик табере Кузё-Инмармы Иисус Христос сярысь ивортыны эн возьдаськы. Мынэсьтым но, Со понна пытсэтын пукисьлэсь, эн возьдаськы; монэн ӵош Христослэсь Ӟеч Иворзэ тодытэм понна, Инмарлэн сётэм кужымезлы оскиськыса, куректон-кайгуэз чидась лу. 9 Со асьмеды утиз, дун-сьӧлыктэм луыны ӧтиз. Асьмелэн ужъёсмы понна ӧз, Ачиз ӟеч мылкыд карыса, гажан-жалян пыр Со асьмеды ӧтиз, кудзэ дуннелэн кылдэмезлэсь азьвыл ик Иисус Христос бордысен Со асьмелы сётӥз. 10 Утисьмылэн Иисус Христослэн лыктэмез пыр Инмарлэн гажан-жалянэз табере асьмелы усьтӥськиз. Со лыктӥз но кулонэз быдтӥз, Ӟеч Ивор пыр пиштӥсь улон, бырисьтэм улон вайиз. 11 Ӟеч Иворез тодытӥсь, апостол, язычникъёслы дышетӥсь карыса, Инмар монэ пуктӥз. 12 Та понна ик мон курадӟисько, но уг возьдаськиськы. Мон тодӥсько уго Кинлы оскемме. Аслаз лыктон нуналозязлы мыным сётэмез утьыса возьыны Солэн кужымез вань шуыса оскисько. 13 Мынэсьтым кылэм со визьмо дышетонэз сюлмад пон, Иисус Христослы оскыса, яратыса ул. 14 Асьме пушкын улӥсь Святой Духлэн кужыменыз тыныд оскыса сётэм ӟечлыкез уть.


  15 Асияысь потэмъёс ваньзы мон бордысь куштӥськизы шуыса, тон тодӥськод; Фигелл но Ермоген соос пӧлын ик. 16 Кузё-Инмар Онисифорлэн семьяезлы ӟечлык мед сётоз, уго со монэ трос пол буйгатылӥз, жильыетын пукисько шуыса, мынэсьтым со ӧз возьдаськылы, 17 Риме вуылыкуз, со монэ гижысь-пиньысь утчаз но шедьтӥз. 18 Аслаз лыктон нуналаз Кузё-Инмар солы Кузё-Инмарлэсь гажан-жалянзэ мед возьматоз, нош Ефесын со кӧня мыным юрттӥськиз, – тон ваньмызлэсь умойгес тодӥськод.

  

  
  

  ПАВЕЛ АПОСТОЛЛЭН ТИМОФЕЙЛЫ ЫСТЭМ КЫКЕТӤ ГОЖТЭТЭЗ


  2-тӥ ЛЮКЕТ


  1 Озьыен, пие, Иисус Христос бордысь потэм дэлет тонэ мед юнматоз. 2 Трос адӟисьёс азьын, ваньзэ, мае тон мынам дышетонысьтым кылӥд, оскиськымон адямиослы тодыты, соос мукетъёссэ дышетыны мед быгатозы. 3 Иисус Христослэн ӟечлыко ожмаськисез кадь курадӟонъёсты чида. 4 Армиен кивалтӥсьлы кельшыны тыршыса, нокудӥз но ожгарчи огшоры улонысь ужъёсын ассэ уг герӟа. 5 Ӵошатсконэ пыриськись мурт пуктон-косонъёсты сӧрыса ӵошатскиз ке, вормисьлэсь медзэ-кузьымзэ уз басьты. 6 Музъем ужась но, пӧсятозяз тыршыса, будэтэм емышсэ нырысь ик ачиз веръяны кулэ. 7 Мае верасько, валаны тыршы. Кузё-Инмар тыныд котькытын но валан-нодлык сётоз.


  8 Давид выжыысь кулэмысь улӟыса султэм Кузё-Инмарез Иисус Христосэз тодад вай. Со сярысь мынам Ӟеч Ивор тодытонэ. 9 Со понна мон жильыетэ сюри но йыруж лэсьтӥсь кадь курадӟоно луисько. Но Инмарлэсь кылзэ жильыен дурылыса уд возьы. 10 Соин ик, мон Инмарлэн быръем муртъёсыз понна, соос но Иисус Христос бордын утиськон, нош утиськонэн ӵош пумтэм вапумъёслы данлык мед басьтозы шуыса, ваньзэ чидасько. 11 Шонер верамын:


  Соин валче кулӥмы ке, Соин валче уломы но.

  12 Чидамы ке, Соин валче эксэйын пукомы но;

  нош Солэсь куштӥськимы ке, Со но асьме бордысь куштӥськоз.

  13 Асьмеос оскиськымонэсь ке но ӧвӧл,

  Со котьку оскиськымон,

  уго Аслаз сётэм сӥзёнэзлэсь Со уг куштӥськы.


  14 Тае ваньмызлы тодазы вайыты, Кузё-Инмар азьын соослы алыса вера: кыл тэкшеронъёсы медаз пыриське. Со нокыӵе но пайда уг вайы, кылзӥськисьёслэсь мылкыдзэс гинэ сӧре. 15 Инмар азьын ярамон, ӟеч ужась лу, зэмлыклэсь кылзэ шонер дышеты. 16 Инмарлы ярантэм, чик кулэтэм супыльтонъёслэсь палэнскылы. Супыльтыса улӥсьёс Инмарлэсь кыдёкегес но кыдёкегес кошко. 17 Сыӵе адямиослэн дышетонзы рак висён кадь вӧлдӥськылоз. Сыӵеос пӧлы пыро Именей но Филит. 18 Соос зэмлыклэсь палэнскизы, «улӟыса султон вал ини» шуыса, соос калыклэсь осконзэ сурало-пожало. 19 Нош Инмарлэн пуктэм инъетэз вырӟытыны луонтэм юн сылэ, солэн вылаз тазьы гожтэм печатез вань: «аслэсьтызъёссэ Кузё-Инмар тодма» но «котькудӥз Кузё-Инмарлы оскисько шуись мурт урод ужъёс лэсьтыса улэмысь мед дугдоз». 20 Котькудаз бадӟым коркан зарни, азвесь сосудъёс сяна, вань на пулэсь, горд сюйлэсь лэсьтэм сосудъёс. Огъёсыз соос сӥё-дано учыръёсы кутӥсько, нош мукетъёсыз – огшоры дыръя. 21 Озьыен, кин ассэ вань уродлэсь чылкытатӥз-сузяз ке, со сӥё-дано учыре кутӥськись сосуд луоз, – со дун-сьӧлыктэм каремын, Кузё-Атайлы ярамон луэмын, котькыӵе ӟеч ужлы дасяса со пуктэмын. 22 Егит дыр мугор куронъёслэсь палэнскылы. Чылкыт сюлмынызы Кузё-Инмарлы ваньмыныз вӧсяськисьёсын ӵош шонерлыко, оскыса, яратыса, тупаса улыны тыршы. 23 Укылтэм, ярантэм ченгешонъёслэсь палэнскылы, тодӥськод уго, соос ваче пумит керетыса улонэ вутто шуыса. 24 Кузё-Инмарлэн ляльчиез керетыса улыны кулэ ӧвӧл. Со ваньмыныз ассэ лякыт возьыны кулэ, визьмо дышетӥсь мед луоз, йыркуръяськись медаз лу. 25 Аслыз пумитъяськыса улӥсьёслы небыт кылын со визь-нод сётыны кулэ. Инмар соослы но ӧпкельыса сьӧлыкъёслэсь куштӥськыны но зэмлыкез тодыны дыр, оло, сётоз ай. 26 Соку соос визьмаськысалзы но диаволлэн сьӧлтэтэзлэсь мозмытскысалзы. Отчы соосты диавол кутылӥз, аслэсьтыз эриксэ мед быдэсъялозы шуыса.

  

  
  

  ПАВЕЛ АПОСТОЛЛЭН ТИМОФЕЙЛЫ ЫСТЭМ КЫКЕТӤ ГОЖТЭТЭЗ


  3-тӥ ЛЮКЕТ


  1 Тод, берпум аръёсы секыт дыръёс вуозы шуыса. 2 Соку адямиос асьсэды асьсэос но коньдонэз гинэ яратӥсесь луозы; ушъяськисесь, мукетъёссэ ултӥясесь, урод кылын вераськисесь, анай-атайлы тэрытскисьтэмесь, тау карисьтэмесь, сьӧлыклэсь кышкасьтэмесь, гажан-жалянэз тодӥсьтэмесь; 3 йыркурзэс вунэтӥсьтэмесь, кыл нуллӥсесь, чидасьтэмесь, уродэсь-лекесь, ӟечез-уродэз валасьтэмесь луозы; 4 огзэс огзы вузалозы; возьытэз уз тодэ, вылтӥяськисесь луозы; Инмарез яратон сярысь, золгес каньылэн, эзылыса улонэз яратозы. 5 Вылтуссыя Инмарлы оскись кадесь луозы, нош ужъёсынызы Инмарлы осконлэсь куштӥськозы. Таӵе муртъёслэсь палэнскы.


  6 Соос пӧлысь куд-огез, семья пушкы но пырыса, ляб кышномуртъёслэсь визьзэс тугало, кудъёсыз сьӧлыкъёс пӧлы выемын луо, мугорлэн пӧртэм юрӟым кулэ каронъёсызлы сётӥськыса уло, 7 соос котьмалы дышетско, нош зэмлыкез тодыны чик но уг быгато. 8 Кызьы Ианниен Иамврий Моисейлы пумитъяськизы, таос но озьы ик зэмлыклы пумитъясько. Соослэн визьзы сураськемын, осконзы ляб. 9 Но соос трос лэсьтыса уз вуэ; соослэн визьзылэн ышемез вань калык азьын шарае потоз, кызьы Ианниен Иамврийлэн но укылтэм луэмзы шарае потӥз.


  10 Нош тон ялан, мынэсьтым адӟем карыса, дышетӥд, улӥд-вылӥд, ӟеч мылкыд карыса, оскыса, мукетъёссэ валаса-чидаса, яратыса, чигиськыны сётӥськытэк улӥд, – 11 улляса возьыкузы но, курадӟонъёс дыръя но, кудъёсыныз мон Антиохияын, Иконияын, Листраын пумиськоно луи. Ёртыса-ӝикатыса возёнъёсты кӧня чидано луи, ваньмызлэсь монэ Кузё-Инмар утиз.


  12 Ваньзэс Иисус Христос бордын шонерлыко улыны кутскисьёсты улляса-ӝикатыса возьыны кутскозы. 13 Нош кескич адямиос, пӧяськисьёс эшшо но тросгес урод ужъёс лэсьтыны кутскозы, асьсэос но йыромозы, мукетъёссэ но йыромытозы. 14 Нош тон уть сое, мар тыныд оскемын, малы тон дышетэмын. Тон тодӥськод уго аслэсьтыд дышетӥсьтэ. 15 Тон пичи дырысеныд ик Священной Гожтэмез тодӥськод, со тыныд Иисус Христослы оскон пыр утиськон басьтонлы визь-нод сётыны быгатэ. 16 Быдэс Священной Гожтэм Инмарлэн Духеныз вордскытэмын. Соин ик Священной Гожтэм дышетэ, сьӧлыкъёсты шарае поттэ, шонер сюрес вылэ султытэ, Инмарлы ярамон улыны дышетыса, со пайда вае. 17 Соин ик Инмар адями дун-шектэм мед улоз, ӟеч ужъёсты лэсьтыны дась мед луоз.

  

  
  

  ПАВЕЛ АПОСТОЛЛЭН ТИМОФЕЙЛЫ ЫСТЭМ КЫКЕТӤ ГОЖТЭТЭЗ


  4-тӥ ЛЮКЕТ


  1 Инмар азьын, Аслаз эксэйлыкеныз лыктыкуз, улэпъёсты но, кулэмъёсты но судить карись Кузё-Инмармы Иисус Христос азьын тонэ сюлворыса курисько: 2 Инмар кылэз тодыты, тупась дыре но, тупасьтэм дыре но тодытыны ялан дась лу. Янгышасьёсты тупатыны тыршы, шарае поттылы, алылы, мылкыдзэс ӝут, ваньзэ чидаса, соосты визьма. 3 Уго сыӵе дыр вуоз, куке визьмо дышетонэз кулэ уз ни каре. Асьсэлэн мылкыдзылы тупась дышетӥсьёсты бырйылозы, нош соос таослы мылкыдзылы тупась чебересь кылъёс вералозы. 4 Зэмлыкез кылонтэм вылысь пельзэс ӵоксалозы но ӧрекчи дышетонъёс пала берытскозы. 5 Нош тон котьку но сак ул, куректон-кайгуосты чида. Ӟеч Иворез тодыты, оскем ужез тыршыса быдэсъя.


  6 Курбон кадь мон луи ни, табере мынам кошкон дыры вуиз. 7 Мон зол нюръяськи, ортчоно сюресме ортчи ни, но осконме ути. 8 Табере мыным шонерлыко улонлэн венецез сётыны дасямын ни. Сое мыным Кузё-Инмар, шонерлыко Судить Карись, Аслаз лыктон нуналаз сётоз, мыным гинэ ӧвӧл, но ваньмызлы – Солэсь лыктонзэ сюлмысьтызы витисьёслы.


  9 Ӝоггес мон доры лыктыны тыршы, 10 уго, туала улон даурлы синмаськыса, Димас монэ куштӥз но Фессалоникае кошкиз. Крискент Галатияе кошкиз, Тит – Далматияе. Одӥг Лука гинэ монэн огазе кылиз на. 11 Маркез ас сьӧрад басьтыса вай, со мыным ӟеч юрттӥськись луоз. 12 Тихикез мон Ефесэ келясько. 13 Лыктӥд ке, выл дӥсьме вай, сое мон Троадае Карп доры кельтӥськем. Книгаосты но, уката ик ку вылын гожъямъёссэ, вай. 14 Ыргон арбериосты дурись Александр мыным трос уродзэ лэсьтӥз. Лэсьтэм ужъёсызъя Кузё-Инмар солы пунэмзэ мед берыктоз! 15 Тон солэсь чакласькы, со уго асьмелэн тодытоно Ӟеч Ивормылы юн пумитъяське.


  16 Нырысьсэ судын ответ кутон дыръям нокин но монэн огазьын ӧй вал, ваньзы монэ куштӥзы. Инмар соослы со понна сьӧлык медаз гожты. 17 Кузё-Инмар монэн артэ вал, Со монэ юнматӥз, Ӟеч Ивор тодытонэз мон мед азинтом, сое вань язычникъёс мед кылозы шуыса. Сьӧсь пӧйшурлэн пинь улысьтыз Инмар монэ мозмытӥз. 18 Котькыӵе урод ужлэсь Кузё-Инмар монэ мозмытоз но Аслаз Ин Эксэйлыказ пыртоз. Пумтэм вапумъёсы Солы дан. Аминь.


  19 Прискиллаен Акилалы, Онисифорлэн семьяезлы салам вера. 20 Ераст Коринфе кылиз, нош Трофимез висеменыз сэрен Милитэ кельтӥ. 21 Тол вуытозь лыктыны тыршы. Еввул, Пуд, Лин, Клавдий, вань агай-вынъёс тыныд салам верало.


  22 Кузё-Инмар Иисус Христос тынад духеныд огазьын мед луоз. Инмарлэн дэлетэз тӥ бордын мед улоз. Аминь.

  

  

  

  ПАВЕЛ АПОСТОЛЛЭН ТИТЛЫ ЫСТЭМ ГОЖТЭТЭЗ


  1-тӥ ЛЮКЕТ


  1 Павел, Инмарлэн ляльчиез, Иисус Христослэн апостолэз мон луи Инмарлэсь быръем муртъёссэ оскон пала ваён понна. Шонер осконлы тупась зэмлыкез тодон, 2 пумтэм вапумъёсы улон басьтонлы оскиськон сётэ. Аслэсьтыз верам кылзэ котьку но быдэсъясь Инмар тае вапумъёс кутсконлэсь азьвыл ик сӥзиз. 3 Нош тупатэм дырыз вуиз но Аслэсьтыз кылзэ Со калыклы ивортӥз. Кылзэ тодытонэз Инмарлэн, асьмелэн Утисьмылэн, косэмезъя, мыным оскиз. 4 Титлы, монэн одӥг осконын улӥсь зэмос пилы, мылкыд карисько: Инмар Атайлэн но Кузё-Инмарлэн Иисус Христослэн, Утисьмылэн дэлетэз, гажан-жалянэз, каньыллыкез тон бордын мед улоз.


  5 Со понна мон тонэ Критэ кельтӥ, йылаз-пумаз вуттымтэ ужъёсты мед быдэстод но ваньмаз городъёсы вӧсяськисьёслы кивалтӥсьёс мед пуктылод шуыса. Мон тонэ кури: 6 со пуктэм адямиосыд дун-шектэмесь мед луозы, одӥг пол гинэ кышнояськемын мед луозы, нылпиоссы Инмарлы оскисесь мед луозы. Азыса-калгыса яке тэрытскытэк уло шуыса, калык пыкылоно медаз лу. 7 Епископ Инмар юртэз утись мурт бере, соин ик со дун-шектэм луыны кулэ. Вылтӥяськись, йыркуръяськись, юонэз яратӥсь, жугиськись, узырлыклы синмаськись со медаз луы. 8 Со мед луоз ёрмисьёсты сюдӥсь-вордӥсь, визьмо, дун-чылкыт улонэз яратӥсь, шонер лэсьтӥсь, вӧсяськыса шонер улӥсь, ассэ кутыны быгатӥсь. 9 Со шонер дышетон вылэ пыкиськыса, мукетъёссэ но шонер сюрес вылэ султыны мед дышетоз, нош пумитъяськисьёсты шарае поттыны быгатӥсь мед луоз.


  10 Вань уго трос тэрытскисьтэмъёс, юнме супыльтӥсьёс, ӧрекчаськисьёс, уката ик вандӥськон сямез ортчытэмъёс пӧлысь. 11 Сыӵеослэсь ымзэс ворсаны кулэ: соос быдэс семьяосты куашкатыло. Асьсэлы пайда поттон понна соос дышето солы, малы кулэ ӧвӧл дышетскыны. 12 Соослэн пӧлысьтызы ик одӥгез пророксы шуиз: «Критын улӥсьёс котьку но ӧрекчаськисесь вал, лек пӧйшуръёс, кӧттыростэмъёс, азьтэмъёс». 13 Та шонер веран. Соин ик тон соосты юн визьма-нодъя, осконзы зэмос, мур мед луоз шуыса, 14 Иудейёслэсь ӧрекчи мадёнъёссэс но зэмлыклэсь палэнскем адямиослэсь кылдытъям курон-косонъёссэс санэ медаз понэ. 15 Дун-чылкытъёс понна ваньмыз дун-чылкыт; нош саптаськемъёс но оскисьтэмъёс понна нокыӵе но чылкытлык ӧвӧл, малы ке шуоно соослэн визьзы но, сюлэмзы но саптаськемын. 16 Соос шуо ми, пе, Инмарез тодӥськомы, нош ужъёсынызы асьсэос Солэсь куштӥсько – кырсесь-юрӟымесь, кылзӥськисьтэмесь, нокыӵе но ӟеч уж лэсьтыны быгатӥсьтэмесь.

  

  
  

  ПАВЕЛ АПОСТОЛЛЭН ТИТЛЫ ЫСТЭМ ГОЖТЭТЭЗ


  2-тӥ ЛЮКЕТ


  1 Нош тон шонер дышетонлэсь куронъёссэ тодыты. 2 Дышеты, мӧйы пиосмуртъёс асьсэды кутыны быгатӥсесь, дун-шектэмесь, зӥбытэсь, юн оскисесь, адямиосты яратӥсесь, чидасесь мед луозы шуыса. 3 Мӧйы кышномуртъёслы валэкты, дун-шектэм мед улозы, кыл нуллыса медаз ветлэ, юон пӧлы медаз пыриське, ӟечлы мед дышетозы шуыса. 4 Егитъёсты мед визьмалозы кузпалъёссэс, нылпиоссэс яратыны, 5 дун-шектэм, чылкыт улыны кулэ шуыса мед дышетозы, семьязы сярысь сюлмаськись, лякыт сямоесь, картъёссылы тэрытскисесь луыны кулэ шуыса мед валэктозы. Соосын сэрен Инмар кыл куаретон-тышкаськон улэ медаз сюры. 6 Егит пиосты, дун-чылкыт асьсэды мед возёзы шуыса, визьма. 7 Ачид ӟеч ужъёс лэсьтыса, соослы адӟем карон возьматы. Дышетонад ӧрекчаськонэз, сисьмонэ нуисез медаз лу. Ваньмыз дун-шектэм мед луоз. 8 Лякыт кылын, янгышъёстэк дышетон уждэ ну. Соку пумитъяськись возьытэ вуттэмын луоз, асьме сярысь номыр но уродзэ вераны уз быгаты. 9 Ляльчиос асьсэлэн кузёоссылы котьку но мед тэрытскозы шуыса, соослы валэкты. Ярамонэсь луыны мед тыршозы, каршыса-пумитъяськыса медаз улэ. 10 Медаз лушкаське, ӟечлыкоесь, оскиськымонэсь мед луозы. Инмарлэн, Утисьмылэн, дышетонэзлы соос данлык вайыса мед улозы.


  11 Уго вань адямиос понна Инмарлэн утиськон вайись дэлетэз усьтӥськиз. 12 Со асьмеды дышетэ сьӧлыклэсь кышкатэк улонлэсь, та дуннелэн куронъёсызлы тэрытскыса улонлэсь куштӥськыны но таяз улон даурын дун-шектэм, шонерлыко, вӧсяськыса улыны, 13 шумпотоно оскиськонмылэсь нуналзэ возьманы – быдӟым Инмарлэсь, Утисьмылэсь Иисус Христослэн пиштӥсь данлыкезлэсь адӟиськонзэ. 14 Со асьме понна Ассэ сётӥз, асьмеды законлы пумит лэсьтэм вань уродлэсь мозмытыны но, дун-чылкыт карыса, Аслыз ӟеч ужъёс лэсьтыны тыршись нимысьтыз калык карон понна.


  15 Та сярысь вера, талы дышеты. Вань кужымдэ поныса, сьӧлыкъёссэс шарае поттылы, нокин но тонэ санэ понытэк медаз улы.

  

  
  

  ПАВЕЛ АПОСТОЛЛЭН ТИТЛЫ ЫСТЭМ ГОЖТЭТЭЗ


  3-тӥ ЛЮКЕТ


  1 Соослэн тодазы вайытылы: кузёослы, кивалтӥсьёслы тэрытскыса мед улозы, котькыӵе ӟеч ужез быдэстыны соос дасесь мед луозы; 2 нокинэ но урод кылын медаз куаретэ, керӟегъяськыса-копаськыса медаз улэ, зӥбыт-востэм, вань адямиосын тупаса мед улозы. 3 Уго куке но асьмеос но укылтэмъяськыса, тэрытскытэк, сьӧлыкъёс пӧлы йыромыса улӥмы, лулмугормылэн куронъёсызлэн, пӧртэм эзылыса-майбыр улонлэн ляльчиосыз вал; лекъяськыса, вожъяськыса улӥмы; номырлы ярантэм уродэсь вал, огмес огмы адӟемпотостэм карыса улӥмы. 4 Нош куке Инмарлэн, асьмелэн Утисьмылэн, гажан-жалянэз, Солэн адямиез яратонэз асьме доры вуиз, 5 Со асьмеды лэсьтэм ӟеч ужъёсмыя ӧз утьы, Со асьмеды Аслаз гажан-жалянэныз утиз, выль вордсконлэн пылатонэныз, Святой Духен выльдӥськон пыр. 6 Асьмелэн Утисьмы Иисус Христос пыр Со асьме вылэ Святой Духсэ пачыл кисьтӥз. 7 Асьмеос, Солэн гажан-жалянэз пыр шонере потыса, оскиськонмы вань бере, пумтэм вапуме улонлэн люкет басьтӥсьёсыз мед луысалмы шуыса.


  8 Та шонер верам кыл. Мон тыныд мылкыд карисько та понна юн сылыны, соку Инмарлы оскыны кутскемъёс ӟеч ужъёс лэсьтыны тыршисесь луозы, нош тазьы улон вань адямиос понна ӟечлыко, пайдаё луэ. 9 Нош укылтэм кыл тэкшеронъёслэсь, ӵыжы-выжыослэн кытысь но ку потэмзы сярысь гожъянъёслэсь, ченгешонъёслэсь но закон пумысен ваче вуылонъёслэсь палэнскылы. Соос уго нокыӵе но пайда уг ваё, юнме дыр быдтон гинэ со ваньмыз. 10 Осконмес тугась-пожасез одӥг пол, собере эшшо огпол визьмаса утча, нош собере солэсь палэнскы. 11 Тод, таӵе мурт сӧриськемын, сьӧлыкъёс пӧлы выемын, со ассэ ачиз суд улэ сётэ шуыса.


  12 Тон доры Артемез яке Тихикез ыстӥ ке, мон доры Никополе ӝоггес лыктыны тыршы; мон отын толме потыны малпай. 13 Закон тодӥсь Зӥнаез но Аполлосэз сюрес вылэ потыны ӟеч-ӟеч дася: номырлы но соос ёрмоно-ӟудоно медаз луэ. 14 Асьмелэнъёс но ӟеч ужъёс лэсьтыса улыны мед дышетскозы, ёрмыса улӥсьёслы мед юрттӥськозы, емыш вайисьтэм улонэн медаз улэ.


  15 Ваньзы али монэн ӵош улӥсьёс тыныд салам верало. Осконэн, милемыз гажаса улӥсь эшъёсмылы ваньзылы салам вера. Ваньды бордын Инмарлэн дэлетэз мед улоз. Аминь.

  

  

  

  ПАВЕЛ АПОСТОЛЛЭН ФИЛИМОНЛЫ ЫСТЭМ ГОЖТЭТЭЗ


  1-тӥ ЛЮКЕТ


  1 Павел, Иисус Христослэн пытсэтын пукисез, но Тимофей брат, гажано Филимонлы – милемын ӵош ужасьлы, 2 гажано Апфия сузэрлы, Архипплы – милемын одӥг удысын ужась-тыршисьлы, тынад гуртад люкаськись черк калыклы: 3 Инмар Атаймылэсь но Кузё-Инмарлэсь Иисус Христослэсь тӥледлы дэлет но каньыллык сӥзиськомы.


  4 Котьку вӧсяськонам тонэ тодам вайисько но Инмарелы тау карисько. 5 Кузё-Инмарлы Иисуслы осконэд но вань вӧсяськись калыкез яратонэд сярысь мон кылылӥ ни уго. 6 Мон вӧсяськисько милемын огкадь осконэд юн мед луоз, со тыныд мед тодытысал, Иисус Христос бордысь кыӵе ӟечлыкез асьмеос басьтӥськомы. 7 Тынад яратонэд монэ туж шумпоттӥз, мылкыдме лӧпкытӥз, малы ке шуоно тон пыр, брат, вӧсяськисьёслэн сюлэмъёссы буйгазы.


  8 Христос бордын мон тонэ вордӥ бере, соин ик табере мон кышкатэк тынэсьтыд курыны быгатысал сое, мар тыныд лэсьтыны кулэ. 9 Но мон косонэн уг, тонэ яратыса куронэн тыныд вазиськисько, – мон со, Павел, вӧсяськисьёслэн валтӥсьсы, нош али Иисус Христослэн нимыз понна пытсэтын пукись, 10 Онисим пие пумысен мон тыныд куронэн вазиськисько. Пытсэтын пукыкум, со мыным пи луиз. 11 Куке но со тыныд ярантэм луиз вал, нош табере со тыныд но, мыным но кулэ мурт луиз. Мон сое берен тон доры ыстӥсько, 12 аслэсьтым сюлэмме сётэм кадь луисько, но тон сое бордад кут. 13 Мынам сое ас бордам воземе потэ вал, Ӟеч Ивор понна пытсэтын пукыкум, тон интые со мыным мед ужасал-тыршысал. 14 Но тынэсьтыд мылкыддэ тодытэк, номыр но лэсьтэме ӧз поты. Тынад ӟеч ужед кужмысь карытэмын медаз луы, аслад ӟеч мылкыд каремедъя лэсьтэмын мед луоз. 15 Оло нош, тон сое пырак ӵожелы ас бордад мед карод шуыса, со кӧня ке дырлы тон дорысь кошкылӥз? 16 Табере со тыныд ляльчи-медо ӧвӧл, ляльчилэсь-медолэсь со вылӥынгес ини, – табере со гажано брат, уката ик мон понна. Нош тон понна со адями кадь но, Кузё-Инмар бордын улӥсь агай-вын кадь но эшшо но дуногес луэ.


  17 Озьыен, тон монэ эш шуыса лыдъяськод на ке, соку тон сое, кызьы монэ бордад кутӥськод, озьы ик сое но бордад кут. 18 Нош со тонэ маин ке ӝоже уськытӥз ке яке тыныд солэн пунэм тыронэз вань ке, тод, мон вылын со тырон шуыса. 19 Мон, Павел, тае аслам киыным гожтӥсько: мон солэсь пунэмзэ тыро, мон уг ни вераськы, тон ачид но мыным пунэм тыроно шуыса. Быдэс улонэд понна. 20 Бен, брат, табере тон но монэ Кузё-Инмар понна шумпотты, Кузё-Инмар понна мынэсьтым сюлэмме буйгаты.


  21 Тон монэ кылзӥськод шуыса, осконэн мон тыныд гожтӥсько. Мон тодӥсько, та куронэ сярысь но эшшо тросгес лэсьтод на шуыса. 22 Огкутскемен, мыным улон инты дася. Мон оскиськисько, тӥляд вӧсяськемдыя Инмар монэ тӥледлы ”кузьмалоз” шуыса.


  23 Тыныд Епафрас салам вера, Иисус Христос понна со но мон кадь ик пытсэтэ ворсамын; 24 озьы ик салам верало Марк, Аристарх, Димас, Лука – монэн ӵош ужась-тыршисьёс.


  25 Кузё-Инмармылэн Иисус Христослэн дэлетэз тӥляд духеныды валче мед улоз. Аминь.

  

  

  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  1-тӥ ЛЮКЕТ


  1 Вашкала вапумъёсы асьмелэн атайёсынымы пророкъёс пыр Инмар пӧртэм амалъёсын трос пол вераськылӥз. 2 Берпуметӥ аръёсы вань люкетэз басьтӥсь карыса пуктэм Пиез пыр Со асьмелы вералляз. Со пыр Со быдэс дуннеез кылдытӥз. 3 Пи – Со Инмар данлыклэн пиштонэз, Со Инмарлэн улонэзлэн образэз луэ. Аслаз кылызлэн кужыменыз ваньзэ уте-возе. Ачиз пыр асьмеды сьӧлыкъёсмылэсь мозмытэм бераз Быдӟымлыклэн бурпалаз вылӥе пуксиз. 4 Кылчинъёслэсь Со трослы вылӥегес луиз, Солэн люкетлы басьтэм нимыз но уго соослэн нимъёссылэсь эшшо но данлыкогес.


  5 Кылчинъёс пӧлысь кудзылы ке но куке но Инмар шуиз-а:


  «Тон Мынам Пие, туннэ Мон Тонэ вордскытӥ»?


  Эшшо:


  «Мон Солы Атай луо, Со Мыным Пи луоз»?


  6 Нош озьы ик, Нырысьсэ Вордскем Пизэ дунне вылэ поттыкуз, Со шуэ:


  «Вань Инмар Кылчинъёс Солы мед йыбырттозы».


  7 Кылчинъёс сярысь Инмар шуэ:


  «Тон Аслэсьтыд Кылчинъёстэ духъёс кариськод,

  Аслэсьтыд ужась-тыршисьёстэ гомась тыллы пӧрмытӥськод».


  8 Нош Пи сярысь Со шуиз:


  «Инмаре, Тынад престолэд пумтэм вапумъёс сылэ;

  шонерлыклэн кивалтэт бодыез –

  Тынад эксэйлыкедлэн кивалтэт бодыез.

  9 Тон шонерлыкез яратӥд,

  нош законлы пумит улонэз адӟонтэм карид;

  соин ик Тонэ, Инмар, Тынад Инмаред вань эшъёсыд пӧлысь

  шумпотонлэн вӧйыныз золгес зырӟиз».


  10 Со шуиз на:


  «Кутсконаз ик Тон, Кузё-Инмаре, музъемез кылдытӥд,

  инъёс но – Тынад киыдлэн ужъёсыз.

  11 Соос бырозы, нош Тон улод;

  ваньзы соос выл дӥсь кадь сурыкмозы,

  12 дӥськутэз кадь соосты куасалтод но соос воштӥськозы.

  Нош Тон – сыӵе ик, воштӥськисьтэм, Тынад улон аръёсыд уз быре».


  13 Кылчинъёс пӧлысь кудзылы ке но куке но Инмар тазьы шуиз-а:


  «Тушмонъёстэ пыд улад понытозям, бурпалам пук»?


  14 Ваньзы ик соос утиськон люкет басьтоноос понна ужаны-тыршыны ыстэм ужась-тыршись духъёс ӧвӧл-а?

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  2-тӥ ЛЮКЕТ


  1 Соин ик асьмеос, осконысь медам усе шуыса, верам кылэз санэ поныны тужгес но сакесь луыны кулэ. 2 Кылчинъёс пыр верам кыл но юн вал, котькыӵе йыруж лэсьтэм, кылзӥськытэк улэм понна шонерен пунэм берыктӥськылӥз бере, 3 табере нош сыӵе бадӟым утиськон сярысь чик сюлмаськытэк, кызьы бен пунэм берыктонлэсь утиськыны быгатомы? Сое нырысь ик Ачиз Кузё-Инмармы тодытӥз, нош собере Солэсь тодытонзэ кылӥсьёс сое асьме пушкы юнматыны юрттӥзы. 4 Ваньзэ тае Инмар паймымон тодметъёсын, паймымон ужъёсын, трос кужмо ужъёсын Аслаз эрикеныз Святой Духлэсь дэлето кузьымъёссэ сёткаса юнматӥз.


  5 Вуоно дуннеез, кудӥз сярысь али вераськиськомы, Инмар Кылчинъёслы тэрытскыны ӧз сёты, 6 нош кин ке но кытын ке но тазьы шуэм:


  «Ма со адями, кудзэ Тон тодад возиськод?

  Ма со адями пи, кудӥз доры Тон ветлӥськод?

  7 Кылчинъёсын ӵошатыса,

  Тон сое ӧжытлы гинэ покчи карид,

  данэн, сӥ-санэн изьыяд Тон сое,

  Аслад киыныд лэсьтэм ужъёслы сое кузё карыса пуктӥд;

  8 ваньзэ солэн пыд улаз тэрытскись карыса понӥд».


  Нош куке ваньзэ солы Со тэрытскись кариз, номыре но солы, тэрытскисьтэм карыса, Со ӧз кельты. Нош али ум на адӟиське, ваньмыз солы тэрытскись луэмын шуыса. 9 Иисус Кылчинъёс азьын ӧжытак дырлы улӥегес каремын вал, нош али Сое кулонэз чидам понназ данэн но сӥ-санэн изьыямын шуыса адӟиськомы. Инмарлэн сётэм дэлетэныз ваньмыз понна Солы кулонэз веръяно луиз.


  10 Инмар трос нылпиосты пиштӥсь данлыказ вайыны мылкыд кариз. Соин ик Со – Кин понна ваньмыз, Кин пыр ваньмыз – соослэн утиськонзылэсь Кузёзэ курадӟонъёс пыр поттыны кулэ вал. 11 Дун-сьӧлыктэм Карись но, дун-сьӧлыктэм кароноос но Одӥг Атай бордысь пото. Соин ик Иисус соосты агай-вынъёс шуыны уг возьдаськы. Со шуэ:


  12 «Тынэсьтыд нимдэ агай-вынъёсылы тодыто,

  люкаськем калык пӧлын Тонэ данъяса кырӟало».


  13 Эшшо шуэ на:


  «Мон Со вылэ оскиськыса уло».


  Эшшо но:


  «Тани Мон но, Мыным Инмарен сётэм нылпиосы но».


  14 Кызьы нылпиос вирын, лулмугорын уло, Со но озьы ик вир, лулмугор басьтӥз, – кулон пыр кулонлэсь кузёяськисьсэ – диаволэз – быдтыны 15 но мозмытыны соосты, кудъёсыз, кулонлэсь кышкаса, быдэс улон даурзэс ляльчиос-рабъёс кадь улоно луылӥзы. 16 Со уго Кылчинъёс сярысь уг, Авраамлэн кидысэз сярысь сюлмаське. 17 Соин ик Со котьмар ласянь агай-вынъёслы тупась-укшась кариськыны кулэ вал, калыкез сьӧлыкъёсызлэсь мозмытон понна Инмар азьын гажась-жалясь но оскиськымон Архиерей луыны кулэ вал. 18 Со Ачиз визь сынаськонэ сюрылӥз, курадӟон чидано луиз бере, соин ик Со визь сынаськонэ сюремъёслы но юрттыны быгатэ.

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  3-тӥ ЛЮКЕТ


  1 Соин ик, вӧсяськись калык пӧлысь агай-вынъёсы, Инмын ӵош улонэ ӧтиськемъёс, учкелэ асьмелэсь осконмес тодытыны Ыстэм, Архиерей, Иисус Христос шоры, 2 Кудӥз Сое Пуктӥсь Инмарлы оскиськымон ужа-тырше, кызьы Солэн быдэс юртаз ужаз-тыршиз Моисей но. 3 Но Со Моисей сярысь бадӟымгес дан басьтыны ярамон луэ, кызьы юрт пуктӥсьлэн но сӥ-санэз бадӟымгес луэ юртлэн сярысь. 4 Котькуд коркаез кин ке но пуктэ; нош ваньзэ пуктӥсь-лэсьтӥсь луэ – Инмар. 5 Инмарлэн быдэс юртаз Моисей оскиськымон ужась-тыршись вал, со ивортыны кулэ вал, мар верамын луоз азьпалан. 6 Христос – Инмарлэн юртысьтыз Пи, Солэн юртэз – асьмеос, оскиськонмес, кудӥныз данъяськиськомы, пумозяз кышкатэк, юн возьыны быгатӥмы ке.


  7 Соин ик, кызьы Святой Дух шуэ:


  «Туннэ Солэсь куаразэ кылӥды ке,

  8 асьтэлэсь сюлэмъёстэс эн лекомытэ,

  кызьы кыр дуннеын визь сынаськон нуналэ,

  ӟургетыса-бугыръяськыса улыкуды, тӥ лэсьтӥды.

  9 Отысен тӥляд атайёсты Мынэсьтым визьме сыназы,

  Монэ эскерыса-чакласа улӥзы,

  ньыльдон ар ӵоже Мынэсьтым ужъёсме адӟыса улӥзы.

  10 Со понна ик Мон та выжылы вожме поттыса шуи:

  ”Чик дугдылытэк соос сюлмынызы янгышало,

  Мынэсьтым сюресъёсме соос ӧз тодэ-валалэ”.

  11 Соин ик вожпотон дыръям Мон кыл сётӥ: ”Каньылэн улон интыям соос уз пыре”».


  12 Агай-вынъёсы, чакласькелэ, тӥ пӧлысь нокуддылэн но кескич, оскисьтэм сюлмыз медаз луы, Улэп Инмар бордысь усёно медад луэ шуыса. 13 Нуналлы быдэ ог-огдэс дышетэ-нодъялэ, – «туннэ» шуыны луытозь на: сьӧлык улэ сюрыса, нокудды но тӥ пӧлысь медад лекоме вал. 14 Уго асьмеос кутсконысеныз ик кабыл басьтэм осконмес пумозяз юн возьыны быгатӥмы ке, Христосэн огазьын улӥсьёс луомы, 15 кызьы шуо:


  «Туннэ Солэсь куаразэ кылӥды ке,

  ӟургетыса-бугыръяськыса улон дыръяды кадь

  сюлэмъёстэс эн лекомытэ».


  16 Кылӥсьёс пӧлысь кинъёс бугырскизы? Ваньзы ик соос Египетысь Моисеен ӵош потэмъёс ӧй вал-а? 17 Ньыльдон ар ӵоже кинлы Инмар вожзэ поттыса улӥз? Сьӧлыке пыремъёслы ӧвӧл-а, кудъёсызлэн лыоссы кыр дуннее бырыны кылизы? 18 Кинъёс пумысен Инмар кыл сётӥз? Тэрытскисьтэмъёс пумысен Солэн каньыллыказ уз пыре шуыса, Со кыл ӧз-а сёты? 19 Озьыен, оскымтэзы понна Солэн каньыллыказ пырыны соос ӧз быгатэ шуыса, асьмеос адӟиськомы.

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  4-тӥ ЛЮКЕТ


  1 Ваелэ чакласькыса, сак уломе: Инмарлэн каньыллыказ пырыны сӥзиськемлы оскиськон вань на бере, тӥ пӧлысь нокин но отчы пырыны быгатытэк медаз кыльы вал. 2 Уго асьмелы кадь ик израиль калыклы но Ӟеч Ивор тодытэмын вал, но кылэм кылзы соослы пайда ӧз вайы, малы ке шуоно со осконэн ӧз герӟаськы. 3 Нош асьмеос, оскисьёс, каньылэн улон интые пыриськомы, уго Инмар шуиз:


  «Вожпотон дыръям Мон кыл сётӥ,

  соос Мынам каньылэн улон интыям уз пыре»,


  Солэн ужъёсыз дунне кылдытэм дырысен ик быдэстэмын ке но вал. 4 Кытын ке но сизьыметӥ нунал сярысь тазьы шуэмын: «Вань ужъёссэ быдэстэм бере сизьыметӥ нуналаз Инмар шутэтскиз». 5 Эшшо шуэмын на: «Соос Мынам каньылэн улон интыям уз пыре». 6 Озьы, куд-огъёсызлы отчы пырыны луонлык кыле на, нош кинъёслы азьвылгес ӟеч ивор тодытэмын вал, тэрытскись луымтэзы понна соос отчы ӧз пыре. 7 Инмар эшшо нимысьтыз нунал тупатӥз – «туннэ». Трос аръёс ортчем бере та сярысь Давид пыр вераз, кызьы вылӥын верамын:


  «Туннэ Солэсь куаразэ кылӥды ке, сюлэмъёстэс эн лекомытэ».


  8 Уго соослы Иисус Навин ке каньыллык вайысал, соку Инмар мукет нунал сярысь кылпум ӧй ни поттысал. 9 Соин ик Инмар калыклэн шутэтсконэз азьпалан ай. 10 Уго ваньмыз, кин Инмарлэн каньыллыказ пыре, со ужамысь дугдыса шутэтске озьы ик, кызьы Инмар но Аслаз ужъёсыз бере шутэтскиз. 11 Озьыен, ваелэ Инмарлэн каньыллыказ пырыны тыршоме, тэрытскытэк улӥсьёслэсь адӟем карыса, нокин но тэрытскытэк улон пӧлы медаз усьы вал шуыса.


  12 Инмарлэн кылыз улэп, со ӝоглыко, мыд-мыд палтӥз вандӥсь мечлэсь но со лэчытгес: лулэз но духез, мугор ёзъёсты но виымез люкытозь пыдло пыре; сюлэм малпанъёсты, мылкыд каронъёсты со судить каре. 13 Нокыӵе кылдытэм макелэн но Солэсь ватӥськемез уг луы. Со азьын ваньмыз усьтэмын, гольык каремын. Со азьын ваньмы асьмеос кыл кутомы.


  14 Инъёс пыр потэм Инмарлэн Пиез Иисус, быдӟым Архиереймы вань бере, ойдолэ, осконмы бордын юн возиськоме. 15 Асьмелэн Архиереймы лябӟыса улон дыръямы асьмеды жалясь луэ. Уго Со асьмеос сямен ик визь сынаськонъёс пыр потэмын, озьы ке но Со ноку но ӧз сьӧлыка. 16 Соин ик асьмеос дэлетлэн престолэз доры кышкатэк мыныны быгатӥськомы, кулэ дыръя отысь гажан-жалян, дэлет басьтыны быгатӥськомы.

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  5-тӥ ЛЮКЕТ


  1 Котькудӥз архиерей адямиос пӧлысь быръемын бере, со адямиос понна Инмар азьын ужаны-тыршыны пуктэмын: сьӧлыкъёс понна кузьымъёс, курбонъёс сётэ, 2 валасьтэмъёсын, йыромылӥсьёсын со лякытэн вераськыны быгатӥсь луыны кулэ, уго со ачиз но лябӟыса улонэн ӝикатэмын. 3 Соин ик со, кызьы ке калыклэн, нош озьы ик аслаз сьӧлыкъёсыз понна курбон сётыны кулэ. 4 Таӵе сӥё-сано ужез нокин но ас тодэмъяз ас вылаз басьтыны уг быгаты, сое, Ааронэз кадь ик, Инмар ӧтьыны кулэ.


  5 Озьы ик Христос но архиерей луонлэсь данлыксэ Аслыз Ачиз ӧз басьты, Инмар Солы шуиз:


  «Тон Мынам Пие, туннэ Мон Тонэ вордскытӥ».


  6 Мукет азьын но Со шуэ:


  «Мелхиседеклэн чинэзъя

  пумтэм вапумлы Тон священник луиськод».


  7 Лулмугорын улон дыръяз Иисус викышъяса, синкылиен куриськиз, Сое кулонлэсь утьыны Быгатӥсьлы вӧсяськыса вазиськиз. Кылзӥськись-тэрытскись луэмез понна Инмар Сое кылӥз. 8 Со Инмар Пи ке но, нош курадӟонъёс пыр Со кылзӥськись луонлы дышиз. 9 Дун-шектэм луэменыз, ваньмызлы Солэсь кылзӥськыса улӥсьёс понна Со пумтэм вапумъёсы утиськон вайись луиз. 10 Инмар Сое Мелхиседеклэн чинэзъя Архиерей шуыса нимаз.


  11 Та сярысь ми тӥледлы трос вераны кулэ вал, но шуг сое валэктыны, малы ке шуоно кылэмдэс визьмады поныны тӥ быгатӥсьтэмесь луиды. 12 Дырез учконо ке, тӥ дышетӥсь луыны кулэ вал ини, нош тӥледыз выльысен Инмар кыллэн нырысь кутсконэзлы ик дышетыны кулэ на. Тӥледлы йӧл кулэ луиз, чурыт сиён кулэ ӧвӧл. 13 Котькудӥз йӧлын кӧтсэ тырись шонер улонлы дышетонлэсь кылзэ чик уг тоды, малы ке шуоно со вож нуны на. 14 Нош быдэ вуэмъёс понна чурыт сиён вань, соослэн улон-вылон пыр басьтэм визьзы-шӧдонзы ӟечез но, уродэз но висъяны быгатэ ни уго.

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  6-тӥ ЛЮКЕТ


  1 Соин ик, Христослэн дышетонэзлэн кутсконэз бордысь потыса, ваелэ дун-шектэмлыко быдэ вуонэ дыртоме. Ум ни кутске выльысен быронэ нуись ужъёслэсь ӧпкельыса куштӥськон сярысь, Инмарлы оскон пала берытскон сярысь дышетыны, 2 пылатонъёс сярысь, киез понон, кулэмысь улӟыса султон, пумтэм вапумъёслы суд сярысь дышетыны. 3 Инмарлэн эрикез луиз ке, тае лэсьтоме. 4 Уг луы уго одӥг пол дышетэмъёсты-югдытэмъёсты, Инмысь саламез веръямъёсты, Святой Духлэн дэлетэныз улыны кутскемъёсты, 5 Инмарлэсь ӟеч кылзэ, вуоно вапумысь кужымъёсты оскалтэмъёсты-веръямъёсты, 6 кудъёсыз берен Христос бордысь усизы-палэнскизы, нош ик сьӧлыкъёссы понна ӧпкелён пыр выльдыны. Уго соос нош ик асьсэ пушкын Инмар Пиез кортӵогало, вань калык азьын Сое сантэмало. 7 Зор вуэз юись музъем вылэ трос пол зор кисьтӥське но, ю-нянез будэтыса, сое гырись-кизисьёслы со пайда вае – Инмарлэсь бакель каронзэ басьтэ. 8 Нош бышкись турын, жаг турын будэтӥсь музъем номырлы ярантэм, со каргамын луоз. Солэн пумыз – тылын сутон.


  9 Гажаноосы, ми тазьы ке но шуиськомы, нош тӥ сярысь ке верано, ми оскиськомы, тӥледыз азьпалан ӟечлык возьма – со тӥледлы утиськон ваёз. 10 Инмар шонер лэсьтӥсьтэм ӧвӧл уго, Со уг вунэты тӥлесьтыд уждэс, яратондэс, кудзэ тӥ Солэн нимыз понна ужаса-тыршыса возьматӥды, али но вӧсяськись калыклы ӟеч лэсьтыса сое возьматӥськоды. 11 Ми мылкыд кариськомы, тӥ пӧлысь котькудӥз пачыл оскиськон мед басьтысал но пумозяз тазьы сюлмо мед тыршысал-ужасал. 12 Эн азьтэмъяське, осконэн улӥсьёслэсь, ваньзэ чидаса, Инмарлэсь сӥзиськонъёссэ басьтӥсьёслэсь адӟем каре.


  13 Инмар Авраамлы сӥзиськон сётыкуз, нокин но Солэсь Аслэсьтыз вылӥгес луымтэен сэрен, Аслаз нимыныз кыл сётыса, сӥзиськыса, 14 Со шуиз: «Зэм, бакель карыса тонэ бакель каро, тынэсьтыд кидыстэ-выжыдэ эшшо но эшшо йылэто». 15 Озьы кема чидаса улэмез понна Авраам Инмарлэсь сӥзиськонзэ басьтӥз. 16 Адямиос асьсэлэсь вылӥ луисен кыл сёто ке, нош кыл сётонзы верамзэс юнматэ ке, соку со вань ченгешонъёслы пум понэ. 17 Соин ик сӥзиськонлэсь люкетсэ басьтоноослы Инмар Аслаз эрикезлэсь-малпанэзлэсь вошъяськись луымтэзэ умоенгес возьматыны мылкыд кариз но сӥзиськонзэ кыл сётон пыр юнматӥз. 18 Кык вошъяськыны луонтэм ужъёс бордысь, кудъёсыз бордысь Инмар уг куштӥськы, асьмеос зол буйгатскон басьтӥмы, асьмелы ӵектэм оскиськон борды кутӥськимы. 19 Со лул понна якорь выллем оскиськымон, юн луэ, со вӧсяськон интыысь катанчи сьӧры пыдло пыре; 20 отчы нырысь ик асьмелы сюрес возьматон понна Иисус Христос пыриз, Мелхиседеклэн чинэзъя пумтэм вапумъёслы Архиерей луиз.

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  7-тӥ ЛЮКЕТ


  1 Мелхиседек – Салимлэн эксэез, Вылысь Инмарлэн священникез вал. Эксэйёсты ожын вормыса бертӥсь Авраамез со пумитаз но сое бакель кариз. 2 Ожын киултэм пӧлысьтыз дасэтӥ люкетсэ Авраам Мелхиседеклы сётӥз. Мелхиседеклэн нимыз «зэмлыклэн эксэез» шуыса берыктӥське, со ик луэ Салимлэн эксэез, мукет сямен вераса, «тупаса улонлэн эксэез». 3 Атаез, анаез, выжы-кумыез но тодмо ӧвӧл; кытын, ку вордскемез но, кулэмез но тодмо ӧвӧл. Инмар Пи кадь ик со пырак дауръёс ӵожелы священник луэ.


  4 Адӟиськоды-а, макем со быдӟым вал! Авраам патриарх ожын мар басьтӥз, самой ӟечъёсыз пӧлысь дасэтӥ люкетсэ солы сётӥз. 5 Моисей законъя Левий пиос пӧлысь священник ним басьтӥсьёслэн курон-косонзы вань – калыклэсь дасэтӥ люкет бичан – асьсэ агай-вынъёссылэсь, Авраамлэн кидыс бордысьтыз потэмъёслэсь ик. 6 Нош Мелхиседек соослэн выжыысьтызы потэмын ке но ӧй вал, Авраамлэсь дасэтӥ люкет басьтӥз но Инмарлэсь сӥзиськон басьтэм муртсэ (Авраамез) бакель кариз. 7 Меӵак вераны быгатӥськомы: бакель карись мурт вылӥынгес бакель кароно муртлэсь. 8 Татын кулоно адямиос дасэтӥ люкет басьто, нош отын Мелхиседек сярысь со ялан улэп шуыса тодытон вань. 9 Но, кызьы шуо, ачиз, дасэтӥ люкет басьтӥсь Левий, Авраам пыр Мелхиседеклы дасэтӥ люкет сётӥз: 10 Мелхиседек Авраамез пумитаку, Левий атаез пушкын на вал.


  11 Озьыен, дун-шектэм луон левий священникъёс пыр быдэсмысал ке (уго соослэн священник луонэнызы герӟаськемын калыклы закон сётонлэн мугез), – соку, Ааронлэн чинэзъя нимаськытэк, малы кулэ на вал Мелхиседеклэн чинэзъя мукет священниклы потыны-ӝутскыны? 12 Священник чинэз басьтон воштӥське ке, соку ик закон но воштӥськыны кулэ. 13 Христос, Кин сярысь али та вераськон мынэ, мукет выжыысь вал. Солэн выжыысьтыз нокин но курбон сётон ӝӧк доры ӧз султылы. 14 Тодмо уго, асьмелэн Кузё-Инмармы Иуда выжыысь потӥз шуыса, нош та выжыысь священникъёс пумысен Моисей номыр но ӧз вера. 15 Но та эшшо но яркытгес адӟиське, куке Мелхиседеклы укшась мукет священник потэ ке. 16 Со адямиослэн курон-косон законзыя священник ӧз луы, бырылӥсьтэм улонлэн кужыменыз священник луиз. 17 Уго Со сярысь тазьы ивортэмын:


  «Мелхиседеклэн чинэзъя

  пумтэм вапумлы Тон священник луиськод».


  18 Вашкалаез курон-косон воштэмын, уго со ляб, пайдатэм, – 19 Моисей закон номыре но дун-шектэм луон дырозь ӧз вутты. Али асьмелы ӟечгес оскиськон сётэмын, со пыр асьмеос Инмарлы матэ кариськиськомы.


  20 Иисусэз Архиерей карыкуз, Инмар кыл сётӥз, нош мукетъёсыз, кыл сётытэк, священник луизы, 21 нош Таиз, кыл сётыса, священник луиз, уго Со сярысь тазьы шуэмын:


  «Кыл сётӥз Кузё-Инмар, нош сётэм кылызлэсь Со уз куштӥськы:

  Мелхиседеклэн чинэзъя пумтэм вапумлы Тон священник луиськод».


  22 Со ӟеч сӥзён-косонэз юнматӥсь, солэн дурбасьтӥсез луиз Иисус. 23 Священникъёс трос вал, малы ке шуоно одӥг муртлы священникын кема возиськыны кулон маза ӧз сётылы. 24 Нош Со пумтэм вапумъёс ӵоже улӥсь, священник луонэз но Солэн пумтэм вапумъёс ӵоже улэ. 25 Соин ик Со Ачиз пыр Инмар доры лыктӥсьёсты котьку но утьыны быгатэ. Со котьку но улэп бере, соос понна Со дурбасьтэ.


  26 Сыӵе ик луыны кулэ вал уго асьмелэн Архиереймы: дун-сьӧлыктэм, урод ужъёсты лэсьтӥсьтэм, дун-шектэм. Со сьӧлыкоослэсь висъямын, Инъёслэсь вылӥе ӝутэмын. 27 Солы мукет архиерейёслы кадь нуналлы быдэ, нырысь ик аслаз сьӧлыкъёсыз понна, собере калыклэн сьӧлыкъёсыз понна, курбон сётыны кулэ ӧвӧл. Уго тае Со одӥг пол лэсьтӥз ни – Ассэ Ачиз курбон сётӥз. 28 Закон архиерее огшоры, ляблыкен курадӟись адямиосты пуктэ; нош закон бере вуэм кыл сётон пумтэм вапумъёс ӵожелы дун-шектэм луись Инмар Пиез Архиерее пуктӥз.

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  8-тӥ ЛЮКЕТ


  1 Веранысьтымы ваньмызлэсь вылӥез-дуноез луэ со: асьмелэн вань Инмысь Быдӟым Инмарлэн престолэзлэн бурпалаз пуксем Архиереймы. 2 Вӧсяськон интыын, зэмос скинияын, Со вӧсяськон нуись луэ, сое адями ӧз, Кузё-Инмар пуктӥз-ӝутӥз. 3 Котькудзэ архиереез кузьымъёс, курбонъёс сётон понна пукто, соин ик асьмелэн Архиереймылэн но курбон сётонэз луыны кулэ вал. 4 Со музъем вылэ ик кыльысал ке, соку Со священник но ӧй луысал, малы ке шуоно татын Моисей законъя курбон сётӥсь священникъёс вань. 5 Та священникъёс вӧсясько Инмысь скиниялы укшась вӧсяськон интыын, – музъем вылысез скиния Инмысь скиниялэн вужерез луэ. Соин ик, скинияез лэсьтыны кутскыкуз, Моисейлы верамын вал: «Учкы, ваньзэ лэсьты, гурезь йылын тыныд возьматэм скиниялэн тусызлы укшатыса». 6 Но Таиз Архиерей музъем выл архиерейёс сярысь вылӥлэсь но вылӥлыко служить карон басьтӥз. Вылезлэн сӥзёнлэн Дурбасьтӥсез Со луиз, трослы вылӥын вужезлэсь сӥзёнлэсь. Уго со ӟечесь сӥзиськонъёс вылэ пыкиськыса юнматэмын.


  7 Нырысетӥез сӥзён-косон шектэм-янгыштэм луысал ке, мукетсэ сӥзёнэз утчаны кулэлыкез ӧй луысал. 8 Но соосты пыкылыса пророк шуэ:


  «Тани вуо нуналъёс, – шуэ Кузё-Инмар, –

  куке Мон Израиль юртэн-выжыен, Иудалэн юртэныз-выжыеныз

  выль сӥзён пыр кусып кылдыто.

  9 Таиз сыӵе кусып ӧвӧл, кыӵезэ Мон соослэн атайёсынызы кылдытӥ,

  соосты, китӥзы кутыса, Египет музъемысь поттыкум.

  Созэ сӥзён-косон пыр кылдытэм кусыпме соос ӧз уте,

  соин ик Мон соосты кулэтэм кари, – шуэ Кузё-Инмар.

  10 Со нуналъёс бере тани кыӵе сӥзён-косон

  Израиль юртлы-выжылы сёто, – шуэ Кузё-Инмар, –

  Аслэсьтым законъёсме соослэн малпанъёсазы пырто,

  соосты соослэн сюлэм вылазы гожто.

  Соослы Мон Инмар луо, нош соос Мынам калыке луозы.

  11 Нокинлы но кулэ уз ни луы мукет муртэ дышетыны,

  агайлы но вынзэ тазьы вераса дышетыны кулэ уз луы:

  ”Тод-тодма Кузё-Инмарез”, малы ке шуоно ваньмыз,

  пичиысен кутскыса бадӟымозь, ваньмыз Монэ тодозы.

  12 Соослэсь шонертэм улэмзэс Мон кушто,

  соослэсь сьӧлыкъёссэс, законлы пумит улэмзэс тодам уг ни вайы».


  13 Таизэ сӥзёнэз Со «выль» шуыса нимаз, нош нырысетӥзэ сӥзёнэз вужмемын шуыса возьматӥз. Мар вань вужмемез, пересьмемез – со быронлы матын улэ.

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  9-тӥ ЛЮКЕТ


  1 Нырысетӥ сӥзёнлэн вӧсяськон ортчытон сярысь пуктон-косонъёсыз но, музъем вылын вӧсяськон интыез но вал. 2 Пуктэмын вал нырысез скиния, отын лампадаез, фимиам возён ӝӧкез но вӧсям нянь тырон ӝӧкез вал. Та инты «Святой» шуыса нимаськылӥз. 3 Нош ынэн возъям кыкетӥ люкетлэн сьӧраз «Святойлэсь но Святой» шуыса нимаськись мукетыз скиния интыяськемын вал. 4 Отын зарни кадило но котыр ласянь зарниен шобыртэм сӥзён-косонэз возён ковчег возиськиз. Ковчег пушкын зарни сосудын манна возизы, Ааронлэсь бодызэ, кудӥз улӟыса сяська поттӥз, но сӥзёнэн гожтэм изпулъёсты. 5 Ковчег йылын сылӥзы данлыклэн херувимъёсыз; соос бурдъёсынызы шобыртыса улӥзы «сьӧлыкъёслэсь мозмытскон интыез». Нош али вань люкетъёс сярысь пыр-поч вераны кулэлыкез ӧвӧл.


  6 Тазьы пуктэм-интыям бере нырысетӥяз скинияе вӧсяськон ортчытыны священникъёс пырыло, 7 нош кыкетӥяз – арлы одӥг пол огназ архиерей гинэ пырыны быгатэ, отын ачиз понна, нош озьы ик калыклэн тодытэк лэсьтэм сьӧлыкъёсыз понна курбон сётэм пудолэсь вирзэ вайыса, со лыктэ. 8 Тазьы Святой Дух тани мае возьматэ: нырысетӥез скиния сылытозь, Святойлэсь но Святой интые сюрес усьтэмын ӧвӧл на. 9 Та мадён туала дырлы верамын: саламъёс-кузьымъёс, курбонъёс уг быгато вӧсяськисьёслэсь сюлэмзэс дун-чылкыт карыны. 10 Сиён-юонъёс, мисьтӥськон-чылкытатӥськонъёс, лулмугор понна пӧртэм сямъёсты быдэсъян чакламын вал выльдӥськон дыр вуытозьлы гинэ. 11 Нош али лыктӥз Христос, азьпал улонысь ӟечлыклэн Архиереез. Бадӟымгес но чылкак дун-шектэм, киын лэсьтымтэ скиния пыр Со лыктӥз, таизлэн дуннелэн но со ӧвӧл.


  12 Кечъёслэн, кунянъёслэн вирынызы Со отчы ӧз пыры, Аслаз Вирыныз одӥг пол Святойлэсь но Святой интые пыриз но пумтэм вапумъёслы сьӧлыкъёслэсь мозмытскон асьмелы вайиз. 13 Мугор вылэ пазьгем ошъёслэн, кечъёслэн вирзы но курбон ветыллэн сутэм пенез саптаськем лулмугорез дун-чылкыт карыны быгатэ ке, 14 соку нош Христослэн Вирыз кыӵе! Со Святой Дух пыр Ассэ, самой Дун-Шектэмез, курбон карыса, Инмарлы вайиз. Солэн Вирыз асьмелэсь сюлэммес быронэ нуись ужъёслэсь уката но зол сузялоз, улэп, зэм Инмарлы мед ужаломы-тыршомы шуыса!


  15 Соин ик Христос выль сӥзёнлэн Дурбасьтӥсез луэ. Солэн кулонэз пыр, кудӥз нырысетӥ сӥзён-косон дыръя адямиосын лэсьтэм йыружъёслэсь мозмытскон понна луиз, пумтэм вапумъёслы люкет басьтыны ӧтиськемъёс, мар соослы сӥземын вал, сое мед басьтозы шуыса. 16 Сӥзиськон гожтэт вань ке, соку сӥзиськон гожтӥсь кулэмын ке, со кинюртыса юнматэмын луыны кулэ. 17 Малы ке шуоно сӥзиськон гожтэт сое гожтӥсь кулэм бере гинэ кужым басьтэ; сӥзиськон гожтӥсь улэп дыръя солэн кужымез ӧвӧл. 18 Со понна ик уго нырысетӥ сӥзён но виртэк юнматэмын ӧй вал. 19 Законлэсь вань курон-косонъёссэ калык азьын верам бераз Моисей, ошъёслэсь, кечъёслэсь вирзэс басьтыса, вуэн сураз но нап-горд ыжгонэн, иссоп турынэн законэн книгаез но, вань калыкез но пазяз. 20 Со шуиз: «Та сӥзён-косонлэн вирыз, сое тӥледлы Инмар сӥзиз». 21 Озьы ик вирен пазьгиз скинияез но вань вӧсяськон сосудъёсты. 22 Моисей законъя ваньмыз кадь ик вир пыр сузяське, виро курбон сётытэк, сьӧлык уг куштӥськы.


  23 Ваньмыз, мар Инмысьлы укшатыса лэсьтэмын, – ваньмыз соос тазьы сузяськыны кулэ вал, нош ваньмыз Инмысез сузямын луыны кулэ таослэсь но ӟечгес курбонъёсын-саламъёсын. 24 Уго Христос киын лэсьтэм вӧсяськон интые, зэмос вӧсяськон интылы тупатыса пуктэмаз ӧз пыры, Со Инме ӝутӥськиз асьме понна Инмарлэн азяз султыны. 25 Ассэ трос пол курбон сётон понна Со Инме ӧз ӝутӥськы, кызьы архиерей арлы быдэ аслазэн ӧвӧл, пудо-живот вирен вӧсяськон интые пыре. 26 Соку Солы дунне кылдон дырысен трос пол курадӟон чидано луысал. Нош Со вапумъёслэн пумазы лыктӥз, одӥг пол кутскыса, пырак ӵожелы сьӧлыкъёсты быдтон понна Ассэ курбон карыса сётӥз. 27 Кызьы адямиослы одӥг пол кулыны кылдэмын, нош собере – судэ султыны, 28 озьы ик Христос но, тросэзлэсь сьӧлыкъёссэс быдтон понна Ассэ одӥг пол курбонлы сётӥз. Кыкетӥзэ Со лыктоз, но сьӧлыклэсь сузяны уз, Сое возьмасьёслы утиськон сётыны Со лыктоз.

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  10-тӥ ЛЮКЕТ


  1 Моисей закон бордын вуоно ӟечлыклэн вужерез гинэ вань, нош ачиз зэмлыкез отын ӧвӧл. Арлы быдэ ялан курбонъёс вайисьёсты но Моисей закон дун-шектэм карыны ноку но уз быгаты. 2 Закон соосты дун-шектэм карыны быгатысал ке, курбон сёткамысь ӧй дугдысалзы шат? Уго вӧсяськисьёс одӥг пол чылкытатӥськысалзы но сьӧлыкъёссы сярысь нокыӵе но сюлмаськонзы ӧй ни луысал. 3 Нош та курбонъёс арлы быдэ сьӧлыкъёсты тодэ вайыто. 4 Ошъёслэн но кечъёслэн вирзы адямилэсь сьӧлыкъёссэ быдтыны уг быгаты.


  5 Соин ик Христос дунне вылэ лыктыкуз шуэ:


  «Виро сётонэз, кузьым сётонэз Тон кулэ ӧд кары,

  Тон Мыным мугор дасяд.

  6 Тылын сутӥськись курбонъёс, сьӧлык понна курбонъёс

  Тыныд ярантэмесь.

  7 Соку Мон шуи: ”Тани Мон лыктӥ,

  кызьы бинялтэм книгаын Мон сярысь гожтэмын,

  Тынэсьтыд эриктэ быдэстыны Мон лыктӥ, Инмаре”».


  8 Нырысь ик шуиз: Курбонъёс но, кузьымъёс но, тылын сутэм курбонъёс но, виро сётонъёс но сьӧлыкъёсты куштон понна, кудъёссэ Моисей законлэн куронэзъя ваё, Тыныд кулэ ӧвӧл, соос Тонэ уг шумпотто. 9 Собере ватсаз: «Тани, Тынэсьтыд эриктэ быдэстыны Мон лыктӥ, Инмаре». Выльзэ юнматон понна вужзэ воштэ. 10 Тани та эрикъя, Иисус Христослэсь одӥг пол Мугорзэ сётыса, асьмеос дун-сьӧлыктэм каремын. 11 Нуналлы быдэ священник султыса аслэсьтыз ужзэ быдэсъя вал, трос пол огвыллемесь курбонъёс сётэ вал, но соос сьӧлыкъёсты быдтыны чик но ӧз быгатэ. 12 Нош Христос сьӧлыкъёс понна одӥг курбон сётӥз но пырак ӵожелы Инмарлэн бурпалаз пуксиз. 13 Со дырысен Со возьма, кызьы Солэн тушмонъёсыз Солэн пыд улаз понэмын луозы. 14 Одӥг пол сётэм курбонэн Со аслэсьтыз адямиоссэ пырак ӵожелы дун-чылкытэсь кариз.


  15 Та сярысь ик асьмелы Святой Дух но шара ивортэ. Шуэмын уго:


  16 «Тани со нуналъёс бере соослы Мынам сётоно сӥзён-косонэ, –

  шуэ Кузё-Инмар, –

  Аслэсьтым законъёсме соослэн сюлмазы поно,

  соослэн малпаназы соосты пырто.

  17 Соослэсь сьӧлыкъёссэс, законлы пумит улэмъёссэс

  тодам уг ни вайы».


  18 Нош сьӧлыкъёс куштэмын ни ке, соку соос понна курбонъёс сётыны кулэ ӧвӧл ини.


  19 Озьы, агай-вынъёсы, Иисус Христослэн Вирыз пыр табере асьмеос Святойлэсь но Святой интые кышкатэк пырыны быгатӥськомы; асьмелы Со выль, улэп улонэ нуись сюресэз усьтӥз. 20 Со сюрес ын пыр – Солэн мугорыз пыр – Святойлэсь но Святой интые нуэ. 21 Асьмелэн быдӟым Священникмы вань, Со Инмар коркалы кузё луэ. 22 Ваелэ Инмарлэн матаз чылкыт сюлэмын, мур осконэн, урод малпанэн улӥсь сюлэмъёсмес чылкытатыса, чылкыт вуэн мугормес миськыса мыноме. 23 Палэнэ кожылытэк, возиськоме оскиськыса улонэз тодытон бордын, уго оскиськымон Кыл Сётӥсь. 24 Огмылы огмы юрттӥськыса уломе, яратыса, ӟеч ужъёс лэсьтыса улыны мылкыдмес ӝутоме. 25 Огазьын вӧсяськонъёсы ветлытэк ум улэ, кызьы вырыны даурто куд-огъёсыз. Огмылэсь огмы мылкыдмес лӧпкытыломе, уката ик, Солэн нуналэзлэсь матэгес вуэмзэ шӧдӥськоды ке. 26 Уго асьмеос зэмлыкез тодэм берамы но эшшо сьӧлыкаса улӥськомы на ке, соку нокыӵе курбонэн сьӧлыкъёслэсь мозмытскыны уд ни быгаты. 27 Соку судэз но ваньзэ ньылӥсь тылэз кышкаса возьман гинэ кыле на, со ваньзэ Инмарлы пумитъяськыса улӥсьёсты ньылыны дась. 28 Моисей законлэсь куштӥськись муртэ, кык яке куинь адӟисьёслэн шара ивортэмзыя, чик жалятэк виыны сёто вал. 29 Соку асьтэос малпалэ ай, макем секыт вӧсь карон улэ сётэмын луоз Инмар Пиез сантэмась мурт, кин сӥзёнлэсь Вирзэ святыня шуыса уг лыдъя, кудӥныз со дун-сьӧлыктэм каремын вал, кин дэлетлэсь Духсэ ултӥя? 30 Асьмеос тодӥськомы Сое, Кин шуиз:


  «Мон киын пунэм берыктон, Мон пунэмзэ берыкто».


  Кузё-Инмар эшшо шуиз на:


  «Кузё-Инмар Аслэсьтыз калыксэ судить кароз».


  31 Улэп Инмарлэн киулаз сюрыны кышкыт!


  32 Валляна нуналъёстэс тодады вае ай: Ӟеч Иворен югдытэмын бере, кӧня курадӟонъёс чидано луиды. 33 Вань калык азьын тӥледыз серем карылӥзы, ултӥязы, асьтэос кадь ик курадӟонэ сюремъёслы тӥ эшъёс луылӥды 34 Уго тӥ, мон пытсэтын пукыку но, гажась-жалясь луэмдэс возьматӥды, ваньбурдэс лушкакузы но, шумпотыса улӥды, – тӥ тодӥськоды уго, Инмын ӟечезгес, бырисьтэмез узырлыкты вань шуыса. 35 Оскиськондэс эн ыштэ, со понна тӥ бадӟым мед-кузьым басьтоды. 36 Инмарлэсь эриксэ быдэсъяны но Солэсь сӥзем люкетсэ басьтон понна тӥ котьмае чидаса улыны кулэ.


  37 Уго эшшо ӧжытак, туж ӧжыт гинэ, Лыктӥсь вуоз, уз ӝега.

  38 Шонер улӥсь осконэз пыр улэп улоз;

  нош солань-талань шонаськыны кутскиз ке,

  со Мынам лулылы ярамон уз луы.


  39 Нош асьмеос быронэ мынӥсь солань-талань шонаськисьёс пӧлысь ӧвӧл, асьмеос лулэз утён понна оскон бордын сылӥсьёс пӧлысь.

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  11-тӥ ЛЮКЕТ


  1 Оскон – со азьпал возьманмылэн быдэсмонэз, адскисьтэмезлы юн оскиськон. 2 Таӵе осконэн улэмзы понна вашкалаос Инмарлы ярамон луизы.


  3 Оскон пыр асьмеос тодӥськомы, Инмарлэн кылыныз дуннеос-вапумъёс кылдытэмын шуыса. Ваньзэ, мае асьмеос адӟиськомы, со ваньмыз адӟыны луонтэмысь кылдытэмын.


  4 Оскон пыр Авель, Каин сярысь, Инмарлы ӟечгес курбон сётӥз. Осконэз понна со шонер улӥсь луэ шуыса, шара ивортэмын вал, солэсь кузьымъёссэ Инмар кабыл басьтӥз. Оскон пыр Авель кулэм бераз но асьмелы вера. 5 Оскон пыр Енох мукет азе улыны нуэмын вал – кулонэз со ӧз тоды, бӧрысь сое нокин но ӧз ни адӟы, малы ке шуоно Инмар сое мукет азе улыны нуиз. Мукет азе улыны нуэмлэсь азьло, со Инмарлы ярась мурт луэ шуыса, шара ивортэмын вал. 6 Нош осконтэк Инмарлы ярамон луыны уг луы. Инмар доры лыктӥсь мурт оскыны кулэ, Инмар вань шуыса, Ассэ утчасьёслы Инмар мед-кузьым сётэ шуыса. 7 Оскон пыр Нойлы усьтэмын вал со, мар солэсь ватӥськыса улӥз. Инмарлэсь кышканэн улыса, со ас семьязэ утён понна ковчег-пыж дасяз. Солэн осконэз возьматӥз, дунне судэ сюрымон луэмын шуыса, оскон пыр ик со шонер улонлэн люкет басьтӥсез луиз.


  8 Оскон пыр Авраам мукет шаере мыныны Инмарлэн косонэзлы тэрытскиз но люкетлы басьтоно тодмотэм музъеме мыныны потӥз. 9 Оскон пыр Инмарлэн сӥзьыса сётэм музъемаз мурт музъемын кадь со улӥз. Со сӥзёнлэсь ик люкетсэ басьтоно муртъёсын Исаакен но Иаковен валче ынлэсь возъям балаганъёсын улӥз. 10 Уго Со бырисьтэм инъет вылэ пуктэм городлэсь вуэмзэ витиз, со городэз суредаз, лэсьтӥз-пуктӥз Ачиз Инмар. 11 Оскон пыр ачиз Сарра но, нылпи вайыны быгатӥсьтэм мурт, кидысэз пушказ пыртыса возьыны кужым басьтӥз но, арлыдыз шоры учкытэк, нылпи вайиз; со тодэ вал уго, Сӥзён Сётӥсьлэн кылыз оскиськымон луэ шуыса. 12 Одӥг пиосмуртлэсь, кудӥзлэн мугорыз пумемын вал ни, сокем трос адямиос вордскизы, – инмысь кизилиос мында, зарезь дурысь луо мында.


  13 Ваньзы соос кулытозязы оскыса улӥзы, сӥзиськонэз басьтыса ӧз вуэ, Инмарлэсь сётыны сӥземзэ соос кыдёкысен гинэ адӟылӥзы но шумпотылӥзы. Асьсэ сярысь шуылӥзы: «Музъем вылын ми пыдйылчиос, огдырлы лыктэм муртъёс гинэ луиськомы». 14 Уго кинъёс тазьы верало, соос озьы возьмато, дор музъемзэс утчало шуыса. 15 Со дор музъемзы сярысь, кудысьтыз соос потӥзы, малпаса улысалзы ке, соку соос отчы берытскыны быгатысалзы на. 16 Но соос ӟечазгес дор музъеме сюрыны тыршизы – Инмысяз. Соин ик Инмар Ассэ соослэн Инмарзы шуыны соослэсь уг возьдаськы: соослы Со город дасяз уго.


  17 Осконзэ чаклан-эскерон дыръя осконэз ванен Авраам Исаакез курбонлы сётыны мынӥз. Инмар дорысь сӥзиськонъёс басьтэм бераз но одӥг вордэм пизэ курбонлы сётыны со дась луиз. 18 Солы верамын вал: «Исаак бордысь потэмъёс тынад кидысэд-выжыед шуыса нимаськозы». 19 Авраам оске вал, Инмарлэн кулэмысь но улӟытыны кужмыз вань шуыса. Оскемез понна со Исаак пизэ берен улэп куен басьтӥз. Вуоно улӟыса султонлэсь луонзэ Инмар тазьы возьматӥз. 20 Оскон пыр Исаак бакель кариз Иаковлэсь но Исавлэсь азьпал улонзэс. 21 Оскон пыр Иаков кулыкуз Иосифлэсь кыксэ ик пиоссэ бакель кариз но кивалтэт бодыезлэн йылыз шоры йыбырттӥз. 22 Оскон пыр Иосиф кулыкуз израиль калыклэн Египетысь потонэз сярысь тодазы вайытӥз но аслаз лыосыз пумысен косон сётӥз.


  23 Оскон пыр Моисеез вордскем бераз анай-атайёсыз куинь толэзь ӵоже ватыса возизы, соос уго адӟизы, пиналзы чебер-йӧно шуыса, эксэйлэн косонэзлэсь но соос ӧз кышкатске. 24 Оскон пыр Моисей быдэ вуэм бераз ни фараонлэн нылызлэн пиез луонлэсь куштӥськиз. 25 Вакчи дыр ӵоже сьӧлыко ужъёс пӧлын эзылыса улон интые, со Инмар калыкен огазьын курадӟон чидаса улыны мылкыд кариз. 26 Христос понна ултӥян улэ сюронэз со Египетысь вань байлыкъёс сярысь дуногес луэ шуыса лыдъяз. Со уго азьпалась пунэм берыктон шоры учкыса улӥз. 27 Оскон пыр со, эксэйлэн лекъяськонэзлэсь кышкатэк, Египетысь кошкиз. Со Адӟиськисьтэм Инмарез адӟыса улӥсь кадь юнматскыса улӥз уго. 28 Оскыса со Пасха сямез ортчытыны косӥз, нырысь вордскем пиосты быдтӥсьлэн киыз израиль пиос борды медаз йӧтӥськы шуыса, вирен пазьгытытӥз. 29 Осконзы ванен соос, музъем вылтӥ кадь, Горд Кам зарезь вамен выжизы, – тазьы ик лэсьтыны ӝутскизы Египетлэн адямиосыз, но выйыса быризы. 30 Оскон пыр сизьым нунал ӵоже котыртӥз ветлэм бере Иерихонлэн борддоръёсыз куашказы. 31 Оскон пыр Раав, калгись кышномурт, ивор тодыны лушкемен лыктэм израиль пиосты ватэмез понна (соосты со мукет сюрестӥ келяз) утиськиз, оскисьтэмъёсын огазьын ӧз быры.


  32 Эшшо мар верало на? Мыным дыр уз тырмы Гедеон сярысь, Варак сярысь, Самсон сярысь, Иеффай сярысь, Давид сярысь, Самуил сярысь, пророкъёс сярысь вераны. 33 Соос осконзы ванен эксэйлыкъёсты вормылӥзы, шонерлыкез юнматылӥзы, Инмарлэсь сӥзиськонъёссэ басьтылӥзы, урод пӧйшуръёслэсь ымзэс ворсаллязы, 34 тыллэсь кужымзэ кысылӥзы, мечлэн лэчыт йылызлэсь утиськылӥзы. Лябӟыса улонысь кужым поттӥзы, ожмаськонын кужмоесь вал, тушмонлэсь полкъёссэ берлань чигнатӥзы. 35 Кышноослэн кулэм ӵыжы-выжыоссы улӟыса соос доры улэпен берытскылӥзы. Куд-огъёсыз курадӟытыса виемын вал, соос мозмытонэз кулэ ӧз каре улӟыса султон дыръя ӟечгес люкет басьтон понна. 36 Мукетъёсыз сантэман-ултӥянъёсты, жугон-чабкылонъёсты, нош озьы ик жильыетъёсты но пытсэтэз чидано луизы. 37 Соосты изъёсын зӥръяса жугылӥзы, мугорзэс бычкыен шори вандылӥзы, курадӟытылӥзы, тӥр-пурт улын кулылӥзы; ыжку дӥськутэн, кечкуэн шобырскыса ветлӥзы; ёрмон-курадӟон, куректон-кайгу пӧлын улӥзы, соосты улляса-ӝикатыса возизы. 38 Быдэс дунне соослэсь чӧльы йылзэс но уг сылы вал, нош соос озьы ке но кыр дуннеостӥ, гурезьёстӥ, пещераостӥ, гопъёстӥ-нюкъёстӥ ватӥськыса ветлоно луизы.


  39 Ваньзы соос тодытэмын вал, осконзы понна Инмарлы ярамонэсь луо шуыса, но озьы ке но Инмарлэсь сӥземзэ соос ӧз басьтэ, 40 малы ке шуоно Инмар асьмелы эшшо маке но ӟечсэгес малпаз-чаклаз, – асьмемын ӵош гинэ соос дун-шектэм луонэ вуозы.

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  12-тӥ ЛЮКЕТ


  1 Асьме котырын пилем мында адӟисьёс-ивортӥсьёс вань бере, соин ик ваелэ сэрпалтоме вылысьтымы ёртӥсь зӥбетэз, канжаськытӥсь сьӧлыкез но, чиданмес поныса, ортчоме асьмелы сётэм удыстӥ, 2 осконмылэн Кузёез, сое быдэ вуттӥсь Иисус шоры учкыса уломе. Шумпотон басьтэм интые, сантэман-ултӥянлэсь кышкатэк, кирос вылын курадӟонэз Со чидаз но Инмарлэн престолэзлэн бурпалаз пуксиз. 3 Малпалэ ай Со сярысь, Кин сьӧлыкоослэсь сомында курадӟон-сантэманэз чидано луиз, соин ик тӥ но лулыныды-сюлмыныды эн лябӟе.


  4 Сьӧлыклы пумит нюръяськыса, вир дырозь жугиськонэ тӥ ӧд на вуэ на. 5 Нылпиослы кадь лӧпкытӥсь таӵе кылъёсын тӥледлы вазиськемез вунэтӥды, дыр:


  «Пие мынам! Кузё-Инмарлэсь вӧсь каронзэ кулэтэм эн кары,

  янгышъёстэ-шекъёстэ шарае поттӥз ке, ӝоже эн усьы.

  6 Кузё-Инмар кинэ яратэ, сое ик вӧсь но каре уго;

  котькудзэ но Аслыз нылпилы басьтоно муртсэ Со жуге».


  7 Вӧсь каронэз чидаськоды ке, Инмар тӥледын Ас нылпиосыныз кадь Ассэ возе. Уго вань меда нылпи, кудзэ атаез медаз чабкы вал? 8 Вань нылпиосты кадь ӧвӧл, нош чик но чабкытэк-куаретытэк тӥледыз быдэ вуттӥзы ке, соку тӥ вордэм нылпи ӧвӧл, шедьтэм, вордос нылпи луиськоды. 9 Та дуннеын ваньмылэн асьмелэн анай-атайёсмы вал, соос асьмеды чабкыку-куаретыку соослэсь кышкаськомы ке вал, соку асьмеос эшшо но юнгес тэрытскыны кулэ ӧвӧл-а духъёслэн Атайзылы? Уго тэрытскон асьмелы улон сётэ. 10 Анай-атайёсмы асьмеды ас тодэмзыя вакчи дырлы гинэ вӧсь карылӥзы, нош Таиз – асьмелы пайда ваён понна, Солэн дун-сьӧлыктэм улоназ пыриськыны мед быгатомы шуыса. 11 Нокудӥз но вӧсь карон со куспын ик шумпотон уг вайы, ӝоже гинэ уськытэ кадь; нош бӧрысь сыӵе дышетон пыр потэмъёс шонер улонлэсь каньыллык вайись емышсэ бичалозы.


  12 Соин ик каньсырам киостэс, куалекъясь пыдесъёстэс юнматэлэ. 13 Шонер вамышъялэ: чутӥсь пыдды йыромон пала медаз ни кожы, умой луысал, нош ик со йӧнасал ке.


  14 Ваньмыныз тупаса, дун-чылкыт улыны тырше, сьӧлыкаса улӥсьёс пӧлысь нокин но Кузё-Инмарез уз адӟы. 15 Чакласькелэ, одӥгды но Инмарлэн дэлетэзтэк медад кыле вал шуыса. Нокыӵе но курыт выжыё будос аляса изъян медаз вайы вал но, со пыр трос адямиос саптаськоно медаз луэ вал шуыса. 16 Тӥляд пӧлады нокыӵе азыса-калгыса улӥсь яке Исав кадь сьӧлыклэсь кышкасьтэм мурт медаз луы, уго со одӥг тусьты сиён понна нырысь пи луон праволэсь куштӥськиз. 17 Тӥ тодӥськоды, кызьы собере Исав атаезлэсь бакель каремзэ возьма вал, но со бакель каремын ӧй вал, малы ке шуоно атаезлэсь малпанзэ воштыны ӧз быгаты, синвуэн ке но сое со куриз.


  18 Тӥ уго адӟиськись, тылын ӝуась гурезь доры, пеймытлык доры, ӝомыт доры, сильтӧл доры ӧд лыктэ. 19 Гумы куара доры, кыл куара поттӥсь доры но ӧд лыктэ, со куараез кылӥсь муртъёс куризы, соос дорын одӥг кыл но верамын медаз ни лу шуыса. 20 Соку адямиослэн та косонэз кылзыны чиданзы ӧз ни тырмы: «Пӧйшур но гурезь борды йӧтӥськиз ке, изэн жугыса виемын мед луоз [яке пукыӵ ньӧлын погыртэмын мед луоз]». 21 Та адӟон туж шимес вал, соин ик Моисей но шуиз: «Мон кышкаса куалекъясько». 22 Нош тӥ Сӥон гурезь доры лыктӥды, улэп Инмарлэн городэз, Инмысь Иерусалим доры, сюрс-сюрс Кылчинъёс доры тӥ лыктӥды. 23 Шумпотонэн куаныса улӥсьёслэн, нырысь вордскемъёслэн черказы тӥ лыктӥды, кинъёслэн нимъёссы Инмын гожтэмын. Тӥ лыктӥды Инмар доры, вань адямиослэн Судьязы, дун-шектэм луэм шонер улӥсьёслэн духъёссы доры. 24 Выль сӥзёнлэн Дурбасьтӥсез Иисус доры тӥ лыктӥды, пазяно Вир доры. Авельлэн сярысь, со Вир ӟечезгес сярысь вера.


  25 Учкелэ, Верасьлэсь веранзэ кылзӥськытэк эн улэ. Музъем вылын верасьлэсь верамзэ санэ понымтэзы понна соос вӧсь каремын вал ке, соку асьмеос уката но вӧсь каремын луомы, Инмысь Верасьлэсь палэнскимы ке. 26 Соку Солэн куараез музъемез зуркатӥз, нош али Со сӥзён кыл сётэ тазьы вераса: «Эшшо огпол музъемез гинэ ӧвӧл, инмез но зуркато». 27 «Эшшо огпол» шуэм кылъёс тае возьмато: зуркатыны луонтэмез гинэ быдэс мед кылёз шуыса, ваньмыз, мар кылдытэмын-лэсьтэмын, ваньмыз зуркасез воштӥськоз. 28 Озьыен, зуркасьтэм-вырӟылӥсьтэм эксэйлыкез асьмеос басьтомы но Инмарлы тау карыса уломе, зӥбыт кариськыса, кышканэн Инмарлы ярамон тыршоме. 29 Уго асьмелэн Инмармы – ваньзэ сиись-ньылӥсь тыл.

  

  
  

  ПАВЕЛ АПОСТОЛЛЭН ЕВРЕЙЁСЛЫ ЫСТЭМ ГОЖТЭТЭЗ


  13-тӥ ЛЮКЕТ


  1 Куспады огдэс огды агай-вынъёс кадь яратыса улэ. 2 Пыдйылчиосты сюдыны-сектаны эн вунэтэ; уго куд-огъёсыз, асьсэос но тодытэк, пырем муртъёсты куно кариллям, нош кунооссы Кылчинъёс вылӥллям. 3 Тодады возе пытсэтын пукисьёсты, тӥ но соосын огазьын жильыямын кадь тӥледлы мед потоз; курадӟисьёсты но эн вунэтэ, тӥ но соослэн курадӟонэнызы курадӟиськоды кадь тӥледлы мед потоз. 4 Бызьыса-басьтыса улонды дун-чылкыт мед луоз, кусыпъёсты саптаськемын медаз лу, уго азыса-калгыса улӥсьёсты, кышнозэс-картсэс вошъяса улӥсьёсты Инмар судить каре. 5 Коньдонэз яратӥсесь эн луэ, марды вань, соин кӧтты мед тыроз. Уго Ачиз Инмармы шуиз: «Уг кельты тонэ, уг кушты тонэ», 6 соин ик асьмеос кышкатэк вераськомы:


  «Уг кышка, Кузё-Инмар мон палан:

  адями мыным мар кароз?»


  7 Дышетӥсьёстэс тодады возе – Инмар кылэз тӥледлы тодытӥсьёсты. Тодады вае, кызьы соослэн улонзы йылпумъяськиз, соослэсь оскемзэс адӟем каре. 8 Иисус Христос толон но, туннэ но, пумтэм вапумъёс ӵоже одӥг кадь. 9 Пӧртэм пумо, мурт дышетонъёсын эн тунсыкъяське. Сюлэмез Инмар дэлетэн юнматыны кулэ, сиён-юонъёсын ӧвӧл, уго сиён-юонэз чакласа улӥсьёс со бордысь пайда ӧз басьтэ. 10 Милям курбон сётон ӝӧкмы вань, но скинияын ужась-тыршисьёслы но отысь курбон сётэм сӥлез сиыны лэземын ӧвӧл. 11 Малы ке шуоно пудо-животъёслэн мугорзы, кудъёсызлэсь вирзэс сьӧлыклэсь сузяськон понна архиерей Святойлэсь но Святой интые пыртэ, улон интылэн палэназ сутэмын луыны кулэ. 12 Озьы ик Иисус но Аслаз Вирыныз калыкез дун-сьӧлыктэм карон понна курадӟонэз городлэн капка сьӧраз чидано луиз. 13 Ваелэ соку асьмеос но городлэн капка сьӧраз Со доры потоме но Сое сантэманзэс асьме вылэ басьтоме. 14 Татын уго пырак ӵоже улоно дормы ӧвӧл, вуонозэ дормес утчаны тыршиськомы. 15 Озьыен, Иисус пыр Инмарлы дугдылытэк ушъян-данъян курбон вайыломе, – ымысьтымы потӥсь Солэсь нимзэ данъясь емышез. 16 Эн вунэтэ ӟеч уж лэсьтылыны, ог-огды сярысь сюлмаськыны, уго сыӵе курбонъёс Инмарлы ярамонэсь луо.


  17 Дышетӥсьёстылэсь кылзӥськелэ, соослы тэрытскыса улэ. Соос ялан лулъёстэс утён сярысь сюлмасько, тодо уго, тӥ понна кыл кутоно луоз шуыса. Тыршелэ, соос та ужзэс лулӟиськылыса ӧвӧл, шумпотонэн мед лэсьтозы шуыса, соку тӥледлы но пайда луоз.


  18 Ми понна вӧсяське; ми оскиськомы, милям сюлэммы чылкыт шуыса, уго котьмар ласянь шонер улыны тыршиськомы. 19 Уката ик та пумысен вӧсяськыны курисько, ӝоггес мон тӥ доры берытскыны мед быгатом вал шуыса.


  20 Нош тупаса улонлэн Инмарез, ыжъёслэсь быдӟым Возьмасьсэс Кузё-Инмармес Иисус Христосэз кулэмысь ӝутӥсь, пумтэм вапумъёслы сӥзёнлэн Вирыныз, 21 Инмарлэсь эриксэ мед быдэстоды шуыса, эшшо но ӟечгес ужъёс лэсьтыны мед ӝутоз. Иисус Христос пыр Аслыз ярамонэсь ужъёс лэсьтӥсь тӥледыз мед кароз. Иисус Христослы пумтэм вапумъёсы дан! Аминь.


  22 Агай-вынъёсы, тӥледыз курисько: та визь-кенешъёсты кылзыны кужымды мед тырмоз; мон тӥледлы трос ӧй гожъя. 23 Тодэлэ, асьмелэн Тимофей братмы пытсэтысь мозмытэмын ни. Мон доры со ӝоген вуиз ке, ми соин тӥ доры адӟиськыны лыктомы.


  24 Вань дышетӥсьёстылы, ваньмызлы вӧсяськисьёслы салам вералэ. Италиысь оскисьёс тӥледлы салам верало. 25 Ваньды бордын Инмарлэн дэлетэз мед улоз. Аминь.

  

  

  

  ИОАНН АПОСТОЛЛЫ УСЬТӤСЬКОН


  1-тӥ ЛЮКЕТ


  1 Иисус Христослэн усьтӥськонэз*а. Сое Солы Инмар сётӥз Аслаз ляльчиосызлы ӝоген мар луоноез возьматон понна. Инмар Кылчинзэ ыстӥз но Аслаз ляльчиезлы, Иоаннлы, тае возьматӥз. 2 Иоанн аслэсьтыз вань адӟемзэ вера; со Инмар кылэз, Иисус Христослэсь тодытонзэ шара ивортэ. 3 Шудо лыдӟись мурт, шудоесь та азьпалзэ тодытыса веранлэсь кылъёссэ кылзӥсьёс, отысь вань гожтэмез чакласа-утьыса улӥсьёс, уго дыр матэ вуэмын ини.


  4 Иоанн Асиысь сизьым черкъёслы: Кин вань, Кин вал, Кин лыктоз, Солэсь тӥледлы дэлет но каньыллык сӥзисько, нош озьы ик Солэн престолэз азьын улӥсь сизьым духъёслэсь но 5 Иисус Христослэсь, Кудӥз оскиськымон шара ивортӥсь луэ. Со кулэмъёс пӧлысь нырысь улӟыса султэмын, Со музъем вылысь эксэйёслы Кузё луэ.


  Со асьмемыз яратэ, Аслаз Вирыныз асьмемыз сьӧлыкъёсмылэсь миськиз. 6 Со асьмемыз эксэйёс, Инмарлы, Аслаз Атаезлы священникъёс кариз. Со пумтэм вапумъёсы дано, кужымлыко мед луоз! Аминь.


  7 Тани, Со пилемъёсын ӵош лыктоз, Сое ваньмыз ас синмынызы адӟозы, кинъёс Сое бышкалтӥзы, соос но Сое адӟозы. Со азьын музъем вылысь вань выжыос викышъяса бӧрдозы. Зэм, озьы луоз. Аминь.


  8 «Мон – Альфа но Омега*б, Кутсконэз но, Пумыз но», – шуэ Кузё-Инмар, Кин вань, Кин вал, Кин лыктоз – Дунне Кутӥсь.


  9 Мон, Иоанн, тӥляд братты, тӥледын огазьын куректон-кайгуосты чидась, Инмар Эксэйлыке пыриськись, Иисус Христос кадь секытлыкъёсты чидась. Инмар кыл понна, Иисус Христосэз тодытэме понна Патмос шуыса нимаськись шормуӵе келямын вал. 10 Арнянуналэ*в мон Духен тыр луыса улӥ, соку мон аслам мышкысьтым бадӟым куара кылӥ, гумыысь кадь потӥсь куара кылӥ. Со шуиз: «Мон – Альфа но Омега, Нырысетӥез но, Берпуметӥез но. 11 Мае адӟиськод, ваньзэ книгае гожты но Асиысь черкъёсы – Ефесэ, Смирнае, Пергаме, Фиатирае, Сардисэ, Филадельфияе но Лаодикияе – ысты».


  12 Кин монэн вераське шуыса учкыны мон куара пала берытски. Берытски но сизьым зарни лампадаосты адӟи. 13 Сизьым лампадаос вискын сылӥсь Адями Пилы укшасез адӟи. Подир дӥськутэн Со дӥсяськем, гадьтӥз зарни кускерттонэн думиськемын. 14 Солэн йырыз, йырсиез тӧдьы ыжгон кадь, лымы кадь, тӧдьыесь; Солэн синъёсыз – ӝуась тыл кадесь. 15 Солэн пыдъёсыз гурын ӟырдатэм Ливан ыргонлы укшасесь; куараез но Солэн визыл кошкись бадӟым вуослэн куашетэмзы кадь. 16 Бур кияз Со сизьым кизилиосты возиз, Солэн ымысьтыз мыд-мыд палтӥз лэчыт шерем меч потыса улӥз. Солэн ымнырыз яркыт пиштӥсь шундылы укша вал.


  17 Нош мон Сое адӟем берам Солэн пыд выжыяз кулэм мурт кадь уси. Соку Со мон вылэ бур кизэ понӥз но мыным шуиз: «Эн кышка. Нырысетӥез но, Берпуметӥез но – Мон. 18 Улэпез но. Кулэмын вал, но, тани, пумтэм вапумъёслы улэп луи. Аминь. Адлэн но, кулонлэн но усьтонъёссы Мон киын. 19 Озьыен, гожты ваньзэ, мае адӟид, али мар вань, мар луоз та бере. 20 Сизьым кизилиослэн, кудъёссэ тон Мынам бур киысьтым адӟид, сизьым зарни лампадаослэн адямиослэсь ватӥськем пуштроссы луэ со: сизьым кизилиос – со сизьым черкъёслэн Кылчинъёссы; нош сизьым лампадаос, кудъёссэ тон адӟид, – со сизьым черкъёс».

  


  *а1:1 усьтӥськон – черк-славян кылын – откровение; вашкала грек кылын – апокалипсис


  *б1:8 альфа – грек алфавитысь нырысетӥ буква, нош омега алфавитысь берпуметӥ буква


  *в1:10 арнянуналэ – грек оригиналын: Кузё-Инмарлэн нуналаз

  

  
  

  ИОАНН АПОСТОЛЛЫ УСЬТӤСЬКОН


  2-тӥ ЛЮКЕТ


  1 Ефес черклэн Кылчинэзлы гожты: «Сизьым кизилиосты Аслаз бур кияз Возись, сизьым зарни лампадаос пӧлтӥ Ветлӥсь тазьы шуэ: 2 Тодӥсько тынэсьтыд ужъёстэ, тыршыса ужамдэ но, чидандэ но. Тодӥсько сое но, кызьы тон кескич адямиосты адӟонтэм кариськод; чаклад-эскерид асьсэды ”апостолъёс” шуыса нимасьёсты, нош соос апостолъёс ӧвӧл, тон валад, соос ӧрекчи дышетӥсьёс луо шуыса. 3 Тон трос секытэз адӟоно луид, чиданы быгатӥсь луид. Мынам нимы понна ужад-тыршид, жадёнлы ӧд сётӥськы. 4 Но тыныд пумит Мынам таӵе веранэ вань: кутсконаз кыӵе тынад яратонэд вал, нош табере со тынад сӥяз. 5 Тодад вай, кытысен тон усид! Ӧпкельыса сьӧлыкъёсыдлэсь куштӥськы но азьвыл кадь ӟеч ужъёстэ лэсьтыса ул. Нош озьы ӧд ке улы, ӝоген тон доры лыкто но лампададэ интыысьтыз вырӟыто, ӧпкельыса сьӧлыкъёсыдлэсь ӧд ке куштӥськы. 6 Но тынад соиз умой: николаитъёслэсь ужъёссэс тон адӟемпотостэм кариськод, Мон но соослэсь ужъёссэс адӟонтэм карисько. 7 Кылыны пельыз вань мурт – мед кылоз. Кылзы, Дух мар вера черкъёслы: ”Вормись муртлы Инмар райлэн шорысьтыз улон писпулэсь емышсэ сиыны сёто”».


  8 Смирна черклэн Кылчинэзлы гожты: «Нырысетӥез но, Берпуметӥез но, Кин кулэмын вал, но улӟыса султӥз, тазьы шуэ: 9 Тодӥсько тынэсьтыд ужъёстэ, куректон-кайгудэ но, начар-куанер улэмдэ но, нош шонерзэ ке верано, тон узыр, лек кылъёсты но, кудъёссэ асьсэды иудей шуисьёс верало, со чылкак озьы ӧвӧл ке но, – соос шайтанлы тэрытскыса улӥсь адямиос.


  10 Мае тыныд азьпалан чиданы кулэ луоз, солэсь огезлэсь но эн кышка. Тани, визьдэс сынан понна диавол куд-огдэс пытсэтэ ворсатоз. Дас нунал ӵоже куректыса-кайгырыса улоды. Кулоно ке но луиз, осконлэсь эн куштӥськы, соку Мон тыныд улонлэсь кузьым венецсэ сёто. 11 Кылыны пельыз вань мурт – мед кылоз. Кылзы, Дух мар вера черкъёслы: ”Кин вормиз, солы кыкетӥ кулонлэсь изъян уз луы”».


  12 Пергам черклэн Кылчинэзлы гожты: «Мыд-мыд палтӥз лэчыт шерем мечез ванё тазьы шуэ: 13 ”Тодӥсько тынэсьтыд ужъёстэ, тодӥсько тон улӥськод отын, кытын шайтанлэн престолэз сылэ. Но тон Мынэсьтым нимме юн санэ поныса улӥськод, Мыным осконлэсь со нуналъёсы но ӧд куштӥськы, куке тӥ дорын, шайтанлэн улон городаз, Мынам оскымон адӟисе-ивортӥсе Антипа виемын вал. 14 Но ӧжытак Мынам тыныд пумит веранэ но вань, малы ке шуоно тӥ дорын Валаамлэсь дышетонзэ утисьёс вань. Валаам израиль пиослэсь визьзэс туганы – сульдэръёслы ваем курбон сӥлез сиыны, азыса-калгыса улыны – Валакез дышетӥз. 15 Николаитъёслэсь дышетонзэс утисьёсыд но тынад вань, со дышетонэз Мон адӟемпотостэм карисько. 16 Ӧпкельыса сьӧлыкъёсыдлэсь куштӥськы, нош ӧд ке куштӥськы, ӝоген тон доры лыкто но ымысьтым потӥсь мечен со адямиосын ожмасько. 17 Кылыны пельыз вань мурт – мед кылоз. Кылзы, Дух мар вера черкъёслы: ”Вормем муртлы ватӥськыса улӥсь маннаез сиыны сёто. Солы ик тӧдьы из сёто, со из вылын выль ним гожтэмын, но со нимез нокин но уг тоды, басьтӥсь мурт гинэ сое тодэ”».


  18 Фиатира черклэн Кылчинэзлы гожты: «Инмар Пи, Кинлэн синъёсыз ӝуась тыл кадесь, пыдъёсыз Ливан ыргонлы укшасесь, тазьы шуэ: 19 ”Тодӥсько тынэсьтыд ужъёстэ, яратондэ но, ужан-тыршондэ но, оскондэ но, чидандэ но тодӥсько. Тодӥсько сое но: кутсконаз сярысь, берло дыре тон бадӟымесьгес-вылӥесьгес ужъёс лэсьтӥськод. 20 Но ӧжытак Мынам тыныд пумит веранэ но вань, малы ке шуоно тон эрик сётӥськод Иезавель нимо кышномуртлы, кудӥз ассэ ачиз пророк шуыса нима. Мынэсьтым ляльчиосме аслаз дышетонэныз йыромонэ нуэ, азыса-калгыса улыны, сульдэръёслы курбон сётэм сӥлез сиыны сюрес усьтэ. 21 Мон солы дыр сётӥ азыса-калгыса улэмез понна ӧпкельыса сьӧлыкъёсызлэсь куштӥськыны, нош со ӧз ӧпкельы. 22 Тани Мон сое курадӟонлэн валес вылаз погыртӥсько, нош соин ӵош азыса-калгыса улӥсьёсты туж бадӟым куректон-кайгу пӧлы куштӥсько, асьсэлэн ужъёссы понна ӧз ке ӧпкеле. 23 Солэсь нылпиоссэ кулон-быронлэн киулаз сёто; вань черкъёс тодозы-валалозы, Мон сюлэмъёсты, сюлэм пушкын ватӥськыса улӥсь малпанъёсты эскерись-чаклась луисько шуыса; ваньдылы лэсьтэм ужъёстыя пунэмзэ берыкто. 24 Нош али ваньдылы, Фиатираын улӥсьёслы, кудъёсыз та дышетонэз кабыл уг басьто, уг но тодо, кызьы шуо, шайтан дышетонлэсь мурдалазэ, – тӥледлы верасько: тӥ вылэ мукет зӥбет уг ни поны. 25 Но марды вань, Мон лыктытозь, со бордын возиське. 26 Вормисьлы, Мынэсьтым ужъёсме пумозяз быдэсъяса улэм муртлы, язычникъёсын кивалтыны эрик сёто. 27 Соосты со корт бодыен возьмалоз, горд сюйлэсь лэсьтэм сосудъёс кадь соос куашкалозы-пырдылозы, кызьы Мон но Аслам Атаелэн киысьтыз кивалтыны эрик басьтӥ. 28 Солы ӵук кизили сёто. 29 Кылыны пельыз вань мурт – мед кылоз. Кылзы, Дух мар вера черкъёслы”».

  

  
  

  ИОАНН АПОСТОЛЛЫ УСЬТӤСЬКОН


  3-тӥ ЛЮКЕТ


  1 Сардис черклэн Кылчинэзлы гожты: «Со, Кинлэн кияз Инмарлэн сизьым духъёсыз вань, сизьым кизилиез вань, тазьы шуэ: тодӥсько тынэсьтыд ужъёстэ, улэп шуыса нимаськиськод, но тон кулэмын. 2 Сайка! Мукетъёссэ но кулонлы матэ вуэмъёсты юнматы. Мон уго Инмаре азьысь тынэсьтыд дун-шектэмесь ужъёстэ уг шедьтӥськы, уг адӟиськы. 3 Тодад вай, мае тон кабыл басьтӥд, мае кылӥд, уть сое, ӧпкельыса сьӧлыкъёсыдлэсь куштӥськы. Нош ӧд ке сайка, соку Мон тон доры шӧдтэк шорысь лушкаськись кадь лыкто, тон уд но тоды кыӵе часын дорад вуэмме. 4 Но тон дорын, Сардисын, кӧня ке но адямиос вань, кудъёсыз асьсэлэсь дӥськутсэс ӧз сапталэ. Соос Монэн огазьын тӧдьы дӥськутэн ветлозы, – соос тӧдьы дӥськутэн ветлыны ярамонэсь луизы уго. 5 Вормись мурт тӧдьы дӥськутэн дӥсямын луоз. Солэсь нимзэ улон книгаысь уг ӵушы, солэсь нимзэ Аслам Атае азьын, Солэн Кылчинъёсыз азьын ватытэк верало. 6 Кылыны пельыз вань мурт – мед кылоз. Кылзы, Дух мар вера черкъёслы».


  7 Филадельфия черклэн Кылчинэзлы гожты: «Дун-Сьӧлыктэм, Зэмлыко, Давидлэсь усьтонзэ Возись, – Со усьтэ ке, сое нокинлэн но ворсамез уз ни луы, нош ворса ке, нокинлэн но усьтэмез уз ни луы, – тазьы шуэ: 8 Тодӥсько тынэсьтыд ужъёстэ. Тани, Мон тон азьысь ӧсэз усьтӥ но, сое нокин но ворсаны уг ни быгаты. Тынад трос кужымед ӧвӧл ке но, Мынэсьтым кылме утид, Мынам нимылэсь ӧд куштӥськы. 9 Тани, шайтанлы тэрытскыса улӥсьёсын, асьсэды иудейёс шуисьёсын, – нош зэмзэ ке верано, соос иудейёс ӧвӧл, соос ӧрекчаськисьёс, – тани, Мон лэсьто озьы, соос лыктозы но тынад пыд выжыяд йыбырттозы, соос тодозы, Мон тонэ яратӥ шуыса. 10 Тон Мынэсьтым чиданы косэм кылме санэ понӥд, соин ик Мон тонэ визь сынаськон вакытэ утьыса возё, кудӥз быдэс дунне вылэ лыктоз музъем вылын вань улӥсьёсты чаклан-эскерон понна. 11 Тани, Мон ӝоген лыкто. Уть, маид вань, тынэсьтыд венецтэ нокин но медаз лушка. 12 Вормисез Инмарелэн храмезлы юбо каро, отысь собере со уз ни поты. Со вылэ Инмарелэсь нимзэ, Инмарелэн городэзлэсь, Инмысь, Инмаре дорысь васькись выль Иерусалимлэсь, нимзэ гожто, Аслэсьтым выль нимме гожто. 13 Кылыны пельыз вань мурт – мед кылоз. Кылзы, Дух мар вера черкъёслы».


  14 Лаодикия черклэн Кылчинэзлы гожты: «Тазьы шуэ Аминь, оскиськымон, зэмос тодытӥсь, Инмарлэн кылдытонэзлэн кутсконэз: 15 Тодӥсько тынэсьтыд ужъёстэ; тон кезьыт но ӧвӧл, пӧсь но ӧвӧл. Э, луысалыд ке тон кезьыт яке пӧсь! 16 Но тон шуныт гинэ бере, пӧсь но ӧвӧл, кезьыт но ӧвӧл, соин ик тонэ кылам-ымам но уг ни поны – педло кушто. 17 Тон шуиськод уго: ”Мон узыр, узырми, номырлы но ёрмыса уг улӥськы”, нош ачид уд тодӥськы, тон шудтэм, мискинь, куанер, синтэм, гольык кылем мурт луиськод шуыса. 18 Мед узырмод шуыса, Тыныд ӵектӥсько Мынэсьтым тылын сузям-чылкытатэм зарниме дунэн басьтыны. Дӥсяны тӧдьы дӥськут басьты, – гольыкедлэн юрӟымез медаз адӟиськы. Адӟыны быгатӥсь мед луод шуыса, син зырӟон эмъюмен синдэ зырӟы. 19 Кинъёсты Мон яратӥсько, соосты шарае поттӥсько, вӧсь но карисько. Озьыен, тыршись лу, ӧпкельыса сьӧлыкъёсыдлэсь куштӥськы. 20 Тани, Мон ӧс дорын йыгаськыса сылӥсько: кин, Мынэсьтым куараме кылыса, ӧсэз усьтӥз ке, со доры пыро но соин ӵош ӝыт нянь сиё, со но Монэн ӵош ӝыт нянь сиёз. 21 Вормисьлы Асэным ӵош Аслам престол вылам пуксьыны луонлык сёто, кызьы Мон но вормем берам Аслам Атаеным ӵош Солэн престол вылаз пукси. 22 Кылыны пельыз вань мурт – мед кылоз. Кылзы, Дух мар вера черкъёслы».

  

  
  

  ИОАНН АПОСТОЛЛЫ УСЬТӤСЬКОН


  4-тӥ ЛЮКЕТ


  1 Та бере Мон учки но, но тани, адӟисько: Инмысь ӧс усьтӥськемын. Азьвыл монэн вераськись, гумыысь кадь кылӥськись куара шуиз: «Туб татчы, Мон тыныд возьмато сое, мар луоз та бере». 2 Со куспын ик мон Духен тыр луи. Но тани, Инмын престол сылэ, нош престол вылын – Пукись. 3 Та Пукись тусбуеныз яспис но сардис изъёслы укша вал, нош престол котырын марӟан излы укшась вуюись пиштыса улӥз. 4 Та престол котырын эшшо кызь ньыль престолэз вал на. Престолъёс вылын пукись кызь ньыль пересь визьнодчиосты адӟи, соос тӧдьы дӥськутэн дӥсяськемын, нош йыр вылазы зарни венецъёс изьыямын. 5 Престол дорысь потӥсь чилекъямъёс адӟиськизы, гудыръямъёс кылӥськизы, куараос шуккиськылӥзы. Престол азьын сизьым лампадаос ӝуаса улӥзы – Инмарлэн сизьым духъёсыз. 6 Нош престол азьын пияла зарезь, со чилясь дуно пиялалы укша вал.


  Престол шорын но, престол котырын но ньыль улэп макеос адӟиськизы, соослэн азязы но, беразы но трос синъёссы вал. 7 Нырысетӥез улэп маке левлы укша, кыкетӥез – ошаклы, куинетӥезлэн ымнырыз адямилы укша, ньылетӥез лобась ӧрӟилы укша. 8 Ваньзылэн, ньылезлэн ик улэп макеослэн, быдэн куать бурдзы, нош котырак, пуш ласянь но, трос синъёссы. Нуназе но, уйин но шутэтскон дырзы ӧвӧл, ялан чирдо:


  «Дун-Сьӧлыктэм, Дун-Сьӧлыктэм, Дун-Сьӧлыктэм

  Кузё-Инмар Дунне Кутӥсь Инмар!

  Со вал, Со вань, Со лыктоз».


  9 Нош улэп макеос престол вылын Пукисьлы, пумтэм вапумъёсы Улӥсьлы, данлык, сӥ-дан но тау карон кылъёс веран дыръя 10 кызь ньыль пересь визьнодчиос престол вылын Пукись азе уськытско но пумтэм вапумъёсы Улӥсьлы йыбыртто. Венецъёссэс престол азе поно но шуо:


  11 «Тон, Кузё-Инмаре,

  данлыкез, сӥ-данэз, кужымез басьтыны ярась,

  уго Тон ваньзэ кылдытӥд,

  ваньмыз Тынад эрикедъя улэ-вылэ, кылдытэмын».

  

  
  

  ИОАНН АПОСТОЛЛЫ УСЬТӤСЬКОН


  5-тӥ ЛЮКЕТ


  1 Соку мон престол вылын Пукисьлэн бур киысьтыз книгазэ адӟи. Со мыд-мыд палтӥз гожъямын, сизьым печатен юнматэмын. 2 Собере мон кужмо Кылчинэз адӟи, со туж бадӟым куараен ивортылӥз: «Кин ярамон-сылӥсь луэ та книгаез усьтыны, солэсь печатьёссэ басьтыны?» 3 Нош нокин но Инмын но, музъем вылын но, музъем улын но та книгаез усьтыны, пушказ учкыны но ӧз быгаты. 4 Та книгаез усьтыны, лыдӟыны, пушсэ учкыны нокин но ярамонэз-сылӥсез сюрымтэ понна мон трос бӧрдӥ. 5 Соку пересь визьнодчиос пӧлысь одӥгез мыным шуиз: «Эн бӧрды. Тани, Давидлэн выжыысьтыз, Иуда выжыысь лев вормиз. Со быгатэ та книгаез усьтыны но солэсь сизьым печатьсэ басьтыны».


  6 Мон учки но, тани, адӟисько: престол шорын, ньыль улэп макеослэн шоразы, пересь визьнодчиос пӧлын сылэ Ыжпи, – Со вандэм ыжпилы укша вал. Сизьым сюрез, сизьым синмыз вань – со Инмарлэн быдэс дунне вылэ ыстэм сизьым духъёсыз луо. 7 Со лыктӥз но престол вылын Пукисьлэн бур киысьтыз книгаез басьтӥз. 8 Со книгаез басьтэм бере ньыль улэп макеос но кызь ньыль пересь визьнодчиос Ыжпи азе ымныр вылазы уськытскизы. Ваньзылэн киязы крезьзы вал, фимиамен тырмытэм зарни чашаоссы, – со луэ святойёслэн вӧсяськонзы. 9 Выль кырӟан мытыса веразы:


  «Книгаез кутыны но солэсь печатьсэ басьтыны Тыныд яра;

  Тон уго вандэмын вал, но Аслад Вирыныд

  Инмарлы милемыз сьӧлыклэсь мозмытыса,

  котькыӵе выжыос, котькыӵе кылъёсын вераськисьёс,

  калыкъёс, улыос-бечеос пӧлысь поттӥд.

  10 Милемыз эксэйёс, Инмармылы священникъёс карид.

  Музъем вылын ми эксэй луыса уломы».


  11 Адӟи мон, кылӥ престол котырысь трос Кылчинъёслэсь куаразэс, улэп макеосты но, пересь визьнодчиосты но, соослэн лыдзы дас сюрсъёс пол дас сюрсъёс, сюрсъёс пол сюрсъёс вал. 12 Соос бадӟым куараен вераллязы:


  «Вандэм Ыжпи кужым басьтыны,

  узырлык, бадӟым визьлык, юнлык, сӥ-сан, данлык басьтыны

  ушъяны-данъяны ярамон-сылӥсь луэ».


  13 Собере мон кылӥ, кызьы Инмын но, музъем вылын но, музъем улын но, зарезь вылын но улӥсь вань кылдытэм макеос, – ваньмыз, мар соос пушкын вань, ваньзы шуылӥзы:


  «Престол вылын Пукись, Ыжпи пумтэм вапумъёс ӵоже

  бакельлыко, сӥё-сано, данлыко, кужымо мед луоз».


  14 Нош ньыль улэп макеос шуизы: «Аминь». Соку кызь ньыль пересь визьнодчиос пыдес вылазы уськытскизы но пумтэм вапумъёсы Улӥсьлы йыбырттӥзы.

  

  
  

  ИОАНН АПОСТОЛЛЫ УСЬТӤСЬКОН


  6-тӥ ЛЮКЕТ


  1 Мон адӟи, кызьы Ыжпи сизьым печать пӧлысь нырысетӥзэ басьтӥз. Соку ньыль улэп макеос пӧлысь одӥгезлэсь гудыри выллем куараен верамзэ мон кылӥ: «Лыкты но учкы». 2 Мон учки но, тани, адӟисько: тӧдьы вал. Вал вылын пукисьлэн кияз пукыӵез вань, солы венец сётӥзы. Соку со, вормон басьтӥсь кадь, вормон басьтыны потӥз.


  3 Со кыкетӥзэ печатез басьтэм бере мон кылӥ кыкетӥезлэсь улэп макелэсь тазьы шуэмзэ: «Лыкты но учкы». 4 Соку потӥз мукетыз вал – тыл кадь гордэз. Вал вылын пукисьлы музъем вылысь тупаса улонэз басьтыны, адямиослы ог-огзэс виылыны эрик сётэмын. Солы бадӟым меч сётӥзы.


  5 Со куинетӥзэ печатез басьтэм бере мон кылӥ куинетӥезлэсь улэп макелэсь тазьы шуэмзэ: «Лыкты но учкы». Мон учки но, тани, адӟисько: сьӧд вал, вал вылын пукисьлэн кияз мертаськон весэз вань. 6 Ньыль улэп макеос пушкысь мон куара кылӥ, со куара шуиз: «Одӥг мертэт*а чабей динариен*б сётӥське, куинь мертэт йыды динариен сётӥське; нош вӧез но, винаез но эн сапта».


  7 Со ньылетӥзэ печатез басьтэм бере мон ньылетӥезлэсь улэп макелэсь тазьы шуэм куаразэ кылӥ: «Лыкты но учкы». 8 Мон учки но, тани, адӟисько: тӧдьыпыр пурысялэс вал, вал вылын пукисьлэн нимыз: «Кулон». Со бӧрсьын ад мынэ. Солы музъемлэн ньылетӥ люкетэныз кузёяськыны – мечен виылыны, сютэм улон пыр, урод висёнъёс пыр, кыр пӧйшуръёслы кесяса виылыны-быдтыны эрик сётэмын.


  9 Со витетӥзэ печатез басьтэм бере курбон сётон улысь Инмар кыл понна, сое тодытэмзы понна виылэмъёслэсь лулъёссэс мон адӟи. 10 Нош соос бадӟым куараен кеськыса веразы: «Дун-Сьӧлыктэм, Зэмлыко Кузё-Атай, малы татчыозь судить уд кариськы, музъем вылын улӥсьёслы милесьтым вирмес кисьтэмзы понна пунэмзэ уд берыктӥськы?» 11 Соослы ваньзылы тӧдьы дӥськут сётӥзы, соослы шуизы: «Эшшо кӧня ке гинэ дыр – тӥледын ӵош ужась-тыршисьёсты, агай-вынъёстэс тӥледыз кадь ик виытозязы, – курадӟытэмъёслэн лыдпуссы тырмыт луытозь, чидалэ на».


  12 Со куатетӥзэ печатез басьтэм бере мон учки но, тани, туж кужмо музъем зуркан луиз. Шунды пеймытомиз, чурыт гонлэсь урдэг дӥсян кадь луиз, толэзь вир кадь луиз. 13 Соку инмысь кизилиос музъем вылэ усизы озьы, кызьы кужмо тӧл пельтыку, смоквапу аслэсьтыз кисьмамтэ мульыоссэ уськытъя. 14 Инбам, куасам кагаз кадь погыльскыса, ватскиз. Вань гурезьёс, вань шормуӵъёс сылон интыысьтызы вырӟизы. 15 Музъем вылысь эксэйёс, кузёйыръёс, узыръёс, сюрс солдатэн кивалтӥсьёс, кужмоос но, вань ляльчиос но, вань эрико адямиос но гурезьёсысь гуосы, гурезь висъёсы пегӟылӥзы 16 но гурезьёслы, изъёслы шуо: «Ми вылэ усе, милемыз престол вылын Пукисьлэн ымныр азьысьтыз ватэ, Ыжпилэн вожпотонэзлэсь ватэ. 17 Уго Солэн туж бадӟым вожпотонэзлэн нуналыз вуиз, кин табере утиськыны-возиськыны быгатоз на?»

  


  *а6:6 мертэт – грек кылын: хиникс – одӥг нуналлы, одӥг муртлы кӧтсэ тырымон нянь мертэт;


  *б6:6 динарий – коньдон; медъяськем муртлэн одӥг нуналлы уждунэз

  

  
  

  ИОАНН АПОСТОЛЛЫ УСЬТӤСЬКОН


  7-тӥ ЛЮКЕТ


  1 Нош та бере мон ньыль Кылчинъёсты адӟи. Соос музъемлэн ньыль пал сэрегаз сыло но музъемлэсь ньыль тӧлъёссэ кутыса уло, одӥгез но тӧл музъем вылэ но, зарезь вылэ но, нокыӵе писпу вылэ но медаз пельты шуыса. 2 Собере мон адӟи мукетсэ, шунды ӝужанысь ӝутскись Кылчинэз, со киын Улэп Инмарлэн печатез вал. Со бадӟым куараен музъемлы но, зарезьлы но изъян лэсьтыны эрик сётэм ньыль Кылчинъёслы черетскиз: 3 «Милям Инмармылэн ляльчиосызлэн кымес вылазы печать пуктытозямы, музъемлы но, зарезьлы но, писпуослы но изъян эн лэсьтэ». 4 Соку мон кылӥ печать пуктэм муртъёслэсь лыдзэс: сю ньыльдон ньыль сюрс мурт. Израиль пиослэн вань выжыоссы пӧлысь вал соос. 5 Иудалэн выжыысьтыз дас кык сюрсэзлы печать пуктэмын; Рувим выжыысь дас кык сюрсэзлы; Гад выжыысь дас кык сюрсэзлы; 6 Асир выжыысь дас кык сюрсэзлы; Неффалим выжыысь дас кык сюрсэзлы; Манассий выжыысь дас кык сюрсэзлы; 7 Симеон выжыысь дас кык сюрсэзлы; Левий выжыысь дас кык сюрсэзлы; Иссахар выжыысь дас кык сюрсэзлы; 8 Завулон выжыысь дас кык сюрсэзлы; Иосиф выжыысь дас кык сюрсэзлы; Вениамин выжыысь дас кык сюрсэзлы печать пуктэмын.


  9 Та бере мон учки но, тани, адӟисько: туж-туж трос калык, соосты нокин но лыдъяны ӧз быгаты. Вань выжыос, калыкъёс, пӧртэм кылын вераськисьёс, улыос-бечеос пӧлысь вал соос; престол азьын, Ыжпи азьын сыло, тӧдьы дӥськутэн, киосазы пальма вайёс. 10 Соос бадӟым куараен тазьы вераса черетскылӥзы: «Престол вылын пукись Инмармылэн но Ыжпилэн кияз утиськон!» 11 Вань Кылчинъёс престол котырын, пересь визьнодчиос, ньыль улэп макеос котырын сылӥзы, престол азе ымныр вылазы уськытскыса, Инмарлы йыбырттыса 12 шуизы: «Аминь! Бакельлыко, данлыко, ваньмызлэсь визьлыко, кужымо, юнлыко милям Инмармы, Солы тау кариськомы, Сое данъяськомы пумтэм вапумъёс ӵоже. Аминь».


  13 Пересь визьнодчиос пӧлысь одӥгез мынэсьтым юаз: «Кинъёс та тӧдьы дӥськутэн дӥсяськемъёс, кытысь лыктэмъёс?» 14 Мон солы шуи: «Кузёе, тон тодӥськод». Со мыным шуиз: «Та адямиос туж бадӟым курадӟон-куректон пыр потэмын, Ыжпилэн вирыныз соос дӥськутсэс миськизы, чылкыт, тӧдьы каризы. 15 Со понна табере соос Инмарлэн престол азяз уло, Солэн храмаз уй но нунал Солы служить каро. Престол вылын Пукись соос пушкы улыны интыяськоз. 16 Соослэн табере кӧтсы но уз ни сюма, сюзы но уз ни куасьмы; шунды но соосты уз ни ӵушка, нокыӵе ӵушкась пӧсь но уз ни суты, 17 уго престол шорысь Ыжпи соосты возьмалоз, улэп вуэн ошмесъёс доры соосты Со нуллоз, синмысьтызы вань синвузэс Инмар ӵушоз».

  

  
  

  ИОАНН АПОСТОЛЛЫ УСЬТӤСЬКОН


  8-тӥ ЛЮКЕТ


  1 Со сизьыметӥзэ печатез басьтэм бере Инмын чус-чус луиз, озьы ог ӝыны час мында улӥз. 2 Соку мон сизьым Кылчинъёсты адӟи, соос Инмар азьын сылӥзы. Кылчинъёс кие сизьым гумы сётӥзы.


  3 Эшшо мукетыз Кылчин лыктӥз но, зарни ӵындытон сосудэз кутыса, курбон сётон ӝӧк азе султӥз. Солы трос-трос фимиам сётэмын вал, вань святойёслэн вӧсяськонэнызы сое престол азьысь зарнилэсь лэсьтэм курбон сётон ӝӧк вылэ мед поноз шуыса. 4 Святойёслэн вӧсяськонэнызы ӵош фимиамлэн ӵыныз Кылчинлэн киысьтыз Инмар азе ӝутскиз. 5 Кылчин ӵындытон сосудэз басьтӥз, курбон сётон ӝӧкысь тылэн сое тырмытӥз но музъем вылэ куштӥз. Соку ик куараос шуккиськизы, гудыръяз, чилекъяз, музъем зурказ.


  6 Сизьым гумыен сизьым Кылчинъёс пелляны дасяськизы.


  7 Нырысетӥез Кылчин гумызэ пельтӥз но, вирен сураськем йӧзор, тыл музъем вылэ усьылыны кутскизы. Соку писпуос пӧлысь куинетӥ люкетэз ӝуаса быриз, вань вож турын-куар но ӝуаса быриз.


  8 Кыкетӥез Кылчин гумызэ пельтӥз но, гомаса тылын ӝуась бадӟым гурезьлы укшась маке зарезе усиз. Соку зарезьлэн куинетӥ люкетэз вирлы пӧрмиз. 9 Соку зарезьын улӥсь макеос пӧлысь куинетӥ люкетэз кулӥз; пыжъёс-судноос пӧлысь куинетӥ люкетэз быриз.


  10 Куинетӥез Кылчин гумызэ пельтӥз но, инмысь, ӝуась сэрегпум кадь, бадӟым кизили вань шуръёс пӧлысь куинетӥ люкетэз вылэ, ву сётӥсь ошмесъёс вылэ усиз. 11 Та кизилилэн нимыз «Курытпот». Соку вуос пӧлысь куинетӥ люкетэз курытпот кадь кузял луиз. Трос адямиос та вуэз юыса кулӥзы, уго со укыр курыталэс кузял луиз.


  12 Ньылетӥез Кылчин гумызэ пельтэм бере шундылэн куинетӥ люкетэз, толэзьлэн куинетӥ люкетэз, кизилиослэн куинетӥ люкетсы сӧриськиз, озьы ваньзылэн куинетӥ люкетэз пеймытомиз; нуналлэн куинетӥ люкетэз югыттэк кылиз, озьы ик уйлэн но.


  13 Мон адӟи, мон кылӥ инбам шортӥ лобись одӥгзэ Кылчинэз, со бадӟым куараен вераз: «Куинь Кылчинъёслэн мукет гумыосын пелляса поттэм куараоссылэсь куректон-кайгу, куректон-кайгу, куректон-кайгу луоз музъем вылын улӥсьёслы!»

  

  
  

  ИОАНН АПОСТОЛЛЫ УСЬТӤСЬКОН


  9-тӥ ЛЮКЕТ


  1 Витетӥез Кылчин гумызэ пельтэм бере инмысь музъем вылэ усем кизилиез мон адӟи. Солы пыдэстэм дуннее пырон гулэн усьтонэз сётэмын вал. 2 Со пыдэстэм дуннее пырон гуэз усьтӥз но, отысь бадӟым гурысь кадь ӵын потӥз. Со ӵынэн сэрен шунды но, омыр но пеймытомизы. 3 Ӵын пӧлысь музъем вылэ саранча потӥз. Музъем вылысь скорпионъёслэн кадь саранчалы кужым сётэмын вал. 4 Солы верамын вал, музъем вылысь турынлы, нокыӵе турын-куарлы, нокыӵе писпулы но изъян медаз лэсьты, кымесазы Инмарлэн печатез луымтэ адямиослы гинэ изъян мед лэсьтоз шуыса. 5 Саранчалы адямиосты виылыны лэземын ӧй вал, вить толэзь ӵоже курадӟытыны гинэ лэземын вал; скорпион адямиез лексем бере кадь ик саранча лексем бере но висьыса курадӟоно. 6 Со нуналъёсы адямиос кулон утчалозы, но сое уз шедьтэ; кулэмзы потоз, нош кулон соос дорысь пегӟоз.


  7 Аслаз вылтусызъя саранча ожмаськонэ дасям валъёслы укша вал. Саранчалэн йыр вылаз зарни венецлы укшась макеез вал. Солэн ымнырыз адями ымныръёслы укша. 8 Солэн йырсиосыз – кышномуртлэн йырсиосыз кадесь, нош пиньёсыз – сьӧсь пӧйшурлэн вазерпиньёсыз кадесь; 9 солэн вылаз утиськон дӥсез корт дӥсь кадь, нош бурдызлэн куараез трос валъёслэн ожмаськонэ ворттыкузы кыткем уробооссылэн дыбыртэмзылы укша. 10 Солэн быжъёсыз скорпионъёслэн кадесь, быжъёсыз йылын шиосыз. Вить толэзь ӵоже адямиослы изъян лэсьтыса улыны солы эрик сётэмын. 11 Пыдэстэм дуннелэсь кылчинзэ со аслыз эксэй кариз; еврей сямен солэн нимыз Аваддон, нош грек сямен – Аполлион*а.


  12 Одӥгез куректон-кайгу ортчиз, тани, со бӧрсьы эшшо кыкез куректон-кайгуос лыкто.


  13 Куатетӥез Кылчин гумыез пельтэм бере мон кылӥ Инмар азьын сылӥсь зарнилэсь лэсьтэм курбон сётон ӝӧкысь ньыль сюръёсысь потӥсь одӥг куараез. 14 Куатетӥ Кылчинлы, кудӥзлэн гумыез вал, со шуиз: «Туж бадӟым Ефрат шур дуре думылэм ньыль Кылчинъёсты мозмыты». 15 Соку та часлы но нуналлы, толэзьлы но арлы – адямиос пӧлысь куинетӥ люкетсэ быдтыны дасям ньыль Кылчинъёс мозмытэмын вал. 16 Мон кылӥ, вал вылын ожмаськисьёслэн лыдзы кызь сюрс пол дас сюрс шуыса. 17 Аслам адӟонам валъёсты но соос вылын пукисьёсты мон таӵеен адӟи: утиськон корт дӥсьсы тыллэсь, гиацинтлэсь, сералэсь; валъёслэн йыръёссы левлэн йырызлы укшало; ым пушкысьтызы тыл, ӵын, сера потыса улӥз. 18 Та куинь вӧсь каронъёсын, соослэн ымысьтызы потӥсь тылэн, ӵынэн, сераен адямиос пӧлысь куинетӥ люкетэз быдтэмын вал. 19 Валъёслэн кужымзы ымазы, быжъёссы бордын улӥз, уго соослэн быжъёссы кый выллемесь, йыръёссы вань, соинызы соос адямиослы изъян лэсьтылӥзы.


  20 Нош мукетъёсыз, та вӧсь каронъёслэсь кулымтэ адямиос, ас киынызы лэсьтэм ужъёссы понна ӧз ӧпкеле. Соос периослы, нош озьы ик зарнилэсь, азвесьлэсь, ыргонлэсь, излэсь, пулэсь лэсьтэм, адӟыны но, кылыны но, ветлыны но быгатӥсьтэм сульдэръёслы-идолъёслы йыбыртъямысь ӧз дугдэ. 21 Адями виылэмъёссы, тунаськыса-пелляськыса, азыса-калгыса, лушкаськыса улэмъёссы понна соос ӧз ӧпкеле.

  


  *а9:11 аполлион – «виылӥсь-быдтӥсь» шуэм луэ

  

  
  

  ИОАНН АПОСТОЛЛЫ УСЬТӤСЬКОН


  10-тӥ ЛЮКЕТ


  1 Соку мон мукетсэ Инмысь васькись кужмо Кылчинэз адӟи. Со пилемен шобыртэмын вал, йыр йылаз вуюись пиштыса улӥз, ымнырыз шундылы укшаз, нош пыдъёсыз – тыл юбо кадесь. 2 Солэн кияз усьтэм книга возиськиз. Со бур пыдыныз зарезь вылэ султӥз, нош паллянэныз – музъем вылэ. 3 Бурсӥсь лев кадь со бадӟым куараен кеськиз. Со кеськыку, сизьым гудыриос асьсэлэсь куаразэс поттӥзы. 4 Сизьым гудыриос асьсэ куараен вераськем бере мон сое гожъяны медӥсько вал, но Инмысь куара мыным вераз: «Ват, мар вераськизы сизьым гудыриос, сое эн гожъя». 5 Зарезь вылын но, музъем вылын но сылыкуз адӟем Кылчинэ аслэсьтыз кизэ Ин пала ӝутӥз но 6 пумтэм вапумъёс Улӥсьлэн нимыныз, Кудӥз кылдытӥз Инэз но ваньзэ, мар со вылын вань, музъемез но ваньзэ, мар со вылын вань, зарезез но ваньзэ, мар со пушкын вань, мукет дыр уз ни луы шуыса, кыл сётӥз. 7 Нош сизьыметӥезлэн Кылчинлэн куара поттон нуналъёсаз, гумыез пельтэм бераз, Инмарлэн ватӥськыса улӥсь зэмлыкез быдэсмоз, кызьы Со Аслаз ляльчиосызлы, пророкъёслы, ӟеч ивор вераз.


  8 Инмысь кылэм куара нош ик монэн вераськыны кутскыса шуиз: «Мын, зарезь вылын но, музъем вылын но сылӥсь Кылчинлэн киысьтыз усьтэм книгаез басьты». 9 Мон Кылчин доры мыныса шуи: «Вай мыным книгаез». Со мыным шуиз: «Басьты но си сое. Тынад кӧт пушкад со курыт луоз, нош ым пушкад чечы кадь ческыт луоз». 10 Кылчинлэн киысьтыз книгаез басьтӥ но сое сии. Ым пушкам со чечы кадь ческыт луиз, нош ньылэм берам кӧтпушкам курыт луиз. 11 Со мыным шуиз: «Тыныд нош ик трос калыкъёс, выжыос, пӧртэм кылын вераськисьёс, эксэйёс сярысь азьпалзэ тодытыса верано луоз».

  

  
  

  ИОАНН АПОСТОЛЛЫ УСЬТӤСЬКОН


  11-тӥ ЛЮКЕТ


  1 Корт бодылы укшась ньӧр сётэм беразы мыным шуизы: «Султыса Инмар храмез мерта, курбон сётон интыез но отысь йыбыртъясьёсты лыдъя. 2 Нош храмлэсь педло пал азбарзэ лыдэ эн басьты, эн мерта сое, со уго язычникъёслы сётэмын: соос ньыльдон кык толэзь ӵоже святой городэз лёгаса-ӝикатыса возёзы. 3 Аслам кыкезлы адӟисьёсылы-ивортӥсьёсылы эрик сёто, соос, бышкись ӟустари дӥськут дӥсяса, сюрс кык сю куатьтон нунал ӵоже азьпалзэ тодытыса улозы». 4 Соос – музъемлэн Инмарез азьын сылӥсь кык вӧйпуос, кык лампадаос. 5 Кин ке соослы изъян лэсьтыны малпаз ке, соку ик соослэн ымысьтызы тыл потоз но соослэсь тушмонъёссэс ньылоз. Кин ке соосты ӝоже уськытыны малпаз ке, со виемын луоз. 6 Азьпалзэ тодытыса улон нуналъёсазы музъем вылэ медаз зоры шуыса, инмез ворсаны соослэн кужымзы вань. Куке мылзы потӥз, соку соослэн вуосты вирлы пӧрмытыны но музъем вылэ пӧртэм вӧсь каронъёс вайыны кужымзы вань.


  7 Веранзэс-ивортонзэс йылпумъямзы бере пыдэстэм дуннеысь потӥсь пӧйшур соосын ожмаськоз, соосты вормоз, виёз. 8 Соослэн шӧйзы духовной Содом но Египет шуыса нимаськись быдӟым городлэн ульчаяз кыллёз, отын асьмелэн Кузё-Инмармы кортӵогамын вал. 9 Пӧртэм калыкъёс, выжыос, пӧртэм кылын вераськисьёс, улыос-бечеос, соослэн шӧйёссы шоры учкыса, куинь но ӝыны нунал ӵоже улозы, соослэсь шӧйёссэс шайгуэ поныны уз лэзе. 10 Та понна музъем вылын улӥсьёс шумпотозы, шулдыръяськозы, огзылы огзы саламъёс-кузьымъёс ыстозы, малы ке шуоно та кык пророкъёс музъем вылын улӥсьёсты курадӟытӥзы. 11 Нош куинь но ӝыны нунал ортчыса, пророкъёс пушкы Инмарлэн улон сётӥсь духез пыриз, соку соос кыксы ик пыд йылазы султӥзы; ваньзы тае адӟисьёс туж юн куалектӥзы. 12 Соку Инмысен бадӟым куараен соослы тазьы верамез кылӥзы: «Татчы тубе». Пилем вылын соос Инме тубизы; нош тушмонъёссы соос шоры учкыса сылӥзы. 13 Со куспын ик музъем туж кужмо зурказ, городлэн дасэтӥ люкетэз куашказ. Музъем зуркаку, сизьым сюрс адями быриз, нош улэп кылемъёс туж кышкатскизы но Инмысь Инмарез данъяны кутскизы.


  14 Кыкетӥез куректон-кайгу ортчиз но, тани, со бӧрсьы ик куинетӥез куректон-кайгу вуэ ини.


  15 Сизьыметӥез Кылчин гумызэ пельтэм бере Инмын кужмоесь, тазьы верась куараос кылӥськизы: «Дуннелэн эксэйлыкез Кузё-Инмармылэн но Солэн Христосэзлэн Эксэйлыкез луиз, Со пумтэм вапумъёс ӵоже Эксэй луоз». 16 Соку кызь ньыль пересь визьнодчиос, Инмар азьын асьсэлэн престолъёссы вылын пукисьёс, ымныр вылазы уськытскыса, Инмарлы йыбырттыса 17 шуизы:


  «Дунне Кутӥсь Инмар Кузё-Инмармы,

  тау кариськомы Тыныд! Тон вань, Тон вал, Тон лыктод!

  Туж бадӟым кужымез Тон Ас киулад басьтӥд но

  пумтэм вапумъёслы эксэй престол вылэ пуксид.

  18 Йыркурен пачылмизы язычникъёс;

  соку вуиз Тынад вожпотонэд, кулэмъёсты судить карон дырыд.

  Аслад ляльчиосыдлы, пророкъёсыдлы, святойёсыдлы,

  Тынад нимыдлэсь кышкасьёслы,

  покчиослы но, бадӟымъёслы но мед-кузьым сётъян,

  нош музъемез саптасьёсты быдтон дырыд вуиз».


  19 Инмын Инмарлэн храмез усьтӥськиз но, Солэн храмаз сӥзён-косонэзлэн ковчегез адӟиськиз. Соку ик чилекъяны кутскиз, куараос шуккиськизы, гудыръяз, музъем зурказ, туж кужмо йӧзор усиз.

  

  
  

  ИОАНН АПОСТОЛЛЫ УСЬТӤСЬКОН


  12-тӥ ЛЮКЕТ


  1 Инмын бадӟым тодмет возьматскиз – шундыен шобырскем кышномурт. Солэн пыд улаз толэзь, йыр вылаз дас кык кизилиё венец понэмын. 2 Со секытэн вал, нылпи ваёнэн курадӟыса, вӧсь луэмезлы чидатэк, со кеськиз.


  3 Инмын эшшо мукет тодмет возьматскиз: тани, бадӟым горд лобась кый – сизьым йыро, дас сюро, йыръёсыз вылын сизьым венец изьыосыз вань. 4 Аслаз быжыныз со инмысь кизилиос пӧлысь куинетӥ люкетсэ кыскыса нуиз но музъем вылэ куштӥз. Та лобась кый нуны вайыны дасяськем кышномурт азе султӥз, – нуны вайиз ке, солэсь пиналзэ сиыны вылысь. 5 Соку кышномурт пи нуны вайиз, со вань калыкъёсты корт эксэй бодыен возьманы кулэ луоз. Солэн нуныез Инмар доры, Солэн престол дораз ӝутэмын вал. 6 Нош кышномурт кыр дуннее пегӟиз, отчы солы Инмарен инты дасямын вал; отын сюрс кык сю куатьтон нунал ӵоже со сюдыса воземын луыны кулэ.


  7 Инмын ожмаськон потӥз: Михаил аслаз Кылчинъёсыныз лобась кыйлы пумит ожмаськизы, нош лобась кый аслаз кылчинъёсыныз соослы пумит ожмаськизы, 8 но пумитъяськыны кужымзы ӧз ни тырмы, Инмын соослы инты ӧз ни кыльы. 9 Со куспын туж бадӟым лобась кый, вашкала кый, сэрпалтэмын вал, сое диавол, шайтан шуыса нималлязы. Быдэс дуннелэсь визьзэ тугасез музъем вылэ сэрпалтӥзы, солэсь кылчинъёссэ но асэныз огазе куштӥзы. 10 Соку Инмысь бадӟым куараен верамез мон кылӥ: «Табере вуиз утиськон, кужым, Инмармылэн эксэйлыкез, Солэн Христосэзлэн властез! Агай-вынъёмес янгыше уськытӥсь, соос сярысь Инмармы азьын уй но нунал янгыше уськытӥсь кылъёс верась табере сэрпалтэмын. 11 Ыжпилэн виреныз, асьсэлэн тодытэм-ивортэм кылынызы сое соос вормизы. Асьсэлэсь лулзэс ӧз жалялэ, виёнэн ке но соосты кышкатъязы. 12 Со понна ик, Инъёс, Инмын вань улӥсьёс, шулдыръяське! Нош музъем вылын, зарезьын улӥсьёслы куректон-кайгу: тӥ доры туж бадӟым йыркурен диавол васькиз, – со тодэ уго, солы ӧжыт дыр кылемын ни шуыса».


  13 Лобась кый со музъем вылэ сэрпалтэмын ни шуыса адӟем бераз пи нуны ваем кышномуртэз уйылыны кутскиз. 14 Нош кышномуртлы бадӟым ӧрӟилэн кык бурдыз сётэмын вал, кыйлэн син азьысьтыз кыр дуннее аслаз интыяз со мед лобӟоз, но отын дыр, дыръёс но ӝыны дыр*а ӵоже кӧтсэ тырыса мед улоз шуыса. 15 Кышномуртлэн бӧрсяз кый ымысьтыз шур кадь ву лэзиз, сое шур ву гылтыса мед нуоз шуыса. 16 Но музъем кышномуртлы юрттӥз: аслэсьтыз ымзэ музъем усьтӥз но лобась кыйлэсь ымысьтыз лэзем шурзэ ньылӥз. 17 Соку лобась кыйлэн кышномуртлы туж зол вожез потӥз но солэн кидысысьтыз-выжыысьтыз вань потэмъёсын, Инмарлэсь курон-косонъёссэ утьыса улӥсьёсын, Иисус Христослэсь тодытонзэ возисьёсын, ожмаськыны мынӥз.

  


  *а12:14 дыр, дыръёс но ӝыны дыр – лыдъяло, та лыдпус куинь но ӝыны арлы тупа шуыса

  

  
  

  ИОАНН АПОСТОЛЛЫ УСЬТӤСЬКОН


  13-тӥ ЛЮКЕТ


  1 Зарезь луо вылэ султӥ но зарезьысь потӥсь сизьым йыро, дас сюро пӧйшурез мон адӟи: солэн сюръёсыз вылын дас венец изьыосыз вал, нош йыръёсыз вылын – Инмарез сантэмась нимъёс. 2 Пӧйшур, кудзэ мон адӟи, леопардлы укша; пыдъёсыз солэн – гондырлэн кадесь, нош ым пасез – левлэн кадь. Лобась кый солы аслэсьтыз кужымзэ, аслэсьтыз престолзэ сётӥз, кузёяськыны туж бадӟым эрик но сётӥз. 3 Мон адӟи: солэн йыръёсыз пӧлысь одӥгез кулонэ нуись яраё каремын вал, но та кулонэ нуись яраез бурмиз. Пӧйшур шоры учкыса, быдэс дунне паймиз но лобась кыйлы йыбырттӥз, лобась кый пӧйшурлы кивалтыны эрик сётӥз. 4 Пӧйшурлы йыбырттӥсьёс шуизы: «Кин та пӧйшурлы тупасез вань, кин соин ожмаськыны быгатоз?»


  5 Солы вылтӥяськыса, Инмарез сантэмаса вераськыны кыл-ым сётӥськиз, ньыльдон кык толэзь ӵоже кузёяськыса улыны эрик сётӥськиз. 6 Инмарез сантэман кылъёс веран понна, Солэсь нимзэ, Солэсь улон интызэ, Инмын улӥсьёсты урод кылъёсын куаретон понна со ымзэ усьтӥз. 7 Вӧсяськисьёсын ожмаськыны но соосты вормыны, вань выжыосты, калыкъёсты, пӧртэм кылын вераськисьёсты, улыосты-бечеосты ас киулаз возьыны солы эрик сётэмын вал. 8 Музъем вылын вань улӥсьёс солы йыбырттозы, кудъёсызлэн нимъёссы дунне кылдэм дырысен курбон сётэм Ыжпилэн улон книгаяз гожтэмын ӧвӧл.


  9 Кылыны пельыз вань мурт – мед кылоз. 10 Кин пленэ нуэ, со ачиз пленэ мыноз; кин мечен виылэ, со ачиз мечен виемын луоз. Тае тодон вӧсяськисьёслы чиданлык но оскон сётэ.


  11 Собере мон мукетсэ музъемысь потӥсь пӧйшурез адӟи, солэн ыжпилэн выллемесь кык сюръёсыз, но со лобась кый кадь вераське вал. 12 Со азьын со нырысетӥ пӧйшурлэн вань кужыменыз лэсьтэ, быдэс музъем вылэз, отын улӥсьёсыз нырысетӥ, кулонэ нуись яраез бурмем пӧйшурлы ёртыса йыбыртъяны косэ. 13 Со туж бадӟымесь паймымон тодметъёс лэсьтылэ – адямиос азе инмысь тылэз но васькытэ. 14 Пӧйшур азьын солы быдэсъяны сётэм паймымон ужъёсын со музъем вылын улӥсьёслэсь визьзэс туга, музъем вылын улӥсьёслы мечен яраё карем но улэп кылем пӧйшурлэсь тусбуйзэ-суредзэ мед лэсьтозы, шуэ. 15 Пӧйшурлэн тусбуезлы-суредэзлы дух поныны солы эрик сётэмын, – пӧйшурлэн тусбуез-суредэз мед вераськоз, мед лэсьтоз тазьы: кинъёс пӧйшурлэн тусбуезлы-суредэзлы ӧз ке йыбырттэ, ваньзы виемын мед луозы. 16 Со ваньмызлы лэсьтоз тае: покчиослы но, бадӟымъёслы но, узыръёслы но, кураськисьёслы но, эркын улӥсьёслы но, ляльчиослы но бур ки вылазы яке кымесазы пус пуктэмын луоз. 17 Соку нокин басьяськыны но, вузаны но уз ни быгаты, – соос сяна, кинъёслэн та пуссы, яке пӧйшурлэн нимыз, яке солэн нимызлэн лыдпусэз пуктэмын луоз. 18 Татын визьлык кулэ. Кинлэн визьмыз вань, со пӧйшурлэсь лыдпуссэ мед лыдъялоз, уго та адями лыдпус; солэн лыдпусэз куать сю куатьтон куать.

  

  
  

  ИОАНН АПОСТОЛЛЫ УСЬТӤСЬКОН


  14-тӥ ЛЮКЕТ


  1 Мон учки но, тани, адӟисько: Сӥон гурезьын Ыжпи сылэ, соин ӵош сю ньыльдон ньыль сюрс мурт сылэ, соослэн кымесазы Солэн Атаезлэн нимыз гожтэмын. 2 Трос вуослэн жильыртэмзылы укшась, кужмо гудырилэн дыбыртэмезлы кельшись инмысь куара кылӥ; крезьёсынызы шудӥсь крезьчиослэн куаразылы укшась гур кылӥ. 3 Престол азьын, ньыль улэп макеос азьын, пересь визьнодчиос азьын соос выль кырӟан кырӟало; но та гурен кырӟаны нокин но дышыны ӧз быгаты, музъем вылысь басьтэм та сю ньыльдон ньыль сюрс муртъёс сянаез. 4 Та сыӵе муртъёс, кинъёс кышномуртъёсын ӧз саптаське, пилыксэс*а ӧз ыштэ; Ыжпи кытчы гинэ уг мыны, соос ялан Со бӧрсьы мыно. Инмарлы но Ыжпилы соос адямиос пӧлысь нырысь вордскем пиос кадь басьтэмын. 5 Соослэн кылазы-ымазы кескичлыкез ӧвӧл; Инмарлэн престолэз азьын соос дун-чылкытэсь.


  6 Инбам шортӥ лобись мукетсэ Кылчинэз мон адӟи. Солэн бордаз вань дауръёс ӵоже улӥсь Евангелие вал – музъем вылын улӥсьёслы, вань выжыослы, пӧртэм кылын вераськисьёслы, калыкъёслы, улыослы-бечеослы сое тодытон понна. 7 Со бадӟым куараен вералляз: «Инмарлэсь кышкалэ, Сое данъялэ, уго Солэн судэзлэн часэз вуиз; Инмез но музъемез, зарезез но, ву потонъёсты но Кылдытӥсьлы йыбырттэ».


  8 Мукетыз Кылчин со бӧрсьы тазьы вераса мынӥз: «Куашказ, куашказ Вавилон, туж бадӟым город, малы ке шуоно со аслаз азыса-калгыса улонэзлэн лек винаеныз вань калыкъёсты сектаз».


  9 Куинетӥез Кылчин соос бӧрсьы мынӥз, бадӟым куараен вераса: «Кин пӧйшурлы, солэн тусбуезлы йыбыртъя, кин аслаз кымесаз яке ки вылаз пус пуктонэз басьтэ, 10 со Инмарлэсь лек виназэ, Солэн вожпотон чашаяз дасям сурамтэ виназэ юоз. Со курадӟытэмын луоз тыл пӧлын, сераын, святой Кылчинъёс азьын, Ыжпи азьын. 11 Пумтэм вапумъёс ӵоже курадӟонзылэн ӵыныз ӝутӥськыса улоз; пӧйшурлы но солэн тусбуезлы-суредэзлы йыбыртъясьёслэн, солэсь нимзэ пуслы басьтӥсьёслэн каньыл улон дырзы уз луы нуназе но, уйин но». 12 Татын вӧсяськисьёслэн, Инмарлэсь курон-косонъёссэ, Иисуслы осконэз утисьёслэн, чиданлыксы.


  13 Инмысь мыным верась куараез мон кылӥ: «Гожты: Кузё-Инмар бордын али кулӥсьёс шудоесь; озьы, шуэ Дух, асьсэлэн секытэсь ужъёссылэсь соос шутэтскозы, соослэн ужъёссы соослэн бӧрсязы мыно».


  14 Мон учки но, тани, югыт пилем, пилем вылын Адями Пилы кельшись пуке. Солэн йыр вылаз зарни венец, кияз – лэчыт сюрло. 15 Храмысь мукетыз Кылчин потӥз но пилем вылын пукисьлы бадӟым куараен вазиськиз: «Сюрлодэ кут но ара – аран дыр вуиз; уго музъем вылысь мар арано вал, со кисьмаз ини». 16 Пилем вылын пукись аслэсьтыз сюрлозэ музъем вылэ уськытӥз но, музъем вылысь мар арано вал, со араськиз.


  17 Инме интыяськем храмысь мукетыз Кылчин потӥз, солэн но кияз лэчыт сюрло. 18 Курбон сётонысь мукетыз Кылчин потӥз, солы тылэн кузёяськыны кужым сётэмын. Со, туж бадӟым куараен кеськыса, лэчыт сюрлоен сылӥсь Кылчинлы тазьы вераса вазиськиз: «Аслэсьтыд лэчыт сюрлодэ музъем вылысь виноградлэсь пурыоссэ вандылыны келя, солэн мульыосыз кисьмазы ни уго». 19 Кылчин аслэсьтыз сюрлозэ музъем вылэ куштӥз, музъем вылысь виноградзэ бичаз но Инмарлэн вожпотонэзлэн туж бадӟым вина виятон гуаз сое куштӥз. 20 Город сьӧрысь вина виятон гуын мульыосты лёгаса нелькизы, соку вина виятон гуысь вир бызьыны кутскиз, – валлэн сермет дорозяз со вуиз, сюрс куать сю стадия кеме кыстӥськиз.

  


  *а14:4 пилык – девственность; девственник

  

  
  

  ИОАНН АПОСТОЛЛЫ УСЬТӤСЬКОН


  15-тӥ ЛЮКЕТ


  1 Инмысь мон мукетсэ туж бадӟым, паймымон тодметэз адӟи: сизьым Кылчинъёсты. Соослэн киязы берпуметӥосыз сизьым вӧсь каронъёс вал, та вӧсь каронъёсын Инмарлэн йыркуръяськонэз йылпумъяське.


  2 Мон адӟи пияла выллем тылын сураськем зарезез. Пияла зарезь вылын сыло вал пӧйшурез но солэсь тусбуйзэ-суредзэ, солэсь пуссэ, солэн нимызлэсь лыдпуссэ вормисьёс. Соос Инмарлэсь крезьёссэ киязы кутыса сылӥзы. 3 Инмарлэн ляльчиезлэсь Моисейлэсь кырӟанзэ, Ыжпилэсь кырӟанзэ, тазьы вераса, соос кырӟазы:


  «Туж бадӟымесь, паймымонэсь Тынад ужъёсыд,

  Дунне Кутӥсь Инмар Кузё-Инмаре!

  Шонерлыкоесь, зэмлыкоесь Тынад сюресъёсыд,

  вӧсяськись калыклэн Эксэез!

  4 Кузё-Инмаре, кин Тынэсьтыд уз кышка,

  Тынэсьтыд нимдэ уз данъя?

  Уго Тон одӥгнад дун-сьӧлыктэм.

  Вань калыкъёс лыктозы но Тон азе йыбырттозы,

  уго Тынад шонерлыко ужъёсыд усьтӥськизы».


  5 Та бере мон учки но, тани, адӟисько: Инмысь ивортон скиниялэн храмез усьтӥськиз. 6 Соку храмысь сизьым Кылчинъёс потӥзы. Соослэн киязы сизьым вӧсь каронъёс вал. Соос чылкыт, тӧдьы етӥн дӥськутэн дӥсяськемын, мӧля вылзы зарни кускерттонэн думемын вал. 7 Улэп макеос пӧлысь одӥгез сизьым Кылчинъёслы сизьым зарни чашаосты сётъяз, – пумтэм вапумъёс ӵоже улӥсь Инмарлэн вожпотонэныз тырмытэм чашаосты. 8 Соку храм Инмарлэн пиштӥсь данлыкезлэн, Солэн кужымезлэн ӵыныныз пачылмиз. Сизьым Кылчинъёслэн ваем сизьым вӧсь каронъёссы бырытозь, нокинлэн но храме пыремез ӧз ни луы.

  

  
  

  ИОАНН АПОСТОЛЛЫ УСЬТӤСЬКОН


  16-тӥ ЛЮКЕТ


  1 Храм пушкысь сизьым Кылчинъёслы верась бадӟым куараез кылӥ: «Мынэлэ, Инмарлэн вожпотонэныз сизьым чашаосты музъем вылэ кисьтэ». 2 Нырысетӥез Кылчин мынӥз но аслэсьтыз чашазэ музъем вылэ кисьтӥз. Соку пӧйшурлэсь пуссэ нуллӥсь, солэн тусбуезлы-суредэзлы йыбыртъясь адямиос вылын туж вӧсь луись, юрӟымесь урӟектэм яраос кылдӥзы.


  3 Кыкетӥез Кылчин аслэсьтыз чашазэ зарезь вылэ кисьтӥз. Соку зарезь ву кулэм муртлэн вирызлы укшась вирлы пӧрмиз, зарезьын улӥсь вань макеос кулӥзы.


  4 Куинетӥез Кылчин аслэсьтыз чашазэ шуръёс вылэ, ошмесъёс вылэ кисьтӥз: соос вирлы пӧрмизы. 5 Мон кылӥ вуослэн Кылчинзылэсь верамзэ: «Шонерлыко Тон, Кузё-Инмаре, Тон, Кудӥз вань, Кудӥз вал но; Тон дун-сьӧлыктэм, малы ке шуоно шонер судить карид. 6 Вӧсяськись калыклэсь, пророкъёслэсь вирзэс кисьтэмзы понна Тон соослы юыны вир сётӥд: соослы со ик кулэ». 7 Курбон сётон интыысь мукетсэ верасез мон кылӥ: «Зэм ик, Кузё-Инмаре Дунне Кутӥсь Инмаре, зэмлыкоесь, шонерлыкоесь Тынад судъёсыд».


  8 Ньылетӥез Кылчин аслэсьтыз чашазэ шунды вылэ кисьтӥз: адямиосты тылын сутыны солы луонлык сётэмын вал. 9 Адямиосты ӟырдыт пӧсь ӵушказ; нош соос та вӧсь каронъёслы кузё луись Инмарлэсь нимзэ урод кылъёсын тышкаськыса веразы. Соос ӧпкельыса сьӧлыкъёссылэсь ӧз куштӥське, Инмарез ӧз данъялэ.


  10 Витетӥез Кылчин аслэсьтыз чашазэ пӧйшурлэн престол вылаз кисьтӥз. Соку солэн эксэйлыказ ӝомыт луиз. Курадӟонлы чидатэк, адямиос асьсэлэсь кылъёссэс куртчылӥзы. 11 Курадӟонъёссылы, урӟектэм яраоссылы чидатэк, соос Инмысь Инмарез тышкаськылӥзы, ӧпкельыса урод ужъёссылэсь ӧз куштӥське.


  12 Куатетӥез Кылчин аслэсьтыз чашазэ туж бадӟым Евфрат шуре кисьтӥз но, шундыӝужанысь эксэйёслы сюрес дась мед луоз шуыса, отысь вуэз куасьмиз. 13 Соку мон лобась кыйлэн ымысьтыз, пӧйшурлэн но ымысьтыз, ӧрекчи пророклэн ымысьтыз эбекъёслы укшась куинь сьӧд духъёслэсь потэмзэс адӟи. 14 Та – паймымон тодметъёс лэсьтӥсь периослэн духъёссы вал. Соос потӥзы быдэс дунне вылысь музъем выл эксэйёс доры, соосты Дунне Кутӥсь Инмарлэн быдӟым нуналаз ожмаськонэ люкан понна. 15 «Тани, мон лушкаськись кадь лыкто: шудо сэзь улӥсь, дӥськутсэ дась возись – со гольык ветлоно медаз луы, возьдаськоно интызэ медаз адӟе». 16 Соосты еврей сямен Армагеддон шуон интые люказы.


  17 Сизьыметӥез Кылчин аслэсьтыз чашазэ омыре кисьтӥз. Соку Ин храмысь престол дорысь тазьы шуись бадӟым куара кылӥськиз: «Быдэсмиз!» 18 Соку чилекъяны-ворекъяны кутскиз, гудыри куараос шуккиськизы, туж кужмо музъем зурказ, таӵеез музъем вылын адямиос улон дырысен ӧй на вал. Сыӵе музъем зуркан! Сокем кужмо! 19 Быдӟым город куинь люкетлы куашказ, вань калыкъёслэн городъёссы ёмыразы. Быдӟым Вавилонэз но Инмар ӧз вунэты Аслаз вожпотонэныз лек винаен чашаез солы сектан понна. 20 Вань шормуӵъёс ышизы, гурезьёс быризы. 21 Талант быдӟаесь йӧзоръёс инмысен адямиос вылэ усьылӥзы. Йӧзорен вӧсь луэмзы понна адямиос Инмарез урод кылын тышкаськизы, малы ке шуоно йӧзорлэсь кылдэм яраос чидантэм висизы.

  

  
  

  ИОАНН АПОСТОЛЛЫ УСЬТӤСЬКОН


  17-тӥ ЛЮКЕТ


  1 Сизьым чашаен сылӥсь сизьым Кылчинъёс пӧлысь одӥгез, матам лыктыса, мыным шуиз: «Лыкты дорам, трос вуос вылын пукись туж азыса-калгыса улэм кышномуртлы суд лэсьтонэз мон тыныд возьмато. 2 Музъем выл эксэйёс соин азыса-калгыса улӥзы, солэн азыса-калгыса улонэзлэн винаеныз музъем вылын улӥсьёс кудӟылӥзы».


  3 Духен тыр луыкум, Кылчин монэ кыр дуннее нуиз. Соку мон нап-горд пӧйшур вылын пукись кышномуртэз адӟи, со пӧйшурлэн сизьым йырыз, дас сюрез, со быдэсак Инмарез сантэман кылъёсын гожъямын. 4 Кышномурт дӥсяськемын ӵыж-горд шукрес дуно дӥсянэн; зарниен, дуно изъёсын, марӟанэн кильтыръямын. Кияз со зарни чаша кутыса возиз, чашаез юрӟым макеосын, аслаз азыса-калгыса улонэзлэн кырсьёсыныз тырмытэмын. 5 Солэн кымесаз ним, ватӥськем лушкемлык гожтэмын: «Быдӟым Вавилон – азыса-калгыса улӥсьёслэн, музъем вылысь юрӟым ужъёслэн анайзы». 6 Мон адӟи, со кышномурт вӧсяськисьёслэн вирынызы, Иисус сярысь тодытӥсьёслэн вирынызы кудӟемын вал шуыса. Сое адӟи но туж-туж пайми. 7 Соку Кылчин мыным шуиз: «Малы тон паймиськод? Мон тыныд та кышномурт сярысь, сое нуллӥсь сизьым йыро, дас сюро пӧйшур сярысь ватӥськем лушкемлыкез верало. 8 Пӧйшур, кудзэ тон адӟид, со вал, нош али ӧвӧл ни, пыдэстэм дуннеысь со эшшо потоз на, собере быронэ мыноз. Музъем вылын улӥсьёс, кудъёсызлэн нимъёссы дунне кылдон дырысен улон книгае гожтэмын ӧвӧл, пӧйшур вал, но со ӧвӧл ни шуыса адӟемзы бере паймозы. Но со эшшо лыктоз на.


  9 Тае валан понна визьлык кулэ. Сизьым йыръёс – со сизьым гурезьёс, кудъёсыз вылын пуке кышномурт, соос ик сизьым эксэйёс но. 10 Соос пӧлысь витез сэрпалтэмын ини, одӥгез вань на, нош мукетыз ӧз на лыкты, нош лыктӥз ке, солы кема улоно уз луы. 11 Пӧйшур, кудӥз вал, но али ӧвӧл, – со тямысэтӥез эксэй, – сизьымъёс пӧлысь одӥгез, со быронэ мыноз. 12 Дас сюръёс, кудзэ тон адӟид, – со дас эксэйёс, кудъёсыз эксэйлык ӧз на басьтэ, но соос пӧйшурен валче, эксэйёс музэн одӥг часлы кивалтыны кужым басьтозы. 13 Соослэн одӥг кадесь малпанъёссы, кужымзэс но властьсэс соос пӧйшурлы сётозы. 14 Соос Ыжпиен ожмаськыны кутскозы, но Ыжпи соосты вормоз. Уго Со – кузёослэн Кузё-Инмарзы, эксэйёслэн Эксэйзы; кинъёс Соин огазьын – соос Солэн ӧтемъёсыз, быръемъёсыз, оскымон муртъёсыз луо».


  15 Собере Кылчин мыным шуэ: «Тынад адӟем вуосыд, кудъёсыз вылын азыса-калгыса улӥсь кышномурт пуке, – со пӧртэм адямиос, выжыос, калыкъёс, пӧртэм кылын вераськисьёс. 16 Дас сюръёс, кудъёссэ тон пӧйшур вылысь адӟид, соос адӟемпотостэм карозы азыса-калгыса улӥсь кышномуртэз, таркалозы сое, гольык карозы, солэсь лулмугорзэ сиёзы, сое тыл пушкын сутозы; 17 малы ке шуоно Инмар соослэн сюлмазы Аслэсьтыз эриксэ, одӥг эриксэ быдэстон мылкыд понӥз: Инмарлэн верам кылъёсыз быдэсмытозьлы, соослэсь эксэйлыксэс пӧйшурлы сётыны. 18 Нош кышномурт, кудзэ тон адӟид, – со туж бадӟым город, музъем вылысь эксэйёсын эксэйяськыса улӥсь».

  

  
  

  ИОАНН АПОСТОЛЛЫ УСЬТӤСЬКОН


  18-тӥ ЛЮКЕТ


  1 Та бере мон инмысь васькись эшшо мукетсэ Кылчинэз адӟи. Солэн туж бадӟым кужымез вал; солэн данэныз музъем пиштыса улӥз. 2 Со туж кужмо, бадӟым куараен вазиськыса шуиз: «Куашказ, куашказ азыса-калгыса улӥсь быдӟым Вавилон, со периослы улон интылы, вань сьӧд кужымъёслы люкаськон интылы пӧрмиз; вань урод, юрӟым тылобурдоослэн каръяськон интызы луиз; уго аслаз азыса-калгыса улонэзлэн лек винаеныз со вань калыкъёсты кудӟытъяз. 3 Музъем выл эксэйёс соин азыса-калгыса улӥзы, музъем выл вузчиос солэн туж бадӟым узырлыкеныз узырмизы».


  4 Соку Инмысь мон мукет тазьы верась куара кылӥ: «Мынам калыке, пот со пушкысь, солэн сьӧлыкъёсаз медад пыриське, солэсь вӧсь каронъёссэ адӟоно медад луэ; 5 уго солэн сьӧлыкъёсыз Инмозь вуизы, солэсь шонертэм улэм нуналъёссэ Инмар тодаз вайиз. 6 Солы пунэмзэ тыре озьы, кызьы со тӥледлы тыриз. Ужъёсызъя солы кык полэс пунэмзэ берыктэ. Чашаын со тӥледлы вина дасяз, нош тӥ солы кык полэс кужмозэ дасялэ. 7 Кӧня со данлык пӧлын, узырлык пӧлын майбыр улӥз, сомында ик солы курадӟонъёс, куректон-кайгуос сётэ. Со уго сюлмыныз шуэ: ”Эксэй кадь пукисько, мон палкышно ӧвӧл, куректон-кайгуэз уг адӟы!” 8 Соин ик одӥгаз нуналэ со доры вӧсь каронъёс вуозы – кулон, бӧрдон, сютэм улон. Со тылын сутэмын луоз, сое судить карись Инмар Кузё-Инмар кужмо уго.


  9 Ӝуась тылэз, солэсь ӵынзэ адӟизы ке, бӧрдыны кутскозы, викышъялозы со пумысен соин азыса-калгыса, узырлык пӧлын майбыр улэм музъем выл эксэйёс. 10 Солэсь курадӟемзэ адӟыса кышкаменызы, палэнын сылозы но шуозы: ”Куректон-кайгу, куректон-кайгу тыныд, Вавилон, туж бадӟым город, юн город! Уго одӥг час куспын судить карон дырыд вуиз”.


  11 Со понна музъем выл вузчиос но бӧрдозы, викышъялозы, уго нокин но соослэсь вуззэс уз ни окты, – 12 зарни, азвесь арбериосты, дуно изъёсты но, марӟанэз но, тӧдьы дэраез, порфираез но, буртчинэз, нап-горд дуно басмаез но, ческыт зыно пуосты но, слон лылэсь пӧртэм арбериосты но; дуно пуослэсь, ыргонлэсь, кортлэсь, мраморлэсь пӧртэм тӥрлыкъёсты; 13 корицаез, фимиамез, мироез но, ладанэз но, винаез но, вӧез но, тӧдьы пызез но, ю-нянез но, пудоез но, ыжъёсты но, валъёсты но, уробоосты но, адями мугорез но, лулэз но. 14 Лулыдлэн кулэ карон емышъёсыз но тон дорысь кошкизы, ваньмыз умоез, югытэз тон бордысь палэнскиз, – тон сое уд ни шедьты. 15 Ваньмыныз таин вузкарисьёс, соин узырмемъёс, солэсь курадӟемзэ адӟыса, кышкаменызы палэнын сылозы, бӧрдозы, викышъялозы 16 но шуозы: ”Куректон-кайгу, куректон-кайгу тыныд, туж бадӟым город, тӧдьы дэраен но порфираен, нап-горд дуно басмаен дӥсяськем но зарниен, дуно изъёсын, марӟанэн чеберъяськем город! 17 Одӥг час куспын та быдӟа узырлык ышиз-быриз!”


  Соку ваньмыз пыжез валтӥсьёс, пыжъёсын уяса мынӥсьёс, вань пыж кузёос, ваньмыз зарезь вылын ужасьёс палэнэ кариськизы 18 но, солэсь ӝуамзэ, ӵынзэ адӟыса, бадӟым куараен кеськыса шуизы: ”Кыӵе город вань на та бадӟым городлы укшасез?!” 19 Йыр вылъёсазы пень пызьназы но бӧрдыса, викышъяса кеськизы: ”Куректон-кайгу, куректон-кайгу тыныд, туж бадӟым город! Ваньмызлэн, кинъёслэн зарезь вылын пыжъёссы вал, солэн дуно арбериосыныз ваньзы соос узырмизы. Нош одӥг час куспын ваньмыз со быриз!”


  20 Та пумысен шумпотэ-шулдыръяське, Ин но, святой апостолъёс но, пророкъёс но, уго Инмар тӥ понна сое судить кариз».


  21 Соку одӥгез кужмо Кылчин бадӟым вуко кӧлы укшась изэз басьтыса зарезе куштӥз но тазьы шуиз: «Таӵе ик ӝоглыкен куштэмын луоз Вавилон но, туж бадӟым город, со пырак ӵожелы быроз. 22 Крезен шудӥсьёслэн, кырӟасьёслэн, чипчирган шудӥсьёслэн, гумы пеллясьёслэн тон дорын куаразы уз ни кылӥськы; тон дорын нокыӵе усточиос но, нокыӵе киуж устолыкъёс но уз ни луэ, тон дорын вуко кӧлэн дыбыртэмез но уз ни кылӥськы; 23 Лампадалэн югытэз но тон дорын уз ни пишты; эмеспилэн но, вылькенлэн но куаразы тон дорын уз ни кылӥськы: уго тынад вузчиосыд музъем вылын кузёяськыса улӥзы, вань калыкъёсты син пӧртманэныд йыромытыса возид. 24 Пророкъёслэн, святойёслэн, музъем вылын вань вием муртъёслэн вирзы со пушкысь шедьтэмын».

  

  
  

  ИОАНН АПОСТОЛЛЫ УСЬТӤСЬКОН


  19-тӥ ЛЮКЕТ


  1 Та бере мон Инмысь туж трос калыклэн вераськемезлы укшась жингрес куара кылӥ, соос тазьы чирдӥзы: «Аллилуия! Утиськон но, данлык но, сӥё-сано луон но, кужым но асьмелэн Кузё-Инмармылэн кияз. 2 Зэмлыкоесь, шонерлыкоесь Солэн судъёсыз, малы ке шуоно Со судить кариз музъем вылэз аслаз азыса-калгыса улэменыз сисьтӥсь-саптась туж азыса-калгыса улэм кышномуртэз. Аслаз ляльчиосызлэн вирзы понна солы пунэмзэ берыктӥз». 3 Соос кыкетӥ ползэ шуизы: «Аллилуия! Солэн ӵыныз пумтэм вапумъёс ӵоже ӝутскыса улэ». 4 Собере кызь ньыль пересь визьнодчиос но ньыль улэп макеос, пыдес вылазы уськытскыса, престол вылын пукись Инмарлы йыбырттыса шуизы: «Аминь! Аллилуия!»


  5 Соку престол дорысь куара кылӥськиз: «Солэн вань ляльчиосыз, Солэсь кышканэн улӥсьёс, покчиосыз но, быдӟымъёсыз но асьмелэсь Инмармес ушъялэ». 6 Трос калык пӧлысь потӥсь куаралы, бадӟым вуослэн жильыртэмзылы укшась, кужмо гудырилы кельшись, тазьы верась куараосты кылӥ: «Аллилуия! Дунне Кутӥсь Инмар Кузё-Инмар эксэе пуксиз. 7 Шумпотоме, шулдыръяськоме, Сое данъяломе; уго Ыжпилэн сюан нуналыз вуиз, Солэн кышноез*а ассэ дасяз ини». 8 Кышно луонэзлы чылкыт, тӧдьы дэра дӥськут дӥсяны сётэмын вал; нош со чылкыт тӧдьы дэра – со святойёслэсь шонерлыко ужъёссэс возьматэ.


  9 Соку мыным Кылчин шуиз: «Гожты: шудоесь Ыжпилэн сюан ӝытаназ ӧтемъёс». Со мыным шуиз: «Та кылъёс – Инмарлэн зэмос кылъёсыз». 10 Солы йыбырттон понна мон солэн пыд выжыяз уськытски, но со мыным шуиз: «Эн, тазьы эн лэсьты; мон тонэн ӵош, тынад агай-вынъёсыныд ӵош – Иисус сярысь шара ивортӥсьёсын ӵош – ужась луисько. Инмарлы йыбыртты; уго Иисус сярысь шара ивортон – со Инмар кылэз тодытӥсь дух бордысь потэ».


  11 Соку мон усьтӥськем Инэз адӟи но, тани, мон азьын тӧдьы вал. Со вал вылын пукись Оскымон, Зэмлыко шуыса нимаське, Со шонер судить каре, шонер ожмаське. 12 Синъёсыз Солэн гомаса ӝуась тыл кадесь; Солэн йыр вылаз трос венец изьыосыз. Солэн гожтэм нимыз вал, но со нимез Ачиз сяна нокин но уг тоды. 13 Со дӥсямын вал вирен горд луэм дӥськутэн. Солэн нимыз: Инмар Кыл. 14 Инмысь ожмаськисьёс Со бӧрсьы тӧдьы валъёс вылын мынӥзы; чылкыт, тӧдьы дэра дӥськутэн соос дӥсяськемын вал. 15 Солэн ымысьтыз лэчыт меч потыса улэ, со мечен Со калыкъёсты погыртоз. Со корт бодыен соосты возьма; Дунне Кутӥсь Инмарлэсь вожпотон, лек вина виятон гузэ Со лёга. 16 Солэн дӥськут бордаз но, кус бордаз но ним гожтэмын: «Эксэйёслэн Эксэйзы, кузёослэн Кузё-Инмарзы».


  17 Шунды шорын сылӥсь одӥгзэ Кылчинэз мон адӟи; инбам шортӥ лобась вань тылобурдоослы со бадӟым куараен черектӥськыса вераз: «Лобӟыса лыктэ, Инмарлэн быдӟым ӝытаназ люкаськелэ, 18 эксэйёслэсь шӧйёссэс, кужмоослэсь шӧйёссэс, сюрс солдатэн кивалтӥсьёслэсь шӧйёссэс, валъёслэсь шӧйёссэс, соос вылын пукисьёслэсь шӧйёссэс, эрикоослэсь но, ляльчиослэсь но, покчиослэсь но, быдӟымъёслэсь но шӧйёссэс сиыны лыктэ».


  19 Собере мон пӧйшурез, музъем выл эксэйёсты но соослэсь ожмаськисьёссэс адӟи, соос вал вылын Пукисен, Солэн ожмаськисьёсыныз жугиськыны люкаськиллям. 20 Пӧйшур но со азьын паймымон ужъёс лэсьтӥсь ӧрекчи пророк соин ӵош кутэмын вал; паймымон ужъёсын со пӧйшурлэсь пуссэ басьтӥсьёслэсь, солэн суредам тусбуезлы-суредэзлы йыбыртъясьёслэсь визьзэс тугаса улӥз. Соосты кыксэс ик сераен ӝуась ты пушкы улэпкын куштӥзы; 21 нош мукетъёссэ вал вылын Пукисьлэн ымысьтыз потӥсь меченыз виизы; вань тылобурдоос соослэн шӧйёсынызы кӧтсэс тыризы.

  


  *а19:7 Солэн кышноез – Черк

  

  
  

  ИОАНН АПОСТОЛЛЫ УСЬТӤСЬКОН


  20-тӥ ЛЮКЕТ


  1 Собере мон Инмысь васькись Кылчинэз адӟи, со киын пыдэстэм дуннелэн усьтонэз вал, туж бадӟым жильы со кияз возиз. 2 Со лобась кыез, вашкала кыез, кутӥз – шайтанэз, диаволэз. Сое со сюрс арлы жильыен думылӥз 3 но пыдэстэм дуннее сэрпалтӥз. Собере со пыдэстэм дуннеез пытсаз но со вылэ печать понӥз, сюрс ар ортчытэк, калыкъёслэсь визьзэс медаз ни сура шуыса; нош со бере со вакчи дырлы мозмытэмын луыны кулэ.


  4 Собере мон престолъёсты но соос вылын пукисьёсты адӟи, соослы судить карыны эрик сётэмын вал. Иисусэз тодытэм-ивортэм понна, Инмар кыл понна йырзэс ӵогемъёслэсь лулъёссэс адӟи, – соос пӧйшурлы, солэн тусбуезлы-суредэзлы но ӧз йыбырттэ; кымесазы но, киязы но пус пуктыны ӧз сётэ. Соос лулъяськизы но Христосэн огазьын сюрс ар ӵоже эксэй радын улӥзы. 5 Нош мукетъёсыз кулэмъёс, сюрс ар ортчытэк ӧз улӟе. Та – нырысетӥез кулэмысь улӟыса султон. 6 Нырысетӥяз улӟыса султонэ пыриськись адями шудо, дун-сьӧлыктэм: кыкетӥез кулон соос борды уг ни йӧтӥськы. Соос Инмарлэн, Христослэн священникъёсыз луозы, Соин огазьын сюрс ар ӵоже эксэй радын улозы.


  7 Нош сюрс ар ортчем бере шайтан аслаз пытсэтысьтыз мозмытэмын луоз, со музъемлэн ньыль пал сэрегаз ик улӥсь калыкъёслэсь визьзэс туганы потоз, Гогез но Магогез, ваньзэс ожмаськонэ люкалоз; соослэн лыдзы – зарезьысь луо мында. 8 Музъемлэн пасьтанаяз потӥзы но святойёслэсь сылон интызэс, яратоно городэз котыртӥзы. 9 Соку Инмысь Инмар дорысь тыл усиз но соосты ньылӥз. 10 Нош диавол, соослэсь визьзэс тугась, сераё, тылын ӝуась тыэ куштэмын, отын пӧйшур но ӧрекчи пророк уй но нунал, пумтэм вапумъёс ӵоже курадӟыса улозы.


  11 Собере мон быдӟым тӧдьы престолэз но со вылын Пукисез адӟи, Солэн ымныр азьысьтыз ин но, музъем но бызьыса кошкизы, соослы инты ӧз сюры. 12 Соку мон кулэмъёсты адӟи, покчиоссэ но, быдӟымъёссэ но – Инмар азьын сылӥсьёсты. Книгаос усьтэмын вал, мукетыз но – улон книга – усьтэмын вал. Кулэмъёсты лэсьтэм ужъёссыя судить каризы, книгаосын кызьы соос сярысь гожтэмын вал. 13 Соку зарезь ас пушказ кулыса кыллисьёсты сётӥз; кулон но, ад но асьсэ дорын кулыса кыллисьёсты сётӥзы. Ваньзэсты асьсэлэн ужъёссыя судить каризы. 14 Кулон но, ад но тылын ӝуась тыэ куштэмын. Та – кыкетӥез кулон. 15 Кин улон книгае гожтэмын ӧй вал, сое тылын ӝуась тыэ куштӥзы.

  

  
  

  ИОАНН АПОСТОЛЛЫ УСЬТӤСЬКОН


  21-тӥ ЛЮКЕТ


  1 Собере мон выль инэз но выль музъемез адӟи; уго азьвылэз ин но, азьвылэз музъем но ортчизы-кошкизы, зарезь но ӧвӧл ни. 2 Соку мон, Иоанн, Инмысь, Инмар дорысь васькись святой городэз, выль Иерусалимез, адӟи; аслаз кузпалэз понна вылькен кадь чеберъяса со дасямын вал. 3 Инмысь мон бадӟым куара кылӥ, со шуиз: «Тани, Инмарлэн адямиосын огазьын улон интыез-скинияез, соосын Со огазьын улоз; соос Солэн калыкез луозы, нош Ачиз Инмар соосын огазьын луоз – соослэн Инмарзы луоз. 4 Инмар соослэн син улысьтызы вань синкылизэс ӵушоз. Кулон уз ни луы, бӧрдон но, викышъян но, висён но уз ни луэ, уго мар вал азьвыл, ваньмыз со ортчиз-кошкиз».


  5 Престол вылын Пукись шуиз: «Тани, Мон ваньзэ выльзэ кылдытӥсько». Собере Со мыным шуиз: «Гожты, та кылъёс зэмесь, шонересь уго». 6 Мыным шуиз: «Быдэсмиз! Мон – Альфа но Омега, Кутсконэз но, Пумыз но. Сюэз куасьмем муртлы ошмесысь улэп вуэз дунтэк сёто. 7 Вормись мурт ваньзэ тае люкетлы басьтоз, солы Мон Инмар луо, нош со Мыным – пи луоз. 8 Нош кышкасьёслэн, оскисьтэмъёслэн, кырсь-юрӟым муртъёслэн, адями виылӥсьёслэн, азыса-калгыса улӥсьёслэн, туно-пеллёослэн, сульдэръёслы-идолъёслы йыбыртъясьёслэн, вань ӧрекчаськисьёслэн азьпал адӟонзы – тыл, сераен ӝуась ты. Таиз – кыкетӥез кулон».


  9 Берпуметӥ сизьым вӧсь каронъёсын тырмытэм сизьым чашаен сизьым Кылчинъёс пӧлысь одӥгез мон доры лыктӥз. Со мыным шуиз: «Лык татчы, мон тыныд вылькенэз, Ыжпилэсь кышно луонзэ, возьмато». 10 Духен тыр луыкум, Кылчин монэ туж бадӟым, ӝужыт гурезь йылэ тубытыса, мыным быдӟым городэз – святой Иерусалимез – возьматӥз. Со Инмысь Инмар дорысь лэзиськиз: 11 со бордын Инмарлэн пиштӥсь данлыкез вал. Со дуно из кадь, хрустальлы укшась яспис из кадь пиштыса улӥз. 12 Городэз бадӟым, ӝужыт борддор котыртэ, отын дас кык капкаез, нош со капкаос вылын дас кык Кылчинъёс сыло. Капкаос бордын Израильлэн дас кык выжыосызлэн нимъёссы гожтэмын: 13 шундыӝужанын куинь капка, уйпалан куинь капка, лымшор палан куинь капка, шундыпуксёнын куинь капка. 14 Городлэн борддорез дас кык инъет вылын сылэ, соос бордын Ыжпилэн дас кык апостолъёсызлэн нимъёссы гожтэмын.


  15 Городэз, солэсь капкаоссэ, солэсь борддоръёссэ мертан понна монэн вераськисьлэн кияз зарни бодыез вал. 16 Город ньыль сэрего, солэн кузьдалаез пасьталаеныз одӥг кадь. Бодыен со городэз мертаз, солэн кузьдалаез дас кык сюрс стадия. Городлэн кузьдалаез но, пасьталаез но, ӝуждалаез но огкадесь. 17 Солэсь борддорзэ но мертаз. Адями мертэтэн мертаса, со сю ньыльдон ньыль гырпум кузьда, со мертэт Кылчинлэн мертэтэз луэ. 18 Солэн борддорез яспислэсь пуктэмын, нош ачиз город – чылкыт зарнилэсь, пыр адӟиськись пиялалы укша. 19 Город борддорлэн инъетэз чеберъямын олокыӵе но дуно изъёсын: нырысетӥ инъетэз – яспис, кыкетӥез – сапфир, куинетӥез – халкидон, ньылетӥез – марӟан из, 20 витетӥез – сардоникс, куатетӥез – сардис, сизьыметӥез – хризолит, тямысэтӥез – вирилл, укмысэтӥез – топаз, дасэтӥез – хризопрас, дас одӥгетӥез – гиацинт, дас кыкетӥез – аметист. 21 Нош городлэн дас кык капкаез – со дас кык марӟан пырыос: котькудӥз капка – одӥг марӟан пыры. Городлэн ульчаез – пыр адӟиськись пияла кадь чылкыт зарнилэсь. 22 Городысь храмез мон ӧй адӟы; уго Дунне Кутӥсь Инмар Кузё-Инмар, Ыжпи – со солэн храмез. 23 Город шундылэн но, толэзьлэн но югытсылы ёрмыса уг улы, уго Инмарлэн пиштӥсь данлыкез сое югдытыса возе, нош солэн югыт сётӥсез – Ыжпи. 24 Утем калыкъёс солэн югытаз ветлозы, музъем выл эксэйёс со пушкы асьсэлэсь данлыксэс, сӥзэс-санзэс ваёзы. 25 Городлэн капкаосыз нуназе уз ворсаськылэ, нош уй отын чик уз луы. 26 Отчы калыкъёслэсь данлыксэс, сӥ-санзэс ваёзы. 27 Со пушкы нокыӵе жоб макелэн пыремез уз луы, нокин но юрӟым, ӧрекчи уж лэсьтӥсь уз пыры, пырозы соос гинэ, кинъёс Ыжпилэн улон книгаяз гожтэмын.

  

  
  

  ИОАНН АПОСТОЛЛЫ УСЬТӤСЬКОН


  22-тӥ ЛЮКЕТ


  1 Кылчин мыным Инмарлэн но Ыжпилэн престолэз бордысьтыз потӥсь, кристалл кадь югыт, улон вуэн чылкыт шурез возьматӥз. 2 Городлэн ульча шораз, шурлэн мыд-мыд палаз улон писпу будэ. Ар ӵоже со дас кык пол емыш вае, толэзьлы быдэ емышсэ сётэ, нош писпулэн куаръёсыз калыкъёслы бурмон сёто. 3 Татын номыр но каргамез уз ни луы; татын Инмарлэн но Ыжпилэн престолэз луоз. Солэн ляльчиосыз Солы тыршыса улозы, 4 Солэсь ымнырзэ адӟозы; Солэн нимыз соослэн кымес бордазы гожтэмын луоз. 5 Отын уй но уз луы, лампадалэн но, шундылэн но югытсы кулэ уз ни луы, уго Инмар Кузё-Инмар соослы югыт сётӥсь луоз. Пумтэм вапумъёс ӵоже соос эксэй радын улозы.


  6 Со мыным шуиз: «Та кылъёс шонересь, зэмесь. Святой пророкъёслэн Инмарзы Кузё-Инмар Аслэсьтыз Кылчинзэ Аслаз ляльчиосызлы мар ӝоген луыны кулэ, сое возьматыны ыстӥз. 7 Тани, ӝоген Мон лыкто. Шудо со мурт, кин та книгаысь азьпалзэ тодытонлэсь кылъёссэ утьыса улэ».


  8 Мон, Иоанн, ваньзэ тае ачим адӟи но, кылӥ но. Нош куке мон тае кылӥ, адӟи, солы мед йыбырттом шуыса, мыным тае возьматъясь Кылчинлэн пыд выжыяз уськытскыса йыбырттӥ. 9 Но со мыным шуиз: «Эн, тазьы эн лэсьты. Мон тонэн, тынад братъёсыныд пророкъёсын, та книгае гожтэм кылъёсты вань утись-возисьёсын ӵош ужасько-тыршисько. Инмарлы йыбыртты». 10 Эшшо со мыным шуиз на: «Та книгаысь азьпалзэ тодытыса веранлэсь кылъёссэ ватыса эн возьы, уго дыр матэ вуиз ни. 11 Шонертэм улӥсь эшшо шонертэм ужъёс мед лэсьтоз на; кырсь-шеко улӥсь эшшо мед саптаськоз на; шонер улӥсь шонер ужъёс мед лэсьтоз на, дун-чылкыт улӥсь но эшшо дун-чылкытгес мед луоз на».


  12 Тани, ӝоген Мон лыкто. Мынам пунэм берыктонэ сьӧрам, котькудӥзлы солэн ужезъя пунэмзэ берыкто. 13 Мон – Альфа но Омега, Кутсконэз но, Пумыз но, Нырысетӥез но, Берпуметӥез но.


  14 Шудоесь солэсь курон-косонъёссэ утьыса улӥсьёс – улон писпулэсь емышсэ сиыны но городэ капкаетӥ пырыны эрик басьтӥсь муртъёс. 15 Нош педло палаз кылёзы азэм пуныос, туно-пеллёос, азыса-калгыса улӥсьёс, адями виылӥсьёс, сульдэръёслы-идолъёслы йыбыртъясьёс – вань ӧрекчаськисьёс, шонертэм улонэз яратӥсьёс.


  16 Мон, Иисус, тае тӥ черкъёсын мед тодытоды-ивортоды шуыса, тӥ доры Аслэсьтым Кылчинме ыстӥ. Мон – Давидлэн выжыез, солэн кидысэз луисько – яркыт ӵукна кизили.


  17 Дух но, вылькен но шуо: «Лыкты!» Котькудӥз кылӥсь мурт мед шуоз: «Лыкты!» Сюэз куасьмем мурт мед лыктоз, улон вуэз басьтэмез потӥсь мурт сое дунтэк мед басьтоз.


  18 Мон котькудӥзлы та книгаысь азьпалзэ тодытон кылъёсты кылӥсьлы ивортӥсько: кин ке та кылъёс борды мар ке ватсаз, со вылэ Инмар вӧсь каронъёс ыстоз, кудъёсыз сярысь та книгаын гожтэмын: 19 Кин ке та азьпалзэ тодытон книгалэн кылъёсыз пӧлысь марзэ ке куштӥз ке, сое улон книгае, святой городэ, кызьы та книгаын гожтэмын, Инмар пырыны уз лэзьы.


  20 Тае Ивортӥсь шуэ: «Зэм ик, ӝоген лыкто! Аминь». Кузё-Инмаре Иисус, лыкты!


  21 Асьмелэн Кузё-Инмармылэн Иисус Христослэн дэлетэз ваньды бордын мед улоз. Аминь.

  

  

  

  



  УДМУРТ-ӞУЧ КЫЛЛЮКАМ

  А


  агай-вын : 1) брат (Ул.-выл.37:4; Мф.1:2); 2) единомышленник; едино­ п­леменник (Ул.-выл.29:4; Пот.2:11; Ап.уж.2:29); 3) последователь учения Иисуса Христа (брат во Христе) (Мф.23:8; Ап.уж.15:23)

  ад пыдэс – преисподняя (Пс.48:15; Мад.15:11; 23:14)

  адӟись: адӟись-верась, адӟись-тодытӥсь – свидетель (Ул.-выл.31:44; Лыд.35:30; 2Зак.19:18)

  адӟон : 1) видение (Лыд.24:4; 1Экс.3:1; Ис.1:1); 2) судьба, рок, удел, участь (Ул.-выл.18:25; Иов 20:29; Еккл.2:14)

  азон-калгон – блуд, разврат, непотребство (Мад.2:14; Иез.16:31; Ос.2:2)

  азыса-калгыса юрӟым улон – непотребство; блуд, блудодеяние; разврат (Мк.7:22)

  алекъяськон – суета; суматоха (Иов 7:16; Пс. 61:10; Еккл. 1:2)



  наверх

  



  Б


  бакель карыны – благословить (Ул.-выл.1:22,28; Лыд.6:23-24; 2Зак.11:26-27; Мф.5:44; Мк.10:16; Ап.уж.3:25; Евр.11:20)

  бискыли (колды яке сукыри) – каравай хлеба (Лев.24:5; 2Экс.6:19; Пот.29:23)

  букро – плевелы (Мф.13:25)

  бычкы – пила (2Экс.12:31; 3Экс.7:9; Ис.10:15)

  бӧльмы – притвор; загородка (1Пар. 26:18; Иез.40:7; Ин.10:23)

  бӧляк-бече – семейство, патронимия (атай выжы) (Лыд.7:2)



  наверх

  



  В


  визь : 1) ум; разум; сообразительность (Иов 28:28; Пс.15:7; Мад.16:22; Мк.6:2; Лк.21:15); 2) пост (3Экс.21:9,27; Иер.36:9; Мк.9:29; Ап.уж.13:3)

  визь сынаны – искусить, искушать (Пот.17:2,7; Лыд.14:22; Мф.4:1)

  визь туганы – соблазнить, соблазнять; ввести в заблуждение (Ул.-выл.3:13; 2Зак.13:13; Мф.24:4)

  визьлык – мудрость; премудрость (Пот.31:3; 2Зак.34:9; 3Экс.3:11)

  визяны – поститься, соблюдать пост (2Экс.12:16; 2Пар.20:3; Ис.58:3; Мф.4:2)

  вуӝ-гозы – тетива (Суд.16:7-9; Пс.10:2)

  вылэ ӝутон – возношение (Пот.29:28; Лев.7:32; 23:12)

  выт – подать; пошлина; дань; налог (Ул.-выл.49:15; 2Зак.20:11; Нав.16:10)

  вӧйпу – маслина (оливапу) (Ул.-выл.8:11; Пот.23:11; 27:20)



  наверх



  Г


  гажан-жалян – милость; жалость; милосердие (Ул.-выл.19:19; Пс.43:27; Лк.1:50; Рим.3:24; Еф.2:8)

  гайтан – шнур; перевязь (Ул.-выл.38:18,25; Еккл.12:6)

  гижлочер – проказа (Пот.4:6; Лев.13; Лыд.5:2)

  гогы вандӥсь – повивальная бабка (Ул.-выл.35:17; 38:28)

  гож-межа – татын: граница, кунгож; межа (Лыд.34:2-12; 2Зак.3:14)

  гумы, пеллян гумы – труба, трубка (Пот.19:13; Лев.23:24; Суд.7:16; 1Пар.13:8)



  наверх



  Д


  дун-сьӧлыктэм – безгрешный, непорочный; святой (Пот.15:11; Лев.22:32; Нав.24:19)

  дун-чылкыт – чистый, непорочный (1Пет.1:19; 1Ин.3:3; Tит.1:15; Усьт.14:5); святой (Пот.31:14; 40:9; Лев.6:26; 2Пет.1:21)

  дун-шектэм – непорочный, совершенный (Ул.-выл.6:9; 17:1; 2Зак.18:13; Мф.5:48); целомудренный (Tит.2:5); святой (Лев.20:3; Пс.144:13; Ис.35:8)

  Дунне Кутӥсь – Владыка; Вседержитель (Бог) (2Зак.3:24; Суд.6:22; Руфь 1:20)

  дэлет – благодать (Ул.-выл.6:8; Суд.6:17; Пс.83:12; Лк.1:30; Ин.1:17; Иак.4:6)



  наверх



  Е


  есо (ткацк.) – навой; пришвица (Суд.16:13; 1Экс.17:7; 2Экс.21:19)

  ёз-выжы – род; поколение (Пот.20:5; 2Зак.1:35; 2Зак.23:2-3; Неем.11:13)

  ёрос – округ (1Экс.13:17; Неем.3:14); окрестность (Ул.-выл.13:11; 19:17); область, район (1Экс.6:1)



  наверх



  Ж


  жильыет – неволя, тюрьма; оковы, цепи, узы (Иов 11:10; Пс.67:7; 115:7)

  жильыетын пукись – узник (Ул.-выл.39:20; Иов 3:18; Ис.61:1)



  наверх



  Ӟ


  Ӟеч Ивор тодытӥсь – благовестник, евангелист (Ап.уж.21:8; Еф.4:11; 1Tим.2:7)



  наверх



  И


  изкар – крепость (Ул.-выл.49:3; 2Экс.5:7; 4Экс.8:12)

  инбуко – свод, купол (небесный) (Иез.1:22,23,25)

  Инмарлэн пиштӥсь данлыкез – Слава Божия (Пот.24:17; Иез.8:4; Ин.11:40; Ап.уж.7:55; Усьт.15:8)

  интыян-радъян – определение; назначение (Лев.26:46)

  ичимень – невеста (2Зак.25:9; Кырӟ.4:9; Ис.49:18)



  наверх



  Й


  йыран – межа, грань (Лев.23:22; Пс.15:6; Ос.12:11)



  наверх



  К


  кабыл: кабыл басьтыны – принять благосклонно, с радостью, от всей души (2Зак.10:15; Суд.13:23; Мф.10:40-41; Мк.4:16)

  кагаз – 1) бумага; свиток (Иер.36:2,32; Усьт.6:14); 2) документ (Езд.5:17)

  казь – сеть (Пс.139:6; Мад.1:17; Иез.17:20)

  каланча – башня (Ул.-выл.11:4-5; 35:21; Суд.8:9)

  каньыл, каньыллык – мир, покой, спокойствие (Ул.-выл.15:15; 26:29; Пот.4:18; Лыд.6:26)

  каптырна – крючок, застёжка (Пот.26:6,11,32)

  кар – город (Ул.-выл.10:12; 2Экс.12:26; 4Экс.10:2)

  карган – проклятие (Ул.-выл.27:13; Лев.5:1; Лыд.5:18); заклятие (2Зак.7:26; 13:15; Нав.7:12); учкы: юриськон

  карс – лишай (Лев.13:2,6-8)

  катанчи – завеса, занавеска (Пот.26:31,33, 35-37; Мф.27:51)

  кивалтэт боды – жезл; посох; эксэй боды (Пот.17:5; Лыд.17:2; Пс.44:7)

  кисьтон: курбон-салам кисьтон – возлияние (Пот.29:40-41; 30:9; Лев.23:13)

  кузё – хозяин (Суд.19:23; Мф.10:25); глава (2Экс.22:44); начальник, руководитель (2Пар.35:9; Мк.5:35); господин (Ул.-выл. 23:6,11; Пот.21:4; Мф. 10:24,25; 12:8; Лк.10:2)

  Кузё-Атай – Владыка (Ул.-выл.15:2,8; 18:3; Пот.23:17; Ап.уж.4:24)

  Кузё-Инмар – Господь (Ул.-выл.2:4-5, 7-9; Мф.1:22; 11:25; Лк. 2:11; Ин.13:13)

  Кузё-Инмарлэн пиштӥсь данлыкез – Слава Господня (Пот.16:10; Лев.9:6; Ис.35:2; Лк.2:9)

  кузёйыр – начальник; вельможа, чиновник (Ул.-выл.12:15; 34:2; Пот.2:14; Мф.9:18; 20:25)

  кун, кун-страна – государство; царство; страна; империя (Ул.-выл.35:22; 41:57; Мад.28:2)

  кунган – кувшин (Ул.-выл.24:14-18; Суд.7:16)

  кунокуа – гостиница (Лк.2:7; 10:34-35)

  курбон – жертва – Инмарлы кузьым, салам сётон (ваён) (Ул.-выл.31:54; 46:1; Пот.3:18)

  курбон сётон ӝӧк – жертвенник (Ул.-выл.12:7; Пот.21:14; 27:1; Лк.1:11); курбон сётон инты – жертвенник; алтарь (Ул.-выл.8:20; 12:8; 13:18; Мф.5:23; Усьт.11:1)

  курон-косон – заповедь (Ул.-выл.2:16; Пот.15:26; 3Экс.3:14; Ин.13:34)

  Кылчин – Ангел; грек кылын ангелос ”ивортӥсь; ивор вераны ыстэм” шуыса берыктӥське (Ул.-выл.16:7-11; 1Пар.21:12,15-16; 2Фес.1:7; Усьт.1:1)

  Кымес инты – ӟуч кылын: Лобное место; арамей кылын: Голгофа (Мф.27:33; Мк. 15:22; Лк. 23:33; Ин. 19:17)

  кӧй пуйы – курдюк; сальник (Пот.29:22; Лев.3:9; 8:25)

  кӧрык – горн; горнило (корт, кирпич ӟырдатон инты) (Мад.27:21; Ис.48:10)



  наверх



  Л


  лул – душа (но, учкы: дух) (Ул.-выл. 2:7; Пс.15:10; Лк.9:56; 1Фес.5:23)

  лулмугор – плоть (Ул.-выл.2:24; 6:3,12; Мф.19:5; 26:41; Ин.3:6; Ап.уж.2:26; 1Кор.15:50)

  люкет – часть (целого), доля; наследие (Ул.-выл.14:20,24; Пот.6:8; Лк.24:42)

  люкет басьтӥсь – наследник (Ул.-выл.15:3,4; Рим.8:17; Гал.4:1,7; Евр.1:2)

  люкет музъем – наследие; наследственная земля; владение, удел (Лев.25:10,13; Лыд.26:56)

  ляльчи – раб (та берыктонын ӵемгес таӵе пуштросэн кутӥське) (Ул.-выл.9:25-27; 12:16; Мф.13:27); слуга (Суд.19:13; 1Экс.22:17; 2Экс.9:9; Мф.8:6)



  наверх



  М


  мадён – притча, котыръяса веран (1Экс.24:14; 2Экс.14:20; 3Экс.4:32; Мф.13:3)

  мадиськон – рассказ, сказ; загадка (Суд.14:12-19; 3Экс.10:1; Мад.1:6)

  марӟан – драгоценный камень; жемчуг (Иов 28:18; Мад.8:11; Мф.7:6)

  мед-кузьым – награда; воздаяние (Ул.-выл.15:1; 30:28; 31:41; Евр.10:35; Усьт.11:18)

  медо – наемный работник; слуга, служитель (Лев.25:6; 2Зак.24:14; Мал.3:5; Ин.2:5; Рим.13:4)

  мерлык – община, общество (Лев.4:21; Езд.2:64; Неем.7:66)

  миртапу – мирт – шуныт палъёсын будӥсь ческыт зын поттӥсь будос (Неем.8:15; Ис.41:19; 55:13)

  муресазь – наперсник (нагрудник) – Вуж Сӥзёнысь первосвященниклэн выл дӥсянысьтыз гадь бордаз шӧдьытэм 12 дуно изэн чеберъям гадьшобрет-муресазь (Пот.25:7; 28:4,15,22; Лев.8:8)

  мушко – корзина, куды (плетенка) (Ул.-выл.40:16-18; Пот.2:3,5)

  мыскылляны – насмехаться, унижать, бесчестить – кылын, ужен вӧсь карыны (Ул.-выл.21:9; 34:13,27; Лк.23:35)



  наверх



  Н


  нальык – капкан, силок, петля (Пс.123:7; 139:6; Еккл.7:26)

  нап-горд басмалэсь шобыр – багряница (Мф.27:28; Мк.15:17; Ин.19:2)

  ныллык – девственность – нылмуртлы чылкыт куен астэ возён (Лев.21:7,14; Ис.37:22)

  ньылетӥ люкетэн кивалтӥсь – четвертовластник; тетрарх – Рим кунысь кудӥзлэн ке но эксэйлыклэн ньылетӥ люкетэныз кивалтӥсь (Мф.14:1; Лк.3:19; 9:7)

  ньӧл тырон сепыс – колчан для стрел (Ул.-выл.27:3; Ис.22:6; Иер.5:16)



  наверх



  O


  ож – война; битва, бой, сражение (Нав.7:21; 1Экс.31:3; Евр.7:1)

  ожгарчи – воин, солдат; стрелец; ополченец (Ул.-выл.32:2; Лыд.2:4; 2Тим.2:4)

  озон – пристань; гавань; переправа (Ул.-выл.49:13; Суд.5:17)



  наверх



  Ӧ


  ӧкыныны – раскаиваться; сожалеть (Ул.-выл.6:6; Пот.13:17; 1Экс.15:29; Мф.21:29,32; 27:3)

  ӧпкелён – покаяние; раскаяние – сьӧлыко, урод ужъёс лэсьтэм понна чигиськон-кайгырон (Ос.14:3; Евр.6:6)

  ӧпкельыны: ӧпкельыса сьӧлыкъёслэсь куштӥськыны – покаяться (каяться) – сьӧлыко ужъёслэсь, малпанъёслэсь куштӥськыны но дун-чылкыт улыны кутскыны (Езд.10:11; Мк.6:12; Лк.15:7)

  ӧрекчаськыса ӧвӧлтэмзэ вераны – лжесвидетельство­вать (Мф.19:18; Мк.14:56,57)

  ӧрекчи пророк – лжепророк (Ис.44:25; Бӧрд.4:13; Зах.13:2; Мф.7:15)



  наверх



  П


  падвож – (гурт яке город шорысь) площадь – вузкарон, юмшан-шулдыръяськон, кенеш ортчытон инты; ульча, сюрес вож (2Зак.13:16; 2Экс.21:12; 3Экс.20:34)

  паймымон тодмет – знамение (Ул.-выл.1:14; 4:15; Пот.4:8; Мф.12:39; Ап.уж.2:19,22,43)

  паймымон уж – чудо (Пот.3:20; 4:17,21; Мф.7:22; 13:58; Ин.2:23; Ап.уж.4:16)

  парша – йырысь ку вылэ алясь гижлочер (Лев.13:30-37; 14:54)

  пеймытлык – тьма, мрак; невежество, отсталость – сьӧлыко ужъёс пӧлы йыромыса улон (Ул.-выл.15:12; 2Экс.22:10,12; Иов 3:5; Еф.4:18)

  пелляськись – знахарь, знахарка (2Зак.18:10,14; 1Экс.6:2)

  пилык – девственность; нылкышноосын саптаськымтэ, дун-чылкыт улэм пимурт (Усьт.14:4)

  потос – опухоль, нарыв; карбункул (трос синмо бадӟым пӧськы) (Лев.13:2,19; 4Экс.20:7)

  пуктон-косон – устав; определение (Ул.-выл.26:5; Пот.12:43; 13:10; Езд.6:11)

  пумитъяськись – противящийся; противник; непокорный; враг; антихрист (Пот.23:22; Лыд.26:9; 2Экс.19:22; 2Фес.2:4)

  пунэм берыктон – воздаяние; возвращение взятого в долг (взаймы); отмщение (2Зак.32:35; 1Экс.18:25; 2Пар.15:7; Лк.21:22; Рим.11:9; Евр.10:30; 11:26)

  пыдйылчи – странник; скиталец (Пот.6:4; 26:5; 2Экс.12:4; Рим.12:13)

  пылатыны – крестить – та кылэз пӧртэм диалектъёсын тазьы верало: чукыныны; черке пыртыны; вуэ пыртыны; крашинэ пыртыны; крестить карыны (креститьтыны) (Мф.3:6,11,13; 28:19)

  Пылатӥсь – Креститель (Мф.3:1; Мк.6:14; Лк.7:20)

  пылатӥськыны библ. – креститься; принять святое крещение (Мф.3:7,14,16; 20:22; Лк.3:7; Ап.уж.2:38; Рим.6:3)



  наверх



  Р


  радлык – порядок, последовательность, система (Иов 10:22; Мад.13:24; Иер.5:25)

  раньӟытыны – утруждать, беспокоить – жадьытыны, курадӟытыны, акыляк поттыны (Мк.5:35; Лк.8:49; 11:7)



  наверх



  С


  салам-кузьым – дар, подарок; приношение, жертва Богу (Ул.-выл.4:3-5; Пот.25:3; 28:38; Мал.1:10)

  сепыс – мехи – ву яке вина возён ку мешок (Ул.-выл.21:14; Нав.9:4; 1Экс.1:24; Мк.2:22)

  синпелет – памятник (Ул.-выл.28:18,22; 31:13)

  судьдэръёслы-идолъёслы йыбыртъян – идолослужение, языческое моление (Лев.19:4; 1Экс.15:23; 3Экс.21:26; 1Кор.5:10)

  сульдэр, сульдэр-идол – идол – язычникъёслэн йыбыртъян макезы, ”инмарзы” (Ул.-выл.31:19; Пот.20:4; 32:4; Ап.уж.7:41; Рим.1:23)

  сынэм висён – ржавчина – вож будосъёслэн, ю-няньлэн висёнзы (кылдэмын сыномыны ’ржаветь, стать ржавым’ кыл бордысь) (2Зак.28:22,42; 3Экс.8:37; Агг.2:17)

  сьӧдчер – моровая язва: чума (Пот.9:3,15; Лев.26:25; Лыд.14:12)

  сьӧлыклэсь кышкасьтэм – нечестивый; беззаконник; грешник (Ул.-выл.18:23; Пот.23:1; Пс.1:1; 1Тим.1:9)

  сюм – залив (Нав.15:2,5; 18:19; Ап.уж.27:39)

  сӥ-дан – слава, почет, почесть; достоинство (Лыд.22:17; 2Пар.26:18; Иов 4:21)

  сӥ-сан – честь, почет, уважение (Пс.8:6; Соф.3:19; Рим.2:7)

  сӥзён, сӥзён-косон – завет; завещание; обетование (Ул.-выл.6:18; 17:2; Пот.6:4; 19:5; 3Экс.2:1; 4Экс.20:1; 1Пар.16:17; Мк.14:24; Ап.уж.2:39; 2Кор.3:6; 7:1)

  сӥттимпу – акация (Пот.25:5; 27:1; 2Зак.10:3)



  наверх



  Т


  тодытыны – проповедовать (Пс.18:2; 34:28; 39:6; Мф.3:1); свидетельствовать (Ул.-выл.21:30; 3Экс.21:10; Мф.10:18; Ап.уж.2:40)

  тунгон – засов, запор; калэт, ворсэт; пу замок (2Зак.3:5; 33:25; Суд.16:3; 2Пар.8:5)

  туно, туно-пеллё – гадалка, знахарка, ворожея; волхв, волшебник; шаман (Ул.-выл.41:8; Пот.7:11; Лев.19:31)

  тутыгыш – павлин (1Экс.10:22; 2Пар.9:21; Иов 39:13)

  тылыс – шалаш, балаган, куща; шатер (Лев.23:42; 4Экс.7:7; Неем.8:14; Лк.9:33)

  тэкшерыны – спорить; дискуссировать; копаться (Иов 9:3; Пс.30:21; 2Тим.2:14)

  тӧлпо – парус (Ис.33:23; Иез.27:7; Ап.уж.27:17)

  тӧро – старейшина; предводитель; глава (Ул.-выл.36:15; 50:7; Пот.3:16; Ин.2:8; Ап.уж.4:5)



  наверх



  У


  ужась-тыршись – служитель; служащий (Пот.24:13; Лыд.31:30; Евр.3:5)

  улы-бече – род; племя; патронимия (атай выжы) (Ул.-выл.10:5; Лыд.1:4; Нав.7:14)

  улӟон – оживление; пробуждение; воскресение; кулэмысь улӟыса султон – воскресение из мертвых (Мк.12:25; Ап.уж.17:32; 1Кор.15:12)

  улӟыны – ожить, оживать; пробудиться; воскреснуть (Суд.15:19; 3Экс.17:22; 4Экс.13:21; 1Кор.15:36)

  утьыны-чакланы – соблюдать, соблюсти, блюсти; беречь, хранить (Пот.23:13; 31:13; Есф.4:5)



  наверх



  Ш


  шекланыны – сомневаться (Мф.21:21; 28:17; Мк.11:23)

  шонерлык – праведность; правдивость; справедливость; святость, благочестие, благочестивость (Ул.-выл.15:6; 18:19; Пот.23:2; 1Пет.3:14)

  шоркар – столица (Нав.11:10; Неем.1:1; Есф.1:2)

  шыднар – деверь (картлэн выныз) (Ул.-выл.38:8; 2Зак.25:5,7)



  наверх



  Ы


  ын – завеса, полог (Пот.27:9,11-15; Лыд.3:26)



  наверх



  Э


  эксэйлык – царство (Ул.-выл.10:10; 20:9); Ин Эксэйлык – Царство Небесное (Мф.3:2; 10:7); Инмар Эксэйлык – Царство Божие (Мф.21:43; Мк.4:26; Лк.4:43)

  эштос – союз; объединение; общество (Езд.10:8; Пс.82:6)



  наверх



  Ю


  юн-чурыт инты – твердь (Ул.-выл.1:6-8,14)

  юриськон – проклятие (Пс.108:17-18; Иер.29:22; Иак.3:10); учкы: карган

  юрӟым куашкан – мерзость запустения (Дан. 9:27; Мф.24:15; Мк.13:14)



  наверх



  Я


  янчик – кисет; кошелёк; портмоне (Мад.7:20; Ис.3:21)

  яра – рана; язва; повреждение (Пот.21:25; Лев.24:19; Лук.10:34)

  яраё карыны – ранить (Ул.-выл.4:23; Лев.24:19; Лк.20:12)

  яснык – чечевица (Ул.-выл.25:34; 2Экс.17:28; Иез.4:9)



  наверх


  

  

  

  



  ӞУЧ-УДМУРТ КЫЛЛЮКАМ


  
    	А


    	Б


    	В


    	Г


    	Д


    	Е


    	Ж


    	З


    	И


    	К


    	Л


    	М


    	Н


    	О


    	П


    	Р


    	С


    	Т


    	У


    	Х


    	Ц


    	Ч


    	Э

  


  


  А


  агнец – ыжпи

  Агнец Божий – Инмар Ыжпи; Инмарлэн Ыжпиез (Инмар Пи Иисус Христос сярысь мынэ вераськон)

  ад – курадӟон инты; ад

  аллилуия – ушъялэ Инмарез; аллилуия

  аминь – зэм; зэм ик; аминь

  Ангел – Кылчин

  аспид – сьӧдкый; ядо лек кый



  наверх



  Б


  бес – пери

  благодать – дэлет; ӟечлык

  благословение – бакельлык, бакель карон; ӟечлык сӥзён

  благословить – бакель карыны; ӟечлык сӥзьыны, вань умойзэ сӥзьыны

  благочестивый – осконэн шонер улӥсь; сьӧлыклэсь кышканэн улӥсь

  блуд – азыса-калгыса улон

  1) Бог (грек. Теос, евр. Элохим) – Инмар: Дунне Кутӥсь, улон сётӥсь Кузё-Инмар, Эксэй, Судья

  2) бог – язычникъёслэн ”инмарзы”, сое суредаса, пуэз вӧлыса, кортэз ӵыжатыса лэсьто вал – со сульдэр-идол (см.: «Бог богов» (2Зак.10:17; Пс.49:1)

  братия – агай-вынъёс; осконэн улӥсь агай-вынъёс



  наверх



  В


  вельможа – кузёйыр

  Владыка – Кузё-Атай

  власть –1) кивалтэт; власть; 2) кужым; 3) кивалтӥсь

  вожделение – лулмугорлэн кужмо кулэ каронэз; ӝуатскем мылкыд

  вождь – кузё-атай; азьвалтӥсь

  возлияние – кисьтон: курбон-салам кисьтон

  возношение – вылэ ӝутон

  вретище – бышкись урдэг дӥськут; бышкиськись дӥськут

  Вседержитель – Дунне Кутӥсь Инмар

  всесожжение – тылын сутӥськись курбон



  наверх



  Г


  Господь – Кузё-Инмар



  наверх



  Д


  дерзновение – 1) кышкасьтэм луон; 2) жалянэз тодӥсьтэм-валасьтэм

  душа – лул, сое Инмар сётэ; мугор кулэм бере но лул улэ, со кулӥсьтэм-бырисьтэм; учкы: дух



  наверх



  Е


  еретик – осконэз тугась-пожась, мыдланьтӥсь; еретик



  наверх



  Ж


  жертва – курбон; Инмарлы салам-кузьым

  жертвенник – курбон сётон ӝӧк; курбон сётон инты

  жертвоприношение – курбон сётон, Инмарлы салам-кузьым сётон (ваён)



  наверх



  З


  заповедь – курон-косон

  знамение – паймымон тодмет



  наверх



  И


  идол – сульдэр; сульдэр-идол

  идолослужение – сульдэръёслы йыбыртъян

  искупление – сьӧлыклэсь (~ карганлэсь) мозмытскон

  искушать – визь сынаны, визь туганы; чакланы-эскерыны

  искушение – визь сынан, визь сынаськон; визь туган, визь тугаськон



  наверх



  К


  клятва – кыл сётон

  книжник – книга тодӥсь

  Креститель – Пылатӥсь; Иоанн Пылатӥсь

  крестить – пылатыны



  наверх



  Л


  лев – сьӧсь пӧйшур; лев

  лжепророк – ӧрекчи пророк

  лукавый – кескич; ӧрекчаськись-пӧяськись; вожъяськись – диаволлэн синонимез

  любодеяние – азыса-калгыса улон

  любостяжание – узырлыклы сукъяськыса, узырлыкез яратыса улон



  наверх



  М


  маммона – узырлык

  мерзость запустения – юрӟым куашкан

  милость – гажан-жалян

  мытарь – 1) выт бичась; 2) сьӧлыко мурт



  наверх



  Н


  награда – мед; мед-кузьым

  назидать – дышетыны, валэктыны, нодъяны

  наследник – 1) люкет басьтӥсь; 2) ужез азинтӥсь

  непорочный – дун-шектэм; дун-чылкыт

  непотребство – азыса-калгыса кырсь улон



  наверх



  О


  обетование – сӥзён, кыл сётон

  образ – тусбуй, туспуктон; образ; оброс (икона)

  откровение – усьтӥськон



  наверх



  П


  Пасха – [Быдӟымнунал]; Пасха

  первосвященник – архиерей; священникъёслэн йырзы

  плоть – лулмугор

  – выт

  покаяние – ӧпкелён; ӧпкельыса сьӧлыкъёслэсь куштӥськон

  Помазанник – Вӧйын Зырӟыса Пуктэм; Мессия

  послание – ыстэм гожтэт

  пост – визь; визян; визь дыр; кӧс утён, кӧс возён

  прелюбодеяние – мурт кышномуртэн яке мурт пиосмуртэн азыса-калгыса улон

  притча – мадён, котыръяса веран

  проклятие – карган; юриськон

  проповедовать – тодытыны; ивортыны; Инмар кылэз, Ӟеч Иворез тодытыны

  пророчествовать – азьланьзэ (азьпалзэ) тодытыны

  пустыня – кыр дунне; луоё кыр дунне



  наверх



  Р


  раб – ляльчи; ляльчи-вар

  раскаяние – ӧкынон

  ржавчина – сынэм висён: 1) вож будосъёслэн, ю-няньлэн висёнзы; 2) кортъёслэн висёнзы, кылдэмын сыномыны ’ржаветь, стать ржавым’ кыл бордысь



  наверх



  С


  святой – дун-сьӧлыктэм; дун-шектэм; дун-чылкыт; святой

  смиренномудрие – зӥбыт-востэм улон

  сотник – сю солдатэн кивалтӥсь

  спор – ченгешон; вожвылъяськон, керетон

  стан – лагерь, дугдыса улон инты; стан

  старейшина – тӧро; кивалтӥсь йыр

  старец – 1) пересь визьнодчи; 2) пересь пиосмурт

  странник – пыдйылчи

  страсть – ӝуатскем мылкыд

  суета – юнме сюлэмшугъяськон, алекъяськон

  тайна – лушкемлык; ватӥськыса улӥсь зэмлык



  наверх



  Т


  Тайная Вечеря – Лушкем Ӝытан

  точило – вина виятон гу

  тысяченачальник – сюрс солдатэн кивалтӥсь



  наверх



  У


  узник – жильыетын пукись, пытсэтын (ворсэтын) пукись



  наверх



  Х


  ходатай – дурбасьтӥсь, палэ пырись



  наверх



  Ц


  царство – эксэйлык

  Царство Божие – Инмар Эксэйлык

  Царство Небесное – Ин Эксэйлык

  царствовать – эксэй пуконын пукыны; эксэйлыкен (кунэн) кивалтыны

  целомудренный – дун-шектэм; дун-чылкыт



  наверх



  Ч


  чудо – паймымон уж



  наверх



  Э


  эллин – 1) грек; 2) язычник



  наверх

  

  
